
'Re Æhâimana U'âsi Mono

Zadawa Wasu'u

Te te dama æropisutuzép tém na

O Novo Testamento
na língua xavante

Bible League
Chicago, EUA



As ilustrações por Horace Knowles nas páginas 276 e 936
são usadas com a permissão de

© The British & Foreign Bible Society, 1954, 1967, 1972.
Acréscimos e correções feitos por

Louise Bass © The British & Foreign Bible Society, 1994.

As ilustrações por Horace Knowles nas páginas 7, 77, 97, 146, 174,
283, 384, 476, 485, 683, 768, 831, 843, 865, 885, 923 e 924

são usadas com a permissão de
© The British & Foreign Bible Society, 1954, 1967, 1972.

As ilustrações por Louise Bass nas páginas 4, 51, 179, 209, 327, 363,
438, 472, 725, 864 e 938 são usadas com a permissão de

© The British & Foreign Bible Society, 1994.

As ilustrações nas páginas 114, 316, 405, 445, 493, 626, 698, 741
807 e 870 são usadas com a permissão de
© 1978 David C. Cook Publishing Co.

As ilustrações coloridas são usadas com a permissão
de Bass.

O Novo Testamento na língua xavante
Primeira Edição

ISBN: 1-882536-74-6
© 2004, Bible League

P. O. Box 28000, Chicago, IL 60628, EUA

Edição e diagramação
Sociedade Bíblica do Brasil

Impresso na Coréia, 2005
2.950 cópias

As ilustrações por Horace Knowles nas páginas 276 e 936
são usadas com a permissão de

© The British & Foreign Bible Society, 1954, 1967, 1972.
Acréscimos e correções feitos por

Louise Bass © The British & Foreign Bible Society, 1994.

As ilustrações por Horace Knowles nas páginas 7, 77, 97, 146, 174,
283, 384, 476, 485, 683, 768, 831, 843, 865, 885, 923 e 924

são usadas com a permissão de
© The British & Foreign Bible Society, 1954, 1967, 1972.

As ilustrações por Louise Bass nas páginas 4, 51, 179, 209, 327, 363,
438, 472, 725, 864 e 938 são usadas com a permissão de

© The British & Foreign Bible Society, 1994.

As ilustrações nas páginas 114, 316, 405, 445, 493, 626, 698, 741
807 e 870 são usadas com a permissão de
© 1978 David C. Cook Publishing Co.

As ilustrações coloridas são usadas com a permissão
de Bass.

O Novo Testamento na língua xavante
Primeira Edição

ISBN: 1-882536-74-6
© 2004, Bible League

P. O. Box 28000, Chicago, IL 60628, EUA

Edição e diagramação
Sociedade Bíblica do Brasil

www.ScriptureEarth.org

Creative Commons Licença 
(Atribuição-Uso Não-Comercial-Vedada a Criação de Obras Derivadas)

Você pode copiar, distribuir, exibir e executar a obra sob as seguintes 
condições:

•	 Atribuição.	Você deve dar crédito ao autor original, da forma 
especificada pelo autor ou licenciante.

•	 Uso	ñão-Comercial.	Você não pode utilizar esta obra com finalidades 
comerciais.

•	 Vedada	a	Criação	de	Obras	Derividas. Você não pode alterar, 
transformar ou criar outra obra com base nesta.

http://creativecommons.org/licenses/by-nc-nd/3.0/



Índice

Mateusi ........................................ Mateus .............................. 1
Marcusi ........................................ Marcos .......................... 133
Rucasi ........................................... Lucas ........................... 202
Zuwã ............................................. João ............................ 321
Atusi .............................................. Atos ............................ 407
Roma noræ .................................. Romanos ........................ 518
1 Corætu noræ ............................. 1 Coríntios ....................... 583
2 Corætu noræ ............................. 2 Coríntios ....................... 651
Darasiza noræ ............................... Gálatas .......................... 690
Épézu noræ .................................... Efésios .......................... 710
Piripu noræ ................................. Filipenses ........................ 727
Corosu noræ .............................. Colossenses ....................... 742
1 Tesaronita noræ ................. 1 Tessalonicenses .................. 757
2 Tesaronita noræ ................. 2 Tessalonicenses .................. 769
1 Timotiu .................................. 1 Timóteo ........................ 775
2 Timotiu .................................. 2 Timóteo ........................ 789
Titu ................................................ Tito ............................. 799
Piremo ........................................ Filemom ......................... 805
Ebreusi ........................................ Hebreus ......................... 808
Ti'adu ............................................ Tiago ........................... 857
1 Pedru ........................................ 1 Pedro .......................... 871
2 Pedru ........................................ 2 Pedro .......................... 886
1 Zuwã ......................................... 1 João .......................... 894
2 Zuwã ......................................... 2 João .......................... 910
3 Zuwã ......................................... 3 João .......................... 912
Zudasi ........................................... Judas ........................... 915
Apocaripsi ................................. Apocalipse ....................... 921
Damreme wasu'uzé .................. Vocabulário ...................... 981
Darom nhisi, danhisi me,

ãma æsapræ 'madâ'âzé .............. Glossário ........................ 984

O Novo Testamento na xavante do Brasil, 1a ed., © 2005, Liga Bíblica



O Novo Testamento na xavante do Brasil, 1a ed., © 2005, Liga Bíblica



Mateusi
Zezu Cristuhu wasu'uwå na Mateusi te te ãma ærob'ui'érézé

Æbaihâ wasu'uzé
Zezusihi siré 're ænomro mono noræ siré hã aibâ hã te 're hâimana, Mateusi

na æsisi hã, Réwi na æsisi hâiba amo hã. Ta hã ma tô ã æbaihâ na hã dama
rob'ui'éré, 'Re æhâimana u'âsi mono te te tãma æwaihu'uzéb zarina. Zezusihi siré
're moræ õ ré hã, rob'uiprazé hã ma tô te te dawi 're a'ubumro, danhib'apito ma.
Zezusihi ãma ma tô rob'ui'éré, 'Re æhâimana u'âsi mono te te æpisutu na
Danho'reptui'wa da. Ãne na rob'ui'éré 'rata 'wa noræ hã te te ãma 're ærob'ui'éré
za'ra mono zéb zarina, sena na da te 're waihu'u za'ra mono da, ma tô ãma
rob'ui'éré, Mateusi hã. Ma tô duré sima wå, te te dama waihu'u pese da, Zezusi
hã tô sena zudezu noræ nhib'apito na hã, duré tô õhõ zô si 're æsimipari za'ra
mono na hã.

Zezu Cristuhu hi'rata noræ za'ratazé
Rucasi 3.23-38

1 1 Ã hã rob'ui'éré hã Zezu Cristuhu hi'rata noræ za'ratazé. Ta hã
Dawihi nhihudu, duré Abra'ãhã nhihudu. 2 Abra'ã hã Izatihi

mama. Izati hã Zacoho mama. Zaco hã Zuda noræ mama, tisisãnawã
noræ me. 3 Zuda hã Perezihi mama, duré Zeraha mama. Æna zahuré
hã Tama na æsisi hã. Duré Perezi hã Esirõhõ mama. Duré Esirõ
hã Arãhã mama, ta hã. 4 Arã hã Aminadabehe mama. Duré
Aminadabe hã Nasõhõ mama. Duré Nasõ hã Samohõ mama.
5 Samo hã Bu'azihi mama. Bu'azihi na hã Ra'abi na æsisi hã. Duré
Bu'azi hã Obedihi mama. Obedihi na nhisi hã, Ruti na æsisi hã. Duré
Obedi hã Zéséhé mama. 6 Zésé hã Dawihi mama, dama æpire mama.
Dawi hã Saromahã mama. Uri'asi ædâ'â mro wa, ma podo, Saroma
hã. 7 Saroma hã Robu'ãhã mama. Duré Robu'ã hã Abizaha mama.
Duré Abiza hã Azaha mama. 8 Aza hã Zosapaha mama. Duré Zosapa
hã Zorãhã mama. Zorã hã Uzi'asihi hi'rada. 9 Uzi'asi hã Zotãhã
mama. Duré Zotã hã Acasihi mama. Duré Acasi hã Ezetizaha
mama, ta hã. 10 Ezetiza hã Manaséhé mama. Duré Manasé hã
Amosihi mama. Amosi hã Zozi'asihi mama, ta hã. 11 Zozi'asi hã
Zeconiza noræ mama, tisisãnawã noræ me. Babironiza u Izarazéhé
nhihudu noræ, da te séme da, da te simroi mono ré, ma tô ta noræ hã
tipoto za'ra.

12 Tawamhã Izarazéhé nhihudu noræ, Babironiza u da te simroi
mono za'u si, ma tô Zeconiza hã poto, Sarati'é hã. Sarati'é hã
Zorobabéhé mama, ta hã. 13 Zorobabé hã Abi'udihi mama. Duré
Abi'udi hã Eri'atæhæ mama. Duré Eri'atæ hã Azoho mama. 14 Azo hã
Sadotihi mama. Duré Sadoti hã Atæhæ mama. Duré Atæ hã Eri'udihi
mama. 15 Eri'udi hã Eri'azaha mama. Duré Eri'aza hã Matãhã mama.
Duré Matã hã Zacoho mama, ta hã. 16 Zaco hã Zuzéhé mama. Zuzé
hã Marizaha mro. Mariza hã, Zezusihi na, ta hã. Zezusi hã, ta hã
Cristu, 'Re æhâimana u'âsi mono te te æpisudu, Danho'reptui'wa da,
da te 're æsisi za'ra mono.

17 Ãne hã 14 na dahi'rata noræ hâiba za'ra hã, Abra'ãhã hawimhã,
Dawihi u hã. Duré 14 na dahi'rata noræ hâiba za'ra hã Dawihi
hawimhã, Izarazéhé nhihudu noræ, da te æsimroi mono zéb u hã,
Babironiza u. Duré 14 na dahi'rata noræ hâiba za'ra hã Izarazéhé
nhihudu noræ, da te æsimroi mono zém hawimhã, Cristu æpotozéb u
hã.

Zezu Cristuhu waptã'ãzé wasu'u
Rucasi 2.1-7

18 Tawamhã ãne Zezu Cristuhu potozé hã: Mariza hã Zezusi, ãma
æna da hã ma tô sima ropisutu zahuré Zuzéhé me, sina mro zahuré
da. Tane nherå, sina mro zahuré õ ré, ma tô 'Re æhâimana u'âsi
mono på'åzani na tiwasã Mariza hã, te te sa'rese õ nherå.
19 Tawamhã aibâ hã Marizaha ãma æmro da hã 're moræ wå di, Zuzé
na æsisi hã. Ta hã maræ æwå si te te 're 'manharæ u'âsi. Taha wa, ma tô
sima rosa'rata, ãma æmro da ropisudu hã pi'uriwi za te te siwi æpari
na hã, duré danho'a æwasété na te te ãma hiri wa, da te dasiwi
waihu'u za'ra tõ da. 20 Ãne na te te sima rosa'rata wamhã, hâiwa
hawi Wanhib'apito ma romhuri'wa hã ma tô tãma sihâi'ré, sõtõ
'rowi. Ãne te tãma tinha:

— Zuzé, Dawihi nhihudu, asina aihâtâ'â tõ, Marizaha ãma aimro
tõ da hã. Ta hã ma tô tiwasã, 'Re æhâimana u'âsi mono på'åzani na.
21 Æ'ra hã 'watébrémi na te za tãma podo. Tawamhã Zezusi na te za
æsisi. Danho'reptui'wa te wasu'u, æsisi hã. Taha si te za tinhib'a'uwå
hã te te 're anho'reptu, æwasété hawi, duré 'Re æhâimana u'âsi mono
te te 're ædahâ za'ra mono zém hawi.

22-23 Ãne da hã ma tô pisutu, Zezusihi ma, 'Re æhâimana u'âsi
mono hã duréihã tizadawa wasu'u 'rata 'wai ma, Iza'izaha ma, te te
æwaihu'uzém na te te ãma uwaimrami da. Ãne ma tô tãma waihu'u,
duréihã:

“Pi'õi ubuni hã te za tiwasã. Duré æ'ra hã te za tãma
waptãrã, aibâ na.
Taha nhisi hã za, Emanuwé na æsisi hã.”

MATEUSI 1 2

('Re æhâimana u'âsi mono, wasiré 're æmoræ u'â, te wasu'u, æsisi hã.)
Ãne 'Re æhâimana u'âsi mono te te ãma ærowaihu'uzé hã, duréihã.

24 Tawamhã Zuzé hã utu wamhã, hâiwa hawi Wanhib'apito ma
romhuri'wa te te tãma æwaihu'uzéb zarina, ma tô ãma timro oto,
Marizaha ãma, awa'awi. 25 Tane nherå, Zuzé hã te te sima ãma
rosa'rata õ di a'â Marizaha ãma, æ'ra tãma waptã'ã õ ré. Taré te æré
'madâ. Tawamhã æ'ra tãma waptã'ã wamhã, Zuzé hã ma tô sisi,
Zezusi na.

Bâtâ pusizém hawi, aibâ noræ æsi'aba'rézé wasu'u, Zezusihi u

2 1 Tawamhã Zezusi hã ma tô podo, Berå na 'ri nho'õmo nhisi
ãma, Zudeza na danhipti'a nho'õmo nhisi ãma. Apito Erodi hã,

Izarazéhé nhihudu noræ te te 're 'madâ'â za'ra mono ré, ma waptãrã.
Waptã'ã parip si, ma tô wasi na romnhoré'wa noræ hã aihutu
Zeruzarå u, bâtâ pusizém hawi, rowaihu'u pese 'wa noræ hã.
2 Tawamhã te sô anharæ za'ra, Zezusihi zô:

— E mahãta 'watébrémi, zudezu noræ nhib'apito da, æpodo hã. Wa
noræ hã wa tô 'madâ'â za'ra ni, wasi hã, bâtâ pusizém niwæmhã,
zudezu noræ nhib'apito da, æpotozé te te æwasu'u hã. Taha wa, wa we
ai'aba'ré ni, ãma wawata za'ra da. — Ãne ma tô sô anharæ za'ra.

3 Tawamhã apito Erodi te te wapari wamhã, hâtâ'â uptabi di,
uburé Zeruzarå ãma 're ædasi'ubumroi mono noræ zama. 4 Tawamhã
apito Erodi hã ma tô 'rã'õtõ, 'Re æhâimana u'âsi mono ma, da'ãma
romhuri'wa æpire noræ hã, duré æsimiroti na rob'ui'éré 'rata na dama
rowahutu'wa noræ hã te te sadanharæ za'ra da:

— E mame te za waptãrã, 'Re æhâimana u'âsi mono te te æpisudu
hã, Danho'reptui'wa da. — Ãne te sadanharæ za'ra. 5 Tawamhã ma
ãma sada'âbâ za'ra:

— Berå na 'ri nho'õmo nhisi ãma te za waptãrã, Zudeza na
danhipti'a nho'õmo nhisi ãma. Duréihã 'Re æhâimana u'âsi mono
zadawa wasu'u 'rata 'wa hã ma tô ãne na ãma rob'ui'éré siro, 'Re
æhâimana u'âsi mono mreme na:

6 “A noræ wa'wa hã Berå ãma 're aihâimana za'ra wa'aba mono
noræ hã Zudaha nhihudu noræ nhipti'ai ãma 're aihâimana
za'ra wa'aba mono noræ hã dama aiwapu na 're aihâimana
za'ra wa'aba mono newa, te za oto dama asisi za'åtå na
dama 're aihâimana u'âsi za'ra wa'aba mo. E maræ wa. Tame
danhib'apito da hã za poto wa, ðnhib'a'uwå noræ hã te te 're
ab'madâ'â pese mono da, Izarazéhé nhihudu noræ hã.”

Ãne duréihã ma tô ãma rob'ui'éré siro, 'Re æhâimana u'âsi mono
zadawa wasu'u'wa hã.

7 Tawamhã Erodi hã ma tô sô tihârâ za'ra, bâtâ pusizém hawi
æsihutu noræ zô, pi'uriwi te te sadanharæ za'ra da, ta noræ hã:

3 MATEUSI 1, 2

—Emahãna ma tô wasi hã watobro. — Ãne te sadanharæ za'ra. 8 Te
te sadanharæ za'ra pari, ma tô tãma rob'ru za'ra, Berå u si'aba'ré da.
Ãne te duré tãma rob'ru za'ra:

— Mo oto ai'aba'réi wa'aba, 'watébrémi zô asinharæ pese za'ra
wa'aba da. Sõpåtå za'ra wa'aba wamhã, ma'ãpé apâ we asiwi ðpo're
pu'u aba za, te waihu'u da, ætåme ðmoræ da duré wa hã, ãma ðwata
da, ðzama. — Ãne ma tô tãma waihu'u za'ra, apito Erodi hã.

9 Tawamhã apito mreme te te wapari za'ra parimhã, robzabui'wa
noræ hã te oto ai'aba'ré, Berå u. Tawamhã bâdâdi na si'aba'réi ré,
ma tô wasi hã 'madâ'â za'ra, tô õ hã tirob ãma ré te te æ'madâ'â za'ra
hã. Te æsõwa timoræ za'ra. Tawamhã ma tô oto mazazâ. 'Watébrémi
æsãmrazém nho'õmoi baba, te oto za, wasi hã. 10 Tawamhã aibâ noræ
hã wasi te te 'madâ'â za'ra wamhã, toi uptabi za'ra di. Taha wa, te
're to za'ra. 11 Tawamhã 'ri para u ma tô asisi. Sisisi wamhã, ma tô
sabu za'ra 'watébrémi hã, æna æré sãmra ré, Mariza hã. Tawamhã
hi'rãtitõ ma tô asimro, ãma wata za'ra da. Taha pari, ma tô 'ridawa

za'ra, tinhimiro'wapézéb za'ra hã. Ma tô ãma sawi za'ra, tinhoprub
za'ra zém na; åtå'ubuzi pré oru hã, duré wedewati æsadaze hã, duré
wedewati æsadaze si'u'åne hã. Taha na ma tô tãma tinhoprub za'ra.

12 Tawamhã rosawårå na ma tô 'Re æhâimana u'âsi mono hã tãma
waihu'u za'ra, bâtâ pusizém hawi æsihutu noræ ma, apâ si'aba'ré tõ
da, Erodihi u. Taha wa, te bâdâdi amo na apâ ai'aba'ré, tirob u.

Zuzé noræ hã Ezitu u ænebzé wasu'u
13 Tawamhã aibâ noræ si'aba'ré za'u si, ma tô hâiwa hawi

Wanhib'apito ma romhuri'wa hã Zuzéhé ma sihâi'ré, sõtõ 'rowi.
Ãne te tãma rowasu'u:

— Apito Erodi hã ma tô dama rob'ru, ai'uté zô danhopré mono
da, æsadawa para da te wæræ da. Taha wa, te za oto ai'u. Ai'uté hã
sa'ra na. Duré æna zama æré saprõni Ezitu u, tame a'â æré aimasisi aba
da, dawi. Tawamhã apâ we æ'ane wa'aba zéb da hã, wa hã te aima
æwaihu'uzéb zô si, te za asina asimipa. — Ãne ma tãma waihu'u, hâiwa
ãma romhuri'wa hã.

14 Tawamhã Zuzé hã ma tô udu. Utu wamhã, awa'awi ma tô
ai'utére hã sa'ra. Æna hã ma tô æré saprõ barana, Ezitu u. 15 Tawamhã
tame te oto æré aimasisi zahuré, apito Erodi hã ædâ'âzéb u. Ãne ma
tô tiromhâiba, duréihã 'Re æhâimana u'âsi mono, tizadawa wasu'u
'rata 'wai ma, te te æwaihu'uzém na te te sina uwaimrami da. Ãne
ma tô tãma waihu'u siro: “Wa hã ð'ra, wa satõ, Ezitu hawi moræ da.”
Ãne duréihã 'Re æhâimana u'âsi mono mreme hã, ti'ra ãma hã.

Ai'uté, da te 're æsimroi mono zé wasu'u
16 Tawamhã apito Erodi hã aibâ noræ, bâtâ pusizém hawi we

æsi'aba'ré noræ hã pi'uriwi tiwi æsi'aba'ré na te te ãma rowaihu'u za'ra
wa, ma tô ab'rui pese. Sib'rui wa, tãma da'wapéi'wa noræ hã ma tô
satõræ za'ra Berå u, 'watébrémi zô si'aba'ré da, uburé te te dawi
uprosi mono da, maparane ãma æwahu mono õ hã, Berå ãma 're
ædahâimana za'ra mono noræ 'ra hã, duré Berå 'rata 're ædahâimana
za'ra mono noræ 'ra zama. Aibâ noræ hã wasi te te æ'madâ'â za'ra zém
na te te tãma æwaihu'u za'ra zéb zarina, ma tô apito Erodi hã ãne
'manha. 17 Ãne ma tô tiromhâiba, duréihã 'Re æhâimana u'âsi mono
zadawa wasu'u 'rata 'wa te te ærowasu'uzéb zarina, Zeremiasi hã.
Ma tô ãne ãma rob'ui'éré siro, 'Re æhâimana u'âsi mono mreme na:

18 “Rama na romnhisi ãma hã dawawa hã ma tô wapari za'ra
ni, dazadari 'rãihâ hã.
Raté hã te aiwa'õ, ti'ra noræ ãma. På'åzé uptabi wa, te te
sima wå õ di, da te æpå'åtété da hã, æ'ra noræ hã uburé tiwi
si'utõræ wa.”

Ãne ma tô Zeremiasi hã rowasu'u.

Ezitu hawi, Zuzé noræ hã apâ te te sina æsiri zahuré zé wasu'u
19 Tawamhã apito Erodi dâ'â parimhã, ma tô hâiwa ãma

Wanhib'apito ma romhuri'wa hã Zuzéhé ma sihâi'ré, sõtõ 'rowi,
Ezitu ãma sãmra ré. 20 Ãne te tãma tinha:

— Oto ai'utu. 'Watébrémi hã oto subzari aba. Æna æré saprõni,
Izarazéhé nhihudu noræ nhipti'ai u. Aibâ noræ hã 'watébrémi te te
aré siwi wæræ da, sô æsi'aba'ré noræ hã ma tô tidâ'â za'ra. — Ãne te
tãma rowasu'u.

21 Tawamhã Zuzé hã utu wamhã, ma tô apâ saprõni zahuré
'watébrémi hã, æna me, Izarazéhé nhihudu noræ nhipti'ai u. 22 Tane
nherå, ma tô wapa Aterazu, apito Erodihi 'ra wasu'u hã, timama
nhowa're're æsébré na hã Zudeza ãma te te 're æda'ab'madâ'â mono
da hã. Taha wa, pahi di, tame æré 're æhâimana zahuré mono da hã.
Tawamhã sõtõ 'rowi ma tô tãma waihu'u na sahu, hâiwa ãma 'Re
æhâimana u'âsi mono ma romhuri'wa hã, Zuzéhé ma, Zudeza u neb
zahuré tõ da, Darireza na danhipti'a nho'õmo nhisi u si neb da.
Taha wa, ma tô tamomop si tineb zahuré, Zuzé noræ hã. 23 Tame te
oto 're simasisi zahuré, Nazaré na 'ri wa'õtõ nhisi ãma. Ãne
æromhâimanazé hã, duréihã 'Re æhâimana u'âsi mono zadawa
wasu'u 'rata 'wa noræ nhimi'ui'éré hã te te ãma uwaimrami da. Ãne
duréihã æwasu'u na rob'ui'éré 'rada hã: “Ta hã Nazaré ãma 're
æsãmra mono na te za oto da te 're sisi za'ra.” Ãne ma tô waihu'u
sirõmo za'ra, za da te dasima 're æwasu'u za'ra mono zéb da na hã.

Zuwã Batita te te dama 're ærowahutu mono zé wasu'u
Marcusi 1.1-8; Rucasi 3.1-9, 15-17; Zuwã 1.19-28

3 1 Tawamhã wahub ahâ na ãma wahu pari, ma tô Zuwã Batita
hã mo a'ubuni u, Zudeza na danhipti'a nho'õmo nhisi ãma, 'Re

æhâimana u'âsi mono zadawa wasu'u na te te dama ãma sãna'rata
da. 2 Ãne te dama rowasu'u:

— Ma'ãpé, aiwasété wi aipizari za'ra wa'aba. 'Re æhâimana u'âsi
mono, da'ãma 're æsib'a'uwå mono zéb u hã romhuture di oto. — Ãne
te dama rowahutu, Zuwã Batita hã.

3 Duréihã Iza'iza hã ma tô Zuwã Batitaha ãma rob'ui'éré siro, 'Re
æhâimana u'âsi mono zadawa wasu'u 'rata 'wa hã. Ãne æsimi'ui'éré hã:

“Ni'wa hã te za te te dama 're rob'mahârâ, a'ubuni wi:
Bâdâdi hã asiwi ropese aba, Wanhib'apito zô.
Æmana 'rãmi bâdâdi hã sô sa'ra wa'aba, awa'awi da.”

Ãne ma tô Iza'iza hã ãma rob'ui'éré, romhâ ré.
4 Zuwã hã awaru ba'õmore zéré 'manharæ na te 're si'uza. Duré romhâ

'manharæ hâiwaré na te 're si'usisi. 'Riti na si te 're sa. Duré rom na
ropæni na zama te 're sa. 5 Tawamhã Zeruzarå ãma 're ædasi'ubumroi
mono noræ hã, duré Zudeza na danhipti'a nho'õmo nhisi ãma daza'rui

mono bâ 're ædahâimana za'ra mono hã, duré Zodã pa nhisi 'rata 're
ædahâimana za'ra mono noræ zama, ma tô ætåme 're dasito, daro
mono bâ. Æsimirowasu'u hã da te 're wapari za'ra mono da, ma tô
ætåme 're dasito. 6 Taha wa, dawasété na ma tô 're dasiwå'õ za'ra
'râwi, sõ'awi, 'Re æhâimana u'âsi mono ma. Dawasété na 're dasiwå'õ
za'ra mono sidâpâsi, ma tô Zuwã Batita hã â dawabzuri hã te te
dama 're ab'manharæ, Zodã pa ãma.

7 Tawamhã Zuwã hã ma tô 'madâ'â za'ra, parisezu noræ hã ahâ
uptabi na, duré sadusezu noræ hã. Te ætåme ai'aba'ré, â dawabzuri te
te dame 'manharæ za'ra da. Tawamhã Zuwã hã te te 'madâ'â za'ra
wamhã, te tãma nharæ za'ra, parisezu noræ ma:

— A noræ wa'wa hã wahi ne te 're anomro aba mo. E 'wa simiroti
zarina, te we ðtåme ai'aba'réi wa'wa bété, â dawabzuri si æ'manharæ
za'ra wa'aba zém na, 'Re æhâimana u'âsi mono nhimihâzé wi,
asisõ'reptu za'ra wa'aba da bâ, aiwasédé hã råme za'ra wa'aba õ
nherå. 8 Sena na aiwasédé hã æråme za'ra wa'aba zém na, da te 're
aiwaihu'u za'ra wa'aba mono da, te za oto 're anomro wå wa'aba
mo. 9 Duré Abra'ãhã nhihudu wå te, asina 're rosa'rata za'ra wa'aba
mono õ di za, 'Re æhâimana u'âsi mono te te 're æ'aihâ za'ra wa'aba
mono õ na hã. 'Re æhâimana u'âsi mono ma, waihu'u pese di, ã åtå
noræ ma, te te nharæ da, tãma si'a'uwå za'ra da, Abra'ãhã nhihudu
oto 're hâimana za'ra mono da, åne hã. 10 Hâtâra hã te za oto ni'wa
hã sarõtõ, wedepa nhihârizéb da hã. Uburé wede hã 're æ'rãi pese
za'ra mono õ hã te za te te ãma 're anhihâri. Tawamhã unhama u te
za te te 're anhamra. — Ãne te dama ãma simiré'é Zuwã hã, 'Re
æhâimana u'âsi mono nhimihâzém na hã.

11 Te duré dama tinha:
— Wa hã wa tô â uptabi na si te 're aihâiba ubu za'ra wa'wa, â

dawabzuri hã te aima 're ab'manharæ aba mono wamhã, aiwasété wi
're aipizari za'ra wa'aba mono zém na, da te oto ãma 're aiwaihu'u
za'ra wa'aba mono da. Tane nherå, ðza'u si te
za ðma æpire uptabi hã wei wi. Taha si te za oto
'Re æhâimana u'âsi mono på'åzani na te te duré
're aihâiba ubu za'ra wa'wa, unhama ne na
zama, â na te aima 're æ'ab'manharæ aba mono
ne hã. Ta hã ðma pire uptabi wa, æpara'uza hã
te tãma mrami waihu'u õ di za, tãma ðwapure
wa. 12 Wei moræ wapsi, te za da'ãma aipo'o.
Buru nho, da te 're upõræ za'ra mono parimhã,
te za da te 're sa'wari za'ra, æsa'warizéb 're.
Tawamhã ætomhâ na te za da te ãma 're ro'o
za'ra. Æro hã sa'åtå nherå, da te wæræ waihu'u õ
di za. Tane ðma æpire hã wei moræ wapsi, te za

da'ãma aipo'o, tridu upõræ za'wari ne, ætomhâ za'wari ne. — Ãne ma
tô dama rowasu'u, Zuwã Batita hã.

Zezusi, â dawabzuri hã te te æ'manharæzé wasu'u
Marcusi 1.9-11; Rucasi 3.21-22

13 Tawamhã Zezusi hã ma tô mo, Darireza na danhipti'a nho'õmo
nhisi hawi, Zodã pa u, tame Zuwã Batita, â dawabzuri hã te te
tãma 'manharæ da. 14 Tane nherå, ma tô pibu Zuwã Batita hã,
æsimirosa'rada hã te te tiwi ãma sapræ da, â dawabzuri te te tãma
'manharæ tõ da. Ãne te tãma tinha:

— E maræ da, te ðma aipire uptabi nherå, ðma asi'ru, â dawabzuri
hã te aima 'manharæ da. A hã te aré ðma æ'manha.

15 Tawamhã Zezusi hã asa te tãma tinha:
— Tane tô. Æbâ ma te asina ðma æwaihu. Tane nherå, te za ðma

æ'manha, 'Re æhâimana u'âsi mono te te wama æpisutuzéb zarina, wa
te wasina uwaimrami da. — Ãne ma tô tãma waihu'u Zezusi hã,
Zuwã Batitaha ma. Taha wa, Zuwã hã ma tô ãma saze. Ma tô â
dawabzuri hã tãma 'manha, Zezusihi ma.

16 Tawamhã â dawabzuri te te tãma 'manharæ pari, ma tô â hawi
watobro, Zezusi hã. Watobro wi, ma tô hâiwa hã tãma si'ridawa.
Tawamhã Zezusi hã ma tô tisã, 'Re æhâimana u'âsi mono på'åzani hã
we ætåme æmoræ hã hâiwa hawi, utu'u ne hã. Tawamhã ma tô ãma
za. 17 Tawamhã hâiwa hawi te we ãma tinha:

— Ã hã ð'ra. Ðma sawi uptabi di. Tãma ðto za'åtå uptabi di. — Ãne
te we tinha, Æmama hã.

Zezusi hã, Wa'uburé te te æpibuzé wasu'u
Marcusi 1.12-13; Rucasi 4.1-13

4 1 Tawamhã 'Re æhâimana u'âsi mono på'åzani hã ma tô Zezusi
hã saprõ a'ubuni u, tame Wa'uburé hã te te nasi pibu da.

2 Tawamhã a'ubuni wi sãmra ré, ma tô bâdâ hã 40 na ãma ai'utõ,
sai ãna sãmra ré hã. 40 na ma duré ãma timara. Tãma mrab uptabi
di. 3 Tawamhã Wa'uburé ma tô ætåme wi. Ætåme wisi wamhã, te
tãma tinha:

— Sena a hã 'Re æhâimana u'âsi mono 'ra wamhã, ma'ãpé åtå ma
nharæ, æ'u'åtå wapu na aima si'manharæ za'ra da.

4 Tawamhã Zezusi asa te tãma tinha, ãne:
— 'Re æhâimana u'âsi mono mreme na rob'ui'éré hã ãne: “Dasa na

si 're danhiptete za'ra mono õ di za. 'Re æhâimana u'âsi mono te te
dama 're æ'awaihu'u mono zém na zama, te za 're danhiptete za'ra.”
— Ãne te tãma tinha, Zezusi hã.

5 Taha pari, Wa'uburé hã ma tô Zezusi hã saprõ Zeruzarå u, 'ri
nho'u æwå uptabi u, te te duré pibu da. 'Re æhâimana u'âsi mono

ãma 're ædawata za'ra mono zéb u, te saprõ, 'ri nhisi u, sab da hâimo,
'ri 'rãihâ uptabi nhisi. 6 Tawamhã ãne te tãma tinha, Wa'uburé hã:

— Sena a hã 'Re æhâimana u'âsi mono 'ra wamhã, ma'ãpé atobro,
ti'ai u. 'Re æhâimana u'âsi mono, te za, u, hâiwa hawi we atåme satõræ
za'ra, tãma æromhuri'wa noræ hã, te te ai'madâ'â za'ra da. Tinhib'rata
na te za, u, siwi asapa, åne hã te te ai'u'a õ'umnhasite, aipara wi.
Ãne 'Re æhâimana u'âsi mono zadawa wasu'u'wa nhimi'ui'éré hã,
duréihã, æbaihâ na hã.

7 Tawamhã Zezusi hã te asa tãma tinha:
— Mare di. “Asib'apito za'ra wa'wa hã, 'Re æhâimana u'âsi mono

hã maræ hã te te aima 're pisutu za'ra wa'aba mono õ nherå, 're pibu
za'ra wa'aba mono õ di za, ta hã te te 're aipawaptob za'ra wa'aba
mono zô.” Ãne duré æmreme na rob'ui'éré, æbaihâ na hã. — Ãne te
Zezusi hã tãma tinha.

8 Taha pari, te duré Wa'uburé Zezusi hã saprõ, åtå 'rãihâ u,
danhib'apito noræ nhipti'ai mono bâ te te rob'madâ'â mono da,
uburé ro æwå uptabi hã te te ab'madâ'â mono da. 9 Tawamhã
Wa'uburé te ãne tãma ropisutu, Zezusihi ma:

— Asib'apito na ð'ãma aiwata da, te za aihi'rãtitõ ðma aime.
Tawamhã ã hã uburé wa za aima tisõ, ate da.

10 Tawamhã Zezusi te asa tãma tinha:
— Satanasi, mo oto aimoræ, ðnhiti. 'Re æhâimana u'âsi mono

zadawa wasu'u'wa, ma tô ãne rob'ui'éré: “Uburé Danhib'apito uptabi
ãma si, te za 're aiwata za'ra wa'aba mo, 'Re æhâimana u'âsi mono ãma
si. Taha ma si te za 're æromhuri za'ra wa'aba mo, Asib'apito za'ra
wa'aba ma si.” Ãne æmreme na rob'ui'éré, æbaihâ na hã. — Ãne te
rob'ui'éré 'rada hã tãma 'rãzarõtõ Zezusi hã, Satanasihi ma.
11 Tawamhã Wa'uburé ma tô æhawi mo. Moræ wamhã, hâiwa ãma
romhuri'wa noræ hã ma tô we ætåme aihutu, te te siwi pawaptob da,
Zezusi hã.

Zezusi hã, romhuri na te te æsãna'ratazé wasu'u
Marcusi 1.14-15; Rucasi 4.14-15

12 Tawamhã Zezusi hã Zuwã da te æsåråzé wasu'u te te wapari
wa, ma tô mo, Darireza na danhipti'a nho'õmo nhisi u. 13 Tawamhã
Nazaré ãma 're æsãmra mono da hã, te te sima rowå õ di oto. Taha
wa, Capana'u na 'ri nho'õmo nhisi u si ma tô mo, tame oto 're sãmra
mono da, Darireza ãma æsõ'u zapoto 'rata, Zeburõhõ nhihudu noræ
nhipti'a niwæ, duré Naptarihi nhihudu noræ nhipti'a niwæ. 14 Ãne ma
tô Zezusi hã 'manha, duréihã Iza'iza hã te te ãma ærob'ui'érézéb
zarina te te sina uwaimrami da, 'Re æhâimana u'âsi mono zadawa
wasu'u 'rata 'wa hã. Ãne æsimi'ui'éré hã 'Re æhâimana u'âsi mono
mreme na:

15-16 “Zeburõhõ nhihudu noræ nhipti'ai ãma 're ædahâimana za'ra
mono, duré Naptarihi nhihudu noræ nhipti'ai ãma zama, æsõ'u
tåme bâdâdi wa, 're ædahâimana za'ra mono hã, Zodã na pa
nhisi zara niwæ 're ædahâimana za'ra mono hã, Darireza ãma
zudezu'õ noræ hã dawazari 're æhâimana za'ra mono noræ hã
te uburé robra na 're dahâimana za'ra. Tane nherå, te za oto
rowa'a za'åne hã da te 're 'madâ'â za'ra, tame. Te za oto dama
rowa'a, dapå'å 're robra na 're ædanomro mono noræ ma.”

Ãne Iza'izaha nhimi'ui'éré wasu'u hã, Zeburõhõ nhihudu noræ 're
æhâimana za'ra mono noræ ãma hã, Naptarihi nhihudu noræ ãma zama.

17 Tawamhã ta hawim haré ma oto romhuri na sãna'rata Zezusi
hã, Timama zadawa wasu'u na. Ãne ma tinhimirowasu'u na dama
ãma sãna'rata:

— Aiwasété wi te za oto 're aipizari za'ra wa'aba mo. Ãhãna bâdâ
hã ma tô oto æwa waptãrã, 'Re æhâimana u'âsi mono hã da'ãma 're
æsib'a'uwå mono zéb da hã.

Zezusi hã, tepe na romhuri'wa noræ zô æhârâ za'ra zé wasu'u
Marcusi 1.16-20; Rucasi 5.1-11

18 Tawamhã Zezusi hã Darireza na æsõ'u nhisi zaihâi baba 're
moræ wamhã, ma tô aibâ noræ hã sãmri zahuré, tepe mrami na
romhuri'wa noræ hã, tisisãnawãi me: Sima na æsisi hã, Pedru na æsisi
amo hã. Duré æno hã Ãdéré na æsisi hã. Æsõ'ui wa, te nasi abazipara hã
wabzuri zahuré, tepe zô. 19 Tawamhã Zezusi hã te sô tihârâ zahuré:

— We ane wa'aba, ðsiré 're ane wa'aba da oto, romhuri na aima
ðsisanho wa'aba da, ðma 're æda'awaibui wa'aba mono zéb da hã. — Ãne
te sô tihârâ zahuré, Zezusi hã.

20 Taha wa, ma te awa'awi tãma maråme zahuré abazipara ma,
Zezusihi siré 're neb zahuré da oto.

21 Tawamhã syry na sina pahâ wi, ma duré 'madâ'â zahuré, Ti'adu
noræ hã Zuwãhã me. Ta noræ hã Zebedehe 'ra zahuré. Timama siré
te abazipara sisinaræ hã te te ãma a'rã'õtõ zahuré apâ, uba're wa.
Tawamhã te duré sô tihârâ zahuré. 22 Sô hârâ zahuré wamhã,
awa'awi ma tô tinhimiromhuri ma maråme zahuré. Timama zama
ma råme zahuré, Zezusihi siré 're neb zahuré da.

Zezusi hã da'ahâ na te te æda'apesezé wasu'u
Rucasi 6.17-19

23 Tawamhã daza'rui mono bâ te 're mo Zezusi hã, Darireza na
danhipti'a nho'õmo nhisi ãma hã. Zudezu noræ te, rowahutuzé
mono bâ, ma tô te te dama 're rowahutu. 'Re æhâimana u'âsi mono,
da'ãma 're æsib'a'uwå mono zé wasu'u na te duré te te dama 're
rowasu'u, æwasu'uwå na. Dahâzé mono bâ ma duré da'apese. Hâzé

u'âsi wa, sib'uware na 're ænomro mono noræ zama ma apese, Zezusi
hã. 24 Tawamhã Zezusi te te æda'apesezém na, ma tô rowasu'u hã te
te ropé, Siriza na danhipti'a nho'õmo nhisi ãma. Taha wa, ma tô
ætåme da te 're 'wasari dahâzé mono bâ, uburé aimawi hã dahâzé da
te 're æsépata za'ra mono noræ hã, wa'uburé te te 're æwamnaræ za'ra
mono noræ hã, duré da'rã siwamnaræ wa, 're ædahâiba popo'o za'ra
mono noræ hã, duré æmoræ'õ noræ hã. Uburé ma tô da'apese, Zezusi
hã. 25 Taha wa, ma tô da'ahâ uptabi na æsarina dasi'ré, Darireza
hawi, duré Decapori hawimhã, duré Zeruzarå hawimhã, duré
Zudeza na danhipti'a nho'õmo nhisi hawimhã. Duré Zodã pa zara
niwæ 're ædasi'ubumroi mono noræ zama ma tô ætåme dasito.

Zezusi hã, åtå 'rãihâ ãma te te dama ærowahutuzé wasu'u
Rucasi 6.20-23

5 1 Tawamhã Zezusi hã da'ahâ uptabi na te te da'madâ'â wamhã,
åtå 'rãihâ na ma tô sai'u, tame a'â sãmra da. Tawamhã æsiré 're

ænomro mono noræ hã ma tô 'râwi ætåme ubumro. 2 Tawamhã tame
ma tô Zezusi hã tinhimirowahutu na tãma sãna'rata za'ra, ãne:

3 — Ni'wam noræ hã umnhasi sina 'râwi 're æsipawapto waihu'u
za'ra mono õ na 're siwaihu'u za'ra mono wamhã, duré 'Re
æhâimana u'âsi mono si za ta noræ hã æ'upana te te 're æpawapto wå
za'ra mono na te te sina 're waihu'u za'ra mono wamhã, ta noræ si te
za rowå na 're hâimana za'ra, ãma 're sib'a'uwå za'ra mono wa.

4 — Duré, ni'wam noræ hã ti'ab ré dawasété u'âsi 're danomro
mono wa, da'ãma 're æpå'åzé za'ra mono noræ hã ta noræ ma si tãma
're rowå za'åtå za'ra mono di za. Ta noræ ma si te za 'Re æhâimana
u'âsi mono hã te te tãma 're pisutu za'ra, toi u'âsi 're æhâimana za'ra
mono zéb da hã.

5 — Duré, ni'wam noræ hã tiwaihu'u pese na 'râwi 're æsi'madâ'â ze
za'ra mono õ noræ hã, 'Re æhâimana u'âsi mono si te te sima 're
æ'madâ'â za'ra mono noræ hã, ta noræ ma si, tãma 're rowå za'åtå za'ra
mono di za. Ta noræ ma si te za 'Re æhâimana u'âsi mono hã æwå hã te
te tãma 're anhomri, te te tãma 're æropisutu za'ra mono zéb zarina.

6 — Duré, ni'wam noræ hã 'Re æhâimana u'âsi mono te te sima 're
æwå za'ra mono zéb uwaibaba, uburé maræ æwå hã te te tãma 're
æ'manharæ za'ra mono da si, te te sima 're wå za'ra mono wamhã, ta
noræ ma si, tãma 're rowå za'åtå za'ra mono di za. Ta noræ ma si, te
za 'Re æhâimana u'âsi mono hã te te tãma ãma 're a'uwaimrami,
rowå te te tãma 're æ'apisutu mono zém na hã.

7 — Duré, ni'wam noræ hã da'ãma 're æpå'åzé za'ra mono zéb
zarina, da'ãma 're æsina mono noræ hã, ta noræ ma si, tãma 're rowå
za'åtå za'ra mono di za. Ta noræ ãma si te za 'Re æhâimana u'âsi
mono hã ãma tipå'åzé za'ra, za da'ãma æsipo'ozéb ãma hã.

8 — Duré, ni'wam noræ hã maræ wasété zô 're sipizari za'ra mono
ãna 'Re æhâimana u'âsi mono ma si, tãma 're æsihâiba nhomri u'âsi
za'ra mono noræ hã ta noræ ma si, tãma 're rowå za'åtå za'ra mono di
za. Ta noræ si te za titõmo na 'Re æhâimana u'âsi mono hã te te 're
'madâ'â za'ra, 'râwi.

9 — Duré, rowå na dasiré 're dahâimana za'ra mono da, ni'wam
noræ hã tinhimiroti wå na te te 're dapawaptob u'âsi za'ra mono
wamhã, ta noræ ma si, tãma 're rowå za'åtå za'ra mono di za. Ta noræ
si te za ti'ra na te te 're sisi za'ra, 'Re æhâimana u'âsi mono hã.

10 — Duré, ni'wam noræ hã 'Re æhâimana u'âsi mono te te sima 're
æwå za'ra mono zéb zarina, uburé maræ æwå hã te te 're 'manharæ
za'ra mono da si, te te sima 're wå za'ra mono wa, da te tãma 're
ærob'manharæ wasété za'ra mono noræ ma si, tãma 're rowå uptabi
za'ra mono di za. E maræ wa. 'Re æhâimana u'âsi mono hã ta noræ
ãma 're sib'a'uwå za'ra mono wa. — Ãne ma tô Zezusi hã tãma rowasu'u
za'ra, tisiré 're ænomro mono noræ ma.

11 Tawamhã ãne te duré tãma rowahutu za'ra:
— Ðzazei'wa oto 're anomro aba mono wa, da te ai'ãma 're wasété

za'ra wa'aba mono nherå, duré da te aima 're rob'manharæ wasété
za'ra wa'aba mono nherå, duré dazadawa nhipese na taré da te
dama 're aiwasu'u wasété za'ra wa'aba mono nherå, ðwi 're aipizari
za'ra wa'aba mono õ wamhã, aima 're rowå uptabi za'ra wa'aba mono
di za. 12 Taha wa, ma'ãpé atoi u'âsi, ãma 're anomro aba mono za.
'Re æhâimana u'âsi mono hã te za maræ æwå hã sa'åtå na te te aima 're
sõmri za'ra wa'wa, hâiwa ãma asô 're æsimi'wara aba mono hã.
Duréihã 'Re æhâimana u'âsi mono zadawa wasu'u 'rata 'wa noræ ma,
ma tô da te tãma 're rob'manharæ u'âsi za'ra, da te aima 're
ærob'manharæ wasété za'ra wa'aba mono ne. — Ãne na ma tô Zezusi
hã tãma waihu'u sirõmo za'ra romhâ ré, te te waihu'u zara da.

Dasai waræræzé wasu'u, rob'uiwåzé wasu'u me
Marcusi 9.50; Rucasi 14.34-35

13 Tawamhã ãne te duré tãma rowasu'u za'ra, tisiré 're ænomro
mono noræ ma:

— Ãne wa za duré aima ãma romnhimiré'é za'ra wa'wa. A noræ
wa'wa hã sa ne, te za dama 're aihâimana za'ra wa'aba mo. Sa na hã
dasa hã ãma se ti, dasai waræræzé wa. Tane nherå, oto 're se si'utõræ
za'ra mono wamhã, niha da te 'manharæ waihu'u õ di, apâ se da,
dasa da te ãma 're æwaræræ za'ra mono da hã. Maræ dai õ di oto, dama
hã. Taré te za da te 're sa'wari za'ra rob u, maræ dai õ wa oto. Taha
wa, te za oto taré æsisiwi 're danomro, dapara na. Tane duré, a noræ
wa'wa hã ðzadawa wasu'u na dama 're romhuri wå za'ra wa'aba
mono nherå, oto romhuri hã 're sahâri za'ra wa'aba mono wamhã,

maræ dai õ di oto, 're aihâimana za'ra wa'aba mono zé hã za, ðma
hã.

14 — Ãne wa za duré aima ãma romnhimiré'é za'ra wa'wa. A noræ
wa'wa hã rob'uiwåzém ne, te za dama 're aihâimana za'ra wa'aba
mo. 'Re dasimani za'ra mono tõ da, da te dasima 're ærob'uiwå za'ra
mono ne, te za 're ædanhimroi wå wa'aba mo, 'Re æhâimana u'âsi
mono u. 'Rinho'u hã sa'a nhisiwi, da te 're æ'ri za'ra mono hã dawi 're
simani waihu'u za'ra mono õ di. 'Madâ'â pese di, dama hã. Tane
duré, a noræ wa'wa hã dawi 're aimani waihu'u za'ra wa'aba mono õ
di za. Sõ'awi te za dama 're ðwasu'u wå u'âsi za'ra wa'aba mo.
15 Duré, rob'uiwåzé hã da te ro'o wamhã, e piza'a na te za upsibi ni.
Mare di. Æsima'warazém na si te za sõ'awi da te 're sõré, 'ri paramhã
te te dama 're rob'uiwå za'ra mono da, 'ri 're, 're ædasi'ubumroi
mono noræ ma. 16 Tane duré, a noræ wa'wa hã te za sõ'awi dama 're
aihâimana za'ra wa'aba mo, rob'uiwåzé hã sõ'awi te te dama 're
ærob'uiwå za'ra mono ne. Uburé maræ hã te za dama 're æ'manharæ wå
u'âsi za'ra wa'aba mo, dama 're æ'manharæ wå za'ra wa'aba mono zé
hã da te 're æ'madâ'â za'ra mono zéb zarina, Aimama za'ra wa'aba
ãma 're dawata za'ra mono da, hâiwa ãma 're æsãmra mono ãma.

'Re æhâimana u'âsi mono nhimiroti 'rata na, Mozési te te ãma
ærob'ui'érézé wasu'u

17 — Duré, rosa'rata na ð'ãma upa za'ra wa'aba õ di za, duréihã
'Re æhâimana u'âsi mono nhimiroti 'rata na Mozési te te ãma
ærob'ui'érézé hã, duré æsadawa wasu'u 'rata 'wa noræ nhimiroti zama,
te dawi sawi da, we ðmoræ na hã ti'ai u. Ta noræ nhimirowasu'u 'rada
hã te dawi æsawi da hã, we ðmoræ õ di. Mare di. 'Re æhâimana u'âsi
mono nhimiroti 'rata na rob'ui'éré hã te ðsina æ'uwaimrami da si, wa
wei mo. 18 Tô sena, wa za ãne aima waihu'u sirõmo za'ra wa'wa.
Hâiwa noræ hã ti'ai me nimahã na si'utõræ zahuré da nherå, duréihã
'Re æhâimana u'âsi mono nhimiroti 'rata na rob'ui'éré hã pire na te
za tô dama 're hâimana u'âsi. Nima hã dawi 'masi'utõræ waihu'u õ di
za, æ'ui'éré misi hã, duré æ'ui'éré 'rãzazazé hã, æwaptårå mono bâ. Za
niha dama 're æromhâimana mono zéb da hã, æbaihâ na duréihã
æsadawa wasu'u'wa noræ te te ãma ærob'ui'éré sirõmo za'ra zéb
zarina, rob'rãsutuzéb u za niha dama 're romhâimana uptabi za'ra
mono õ ré, si'utõræ za'ra õ di za, æsimiroti na rob'ui'éré 'rata noræ hã.
19 Duré, ni'wam noræ hã 'Re æhâimana u'âsi mono nhimiroti 'rata na
rob'ui'éré hã nima hã roti hã taré dama 're 'maihâimana mono
newa, te te 're 'madâ'â za'ra mono õ wamhã, duré æsine da te 're
'madâ'â tõ za'ra mono da, te te dama ãma 're roti za'ra mono
wamhã, ta noræ si te za dama wapu na 're hâimana za'ra, 'Re
æhâimana u'âsi mono, da'ãma 're æsib'a'uwå mono zéb ãma hã. Tane

nherå, ni'wam noræ si æsimiroti na rob'ui'éré 'rada hã te te 're 'madâ'â
pese za'ra mono wamhã, duré æsine da te 're 'madâ'â pese za'ra mono
da, te te dama ãma 're roti za'ra mono wamhã, ta noræ si te za dama
pire na 're hâimana za'ra, da'ãma 're æsib'a'uwå mono zéb ãma hã. 20 Ãne
wa za duré aima waihu'u za'ra wa'wa. Parisezu noræ hâimanazém
nhipai u, duré 'Re æhâimana u'âsi mono nhimiroti na rob'ui'éré na
dama rowahutu'wa noræ hâimanazém nhipai u, Wamama te te sima
're æ'aiwå za'ra wa'aba mono zéb zarina si, 're aihâimana wå za'ra
wa'aba mono wamhã, tawapsi, te za dame 're asisisi aba mo, 'Re
æhâimana u'âsi mono, da'ãma 're æsib'a'uwå mono zéb u hã.

Dasisada 're ædanhiti'rui wairébé mono zé wasu'u
21 — Ãne hã ma tô duré 're æwapari za'ra wa'aba mo, duréihã 'Re

æhâimana u'âsi mono te te dama ærotizé hã: “'Re danhimroi wa'aba
mono õ di za. Ni'wam noræ hã te te 're danhimroi mono wamhã, te za
dawasété na dawaihu'u'wa noræ u da te 're simro, ta noræ hã æwasété
na te te siwi 're waihu'u za'ra mono wa, te te dama 're 'ru za'ra
mono da, da te dasiwi 're simroi mono da.” Ãne duréihã aihi'rata
noræ wa'aba ma, ma tô roti. 22 Ãne na roti hã tô sena nherå, wa za
oto wa hã aimawi aima waihu'u za'ra wa'wa, ãne na roti na hã.
Ni'wam noræ hã tisiré 're æhâimana za'ra mono noræ da, 're siti'ru
za'ra mono wamhã, ta noræ hã te za 'Re æhâimana u'âsi mono hã te
te siwi 're awå'õ, æwasété na te te 're æ'awaihu'u mono zéb zarina.
Duré ãté ni'wa hã te za tisiré ma tinha, ãne: “A hã, maræ da, 're
aihâimana mono õ.” Ãne ni'wam noræ hã te te dama 're nharæ za'ra
mono wamhã, te za da te 're simro, zudezu noræ ma roti'wa noræ u,
dawasété na dawaihu'u'wa noræ tåme, ta noræ hã te te siwi 're wå'õ
za'ra mono da, æwasété na te te siwi 're waihu'u za'ra mono wa.
Duré ni'wa hã ãté ãne te za tisiré ma tinha: “E niha asimiza'rese'õ a
hã, 'Re æhâimana u'âsi mono wasu'u na hã.” Ãne ni'wam noræ hã
tisiré ma, te te 're nharæ za'ra mono wamhã, ãté ta noræ hã te za
ropipa u 're sisisi, unhama ro'o u'âsi u. 23-24 Ãté a noræ wa'wa hã te
za 're anomro aba mo, 'Re æhâimana u'âsi mono nhorõwa u, maræ hã
tãma asõprubzéb da hã, wedeza ne nhisiwi 're sa'ra za'ra wa'aba
mono da, tãma danhoprubzé nomrizé nhisiwi. Tawapsi ãté te za asina
're aipo're pu'u za'ra wa'aba mo, maræ hã asiré ma, 're 'manharæ wasété
za'ra wa'aba mono wa, asisada 're aihâimana za'ra wa'aba mono zém
na hã. Ãne wa, te za a'â asisô 're æsa'ra wa'aba mo, 'Re æhâimana
u'âsi mono ma, asõprubzé hã wedeza ne nho're, asiré u a'â asitåme
're anomro aba mono da, asima 're asiwasu'u za'ra wa'aba mono
wa, apâ duré asina 're asiwadi za'ra wa'aba mono da. Taha parip si
te za apâ 're anomro aba mo, 'Re æhâimana u'âsi mono nhorõwa u,
tãma asõprubzé hã oto tãma 're sõmri za'ra wa'aba mono da.

25 — Ãté ni'wa hã te za sima ai'ãma rosa'rata 'wa, dama
rowairébé'wai u te te ai'mazaprõni aba da, maræ tiwi æ'mai'manharæ
wasété aba zém na te te tãma ai'maiwasu'u wa'aba da. Ãne wamhã,
te te ai'mazaprõni aba õ ré, te za tãma ai'masiwasu'u wa'wa, te te
ãma ai'mazazei wa'aba wa, dama rowairébé'wa noræ u, te te
ai'mazaprõni aba tõ da, damrami'wai ma, te te ai'mai'rui wa'aba tõ
da, dazazéb 're, da te ai'manherå aba tõ da. 26 Dazazéb 're, da te
ai'manherå aba wamhã, maræ hã dawi æ'mai'manharæ wasété aba
wa'rãmi, dama asi'maiwa'âbâ 'rãsutu pese aba õ nherå, ta hawi
ai'maiwatobro waihu'u aba õ di za. Tô sena, wa ãne na hã aima
rowasu'u za'ra wa'wa.

Damro na dasiwi danhipsaihuri wasu'u
27 — Ãne hã ma tô duré 're æwapari za'ra wa'aba mo, duréihã 'Re

æhâimana u'âsi mono te te dama ærotizém na hã: “Aimro na asiwi 're
asipsaihuri za'ra wa'aba mono õ di za.” 28 Ãne na roti hã tô sena
nherå, wa za oto wa hã aimawi aima roti za'ra wa'wa, tô õhõ na
roti na hã. Ni'wam noræ hã pi'õ, titõmo na te te 're 'madâ'â ze za'ra
mono wa, te te 're waibui mono da, te te sima ãma 're rosa'rata
za'ra mono wamhã, taha na zama te za tiwasédé hã te te 're
'manharæ za'ra, tinhimirosa'rata na si nherå. 29 Duré maræ hã atõmo
nhimire niwæm na 're 'madâ'â za'ra wa'aba mono wa, aiwasédé hã
're waibui wa'aba mono wamhã, tawamhã atõmo nhimire niwæ
asiwi 're sani za'ra wa'aba mono wa, romhâ na asisiti 're æsãmra aba
mono ne, te za oto 're anomro wå wa'aba mo. Ato hã sahuré aima
're hâimana za'ra wa'aba mono õ nherå, aima 're rowå uptabi za'ra
wa'aba mono di za. Aihâiba wahuré ré, duré atõmo zahuré ré, 'Re
æhâimana u'âsi mono hã ropipa u, te te 're asãmra aba mono
wamhã, aima 're rowå za'ra wa'aba mono õ di za. 30 Duré, asib'rata
nhimire niwæm na aiwasédé hã 're waibui wa'aba mono wamhã,
asiwi 're sihâri za'ra wa'aba mono wa, romhâ na asisiti 're æsãmra
aba mono ne, te za oto 're anomro wå wa'aba mo. Asib'rada hã
sahuré aima 're hâimana za'ra wa'aba mono õ nherå, aima 're rowå
uptabi za'ra wa'aba mono di za. Aihâiba wahuré ré, duré asib'rata
zahuré ré, ropipa u 're asisisi aba mono wamhã, aima 're rowå za'ra
wa'aba mono õ di za.

Damro, da te 're æråme za'ra mono zé wasu'u
Mateusi 19.1-9; Marcusi 10.1-12; Rucasi 16.18

31 — Duréihã 'Re æhâimana u'âsi mono te te duré dama ærotizé hã,
ãne: “Aibâ noræ hã timro te te 're råme za'ra mono õ ré, te za
rob'ui'éré hã te te tãma 're sõmri za'ra, za te te æråmezém na. Taha
parip si, te za oto timro hã te te 're råme za'ra, pibu pese na.” Ãne

duréihã Mozési te te ãma ærob'ui'érézé hã, ãne na hã. 32 Ãne na roti
hã tô sena nherå, wa za oto wa hã aimawi aima waihu'u za'ra
wa'wa, tô õhõ na roti na hã. Pi'õ noræ hã aibâ aimawi na 're
sipsaihuri za'ra mono õ nherå, æmro te te 're råme za'ra mono
wamhã, tiwasédé hã te za te te 're 'manharæ za'ra, aibâ noræ hã. E
maræ wa. Pi'õ noræ hã æmro te te 're råme za'ra mono nherå, aibâ
aimawi na duré apâ 're mro zahu za'ra mono wamhã, tawapsi te za
tiwasédé hã te te 're 'manharæ za'ra, pi'õ noræ hã. Taha wa, aibâ noræ
hã tiwasédé te te tãma 're æ'manharæ za'ra mono zém hawi wa, te za
duré õ noræ zama aibâ aimawi na 're mro za'ra mono wa, tiwasédé
hã te te 're 'manharæ za'ra. Duré aibâ noræ hã, pi'õ, da te 're æråme
za'ra mono na 're mro za'ra mono wamhã, tawapsi, te za duré ta
noræ zama tiwasédé hã te te ãma 're 'manharæ za'ra, aibâ noræ hã.

Maræ na da te dasima 're æropisutu za'ra mono zé wasu'u
33 — Ãne hã ma tô duré 're æwapari za'ra wa'aba mo, duréihã 'Re

æhâimana u'âsi mono te te dama ærotizém na Mozési te te ãma
ærob'ui'érézé hã: “'Re æhâimana u'âsi mono nho'a, maræ na dama 're
ropisutu za'ra wa'aba mono wamhã, te za tô dama ãma 're
æ'uwaimrami za'ra wa'aba mo.” Ãne duréihã 'Re æhâimana u'âsi
mono te te dama ærotizém na rob'ui'éré hã. 34-35 Ãne na roti hã tô
sena nherå, wa za oto wa hã aimawi aima waihu'u za'ra wa'wa, tô
õhõ na roti na hã. Maræ pire na taré dama 're ropisutu za'ra wa'aba
mono õ di za oto, 'Re æhâimana u'âsi mono nho'a. Mare di. Duré ãne
na dama 're ropisutu za'ra wa'aba mono õ di za: “Hâiwa hã tô sena
wahuré 're æsa'wari mono ne, wa duré wa hã tô sena aima
ropisutu.” Ãne wasu'u zarina taré dama 're ropisutu za'ra wa'aba
mono õ di za. E maræ wa. Hâiwa hã taré hã 're æhâimana mono õ
wa, tame 'Re æhâimana u'âsi mono hã 're sãmra u'âsi mono wa, ta
hawi te te we duré 're da'ab'madâ'â mono wa. Duré ãne na dama 're
ropisutu za'ra wa'aba mono õ di za: “Ti'a hã tô sena wahuré 're
æsa'wari mono ne, wa duré wa hã tô sena aima ropisutu.” Ãne
wasu'u zarina taré dama 're ropisutu za'ra wa'aba mono õ di za. E
maræ wa. Ti'a zama pire wa, 'Re æhâimana u'âsi mono te si wa. Duré
ãne na dama 're ropisutu za'ra wa'aba mono õ di za: “Zeruzarå na 'ri
nho'õmo nhisi hã tô sena 're æsa'wari mono ne, wa duré wa hã tô
sena aima ropisutu.” Ãne wasu'u zarina taré dama 're ropisutu za'ra
wa'aba mono õ di za. E maræ wa. Ta hã 'Re æhâimana u'âsi mono te
si wa duré, uburé Danhib'apito uptabi te si wa. 36 Duré ãne na
dama 're ropisutu za'ra wa'aba mono õ di za: “Ð'rã hã tô sena ðma 're
æhâimana mono ne, wa duré wa hã tô sena aima ropisutu.” Ãne
wasu'u zarina taré dama 're ropisutu za'ra wa'aba mono õ di za. E
maræ wa. Ai'rã za'ra wa'wa hã ate za'ra wa'aba õ wa, 'Re æhâimana

u'âsi mono te si wa. Asi'uihâ na aséré hã asima 're 'rãdâ'â waihu'u
za'ra wa'aba mono õ di. Duré asi'uihâ na 're asiséré'a waihu'u za'ra
wa'aba mono õ di. 37 Maræ hã dama 're 'manharæ za'ra wa'aba mono
da, asina dama 're ropisutu za'ra wa'aba mono wamhã, ãne si te za
dama 're ænharæ za'ra wa'aba mo: “Æhe. Wa za tô 'manha.” Duré maræ
hã dama 're 'manharæ za'ra wa'aba mono da, asima 're wå za'ra
wa'aba mono õ wamhã, ãne si te za duré dama 're ænharæ za'ra
wa'aba mo: “Mare di. Wa hã te 'manharæ õ di za.” Ãne si te za dama
're ænharæ za'ra wa'aba mo. Ãne si dama 're nharæ za'ra wa'aba mono
õ wamhã, Wa'uburé nhimiwada'uri zarina te za aiwasédé hã 're
æ'manharæ za'ra wa'aba mo.

Maræ na da te dasima 're æwa'rãmi za'ra mono zé wasu'u
Rucasi 6.29-30

38 — Ãne hã ma tô duré 're æwapari za'ra wa'aba mo, duréihã 'Re
æhâimana u'âsi mono te te dama ærotizém na hã: “Ni'wam noræ hã te
te 're datõmo wamnaræ za'ra mono wamhã, te za asa da te 're tõmo
wamnaræ za'ra æwa'rãmi, aiwab da. Duré ni'wam noræ hã da'wa te te
dawi 're prub za'ra mono wamhã, te za duré asa æwa'rãmi da te 're
'waprub za'ra, aiwab da.” Ãne na duréihã roti hã. 39 Tane nherå, wa
za duré wa hã aimawi aima waihu'u za'ra wa'wa, tô õhõ na rotizém
na hã. Da te aima 're rob'manharæ wasété za'ra wa'aba mono nherå,
asa dama ãma 're wa'rãmi za'ra wa'aba mono õ di za. Atob'rata
nhimire niwæ da te 're aihâ za'ra wa'aba mono wamhã, dama ãma
're wa'rãmi za'ra wa'aba mono õ di za. Taré te za 're aipizari za'ra
wa'aba mo, atob'rata amo niwæ, da te duré 're aihâ za'ra wa'aba
mono da. 40 Ãté ni'wa hã te za ai'ãma wa'aba sima rosa'rata,
dawasété na dawaihu'u'wa noræ u te te ai'mazaprõni aba da, maræ
tiwi æ'mai'manharæ wasété aba zém na te te tãma ai'maiwasu'u
wa'aba da. Tawamhã ãté te za tãma ai'maiwasu'u wa'wa, ta noræ hã
te te aima 'maipisutu aba da, asõ'utu'u æwa'âbâ syryre hã æwa'rãmi
tãma 'manhomri aba da, tiwi æ'mai'manharæ wasété aba
wa'rãmimhã. Ãne wamhã, te te aiwi 'mai'âri aba wamhã,
asi'ubuzéb zama te za tãma æ'manhomri 'wa, wa'âbâ za'åtå nherå, te
te aiwi 'maiwaptårå õ nherå. 41 Duré, ni'wam noræ hã bâdâdi na
maræ hã misi ti'ai pibuzém na tãma 're 'wasari aba mono da, te te
aima 're 'ru za'ra wa'aba mono wamhã, asi'uihâ na te za asima 're
æwå za'ra wa'aba mo, taha nhipai u, maparane ti'ai pibuzém na
tãma 're 'wasari aba mono da a'â. 42 Duré maræ hã da te aiwi 're
waptårå za'ra wa'aba mono wamhã, te za dama 're æsõmri za'ra
wa'aba mo. Duré maræ hã asibro hã taré a'â da te aiwi 're waptårå
za'ra wa'aba mono wamhã, dawi 're sawi za'ra wa'aba mono õ di za,
asimaræ 'wa hã. Te za tô taré dama 're æsõmri za'ra wa'aba mo, a'â.

Da'ruiwapari'wa noræ, da te 're æsawi pese za'ra mono zé wasu'u
Rucasi 6.27-28; 32-36

43 — Ãne hã ma tô duré 're æwapari za'ra wa'aba mo: “Asiré 're
aihâimana za'ra wa'aba mono noræ si te za 're æsawi pese za'ra wa'aba
mo. Ai'ruiwapari'wa noræ si te za asa asiwi 're æwå'õ pese za'ra wa'aba
mo.” 44 Tane nherå, wa za duré wa hã aimawi aima waihu'u za'ra
wa'wa, tô õhõ na rotizém na hã. Ai'ruiwapari'wa noræ hã te za 're
æsawi pese za'ra wa'aba mo. Duré te te aima 're ærob'manharæ wasété
za'ra wa'aba mono noræ ãma, te za 're aimreme zusi aba mo, 'Re
æhâimana u'âsi mono ma, æwå si te te tãma 're apisutu mono da, ta
noræ ma. 45 Ãne te za dama 're æ'manharæ za'ra wa'aba mo, Aimama
aba 'ra na sena na da te 're aiwaihu'u za'ra wa'aba mono da, hâiwa
ãma 're æsãmra mono 'ra na. E maræ wa, te za ai'ruiwapari'wa noræ hã
're æsawi pese za'ra wa'aba mo. Ni'wai ma, æsawi hã te te ba'a õ wa,
'Re æhâimana u'âsi mono hã. Uburé te te 're da'azawi pese, te te 're
æsawi pese za'ra mono noræ hã, duré te te 're æsawi õ za'ra mono noræ
zama. Aiwapsi te bâdâ hã te te dama 're rob'uiwå za'ra, 're ænomro
wå mono noræ ma, duré 're ænomro wasété mono noræ ma zama, 'Re
æhâimana u'âsi mono nhimipisutuzéb zarina. Aiwapsi te duré tã hã
dama 're ta'a za'ra, 'Re æhâimana u'âsi mono nhimiroti te te 're
æ'madâ'â pese za'ra mono noræ ma, duré te te 're æwapari za'ra mono õ
noræ ma zama, æsimipisutuzéb zarina. 46 Rob'uiprazé ubumroi'wa
noræ hã bété. Ta noræ hã dawi 're sipsaihuri u'âsi za'ra mono wa, te 're
nomro wasété. Ta noræ hã te tizawi pese 'wa noræ si te te 're sawi za'ra.
Tawamhã asawi pese 'wa noræ si, 're sawi pese za'ra wa'aba mono
wamhã, e te za 'Re æhâimana u'âsi mono hã æwå hã te te aima 're
sõmri za'ra wa'wa. Mare di. Æwå hã te te aima 're sõmri za'ra wa'aba
mono õ di za. 47 Duré 'Re æhâimana u'âsi mono waihu'u'õ'wa noræ hã
te te 're saze za'ra mono õ nherå, te tisiwadi noræ ma, maræ æwå hã te
te tãma 're 'manharæ za'ra, siré 're æhâimana za'ra mono noræ ma hã. A
noræ wa'wa hã bété, asiré 're aihâimana za'ra wa'aba mono noræ ma
si, maræ æwå hã tãma 're 'manharæ za'ra wa'aba mono wamhã, aiwapsi
te aiwasété na dame 're aihâimana za'ra wa'aba mo, 'Re æhâimana
u'âsi mono waihu'u'õ'wa noræ siré. 48 Taha wa, te za a noræ wa'wa hã
uburé 're ædazawi pese za'ra wa'aba mo, 'Re æhâimana u'âsi mono hã te
te da'ãma 're a'upai mono ãna, uburé te te 're æda'azawi pese mono ne.

Dasisõ'a, maræ hã da te dasima 're æ'manharæ za'ra mono zé wasu'u

6 1 — 'Re æhâimana u'âsi mono ãma, 're aiwata za'ra wa'aba
mono da, maræ hã dama 're æ'manharæ wå za'ra wa'aba mono

zém na hã ãma 're aihâimana za'ra wa'aba mono õ di za, danho'a
hã, ãne na hã taré da te 're ai'madâ'â wå za'ra wa'aba mono zô.
Asimiza'rese te za 're anomro aba mo, ãne hã 're 'manharæ za'ra

wa'aba mono tõ da. Ãne hã danho'a 're 'manharæ za'ra wa'aba mono
wamhã, Aimama 'wa hã hâiwa ãma 're æhâimana mono hã
tinhoprubzé æwå uptabi hã te te aima 're sõmri za'ra wa'aba mono õ
di za, maræ æwå hã 're æ'manharæ za'ra wa'aba mono zé wa'rãmimhã.

2 — Taha wa, æsibrob'õ noræ ma, maræ hã tãma 're æsõmri za'ra
wa'aba mono zém na, da te 're aiwåsãmri za'ra wa'aba mono da,
dama 're asiwasu'u za'ra wa'aba mono õ di za, ãne na hã. Ãne hã te
ni'wam noræ hã te te dama 're 'manharæ za'ra, 'Re æhâimana u'âsi
mono ãma 're ædawata za'ra mono zéb 're, 'ri 're, duré 'ri nhi'riti na 're
ædahâimana za'ra mono noræ ma zama. 'Re hâimana wå za'ra mono
newa, te ta noræ hã ãma 're dawata za'ra mono zô, ãne hã te te dama
're 'manharæ za'ra. Tawamhã, ãma 're dawata za'ra mono wamhã,
taha na si te za tô ãma 're hâimana za'ra. 'Re æhâimana u'âsi mono
nhoprubzé hã nimahã bâtâ na hã tãma 're hâimana za'ra mono õ di
za. Tô sena, wa ãne hã aima waihu'u sirõmo za'ra wa'wa. 3-4 Taha
wa, ni'wai wi, maræ zô 're rowaptâ'â mono wa, 're pawaptob za'ra
wa'aba mono wamhã, sõ'awi 're pawaptob za'ra wa'aba mono õ di
za, da te ãma 're aiwaihu'u za'ra wa'aba mono tõ da, maræ na 're
æpawaptob za'ra wa'aba mono zém na hã. Dama 're ærob'manharæ wå
za'ra wa'aba mono zém na hã, da te 're ai'madâ'â za'ra wa'aba mono
õ nherå, te Aimama aba si te te ai'ãma 're 'madâ'â za'ra wa'wa. Taha
wa, te za taha si æwå hã te te aima 're sõmri za'ra wa'wa, æwa'rãmi.

'Re æhâimana u'âsi mono ma, 're ædamreme zusi mono zé wasu'u
Rucasi 11.2-4

5 — Duré ni'wam noræ hã te te sima 're æwå za'ra mono zéb zarina,
te danho'a 're mreme zusi, 'Re æhâimana u'âsi mono ma. Hâiwi 're
simasa mono sina, te 'Re æhâimana u'âsi mono ãma 're ædawata za'ra
mono zéb ãma, 're mreme zusi, 're hâimana wå za'ra mono newa, da
te 're 'madâ'â wå za'ra mono da. 'Ri nhi'riti wa, bâdâdi sitob ãma, te
duré ãne 're mreme zusi, da'ahâ noræ nho'a. Tawamhã, da te 're
'madâ'â wå za'ra mono wa, ãma 're dawata za'ra mono wamhã, taha
na si te za tô ãma 're hâimana za'ra. Nimahã na hã 'Re æhâimana u'âsi
mono nhoprubzé hã tãma 're æhâimana za'ra mono da hã, mare
uptabi di za, ta noræ ma hã. Tô sena wa ãne na aima waihu'u sirõmo
za'ra wa'wa. 6 Duré, a noræ wa'wa hã 'Re æhâimana u'âsi mono ma, 're
aimreme zusi aba mono da, te za 'ri para u 're asisisi aba mo,
asõrõwa 'ri 're wa'wa u. Tawamhã te za asiré 're æ'ridawa nhitob za'ra
wa'aba mo, Aimama aba ma, 're aimreme zusi aba mono da,
romnhiwasi nimahã bâtâ na da te 're æ'madâ'â waihu'u za'ra mono õ
ma hã. Ãne wamhã, aihâiba pisutu 're aimreme zusi aba mono ré,
Aimama aba si te te ai'ãma 're 'madâ'â za'ra wa'aba mono wa, te za
taha si æwå hã te te aima 're sõmri za'ra wa'wa, æwa'rãmi.

7 — Duré, 'Re æhâimana u'âsi mono ma, 're aimreme zusi aba
mono wamhã, taré aimreme na 're sahu ahâ za'ra wa'aba mono õ di za
apâre, 'Re æhâimana u'âsi mono hã te te 're aiwapari za'ra wa'aba mono
õ newa. 'Re æhâimana u'âsi mono waihu'u'õ'wa noræ si te timreme na
te te tãma 're sahu u'âsi za'ra taré, taha zarina si te te 're pawaptob
za'ra mono da newa. 8 Taha wa, ta noræ ne 're aimreme zusi aba
mono õ di za. E maræ wa. Aimama aba wi, maræ hã tiwi 're waptårå
za'ra wa'aba mono õ ré, maræ zô aiwi 're ærowaptâ'â za'ra wa'aba
mono zé hã, te te 're awaihu'u sirõmo mono wa. 9 Ãhã zarina si te
za 're aimreme zusi aba mo, 'Re æhâimana u'âsi mono ma:

“Wamama, hâiwa ãma 're asãmra mono hã, asisi wå na
uburé da te 're aiwaihu'u za'ra mono da, wa aima da'ãma
're ðmreme.

10 Uburé da'ãma 're asib'a'uwå mono da, wa duré da'ãma 're
ðmreme. Hâiwa ãma aima romhuri'wa noræ hã, asima 're
æwå mono zéb zarina si, te te 're æ'aiwapari pese za'ra mono
ne, ti'ai ãma uburé da te duré 're aiwapari pese za'ra mono
da, wa da'ãma 're ðmreme.

11 Ã bâtâ na, wei wama 're anhomri mono, wasa hã ãma 're
æwasaihuri mono zéb da hã.

12 Dawasédé hã da te wa'ãma 're 'manharæ za'ra mono wa, wa
te wasina 're æ'madâ'â za'ra mono õ ne, a hã duré wa'ãma
're ab'madâ'â mono õ di za, wawasédé hã.

13 Duré, 're wa'ab'madâ'â nhimini mono õ di za, Wa'uburé hã
te te 're wa'a'upi mono wa, wawasété u 're warere'e tõ mono
da. Ma'ãpé, 're wa'anho'reptui u'âsi mono, æwasété uptabi wi.”

Ãne si te za Aimama aba wi, 're ærowaptårå za'ra wa'aba mo. — Ãne
ma tô Zezusi hã tãmawaihu'u za'ra, tisiré 're ænomromono noræ ma.

14-15 Tawamhã ãne te duré tãma roti za'ra:
— Dawasédé hã da te ai'ãma 're æ'manharæ za'ra wa'aba mono zé hã

asina 're 'madâ'â u'âsi za'ra wa'aba mono wamhã, Aimama 'wa hã te
za duré uburé aiwasédé hã 're æ'manharæ za'ra wa'aba mono zé hã te te
ai'ãma 're 'madâ'â u'âsi za'ra wa'wa. Dawasédé hã da te ai'ãma 're
'manharæ za'ra wa'aba mono nherå, asina 're 'madâ'â za'ra wa'aba
mono õ wamhã, tawapsi, aiwasédé hã te te ai'ãma 're 'madâ'â za'ra
wa'aba mono õ di za Aimama 'wa hã, hâiwa ãma 're æsãmra mono hã.

Dasai ãna a'â 're ædahâimana za'ra mono zé wasu'u
16 — 'Re æhâimana u'âsi mono ma, 're aimreme zusi aba mono da,

asai ãna a'â 're aihâimana za'ra wa'aba mono wamhã, ai'ubu pire na
're aihâimana za'ra wa'aba mono õ di za. Ni'wam noræ si te za ubu
pire na sai ãna 're mreme zusi, 're nomro wå mono newa, da te 're
'madâ'â wå za'ra mono da. Tawamhã, da te 're 'madâ'â wå za'ra

mono wa, ãma 're dawata za'ra mono wamhã, taha si te za tô tãma
're hâimana za'ra. Nimahã na 'Re æhâimana u'âsi mono nhoprubzé
hã tãma 're hâimana za'ra mono õ di za, ta noræ ma hã. Tô sena wa
ãne na hã aima waihu'u sirõmo za'ra wa'wa. 17-18 Taha wa, a noræ
wa'wa hã 'Re æhâimana u'âsi mono ma, 're aimreme zusi aba mono
da, asai ãna a'â 're aihâimana za'ra wa'aba mono wamhã, te za taré
â na 're asi'ubu upsõ za'ra wa'aba mo, tô 're aihâimana za'ra wa'aba
mono zém na 're aihâimana za'ra wa'aba mono da. Te za duré taré
're asiwaræræ za'ra wa'aba mo, a'â asai ãna 'Re æhâimana u'âsi mono
ma, 're aihâimana za'ra wa'aba mono zém na, da te 're aiwaihu'u
za'ra wa'aba mono tõ da, Aimama aba si te te 're aiwaihu'u za'ra
wa'aba mono da, datõmo na da te 're æ'madâ'â waihu'u za'ra mono õ
si. Ãne wamhã, aihâiba pisutu, asai ãna a'â tãma 're aimreme zusi
aba mono ré, Aimama aba si te te ai'ãma 're 'madâ'â za'ra wa'aba
mono wa, te za æwå hã te te aima 're sõmri za'ra wa'wa, æwa'rãmi.

Hâiwa ãma, maræ hã wå uptabi na 're æhâimana za'ra mono
wasu'u

Rucasi 12.33-34

19 — Maræ æwa'âbâ za'åne hã asima si 're ubumroi pese za'ra wa'aba
mono õ di za, ti'a 're anomro aba mono ré hã. Ti'ai ãma maræ na 're
ædanhimaræ za'ra mono hã si'utõræ pese di, dawi 're u're su'u za'ra mono
wa, duré zazahâi hâzapu'u'wa hã te te dawi 're hâiwasété za'ra mono
wa. Æsipsaihuri noræ hã te za duré dawi sô 're sisisi, dawi 're sipsaihuri
za'ra mono da, danhimaræ na. 20 Hâiwa ãma asimaræ za'ra wa'wa hã
æsi'utõræ'õ zô si te za asima 're ærob'ruiwapari za'ra wa'aba mo, 'Re
æhâimana u'âsi mono, æwå uptabi hã te te asô 're æ'madâ'â pese za'ra
wa'aba mono zô si. Tame maræ hã dawi 're u're waihu'u za'ra mono õ di.
Zazahâi hâzapu'u'wa hã te te duré dawi 're hâiwasété waihu'u za'ra mono
õ di. Duré æsipsaihuri noræ hã dawi 're sipsaihuri waihu'u za'ra mono õ
di, tamemhã. 21 Ti'ai ãma asimaræ ahâ zô si 're rob'ruiwapari za'ra
wa'aba mono wamhã, taha na si te za aipå'å 're, asima 're ærosa'rata
u'âsi za'ra wa'aba mo, hâiwa ãma æwå hã æsi'utõræ'õ upana. Duré hâiwa
ãma æwå uptabi zô si, asima 're rob'ruiwapari za'ra wa'aba mono
wamhã, taha na si te za asima 're ærosa'rata u'âsi za'ra wa'aba mo, 'Re
æhâimana u'âsi mono, æwå te te asô 're æ'apisutu aba mono zô si.

Rob'uiwåzé wasu'u
Rucasi 11.34-36

22-23 — Rob'uiwåzé hã te za da te dasima 're ro'o za'ra, dama
rob'madâ'â pibu pese da. Tane duré, dato hã aiwa rob'uiwåzém ne.
Datõmo wå wamhã, dama rob'madâ'â pese di. Datob'a wamhã, dama
rob'madâ'â waihu'u õ di. Tane duré, a noræ wa'wa hã asimirosa'rata

21 MATEUSI 6

O Novo Testamento na xavante do Brasil, 1a ed., © 2005, Liga Bíblica



wå za'ra wa'aba wamhã, te za rowa'a na ne 're aihâimana u'âsi za'ra
wa'aba mo. Duré, asimirosa'rata wasété za'ra wa'aba wamhã, robra
na ne te za 're aihâimana za'ra wa'aba mo.

Rob'uiprazéb zô si da te dasima 're ærob'ruiwapari za'ra mono
zé wasu'u

Rucasi 16.13; 12.22-31

24 — Dama romhuri'wa hã æsib'apito maparane wamhã, aiwa te
te tãma 're romhuri wå zahuré mono õ di za. Æsib'apito maparane
wamhã, sahuré te te 're sawi pese zahuré mono õ di za. Misi te za te
te 're sawi pese. Æhâiba amo si te za te te siwi 're wå'õ. Duré sahuré
te te 're wapari pese zahuré mono õ di za, romhuri'wa hã. Misi te za
te te 're wapari pese. Æhâiba amo si te za te te 're 'ruiwapari. Tane, a
noræ wa'wa hã rob'uiprazéb zô si, asima 're romhuri za'ra wa'aba
mono wamhã, 'Re æhâimana u'âsi mono ma, 're romhuri wå waihu'u
za'ra wa'aba mono õ di za. Mare di.

Maræ na 're dahâtâ'â za'ra mono ãna 're ædanomro mono zé wasu'u
25 — Taha wa, wa za duré ãne aima waihu'u za'ra wa'wa. Maræ na

're aihâtâ'â za'ra wa'aba mono õ di za, asazé wa'aba na, duré 're
æ'âhuri aba mono õ na zama. Duré ai'uzazém na zama, asina 're
aihâtâ'â za'ra wa'aba mono õ di za. E taré wasa zô si wa za 're
wahâimana za'ra. Mare di. Wasazé nhipai u pire uptabi di,
wahâimanazé hã. E taré 're æwasi'uza za'ra mono zép si, te wahâiba hã
wama 're hâimana za'ra. Mare di. Maræ æwå uptabi da, te wahâiba
hã wama 're hâimana za'ra. 26 Duré, sire noræ hã bété. Ta noræ hã te
te sima 're robzuri mono õ di. Duré te te sima 're rob'rãihâri za'ra
mono õ di. Robza'razéb ãma te te sisa 're robza'wari za'ra mono õ di
duré, ãma 're æsaihuri mono zéb da hã. Tane nherå, te Aimama 'wa hã
hâiwa ãma 're æsãmra mono hã æsa hã te te tãma 're anhomri u'âsi. E
tawamhã sire si te te 're azawi pese, 'Re æhâimana u'âsi mono hã.
Mare di. Sire zawi nhipai u, tãma asawi uptabi za'ra wa'aba di. Taha
wa, sire te te 're æ'ab'madâ'â mono zém nhipai u, te za te te 're ai'madâ'â
pese za'ra wa'wa, Aimama 'wa hã, asina 're aihâtâ'â za'ra wa'aba mono
tõ da. 27 Duré, 're atâ'â za'ra wa'aba mono zém na asina 're aihâtâ'â
za'ra wa'aba mono wamhã, e asibâtâ na 're atâ'â za'ra wa'aba mono
õ di za. E asibâtâ nhipai u, te za 're aihâimana siroptub za'ra wa'aba
mo. Mare di. Asina 're aihâtâ'â za'ra wa'aba mono zéb zarina,
asibâtâ nhipai u 're aihâimana siroptub za'ra wa'aba mono õ di za.

28 — E maræ wa, te bété ai'uzazéb õ na asina 're aihâtâ'â za'ra
wa'aba mo. E asina 're aihâtâ'â za'ra wa'aba mono zéb zarina, te za
rowå na 're aihâimana za'ra wa'aba mo. Mare di. Ma'ãpé, romnhirãrã
're æhâimana za'ra mono zém na rosa'rata za'ra wa'aba a'â, rom na 're

æsimasa mono na hã. Ta noræ hã ti'uzazéb da hã, te te sisada 're
'manharæ za'ra mono da, te te 're romhuri za'ra mono õ di. 29 Tane
nherå, dama 'madâ'â zei uptabi di, romnhirãrã hã. Apito Saroma hã
sibro pese wa, uza wå uptabi na 're si'uza mono nherå, taha nhipai u,
dama 'madâ'â zei uptabi di, romnhirãrã hã. 30 Romnhirãrã hã hâiwi
're simnhatã mono ré, te za du hã æré da te 're wazâri za'ra, unhama
da, da te 're ub'rã za'ra mono da. Taha wa, 're simasam hâ mono dai
õ nherå, ma tô wå uptabi na te te 're ab'manharæ, 'Re æhâimana u'âsi
mono hã. E tawamhã, ai'uzazé hã te te aima 're sõmri za'ra wa'aba
mono õ di za bété. Te za tô te te aima 're sõmri za'ra wa'wa, du
hâimanazéb zawi nhipai u te te 're asawi pese za'ra wa'aba mono wa,
a noræ wa'wa hã. E niha Aimama 'wa hã asina 're umnhasi za'ra
wa'aba mono õ di, taha si ai'uzazé hã te te aima 're sõmri za'ra
wa'aba mono wa. 31-32 Aimama 'wa hã hâiwa ãma 're æsãmra mono
ma hã, tãma aiwaihu'u pese za'ra wa'aba di, maræ zô aiwi 're
ærowaptâ'â za'ra wa'aba mono zém na hã. Taha wa, maræ na asina 're
aihâtâ'â za'ra wa'aba mono õ di za. Ãté asina 're aihâtâ'â za'ra wa'aba
mono wa, te za ãne asima 're ærosa'rata za'ra wa'aba mono zéb
zarina, ãne asima 're ænharæ za'ra wa'aba mo: “E ma hawi te za mra
hã wama 're wairébé, duré wa te 're æ'âhuri mono zéb da hã, duré
wa'uzazéb da hã.” Ãne na asima 're rosa'rata za'ra wa'aba mono õ di
za. 'Re æhâimana u'âsi mono waihu'u'õ'wa noræ hã, taha zô si te sima 're
sõpré, sina 're hâtâ'â za'ra mono wa. 33 'Re æhâimana u'âsi mono hã
ãma 're æsib'a'uwå za'ra mono noræ ma, æwå uptabi hã te te tãma 're
æsõmri za'ra mono zéb zô si, te za asima 're asõpré u'âsi aba mo. 'Re
æhâimana u'âsi mono te te sima 're aiwå za'ra wa'aba mono zéb
zarina si, 're anomro wå wa'aba mono da, te za asima 're æwå u'âsi
za'ra wa'aba mo. Tawamhã, ãhã zô si 're asõpré wa'aba mono
wamhã, maræ zô aiwi 're ærowaptâ'â za'ra wa'aba mono zéb uwaibaba,
te za tô te te aima 're anhomri 'wa, Aimama 'wa hã. 34 Awå sidâpâsi
te maræ hã asada 're hâimana za'ra wa'wa. Tane nherå, oto ai'ãma 're
awå za'ra wa'aba mono wamhã, te za asina 're æwaihu'u za'ra wa'aba
mo, 'Re æhâimana u'âsi mono te te 're aipawaptob za'ra wa'aba mono
zém na hã, maræ hã asada 're hâimana za'ra wa'aba mono nherå.
Taha wa, za duré ai'ãma 're æ'awå za'ra wa'aba mono zé bâtâ na hã 're
aihâimana za'ra wa'aba mono zém na hã, asina 're aihâtâ'â za'ra
wa'aba mono õ di za. 'Re æhâimana u'âsi mono si te za awå sidâpâsi
bâdâ hã te te ai'ãma 're ab'madâ'â 'wa.

Dawasédé hã da te dasi'ãma 're æsa'ra mono zé wasu'u
Rucasi 6.37-38; 41-42

7 1 — Dawasédé hã da'ãma 're æsa'ra za'ra wa'aba mono zéb
zarina, asiwi 're dawå'õ za'ra wa'aba mono õ di za, taha zarina

'Re æhâimana u'âsi mono hã te te siwi 're aiwå'õ za'ra wa'aba mono
tõ da. 2 Asi'uihâ na asiwi 're dawå'õ pese za'ra wa'aba mono
wamhã, taha zarina te za tô 'Re æhâimana u'âsi mono hã te te siwi
're aiwå'õ pese za'ra wa'wa, æwa'rãmi. Asiwi 're dawå'õ za'ra wa'aba
mono õ wamhã, tawapsi, te te siwi 're aiwå'õ za'ra wa'aba mono õ
di za, ãne na hã aiwa. 3-5 Ãne, wa za duré ãma aima romnhimiré'é
za'ra wa'wa. Ãté wede wa'õno hã atob 're te nomro, sabui õ nherå.
E niha te za bété sô ætõmo 'madâ, wede nhiprubre wazere da,
asisãnawã tõmo hawimhã. E ãne hã æ'uwaibaba. Mare di. Wede
wa'õno hã atob 're ænomro hã sabui õ nherå, e niha te za tãma ænha:
“Ropru hã a'â te aima wazere, atõmo hawimhã.” Mare di. Wede
wa'õno hã te za a'â atõmo hawimhã æwaze. Tawamhã te za sô airætæ
wå, wazere da, asisãnawã tõmo hawimhã, wede nhiprubre hã.

6 — Duré 'Re æhâimana u'âsi mono 'ruiwapari'wa noræ ma,
æwasu'uwå na tãma 're rowasu'u za'ra wa'aba mono õ di za, te te
ãma 're æwasété za'ra mono noræ ma hã. E maræ wa. Ta noræ hã
wapsã ma, maræ æse hã da te tãma 're a za'ra mono nherå, dazô 're
sipizari za'ra mono wa, te te 're ædahâzu mono ne, te za ta noræ hã
asada 're hâimana wasété za'ra wa'wa. Uhâbâ noræ hã maræ wå zô,
sima 're sõpré waihu'u mono õ di. Maræ æwå hã wa'âbâ za'åtå nherå,
uhâbâi ma, da te 're sãmra mono wa, taré te te 're æwati'i za'ra mono
ne, te za ta noræ hã taré te te 're wapari za'ra, æwasu'uwå hã. Taha
wa, ta noræ ma, 're rowasu'u za'ra wa'aba mono õ di za, 'Re
æhâimana u'âsi mono 'ruiwapari'wa noræ ma hã.

'Re æhâimana u'âsi mono wi, da te 're ærowaptårå za'ra mono
zé wasu'u

Rucasi 11.9-13

7-8 — 'Re æhâimana u'âsi mono wi, te za æwå hã 're æwaptårå za'ra
wa'aba mo. Tawamhã te za tô te te aima 're anhomri 'wa. Æwå zô si
te za duré asima 're asõpré u'âsi aba mo. Tawamhã taha zarina te za
tô te te aima ãma 're a'uwaimrami 'wa, 'Re æhâimana u'âsi mono hã,
'râwi aima 're hâimana za'ra wa'aba mono da. Duré ni'wa hã 'ri
tede'wa zô te te 're æ'ridawa ta'a mono ne, te za æwå hã tiwi 're
æwaptårå za'ra wa'aba mo. Tawamhã 'ri tede'wa te te tãma æ'ridawa
ne, te za tô 'Re æhâimana u'âsi mono hã te te aima 're anhomri 'wa,
æwå hã, si'uihâ na. 9 Ãne, wa za duré aima ãma romnhimiré'é za'ra
wa'wa. Ai'ra hã æ'u'åtå wapu te te aiwi 'maiwaptårå aba wamhã, e
åne te aré tãma æ'manhomri 'wa, te te æwaptårå upana. Mare di.
Æ'u'åtå wapu si te aré tãma æ'manhomri 'wa, te te 'råne da, ai'ra
wa'wa hã. 10 Duré, tebe te te aiwi 'maiwaptårå aba wamhã, e wahi
te aré tãma æ'manhomri 'wa, te te æwaptårå upana. Mare di. Tepe si
te aré tãma æ'manhomri 'wa, te te 'råne da. 11 Tane duré, a noræ

wa'wa hã 're anomro wå uptabi aba mono õ nherå, te maræ æwå si tô
ai'ra noræ ma, 're æsõmri za'ra wa'aba mo. E tawamhã Aimama 'wa hã
hâiwa ãma 're æsãmra mono hã wå uptabi na 're hâimana mono
nherå, e ai'ra noræ ma 're asõprub za'ra wa'aba mono zém nhipai u, te
te aima 're sõmri za'ra wa'aba mono õ di za bété, tinhoprubzé æwå
hã. Te za tô æsipai u te te aima 're sõmri za'ra wa'wa æwå hã, tiwi 're
æwaptårå za'ra wa'aba mono zéb uwaibaba.

12 — Maræ æwå si da te aima 're 'manharæ za'ra wa'aba mono da,
asima 're ædawå za'ra wa'aba mono ne, te za maræ æwå si dama 're
æ'manharæ u'âsi za'ra wa'aba mo, æwa'rãmi. Ãne duréihã 'Re æhâimana
u'âsi mono nhimiroti na Mozési te te ãma ærob'ui'éré hã te wama
wasu'u za'ra, duréihã æsadawa wasu'u 'rata 'wa noræ nhimi'ui'éré zama.

Bâdâdi nhitobzé wasu'u
Rucasi 13.24

13-14 — Duré, ropipa u 're ædanhisisi mono zé hã bâdâdi hã sa'åtå
uptabi di. Duré æsitobzé hã, sa'åtå uptabi di. Taha wa, dama wapure
di, ãma 're ædanomro mono zéb da hã, bâdâdi hã sa'åtå uptabi wa.
Taha wa, te da'ahâ uptabi na ãma 're danomro, ropipa u, tamomo
're danhisisi mono wa, da te 're robzépata u'âsi za'ra mono da. Tane
nherå, 'Re æhâimana u'âsi mono 'rata 're ædahâimana u'âsi za'ra mono
zéb u, 're ædanhisisi mono zéb da hã, bâdâdi nhitobzé hã syryre di.
Tamomo bâdâdi hã syry uptabire di duré, ãma 're ædanomro mono
zéb da hã. Dama pire di, ãma 're ædanomro mono zéb da hã. Taha
wa, te da'umro na si da te dasina 're uwaimrami za'ra. Taha wa,
ma'ãpé, sada 're asiptete za'ra wa'aba mono, bâdâdi nhitobzé
æsyryre na si 're asisisi aba mono da, rowå uptabi u.

Rob'rãi wasu'u, 'wabzéré wasu'u me
Rucasi 6.43-44

15 — Duré, 'Re æhâimana u'âsi mono zadawa wasu'u uptabi õ 'wa
noræ wi, te za 're asi'madâ'â pese za'ra wa'aba mo. Ta noræ hã tô sena
dasiré 're hâimana wå za'ra mono newa, te za te te dama 're roti za'ra
taré. Ta noræ hã te abaze zahi ne 're hâimana u'âsi za'ra, æsazei'wa noræ
zada. 16 Ta noræ hã uburé maræ hã te te 're æ'manharæ za'ra mono zém
na te za ãma 're æwaihu'u za'ra wa'aba mo, 'Re æhâimana u'âsi mono
zadawa wasu'u uptabi 'wai õ na hã. E 'wabzéré hã te za rob'rã na 're
'rã za'ra, uwa 'ru 'rã na. Mare di. Uwa 'ru 'rã na 're 'rãi waihu'u za'ra
mono õ di, 'wabzéré hã. Duré, e apto hã rob'rã æse na te za 're 'rã za'ra.
Mare di. Ãma 're 'rãi waihu'u za'ra mono õ di, apto hã. 17-18 Duré
rowede hã wå wamhã, 're 'rãi wasété za'ra mono õ di za. Te za 're 'rãi
wå u'âsi za'ra. Wasété wapsi, te za 're 'rãi wasété u'âsi za'ra. Ta noræ hã
're 'rãi wå waihu'u za'ra mono õ di za. 19 Rowede hã 're 'rã za'ra mono

õ wa, te za da te 're sãna'rata nhihâri za'ra, unhama u da te 're
sãmra mono da. 20 Tane, aibâ noræ hã roti tô senai'õ na te te dama
're æroti za'ra mono noræ hã uburé maræ hã te te 're æ'manharæ wasété
za'ra mono zém na, te za ãma 're æwaihu'u za'ra wa'aba mo, 'Re
æhâimana u'âsi mono zadawa wasu'u uptabi 'wai õ na hã.

'Re æhâimana u'âsi mono, da'ãma 're æsib'a'uwå mono zéb u,
're ædanhisisi mono zé wasu'u

Rucasi 13.25-27

21 — Ãté ni'wam noræ hã te za dama 're siwasu'u za'ra, ãne: “Zezusi
hã ta hã Ðnhib'apito. Wa hã tãma romhuri'wa, wa tô 're ðhâimana
u'âsi.” Ãne ni'wam noræ hã dama 're siwasu'u za'ra mono nherå,
uburé 're sisisi mono õ di za, 'Re æhâimana u'âsi mono, da'ãma 're
æsib'a'uwå mono zéb u hã. Ni'wam noræ si te za 'Re æhâimana u'âsi
mono nhib'a'uwå, 're hâimana za'ra, Ðmama hã hâiwa ãma 're æsãmra
mono hã te te sima 're æ'awå mono zéb zarina, maræ æwå si te te 're
æ'manharæ za'ra mono noræ si. 22 Nimahã bâtâ na ropsi'utõræzéb ãma,
Ðmama za oto da'ãma æsipo'ozéb ãma hã te za da'ahâ na ðma nharæ
za'ra ni, ãne: “Wanhib'apito, Wanhib'apito, wa noræ hã asadawa
para, wa tô wa te dama 're sadawa wasu'u za'ra, 'Re æhâimana u'âsi
mono hã. Asadawa para, wa tô duré wa'uburé hã wa te dama 're
sãmra za'ra. Maræ dama æ'manharæ waihu'u'õ hã wa tô duré wa te
dama 're 'manharæ za'ra, asadawa para.” Ãne na hã da'ahâ na te za
ðma tasiwasu'u za'ra ni, ðnhib'a'uwå uptabi hã 're danomro mono
newa. 23 Tane nherå, wa za wa hã ðsi'uihâ na tãma nharæ za'ra, ãne:
“Te aiwaihu'u za'ra wa'aba õ di, ðzazei'wa na. Maræ æwasété si ma tô
're æ'manharæ u'âsi za'ra wa'aba mo. Mo oto ai'aba'réi wa'aba, ðnhiti.”
Ãne wa za ta noræ ma nharæ za'ra, misi haré.

'Ri'wa noræ wasu'u
Rucasi 6.46-49

24-25 — Ãne, wa za duré ãma aima simiré'é za'ra wa'wa, 'ri'wai
wasu'u na. 'Ri'wa hã tãma rosa'rata waihu'u pese wa, ma tô åtå
nhisiwi 'ri hã 'manha, siptete na 're sa mono da. Tawamhã tã hã
pæni za'åtå na 're ta'a mono wa, ma tô 're âpré. 'Re âpré mono
wamhã, 'ri u ma tô 're praba, â hã. Rowa'u'u za'åne hã ma tô duré
're pusi, 'ri uwaibaba, te te me da aré. Tane nherå, 'ri hã simei õ di,
åtå nhisiwi te te sima 'ri wa, aibâ hã. Tane duré, ã hã te ærotizé hã
ni'wam noræ hã te te 're wapari za'ra mono wa, te te oto 're 'madâ'â
pese za'ra mono wamhã, ta noræ si te za rowå na 're hâimana u'âsi
za'ra, 'Re æhâimana u'âsi mono 'rata.

26-27 — 'Ri'wa hâiba amo na, wa za duré ãma aima simiré'é za'ra
wa'wa, tãma ærosa'rata waihu'u õ hã. Ta hã supara nhisiwip si ma tô

sima 'ri, siptete na tãma 're sab u'âsi mono da newa. Tawamhã tã
hã pæni za'åtå na 're ta'a mono wa, ma tô 're âpré. 'Re âpré mono
wamhã, 'ri u ma tô 're praba, â hã. Rowa'u'u za'åne hã ma tô duré
're pusi, 'ri uwaibaba. Tawamhã 'ri hã ma tô 'marõwæ, awa'awi.
Tane duré, ã hã te ærotizé hã ni'wam noræ hã tipo're na te te 're
wapari za'ra mono nherå, te te 're 'madâ'â za'ra mono õ wamhã, ta
noræ si te za si'uihâ na 're sisimini za'ra, 'Re æhâimana u'âsi mono
'rata za 're ædahâimana u'âsi za'ra mono zé hã.

28 Tawamhã Zezusi hã ãne na te te dama rowasu'u parimhã, ma tô
ãma tatob'uzu za'ra ni, te te dama ærowahutuzém na hã. 29 'Re æhâimana
u'âsi mono nhimiroti 'rata na rob'ui'éré na dama rowahutu'wa noræ,
simirowasu'u wapure na te te dama 're ærowahutu za'ra mono ne, te te
dama 're rowahutu mono õ di, Zezusi hã. Simirowahutu pire uptabi
na ma tô te te dama 're rowasu'u. Taha wa, ma ãma tatob'uzu za'ra ni,
dama æwaihu'u'õ hã te te dama wasu'u wa.

Aibâ æ'wa're ré hã Zezusi te te æpesezé wasu'u
Marcusi 1.40-45; Rucasi 5.12-16

8 1 Tawamhã Zezusi hã ma tô åtå 'rãihâ hawi si'ra. Te te si'rai
wamhã, da'ahâ uptabi na ma tô æsarina ai'aba'ré ni. 2 Tawamhã

aibâ æ'wa're ré hã ma tô ætåme wi. Ætåme wisi wamhã, ma tô hi'rãtitõ
nhamra, æpapara. Te tãma tinha:

— Apito, ðma aiwaihu'u pese di, asimipese waihu'u pese na. Taha
wa, asima ðwå wamhã, te za ðpe.

3 Tawamhã Zezusi ma tô tinhib'rada hã wahutu, te te ãma upi da.
Te te upi wamhã, te tãma tinha:

— Tane tô. Wa tô ðsima aiwå, te aipese da. Tâibâ oto aihâzé hã.
Tawamhã awa'awi ma æ'wa're hã tãma apa.
4 Tawamhã Zezusi hã te tãma tinha, ãne:
— Ðwapari pese, asina. Ni'wai ma, asina ðwasu'u õ di za, te

aipesezém na hã. Sasedoti u si te za aimo, aihâiba wå zô te te aihâiba
'madâ'â da. Taha parip si, te za tãma asõpru 'Re æhâimana u'âsi mono
ma, Mozésihi nhimiroti zarina, aipesezém na da te ãma aiwaihu'u
za'ra da, sena na. — Ãne te Zezusi hã tãma roti, aibâ te te æpese ma.

Da'wapéi'wa noræ wada'uri'wai ma romhuri'wa,
Zezusi te te æpesezé wasu'u

Rucasi 7.1-10

5 Tawamhã Zezusi hã Capana'u na 'ri nho'õmo nhisi u ma tô wi.
Wisi wamhã, ma tô aibâ sõpåtå, romanu hã. Ta hã da'wapéi'wa noræ
wada'uri'wa. Tawamhã, te te sõpåtå wamhã, ma tô aibâ hã tãma
ti'ru Zezusihi ma, tãma æromhuri'wa hã te te tãma pese da. 6 Ãne te
tãma tinha:

— Apito, ðma romhuri'wa hã ðnhorõwa ãma te nomro. Hâzé
uptabi di. Hâzé uptabi wa, sirési waihu'u õ di, hâzé za'åtå wa.

7 Tawamhã Zezusi hã te asa tãma tinha:
— Wa za ãma mo tô, te pese da.
8 Tawamhã romanu hã te duré tãma tinha, da'wapéi'wa noræ

wada'uri'wa hã:
— Tô'ã, apito. Wa hã aima ðwapure di, ðnhorõwa u asébré da hã.

Ma'ãpé, taré ã hawi pese aimreme na, séptâ'â da. Tawamhã te za
tãma tirowå, ðma romhuri'wai ma. 9 Wa hã da'wapéi'wa noræ
wada'uri'wa zapari romhuri'wa. Ðzapari te duré 're hâimana za'ra,
da'wapéi'wa noræ hã. Nimomo te 'mazatõræ wamhã, te za 'maimo.
Duré sô ð'maihârâ wamhã, te za we 'maimo, ðtåme. Duré ðma
romhuri'wai ma, maræ hã te 'rui wamhã, te za 'manha awa'awi,
ðzadawa para. — Ãne te siwasu'u, Zezusihi ma.

10 Tawamhã Zezusi hã ãne hã te te wapari wamhã, ma tô ãma
titob'uzu, æsiwasu'uzém na. Taha wa, æsarina ædasi'aba'ré noræ ma,
ma tô nharæ za'ra:

— Tô sena wa aima waihu'u za'ra wa'wa. Ã hã te te sina
ð'umnhasizém na hã niwa te æ'madâ'â õ, Izarazéhé nhihudu noræ
nhipti'ai ãma hã. Ta noræ hã te te ãma siwi wabzu õ di, te te sina
ð'umnhasizém na hã. 11 Ãne, wa za duré aima waihu'u za'ra wa'wa.
Da'ahâ uptabi na te za 're dasihutu, bâtâ pusizém hawi, duré bâtâ
zasizém hawi, 'Re æhâimana u'âsi mono u, æsiré 're dasaihuri mono
da, da'ãma 're æsib'a'uwå mono zéb ãma. Abra'ãhã siré te za 're
dasi'ubumro, duré Izatihi siré, duré Zacoho siré. 12 Tane nherå,
ni'wam noræ hã 'Re æhâimana u'âsi mono, ãma 're sib'a'uwå za'ra
mono da nherå, æsiré 're si'ubumroi mono da nherå, te za sãmra
sisiti, robra si 're æsa'wari mono u. Tame te za sina 're 'ry'ry. Te za
duré 're 'wasitete za'ra, te te 're robzépata za'åtå za'ra mono wa. — Ãne
ma tô Zezusi hã dama rowasu'u.

13 Tawamhã te duré da'wapéi'wa noræ wada'uri'wai ma tinha:
— Mo oto aimoræ apâ, asõrõwa u. Asina ð'umnhasizéb zarina, wa

za aipawapto.
Tawamhã ãne te te tãma nharæ wi, ma tô tipese, romanuhu ma,

romhuri'wa hã.

Da'ahâ uptabi na, Zezusi te te æda'apesezé wasu'u
Marcusi 1.29-34; Rucasi 4.38-41

14 Tawamhã Zezusi hã Pedruhu nhorõwa u ma tô mo. Moræ
wamhã, æmaprewa ma tô sabu. Hâzé ré, te nomro waptâ wa, wa'ro
na. 15 Tawamhã ma tô sib'rata upi, Zezusi hã. Te te sib'rata upi
wamhã, ma tô tiwahâ. Tawamhã ma tô wahudu, pi'õ hã. Wahutu
wamhã, ma tô æsa hã tãma tisõ Zezusihi ma, sa da.

16 Tawamhã bâdâ sébrézéb u, ma tô wa'uburé ré 're ædanomro
mono hã da te simro, Zezusihi u, ahâ uptabi na. Tawamhã misi si te
nasi dama azatõ wa'uburé hã, misi haré timreme na si. Uburé æhâzé
ré noræ zama te apese duré. 17 Ãne ma tô Zezusi hã te te 're
da'apawapto, Iza'iza hã duréihã te te ãma ærob'ui'érézéb zarina te te
sina uwaimrami da. Ãne Iza'izaha nhimi'ui'éré hã:

“Wahâzé mono bâ, ma tô te te wawi 're awaibu.”
Ãne duréihã 'Re æhâimana u'âsi mono zadawa wasu'u 'rata 'wa
nhimi'ui'éré hã, Zezusihi ãma hã.

Aibâ noræ hã Zezusihi siré æneb zahuré zé wasu'u
Rucasi 9.57-62

18 Tawamhã Zezusi hã da'ahâ uptabi na da te dasiwi æ'uiræ za'ra noræ
hã ma tô 'madâ'â za'ra. Te te da'ab'madâ'â wamhã, ma tô tisiré 're
ænomro mono noræ ma rob'ru za'ra, æsõ'u na te te sapræ za'ra da, zara u.
19 Tawamhã 'Re æhâimana u'âsi mono nhimiroti na rowahutu'wa hã
ma tô ætåme wi, Zezusihi u. Ãne te tãma tinha:

— Rowahutu'wa, ãhãna wa ðsima aiwå, asiré 're ðmoræ da oto,
daro mono bâ.

20 Tawamhã Zezusi te asa tãma tinha:
— Wapsã wawåre hã ab're 're, æsõrõwa hã. Duré si noræ hã tizasi

te te sima 're 'manharæ za'ra, tinhorõwa da hã. Tazahã, wa hã ti'ai
ãma dasiré ðpodo hã ðnhorõwa õ di, ãma 're ðwa'utu mono zéb da
hã. Hâiwi si wa datåme 're moræ u'â.

21 Tawamhã Zezusi ma tô duré aibâ hâiba amo 'mahâ, æsarina 're
æmoræ hã, æsiré 're moræ u'âsi da oto. Tawamhã aibâ hã te asa tãma
tinha:

— Apito, a'â apâ ðmoræ, ðmama hã ðwi dâ'â wa, ðsisa'u te ãma ti'a
da. — Ãne te sina 'mahâ.

22 Tane nherå, te Zezusi hã tãma tinha, asa:
— Õne haré te za ðsiré 're aimo oto. Ædâ'â noræ hã te za tisiré ædâ'â

noræ ãma te te 're ti'a za'ra.

Zezusi hã rowa'u'u za'åtå ma, te te ænharæzé wasu'u
Marcusi 4.35-41; Rucasi 8.22-25

23 Tawamhã Zezusi hã ma tô ãzé, uba're 're. Æsiré 're ænomro
mono noræ zama ma æsiré asisi, æsiré si'aba'ré da. 24 Tawamhã
uba're na si'aba'réi ré, ma tô rowa'u'u za'åne hã tiwi tiwatobro
za'ra. Â sisasi hã te te æré wabzuri za'ra, uba're hã. Tane nherå,
Zezusi te nhono. 25 Tawamhã æsiré 're ænomro mono noræ hã ma tô
ætåme sina roptob za'ra, te te siwi utu da. Tawamhã ãne te 'mahârâ
za'ra:

— Wanhib'apito, ma'ãpé wanho'reptu za'ra na. Wa za ai'utõræ ni.

26 Tawamhã Zezusi hã te tãma nharæ za'ra:
— E maræ da, ma aipahi za'ra wa'wa. E ð'umnhasi za'ra wa'aba ãna.
Tawamhã ma tô wahudu, Zezusi hã. Wahutu wamhã, ma tô

rowa'u'u ma tinha, te te sazâri da, â sisasisi ma zama. Tawamhã ma tô
sazâ, rowa'u hã. Ma tô duré ti'âtu. 27 Tawamhã ma tô ãma titob'uzu
za'ra, æsiré 're ænomro mono noræ hã. Ãne te sima nharæ za'ra:

— Pra, e niha æwaihu'u pe, õ hã. Æsadawa hawi ma rowa'u hã
sazâ, â sisasisi zama. — Ãne te sima rowasu'u za'ra, æsiré 're ænomro
mono noræ hã.

Zezusi hã aibâ noræ, wa'uburé ré 're æneb zahuré te te æpese
zahuré zé wasu'u

Marcusi 5.1-20; Rucasi 8.26-39

28 Tawamhã Zezusi hã ma tô mo, Dadara na danhipti'a nho'õmo
nhisi u, Darireza na æsõ'u nhisi zara u. Tame ma tô aibâ noræ hã
sõpåtå zahuré, wa'uburé ré 're æneb zahuré hã. Adâ'â 'ru hawi, ma
we sina uzusi zahuré, åtå zahâpâ ab're sirõmo 're, 're æsimasisi u'âsi
zahuré mono zém hawi. Ta noræ hã æsipãræ su'u zahuré, duré
simimnhasi zahuré di. Taha wa, 're æhâimana zahuré mono zé
wa'wai baba 're danomro waihu'u mono õ di. 29 Tawamhã rosa'rese
õ ré, ma tô sa'åtå 'mahârâ zahuré Zezusi hã, ãne:

— 'Re æhâimana u'âsi mono 'ra, e maræ wa'ãma 'manharæ da, te we
aimo, wawa'wai baba. E ropsi'utõræzé wana wa'ahâri da, te we aimo,
wa te robzépata da.

30 Tawamhã romhâ prã na te uhâbâ hã tisa hã te te 're huri, ahâ
na. 31 Tawamhã wa'uburé noræ hã aibâ noræ på'å 're, 're æhâimana
za'ra mono hã te sa'åtå sina 'mahârâ za'ra:

— Nimomo wazatõræ za'ra da wamhã, ma'ãpé uhâbâ noræ u
wazatõræ za'ra na, æhâiba 're, 're wahâimana za'ra mono da.

32 Tawamhã Zezusi hã ma tô õne haré tãma rob'ru za'ra:
— Mo oto ai'aba'réi wa'aba.
Tawamhã uhâbâ hâiba 're ma tô sisisi, wa'uburé noræ hã. Taha

wa, te sa'åtå sisa're, uhâbâ noræ hã, æ'rãsipra u. Âi ba ma tô rere.
Taha wa, ma ai'utõ, â na uburé.

33 Tawamhã uhâbâ 'madâ'â'wa noræ hã ma tô æsiti sisa're. 'Ri
nho'õmo u ma tô sisa're. Tame ma tô uburé dama rowasu'u za'ra,
aibâ noræ ma, niha æromhâimana zahuré zém na hã, wa'uburé ré 're
æneb zahuré ma. 34 Tawamhã 'ri nho'õmo ãma 're ædasi'ubumroi mono
noræ hã ma tô aihæni tawairébé ni, Zezusi hã da te dasina uzusi za'ra
da. Tawamhã ma tô sãmri za'ra ni. Da te dasiwi sãmri wamhã, ma
tô tãma rob'ru za'ra ni:

— Ma'ãpé, warom nhiti aimoræ, nimomo. — Ãne te dasiwi satõræ
ni, Zezusi hã.

Æmoræ'õ, Zezusi te te æwahutuzé wasu'u
Marcusi 2.1-12; Rucasi 5.17-26

9 1 Tawamhã Zezusi hã ma tô uba're 're ãzé, zara u te te sapræ da.
Te te sapræ wamhã, ma tô 'ri nho'õmo u wi, tirob u. 2 Tamomo

ma tô ni'wam noræ hã we siwi ti'â, æmoræ'õ hã æsimiwaptâ ré. Æmoræ'õ
hã za te te æpese na ma tô ãma umnhasi za'ra, Zezusi hã. Tawamhã
Zezusi hã taha na ma tô sina simirosa'rata waihu'u za'ra, aibâ noræ
hã. Taha wa, te æmoræ'õ ma tinha:

— Ðsiwadi, aiwi robzei'õ tõ. Aiwasédé hã 're æ'ab'manharæ wasété
mono zé hã te ai'ãma 're ab'madâ'â mono õ di za oto. — Ãne te
tãma tinha.

3 Tawamhã ni'wam noræ hã 'Re æhâimana u'âsi mono nhimiroti
'rata na rob'ui'éré na dama rowahutu'wa noræ hã ma tô 'râwi sima
rowasu'u za'ra, ãne:

— Õ hã te 'Re æhâimana u'âsi mono ãma wasété.
4 Tane nherå, Zezusi hã ma tô sina waihu'u, æsimirosa'rata za'ra

hã. Taha wa, te tãma nharæ za'ra:
— E maræ da, ma tô ãne ð'ãma ærosa'rata wasété za'ra wa'wa. 5 Wa

hã dawasédé hã te dama 're æ'apari waihu'u pese mono zém na hã,
sena na ðwaihu'u za'ra wa'aba da hã, e niha te za æwaihu'u za'ra
wa'wa. Aibâ ma, wa tô tinha: “Aiwasédé hã 're æ'ab'manharæ mono
zé hã te ai'ãma 're ab'madâ'â mono õ di za oto.” Ãne na si ðmreme
wamhã, aima pibu prã za'ra wa'aba di. Ã hã æmoræ'õ hã wahutu da,
duré oto moræ da, te tãma nharæ wapsi, te za æwaihu'u za'ra wa'wa,
ðwaihu'u pese na sena na ðwaihu'u pese za'ra wa'aba da oto. Taha
wapsi, aima pibu pese za'ra wa'aba di za. 6 Ti'ai ãma dasiré ðpodo
hã ðma waihu'u pese di, dawasédé te dama 're æ'apari mono da hã,
'Re æhâimana u'âsi mono zadawa para. Ãne na asiwi ðwaihu'u za'ra
wa'aba da, wa za æhi'ré ma tinha, wahutu da.

Tawamhã æmoræ'õ ma, te tinha Zezusi hã:
— Ma'ãpé, aiwahutu. Asa'warizé hã âri, asõrõwa u aimoræ da oto.
7 Tawamhã awa'awi ma tô wahudu aibâ hã, tinhorõwa u moræ da.

8 Tawamhã ãne hã da te 'madâ'â za'ra wamhã, ma tô tãma tapå'åwara
za'ra ni, dama sa'rese õ wa. Ma tô duré 'Re æhâimana u'âsi mono ãma
tawata za'ra ni, tiwaihu'u pe hã te te dama 're anhomri mono wa.

Mateusihi zô Zezusi, sisarina æhârâzé wasu'u
Marcusi 2.13-17; Rucasi 5.27-32

9 Tawamhã Zezusi hã ma tô mo, dahawi. Moræ ré, ma tô ðsã,
danhib'apito ma, rob'uiprazé ubumroi'wa hã, Mateusi na ðnhisi hã.
Ðnhimiromhurizéb ãma wa nhamra, rob'uiprazé te dawi 're
æ'a'ubumroi mono zéb ãma. Tawamhã Zezusi hã te ð'mahâ:

— We aimoræ, ðsiré 're aimoræ da oto.

Tawamhã awa'awi wa tô wahudu, æsiré 're ðmoræ da oto.
10 Tawamhã barana wa oto wasiré wasaihuri ni Zezusi noræ hã,
æsiré 're æwanomro mono noræ me. Ðnhorõwa ãma wa wasaihuri ni.
Wasaihuri ré, ma tô rob'uiprazé ubumroi'wa noræ hã ætåme asisi 'ri
para u, ahâ na, æsiré saihuri da. Ni'wam noræ hã zudezu nherå,
parisezu noræ nhimiroti zarina 're æhâimana za'ra mono õ noræ zama
ma tô duré ætåme aihutu, Zezusihi u. 11 Tawamhã parisezu noræ hã
ãne hã te te 'madâ'â za'ra wamhã, ma tô Zezusihi siré 're æwanomro
mono noræ hã wazadanharæ za'ra, ãne:

— E niha bâ, te asib'apito za'ra wa'wa hã rob'uiprazé ubumroi'wa
noræ siré tisa, dawasété na 're ædahâimana za'ra mono noræ siré zama.

12 Tawamhã Zezusi hã te te sina wapari za'ra wa, ma tô tãma
nharæ za'ra, ãne:

— Hâzé ãna 're ænomro mono noræ zô, dawede'wa hã 're siwasutu
za'ra mono õ di, te te 're wede za'ra mono da. Æhâzé ré noræ zô si te za
're siwasutu za'ra, te te 're pese za'ra mono da. 13 Duréihã ma tô 'Re
æhâimana u'âsi mono zadawa wasu'u'wa hã ãne na rob'ui'éré, 'Re
æhâimana u'âsi mono mreme na: “Asimizama hã ðma 're æzata za'ra
wa'aba mono zô hã, sô 're ðnhimipari mono õ di oto. Asimizawi pese
zarina, da'ãma 're aiwamri za'ra wa'aba mono da si, wa ðsima te 're
aiwå za'ra wa'wa oto.” Ãne duréihã 'Re æhâimana u'âsi mono mreme
na rob'ui'éré hã sô sabu za'ra wa'aba æbaihâ hã, waihu'u pese za'ra
wa'aba da. Dawå na 're ædanomro mono noræ zô ðsitåme 're ðhârâ
mono da, we ðmoræ õ di. Dawasété na 're ædanomro mono noræ zô si
're ðhârâ mono da, wa wei mo.

Dasai ãna bâtâ na a'â 're ædahâimana za'ra mono zé wasu'u
Marcusi 2.18-22; Rucasi 5.33-39

14 Tawamhã Zuwã Batitaha siré 're ænomro mono noræ hã ma tô
Zezusihi u ai'aba'ré. Tawamhã ãne te siwi sadanha:

— Wa noræ hã, duré parisezu noræ hã 'Re æhâimana u'âsi mono
ma, 're wamreme zusi mono da hã, wasai ãna wa a'â 're wahâimana
za'ra, bâtâ na. E maræ wa, sai ãna a'â 're hâimana za'ra mono õ di
bété, asiré 're ænomro mono noræ hã.

15 Taha wa, te Zezusi hã asa tãma nharæ za'ra:
— Aibâ hã æmrozéb u, sô æhârâ za'ra noræ hã sihutu wamhã, e

aibâ æmro da hã æsiré sãmra za'ra ré, te za robzei'õ na tihâimana
za'ra, ta noræ hã. Mare di. Ãnei õ di. Niwapsi te za bâdâ hã æwa
waptãrã, aibâ æmro da hã æsiwadi noræ wa'wa hawi, da te tiwi æ'âri
za'ra zéb da hã. Tawapsi te za tô sai ãna 're si'ubumro, robzei'õ na.

16 — Duré da'uza hã hâ'ratare wamhã, te za hâihata. E tawamhã
æhâté hânhihâri na te za hâiwa'aba ni. Mare di. Æhâté hânhihâri na
da te hâiwa'aba wamhã, da te æré hâ'upsõi wamhã, te za tihâzahutu,

æhâiwa'abazé hã. Tawamhã te za oto hâsisinaræ pese, da'uza 'rada
hã. 17 Duré e romhâ 'manharæ 'rata 're, te za uwa 'rãi wa'u æsé hã da
te 're sé, wa'ui ware õ ré. Mare di. Wa'ui ware õ ré, da te 're séme
mono wamhã, oto wa'ui ware wamhã, te za romhâ 'manharæ 'ratare
hã sina wazu. Tawamhã uwa 'rãi wa'u æsé hã te za asa'wa. Romhâ
'manharæ hã te za duré hâihaiwamna. Ætép si'uiwa na si, te za da te
're sé, dawi 're sisa'wari za'ra mono tõ da, rob'rãi wa'u zé té hã.
Tawapsi, romhâ 'manharæ hã dawi 're hâsiwamnaræ za'ra mono õ di
za duré. — Ãne ma tô Zezusi hã ãma romnhimiré'é, uwa 'ru 'rãi
wa'u æsé, da te 're æséme mono zém na hã.

Zezusi hã pi'õ noræ te te æpese zahuré zé wasu'u, azarutu me
Marcusi 5.21-43; Rucasi 8.40-56

18 Tawamhã Zezusi hã te te dama rowasu'u ré, ma tô aibâ hã
ætåme wi, dama roti'wa hã. Ætåme wisi wamhã, ma tô hi'rãtitõ
æpapara nhamra. Tawamhã te tãma tinha, ãne:

— Ð'ra hã azarudu hã ma tô ðwi dârâ, ãhãna si. Tane nherå,
ma'ãpé ãma ðme aimoræ, asib'rada ãma hiri da, hâiwa'utu da, ðma
're moræ da apâ.

19 Tawamhã Zezusi hã ma tô wahudu. Wahutu wamhã, ma tô
æsiré mo. Æsiré 're æwanomro mono noræ zama, wa æsiré ai'aba'ré ni.

20 Tawamhã moræ ré, te pi'õ hã we æsarina mo, æbabarãi hawi. Pi'õ
hã æhâzé te te æsazâri'õ, 12 na ma tô ãma tiwahu, æhâzé te te 're
'manharæ mono ré hã. We æsarina moræ wamhã, ma tô æ'uza
hânhisudu hã upi. 21 Ta hã ma tô ãne sima rosa'rata: “Æ'uza si te
tiwi upi nherå, wa za séptârâ.” Ãne te sima rosa'rata, pi'õ hã.

22 Tawamhã pi'õ, æ'uza te te upi wamhã, ma tô Zezusi hã sô
aipi'ra. Sipi'rai wamhã, ma tô pi'õ hã tisã. Ãne te tãma tinha:

— Ðsiwadi, aiwi robzei'õ tõ. Za te aipesezém na, ð'umnhasi zarina
ma tô aihâzé hã aima apa.

Tawamhã awa'awi ma tô pi'õ hã séptârâ.
23 Taha pari, te mo Zezusi hã, dama roti'wa nhorõwa u. Moræ

wamhã, rowamreme'wa noræ hã ma tô sõpåtå za'ra, adâ'â ãma
simnhihãsi ré. Da'ahâ na ma tô da'anhopåtå, ãma æda'ry'ry noræ hã.
24 Tawamhã ãne te dama tinha:

— Mo oto aiwairébé aba. Azarudu hã dâ'â õ di. Taré te nhono.
Tawamhã ma tô ãma tawa'å za'ra ni, dâ'â uptabi nherå, taré æsõtõ

na te te waihu'u wa, Zezusi hã. 25 Tawamhã rob u ma tô tawairébé
ni. Dawairébé wi, ma tô Zezusi hã ãzé 'ri 're wa'wa u, azarudu
ænomrozéb u. Tawamhã awa'awi ma tô pa'â. Te te pa'âri wamhã,
ma tô awa'awi wahudu, azarudu hã. 26 Tawamhã æwasu'u hã ma tô
te te ropé daro mono bâ, Darireza na danhipti'a nho'õmo nhisi
'remhã.

Ætob'a noræ, Zezusi te te æpese zahuré zé wasu'u
27 Tawamhã 'ri para hawi watobro wamhã, moræ ré, ma tô aibâ

noræ hã æsarina tineb zahuré, ætob'a zahuré hã. Tawamhã te 'mahârâ
zahuré, ãne:

— Dawihi nhihudu, ma'ãpé wa'ãma aipå'åzé na.
28 Tawamhã 'ri para u ma tô ãzé, Zezusi hã. Sébré wi, ma tô

ætob'a noræ hã ætåme aimasisi zahuré. Tawamhã Zezusi hã te
sadanharæ zahuré:

— E te asina ð'umnhasi 'wa, te ato pese aba da hã.
Tawamhã asa te tãma nharæ zahuré:
— Æhe, wa tô wasina ai'umnhasi ni, apito.
29 Tawamhã Zezusi hã ma tô tõmo upi zahuré. Te duré tãma

nharæ zahuré:
— Asina ð'umnhasi aba zéb zarina, wa za tô ato pese 'wa.
30 Tawamhã ma tô oto tito pese zahuré, aibâ noræ hã. Ma tô duré

sadawa uwati zahuré, ãne:
— Te aima æ'manharæ wå wa'aba zém na, dama ðwasu'u wa'aba õ

di za. Tô'ã. — Ãne te sina sadawa uwati zahuré.
31 Tane nherå, oto neb zahuré wamhã, ma tô tisiwasu'u na te te

ropé zahuré ropâ, Zezusi te te æpese zahuré zém na.

Æmreme'õ, Zezusi te te æpesezé wasu'u
32 Tawamhã Zezusi te te æto pese zahuré neb za'u si, ma tô aibâ

hã we ætåme dasiwi saprõni ni Zezusihi u, wa'uburé ré wa, mreme'õ
u'âsi 're æhâimana mono hã. 33 Tawamhã Zezusi hã ma tô wa'uburé
ma rob'ru, æhawi watobro da, æsiti. Te te tãma rob'rui wi, ma tô aibâ
hã mreme watobro. Taha wa, ma ãma tatob'uzu za'ra ni. Te duré
dasima nharæ za'ra ni, ãne:

— Niwa, wa te æ'madâ'â za'ra õ, ãne hã, Izarazéhé nhihudu noræ
nhipti'ai 'remhã.

34 Tane nherå, ma tô parisezu noræ hã taré æwasédé hã ãma hiri
za'ra, ãne:

— Wa'uburé noræ nhib'apito zadawa para, te õ hã wa'uburé hã te
te dama 're anhamra, Satanasihi zadawa para. — Ãne ma tô
parisezu noræ hã siwi wå'õ, Zezusi hã.

Zezusi hã da'ãma æsiwamrizé wasu'u
35 Tawamhã Zezusi hã ma tô datåme 're mo, 'ri wa'õtõ mono bâ,

te te dama 're rowahutu mono da, zudezu noræ te, rowahutuzé mono
bâ. 'Re æhâimana u'âsi mono, da'ãma 're æsib'a'uwå mono zé wasu'u
na te te dama 're rowasu'u, æwasu'uwå na. Dahâzé mono bâ ma tô duré
da'apese. Hâzé u'âsi wa, sib'uware na 're ænomro mono noræ zama te
apese, Zezusi hã. 36 Tawamhã da'ahâ uptabi na te te da'ab'madâ'â

wamhã, ma tô Zezusi hã da'ãma aiwamri tipå'å na, pone'årebâ
'madâ'â ãna 're ænomro mono ne, robzei ãna 're dahâimana za'ra
mono wa, 're dasipawapto waihu'u za'ra mono õ wa. 37 Tawamhã
æsiré 're æwanomro mono noræ ma, te tinha, ãne:

— Amnho hã sa'åtå uptabi di, da te 're æ'ubumroi mono da hã. Tane
nherå, sada hã da'umrore di, æ'ubumroi'wa da hã. 38 Taha wa, ma'ãpé
tiwi 're rowaptårå u'âsi za'ra wa'aba mono, rob're tede'wai wi,
romhuri'wa da hã we te te da'azatõræ da da'ahâ na, rob're hã te te 're
ubumro za'ra mono da. — Ãne ma tô Zezusi hã da'ãma romnhimiré'é.

Zezusi hã tisiré 're ænomro mono noræ te te æsatõræ za'ra zé
wasu'u, daro mono bâ

Marcusi 3.13-19; Rucasi 6.12-16

10 1 Tawamhã Zezusi hã ma tô sitåme wazô hâ, æsiré 're
æwanomro mono noræ zô, 12 na wahâiba noræ zô. Wazô hârâ

za'ra wamhã, ma tô wama pisutu za'ra, æwaihu'u pese zarina æsadawa
para, wa'uburé noræ te te 're ædawamnaræ za'ra mono hã wa te dama 're
sãmra za'ra mono da. Duré æhâzé ré noræ hã dahâzé mono bâ æsadawa
para, wa te 're dapese za'ra mono da, ma tô duré wama pisutu za'ra,
duré hâzé u'âsi 're hâimana za'ra mono wa, 're æsib'uwa pese za'ra
mono noræ zama. 2 Zezusi hã daro mono bâ te za oto wazatõræ za'ra,
æsiré 're æwanomro mono noræ hã, æsadawa para wa te dama 're sadawa
wasu'u za'ra mono da. Tizadawa wasu'u'wa na, ma tô wanhisi za'ra
oto, Zezusi hã. Wanhisi za'ra hã, ãne: Sima na æsisi hã. Taha nhisi amo
hã Pedru. Duré æno nhisi hã Ãdéré na æsisi hã. Duré Ti'adu, duré
Ti'aduhu no, Zuwã. Ta noræ hã Zebedehe 'ra noræ. 3-4 Duré Piripi, duré
Batoromezu, duré Tome, duré wa hã Mateusi. Wa hã rob'uiprazé
ubumroi'wa aré. Duré Ti'adu, Apezuhu 'ra hã. Duré Tadezu, duré Sima
aimawi hã. Ta hã ma tô aré dame 're hâimana, romanu noræ zada,
tirom hawi apâ te te 're satõræ za'ra mono da. Duré Zudasi Icarizoti,
Zezusi hã te te dama æhâiba nhomri da hã.

5 Tawamhã Zezusi hã te te wazatõræ za'ra da, ma tô ãne wama
roti za'ra, 12 na wahâiba noræ ma hã:

— Zudezu'õ noræ nhipti'ai u 're anomro aba mono õ di za. Duré
samaritanu noræ nhipti'ai u 'ri nho'õmo mono bâ, 're asisisi aba
mono õ di za. 6 Izarazéhé nhihudu noræ u si te za 're anomro aba
mo, pone'årebâ 'madâ'â ãna, siwa'ru 're ænomro mono ne, 're
ædahâimana za'ra mono noræ u si. 7 Ãne te za dama 're ærowahutu
za'ra wa'aba mo: “'Re æhâimana u'âsi mono, da'ãma 're æsib'a'uwå
mono zéb u hã romhuture di oto.” 8 Æhâzé ré noræ hã te za duré 're
æpese za'ra wa'aba mo. 'Re dadâ'â za'ra mono nherå, te za duré 're
ædahâiwa'utu za'ra wa'aba mo. Æ'wa're ré noræ zama te za 're æpese
za'ra wa'aba mo. Wa'uburé hã te za dama 're æsãmra za'ra wa'aba

mo. Wa'âbâ ãna wa tô ðwaihu'u pe hã aima sõmri za'ra wa'wa. Taha
wa, wa'âbâ ãna te za ãne uburé dama ãma 're æ'uwaimrami wå za'ra
wa'aba mo. 9 Rob'uiprazé æsapotore hã asiré 're 'wasari aba mono õ di
za, åtå'ubuzi pré oru hã duré åtå'ubuzi'a prata zama. 10 Dama
romhuri'wai ma, te za dasa hã da te tãma 're sõmri za'ra, tiwi sô robaba
wa. Taha wa, nimomo 're anomro aba mono wamhã, romramizé hã
asiré 're 'wasari aba mono õ di za. Duré ai'uza misire ré si te za 're
anomro aba mo. Aipara'uza misire ré si te za duré 're anomro aba mo.
Wedehu hã asiwazusizé hã misire te za duré asiré 're æ'wasari aba mo.

11 — Nimomo daza'rui u 're anomro aba mono wamhã, asô 're
ætob'uzu za'ra wa'aba mono noræ u si te za 're asisisi aba mo.
Tawamhã tame te za æsiré 're aihâimana za'ra wa'aba mo, 'ri
tede'wa siré, nimomo 're anomro aba mono zéb u hã. 12 Danhorõwa
u 're asisisi aba mono wamhã, ãne te za 're ædazawi za'ra wa'aba
mo: “Rowå na 're aihâimana za'ra wa'aba mono.” Ãne te za 're
ædazawi za'ra wa'aba mo. 13 Tawamhã danhorõwa u 're aihutu aba
mono wi, da te 're ai'mazasi wå za'ra wa'aba mono wamhã, 're æsawi
za'ra wa'aba mono zéb zarina, te za rowå na 're hâimana za'ra, 'ri
tede'wa noræ hã. Duré da te 're ai'mazasi wå za'ra wa'aba mono õ
wamhã, rowå na 're hâimana za'ra mono õ di za, 'ri tede'wa noræ hã.
14 Duré nimomo darob u 're aihutu aba mono wamhã, asô 're
datob'uzu za'ra wa'aba mono õ wamhã, da te 're aiwapari ze za'ra
wa'aba mono õ wamhã, ta hawi te za 're aiwairébé aba mo. 'Re
anomro aba mono zéb u, te za asisa'u aipara zapru hã 're ætata'a
za'ra wa'aba mo, ti'ai u 're rere'e mono da, dapo're õ na 're danomro
mono wa, 'râwi 're dasisãmri za'ra mono da. 15 Tô sena, wa aima
waihu'u za'ra wa'wa. Niwapsi 'Re æhâimana u'âsi mono, da'ãma
æsipo'ozéb ãma hã Sodoma ãma duré Domora ãma 're ædahâimana
wasété uptabi za'ra mono noræ ma, te te ærob'manharæ pipa zém
nhipai u, te za asô 're ætob'uzu za'ra wa'aba mono õ noræ hã te te
tãma 're arob'manharæ za'åtå. — Ãne ma tô Zezusi hã wama
waihu'u za'ra, æsiré 're æwanomro mono noræ ma.

Zezusi te te æsatõræ za'ra ma, za da te tãma 're ærob'manharæ
wasété za'ra mono zé wasu'u
Marcusi 13.9-13; Rucasi 21.12-19

16 Tawamhã Zezusi te duré wama rowasu'u za'ra, æsiré 're æwanomro
mono noræ ma:

— Ma'ãpé ðwapari pese za'ra wa'aba. Pone'årebâire, robzahi
wa'wa u 're æsisisi mono ne, wa za datåme asatõræ za'ra wa'wa. Taha
wa, te za asimiza'rese 're anomro aba mo, wahi ne. Duré utu'u, maræ
æwasédé hã te te 're æ'manharæ za'ra mono õ ne, te za 're anomro wå
wa'aba mo. 17 Taha wa, te za 're asipibui pese za'ra wa'aba mo,

dawi. Ãté ni'wam noræ hã te za te te sima 're aiwå za'ra wa'wa, te te
're aiwaibui wa'aba mono da, zudezu noræ ma roti'wa noræ u, te te
're asimroi wa'aba mono da. Tawamhã ta noræ hã te te siwi 're
aiwå'õ za'ra wa'aba mono zéb zarina, te za duré æsimirowahutuzéb
ãma da te 're ai'maipré'é 'wa, romhâ nhorõ 'manharæ na. 18 Duré
ð'ãma si 're anomro aba mono wa, te za dama æpire noræ u da te 're
asimroi wa'wa, zudezu'õ noræ nhib'apito noræ u, te te 're aiwaihu'u
za'ra wa'aba mono zéb zarina, te te siwi 're aiwå'õ za'ra wa'aba
mono da. Taha ré, æsõ're 're aimasa aba mono ré, te za ðwasu'uwå
na tãma 're ærowasu'u za'ra wa'aba mo, æsib'a'uwå noræ ma zama.
19 Tawamhã dama æpire noræ u, da te 're asimroi wa'aba mono
wamhã, asimirosa'rata na asisõwa asina 're aihâtâ'â za'ra wa'aba
mono õ di za, niha tãma 're asiwasu'u za'ra wa'aba mono zém na da
hã. Da te aima 're æropipa za'ra wa'aba mono zéb u, da te 're asimroi
wa'aba mono wamhã, 'Re æhâimana u'âsi mono te za te te aima 're
sõmri za'ra wa'wa, niha tãma 're asiwasu'u za'ra wa'aba mono zéb
da hã. 20 Tãma 're asiwasu'u za'ra wa'aba mono wamhã, asi'uihâ na
asimirosa'rata na tãma 're aimreme zusi aba mono õ di za. 'Re
æhâimana u'âsi mono, Tipå'åzani na te te aima 're æwaihu'u za'ra
wa'aba mono zéb zarina si, te za tãma 're asiwasu'u za'ra wa'aba
mo, danhib'apito noræ ma.

21 — Da te 're ðzaze za'ra mono 'ru te, te za dasisãnawãi uptabi
nherå, da te dasima 're dahâiba nhomri za'ra, da te 're danhimroi
mono da. Damama noræ hã te za ti'ra ma, ãne te te tãma 're
rob'manharæ wasété za'ra, 'râwim nherå. Duré da'ra noræ hã timama
uptabi da nherå, te za sada 're hâimana za'ra, te te dama 're hâiba
nhomri za'ra mono da, da te 're simroi mono da, æna me. 22 Uburé
te za da te 're ai'ruiwapari za'ra wa'wa, ðzazei'wa 're anomro aba
mono wa. Tane nherå, asiptete sina õne haré ð'ãma 're anomro u'âsi
aba mono wamhã, te za asina 're æ'uwaimrami za'ra wa'aba mo,
asõ'reptu za'ra wa'aba zé hã. 23 Tawamhã nimame 'ri nho'õmo ãma
da te 're ai'ruiwapari za'ra wa'aba mono wa, da te aima 're 'manharæ
wasété za'ra wa'aba mono wamhã, ta hawi te za 're aimani za'ra
wa'aba mo, 'ri nho'õmo amoi u 're anomro aba mono da. Tô sena
wa aima waihu'u za'ra wa'wa. Izarazéhé nhihudu noræ nhipti'ai 're,
'ri wa'õtõ mono bâ ðwasu'uwå na romhuri 'rãsutu za'ra wa'aba õ ré,
wa za we dama ðsihâi'ré apâ, dasiré ðpodo hã.

24-25 — Romnhoré'wa noræ hã te te 're romnhoré za'ra mono ré
hã, pire na 're hâimana waihu'u za'ra mono õ di, tãma æromnhoré'wa
noræ ma hã. Tane nherå, romnhoré hã te te 're 'ruiwapari u'âsi za'ra
mono wamhã, zahadu wapsi te za tãma æromnhoré'wa noræ ne oto
're hâimana za'ra, aiwa. Duré te te dama 're æromhuri za'ra mono
noræ hã te te dama 're romhuri za'ra mono ré hã, hâimana pire na

're hâimana waihu'u za'ra mono õ di, tinhib'apito noræ nhipai u hã.
Tane nherå, tipire zô te te 're rob'ruiwapari u'âsi za'ra mono
wamhã, zahadu wapsi te za tinhib'apito ne pire na 're hâimana
za'ra oto. Ð'ruiwapari'wa noræ hã te Bezebu na te te 're ðnhisi za'ra,
wa'uburé noræ nhib'apito nhisi na. Ãne te ta noræ hã te te ð'ãma 're
wasété za'ra. Taha wa, taha nhipai u te za duré te te ai'ãma 're
wasété uptabi za'ra wa'wa, ðsiré 're anomro aba mono wa.

'Re æhâimana u'âsi mono si, da te dasima 're æpipa za'ra
mono zé wasu'u

Rucasi 12.2-7

26 Tawamhã Zezusi te duré wama rowasu'u za'ra, æsiré 're æwanomro
mono noræ ma:

— Taha wa, dama 're aipahi za'ra wa'aba mono õ di za. Uburé
maræ hã upsibi na 're æhâimana za'ra mono hã zahadu wapsi te za
suwa nhamra ni. Duré uburé maræ hã pi'uriwi 're æhâimana za'ra
mono hã te za niwapsi waihu'u za'ra ni. 27 Uburé pi'uriwi te aima
're æwaihu'u za'ra wa'aba mono hã te za oto sõ'awi dama ãma 're
ærowasu'u za'ra wa'aba mo. 28 Dahâiba te te dawi 're æsimroi mono
noræ ma hã, tãma 're aipahi za'ra wa'aba mono õ di za, dapå'åzani
hã te te dawi 're simroi waihu'u mono õ nherå. 'Re æhâimana u'âsi
mono si te za asima 're æpipa za'ra wa'aba mo. Taha ma si waihu'u
pese di, dahâiba hã duré dapå'åzani zama, te te dawi 're æ'a'uprosi
mono zéb da hã. 29 Sire wa'â hã wa'âbâ syryre nherå, uburé
Damama zadawa para õ nherå, 're si'utõræ mono da hã, mare di, sire
noræ hã. 30 Tane duré, aséré za'rata aba zama, tãma waihu'u pese di,
'Re æhâimana u'âsi mono ma hã. Simi'madâ'â pese uptabi di. 31 Sire
hã tãma sawi pese za'ra nherå, sire zawi nhipai u, tãma asawi
uptabi za'ra wa'aba di, 'Re æhâimana u'âsi mono ma hã. Taha wa,
asina 're aihâtâ'â za'ra wa'aba mono õ di za. — Ãne ma tô wama
rowasu'u za'ra Zezusi hã, æsiré 're æwanomro mono noræ ma hã.

Zezusihi zazei'wa na 're ædasiwasu'u za'ra mono zé wasu'u,
æsazei'õ'wa na zama

Rucasi 12.8-9

32 Tawamhã Zezusi hã te duré wama rowasu'u za'ra, æsiré 're
æwanomro mono noræ ma:

— Ni'wam noræ hã ðzazei'wa na dama 're siwasu'u za'ra mono
wamhã, wa hã wa za duré Ðmama nho'a te 're awasu'u, ðzazei'wa na,
hâiwa ãma 're æsãmra mono nho'a. 33 Tazahã, ni'wam noræ hã
ðzazei'õ'wa na dama 're siwasu'u za'ra mono wamhã, wa hã wa za
duré Ðmama nho'a te 're awasu'u, ðzazei'õ'wa na, hâiwa ãma 're
æsãmra mono nho'a. — Ãne te wama rowasu'u za'ra, Zezusi hã.

Zezusihi ãma dasina 're ædasipo'o za'ra mono zé wasu'u
Rucasi 12.51-53; 14.26-27

34 Tawamhã te duré æsiré 're æwanomro mono noræ ma rowasu'u
za'ra, Zezusi hã:

— E ti'ai u we ðmoræ wa, te za ti'ab ré rowå na si dasiré 're
dahâimana za'ra, simisutu. Mare di. Ãne hã ð'ãma 're rosa'rata za'ra
wa'aba mono õ di za. Ti'ai u we ðmoræ wa, rowå na si 're dahâimana
za'ra mono õ di za. Te za ð'ãma dasima 're dasiwanhizari. Te za duré
ð'ãma 're dasi'wapé za'ra. 35 Ti'ai u we ðmoræ wa, te za da'ra si'aibâ
noræ hã timama ãma 're sitob'ru za'ra. Da'ra sipi'õ noræ hã te za duré
tina ãma 're sitob'ru za'ra. Duré dasani'aba noræ hã te za
timaprebaba sipi'õi ãma 're sitob'ru za'ra. 36 Ãne te za dasisãnawãi
uptabi nherå, dasina 're danhitob'ru uptabi za'ra, 'râwi dasiré 're
dahâimana za'ra mono nherå.

37 — Ni'wam noræ hã te te 're ðzawi za'ra mono zém nhipai u,
timama noræ hã te te 're sawi pese za'ra mono wamhã, ð'ãma 're nomro
waihu'u mono õ di za. Duré ni'wam noræ hã ðzawi nhipai u ti'ra noræ te
te 're sawi pese za'ra mono wamhã, ð'ãma 're nomro waihu'u mono õ
di za duré. 38 Wedepo'o nhonhi'rãmi hã, daza'ozéb da, da te dasisada
're æ'wasari mono ne, ni'wam noræ hã da te 're simroi mono da nherå,
sisawi ãna ðzarina 're nomro mono wapsi, te za ð'ãma 're hâimana u'âsi
za'ra. Ãnei õ wamhã, ð'ãma 're nomro waihu'u mono õ di za.
39 Ni'wam noræ hã si'uihâ na tihâimanazép si te te sima 're sawi za'ra
mono wamhã, rowå æsi'utõræ'õ hã te te sina 're uwaimrami za'ra
mono õ di za. Ni'wam noræ hã ðzarina 're nomro mono da, 're sihâiba
zawi za'ra mono õ wapsi, te za te te sina 're uwaimrami za'ra, rowå
hã. — Ãne ma tô wama rowasu'u za'ra, Zezusi hã.

'Re æhâimana u'âsi mono, za te te dama 're æ'awa'âbâ mono zé
wasu'u

Marcusi 9.41

40 Tawamhã te duré ãne na wama rowasu'u za'ra, æsiré 're
æwanomro mono noræ ma:

— Ni'wam noræ hã te te 're aiwaibui wå wa'aba mono wamhã, ta
noræ hã ai'u'âbâ wa'aba te za te te siwi 're ðmrami wå. Ta noræ hã te
te siwi 're ðmrami wå mono wa, we ðzatõræ'wa zama te za duré ðsiré
te te siwi 're mrami wå. 41 Ãté ni'wa hã te za 'Re æhâimana u'âsi
mono zadawa wasu'u'wa hã âri wå, æsadawa wasu'u'wa na te te
waihu'u wa. Ãne ni'wam noræ hã te te 're 'manharæ wå za'ra mono
wamhã, tizadawa wasu'u'wa noræ ma, za te te 're æ'awa'âbâ mono
ne, te za 'Re æhâimana u'âsi mono hã te te tãma 're awa'âbâ aiwa,
damrami wå 'wa noræ ma hã. Ãté ni'wa hã te za duré 'Re æhâimana
u'âsi mono nhimiroti zarina 're æmoræ wå uptabi hã âri wå, 're æmoræ

wå uptabi na te te waihu'u wa. Ãne ni'wam noræ hã te te 're
'manharæ wå za'ra mono wamhã, tinhimiroti 'madâ'â pese 'wa noræ
ma, za te te 're æ'awa'âbâ mono ne, te za duré 'Re æhâimana u'âsi
mono hã te te tãma 're awa'âbâ aiwa.

42 — Ãté ni'wa hã te za ðzazei'wai ma, â wahâ hã tãma õ, te te
hâ'råne da, æsiré ðzazei'wa noræ ma æwapu ma, 're æmoræ na te te
waihu'u wa. Ãne hã ðzazei'wa noræ hã maræ 'rare na nherå, ni'wam noræ
hã te te 're pawaptob za'ra mono wamhã, 'Re æhâimana u'âsi mono, za
te te tãma 're æ'awa'âbâ mono zé hã te za te te sina 're uwaimrami
za'ra. Tô sena, wa aima waihu'u za'ra wa'wa. — Ãne ma tô Zezusi hã
wama rowasu'u za'ra, daro mono bâ te te æwazatõræ za'ra zéb u hã.

Zuwã Batita hã Zezusihi u, tizadawa wasu'u'wa noræ te te
æsatõræ za'ra zé wasu'u

Rucasi 7.18-35

11 1 Tawamhã 12 na æsiré 're æwanomro mono noræ ma, ãne na
te te wama roti za'ra pari wamhã, ma tô mo Zezusi hã,

dama æsãmrazém hawi, tamomo 'ri nho'õmo mono bâ te te dama
rowahutu mono da.

2 Tawamhã Zuwã Batita, dazazéb 're sãmra ré, ma tô Cristuhu
wasu'u hã wapa, maræ te te dama 're æ'ab'manharæ wå mono zé hã.
Te te wapari wamhã, ma tô æsiré 're ænomro mono noræ hã 'mazatõræ
za'ra, Zezusi hã te te siwi 'mazadanharæ da. 3 Ãne ma tô siwi
sadanha:

— E a hã Zuwã Batita te te dama 're aiwasu'u mono, te we aimo.
E zahadu aimawi zô, wa za 're wanhimipari za'ra.

4 Tawamhã Zezusi hã te asa tãma nharæ za'ra, ãne:
— Mo oto apâ ai'aba'réi wa'aba Zuwãhã u, maræ hã æwapari za'ra

wa'aba zém na tãma rowasu'u za'ra wa'aba da, maræ hã æ'madâ'â za'ra
wa'aba zém na zama. 5 Ætob'a noræ hã to pese za'ra wa, ma tô apâ te
te 're rob'madâ'â za'ra. Æmoræ'õ noræ hã te oto para na 're nomro. Duré
æ'wa're ré noræ hã ma tô 're pese za'ra. Hâiba wå na te oto 're nomro.
Duré æpo'reptõ noræ hã te oto 're simipari za'ra. Duré 're ædâ'â za'ra
mono noræ hã ma tô duré apâ 're hâiwa'utu za'ra. Ðwasu'uwå hã ma tô
duré æsibrob'õ noræ hã te te 're wapari za'ra. Ãne na te za tãma
ærowasu'u za'ra wa'wa, Zuwãhã ma. 6 Ni'wam noræ hã, wa hã 'Re
æhâimana u'âsi mono zadawa para we ðmoræ na, 'râwi ð'ãma 're
siwawã za'ra mono õ wamhã, ta noræ ma si tãma 're rowå uptabi
za'ra mono di za. — Ãne te tãma rowasu'u za'ra, Zezusi hã.

7 Tawamhã Zuwã Batitaha siré 're ænomro mono noræ hã apâ
si'aba'réi wamhã, ma tô Zezusi hã dama rowasu'u, Zuwã Batitaha
hâimanazém na. Da'ahâ na ædasi'ubumroi mono noræ ma, te ãne
tãma rowasu'u za'ra:

— Zuwã hã a'ubuni wi 're sãmra mono ré, ma tô ætåme 're anomro
aba mo, 're sabu za'ra wa'aba mono da. E tawamhã du teihi 'rãihâ
hã uware wa, rowa'u te te 're æhâpâ za'ra mono ne, Zuwã Batita hã
roti da, sib'uware na 're hâimana mono wa, ma tô ætåme 're anomro
aba mo. Mare di. Ta hã roti da, siptete na ma tô 're hâimana. 8 E
uza wå na 're si'uza mono wa, ma tô ætåme 're anomro aba mo, 're
sabu za'ra wa'aba mono da. Mare di. Uza wå na 're si'uza mono õ
di. Uza wå ré 're ænomro mono noræ hã, te danhib'apito nhorõwa
ãma si 're si'ubumro, 'ri 'rãihâ ãma si. 9 Ma'ãpé, ðma wasu'u za'ra
wa'aba za. E 'Re æhâimana u'âsi mono zadawa wasu'u'wai wa, te
ætåme 're anomro aba mo, 're sabu za'ra wa'aba mono da. Tane tô. Õ
hã uburé æwana 'Re æhâimana u'âsi mono zadawa wasu'u'wa noræ
nhipai u te pire na 're hâimana, Zuwã hã. 10 Duréihã ma tô 'Re
æhâimana u'âsi mono zadawa wasu'u'wa hã ãne ãma rob'ui'éré,
Zuwãhã ãma, 'Re æhâimana u'âsi mono mreme na: “Ðzadawa
wasu'u'wa, wa za aiwana satõ, te te asô ropese mono da.” Ãne duréihã
'Re æhâimana u'âsi mono mreme na rob'ui'éré, æbaihâ na hã. 11 Tô sena
wa aima waihu'u za'ra wa'wa. Uburé æwana 're ænomro mono noræ hã
te te siwi ãma wabzu za'ra õ di Zuwã Batita hã, æsimiromhuri pire na
hã. Tane nherå, 'Re æhâimana u'âsi mono te te 're æda'azawi mono zéb
zarina te te 're æda'apawapto mono zé hã, hâiba ré ré, te te waihu'u õ
di za, Zuwã Batita hã. Ni'wam noræ si, 'Re æhâimana u'âsi mono
nhib'a'uwå noræ si te za te te sina 're waihu'u za'ra, æ'uiræ na. Taha wa,
ta noræ hã te za pire na 're hâimana za'ra, Zuwã Batitaha nhipai u.
Duré ni'wam noræ hã 'Re æhâimana u'âsi mono nhib'a'uwå noræ hã,
tisiré noræ ma, wapu na 're hâimana za'ra mono nherå, te za pire na 're
hâimana za'ra, Zuwã Batitaha nhipai u, ta noræ si æ'uiræ na te te sina 're
waihu'u za'ra mono wa za, 'Re æhâimana u'âsi mono te te 're
æda'apawapto mono zé hã. 12 Zuwã Batita hã, 'Re æhâimana u'âsi mono
te te dama 're æsadawa wasu'u mono zém na te te dama ãma
æsãna'ratazém hawim haré, te oto ni'wam noræ hã sib'ru na 're hâimana
za'ra, 'Re æhâimana u'âsi mono hã da'ãma 're sib'a'uwå mono tõ da. Da
te dasima 're wå za'ra mono nherå, te ta noræ hã te te dawi 're
ro'wa'rutu za'ra, 'Re æhâimana u'âsi mono hã ãma 're sib'a'uwå za'ra
mono tõ da. 13 Zuwãhã wana ré hã, ma tô 'Re æhâimana u'âsi mono
zadawa wasu'u 'rata 'wa noræ hã te te ãma 're rob'ui'éré za'ra Mozésihi
zama, 'Re æhâimana u'âsi mono, za da'ãma 're æsib'a'uwå mono zé
wasu'u na hã. 14 Tawamhã æsimirowasu'u za'ra na, 're saze za'ra
wa'aba mono wamhã, taha zarina te za duré ãne 're æsaze za'ra wa'aba
mo, Eriasi ti'ai u za we æmoræ na Zuwã te te æwasu'u na hã.
15 Asimipari pese aba wamhã, ma'ãpé ðwapari pese za'ra wa'aba.

16-17 — E 'wai ãma, wa za oto romnhimiré'é, ãhãna 're ædahâimana
za'ra mono noræ ãma hã. Ai'uté noræ ãma, wa za simiré'é. 'Ri nhi'riti

wa, rowedezéb ãma si'ubumroi ré, te za ãne si'mahârâ za'ra, ai'uté
noræ hã: “Wa noræ hã wa tô aima rowamreme za'ra wa'aba ni aré,
dasina damro wa, rowamremezém na. Tane nherå, ãma ato za'ra
wa'aba õ di. Duré da te dasina 're ti'a za'ra mono wa, rowamremezém
na wa tô aré aima rowamreme za'ra wa'aba ni. Tane nherå, wame
ai'ry'ry wa'aba õ di.” Ãne te za si'mahârâ za'ra. Ãne wa tô ai'uté
noræ ãma simiré'é, ãhãna 're ædahâimana za'ra mono noræ hã.
18 Duré Zuwã Batita hã te te dama 're sadawa wasu'u mono ré, 'Re
æhâimana u'âsi mono 'madâ'â sina ma tô sai ãna te te 're romhuri,
misi bâtâ na. Duré uwa 'ru 'rãi wa'u hã te te dame 're hâsi mono õ
di. Taha wa, ma tô da te tãma 're nharæ wasété za'ra. Ãne ma tô da
te tãma 're nharæ za'ra: “Õ hã wa'uburé te te 're pibui u'âsi.” 19 Duré
wa hã ti'ai ãma dasiré ðpodo hã wa ðto sina dasiré 're ðsa, dasazém
na. Uwa 'rãi wa'u æsé hã wa duré te dame 're hâsi. Taha wa, ma tô
ãne na da te ðma 're nharæ wasété za'ra: “Ma'ãpé 'madâ'â za'ra
wa'aba. Õhõta te aibâ hã sa za'åtå na 're sai u'âsi. Ta hã uwa 'ru 'rãi
wa'u zei'wa duré. Rob'uiprazé ubumroi'wa noræ siwadi ta hã, uburé
siwa'ru 're ædanomro mono noræ siwadi.” Ãne ma tô da te ðma 're
nharæ wasété za'ra. Ni'wam noræ hã 'Re æhâimana u'âsi mono
nhimiroti zarina 're nomro mono wamhã, te za maræ æwå si te te 're
'manharæ u'âsi za'ra. Ãne wa, te za æwaihu'u pese za'ra wa'wa, tô
sena 'Re æhâimana u'âsi mono nhimiroti æwå uptabi na hã. — Ãne ma
tô Zezusi hã dama rowasu'u.

20 Tawamhã nima niwæmhã 'ri wa'õtõ mono bâ 're ædahâimana
za'ra mono noræ hã dawasété wi 're dasipizari za'ra mono õ wa, ma
tô Zezusi hã siwi dawå'õ, tiwaihu'u pese na maræ dama æ'manharæ
waihu'u'õ hã tamep si te te dama 're ab'manharæ wå u'âsi mono
nherå.

21 Ãne te 'ri wa'õtõ ãma ma tinha Zezusi hã, 'ri wa'õtõ 're, 're
ædahâimana za'ra mono noræ ma:

— Corazi na 'ri wa'õtõ nhisi ãma 're aihâimana za'ra wa'aba
mono noræ ma, aima 're ropipa uptabi za'ra wa'aba mono di za,
Besada na 'ri wa'õtõ nhisi ãma 're aihâimana za'ra wa'aba mono
noræ ma zama. Maræ dama æ'manharæ waihu'u'õ hã asõ'a za'ra
wa'aba, te 're æ'ab'manharæ wå mono ne, Tiru ãma 'ri nho'õmo ãma,
duré Sido ãma 'ri nho'õmo ãma 're ædahâimana za'ra mono noræ
nho'a, te dama 're ab'manharæ mono 'wa'âhã, duréi te aré ta noræ hã
're sipizari za'ra, tiwasété wi. Tiwasété wi 're æsipizari za'ra mono
zém na, da te 're waihu'u za'ra mono da, te aré 'ru'a hã ti'rã nhisiwi
te te 're sa'wari za'ra. Te duré aré sa'u æhâiro na 're si'uza za'ra. 22 Tô
sena wa aima waihu'u za'ra wa'wa. Niwapsi 'Re æhâimana u'âsi
mono, da'ãma æsipo'ozéb ãma hã Tiru ãma duré Sido ãma 're
ædahâimana wasété za'ra mono noræ ma, te te ærob'manharæ pipa

zém nhipai u, te za te te 're aihâ za'ra za'åtå za'ra wa'wa, 'Re
æhâimana u'âsi mono hã. 23 Duré Capana'u ãma 're aihâimana za'ra
wa'aba mono noræ hã e danhipai u aipire na 're aihâimana za'ra
wa'aba mono da, ma tô asina 're ærosa'rata za'ra wa'aba mo. Ropipa
u si, te za 'Re æhâimana u'âsi mono hã te te 're asãmra 'wa, dapå'å 're
dadâ'â u'âsi ne 're ædahâimana za'ra mono zéb u. Maræ dama
æ'manharæ waihu'u'õ hã asõ'a za'ra wa'aba, te dama 're æ'ab'manharæ
wå mono ne, duréihã Sodoma ãma 're ædahâimana wasété za'ra
mono noræ hã te ãma 're pawaptob za'ra mono 'wa'âhã, aré si'utõræ õ
di, ta noræ hã. Rowå na te aré 're hâimana u'âsi za'ra. 24 Niwapsi 'Re
æhâimana u'âsi mono hã da'ãma æsipo'ozéb ãma hã Sodoma ãma 're
ædahâimana wasété za'ra mono noræ ma, te te ærob'manharæ pipa zém
nhipai u, te za te te 're aihâ za'ra za'åtå za'ra wa'wa, tô sena. — Ãne
ma tô Zezusi hã dama waihu'u, Capana'u ãma 're ædahâimana za'ra
mono noræ ma hã.

25 Tawamhã Zezusi hã te duré Timama ma mre:
— Ðmama, a hã Danhib'apito uptabi, hâiwa ãma zama, ti'ai ãma

zama. A hã ma tô rowaihu'u pese 'wa noræ wi 're æ'anhito mo, roti
æwå hã te te waihu'u za'ra tõ da. Rowaihu'u prãi 'wa na 're æhâimana
za'ra mono noræ ma si, ma tô maræ æwå hã 're æ'awaihu'u mo. Taha
wa, wa ai'ãma ðwata, asõpru wa. 26 Tane tô, Ðmama. Asima 're æ'awå
mono zéb uwaibaba si, ma tô õ noræ ma si 're æ'awaihu'u mo. — Ãne
Zezusi hã ma tô Timama ma mre.

27 Taha wa, te duré wama nharæ za'ra, æsiré 're æwanomro mono
noræ ma:

— Ðmama ma tô ðma waihu'u, uburé 're æhâimana mono zé hã.
Ni'wam noræ hã si'uihâ na te te 're ðwaihu'u za'ra mono õ di, 're
ðhâimana mono zém na hã. Ðmama si ma tô ti'ra na ðwaihu'u pese,
're ðhâimana mono zém na hã. Duré dasi'uihâ na Ðmama, da te 're
waihu'u za'ra mono õ di za. Ðwétési wa tô Ðmama hã waihu'u pese,
're æhâimana mono zém na hã. Te ðsima 're æ'awå mono zéb
uwaibaba si, wa za ni'wam noræ ma si te 're awaihu'u, ta noræ zama
Ðmama hã te te waihu'u za'ra da, 're æhâimana mono zém na hã. — Ãne
ma tô wama waihu'u za'ra, Zezusi hã.

28 Tawamhã Zezusi hã te oto uburé dama tinha, ãne:
— Maræ æpire, da te 're 'wasari mono wamhã, te za 're dazadâ'â

wairébé. Tane te duré a noræ wa'wa hã 're asiwasutu u'âsi za'ra
wa'aba mo, dama rowahutu'wa noræ nhimirowasu'u hã 're æ'madâ'â
pese za'ra wa'aba mono zéb zarina, 'Re æhâimana u'âsi mono te te
're asõ'reptu za'ra wa'aba mono da newa. Tane nherå, asina 're
uwaimrami waihu'u za'ra wa'aba mono õ di za. Ãne hã uburé 're
aihâimana za'ra wa'aba mono noræ hã ma'ãpé we ðzô 're asõpré u'âsi
aba mono. We ðzô 're asõpré u'âsi aba mono wamhã, wa za te 're

aipå'å nomri za'ra wa'wa, 're asiwasutu za'ra wa'aba mono tõ da
oto. 29 Wa hã ðpå'å na ðnhimizawi pese uptabi di. Atãma
ðhâimanazé hã. Taha wa, ma'ãpé ð'ãma 're sasõmri za'ra wa'aba
mono, ð'ãma 're waihu'u pese za'ra wa'aba mono da. Tawapsi te za
aipå æ're aima 're simi'wara 'wa. 30 Maræ æwapure, da te 're 'wasari
mono wamhã, 're ædazadâ'â wairébé mono õ ne, te za aipå'å wapu
na 're anomro aba mo oto, ðnhimiroti zarina si.

Zudezu noræ wa'utuzé wasu'u
Marcusi 2.23-28; Rucasi 6.1-5

12 1 Tawamhã wa noræ hã sabadu na wa tô ro'rahâri za'ra ni
Zezusi noræ hã, buru nho wa'wai baba, zudezu noræ te,

romhuri zahârizém na. Tawamhã æsiré 're æwanomro mono noræ hã
mrap te, wa tô aro 'rã ne hã da te 're æzuri mono hã wa te wasima
'rãnhinaræ tridu 'rã hã, wa te huri mono da. 2 Tawamhã parisezu noræ
hã te te ãma wa'madâ'â za'ra wamhã, Zezusihi ma, te nharæ za'ra, ãne:

— E 'madâ'â za'ra ãna, asiré 're ænomro mono noræ hã. Ta noræ hã
ma tô aro 'rã ne hã te te sima 'rãnhinaræ, sabadu na wawa'utuzém
na nherå. Taha wa, wahi'rata nhimiroti hã ma tô ãma upa za'ra,
dawa'utuzé bâtâ na romhuri, wa te dawi 're æsawi za'ra mono zém
na roti hã.

3 Tawamhã Zezusi hã te asa tãma nharæ za'ra:
— E apito Dawihi wasu'u na rob'ui'éré hã 're sõré za'ra wa'aba

mono ã bâ, te te ærob'manharæzém na tisiré noræ me, mra te te
simroi wamhã. 4 'Re æhâimana u'âsi mono ãma 're ædawata za'ra
mono zéb u, ma tô ãzé, apito Dawi hã. Sébré wamhã, ma tô 'mai'rå,
æ'u'åne hã. Æsiré noræ zama ma tô tihu, 'Re æhâimana u'âsi mono ma,
aré da te æsa'ra hã. 'Re æhâimana u'âsi mono, ma tô pisutu aré,
da'ãma romhuri'wa noræ si æ'u'åne hã te te 're huri mono da, sasedoti
noræ si. Tane nherå, ma tô 'mai'råne za'ra, Dawi noræ hã. Te te
'mai'råne za'ra nherå, 'Re æhâimana u'âsi mono hã te te siwi wå'õ
za'ra õ di, ta noræ hã. 5 E sasedoti noræ wasu'u zama, 're sõré za'ra
wa'aba mono õ di duré, 'Re æhâimana u'âsi mono nhimiroti na
Mozési te te ãma ærob'ui'éré na hã. Ta hã ma tô 're æsõré za'ra
wa'aba mo, tô. Taha wa, te za oto ãma æwaihu'u pese za'ra wa'wa.
Duréihã ta noræ hã ma tô te te 're romhuri za'ra sabadu na,
dawa'utuzém na nherå, 'Re æhâimana u'âsi mono ãma 're ædawata
za'ra mono zéb ãma. Tawamhã 'Re æhâimana u'âsi mono hã
romhuri zahârizém na romhuri hã te te dawi sawi nherå, te te 're
romhuri za'ra mono wamhã, æwasédé hã te te ãma 're sa'ra mono õ
di ta noræ ãma hã, dawa'utuzém na te te 're romhuri za'ra mono
nherå. 6 Tô sena, wa aima waihu'u za'ra wa'wa. Ðnhimiroti hã pire
uptabi di, duréi roti ma hã, 'Re æhâimana u'âsi mono nhorõwa ãma

da'ãma romhuri'wa noræ hâimanazém na, danhimiroti ma hã.
7 Duréihã 'Re æhâimana u'âsi mono zadawa wasu'u'wa hã ma tô ãne
na rob'ui'éré æbaihâ na hã, 'Re æhâimana u'âsi mono mreme na:
“Asimizama hã ðma 're æzata za'ra wa'aba mono zô, 're ðnhimipari
mono õ di oto. Asimizawi pese zarina da'ãma 're aiwamri za'ra wa'aba
mono da si, wa ðsima te 're aiwå za'ra wa'wa oto.” Ãne hã ãma
waihu'u za'ra wa'aba wamhã, aré æwasédé hã ãma sa'ra wa'aba õ di,
ðsiré 're ænomro mono noræ ãma hã, maræ æwasédé hã te te 'manharæ
za'ra õ wa, ã bâtâ na. 8 Wa hã 'Re æhâimana u'âsi mono te te
ðpisudu, dasiré ðpoto da, ti'ai ãma. Taha wa, dama ðpire di, romhuri
zahârizém na roti hã te dama 're æ'apisutu mono zéb da hã. — Ãne
ma tô Zezusi hã tãma siwasu'u za'ra, parisezu noræ ma.

Aibâ æsimizu'rã're hã Zezusi te te æpesezé wasu'u
Marcusi 3.1-6; Rucasi 6.6-11

9 Tawamhã Zezusi hã ta noræ hawi moræ wamhã, zudezu noræ te,
rowahutuzéb u ma tô ãzé. 10 Tame te aibâ hã nhamra, æsimizu'rã're
hã. Tawamhã ni'wam noræ hã ma tô sima wå za'ra, duréihã 'Re
æhâimana u'âsi mono nhimiroti na Mozési te te ãma ærob'ui'éré na
hã sabadu na romhuri zahârizém na roti hã, te te ãma upai wa,
Zezusihi ãma æwasédé hã te te ãma hiri za'ra da. Ma tô ãne siwi
ãma sadanha, Zezusi hã:

— Dawa'utuzém na dapesezé hã romhuri zahârizém na hã, e
Mozésihi nhimi'ui'éré zarina. — Ãne te ãma siwi sadanha.

11 Tawamhã asa te tãma nharæ za'ra, Zezusi hã:
— Pone'årebâ hã aima 'maihâimana aba wamhã, ab're 'rehâ wa,

aiwi 'maiwaptã'ã aba wamhã, e te aré æ'maiwazere 'wa, 'manho'reptui
aba da hã. Te aré tô æ'maiwazere 'wa, romhuri zahârizém na
'maiwaptã'ã nherå, pone'årebâ hã. 12 Duré, 'Re æhâimana u'âsi mono
hã pone'årebâ te te 're azawi pese mono nherå, pone'årebâ zawi
nhipai u, tãma dazawi uptabi di. Taha wa, sabadu na romhuri
zahârizém na ni'wam noræ hã maræ te te dama 're 'manharæ wå za'ra
mono wamhã, duréihã 'Re æhâimana u'âsi mono nhimiroti zarina, te
za tô te te 're 'manharæ za'ra, te te ãma 're upa za'ra mono ãna, ta noræ
hã. — Ãne te tãma rowasu'u za'ra, Zezusi hã.

13 Tawamhã æsimizu'rã're ma, te duré tinha, Zezusi hã:
— Ma'ãpé, asimizu wahutu.
Tawamhã ma tô tinhimizu hã wahutu, aibâ hã. Te te wahutu

wamhã, awa'awi ma tô tinhimizu pese apâ. Æsimizu amo ne, wå di
oto.

14 Tawamhã te te pese pari, ma tô parisezu noræ hã wairé, te te
sima ãma roti za'ra da, Zezusihi ãma, da te dasiwi wæræ da, æsadawa
parab za'ra.

'Re æhâimana u'âsi mono hã tãma romhuri'wa da,
Zezusi te te æpisutuzé wasu'u

15 Tawamhã Zezusi hã ma tô sina waihu'u, parisezu noræ te te
sima ãma æroti za'ra zé hã te te siwi wæræ da. Taha wa, ma tô æhawi
timoræ za'ra. Æhawi moræ za'ra wamhã, da'ahâ na ma tô æsarina
ai'aba'ré ni. Tawamhã daro mono bâ 're moræ ré, ma tô uburé
dahâzé ré hã da'apese, Zezusi hã. 16 Te te da'apese parimhã, ma tô
duré sina da'azadawa uwati, da te dasina 're wasu'u za'ra mono tõ
da. 17 Ãne ma tô Zezusi hã sina da'azadawa uwati, duréihã 'Re
æhâimana u'âsi mono mreme na, Iza'iza hã æsadawa wasu'u 'rata 'wa
te te ãma ærob'ui'érézé hã te te ãma uwaimrami da. Ãne duréihã 'Re
æhâimana u'âsi mono mreme na rob'ui'éré hã:

18 “Ãhãta te æpisudu ðma romhuri'wa da, te 're æsawi pese
mono hã. Taha ãma si wa ãma 're ðtoi u'âsi.
Taha ma, wa za ðpå'åzani hã tãma tisõ. Tawamhã daro mono
bâ te 're æda'anho'reptui mono zé wasu'u na te za te te dama
're rowasu'u, da te 're æwaihu'u za'ra mono zéb da hã.

19 Ta hã awa'awi te te dama 're anharæ mono õ di za. Ãma 're
ædawata za'ra mono zéb da hã, mreme 'rãihâ na te te dama
're rowasu'u mono õ di za, sõ'awimhã.

20 Duré, buru teihi hã sihâpâ na 're simasa mono wamhã, e te
za da te 're si'å. Mare di. Taré te za da te 're wahutu za'ra,
wahu na apâ 're simasa mono da. Tane duré, sib'uware na
ð'ãma 're ænomro mono noræ ma, te te tãma 're rob'manharæ
wasété za'ra mono õ di za, ta hã. Duré æro'ore hã ro'o
nhib'uware nherå, da te 're æsimroi mono õ ne, sib'uware
na ð'ãma 're ænomro mono noræ ma, te te tãma 're
rob'manharæ wasété za'ra mono õ di za duré. Ta noræ ãma te
za 're siwamri u'âsi za'ra. Tawamhã nimahã na si te za oto
æsimipawapto wå zéb zarina, da te 're waihu'u za'ra, dapoto
mono bâ, te 're æda'anho'reptui mono zém na hã, æsitob'ru
noræ hã te te dawi 're ro'wa'rutu u'âsi za'ra mono nherå, da
te 're waihu'u za'ra mono tõ da, te 're æda'anho'reptui mono
zé wasu'u hã.

21 Tawamhã daro mono bâ te za tô sena sô 're danhimipari
za'ra, te te 're æda'anho'reptui mono zéb zô.”

Ãne duréihã 'Re æhâimana u'âsi mono mreme na rob'ui'éré hã,
Zezusihi ãma hã.

Bezebuhu wasu'u
Marcusi 3.20-30; Rucasi 11.14-23

22 Tawamhã Zezusihi tåme, ma tô aibâ hã dasiwi saprõni ni,
wa'uburé te te 're pibui u'âsi mono wa, ætob'a hã duré æmreme'õ hã.

Tawamhã Zezusi hã ma tô pese. Te te pese parip si, ma oto mreme
watobro, apâ. Te te rob'madâ'â wå di duré, aibâ hã. 23 Tawamhã
da'ahâ na ma ãma tatob'uzu za'ra ni. Taha wa, te dasima nharæ za'ra
ni, ãne:

— Ãté õ hã apito Dawihi nhihudu, sô 're æwanhimipari za'ra mono.
— Ãne te dasima ãma romnomri za'ra ni.

24 Tawamhã ãne na parisezu noræ te te dawapari za'ra wamhã,
ma tô sima nharæ za'ra, ãne, ta noræ hã:

— Õ hã Bezebuhu zadawa para, ma tô wa'uburé hã te te dama 're
anhamra, wa'uburé noræ nhib'apito zadawa para. Bezebu hã tiwaihu'u
pe hã te te tãma 're sõmri mono õ 'wa'âhã, aré te te dama 're
anhamra waihu'u mono õ di, wa'uburé hã. — Ãne ma tô parisezu
noræ hã Zezusihi nhimiromhuri na sima rowasu'u za'ra.

25 Tawamhã te te ãma ærosa'rata wasété za'ra na, ma tô sina
waihu'u za'ra, Zezusi hã. Taha wa, te ãne tãma ãma romnhimiré'é
za'ra:

— Danhib'apito nhib'a'uwå noræ hã 'râwim nherå, oto sisada 're
simasa mono wamhã, te aré 're si'uprosi. Duré 'ri nho'õmo ãma 're
ædahâimana za'ra mono noræ hã sisada 're hâimana za'ra mono
wamhã, te aré 're si'uprosi. Duré dasisãnawã nherå, 'râwi dasisada 're
dahâimana za'ra mono wa, 're dasi'wapé za'ra mono wamhã, te aré 're
dasi'uprosi, 'râwim nherå. 26 Tane duré, wa'uburé noræ hã Satanasihi
nhib'a'uwå, simisutu 're hâimana za'ra mono nherå, dapå'å hawi 're
wairébé mono da, te te sima 're rob'ru za'ra mono wamhã, te aré
sisada 're hâimana za'ra, wa'uburé noræ hã. Tawamhã sisada 're sipo'o
za'ra mono wa, te aré wara sina 're si'utõræ, Satanasihi nhib'a'uwå noræ
hã. Ãne, ðma ænharæ za'ra wa'aba zéb zarina, Bezebuhu zadawa para,
wa'uburé te dama 're anhamra mono 'wa'âhã, 'râwim nherå, te aré tô
sisada 're simasa. Taha zarina, te aré tô ta noræ hã 're si'uprosi.
27-28 Ma tô ðma ænharæ za'ra wa'wa, Bezebuhu zadawa para wa'uburé
te dama 're æ'anhamra mono na. Asiré noræ hã bété. E 'wa sadawa para,
te bété wa'uburé noræ hã te te dama 're sãmra, ta noræ hã. E Bezebuhu
zadawa para. Mare di. E Bezebuhu zadawa para wa'uburé te te dama
're æsãmra mono na, ma tô dama 're æwasu'u za'ra wa'aba mo. Mare di.
Ãne na dama 're wasu'u za'ra wa'aba mono õ di. Taha wa, ma tô ãma
æ'upa za'ra wa'wa, ðma ænharæ za'ra wa'aba zém na hã, Bezebuhu
zadawa para, wa'uburé te dama 're æ'anhamra mono na. 'Re æhâimana
u'âsi mono på'åzani zadawa parap si, wa tô te dama 're anhamra,
wa'uburé hã. Taha zarina si, te za oto æwaihu'u za'ra wa'wa, tô sena
'Re æhâimana u'âsi mono, ai'ãma 're æsib'a'uwå za'ra wa'aba mono zéb
da, te te ãma æsãna'rata na hã.

29 — Ni'wa hã aibâ æsiptete nhorõwa u sébré wamhã, te te sima
pawasisi õ ré, æsimaræ hã te te tiwi ubumroi waihu'u õ di za, aibâ

æsiptete wi hã. Te te sima pawasisi wapsi, te za æsimaræ hã tiwi
ubumro oto, 'ri 're tãma æromnhimi'wara hã.

30 — Ni'wam noræ hã ðwå'wa 're nomro mono õ wamhã, ta noræ hã
te ðzada 're hâimana za'ra. Duré ni'wam noræ hã 'Re æhâimana u'âsi
mono u, te 're æda'anhimroi mono ne, te te 're danhimroi mono õ
wamhã, ta noræ hã te 'Re æhâimana u'âsi mono nhiti, te te 're dazatõræ
za'ra. 31 Taha wa, wa za duré ãne aima waihu'u za'ra wa'wa.
Dawasédé hã da te 're 'manharæ za'ra mono nherå, duré 'Re æhâimana
u'âsi mono ãma da te 're wasété za'ra mono nherå, dawasété na tãma
're dasiwasu'u za'ra mono wamhã, tãma waihu'u pese di, dawasédé hã
te te dama 're æ'apari mono zéb da hã, te te oto da'ãma 're ab'madâ'â tõ
mono da. Tane nherå, 'Re æhâimana u'âsi mono på'åzani ãma, da te 're
wasété za'ra mono wamhã, taha na dawasédé hã te te dama 're apari
mono õ di za oto. Te za te te da'ãma 're ab'madâ'â u'âsi, 'Re æhâimana
u'âsi mono hã. 32 Duré ni'wam noræ hã dasiré ðpoto ãma te te ð'ãma 're
wasété za'ra mono wamhã, oto tiwasété na 'Re æhâimana u'âsi mono
ma, 're siwasu'u za'ra mono wamhã, tãma waihu'u pese di, ãne hã
æwasédé hã te te tãma 're pari za'ra mono da, te te oto ãma 're 'madâ'â
tõ za'ra mono da. Tane nherå, ni'wam noræ hã 'Re æhâimana u'âsi
mono på'åzani ãma te te 're wasété za'ra mono wamhã, te za õhõ na
æwasédé hã te te ãma 're 'madâ'â u'âsi za'ra, 'Re æhâimana u'âsi mono
hã. — Ãne na ma tô tãma rowasu'u za'ra, Zezusi hã.

Rowede æwå wasu'u, rowede æwasété wasu'u me
Rucasi 6.43-45

33 Tawamhã Zezusi hã ma tô duré tãma romnhimiré'é za'ra,
rowede æwå na. Rowede æwasété na ma tô duré tãma romnhimiré'é
za'ra, parisezu noræ ãma. Ãne te tãma ãma romnhimiré'é za'ra,
parisezu noræ ma:

— Rowede hã wå wamhã, te za 're 'rãi wå u'âsi za'ra. Rowede hã
wasété wamhã, te za duré 're 'rãi wasété u'âsi za'ra. Rowede, 're æ'rã
za'ra mono zéb zarina te za ãma waihu'u za'ra ni, rowede æwå na,
duré rowede æwasété na hã. 34 A noræ wa'wa hã te wahi ne 're
anomro aba mo. Dapå'å 're, da te 're ærosa'rata za'ra mono zéb zarina
te za 're damreme zusi. Taha wa, aiwasété na 're aihâimana za'ra
wa'aba mono wa, maræ æwå na 're aimreme zusi waihu'u aba mono õ
di. Aipå'å 're, 're ærosa'rata wasété za'ra wa'aba mono zéb zarina si, te
maræ æwasété na si 're aimreme zusi aba mo, a noræ wa'wa hã.
35 Ni'wa hã 're moræ wå wamhã, tipå'å 're tinhimirosa'rata wå hawim
na te za 're mreme wå u'âsi. Duré ni'wa hã 're moræ wasété wamhã,
tinhimirosa'rata wasété hawim na te za duré 're mreme wasété u'âsi.

36 — Tô sena, wa za aima waihu'u za'ra wa'wa. 'Re æhâimana
u'âsi mono, za da'ãma æsipo'ozéb ãma hã dahâiba mono bâ te za

tãma tasiwasu'u za'ra ni, rosa'rata ãna maræ æwasété na te te dama
're ænharæ za'ra mono zém na hã. 37 Taha wa, ti'ab ré uburé maræ na
're aimreme zusi aba mono zéb zarina, te za 'Re æhâimana u'âsi
mono hã aima rowairébé za'ra wa'wa, za da'ãma æsipo'ozéb ãma hã.
Ti'ab ré, maræ æwå na 're aimreme zusi aba mono zéb zarina si, te za
aiwåsãmri za'ra wa'wa. Duré, maræ æwasété na 're aimreme zusi aba
mono zéb zarina si, te za siwi aiwå'õ za'ra wa'wa, 'Re æhâimana
u'âsi mono hã. — Ãne ma tô Zezusi hã tãma waihu'u sirõmo za'ra,
parisezu noræ ma.

Zonahã wasu'u, apito Saromahã wasu'u me
Marcusi 8.11-12; Rucasi 11.29-32

38 Tawamhã parisezu noræ hã, 'Re æhâimana u'âsi mono nhimiroti
na rob'ui'éré na dama rowahutu'wa noræ me, ma tô Zezusihi ma,
nharæ za'ra, ãne:

— Rowahutu'wa, wa wasima wå za'ra ni, maræ dama æ'manharæ
waihu'u'õ hã aiwaihu'u pese na wanho'a 'manharæ da, wa te 'madâ'â
za'ra da, 'Re æhâimana u'âsi mono zadawa para dama 're æ'ab'manharæ
mono na, sena na wa te ãma aiwaihu'u za'ra da. — Ãne te Zezusihi
wi waptårå za'ra, ta noræ hã.

39-40 Tawamhã Zezusi hã te asa tãma nharæ za'ra, ãne:
— Nimosi aipoto té wa'aba mono hã, æ'aihâimana wasété za'ra

wa'wa. 'Re æhâimana u'âsi mono zô 're asimipari za'ra wa'aba mono
zahã, ma tô ðwi æwaptårå za'ra wa'wa, maræ dama æ'manharæ
waihu'u'õ hã te 'manharæ da, asõ'a za'ra wa'aba, 'Re æhâimana u'âsi
mono zadawa para, te dama 're æ'ab'manharæ mono na sena na
ðwaihu'u za'ra wa'aba da. Tane nherå, te 'manharæ õ di za, ãhãna.
Ãne si wa za a'â aima waihu'u za'ra wa'wa. Duréihã Zona hã 'Re
æhâimana u'âsi mono zadawa wasu'u 'rata 'wa hã si'ubdatõ ma tô
bâdâ hã ãma ai'utõ, tebe æsa'åtå di'i 're, hâimana ré hã. Taha
parimhã, ma tô 'Re æhâimana u'âsi mono hã sõ'reptu. Â zada'ré u
ma tô æré 'rãiwatobro, rob u, tebe hã, Zonahã ré. Tane duré, wa hã
dasiré ðpodo hã si'ubdatõ bâdâ hã te za ð'ãma ai'utõ, ðdâ'â wa, ab're
're ðnomro ré hã. Taha parip si, wa za duré hâiwa'udu, apâ. Ãne
wapsi, te za æwaihu'u za'ra wa'wa, 'Re æhâimana u'âsi mono hawi we
ðmoræ na sena na oto ðwaihu'u za'ra wa'aba da. 41 Niwamhã 'Re
æhâimana u'âsi mono, za da'ãma æsipo'ozéb ãma hã, duréihã Niniwé
na 'ri nho'õmo nhisi ãma 're ædasi'ubumroi mono noræ hã te za asada
tihâimana za'ra wa'wa, aiwasédé hã te te ai'ãma hiri za'ra wa'aba
da, 'Re æhâimana u'âsi mono nho'a. E maræ wa. Duréihã Zona hã 'Re
æhâimana u'âsi mono te te tãma 're sadawa wasu'u za'ra mono
wamhã, ma tô te te 're wapari za'ra. Taha wa, ma tô ta noræ hã
tiwasété wi 're sipizari za'ra. Zonahã nhimiroti hã pire nherå, æsipai

u ðnhimiroti si pire uptabi di. Tane nherå, a noræ wa'wa hã ðzaze
za'ra wa'aba õ di, 'Re æhâimana u'âsi mono nhimipisutuzéb zarina
we atåme ðmoræ aba na hã. Taha wa, te za tô æ'uwaibaba aiwasédé
hã ai'ãma sa'ra wa'wa, Niniwé ãma 're ædasi'ubumroi mono noræ hã.
42 Niwamhã 'Re æhâimana u'âsi mono, za da'ãma æsipo'ozéb ãma hã,
duréihã danhib'apito sipi'õ hã Saba na romnhisi ãma te te 're
æda'ab'madâ'â mono hã te za duré asada tihâimana 'wa, aiwasédé
hã te te ai'ãma hiri za'ra wa'aba da, 'Re æhâimana u'âsi mono nho'a. E
maræ wa. Ta hã duréihã romhâ uptabi nherå, ma tô wi, apito Saromahã
u, æsimiroti hã te te wapari da, æsimiroti hã dahâimanazém na
rowaihu'u na hã wå uptabi wa. Taha nhimiroti hã pire nherå, æsipai
u ðnhimiroti si pire uptabi di. Tane nherå, ðnhimiroti hã aima
wapari ze za'ra wa'aba õ di. Taha wa, te za tô æ'uwaibaba aiwasédé
hã ai'ãma hiri za'ra wa'wa, danhib'apito sipi'õ hã.

Wa'uburé noræ, da'ãma 're æsõrõwa za'ra mono zé wasu'u
Rucasi 11.24-26

43-44 — Ãne wa za duré aima ãma romnhimiré'é za'ra wa'wa. Ãté
wa'uburé hã te za aibâ hawi 'maiwatobro. Watobro wamhã, a'ubuni
wi te za 're mo, rob'ré na. Tawamhã dazô 're rætæ baba mono wa,
nimomo wa'utu õ wa, te za sima tinha: “Ðnhorõwa 'rata u, wa za apâ
mo, ãma 're ðnhorõwa u'âsi mono da oto, æpå'å 'remhã.” Ãne te za sima
tinha. Tawamhã apâ te za oto mo, aibâ u, æpå'å 're apâ sébré da.
Tawamhã æhawi watobro haré, te aré hâiba baba na 're hâimana, 'ri hã
baba na 're simasa mono wa, 'ri 're wa'wa su'u na 're æsimasa mono ne,
duré 'ri paramhã robza'ra wå u'âsi 're æromnhimi'wara mono ne. Taha
wa, wa'uburé ma, wå di, aibâ hã apâ ãma 're æsõrõwa mono da hã.
45 Tawamhã tisiré noræ zô te za mo wa'uburé hã, si'u ãma 're sõrõwa
za'ra mono da. Tawamhã te za ætåme ãwisi za'ra, 7 na æhâiba za'ra hã
æsipai u æwasété uptabi za'ra hã. Tawamhã siré te za tô ãma 're sõrõwa
za'ra, aibâ ãma. Aibâ ma, tãma rowå prã ti aré, wa'uburé misi, ãma 're
sõrõwa mono ré hã, æpå'å 'remhã. Ahâ na oto æwa 're hâimana za'ra
mono wa, tãma rowå õ uptabi di oto. Tane duré, a noræ wa'wa hã
aima 're rowå prã za'ra wa'aba mono di aré. Tane nherå, aiwasété wi
're aipizari za'ra wa'aba mono newa, zahadu ðzazei ãna 're aihâimana
wasété u'âsi za'ra wa'aba mono wa, aima 're rowå õ uptabi za'ra
wa'aba mono di za oto. — Ãne ma tô Zezusi hã tãma waihu'u za'ra,
parisezu noræ ma, rowahutu'wa noræ ma zama.

Zezusihi na wasu'u, æno noræ wasu'u me
Marcusi 3.31-35; Rucasi 8.19-21

46 Tawamhã Zezusi hã te te dama rowasu'u ré, ma tô æno noræ hã
ætåme aihutu, tina me. Tawamhã rowi simasa wamhã, ma tô

da'maipo're pu'u za'ra, Zezusihi ma, da te 'mairowasu'u da, ætåme
watobro za'ra da, rob u. 47 Tawamhã Zezusihi ma, ma tô 'mairowasu'u
ni, ãne:

— Ano noræ hã te rowi asô aimasa, ana me. Te sima aiwå za'ra,
maræ na te te aima rowasu'u za'ra da.

48 Tawamhã Zezusi hã ma uburé dama waihu'u, ãne:
— E 'wa hã ðna. E 'wam noræ hã ðno noræ. — Ãne hã ma dama

waihu'u, Zezusi hã.
49-50 Tawamhã tinhiptõmo na æsiré 're æwanomro mono noræ hã te

te wawasu'u za'ra sina, te duré dama tinha:
— Ãhãta, ðna. Ãhãta ðno noræ. Ãhãta ðhidiba noræ. Ni'wam noræ hã

Ðmama, hâiwa ãma 're æsãmra mono hã te te sima 're æwå za'ra
mono zéb zarina, te te tãma ãma 're æ'uwaimrami za'ra mono noræ
si, ta noræ hã ðno, duré ðhidiba, duré ðna. — Ãne ma tô Zezusi hã
dama siwaihu'u, (da te waihu'u za'ra dai õ nherå).

Amnho potozé wasu'u
Marcusi 4.1-9; Rucasi 8.4-8

13 1 Tawamhã tô taha bâtâ na ma tô Zezusi hã watobro 'ri
hawi, æsõ'ui u moræ da. Tame ma tô nhamra, æsõ'u zaihâ na,

te te dama rowahutu da. 2 Tawamhã da'ahâ uptabi na ma tô ætåme
dasito, da te wapari za'ra da. Da'ahâ uptabi na da te dasiwi uiræ wa,
ma tô uba're wa dawi ãzé, Zezusi hã. Uba're wa, te oto nhamra.
Tawamhã æsõ'u zaihâ na te æ'rata aimasam ni. 3 Taha wa, te Zezusi
hã tinhimiromnhimiré'é na dama rowahutu, ãne:

— Aibâ hã te buru u mo,
ti'ai hâibâdâ wa, amnho hã
te te anhamra mono da,
poto mono da.

4 Tawamhã, amnho hã te
te anhamra mono wamhã,
nima noræ hã bâdâdi zababa
ma rere'e. Tawamhã sire hã
ma te te uprosi uburé, poto
mono õ ré. 5 Åtå nhisiwi ma
duré nima noræ hã rere'e. Ti'ai
baihâire di, åtå nhisiwimhã.
Ti'ai baihâire wa, ma tô
'wanhipré su'u, amnho hã.
6 Tawamhã bâdâ hã oto
'rãiwatobro wamhã, rowa'ro
wa, ma ro'wanhipré hã
ti'wanhipré 'ré za'ra, æsari

hã te te rowa'réi mono õ wa. 7 Nima noræ hã ma duré rere'e, wab'ru
wazari. Tawamhã siré ma tô 'wanhipré. Siré 'wanhipré mono
wamhã, ma te te ubu, wab'ru hã. Taha wa, 'rãi mono õ di, ta noræ
hã. 8 Ti'ai wå wa, ma duré nima noræ hã rere'e. Tawamhã, oto
'wanhipré 'rãihâ mono wamhã, ma tô ti'rã za'ra. 'Rãi mono wamhã,
nima niwæmhã 'rãi ahâ prã ti, amnho hã. Duré nima niwæmhã 'rãi
ahâ di. Duré nima niwæmhã 'rãi pese uptabi di. — Ãne na ma tô
Zezusi hã dama ãma romnhimiré'é.

9 Tawamhã ãne na ma tô duré dama ãma 'rãsutu, tinhimiroti na:
— Asimipari pese za'ra wa'aba wamhã, ma'ãpé ðwapari pese za'ra

wa'aba, ðnhimirowasu'u na hã waihu'u za'ra wa'aba da. — Ãne ma
tô dama waihu'u, da te waihu'u za'ra da.

Romnhimiré'é na si, Zezusi te te dama 're ærowahutu mono zé
wasu'u

Marcusi 4.10-12; Rucasi 8.9-10

10 Tawamhã wa noræ hã æsiré 're æwanomro mono noræ hã wa tô
Zezusihi u ubumro ni. Tawamhã ãne, wa oto wasiwi sadanharæ ni:

— E maræ wa, te romnhimiré'é na si dama 're ærowahutu mo. — Ãne,
wa wasiwi sadanharæ za'ra ni, wa noræ zama, wa te waihu'u za'ra õ wa.

11 Tawamhã Zezusi hã te asa wama nharæ za'ra, ãne:
— 'Re æhâimana u'âsi mono hã a noræ wa'aba ma si, ma tô aima

waihu'u za'ra wa'wa, dama æwaihu'u'õ hã, da'ãma 're æsib'a'uwå mono
zém na hã, sõ'awi te te dama waihu'u õ nherå. 12 Ni'wam noræ hã 'Re
æhâimana u'âsi mono nhimirowaihu hã te te 're 'ruiwapari u'âsi za'ra
mono wamhã, taha zarina te za 'Re æhâimana u'âsi mono hã sa'åtå na
tãma ãma 're sõprub za'ra, te te aré ãma 're ærowaihu'u za'ra mono
zém nhipai u, te te waihu'u pese za'ra da oto. Tane nherå, ni'wam
noræ hã æsimirowaihu'u na te te 're 'ruiwapari za'ra mono õ wamhã,
ta noræ wi te za tinhimirowaihu hã tãma waihu'u pese za'ra õ nherå,
te te tiwi 're awaibu 'Re æhâimana u'âsi mono hã, te te aré ãma 're
æwaihu'u za'ra mono zé hã. 13 Ðnhimiromhuri hã datõmo na da te 're
'madâ'â za'ra mono nherå, te taré da te 're 'madâ'â za'ra, da te ãma 're
waihu'u za'ra mono ãna. Duré ðnhimiroti hã dapo're na da te 're
wapari za'ra mono nherå, te taré da te 're wapari za'ra, da te ãma 're
waihu'u za'ra mono ãna. Taha wa, wa romnhimiré'é na si te dama 're
rowasu'u. 14 Duréihã Iza'iza hã, 'Re æhâimana u'âsi mono zadawa
wasu'u'wa hã ma tô da'ãma rob'ui'éré, za da'ãma 're æromhâimana
mono zém na hã. Taha wa, ãhãna ma tô da'ãma uwaimra. Ãne
duréihã æsimi'ui'éré hã, 'Re æhâimana u'âsi mono mreme na hã:

“Ðnhimiroti hã dapo're na da te 're wapari u'âsi za'ra mono
nherå, taré te za da te 're wapari za'ra, da te ãma 're waihu'u
za'ra mono ãna. Duré ðnhimiromhuri hã datõmo na da te

MATEUSI 13 52

O Novo Testamento na xavante do Brasil, 1a ed., © 2005, Liga Bíblica



're 'madâ'â u'âsi za'ra mono nherå, taré te za da te 're 'madâ'â
za'ra, da te ãma 're waihu'u za'ra mono ãna.

15 E maræ wa. Dapå'å 're, da te 're ærosa'rata za'ra mono zé hã
sitom haré te za æré 're dahâimana u'âsi za'ra, da te ð'ãma
're rosa'rata wå za'ra mono õ wa. Dapo're nhitom haré, te
za duré 're dahâimana za'ra, ðnhimiroti hã da te 're wapari
ze za'ra mono õ wa. Duré datõmo sitom haré te za 're
dahâimana za'ra, ðnhimiromhuri hã dama 'madâ'â zei õ wa.
Ãnei õ 'wa'âhã, te aré ðnhimiromhuri hã da te 're 'madâ'â
ze za'ra, datõmo na. Te aré duré da te 're wapari ze za'ra,
ðnhimiroti hã. Te aré duré da te 're ðwaihu'u pese za'ra,
dapå'å 're, da te ð'ãma 're rosa'rata wå za'ra mono wa. Taha
zarina si, te aré duré ðtåme 're dasipizari za'ra, dawasété
wi hã. Tawamhã dahâzé wa, da te 're ædapese za'ra mono
ne, wa aré dawasédé hã te dama 're apari, te da'ãma 're
ab'madâ'â tõ mono da oto.”

Ãne duréihã, 'Re æhâimana u'âsi mono mreme na rob'ui'éré hã.
16-17 Tawamhã æsiré 're æwanomro mono noræ ma, te oto nharæ

za'ra, Zezusi hã:
— A noræ wa'wa hã ðnhimiromhuri, atõmo na 're 'madâ'â za'ra

wa'aba mono wamhã, ma tô ð'ãma æwaihu'u pese za'ra wa'wa. Duré
ðnhimiroti hã aipo're na 're wapari za'ra wa'aba mono wamhã, ma
tô duré ð'ãma æwaihu'u pese za'ra wa'wa. Taha wa, aima 're rowå
uptabi za'ra wa'aba mono di, a noræ wa'aba ma si. Tô sena wa ãne
hã aima waihu'u za'ra wa'wa. Duréihã 'Re æhâimana u'âsi mono
zadawa wasu'u 'rata 'wa noræ hã duré æsimiroti 'madâ'â pese 'wa
noræ hã te aré te te sima 're wå uptabi za'ra, ðnhimiromhuri na 're
ð'madâ'â za'ra wa'aba mono zé hã te te 're 'madâ'â za'ra mono da.
Ma tô duré aré te te sima 're wå za'ra, ðnhimiroti na 're ðwapari za'ra
wa'aba mono zé hã te te 're wapari za'ra mono da. Taha wa, a noræ
wa'aba ma si, aima 're rowå uptabi za'ra wa'aba mono di za. — Ãne
hã ma tô wama waihu'u za'ra, Zezusi hã.

Amnho potozém na æsimiré'ézé hã, Zezusi hã sõ'awi te te
dama æwaihu'uzé wasu'u
Marcusi 4.13-20; Rucasi 8.11-15

18 Tawamhã Zezusi hã ma tô duré wama waihu'u za'ra:
— Ma'ãpé, ðwapari pese za'ra wa'aba. Ãhãna wa za oto aima

waihu'u za'ra wa'wa, amnho potozém na te ãma æsimiré'ézé hã
waihu'u za'ra wa'aba da. 19 Amnho hã aibâ te te æ'anhamra mono hã,
'Re æhâimana u'âsi mono zadawa wasu'u, te wasu'u. Ni'wam noræ hã
'Re æhâimana u'âsi mono, da'ãma 're æsib'a'uwå mono zé wasu'u hã,
tipo're na te te 're wapari za'ra mono nherå, te te ãma 're rosa'rata ze

za'ra mono õ wamhã, te te ãma waihu'u pese za'ra õ di za. Ta noræ
hã amnho hã bâdâdi zababa ærere'e mono ne, te 're hâimana za'ra.
Amnho hã sire te te æ'uprosi mono ne, te za æwasété uptabi hã ætåme
're simasisi za'ra, 'Re æhâimana u'âsi mono zadawa wasu'u hã tipo're
na taré te te 're æwapari za'ra mono hã te te tiwi 're awaibui mono
da, Wa'uburé hã. 20 Duré ni'wam noræ hã aiwa amnho hã åtå
nhisiwi, ti'ai baihâire wa ærere'e mono ne, te 're hâimana za'ra. 'Re
æhâimana u'âsi mono zadawa wasu'u hã te te 're wapari za'ra mono
wamhã, amnho hã ti'ai baihâire wa æpoto su'u mono ne, te ta noræ
hã awa'awi te te ãma 're saze za'ra, to sina. 21 Tane nherå, æsadawa
wasu'u hã te te 're saze za'ra mono wa, da te tãma 're ærob'manharæ
wasété za'ra mono zéb zarina, te te 're robzépata za'ra mono
wamhã, te za sazei utõræ za'ra. Amnho hã ti'ai baihâire wa, ærere'e
mono hã sari õ wa, æ'wanhipré 'ré mono ne, te za romhutu na sazei
utõræ za'ra, ta noræ hã. 22 Duré ni'wam noræ hã aiwa amnho hã
wab'ru wazari ærere'e mono ne, te 're hâimana za'ra. Wab'ru hã
ro'wanhipré siré 'wanhipré mono wa, te te oto ubu mono wa, æ'rã
za'ra õ ne, 'Re æhâimana u'âsi mono zadawa wasu'u hã tipo're na te
te 're wapari za'ra mono nherå, æwå hã te te 're 'manharæ za'ra mono
õ di za, ta noræ hã. Tihâimanazém na si te za sina 're hâtâ'â u'âsi
za'ra. Duré danhibro pe hã wå uptabi newa te za taha zô si te te 're
rob'ruiwapari u'âsi za'ra. Taha wa, amnho 'wanhipré hã æ'rã za'ra õ
ne, 're nomro wå mono õ di za, ta noræ hã. 23 Duré ni'wam noræ hã
aiwa amnho hã ti'ai wå wa ærere'e mono ne, te za 're hâimana za'ra.
Ta noræ hã 'Re æhâimana u'âsi mono zadawa wasu'u te te 're wapari
za'ra mono wamhã, te za te te sima 're wå uptabi za'ra, te te 're
waihu'u pese za'ra mono da. Tawamhã, rowede æ'rãi pese uptabi ne,
te za wå u'âsi 're hâimana za'ra, ta noræ hã. — Ãne ma tô Zezusi hã
wama waihu'u za'ra, te te da'ãma æromnhimiré'ézé hã.

Wab'ru hã rob're æwå wazari, æpoto mono zé wasu'u
24 Tawamhã Zezusi hã ma tô duré wama ãma romnhimiré'é za'ra,

ãne:
— 'Re æhâimana u'âsi mono, da'ãma 're æsib'a'uwå mono zém na,

wa za oto aima ãma romnhimiré'é za'ra wa'wa, ãne. Aibâ hã tiburu
na ma tô amnho potozé æwå hã te te a're, amnho hã tãma 'rã da.
25 Tawamhã nimahã na barana danhotõ mono ré, æsitob'ru hã ma tô
æburu u mo. Wab'ru hã ma tô te te a're, amnho æwå wazari. Te te
a're mono pari, ma tô apâ mo. 26 Tawamhã rob're hã ma tô prédu.
Taha wa, ma tô 'rã. 'Rãi mono wamhã, dama 'madâ'â pibu pese di
oto, wab'ru hã æwazari æpoto mono na hã. 27 Tawamhã buru
tede'wai ma, romhuri'wa noræ hã ma tô ætåme aihutu. Ætåme sihutu
wamhã, ãne te tãma rowasu'u za'ra: “Apito, oro amnho hã æwå si

aiburu na a're mono za, ma wab'ru hã æsiré 'wanhipré.” Ãne te ãma
siwi sadanha, buru tede'wa hã.

28 — Tawamhã buru tede'wa hã te asa tãma nharæ za'ra, ãne:
“Ni'wa hã ð'ruiwapari'wa, ma tô ãne ðma 'manha.”

Tawamhã tãma æromhuri'wa noræ hã te siwi sadanha, ãne: “E ãne
hã aima wå di, wab'ru hã uburé wa te æsanoi mono da hã, tãma
ropese da.”

29 — Tawamhã asa te tãma nharæ za'ra: “Tô'ã. Rob're hã æ'rãi ré
hã æsu sano za'ra wa'aba tõ da, taha wa, sano za'ra wa'aba õ di za
a'â, wab'ru hã. 30 A'â simisutu siré prédu mono, roptehâri na da te
're æsãna'rata mono zéb u hã. Tawapsi wa za oto roptehâri na
romhuri'wa noræ ma 'ru za'ra, wab'ru uimrehåne te te siwi sanoi
mono da, te te duré wasisi mono da, unhama u te te siwi sãmra da,
si'unhama da. Taha parip si, te za oto tehâri za'ra, amnho za'razéb
u te te siwi sa'ra da, ðma.” — Ãne na ma tô Zezusi hã ãma
romnhimiré'é, 'Re æhâimana u'âsi mono, da'ãma 're æsib'a'uwå mono
zém na hã, ãne hã sõ'awib õ nherå.

Motada nhamare wasu'u
Marcusi 4.30-32; Rucasi 13.18-19

31 Tawamhã romnhimiré'é na ma tô duré wama rowasu'u za'ra,
Zezusi hã, æsiré 're æwanomro mono noræ ma:

— 'Re æhâimana u'âsi mono, da'ãma 're æsib'a'uwå mono zém na,
wa za duré aima ãma simiré'é za'ra wa'wa, motada nhamare na,
aibâ tiburu na te te æ'a're hã. 32 Motada nhamare hã uburé
romnhamare noræ ma syryre nherå, oto prédu mono wamhã, uburé
romnhamare, da te 're æzuri mono hã te za te te 're sipai pese za'ra.
Papo za'åtå wamhã, æsu 'rowi te za si noræ hã te te sima 're sasi za'ra.
— Ãne na ma tô duré Zezusi hã wama ãma romnhimiré'é za'ra.

Æ'u'åtå wapuzé wasu'u
Rucasi 13.20-21

33 Tawamhã Zezusi hã ma tô duré ãne na wama ãma romnhimiré'é
za'ra, æsiré 're æwanomro mono noræ ma:

— 'Re æhâimana u'âsi mono, da'ãma 're æsib'a'uwå mono zém na,
wa za duré aima ãma romnhimiré'é za'ra wa'wa, ãne. Pi'õ hã te za
æ'u'åtå wapuzé hã syry na sa'wa, aro 'rã ne zu pese wazari, tridu 'rã
zu pese wazari. Aro 'rã ne zub'a si, sa'åtå uptabi di. Tawamhã te te
wazari pese wamhã, te za tidupto, æ'u'åne hã. Sa'åtå uptabi di za
oto. Ãne duré, 'Re æhâimana u'âsi mono, da'ãma 're æsib'a'uwå mono
zé hã. — Ãne na ma tô duré Zezusi hã ãma romnhimiré'é.

34 Maræ na te te dama ãma 're romnhimiré'é mono nherå, te te
dama ãma 're arowasu'u mono õ di, Zezusi hã. Romnhimiré'é na si

ma tô te te dama 're rowasu'u. 35 Duréihã 'Re æhâimana u'âsi mono
zadawa wasu'u 'rata 'wa te te ãma ærob'ui'érézéb zarina te te sina
uwaimrami da, ma tô romnhimiré'é na si te te dama 're rowasu'u,
Zezusi hã. Ãne duréihã ãma ærob'ui'éré siro hã:

“Te dama 're rowasu'u mono wamhã, wa za te dama ãma
're aromnhimiré'é.
Wa za duré te dama 're awaihu'u, ropoto na'rata hawimhã
dama æwaihu'u'õ hã.”

Ãne duréihã 'Re æhâimana u'âsi mono zadawa wasu'u 'rata 'wa te te
ãma ærob'ui'éré siro hã.

Wab'ru na æsimiré'ézé hã, Zezusi hã sõ'awi te te dama
æwaihu'uzé wasu'u

36 Tawamhã Zezusi hã ma tô dawi mo. Dawi moræ wamhã, ma tô
'ri para u ãzé. Tawamhã æsiré 're æwanomro mono noræ hã wa tô
'râwi ætåme ubumro ni, wa te wasiwi sadanharæ da, ãne:

— Ma'ãpé wama waihu'u za'ra na. E maræ na ma tô wab'ru na hã
ãma æromnhimiré. E maræ te wasu'u.

37 Tawamhã Zezusi hã te asa wama nharæ za'ra, ãne:
— Aibâ hã tiburu na amnho æwå te te æ'a're mono hã, wa hã 'Re

æhâimana u'âsi mono zadawa para dasiré ðpodo hã, te ðwasu'u.
38 Duré aibâ buru hã, daro mono bâ ti'ai wa, 're ædahâimana za'ra
mono hã te dawasu'u. Duré amnho æwå hã uburé 'Re æhâimana u'âsi
mono, ãma 're æsib'a'uwå za'ra mono noræ, te wasu'u. Duré wab'ru
hã Æwasété uptabi nhib'a'uwå noræ, te wasu'u, Wa'uburé nhib'a'uwå
noræ hã. 39 Duré buru tede'wa nhitob'ru hã wab'ru hã æburu na te te
tiwi æ'azuri mono hã wa'uburé noræ nhib'apito te wasu'u, tô õ hã.
Duré da te 're æroptehâri za'ra mono zé hã rob'rãsutuzéb ãma za
da'ãma æsipo'ozé, te wasu'u. Duré buru nho ubumroi'wa noræ hã
hâiwa ãma 'Re æhâimana u'âsi mono ma, romhuri'wa noræ, te
wasu'u. 40 Wab'ru hã da te 're sano za'ra mono wa, unhama u da te
're æsãmra mono ne, te za dama tiromhâiba, rob'rãsutuzéb ãma hã.
41 Wa hã dasiré ðpodo hã hâiwa ãma ðma romhuri'wa noræ hã wa za
we satõræ za'ra ti'ai u, maræ æwasédé hã da te 're æ'manharæ u'âsi za'ra
mono noræ hã te te da'ubumro za'ra da, 'Re æhâimana u'âsi mono
nhib'a'uwå noræ nhiti. Dawasédé hã da te 're 'manharæ za'ra mono
da, te te dama 're æroti za'ra mono noræ zama te za ubumro za'ra,
hâiwa ãma ðma romhuri'wa noræ hã. Wab'ru hã da te 're æsano za'ra
mono ne, te za da'ubumro za'ra, õne haré. 42 Taha parimhã te za
unhama ro'o za'åtå u danhamra, ropipa u. Tame te za 're da'ry'ry
u'âsi. Te za duré 're da'wasitete u'âsi za'ra, da te oto 're robzépata
za'åtå za'ra mono wa. 43 Tawamhã 'Re æhâimana u'âsi mono
nhimiroti te te 're æ'madâ'â pese za'ra mono noræ si, te za pire na

dama 're hâimana za'ra. Bâdâ hã daro mono bâ te te dama 're
rob'uiwå za'ra mono wa, uburé da te 're æ'madâ'â za'ra mono ne, te
za uburé da te 're waihu'u za'ra, pire na oto dama 're æhâimana za'ra
mono na, Wamama za oto da'ãma 're æsib'a'uwå mono zéb ãma hã.

Asimipari pese za'ra wa'aba wamhã, ma'ãpé ðwapari pese za'ra
wa'aba, ðnhimiroti na hã. — Ãne ma tô Zezusi hã wama rowasu'u
za'ra.

Åtå'ubuzi wasu'u
44 Tawamhã ãne te duré wama rowasu'u za'ra:
— 'Re æhâimana u'âsi mono, da'ãma 're æsib'a'uwå mono zém na,

wa za duré aima ãma romnhimiré'é za'ra wa'wa, ãne. Aibâ hã
daburu na te te romhuri ré, ma tô åtå'ubuzi æwa'âbâ za'åtå uptabi hã
'masã, ti'ai 'rowi ni'wa hã te te aré dawi æsuwa hã. Te te sãmri
wamhã, ma tô apâ dawi suwa tame, da te sãmri tõ da. Tawamhã toi
uptabi wa, ma tô uburé tinhibro hã dama wede, buru hã tô õ hã te
te dawi uipra da, åtå'ubuzi, æwa ænomro hã te te sima âri da. Ãne 'Re
æhâimana u'âsi mono, da'ãma 're æsib'a'uwå mono zé wasu'u hã.

Åtåwaipo wasu'u
45 — Ãne duré, 'Re æhâimana u'âsi mono, da'ãma 're æsib'a'uwå

mono zé hã. Aibâ hã ma tô sima wå, dasima danhipesezé hã
åtåwaipo æwa'âbâ za'åne hã te te dawi 'manhopåtå wa, te te sima
uipra da, dama æ'madâ'â ze hã. 46 Tawamhã åtåwaipo æwa'âbâ za'åtå
uptabi hã te te 'masãmri wamhã, uburé tinhibro hã ma tô dama
wede, åtåwaipo hã te te sima uipra da. Ãne 'Re æhâimana u'âsi
mono hã da'ãma 're æsib'a'uwå mono zé wasu'u hã. — Ãne ma tô
Zezusi hã wama rowasu'u za'ra, æsiré 're æwanomro mono noræ ma,
wa te waihu'u za'ra da, sõ'awib õ nherå.

Tepe mramizé wasu'u
47-48 Tawamhã Zezusi hã ma tô duré ãne na wama rowasu'u

za'ra, tinhimiromnhimiré'é na:
— Ãne hã duré, 'Re æhâimana u'âsi mono, da'ãma 're æsib'a'uwå

mono zé hã. Tepe mrami'wa noræ hã ma tô abazipara hã sô siwi
time, æsõ'ui wa. Te te siwi mei wamhã, ahâ na ma tô siwi ãma
'mai'âri za'ra, æpoto mono bâ, tebe hã. Tawamhã tebe hã ahâ uptabi
wamhã, ma tô abazipara hã siwi tisa, â zada'ré u. Tame ma tô oto
tebe hã æwå si siwi waibu, si'õtõ 're, te te 'manherå za'ra da. Tebe
siwamnaræ noræ hã da te 're æhuri mono õ hã ma tô taré siwi sãmra.
49 Tane te za dama tiromhâiba, rob'rãsutuzéb ãma hã. Hâiwa ãma
romhuri'wa noræ hã te za we dazô ai'aba'ré ti'ai u, dawasété na 're
ædahâimana u'âsi mono noræ si te te da'ubumro za'ra da, 'Re

æhâimana u'âsi mono nhimiroti te te 're æ'madâ'â pese za'ra mono
noræ nhiti, te te dazani za'ra da oto. 50 Tawamhã unhama ro'o za'åtå
u te za oto danhamra, ropipa u. Tame te za 're da'ry'ry u'âsi. Te za
duré 're da'wasitete u'âsi za'ra, da te 're robzépata za'åtå za'ra mono
wa. — Ãne Zezusi hã te te wama ãma æromnhimiré'é za'ra zé wasu'u hã.

Maræ æté hã da te dasima 're æsõmri za'ra mono zé wasu'u
51 Tawamhã Zezusi hã ma tô wazadanharæ za'ra, æsiré 're æwanomro

mono noræ hã:
— E ma tô asiwi æwaihu'u 'wa, uburé te aima ãma æromnhimiré'é

za'ra wa'aba zé hã.
Tawamhã asa wa tãma nharæ za'ra ni:
— Æhe. Wa tô waihu'u za'ra ni.
52 Tawamhã ãne te duré wama rowasu'u za'ra, Zezusi hã:
— Wa za duré aima ãma romnhimiré'é za'ra wa'wa, ãne. Ãté 'ri

tede'wa te za maræ æwå hã te te 're azani, 'ri 're wa'wa 're
æromnhimi'wara mono zém hawi, te te dama 're anhomri mono da.
E tawamhã maræ æ'ratare si te za te te dama 're azani. Mare di. Maræ
ætéb zama te za duré te te dama 're azani, te te dama 're anhomri
mono da. Tane duré, ni'wam noræ hã 'Re æhâimana u'âsi mono
nhimiroti waihu'u pese 'wa noræ hã da'ãma 're æsib'a'uwå mono zé
wasu'u te te waihu'u pese za'ra wamhã, ta noræ hã te za æsimiroti
ætéb zama te te dama 're waihu'u za'ra, æsimiroti 'rata me. — Ãne ma
tô wama rowasu'u za'ra, Zezusi hã.

Zezusi hã, æprédubzéb ãma da te dasiwi æwå'õzé wasu'u
Marcusi 6.1-6; Rucasi 4.16-30

53-56 Tawamhã Zezusi hã maræ nhimiré'é na te te dama arowasu'u
pari, ma tô mo, aré 're æhâimana mono zéb u. Tamomo wisi wamhã, te
oto dama rowahutu, zudezu noræ te, rowahutuzéb ãma. Tawamhã
æsimiroti hã da te wapari za'ra wamhã, ma tô ãma tatob'uzu za'ra
ni. Te duré dasima ãma nharæ za'ra ni, ãne:

— Õ hã wede'é na romhuri'wai 'ra. Æna nhisi hã, Mariza na æsisi
hã. Duré æno noræ nhisi hã Ti'adu, duré Zuzé, duré Sima, duré
Zudasi. Æhidiba noræ hã te duré wa'rata 're hâimana za'ra. E niha ma
bété õhõ si uburé maræ hã waihu'u, tiwaihu'u pese na te te dama 're
ærowasu'u mono zéb da hã, duré maræ dama æ'manharæ waihu'u'õ hã
te te dama 're æ'ab'manharæ wå mono zéb da hã. — Ãne ma tô ãma
dasima romnhoré za'ra ni.

57 Taha wa, ma tô dasiwi wå'õ ni, Zezusi hã.
Taha wa, te Zezusi hã ãne dama tinha:
— 'Re æhâimana u'âsi mono zadawa wasu'u'wa noræ hã daro

mono bâ datåme 're nomro mono wamhã, æsimiroti na wazép sina,

te za sô 're datob'uzu za'ra. Æsipti'ai ãma 're æhâimana za'ra mono
noræ si, sô 're datob'uzu za'ra mono õ di, æsipti'ai ãma wa. Æsisãnawã
noræ zama, æsõrõwa ãma 're æsi'ubumroi mono noræ hã te te duré
siwi 're hâiba wazé mono õ di. — Ãne hã ma tô dama waihu'u,
Zezusi hã.

58 Tawamhã æsimipawaptobzém na da te dasina 're umnhasi za'ra
mono õ wa, maræ dama æ'manharæ waihu'u'õ hã ahâ na te te dama
'manharæ õ di, tamemhã.

Zuwã Batita, da te æbutu nhizârizé wasu'u
Marcusi 6.14-29; Rucasi 9.7-9

14 1 Tawamhã apito Erodi hã Darireza na danhipti'a nho'õmo
nhisi ãma te te 're da'madâ'â mono ré, ma tô Zezusihi

wasu'u hã wapa. 2 Æwasu'u hã te te wapari wamhã, ma tô te te tãma
're æromhuri za'ra mono noræ ma rowasu'u, Zezusihi hâiba na:

— Zuwã Batita te dama 'rui wa, da te wæræ wa, apâ æhâiwa'udu, ta
hã. Taha wa, te tiwaihu'u pese na te te dama 're ab'manharæ, maræ
dama æ'manharæ waihu'u'õ hã.

3-4 Ãne ma tô apito Erodi hã Zezusihi wasu'u na tãma rowasu'u
za'ra. Ta hã ma tô aré tinoi mro zô rowasutu, Erodiza na pi'õ nhisi
zô. Æno nhisi hã Piripi na æsisi hã. Zuwã Batita hã ma tô aré te te
tãma 're roti u'âsi, ãne: “'Re æhâimana u'âsi mono nhimiroti 'rata na
rob'ui'éré hã te te ãma roti õ di, asisãnawãi mro na aimro da hã.
Tãma wå õ di, 'Re æhâimana u'âsi mono ma hã.” — Ãne ma tô te te
tãma 're roti u'âsi, Erodihi ma. Tane nherå, ma tô apito Erodi hã
tinoi mro na tiwi ãma ai'ré. Taha wa, ma tô dama ti'ru, Zuwã Batita
hã da te âri da, da te pawasisi da, duré da te sårå da, dazazéb 're.
5 Apito Erodi hã ma tô sima wå aré, te te dama 'ru da, Zuwã Batita
da te wæræ da. Tane nherå, pahi di zudezu noræ ma hã, Zuwã Batita
hã 'Re æhâimana u'âsi mono zadawa wasu'u'wa na da te waihu'u
za'ra wa. 6 Tawamhã Erodihi waptã'ãzém na ma tô dato hã dasiwi
'manharæ ni. Tawamhã Erodizaha 'ra hã ma tô danho'a apese
azarudu hã, apito Erodihi nho'a zama. Taha wa, te te 'madâ'â ze ti,
apito Erodi hã. 7 Taha zarina, ma tô azarutu ma ropisutu, ãne:

— Tô sena, wa za uburé maræ hã aima tisõ, asima æwåzéb
uwaibaba, ðwi æwaptåråzéb zarina.

8 Tawamhã æna hã te te tãma ærotizéb zarina, ma tô tiwi rowaptå,
ãne:

— Zuwã Batitaha 'rã si, wa ðsima wå, piza'a 'renho'a wa, ðma hiri
da, ãhãna awa'awi.

9 Taha wa, ma tô apito Erodihi wi tirobzei'õ. Tane nherå, sô æhârâ
noræ nho'a te te azarutu ma ropisutu wa, ma tô ãma tãma uwaimra,
te te tiwi æwaptåråzéb uwaibaba. 10 Ma tô dama ti'ru oto, dazazéb u

Zuwã Batitaha zô da'maimoræ da, da te butu nhizâri da. 11 Da te butu
nhizâri wamhã, ma tô oto siwi ti'â æ'rã hã, azarutu ma, piza'a 'renho'a
wa. Tawamhã ma tô tina ma ti'â oto, azarudu hã. 12 Tawamhã
Zuwãhã siré 're ænomro mono noræ hã ma tô sô ai'aba'ré, æhâiba zô,
te te siwi âri da, te te siwi sårå da, ab're 're. Taha parip si, te
ai'aba'ré Zezusihi u, te te tãma rowasu'u za'ra da.

Zezusi hã dasa te te dama æ'manharæzé wasu'u
Marcusi 6.30-44; Rucasi 9.10-17; Zuwã 6.1-14

13 Tawamhã Zezusi hã Zuwãhã wasu'u te te wapari wamhã, ma
tô danhiti mo uba're na siwaprosi, romnhiwasi sãmra da. Tane
nherå, nimomo æsãmra na æwasu'u hã da te wapari za'ra wamhã, ma
tô darom hawi tawairébé ni da'ahâ na, æsarina dasi'aba'ré da
æsõ'rãmi, ti'ai baba. 14 Tawamhã Zezusi hã uba're hawi watobro
wamhã, da'ahâ uptabi na ma tô da'ab'madâ. Te te da'ab'madâ'â
wamhã, ma tô da'ãma tipå'åzé, Zezusi hã. Taha wa, æhâzé ré noræ hã
tame æsi'ubumro noræ hã ma tô apese.

15 Tawamhã hâiwahâ pesere, wa noræ hã æsiré 're æwanomro
mono noræ hã wa tô ætåme ubumro ni, Zezusihi u. Ãne, wa tô tãma
nharæ za'ra ni:

— Ma tô tihâiwahâ. Ãme a'ubuni wi, wa wahâimana za'ra ni, 'ri
nhiti. Taha wa, ma'ãpé dama rob'ru na, 'ri wa'õtõ u dasi'aba'ré da,
dasa hã da te dasima uipra za'ra da.

16 Tawamhã Zezusi hã te asa wama nharæ za'ra, ãne:
— Mare di. Dasi'aba'réi õ di za. A noræ wa'wa hã te za dasa hã

dama æ'a za'ra wa'wa, dasaihuri da.
17 Tawamhã wa duré asa tãma nharæ za'ra ni, Zezusihi ma:
— Æ'u'åtå wapu hã 5 na te wama tihâimana za'rare. Duré pe'a hã

maparanere. Ã noræ si, umrore di.
18 Tawamhã Zezusi hã te oto wama 'ru za'ra:
— Ma'ãpé we ðma waibui wa'aba, æ'u'åtå wapu hã, duré pe'a hã.
19 Tawamhã te oto dama tinha, duiroi wa, dasi'ubumroi mono

da. Taha pari, ma tô oto æ'u'åtå wapu hã waibu, 5 na æhâiba hã.
Duré pe'a hã maparane. Tawamhã hâiwa u te æré rob'madâ,
Timama ãma wata da, sõpru wa. Taha pari, ma tô te te wå'å, æ'u'åtå
wapu hã. Æsiré 're æwanomro mono noræ ma, ma tô wama sõmri
za'ra, wa te dama sõmri za'ra mono da. 20 Tawamhã aihæni ma tô
dasa hã huri ni. Ma tô da te 'mahâpãræ. Tawamhã Zezusihi siré 're
æwanomro mono noræ hã wa tô apâ si'õtõ 're, wa te sé danho'rada
hã, æ'u'åtå wå'å hã pe'a wå'å zama. 12 na si'õno hã æré hã, danho'rata
ré hã. Si'õtõ 'remhã 'masisi di. 21 Aibâ noræ hã 5 miu na æhâiba za'ra
hã æsaihuri noræ hã, aibâ noræ za'rata si hã. Pi'õ noræ hã duré ai'uté
noræ hã sa'rata õ di.

Zezusi hã â nhisi baba æmoræzé wasu'u
Marcusi 6.45-52; Zuwã 6.15-21

22 Tawamhã Zezusi hã ma tô wama rob'ru za'ra, æsiré 're æwanomro
mono noræ ma, uba're wa, wanhisisi da, æwana zara u wa te sapræ
za'ra da æsõ'u na, waza'u za'ra te te dama rob'ru da, darob u apâ da
te ropéi mono da. 23 Te te dama rob'rui pari, te oto Zezusi hã mo
sa'a u, siwaprosi Timama ma mreme da. Tame siwaprosi sãmra ré,
ma tô ãma timara. 24 Taha ré, æsiré 're æwanomro mono noræ hã wa
tô â wa'wa u wahâimana za'ra ni, uba're na. Tame ma tô â sisasi hã
te te waré wabzuri za'ra uba're hã, rowa'u'u za'åne hã æsõ'õmoi baba
te te rowapõræ za'ra wa. 25 Tawamhã zahadu mara hâ ré, te Zezusi
hã watåme timoræ za'ra, â nhisi baba. 26 Tawamhã, wa te wasiwi
'madâ'â wamhã, wa tô tãma wapå'åwara za'ra ni, adâ watåme moræ
za'ra newa. Ãne, wa wasima 'mahârâ za'ra ni:

— Õhõta adâ'â hâiba warõ, te wei watåme mo. — Ãne, wa wasima
'mahârâ za'ra ni. Tawamhã tãma wapahi za'ra wa, wa tô tãma wazadari
za'ra ni. 27 Tawamhã awa'awi ma tô Zezusi hã wama si'mahârâ za'ra:

— Wa hã wa we atåme ðmoræ 'wa. Ðma aipahi za'ra wa'aba õ di za.
28 Tawamhã Pedru te tãma tinha, ãne:
— Wanhib'apito, tô sena a hã wamhã, ma'ãpé we ðzô aihârâ, â

nhisi baba ãma atåme ðmoræ da, asabzéb u.
29 Tawamhã asa te tãma tinha, Pedruhu ma:
— We aimoræ pé, ðtåme.
Taha wa, ma tô uba're hawi watobro Pedru hã, â nhisi baba moræ

da, Zezusihi u. 30 Tawamhã â nhisi baba ætåme moræ wa, ma tô
rowa'u'u za'åtå ma tipahi, Pedru hã. Taha wa, ma tô tizadari. Ma tô
aré ãzé, â 'rowi. Te sina 'mahâ, ãne:

— Wanhib'apito, ma'ãpé ðnho'reptu na, ðdâ'â tõ da.
31 Tawamhã awa'awi ma tô Zezusi hã pa'â, tinhib'rata na. Ãne te

tãma tinha, Pedruhu ma:
— E niha ðzaze syry di. E maræ da, ma tô 'râwi ð'ãma asiwawã, te

aipawaptobzém na hã. — Ãne ma tô tãma tinha, Zezusi hã.
32 Tawamhã uba're 're ma tô tizasi zahuré, Zezusi noræ hã Pedruhu

me. Zasi zahuré wi, ma tô rowa'u hã tiwa'u'utu. 33 Tawamhã æsiré 're
æwanomro mono noræ hã wa tô ãma wawata za'ra ni, Zezusihi ãma.
Ãne wa ãma wawata za'ra ni:

— Wanhib'apito, a hã tô sena 'Re æhâimana u'âsi mono 'ra, te 're
aimo. — Ãne wa ãma wawata za'ra ni.

Zezusi hã te te æda'apesezé wasu'u
Marcusi 6.53-56

34 Tawamhã wa noræ hã wa tô sapræ za'ra ni, Zezusihi me, æsõ'u na.
Wa te sapræ za'ra wamhã, wa tô aihutu ni, Zenezaré na danhipti'a

nho'õmo nhisi u. 35 Tamemhã ma tô dasiwi waihu'u ni, Zezusi hã.
Taha wa, ma tô Zezusihi wasu'u na ãma dasima da te ropé, 'ri
wa'õtõ mono bâ, ti'ai 're dasi'rata 're ædahâimana za'ra mono noræ
hã. Tawamhã da'ahâ na ma tô æhâzé ré noræ hã ætåme 'wasari ni.
36 Tawamhã ma tô æhâzé ré noræ hã tiwi waptårå za'ra, æ'uza nhisutu
si te te tiwi upi za'ra da. Tawamhã æ'uza nhisutu si te te nasi upi
za'ra nherå, ma tô tizéptâ'â za'ra, uburé æhâzé ré noræ hã, awa'awi.

Zudezu noræ hi'rata hâimanazé wasu'u
Marcusi 7.1-13

15 1 Tawamhã parisezu noræ hã, duré 'Re æhâimana u'âsi mono
nhimiroti na rob'ui'éré na dama rowahutu'wa noræ hã ma tô

ai'aba'ré Zeruzarå hawi, Zezusi hã te te siwi ãma sadanharæ da,
zudezu noræ hi'rata nhimiroti na. Ãne te siwi sadanha, ãma:

2 — E niha asiré 're ænomro mono noræ hã te te 'madâ'â za'ra õ di,
duréi wahi'rata noræ nhimiroti hã. Ta noræ hã 're saihuri mono õ ré,
're simisõi pese za'ra mono õ di. Ãne wa, te ta noræ hã wahâimanazé
hã te te ãma wawi 're upa za'ra.

3 Tawamhã asa te Zezusi hã tãma nharæ za'ra:
— E niha bâ bété, a noræ wa'wa hã 'Re æhâimana u'âsi mono

nhimiroti hã 're 'madâ'â za'ra wa'aba mono õ di, te bété asimiroti
na si 'râwi 're asi'madâ'â za'ra wa'aba mo. 4 Duréihã 'Re æhâimana
u'âsi mono hã ma tô ãne dama roti: “Aimama noræ hã te za 're
æwazéb za'ra wa'aba mo, ana zama.” Ãne æsimiroti amo hã duré:
“Ni'wam noræ hã timama nherå, duré tina nherå, te te ãma 're
wasété za'ra mono wamhã, te za da te 're simro.” Ãne æsimiroti hã
duréihã. 5-6 Tane nherå, te aimawi dama 're æroti za'ra wa'aba mo,
ãne: “Ãté ni'wa hã te za sima rosa'rata, maræ hã timama noræ ma, te
te sõmri da, te te ãma pawaptob zahuré da. Tane nherå, te za tipå'å
na sima tinha: ‘Ã hã 'Re æhâimana u'âsi mono te hã.’ Ãne wamhã,
timama noræ ma, te te sõmri zahuré õ di za, te te ãma pawaptob
zahuré da.” Ãne te dama 're æroti wasété za'ra wa'aba mo. 'Râwi
asimiroti na si 're anomro aba mono da, ma tô 'Re æhâimana u'âsi
mono nhimiroti hã asiwi 're æwå'õ za'ra wa'aba mo. 7 A noræ wa'wa
hã aihâimana si'ahâ za'ra wa'aba di. Duréihã Iza'iza hã ma tô
æ'uwaibaba ai'ãma rob'ui'éré sirõmo za'ra wa'wa, za 're æ'aihâimana
za'ra wa'aba mono zém na hã. 'Re æhâimana u'âsi mono mreme na
ma tô ãne na ai'ãma rob'ui'éré sirõmo za'ra wa'wa:

8 “Õ noræ hã tô sena newa, te timreme na si taré ð'ãma 're wata
za'ra. Tane nherå, te tipå'å 're aimawi zô si te te 're rosa'rata
u'âsi za'ra, ð'upana. 9 Danhimiroti zarina si, te ta noræ hã te
te dama 're rowahutu za'ra, ðnhimiroti zarina newa. Taha wa,
senai õ di, ta noræ hã ð'ãma 're æwata za'ra mono zé hã.”

Ãne ma tô ai'ãma waihu'u sirõmo za'ra wa'wa, 'Re æhâimana u'âsi
mono zadawa wasu'u'wa hã, duréihã. — Ãne ma tô Zezusi hã tãma
rowasu'u za'ra, parisezu noræ ma.

Dasa hã da te 're huri mono wa, dasa na dawasédé, da te 're
æ'manharæ za'ra mono õ zé wasu'u

Marcusi 7.14-23

10 Tawamhã Zezusi hã ma tô sima dazô hâ, æsimirowasu'u hã da
te wapari za'ra da. Ãne te dama tinha:

— Ma'ãpé, ðwapari pese za'ra wa'aba za, maræ hã waihu'u za'ra
wa'aba da, ãma. 11 Uburé maræ na 're dasaihuri mono wamhã,
dapå'å 're, 're sisisi mono wamhã, taha na 're dasiwasété za'ra mono
õ di za 'râwi. Dapå'å hawim na danhimirosa'rata wasété zarina, da
te dasima 're nharæ wasété za'ra mono wapsi, te za 're dasiwasété
za'ra, 'râwi. — Ãne ma tô Zezusi hã dama waihu'u.

12 Tawamhã wa noræ hã æsiré 're æwanomro mono noræ hã wa tô
ætåme ubumro ni, Zezusihi u, wa te wasiwi ãma sadanharæ za'ra da,
ãne:

— E ma tô asina æwaihu'u za'ra. Parisezu noræ hã ma tô aimreme
hã siwi wå'õ pese za'ra.

13 Tawamhã Zezusi hã te asa wama ãma romnhimiré'é za'ra,
parisezu noræ ãma:

— Ðmama hã hâiwa ãma 're æsãmra mono hã rob're te te æ'a're'õ hã
taha si te za uburé te te 're aza'o'o. 14 Parisezu noræ ãma 're aihâtâ'â
za'ra wa'aba mono õ di za. Si'uihâ na 're hâimana za'ra mono. Ni'wa
hã te za tisiré hã saprõ, ætob'a zahuré hã. Te te saprõni wamhã, te
za ab're 're siré tiwaptã'ã zahuré. Tane te parisezu noræ hã tob'a ne
te te 're danhimro. — Ãne ma tô Zezusi hã wama ãma romnhimiré'é
za'ra, æsiré 're æwanomro mono noræ ma.

15 Tawamhã Pedru te ãma 'mahâ, Zezusi hã:
— Ma'ãpé ãma wama rowasu'u za'ra na, taha na ãma æromnhimiré'é

na hã wa te waihu'u za'ra da.
16 Tawamhã Zezusi te asa wama nharæ za'ra:
— E niha a noræ wa'aba zama, waihu'u za'ra wa'aba õ di bété.

17 Dasa hã da te 're huri mono wamhã, taré te za dadub 're, 're sisisi.
Taha pari, te za duré apâ 're wairébé, dahâiba hawi. 18 Tazahã,
dapå'å hawi da te 're æsani za'ra mono na si, te za 'râwi 're dasiwasété
za'ra. 19 Dapå'å 're, danhimirosa'rata wasété hawim na si, te za
dawasédé hã uburé da te 're 'manharæ za'ra, dasipãræ hã, duré dasina
danhimisaihuri hã, duré maræ na danhimisaihuri hã, duré dazadawa
nhipe hã, duré da te da'ãma 're æwasété za'ra mono hã. 20 Ãne uburé
dapå'å 're, da te 're rosa'rata wasété za'ra mono wapsi, te za
dawasédé hã da te 're 'manharæ za'ra. Tane nherå, danhimisõi ãna 're

dasaihuri mono wamhã, ãma 're dasiwasété waihu'u za'ra mono õ
di za. Mare di. — Ãne ma tô Zezusi hã wama waihu'u za'ra.

Pi'õ hã zudezu'õ 'ra, Zezusi hã te te æpesezé wasu'u
Marcusi 7.24-30

21 Tawamhã Zezusi hã ma tô mo Zenezaré hawi, Tiru na 'ri
nho'õmo nhisi niwæ, Sido na 'ri nho'õmo nhisi niwæb zama. 22 Tame
sãmra ré, ma tô pi'õ zudezu'õ hã ætåme wi, Cana'ã noræ siré hã, ta
niwæ 're æsãmra mono hã. Ætåme wisi wamhã, ma tô 'mahâ, ãne:

— Apito, Dawihi nhihudu, ma'ãpé ð'ãma aipå'åzé na. Ð'ra sipi'õ,
wa'uburé ré 're hâimana u'âsi mono wa, te te 're robzépata za'åtå
u'âsi.

23 Tawamhã ãne na pi'õ te te 'mahârâ nherå, te te sada'âbâ õ di
asa, Zezusi hã. Tawamhã wa noræ hã æsiré 're æwanomro mono noræ
hã wa tô ætåme ai'ré za'ra ni, Zezusihi u. Ãne, wa tô tãma 'ru za'ra ni:

— Ma'ãpé pi'õ satõræ apâ, wa hawi moræ da. Wazarina te we 're
mo. Te duré we te te wa'ab'mahârâ, mreme 'rãihâ na.

24 Tawamhã Zezusi te wama nharæ za'ra, asa:
— Pone'årebâ 're æsimani za'ra mono noræ zô si, ma tô we Ðmama

hã ðzatõ, Izarazéhé nhihudu noræ zô si.
25 Tawamhã ãne na Zezusi hã te te rowasu'u wamhã, ma tô pi'õ

ætåme mo. Ma tô hi'rãtitõ æpapara aime. Tawamhã te tãma tinha, ãne:
— Apito, ma'ãpé ð'ãma aime na.
26 Tawamhã Zezusi te tãma tinha:
— E 're dasaihuri mono ré, te za dasa hã da'ra wi, da te 're waibu,

wapsã ma, da te 're sa'wari za'ra mono da. Mare di. Ãne hã æ'uwaibaba
õ di. — Ãne te Zezusi hã pi'õi ma ãma romnhimiré'é, zudezu'õ noræ
ãma hã, sõ'awib õ nherå.

27 Tawamhã pi'õ hã te duré asa tãma tinha, ãne:
— Apito, tô æbâ ma tane hã ðma æwaihu. Tane nherå, wapsã hã

wedeza zahâpâ ætede'wa sai'a'a hã te za te te 're huri, æsahâpâ 're
ærere'e mono hã.

28 Tawamhã pi'õi mreme te te wapari wamhã, te tãma tinha,
Zezusi hã:

— Pi'õ, wa tô aiwaihu'u, aima ð'umnhasi za'åtå na, ðwi æwaptåråzéb
zarina te aima æ'manharæ da hã. Taha wa, wa za aima ãma uwaimra,
tô. — Ãne ma tô Zezusi hã tãma waihu'u, pi'õi ma. Tawamhã ãne te
te tãma nharæ wi, ma tô wa'uburé hã æ'ra sipi'õi hawi watobro. Taha
wa, ma tô tipese oto.

Zezusi hã da'ahâ uptabi na te te æda'apesezé wasu'u
29 Tawamhã ta hawi te oto mo Zezusi hã, Darireza na æsõ'u

zapoto nhisi u. Ta hawi te duré sa'a u mo, sa'a nhisiwi sãmra da.

MATEUSI 15 64

O Novo Testamento na xavante do Brasil, 1a ed., © 2005, Liga Bíblica



30 Tame sãmra ré, ma tô da'ahâ uptabi na ætåme aihutu ni. Æhâzé ré
noræ hã ma tô ætåme da te simro, æmoræ'õ noræ hã, duré ætob'a noræ
hã, duré æ'rãtåire noræ hã, duré æmreme'õ noræ hã. Uburé siwa'ru ma
tô æhâzé ré noræ ãma dasito, æpapara da te sõré da. Tawamhã uburé
ma tô da'apese, Zezusi hã. 31 Tawamhã æmreme'õ noræ hã ma tô
mreme wairé. Duré æ'rãtåire noræ hã ma tô timoræ wå za'ra. Æmoræ'õ
noræ hã para na te oto 're nomro. Ætob'a noræ hã te duré rob'madâ'â
za'ra oto. Tawamhã ãne hã da te 'madâ'â za'ra wamhã, ma tô ãma
tatob'uzu za'ra ni. 'Re æhâimana u'âsi mono ãma, ma tô duré ãma
tawata za'ra ni, Izarazéhé nhihudu noræ nhib'apito ãma.

Zezusi hã dasa te te dama æ'manharæzé wasu'u hâiba amo
Marcusi 8.1-10

32 Tawamhã Zezusi hã ma tô æsiré 're æwanomro mono noræ zô
sima wazô tihârâ za'ra. Tawamhã te wama nharæ za'ra, ãne:

— Ãhãna ð'rata dasi'ubumroi ré, ma tô dasa hã dawi ai'utõ, bâdâ
si'ubdatõ da'ãma si'utõræ wa. Taha wa, da'ãma ðpå'åzé di, wa hã.
Dasai õ nherå, te dama rob'rui waihu'u õ di, apâ da te ropéi mono
da hã. Danhib'uware wa, bâdâdi wa, dawi robra za'ra õ'umnhasite,
te dama rob'rui waihu'u õ di.

33 Tawamhã wa noræ hã æsiré 're æwanomro mono noræ hã wa tô
wasiwi sadanharæ ni, Zezusi hã:

— E niha wa za æ'u'åtå wapu hã 'masãmri za'ra ni, a'ubuni wi
wasi'ubumro nherå, dahâiba mono bâ wa te dama æ'a za'ra da hã.
Da'ahâ uptabi di.

34 Tawamhã te asa wazadanharæ za'ra, Zezusi hã:
— E niha te æ'u'åtå wapu hã aima tihâimana za'ra wa'wa.
Tawamhã ãne te asa tãma wasu'u za'ra:
— 7 na te wama tihâimana za'ra. Duré pe'a hã umrore na te

tihâiba. — Ãne, wa asa tãma wasu'u za'ra ni.
35 Tawamhã Zezusi te dama rob'ru, ti'ai wa dasi'ubumroi mono da.

36 Taha pari, ma tô duré 7 na æ'u'åtå wapu hã waibu, pe'a zama, 'Re
æhâimana u'âsi mono ãma wata da, sõpru wa. Ãma wata pari, ma tô
te te wå'å, æ'u'åtå wapu hã, pe'a zama. Æsiré 're æwanomro mono noræ
ma, ma tô wama sõmri za'ra, wa te dama sõmri za'ra mono da.
37 Tawamhã uburé ma tô tasaihuri ni. Ma da te 'mahâpãræ. Tawamhã
æsiré 're æwanomro mono noræ hã wa tô danho'rada hã apâ wa te
ubumro za'ra, 7 na si'õno hã æsi'ataråme ré hã. 38 Aibâ noræ hã tisa te
te æhuri noræ hã 4 miu na æhâiba za'ra hã. Pi'õ noræ hã duré ai'uté noræ
hã sa'rata õ di.

39 Tawamhã Zezusi hã te oto dama rob'ru, apâ dasi'aba'ré da,
darob u. Taha pari, ma tô uba're 're ãzé, Madadã na danhipti'a
nho'õmo nhisi u te te sapræ da.

Zezusi hã maræ æwaihu'u'õ hã te te 'manharæ da, da te tãma
æ'ruzé wasu'u

Marcusi 8.11-13; Rucasi 12.54-56

16 1 Tawamhã parisezu noræ hã duré sadusezu noræ hã ma tô
Zezusihi u ai'aba'ré, te te tãma 'ru za'ra da, maræ dama

æ'manharæ waihu'u'õ hã te te 'manharæ da, æsõ'a za'ra, 'Re æhâimana
u'âsi mono zadawa para di pâ, maræ hã tô sena te te 'manharæ zô.
Ãne ma tô tãma 'ru za'ra, te te siwi pibu da, Zezusi hã. 2 Tawamhã
Zezusi hã te asa tãma nharæ za'ra:

— Bâdâ æsébrézéb u hâiwa pré wamhã, te za ãne asima 're ærowasu'u
za'ra wa'aba mo: “Awåmhã hâiwa wå di za oto.” 3 Duré nimahã na
bâdâ 'rãi watobrozéb u, hâiwa nhirõtõ si simi'wara wamhã,
æwatobrozéb ãma si bâdâ te te hâiwa nhirõtõ pré wamhã, te za duré
ãne asima 're ærowasu'u za'ra wa'aba mo: “Ãhãna hã tã te za we
tita'a.” Ãne hã hâiwa u 're asimizawårå za'ra wa'aba mono wamhã,
aima waihu'u pese za'ra wa'aba di, tã 're æta'a mono zéb da hã duré
're æhâiwa pese mono zéb da hã. Tane nherå, ãhãna uburé 're
æromhâimana mono zé hã 'madâ'â za'ra wa'aba nherå, za 're
æromhâimana mono zéb da hã waihu'u za'ra wa'aba õ di. 4 Nimosi
aipoto té wa'aba mono hã æ'aihâimana wasété za'ra wa'wa. 'Re
æhâimana u'âsi mono zô, 're asimipari za'ra wa'aba mono zahã, te
ðma æ'ru za'ra wa'wa, maræ dama æ'manharæ waihu'u'õ hã te aima
'manharæ za'ra wa'aba da. Tane nherå, te 'manharæ õ di za. Duréihã
Zonahã ma æromhâimanazém na si te za ãma aipo're pu'u za'ra
wa'wa, 'Re æhâimana u'âsi mono, maræ dama æ'manharæ waihu'u'õ hã
te te tãma æ'manharæzém na. — Ãne ma tô Zezusi hã tãma waihu'u
za'ra, parisezu noræ ma, duré sadusezu noræ ma zama.

Tawamhã Zezusi hã te oto tiwi timoræ za'ra, nimomo moræ da.

Æ'u'åtå wapuzém na Zezusi te te ãma æsimiré'é za'ra zé wasu'u,
parisezu noræ ãma

Marcusi 8.14-21

5 Tawamhã wa noræ hã wa tô sapræ za'ra ni, Zezusihi me, æsõ'u na.
Wa te sapræ za'ra wamhã, wa tô æ'u'åtå wapu na po're ha'âri za'ra ni.
Taha wa, wa wa'ubana ai'aba'ré ni. 6 Tawamhã Zezusi hã ma tô
wama nharæ za'ra, æsiré 're æwanomro mono noræ ma:

— Ma'ãpé 're asi'madâ'â pese za'ra wa'aba mono, æ'u'åtå wapuzém
nhiti 're anomro aba mono da, parisezu noræ nhimi'manharæzém
nhiti, sadusezu noræ me. — Ãne ma tô wama ãma romnhimiré'é
za'ra, sõ'awib õ nherå.

7 Tawamhã wa noræ hã wa wasima nharæ za'ra ni, ãne:
— Ãté õ hã æ'u'åtå wapu hã wa te wei wasiré 'mai'âri õ wa, ma tô

ãne wama nharæ za'ra.

8 Tawamhã Zezusi hã wanhimirosa'rata za'ra hã te te sina waihu'u
wa, te wama nharæ za'ra, ãne:

— E niha te æ'u'åtå wapu hã aima æhâimana za'ra wa'aba õ na, sô
asimrami za'ra wa'wa. E asiwi ð'umnhasi za'ra wa'aba ãna. 9 E
zahadu bété asiwi ðzadaihu'u za'ra wa'aba ã bâ. E ma tô ãma aipo're
si'âri za'ra wa'wa, 5 miu na aibâ noræ ma, æ'u'åtå wapu hã 5 na te
æwå'åi mono zém na hã. E niha si'õno hã æ'masisi za'ra wa'wa hã,
æ'u'åtå wapu wå'åi ré hã. E ma tô duré ãma aipo're si'âri za'ra wa'wa.
10 Duré 4 miu na aibâ noræ ma, æ'u'åtå wapu hã 7 na te wå'åi mono
wamhã, e niha si'õno hã æ'masisi aba mono hã. E ma tô duré ãma
aipo're si'âri za'ra wa'wa. 11 E niha bâ waihu'u za'ra wa'aba õ di
bété, æ'u'åtå wapu 'manharæzém na te ænharæ uptabi õ zém na hã.
Ma'ãpé 're asi'madâ'â pese za'ra wa'aba mono, æ'u'åtå wapuzém nhiti
're anomro aba mono da, parisezu noræ nhimi'manharæzém nhiti,
sadusezu noræ me.

12 Tawamhã æsiré 're æwanomro mono noræ hã wa tô wasina
waihu'u za'ra ni, Zezusihi mreme hã, æ'u'åtå wapu 'manharæzém na
te te wama ænharæ uptabi õ na hã, parisezu noræ nhimiroti wasété na
te te ãma æsimiré'ézém na si, sadusezu noræ me.

Zezusi hã 'Re æhâimana u'âsi mono te te æpisutu na,
Danho'reptui'wa da, Pedru te te æwasu'uzé wasu'u

Marcusi 8.27-30; Rucasi 9.18-21

13 Tawamhã Zezusi hã te oto mo darob amoi u, apito Piripihi te,
Sézareza na 'ri nho'õmo nhisi niwæ. Tame ma tô wazadanharæ za'ra,
æsiré 're æwanomro mono noræ hã:

— E niha ma tô dasima ðwasu'u za'ra ni, dasiré ðpodo hã ti'ai
ãma. E 'wa hã, wa hã wa 're mo.

14 Tawamhã ãne wa asa tãma nharæ za'ra ni:
— Aiwasu'u hã, ahâ di. A hã, u, Zuwã Batita, apâ aihâiwa'udu.

Duré a hã, u, Eriasi apâ we æ'aimoræ. Duré a hã, u, Zeremiasi. Duré a
hã, u, duréihã 'Re æhâimana u'âsi mono zadawa wasu'u 'rata 'wa
æhâiba amo, apâ aihâiwa'udu.

15 Tawamhã Zezusi hã te duré wazadanharæ za'ra:
— A noræ wa'wa hã bété, e niha ma tô asima 're ðwasu'u za'ra

wa'aba mo.
16 Tawamhã Sima Pedru te asa tãma tinha:
— A hã Cristu, 'Re æhâimana u'âsi mono te te aipisudu,

Danho'reptui'wa da. A hã 'Re æhâimana u'âsi mono 'ra.
17 Tawamhã Zezusi, te Pedru oto 'mahâ:
— Sima, Zuwãhã 'ra, aima 're rowå mono di. Ma tô ãma æ'uwaimra.

A hã danhimirowasu'u hawi, ãne na ðwaihu'u õ di. Ðmama, hâiwa ãma
're æsãmra mono si ma tô ãne na aima ðwaihu'u. — Ãne ma tô Zezusi

67 MATEUSI 16

O Novo Testamento na xavante do Brasil, 1a ed., © 2005, Liga Bíblica



hã wåsã Pedru hã, te te æwaihu'uzém na. 18 Tawamhã te duré tãma
ãma romnhimiré'é:

— Pedru, ãne wa za aima waihu'u. Åtå na, wa ai'ãma simiré'é.
Ni'wa hã åtå nhisiwi te za 'ri na'rada hã 'manha, 'ri hã siptete na 're
sa mono da, tãma. Tane hã 'Re æhâimana u'âsi mono te te ðpisutu na,
ma tô ðwaihu'u na'ra. Taha wa, ni'wa hã åtå nhisiwi te te æ'ri ne, te za
oto ðwaihu'u na'rata zém hawim na ðwaihu'u za'ra ni, za da te 're
ðzaze za'ra mono noræ hã. 'Re ædadâ'â za'ra mono zé hã dama siptete
nherå, pire nherå, ðzazei'wa noræ ãma te te ai'uté waihu'u za'ra õ di
za. 19 Danhib'apito, 'ri za'åtå 're, 're æsãmra mono hã te za 'ridawazé
hã tãma æromhuri'wai ma tisõ, te te dama ãma 're 'ridawa mono wa,
ãma 're danhisisi mono da. Tane, wa za aima tisõ 'ridawazé hã, 'Re
æhâimana u'âsi mono, da'ãma 're æsib'a'uwå mono zéb u, dama 're
a'ridawa mono da, ãma 're danhisisi mono da. Uburé maræ hã da te
're 'manharæ tõ za'ra mono da, dawi 're æ'azawi mono hã te za 'Re
æhâimana u'âsi mono hã te te ãma 're asaze, hâiwa ãma. Duré uburé
maræ hã dawi 're æ'azawi mono õ hã te za duré te te ãma 're ai'uzei
pese. — Ãne ma tô Zezusi hã tãma waihu'u, Pedruhu ma.

20 Taha wa, Zezusi hã ma tô sina wazadawa uwati za'ra, æsiré 're
æwanomro mono noræ hã, wa te dama wasu'u tõ za'ra da a'â,
Danho'reptui'wa na 'Re æhâimana u'âsi mono te te æpisutu na hã.

Zezusi hã za ædâ'âzém na æsiwasu'uzé, za æhâiwa'utuzém na zama
Marcusi 8.31-9.1; Rucasi 9.22-27

21 Tawamhã ta hawim haré te oto tidâ'âzém na wama 're
siwasu'u u'âsi sõ'awi Zezusi hã, tihâiwa'utuzém na zama. Ãne ma tô
wama 're siwasu'u za'ra, æsiré 're æwanomro mono noræ ma:

— Ðmama te te ðma æpisutuzéb zarina wa za mo, Zeruzarå u.
Tamemhã zudezu noræ ma roti'wa noræ hã, duré 'Re æhâimana u'âsi
mono ma da'ãma romhuri'wa æpire noræ hã, duré æsimiroti na
rob'ui'éré 'rata na dama rowahutu'wa noræ hã te za ðma rob'manharæ
wasété za'ra. Taha zarina, wa za robzépata za'åtå. Te za duré
dasiwi ðwæræ ni. Tawamhã bâdâ maparane ð'ãma si'utõræ õ ré, wa za
hâiwa'udu apâ.

22 Tawamhã Pedru ma tô Zezusi hã sima saprõ tisiré noræ nhiti,
romnhiwasi, tãma æsiwasu'u za'ra zé hã te te tiwi sawi da. Ãne te
tãma tinha:

— Wanhib'apito, ãne hã ai'ãma æromhâimana da hã mare di za.
'Re æhâimana u'âsi mono hã te te aima ba'a da si, wa ðsima wå, da te
aima rob'manharæ tõ da.

23 Tawamhã Zezusi hã ma tô aipi'ra, Pedruhu u. Ãne te tãma tinha:
— Satanasi, mo oto aimoræ, ðnhiti. Maræ hã bâdâdi wa, 're

æsimi'wara mono, te te 're æda'marõpãræ za'ra mono ne, te ðwasutu

mo, Ðmama te te ðma æpisutuzéb zarina te ðsina dama uwaimrami tõ
da. 'Re æhâimana u'âsi mono nhimirosa'rata nei õ di, asimirosa'rada
hã. Ti'ai ãma danhimirosa'rata zarina si te ð'ãma ærosa'ra, a hã.

24 Tawamhã Zezusi te duré wama nharæ za'ra, æsiré 're æwanomro
mono noræ ma:

— Ni'wam noræ hã ðsiré 're nomro u'âsi mono da, te te sima 're ðwå
za'ra mono wamhã, tihâimanazém na te te 're rosa'rata za'ra mono õ
di za. Tiza'ozéb ré, ðzarina 're ænomro mono ne, te za ðsiré 're nomro,
da te 're simroi mono da nherå. 25 Ni'wam noræ hã tihâimanazé te te
sima 're sawi za'ra mono wamhã, rowå æsi'utõræ'õ hã te te sina 're
uwaimrami za'ra mono õ di za. Ni'wam noræ hã ðzarina 're nomro
mono da, tihâimanazé te te sima 're sawi za'ra mono õ wapsi,
tawapsi te za te te sina 're uwaimrami za'ra, rowå hã. 26 Ãté ni'wa hã
te za tinhibro hã te te sima 're a'ubumroi pese, sibrob ahâ uptabi da.
Tawamhã te za oto dârâ. Ti'ab ré, sibrob ahâ nherå, e tãma 're rowå
mono di za, rowå æsi'utõræ'õ hã te te sina uwaimrami õ wamhã. Mare
di. Tãma 're rowå mono õ di za. Ti'ai ãma, simaræ ahâ uptabi nherå,
tãma waihu'u õ di za, maræ na æsiwa'âbâzéb da hã, rowå ãma 're
æhâimana mono zéb da hã. 27 Wa hã ti'ai ãma dasiré ðpodo, niwapsi
wa za wei mo apâ, Ðmama zadawa para, hâiwa ãma tãma æromhuri'wa
noræ siré. Tamep si uburé maræ hã da te 're æ'manharæ za'ra mono zéb
zarina, wa za dama rowairébé, æwå noræ ma, duré æwasété noræ ma
zama. 28 Tô sena wa aima rowasu'u za'ra wa'wa. A noræ wa'wa hã
aihæni õ nherå, ai'matâ'â aba õ ré, te za ð'madâ'â za'ra wa'wa ti'ai ãma
dasiré ðpodo hã, uburé Danhib'apito uptabi na apâ we ðmoræ wamhã.
— Ãne ma tô wama siwasu'u za'ra, Zezusi hã.

Åtå 'rãihâ ãma, Zezusihi hâiba na rowa'a za'åtå wasu'u
Marcusi 9.2-13; Rucasi 9.28-36

17 1 Tawamhã bâdâ 6 na ãma si'utõræ pari, ma tô Zezusi hã
Pedru noræ si te te simro, Ti'adu noræ zama ænoi me, Zuwãhã

me. Åtå 'rãihâ u, ma tô te te simro. 2 Tame si'ubumroi ré, ma tô
Zezusi hã aimawi tihâiba na sapræ, Pedru noræ nho'a. Ma tô ti'uburã
pese, bâtâ ro'o ne. Duré æ'uza hã rã uptabi di, rowa'a za'åtå ne.
3 Tawamhã Pedru noræ hã ma tô 'madâ'â za'ra, Mozési noræ hã,
Eriasihi me. Zezusihi me, te sima rowasu'u za'ra. 4 Tawamhã Pedru
te Zezusihi ma tinha, ãne:

— Wanhib'apito, ãme wama rowå za'ra di. Aima wå wamhã,
uridi hã si'ubdatõ te aima 'manharæ za'ra wa'aba da, wa tô rosa'rata,
ate da hã, duré Mozésihi te da hã, duré Eriasihi te da hã.

5 Tawamhã ãne Pedru te te tãma nharæ ré, ma tô hâiwa nhirõtõ'a
za'åne hã we hâiba zuwa za'ra, Zezusi noræ hã. Tawamhã hâiwa
nhirõtõ'a hawi, ma tô 'Re æhâimana u'âsi mono hã mre:

— Ã hã ð'ra, te 're æsawi pese mono. Tãma 're ðto za'åtå mono di.
Ma'ãpé æsimiroti hã 're wapari pese za'ra wa'aba mono za.

6 Tawamhã Pedru noræ hã Zezusihi siré æsi'aba'ré noræ hã, 'Re
æhâimana u'âsi mono mreme te te wapari za'ra wamhã, ma tô tãma
tipahi za'ra. Tãma pahi za'ra wa, ma tô ti'ai wa rere, dumana na. Ti'ubu
na ma tô roptob za'ra. 7 Tawamhã Zezusi hã ma tô ætåme ai'ré za'ra.
Simi'wara ré, ma tô upi za'ra, tinhib'rata na. Te te upi za'ra wamhã,
te tãma nharæ za'ra:

— Ma'ãpé aiwahutu za'ra wa'aba. Aipahi za'ra wa'aba tõ.
8 Tawamhã ma tô ti'rãiwahutu za'ra oto, te te rob'madâ'â za'ra

da. Te te rob'madâ'â za'ra wamhã, Zezusihi si ma tô 'madâ'â za'ra.
9 Tawamhã åtå 'rãihâ hawi, ma tô si'ra za'ra, Zezusi noræ hã.

Si'aba'réi ré, ma tô Zezusi hã Pedru noræ hã sadawa uwati za'ra,
ãne:

— Åtå 'rãihâ ãma æ'madâ'â za'ra wa'wa hã dama wasu'u za'ra wa'aba
õ di za a'â. Wa hã ti'ai ãma dasiré ðpodo hã ab're hawi, Ðmama te te
ðhâiwa'utu parip si, te za dama 're ærowasu'u za'ra wa'aba mo.

10 Tawamhã Pedru noræ hã te oto ãma siwi sadanha, ãne:
— E maræ wa, te dama rowahutu'wa noræ hã te te dama 're roti

za'ra, Cristu, Danho'reptui'wa da, 'Re æhâimana u'âsi mono te te
æpisutu wana, Eriasi za we æmoræ na hã.

11 Tawamhã Zezusi hã te asa tãma nharæ za'ra:
— Duréihã 'Re æhâimana u'âsi mono zadawa wasu'u'wa hã ma tô

æ'uwaibaba ãma rob'ui'éré, Eriasi za we apâ æmoræzém na te te
ropese da. 12 Tane nherå, wa za aima waihu'u za'ra wa'wa. Eriasi hã
ma tô wei moræ pa. Tane nherå, õ hã da te dasiwi waihu'u õ wa, ma
tô tãma rob'manharæ wasété za'ra ni, da te dasima æwå za'ra zéb
zarina. Tane te za duré da te ðma 're rob'manharæ wasété za'ra, ti'ai
ãma dasiré ðpoto ma hã.

13 Tawamhã Pedru noræ hã ma tô waihu'u za'ra, Zezusi te te tãma
ærowasu'u za'ra zé hã, Eriasihi upana Zuwã Batita te te æwasu'u na hã.

Zezusi hã ai'reputu ma, wa'uburé te te æmezé wasu'u
Marcusi 9.14-29; Rucasi 9.37-43

14 Tawamhã wa noræ hã wa tô apâ ai'aba'ré ni, Zezusihi me, da'ahâ
uptabi na sô ædahâimana za'ra u. Tawamhã aibâ hã ma tô Zezusihi
u wi. Wisi wamhã, ma tô æpapara nhamra, hi'rãtitõ. 15 Tawamhã te
tãma tinha, Zezusihi ma:

— Apito, ma'ãpé ð'ra ãma aipå'åzé na. Te 're sitete u'âsi. 'Re sitete
u'âsi mono wa, te unhama u 're waptã'ã, âi ba zama. 16 Asiré 're
ænomro mono noræ u, wa tô aré saprõ. Tane nherå, te te siwi pese
waihu'u õ di, ta noræ hã.

17 Tawamhã Zezusi ma tô tinha, ãne:

— E niha bété ai'rata 're ðnhamra u'âsi za'ra wa'aba mono nherå,
asina 're ð'umnhasi za'ra wa'aba mono õ di, te 're æ'aipawaptob za'ra
wa'aba mono zéb da hã. Nimosi aipoto té wa'aba mono hã
æ'aihâimana wasété za'ra wa'wa. E ðpå'åzé u'âsi, wa za ai'rata 're
ðmoræ u'âsi 'wa, 're ð'umnhasi za'ra wa'aba mono õ wa. Ma'ãpé we
ðtåme saprõni aba, ai'repudu hã.

18 Tawamhã wa'uburé ma, ma tô rob'ru Zezusi hã, ai'repudu te te
're æpibui u'âsi mono nhiti, moræ da. Te te tãma rob'rui wi, ma tô
awa'awi watobro, ai'reputu hawi. Tawamhã awa'awi ma tãma tirowå,
ai'reputu ma hã.

19 Tawamhã wa noræ hã æsiré 're æwanomro mono noræ hã, wa tô
wahâiba pisutu ætåme ai'ré za'ra ni Zezusihi u, romnhiwasi wa te
wasiwi sadanharæ da. Ãne, wa tô wasiwi sadanharæ ni:

— E niha bâ bété wa noræ hã, wa'uburé ma, wa te rob'ru za'ra
nherå, wa te wasiwi æmei waihu'u õ, tãma.

20-21 Tawamhã Zezusi hã te asa wama nharæ za'ra:
— 'Re æhâimana u'âsi mono hã syry na 're umnhasi za'ra wa'aba

mono wa, tãma mei waihu'u za'ra wa'aba õ di. Tô sena, wa aima
waihu'u za'ra wa'wa. Motada nhamare hã syryre nherå, da te 're
wamhã, oto poto wamhã, wede za'åtå uptabi di. Tane, a noræ wa'wa
hã syryre na 'Re æhâimana u'âsi mono 're umnhasi za'ra wa'aba mono
wamhã, syryre na nherå, uburé maræ hã te aré 're æ'manharæ za'ra
wa'aba mo, asi'uihâ na aima waihu'u za'ra wa'aba õ nherå. Ã åtå
'rãihâ ma, te aré ænharæ za'ra wa'wa, si'uihâ na si'ré da, æsabzém nhiti.
Tawamhã te aré tô ai'ré. — Ãne ma tô Zezusi hã wama waihu'u za'ra,
æsiré 're æwanomro mono noræ ma.

Zezusi hã za ædâ'âzém na æsiwasu'uzé hâiba amo,
æhâiwa'utuzém na zama

Marcusi 9.30-32; Rucasi 9.43-45

22 Tawamhã wa noræ hã Zezusihi siré wa tô asimro ni, Darireza
na danhipti'a nho'õmo nhisi ãma. Wasiré wasi'ubumroi wamhã, ma
tô Zezusi hã wama siwasu'u za'ra, ãne:

— Wa hã dasiré ðpodo hã te za dasima ðhâiba nhomri za'ra ni.
23 Te za ðwæræ ni duré, dasiwi. Tane nherå, bâdâ maparane ð'ãma
si'utõræ õ ré, te za Ðmama hã apâ ðhâiwa'utu.

Tawamhã, wa te wapari za'ra wamhã, ma tô wawi tirobzei'õ pese
za'ra, æsiré 're æwanomro mono noræ wi.

'Re æhâimana u'âsi mono nhorõwa 'ri 'madâ'âzéb da,
rob'uiprazé da te tãma 're æpo'o za'ra mono zé wasu'u

24 Tawamhã wa noræ hã Zezusihi siré 're æwanomro mono noræ hã
wa tô ai'aba'ré ni, Capana'u na 'ri nho'õmo nhisi u. Wasihutu

wamhã, rob'uiprazé ubumroi'wa noræ hã ma tô Pedru siwi sadanha,
'Re æhâimana u'âsi mono ãma 're ædawata za'ra mono zé ma,
rob'uiprazé ubumroi'wa noræ hã. Ãne ma tô siwi sadanha:

— E asib'apito za'ra wa'wa hã rowahutuzé 'madâ'âzéb da, te te
dame 're wa'âbâ mono õ di.

25 — Æhe. Te te 're wa'âbâ. — Ãne ma tô sada'â, Pedru hã.
Tawamhã Pedru ma tô ãzé 'ri para u, Zezusihi zarina, te te ãma

sadanharæ da. Sébré wamhã, ma tô Zezusi hã timreme na sõzâ,
Pedru hã:

— Sima, e niha ma asimirosa'rada æwaihu. Daro mono bâ
danhib'apito noræ ma, e 'wam noræ hã te rob'uiprazé hã te te tãma
're po'o za'ra. E æsib'a'uwå noræ hã, e darob zô te te da'ãma 're æ'ai'uté
za'ra mono noræ si te za te te tãma 're po'o za'ra. — Ãne te sadanha,
Zezusi hã.

26 Tawamhã Pedru te asa tãma tinha:
— Darob zô te te da'ãma 're æ'ai'uté za'ra mono noræ si, te za te te

're wa'âbâ za'ra.
Tawamhã Zezusi hã te duré tãma tinha, ãne:
— Tane tô. Daro mono bâ danhib'apito nhib'a'uwå noræ, tinhib'apito

ma, te te 're æwa'âbâ za'ra mono da hã mare di. (Tane, wa hã Ðmama
nhib'a'uwå wa, rowahutuzé 'madâ'âzéb da, te dame 're wa'âbâ
mono õ nherå, te ãma dame 're upai mono õ di za.) 27 Tane nherå,
wawasédé, da te wa'ãma 're sa'ra mono õ'umnhasite, wa za wa'âbâ
za'ra ni, ãhãna hã. Ma'ãpé ai'maimoræ aba æsõ'ui u, tepe zô 'maimei
wa'aba da. Tawamhã æmoræ'rada 'mai'âri aba wamhã, te za æ'masari
waré wa'wa, rob u. Tawamhã æsadai'ré 're, te za æ'manhopåtå 'wa,
rob'uiprazé æsapotore hã. Ta hã æwabre za, rowahutuzé 'madâ'âzéb
da hã te æwa'âbâzéb da hã, duré ãma æwa'âbâ za'ra wa'aba zéb da
hã. Taha wa, rob'uiprazé æsapotore hã 'mai'âri aba wamhã, te za
asiwi æ'mai'âri 'wa, rowahutuzé ma, rob'uiprazé ubumroi'wa noræ u,
ãma wa'âbâ za'ra wa'aba da. — Ãne te tinha, Zezusi hã.

Danhipai u dama æpire na Zezusi hã te te ærowasu'uzé wasu'u
Marcusi 9.33-37; Rucasi 9.46-48

18 1 Tawamhã wa noræ hã Zezusihi siré 're æwanomro mono noræ
hã wa tô ætåme ubumro ni, wa te wasiwi sadanharæ da, ãne:

— E 'wa hã 'Re æhâimana u'âsi mono nhib'a'uwå, siré 're æhâimana
za'ra mono noræ hã danhipai u dama æpire.

2 Tawamhã Zezusi hã ma tô ai'uté hã 'mahâ, æsiré 're æwanomro
mono noræ wa'wa, te te sãræ da. 3 Tawamhã te wama nharæ za'ra oto:

— Tô sena, wa aima waihu'u za'ra wa'wa. Aihâimanazém na
sapræ za'ra wa'aba õ wamhã, 'Re æhâimana u'âsi mono hã ai'ãma 're
sib'a'uwå za'ra wa'aba mono õ di za. Dama æwapu na ai'uté

hâimanazém ne 're aihâimana za'ra wa'aba mono wapsi, te za
ai'ãma 're sib'a'uwå za'ra wa'wa. 4 Ni'wam noræ hã ã ai'uté ne tipire
na 'râwi 're si'madâ'â za'ra mono õ wapsi, te za pire na 're hâimana
u'âsi za'ra, 'Re æhâimana u'âsi mono, da'ãma 're æsib'a'uwå mono zéb
ãma hã. 5 Duré ni'wam noræ hã te te 're ðzawi pese za'ra mono wa,
ai'uté zô 're tob'uzu za'ra mono wamhã, ta noræ u'âbâ te duré ðzô 're
tob'uzu za'ra. — Ãne ma tô wama waihu'u za'ra, æsiré 're æwanomro
mono noræ ma.

Dawasédé, da te 're æ'manharæ za'ra mono õ zé wasu'u
Marcusi 9.42-48; Rucasi 17.1-2

6 Tawamhã Zezusi hã te duré wama rowasu'u za'ra, ãne:
— Ãhãta ai'uté noræ te asimro. Ãté ni'wa hã te za tinhimiroti wasété

na ãma ropé, ai'uté noræ ãma, te te sina 're ð'umnhasi za'ra mono noræ
ãma. Tawamhã æsimiroti wasété hawi, ai'uté te te ð'mairåme wamhã,
tãma ropipa uptabi di za, tãma æroti wasété 'wai ma hã, 'Re æhâimana
u'âsi mono, za te te azâri wa. Æbutu na åtå tõmo wawå, da te ãma
wasisi pari, dâ'â da, âi ba da te mei 'wa'âhã, tãma ropipa di aré. Tane
nherå, æsimiroti wasété zarina ai'uté te te ðråme wamhã, tãma ropipa
uptabi di za, roti wasété'wai ma hã. 7 Danhimiroti wasété hawi 're
dasi'marõpãræ u'âsi za'ra mono wa, taha wa, dama 're ropipa uptabi
za'ra mono di za, daro mono bâ. Te za tô da te 're ðråme za'ra. Tane
nherå, tinhimiroti wasété hawi te te 're æda'marõpãræ za'ra mono noræ
ma si, danhipai u tãma 're ropipa uptabi za'ra mono di za.

8 — Asib'rata na aiwasédé hã 're waibui wa'aba mono wamhã,
duré aipara na aiwasédé hã 're waibui wa'aba mono wamhã, te za
asiwi 're æsihâri za'ra wa'aba mo, 're sãmra aba mono da. Asib'rada
asiwi 're sihâri za'ra wa'aba mono newa, duré aipara hã asiwi 're
sihâri za'ra wa'aba mono newa, te za oto misire ré si newa, hâiwa u
're anomro aba mo, 're asimroi u'âsi aba mono da oto, tame. Tawapsi
aima 're rowå uptabi za'ra wa'aba mono di za. Tane nherå, asib'rata
zahuré ré, duré aipara zahuré ré, unhama u'âsi u 'Re æhâimana u'âsi
mono te te 're asãmra aba mono wamhã, aima 're ropipa uptabi za'ra
wa'aba mono di za. 9 Duré atõmo na maræ 're 'madâ'â za'ra wa'aba
mono wa, aiwasété na 're asi'marõpãræ za'ra wa'aba mono wamhã,
ato hã te za asiwi 're æsani za'ra wa'aba mo, 're sãmra aba mono da.
Tawamhã ato hã asiwi 're sani za'ra wa'aba mono newa, te za atõmo
misire ré si newa, 're asisisi aba mo, hâiwa u, 're ai'ubumroi u'âsi aba
mono da, tame. Tawapsi aima 're rowå uptabi za'ra wa'aba mono di
za. Tane nherå, atõmo zahuré ré ropipa u unhama u'âsi u, 'Re
æhâimana u'âsi mono te te 're asãmra aba mono wamhã, aima 're
ropipa uptabi za'ra wa'aba mono di za. — Ãne ma tô Zezusi hã æsiré
're æwanomro mono noræ ma, wama waihu'u sirõmo za'ra.

Pone'årebâire æsimanizé wasu'u
Rucasi 15.3-7

10-11 Tawamhã Zezusi hã te duré wama rowasu'u za'ra, æsiré 're
æwanomro mono noræ ma:

— Ãhãta ai'uté noræ hã te asimro. Ãma 're rosa'rata wasété za'ra
wa'aba mono tõ, dama æwapu newa. Tô sena, wa aima rowasu'u
za'ra wa'wa. Hâiwa ãma 'Re æhâimana u'âsi mono ma romhuri'wa
noræ hã te ai'uté mono bâ te te 're 'madâ'â pese za'ra, misi si, tite
mono bâ. Ta noræ hã te Ðmama nho'a te te 're 'madâ'â pese za'ra,
hâiwa ãma 're æsãmra mono nho'a.

12 — Wa za oto aima ãma romnhimiré'é za'ra wa'wa. Aibâ hã
pone'årebâ 100 na æsimizama hâiba hã misi tiwi 'masimani wamhã,
e sô rætæ mono õ di za. Te za tô sô 're rætæ. Pone'årebâire hã te za a'â
råme za'ra 99 na æhâiba hã. Æsa'u rom na tisa te te 're huri mono ré,
te za sô rætæ, tiwi æsimani zô. 13 Tawamhã te te sãmri wå te, te za 're
to, pone'årebâ tede'wa hã. Pone'årebâ hã æsimani'õ noræ hã rowå
u'âsi tãma 're hâimana za'ra mono wa, tãma 're ærowå mono zém
nhipai u, te za 're to za'åtå. 14 Tane, ã ai'uté noræ hã Aimama aba wi,
're æsimani za'ra mono da hã sô 're simipari mono õ di, tãma wå õ
wa. — Ãne ma tô Zezusi hã pone'årebâire æsimanizém na simiré'é.

Dasiré æsazei'wa nherå, dasiwi 're ædawasété za'ra mono zé
wasu'u

15 Ãne te duré rowasu'u, Zezusi hã:
— Asisãnawã, asiré æsazei'wa nherå, asada 're wasété za'ra

wa'aba mono wamhã, te za ætåme 're anomro aba mo, asada 're
æwasété za'ra wa'aba mono zém na tãma 're asiwasu'u za'ra wa'aba
mono da, aihâiba pisutu. Tawamhã tãma 're asiwaihu'u za'ra
wa'aba mono zé hã te te 're wapari za'ra mono wamhã, te za apâ
asina 're asisãnawã za'ra wa'aba mo. 16 Tane nherå, te te 're
aiwapari za'ra wa'aba mono õ wamhã, te za oto asiré æsazei'wa hã
misi, niwamhã maparane asiré 're æsimroi wa'aba mo, asada 're
æwasété za'ra wa'aba mono u, oto æsõ'a zahuré tãma 're asiwaihu'u
za'ra wa'aba mono da, ta noræ nho'a. Duréihã 'Re æhâimana u'âsi
mono nhimiroti na rob'ui'éré hã ãma 're uwaimrami za'ra wa'aba
mono da, te za ãne 're æ'manharæ za'ra wa'aba mo, asima. Ãne
æsimiroti na rob'ui'éré hã: “Ni'wam noræ hã sada 're dawasété za'ra
mono wamhã, dahâiba maparane nho'a te za dama 're siwaihu'u
za'ra, æwapari'wa noræ hã danho'a te te ãma 're mreme waptob za'ra
mono da.” Ãne duréihã 'Re æhâimana u'âsi mono nhimiroti na
rob'ui'éré, æbaihâ na hã. 17 Tawamhã asiré æsazei'wa noræ nho'a
tãma 're roti za'ra wa'aba mono nherå, te te 're aiwapari za'ra
wa'aba mono õ wamhã, te za oto uburé asiré æsazei'wa noræ ma 're

ærowasu'u za'ra wa'aba mo, asada 're æwasété za'ra wa'aba mono
zém na. Tawamhã uburé asiré æsazei'wa noræ hã te te 're wapari
za'ra mono õ wamhã, æsazei'õ'wa hâimanazém ne, te za oto ãma 're
ærosa'rata za'ra wa'aba mo, tiwasété na 're siwaihu'u za'ra mono õ
wa oto. — Ãne ma tô Zezusi hã wama waihu'u za'ra, æsiré 're
æwanomro mono noræ ma.

18 Tawamhã te duré wama rowasu'u za'ra Zezusi hã, æsiré 're
æwanomro mono noræ ma:

— Tô sena wa aima waihu'u za'ra wa'wa. Uburé maræ hã da te 're
'manharæ tõ za'ra mono da, dawi 're æsawi za'ra wa'aba mono hã te
za 'Re æhâimana u'âsi mono hã te te ãma 're asaze za'ra wa'wa,
hâiwa ãma. Duré uburé maræ hã dawi 're æsawi za'ra wa'aba mono õ
hã, te za duré te te ãma 're ai'uzei pese za'ra wa'wa.

19 — Ãne wa za duré aima waihu'u za'ra wa'wa, tô sena. Ni'wam
noræ hã maparane nherå, maræ na ti'ai ãma 're asisaze za'ra wa'aba
mono wamhã, Ðmama wi 're ærowaptårå za'ra wa'aba mono zéb
uwaibaba, te za te te aima ãma 're a'uwaimrami 'wa, hâiwa ãma 're
æsãmra mono hã. 20 Ni'wam noræ hã maparane, ãté si'ubdatõ nherå,
ðzadawa para 're mreme zusi mono da, siré 're si'ubumroi mono
wamhã, wa hã wa za tame duré æsiré 're ðhâimana za'ra. — Ãne ma
tô wama rowasu'u za'ra, Zezusi hã.

21 Tawamhã Pedru hã ma tô Zezusihi u ai'ré, te te sadanharæ da.
Ãne te sadanha:

— Wanhib'apito, wasiré æsazei'wa nherå, ðzada 're æwasété u'âsi
mono zé hã e mame æsa'ratazém nhitõ ãma wa za ðsina 'madâ'â
zazâ, æwasédé te ðsina æ'madâ'â'õzém na hã za. E 7 ãma.

22 Tawamhã Zezusi te asa tãma tinha:
— Mare di. 7 ãma asina 'madâ'â zazâri õ di za. Ãté 77 ãma si te

za asina æ'madâ'â zazâ, æwasédé hã asina æ'madâ'â'õzém na hã. 23 Ãne,
wa za oto aima ãma romnhimiré'é za'ra wa'wa, 'Re æhâimana u'âsi
mono, da'ãma 're æsib'a'uwå mono zém na hã. Tawamhã ti'ai ãma
danhib'apito hã ma tô rosa'rata, tite rob'uiprazé te te sa'rata da,
æsapari tãma rob'madâ'â'wa noræ hã rob'uiprazé te te tiwi 're
æwaptårå za'ra mono hã wahuré æsõwa're're te te tãma 're sõmri
za'ra mono zô. 24 Tawamhã te te ãma sãna'rata wi, ma tô ætåme
saprõni ni aibâ hã, æsapari rob'madâ'â'wa hã. Ta hã ma tô
rob'uiprazé hã tinhib'apito wi te te 're awaptårå, sa'åtå uptabi na.
Sa'åtå uptabi wa, niwa æsõwa're're te te tãma æsõmri da hã waihu'u õ
di. 25 Tawamhã te te tãma sõmri waihu'u õ wa, ma tô æsib'apito hã
dama ti'ru, da te wede da, da te uipra da, æmro zama, æ'ra noræ
zama, pawa'âbâ ãna te te dama 're romhuri za'ra mono da oto.
Uburé æsibro hã da te dama wede za'ra da, ma tô dama ti'ru duré,
rob'uiprazé te te tiwi 're æ'awaptårå mono hã te te ãma wa'âbâ da.

26 Tawamhã õ hã tô tãma rob'madâ'â'wa hã aré, ma tô hi'rãtitõ
tãma aime æpapara, tinhib'apito ma. Tawamhã te tiwi waptå, ãne:
“Apito, a'â ðzapari ze na asimi'å na. Zahadu uburé wa za aima wa'â,
wa hã.” Ãne ma tô tãma siwaihu'u, aibâ hã.

27 — Tawamhã æsib'apito hã ma tô ãma aiwamri, æmreme na.
Taha wa, ma tô tãma sisisi apâ, õne haré nomro da, te te tãma
sõmri tõ da. Õne haré ma duré satõ oto, apâ moræ da. 28 Tawamhã õ
hã aibâ hã te oto mo. Moræ wamhã, ma tô tisiré romhuri'wa hã
sõpåtå. Taha wi, ma tô duréihã rob'uiprazé misi bâtâ na
dapawa'âbâzé hã waptå syry na, apito hawi æmoræ wi. Tawamhã
æsõwa're're te te tãma sõmri õ wa, ma tô ti'â, æbutu na awa'awi.
Æbutu na te te tété sina, ma tô tiwi waptå, ãne: “Ma'ãpé ãhãna ðma
sõmri, zahadu ðma æwa'âbâ õ hã.” Ãne te tiwi waptå.

29 — Tawamhã æsiré romhuri'wa ma tô hi'rãtitõ nhamra æpapara,
te te tiwi rowaptårå da, ãne: “Ma'ãpé, ðzapari ze na a'â syry na. Wa
za tô aima tisõ uburé, æsõwa're're.”

30 — Tawamhã ãne te te tiwi waptårå nherå, te te ãma sazei õ di.
Te te ãma sazei õ wa, ma tô dama ti'ru, da te sårå da, dazazéb 're.
Rob'uiprazé hã te te tãma sõmri wapsi, te za dama ti'ru, apâ da te
wazere da, dazazém hawi. 31 Tawamhã æsiré rob'madâ'â'wa noræ hã
ma tô æwasu'u hã wapari za'ra, te te dama æ'ru na hã da te sårå da,
dazazéb 're. Te te wapari za'ra wamhã, ma tô sada tihâimana za'ra.
Ma tô duré ai'aba'ré, tinhib'apito ma, te te siwi wasu'u da.
32 Tawamhã te te tãma wasu'u za'ra parimhã, ma tô æsib'apito hã sô
hâ, dazazéb 're danherå'wa zô. Sô hârâ wamhã, ãne te tãma tinha:
“A hã romhuri wasété 'wa, ðwi æwaptåråzéb zarina wa tô po're ha'â,
rob'uiprazé ðwi 're æ'awaptårå mono zém na hã apâ ðma sõmri õ
nherå. Te 'ruiwapari õ di. 33 E niha bâ bété, ãma aipå'åzé õ di asiré
romhuri'wai ãma hã, wa hã ai'ãma ðpå'åzé ne.” Ãne te tãma tinha
æsib'apito hã, tãma rob'madâ'â'wai ma.

34 — Tawamhã æsib'apito hã ma tô ab'rui pese. Sib'rui wa, ma tô
dama ti'ru, dazazéb 're da te sårå da, da te tãma 're ærob'manharæ
u'âsi za'ra mono zém na, tame te te 're robzépata mono da.
Rob'uiprazé te te tiwi 're æ'awaptårå mono nhowa're're tinhib'apito
ma, te te tãma sõmri wapsi, te za wazere ni apâ. — Ãne ma tô
Zezusi hã wama ãma romnhimiré'é za'ra, æsiré 're æwanomro mono
noræ ma.

35 Tawamhã ãne ma tô timreme hã wama 'rãsutu za'ra, Zezusi
hã:

— Ãne hã asiré æsazei'wa hã asada 're æwasété za'ra wa'aba mono
zém na sena na asina 're 'madâ'â zahâri za'ra wa'aba mono õ
wamhã, te za Ðmama hã te te aima 're rob'manharæ wasété za'ra
wa'wa aihâiba mono bâ wa'aba, hâiwa ãma 're æsãmra mono hã.

Damro, da te 're æråme za'ra mono zé wasu'u
Mateusi 5.31-32; Marcusi 10.1-12; Rucasi 16.18

19 1 Tawamhã ãne na Zezusi te te rowasu'u parimhã, ma tô
Darireza hawi mo, Zudeza na danhipti'a nho'õmo nhisi u

moræ da, Zodã pa zara u. 2 Da'ahâ uptabi na te æsarina ai'aba'ré ni.
Tawamhã Zudeza u wisi wamhã, ma tô æhâzé ré noræ hã apese, tame.

3 Tawamhã parisezu noræ hã ni'wam noræ hã ma tô ætåme aihutu
Zezusihi u, te te siwi sadawa pibu da, timreme na te te upai wa, te
te siwi mreme wå'õ da. Ãne ma tô siwi sadanha:

— E aibâ hã te za timro hã maræ æpire hã te te tiwi 're 'manharæ
za'ra mono õ nherå, te te 're råme za'ra. E wahi'rata noræ nhimiroti
zarina, ãne hã.

4 Tawamhã Zezusi hã te asa tãma nharæ za'ra:
— E æbaihâ na ãne hã 're sõré za'ra wa'aba mono ã bâ, 'Re

æhâimana u'âsi mono nhimiroti 'rata na rob'ui'éré hã. Ãne rob'ui'éré
hã: “Ropoto na'rata hawimhã ma tô 'Re æhâimana u'âsi mono hã
a'uwå hã aibâ na 'manha. Pi'õ zama ma tô duré 'manha.” Ãne
duréihã æbaihâ na rob'ui'éré hã. 5 Ãne ma tô duré roti 'Re æhâimana
u'âsi mono hã, æbaihâ na hã: “Taha wa, aibâ hã 're mro za'ra mono
wamhã, te za timama noræ hã te te 're råme za'ra, timro me si siré
're simasisi zahuré mono da oto. Sina 're hâiba sitob zahuré mono
wa, maparane æhâiba nherå, misi æhâiba ne, te za siré 're simasisi
u'âsi zahuré oto.” Ãne 'Re æhâimana u'âsi mono nhimiroti 'rata na
rob'ui'éré hã. 6 Ãne wa, dasina 're damro za'ra mono wamhã,
dahâiba maparane nherå, te za oto dahâiba misi ne dasiré 're
dasi'ubumro. Taha wa, 'Re æhâimana u'âsi mono, dasi'ãma te te 're
da'ahâiba to mono nherå, ni'wa hã da'ãma 're siwanhizari mono õ di
za. Mare di. — Ãne ma tô Zezusi hã parisezu noræ ma waihu'u za'ra.

7 Tawamhã parisezu noræ hã ma tô duré siwi sadanha, Zezusi hã:
— Oro zapre te Mozési hã te te wama 're roti za'ra, aibâ hã timro te

te 're råme za'ra mono da wamhã, timro te te 're æråme za'ra mono zém na
rob'ui'éré te te tãma 're sõmri za'ra mono da, te te duré æré 're satõræ za'ra
mono da, æsiti oto sina 're pahâ za'ra mono da. — Ãne te siwi sadanha.

8 Tawamhã Zezusi hã te asa tãma nharæ za'ra, ãne:
— Ta hã Mozési hã aipå'å tete za'ra wa'aba wa, ma tô ãne na te te

aima 're roti za'ra wa'wa. Tane nherå, ropoto na'rata hawimhã, ãne
na 're æromhâimana mono zé hã robaba di. 9 Taha wa, tô sena wa za
duré aima waihu'u za'ra wa'wa. Ni'wa hã aibâ hã, æmro aibâ na
sipsaihuri õ nherå, timro te te mei wamhã, pi'õ aimawi na mro
wamhã, te za tiwasédé hã 'manha, aibâ hã.

10 Tawamhã wa noræ hã Zezusihi siré 're æwanomro mono noræ hã
wa tãma nharæ za'ra ni, ãne:

— Tane ze te bâ, damro ãna te za 're danomro pé.

11 Tawamhã Zezusi hã te duré asa wama nharæ za'ra:
— Ã hã te ãma ærowasu'uzé hã aihæni da te 're æwaihu'u za'ra

mono da hã mare di za. 'Re æhâimana u'âsi mono te te tãma 're
æwaihu'u za'ra mono noræ si, te za te te 're waihu'u pese za'ra, ãne
hã. 12 Aibâ hã ni'wam noræ hã 're æpoto za'ra mono zém hawim haré,
're 'ra waihu'u za'ra mono õ wa, te za ta noræ si mro ãna 're nomro,
õne haré. Duré aibâ hã ni'wam noræ hã da te 're sihâri za'ra mono
wamhã, oto 're 'ra waihu'u za'ra mono õ wa, te za duré ta noræ hã
mro ãna 're nomro. Duré ni'wam noræ hã te za tihâiba hã te te 're
sawi pese za'ra 'râwi, 're mro za'ra mono tõ da, 'Re æhâimana u'âsi
mono nhib'a'uwå si 're nomro mono da. Ni'wam noræ hã ãne hã te te
're waihu'u pese za'ra mono wamhã, te za tô ãma 're sõpré u'âsi. —
Ãne ma tô Zezusi hã wama waihu'u za'ra, æsiré 're æwanomro mono
noræ ma.

Zezusi hã, ai'uté te te æ'azawizé wasu'u
Marcusi 10.13-16; Rucasi 18.15-17

13 Tawamhã ma tô Zezusihi u, ai'uté da te simro, tinhib'rada hã
æ'rã nhisiwi, te te nasi ãma aza'ra sina, Timama ma, ãma mreme
za'ra da. Tane nherå, æsiré 're æwanomro mono noræ hã wa tô dama
nharæ za'ra ni, da te ætåme simro tõ mono da, ai'uté noræ hã.
14 Tawamhã Zezusi te wama nharæ za'ra, æsiré 're æwanomro mono
noræ ma:

— Tô'ã. Dawi rosawi za'ra wa'aba tõ. A'â we ðtåme da te simroi
mono, ai'uté noræ hã. Ã noræ hã ai'uté noræ hã õne haré simizazei pese
na 're æhâimana za'ra mono ne, tane ni'wam noræ hã 're hâimana za'ra
mono wapsi, ta noræ hã te za 'Re æhâimana u'âsi mono hã ãma 're
sib'a'uwå za'ra. — Ãne te wama rowasu'u za'ra, Zezusi hã.

15 Tawamhã tinhib'rada, æ'rã nhisiwi te te nasi ãma aza'ra sina te
hâiwa u nasi ãma timreme za'ra. Taha pari ma tô mo.

Aibâ æsibro pese wasu'u
Marcusi 10.17-31; Rucasi 18.18-30

16 Tawamhã nimahã bâtâ na ma tô aibâ hã mo, Zezusihi u, te te
sadanharæ da. Ãne te sadanha:

— Rowahutu'wa, e maræ æwå hã wa za 'manha, 're ædanomro u'âsi
mono zé hã te ðsina æ'uwaimrami da hã.

17 Tawamhã Zezusi te asa tãma tinha:
— E maræ da, te ãne ðzadanha, maræ æwå hã da te 're æ'manharæ

za'ra mono zém na hã. Misire 're æmoræ wå uptabi hã te 're hâimana.
'Re æhâimana u'âsi mono nhimiroti 'rata na Mozési te te ãma
ærob'ui'éré hã 're 'madâ'â pese mono wapsi, te za asina æ'uwaimra,
dadâ'â ãna 're ædanomro u'âsi mono zé hã.

MATEUSI 19 78

O Novo Testamento na xavante do Brasil, 1a ed., © 2005, Liga Bíblica



18 Tawamhã aibâ te duré sadanha, Zezusi hã:
— E ma hã 'Re æhâimana u'âsi mono nhimiroti 'rata na rob'ui'éré

hã wa za te 're 'madâ'â pese.
Tawamhã asa te tãma tinha, Zezusi hã:
— “'Re danhimroi wa'aba mono õ di za. Duré aimro na asiwi 're

asipsaihuri za'ra wa'aba mono õ di za. Duré danhibrom na dawi 're
asipsaihuri za'ra wa'aba mono õ di za. Duré dawasu'u wasété na
dama 're asadawa nhipese za'ra wa'aba mono õ di za. 19 Duré
aimama hã te za 're æwazé pese za'ra wa'aba mo, ana zama. Te za
duré uburé 're ædazawi pese za'ra wa'aba mo. Maræ æwå zô asima 're
asõpré wa'aba mono ne, te za duré uburé dama zama sô 're asõpré
wa'aba mo, æwå zô.” — Ãne ma tô Zezusi hã tãma waihu'u, aibâ
ma.

20 Tawamhã æprédupté hã ma duré ãma sada'â apâ, tô õ hã:
— Tô õhõ si, wa tô 'Re æhâimana u'âsi mono nhimiroti 'rata na

rob'ui'éré hã te 're 'madâ'â pese, uburé. E maræ, wa za 'manha, ãhã
nhipai u hã bété.

21 Tawamhã Zezusi te asa tãma tinha, ãne:
— Rowå na 're aihâimana mono zéb zô, 're rosa'rata mono

wamhã, mo oto aimoræ, uburé asibro hã dama wede mono da, da te
aiwi æ'uipra za'ra zé hã rob'uiprazé hã æsibrob'õ noræ ma, sõmri
mono da. Tawapsi asibro pese di za, hâiwa ãma. Taha parip si te za
we apâ aimo ðtåme, ðsiré 're aimoræ da oto.

22 Tawamhã ãne hã te te wapari wamhã, ma tô aibâ æprédupté
hã robzei ãna mo, tinhibro pese si te te sima sawi wa. 23 Tawamhã
æsa'u ma tô Zezusi hã wama waihu'u za'ra, æsiré 're æwanomro
mono noræ ma:

— Tô sena wa
aima waihu'u za'ra
wa'wa. Æsibro pese
noræ hã 'Re æhâimana
u'âsi mono, da'ãma
're æsib'a'uwå mono
zéb u 're æsisisi mono
da hã, pire di. Tãma
pire uptabi za'ra di
za. 24 E niha te za
awaru ba'õmore hã
æsi'uwazi para'õtõ
zapu'u 're ãzé. Sébré
waihu'u õ di. Tane,
æsibro pese noræ hã
si'uihâ na 're sisisi

waihu'u mono õ di za, 'Re æhâimana u'âsi mono, da'ãma 're
æsib'a'uwå mono zéb u hã. — Ãne ma tô wama waihu'u za'ra, Zezusi
hã.

25 Tawamhã ãne æmreme hã wa te wapari za'ra wamhã, wa tô
ãma watob'uzu za'ra ni, æsiré 're æwanomro mono noræ hã. Tawamhã
wa wasisadanharæ za'ra ni, ãma:

— Æsibro pese noræ ma, waihu'u za'ra õ wamhã, e 'wam noræ hã te
za bété danho'reptuzé hã te te sina 're uwaimrami za'ra, dadâ'â ãna
're ædanomro u'âsi mono zé hã.

26 Tawamhã Zezusi hã te wa'madâ'â pese za'ra, æsiré 're æwanomro
mono noræ hã. Tawamhã, te te wa'madâ'â pese za'ra wamhã, te duré
asa wama nharæ za'ra:

— Dasi'uihâ na danho'reptuzé hã da te dasina 're uwaimrami
za'ra mono õ di za. Dama waihu'u õ di. 'Re æhâimana u'âsi mono si
siminho'reptu waihu'u pese di. Taha ma si waihu'u pese di, uburé
maræ hã te te 're æ'ab'manharæ mono zéb da hã.

27 Tawamhã Pedru te tãma siwasu'u, ãne:
— Wa noræ hã wa tô wanhibro hã uburé råme pese za'ra ni

wasipara, asiré 're wanomro mono da oto. Ãne wamhã, e maræ te za
'Re æhâimana u'âsi mono hã te te wama 're apisutu, te te wama 're
æ'anhomri mono da hã.

28 Tawamhã Zezusi te asa wama nharæ za'ra:
— Ãne, tô sena wa za duré aima waihu'u za'ra wa'wa. Niwapsi

wa hã dasiré ðpodo hã wa za ro ætéb ãma danhib'apito simasisizém
na 're ðnhamra. Ðsimasisizé æwå uptabi ãma wa za 're ðnhamra, te 're
da'ab'madâ'â u'âsi mono da oto. Tame te za duré a noræ wa'wa hã
ðsiré 're anomro aba mono noræ hã 12 na danhib'apito simasisizém
na 're asimroi wa'aba mo, aipire na Izarazéhé 'ra nhihudu mono bâ
're 'madâ'â za'ra wa'aba mono da. 29 Ãté ni'wam noræ hã te za
tinhorõwa hã te te 're råme pese za'ra, duré ãté tisisãnawã noræ hã,
duré ãté timama noræ hã, duré ãté ti'ra noræ hã, duré ãté tinhipti'a
hã. Ãté ðsiré 're nomro mono da, te za uburé maræ hã te te 're råme
pese za'ra. Ta noræ ma, te za uburé maræ te te 're æråme za'ra mono
zém nhipai u pese, 'Re æhâimana u'âsi mono te te tãma 're anhomri.
Ta noræ ma si te za dadâ'â ãna 're ædanomro u'âsi mono zé hã te te
tãma 're apisutu. 30 Ni'wam noræ hã dama æpire na ti'ab ré 're
hâimana za'ra mono nherå, te za 'Re æhâimana u'âsi mono hã te te
tãma 're apisutu da'ahâ na, wapu na 're hâimana za'ra mono da oto,
za da'ãma 're æsib'a'uwå mono zéb ãma hã. Duré ni'wam noræ hã
ti'ab ré dama wapu na 're hâimana za'ra mono nherå, te za te te
tãma 're apisutu, pire na oto 're hâimana za'ra mono da. — Ãne ma
tô Zezusi hã wama waihu'u sirõmo za'ra, æsiré 're æwanomro mono
noræ ma.

Buru na romhuri'wa noræ wasu'u

20 1 Tawamhã Zezusi hã ma tô duré romnhimiré'é na wama
rowasu'u za'ra, æsiré 're æwanomro mono noræ ma:

— 'Re æhâimana u'âsi mono, da'ãma 're æsib'a'uwå mono zém na,
wa za duré aima ãma romnhimiré'é za'ra wa'wa, ãne. Aibâ hã buru
tede'wa hã bâdâ 'rãiwatobro wi, ma tô mo, tãma æromhuri'wa noræ
da hã, te te da'maipisutu za'ra da, te te ãma tãma romhuri za'ra da,
uwa 'ru na. 2 Tawamhã te te da'anhopåtå wamhã, ma tô tãma
pisutu za'ra, misi bâtâ na dapawa'âbâzéb uwaibaba te te ãma
pawa'âbâ za'ra mono da. Taha wa, ma tô ãma saze za'ra, tãma
æromhuri za'ra 'wa da hã. Tawamhã ma tô tãma rob'ru za'ra, misi
bâtâ na te te romhuri za'ra da, rob're na, uwa 'ru na. 3 Tawamhã
mararé ma tô duré mo, bâtâ si'ré na, 'ri nhi'riti wa, da te dasima 're
ærowede za'ra mono zéb u. Tame ma tô duré aibâ noræ hã sõpåtå
za'ra, romhuri ãna taré da'rata æsi'ubumro hã. 4 Tawamhã ãne ma tô
tãma nharæ za'ra: “A noræ wa'wa hã te za oto ai'aba'réi wa'wa ðburu
u, uwa 'ru na dame romhuri za'ra wa'aba da. Tawamhã
dapawa'âbâzéb uwaibaba, wa za duré aipawa'âbâ za'ra wa'wa.”
Ãne ma tô duré buru tede'wa hã tãma pisutu za'ra.

5 — Tawamhã æburu u te oto ai'aba'ré, te te tãma romhuri za'ra
da. Tawamhã abzuma ma tô duré aibâ noræ hã sõpåtå za'ra, buru
tede'wa hã. Taha wa, te duré satõræ za'ra, æburu na te te dame
romhuri za'ra da. Bâdâ sipra wi, ma duré sõpåtå za'ra aibâ noræ hã,
aimawi hã. Tô õhõ si ma duré tãma pisutu za'ra. Tawamhã ta noræ
hã te duré dazarina ai'aba'ré. 6 Tawamhã hâiwahâ pesere te duré
mo buru tede'wa hã, 'ri nhi'riti wa, da te dasima 're ærowede za'ra
mono zéb u. Tawamhã aibâ noræ hã ma duré sõpåtå za'ra aimawi
hã, romhuri ãna taré da'rata æsi'ubumro hã. Te te sõpåtå za'ra
wamhã, ãne te sadanharæ za'ra: “E maræ wa, te taré asimroi wa'wa,
bâtâ bâ, maræ hã dame 'manharæ za'ra wa'aba ãna.”

7 — Tawamhã asa te tãma nharæ za'ra, ãne: “Ni'wa hã maræ hã te
te wama pisutu õ di, wa te tãma æromhuri za'ra zéb da hã. Taha wa,
maræ na wa te dame romhuri za'ra õ di, ã bâtâ na hã.”

— Tawamhã buru tede'wa te duré tãma rob'ru za'ra: “Mo oto a
noræ wa'aba zama dazarina ai'aba'réi wa'aba, ðburu na dame romhuri
za'ra wa'aba da, uwa 'ru na.” Ãne ma tô buru tede'wa hã satõræ za'ra.

8 — Tawamhã mara simei wamhã, tãma æromhuri'wa noræ
'madâ'â'wai ma, te tinha ãne, buru tede'wa hã: “Ma'ãpé, uburé ðma
romhuri'wa noræ zô aihârâ za'ra na oto, pawa'âbâ mono da.
Tawamhã daza'u romhuri na te te æsãna'rata za'ra noræ, uimrehåne
te za æpawa'âbâ na'rata za'ra. Taha parip si te za duré romhuri na
æsãna'rata'wa noræ hã æpawa'âbâ za'ra.” Ãne ma tô tãma waihu'u,
buru tede'wa hã.

9 — Tawamhã hâiwahâ pesere, romhuri na te te æsãna'rata za'ra
hã ma tô rob'uiprazé hã waibu hâiba mono bâ, misi bâtâ na
dapawa'âbâzéb uwaibaba, bâtâ bâ te te romhuri za'ra õ nherå.
10-11 Tawamhã dawana romhuri na te te æsãna'rata za'ra noræ hã ma
tô duré hâiba mono bâ waibu rob'uiprazé hã, aiwapsi. Tane nherå, te
te waibui wamhã, ma tô tãma nharæ za'ra, buru tede'wai ma, æsa'u
romhuri na te te æsãna'rata za'ra noræ pawa'âbâ nhipai u, te te
waibui õ wa. 12 Ãne te mreme nhiti'ru na tãma nharæ za'ra: “Õ noræ
hã hâiwahâ si romhuri na te te æsãna'rata za'ra hã misi bâtâ
za'ratazé hã ma tô sina uprosi za'ra. Wa noræ hã bété. Bâtâ bâ, wa te
æromhuri za'ra hã, rowa'ro uptabi nherå. E niha bâ, ma bété õ noræ
zama tipawa'â hã waibu, aiwa wapawa'âbâ za'ra me.”

13 — Tawamhã aibâ noræ siré ma, te misi tinha, buru tede'wa hã:
“Ðsiwaihu, ðwapari pese. Wa hã te aima 'manharæ wasété õ di, ãne
hã. Oro ãma ðzaze za, bâtâ bâre ðma romhuri da, tô misi bâtâ na
dapawa'âbâzéb uwaibaba te aipawa'âbâ da. 14 Ma tô dame asima
æ'âri pa. Taha wa, te za oto aimo. Wa tô ðsima wå, aiwa aipawa'âbâ
za'ra wa'aba ne te pawa'âbâ za'ra da, asa'u wa'aba romhuri na te te
æsãna'rata za'ra noræ hã. 15 Te ðsima æwå zéb zarina, ðte rob'uiprazém
na te da'apawa'âbâ wamhã, e ðwasédé wa tô 'manha. Mare di. Ðwasédé
hã te 'manharæ õ di. Ãté taré dama ðnhopru wa, ma tô ðzada asahi,
bâtâ bâ te te ðma romhuri za'ra õ nherå, bâtâ na dapawa'âbâzém na
te pawa'âbâ za'ra 'ru te.” Ãne ma tô buru tede'wa hã tãma
siwaihu'u, tãma æromhuri'wai ma. — Ãne ma tô Zezusi hã wama
ãma romnhimiré'é za'ra, æsiré 're æwanomro mono noræ ma.

16 Tawamhã ãne ma tô Zezusi hã timreme na wama 'rãsutu za'ra:
— Ni'wam noræ hã dama pire na ti'ab ré 're hâimana za'ra mono

nherå, 'Re æhâimana u'âsi mono si te za te te tãma 're pisutu za'ra,
wapu na 're hâimana za'ra mono da oto, za da'ãma 're æsib'a'uwå
mono zéb ãma hã. Duré ni'wam noræ hã ti'ab ré dama wapu na 're
hâimana za'ra mono nherå, te za te te tãma 're pisutu za'ra, pire na
oto 're hâimana za'ra mono da. — Ãne ma tô timreme na wama
'rãsutu za'ra, Zezusi hã.

Zezusi hã, si'ubdatõ ãma za ædâ'âzém na æsiwasu'uzé,
æhâiwa'utuzé me

Marcusi 10.32-34; Rucasi 18.31-34

17 Tawamhã wa noræ hã Zeruzarå u wa oto ai'aba'ré ni, Zezusihi
siré. Wasi'aba'réi ré, ma tô wahâiba pisutu, wama rowasu'u za'ra,
æsiré 're æwanomro mono noræ ma, 12 na wahâiba za'ra ma. Ãne te
wama rowasu'u za'ra, Zezusi hã:

18 — Ðwapari pese za'ra wa'aba. Ãhãna, wa Zeruzarå u ai'aba'ré
ni. Tame wa hã dasiré ðpodo hã te za dasima ðhâiba nhomri ni,

MATEUSI 20 82

O Novo Testamento na xavante do Brasil, 1a ed., © 2005, Liga Bíblica



sasedoti æpire noræ ma, 'Re æhâimana u'âsi mono nhimiroti 'rata na
rob'ui'éré na dama rowahutu'wa noræ ma zama. Ta noræ hã ðwasédé
te te ð'ãma æsa'ra za'ra zéb zarina, te za dama ð'ru za'ra, da te ðwæræ
da, dasiwi. 19 Taha zarina te za oto zudezu'õ noræ ma siwi ðhâiba
nho. Tawamhã te za ð'ãma tiwa'å za'ra, zudezu'õ noræ hã. Te za
ð'ãma wasété za'ra ni duré. Te za duré da te dasiwi 're ðpré'é. Taha
parip si, te za wedepo'o nhonhi'rãmi na dasiwi ðzasõmri ni hâiwi,
ðdâ'â da. Tane nherå, bâdâ maparane ð'ãma si'utõræ õ ré, wa za apâ
hâiwa'udu. — Ãne ma tô wama siwaihu'u sirõmo za'ra, Zezusi hã.

Zebedehe mro, Zezusihi wi, te te ærowaptåråzé wasu'u, ti'ra
noræ ma

Marcusi 10.35-45

20 Tawamhã Zebedehe mro hã ma tô Zezusihi u mo, ti'ra si'aibâ
noræ siré. Ætåme moræ wamhã, tãma pire wa, ma tô tãma aiwå'å, ti'ra
noræ ma, te te tiwi rowaptårå da.

21 Tawamhã Zezusi hã te pi'õ sadanha, ãne:
— E maræ ma tô asima ðwå, te aima ãma æ'uwaimrami da hã.
Tawamhã pi'õ te asa tãma tinha:
— Ma'ãpé, ð'ra noræ ma, tãma ropisutu sirõmo zahuré na,

danhib'apito simasisizém na asimire niwæ duré asimi'e niwæ dama
pire na 're simasisi u'âsi zahuré mono da, za 'Re æhâimana u'âsi mono
hã da'ãma æsib'a'uwåzéb ãma hã. — Ãne te Zezusihi wi rowaptå, ti'ra
noræ ma, pi'õ hã.

22 Tawamhã Zezusi hã te æ'ra noræ ma oto rowasu'u zahuré, ãne:
— E maræ da, te rosa'rata ãna asina ðzadanharæ 'wa. Wa hã wa za

robzépata za'åtå, dawi ðsisawi ãna. E tawamhã sada asiptete aba di,
za te ærobzépata za'åtå ne, ærobzépata aba da hã.

Tawamhã asa te tãma nharæ zahuré, Zebedehe 'ra noræ hã:
— Æhe. Sada wanhiptete di za, asine wa te ærobzépata da hã. — Ãne

ma asa tizadawa na tãma wa'rãmi zahuré, Zezusihi ma.
23 Tawamhã Zezusi hã te duré tãma rowasu'u zahuré, ãne:
— Te za tô ðsine ærobzépata za'åtå 'wa. Tane nherå, ðsi'uihâ na te

aipisutu waihu'u aba õ di za, dama aipire wa'aba na 're aihâimana
aba mono zéb da hã, ðnhimire niwæ, duré ðnhimi'e niwæmhã. Ðmama
te te æpisutu za'ra noræ si te za dama pire na ð'rata 're hâimana u'âsi
za'ra. Ta noræ hã te pisutu za'ra õ di za, wa hã. — Ãne te tãma siwasu'u
zahuré, Zezusi hã.

24 Tawamhã Zezusihi siré 're æwanomro mono noræ hã 10 na
wahâiba za'ra hã, Zebedehe 'ra noræ mreme wa te wapari za'ra
wamhã, wa tô sada wanhiti'ru za'ra ni. 25 Taha wa, Zezusi hã te
sima wazô tihârâ za'ra, æsiré 're æwanomro mono noræ zô. Tawamhã
ãne te wama nharæ za'ra:

— Ti'ai ãma danhib'apito noræ hã te pire uptabi na dama 're
hâimana za'ra. Sa'åtå te duré te te 're dawada'uri za'ra, æsimiroti hã
da te 're 'madâ'â pese za'ra mono da. 26 Tane asima 're aihâimana
za'ra wa'aba mono õ di za, a noræ wa'wa hã. Asiré noræ ma, ai'maipire
wa'aba da, asina 're 'mairob'ruiwapari aba mono wamhã, te za asiré
hã 're æ'maipawaptob u'âsi aba mo, maræ zô 're ai'manhimnhasi aba
mono ãna. 27 Duré 'râwi asima aipire uptabi na 're ai'maihâimana
aba mono da, asima 'maiwå uptabi aba wamhã, pawa'âbâ ãna
romhuri'wa ne, te za asima 're æ'mairomhuri wå wa'aba mo. 28 Tane
duré, wa hã dasiré ðpodo hã da te ðma 're romhuri za'ra mono da, we
ðmoræ õ di, ti'ai u. Te 're da'apawapto mono da si, wa wei datåme mo,
ðsihâiba zawi ãna dazada ðdâ'â da, da'upana te da'awa'âbâ da. — Ãne
ma tô Zezusi hã wama siwasu'u za'ra.

Zezusi hã, ætob'a noræ te te æpese zahuré zé wasu'u
Marcusi 10.46-52; Rucasi 18.35-43

29 Tawamhã wa noræ hã wa tô ai'aba'ré ni, Zezusihi siré, Zerico
hawi. Wasi'aba'réi wamhã, da'ahâ na ma tô wazarina hã ai'aba'ré
ni. 30 Tawamhã aibâ ætob'a noræ hã bâdâdi waptoma æsimasisi
zahuré hã ma tô Zezusihi wasu'u hã wapari zahuré, bâdâdi na
æsababa za te te æro'razâri zahuré na hã. Ãne hã te te wapari zahuré
wamhã, te nasi sina 'mahârâ zahuré, ãne:

— Dawihi nhihudu, ma'ãpé wa'ãma aipå'åzé na. — Ãne te nasi
sina 'mahârâ zahuré, ætob'a noræ hã.

31 Tawamhã da'ahâ na Zezusihi zarina ædasi'aba'ré noræ hã ma tô
tãma nharæ za'ra, ari'iwi simasisi zahuré da. Tane nherå, sa'åtå te
nasi sina 'mahârâ zahuré, ãne:

— Apito, Dawihi nhihudu, ma'ãpé wa'ãma aipå'åzé na.
32 Tawamhã ma Zezusi hã æ'rata mazazâri zahuré, bâdâdi wa.

Taha wa, te 'mahârâ zahuré, ætob'a noræ hã:
— E maræ te asima æwå wa'wa, te aima æ'manharæ aba da hã.
33 Tawamhã asa te tãma nharæ zahuré:
— Apito, wato pese da, wa wasima wå ni. — Ãne ma tizadawa

na tãma wa'rãmi zahuré, ætob'a noræ hã.
34 Tawamhã Zezusi hã ma tô ãma tipå'åzé zahuré, ætob'a noræ ãma.

Taha wa, ma tô tõmo upi zahuré, apâ tõmo wå zahuré da. Te te tõmo
upi zahuré wi, awa'awi ma tô tito pese zahuré. Te te rob'madâ'â wå
zahuré di oto. Tawamhã Zezusihi zarina te oto tineb zahuré, awa'awi.

Zezusi hã, Zeruzarå u datåme æwisizé wasu'u
Marcusi 11.1-11; Rucasi 19.28-40; Zuwã 12.12-19

21 1 Tawamhã wa noræ hã wa tô oto ai'aba'ré ni, Zezusihi siré,
Zeruzarå u. Tawamhã wa tô rob'umhutu za'ra ni oto, Betazé

na 'ri wa'õtõ nhisi u. Oriwera na åtå 'rãihâ nhisi ãma 'ri wa'õno hã.
Wa te rob'umhutu za'ra wamhã, ma tô Zezusi hã æsiré 're æwanomro
mono noræ hã maparane wa'mazatõ sisõwa, 'ri wa'õtõ u. 2 Ãne ma
tô satõræ zahuré:

— Õwa te za ane wa'wa, 'ri wa'õtõ u, asõ're uwaibaba wa'aba.
Tawamhã aimasisi aba wi, te za awaru po'repore hã æsãmri 'wa, butu
wazi na da te ãma wasisi haré, æsa hã. Tame te duré æ'ra hã æsiré za.
Tawamhã te za æwasihu zahuré wa'wa, sahuré we ðma saprõni aba
da. 3 Tawamhã ni'wa hã awaru po'repore, sahuré we ðma æsaprõni
aba na te te asadanharæ aba wamhã, ãne te za tãma ðzadawa wasu'u
wa'wa, asa: “Wanhib'apito hã maræ õ wa, ãma moræ da, wa we sô
wanem ni, wa te tãma saprõni zahuré da.” Ãne hã tãma waihu'u aba
wi, te za ãma asazei wa'wa, sahuré we ðma saprõni aba da, awaru
po'repore hã. — Ãne ma tô Zezusi hã tãma waihu'u zahuré.

4 Duréihã 'Re æhâimana u'âsi mono zadawa wasu'u 'rata 'wa te te
ãma ærob'ui'éré sirõmo zéb zarina te te sina uwaimrami da, ma tô
Zezusi hã ãne tãma pisutu zahuré, awaru po'repore te te ætåme
saprõni zahuré da. Ãne duréihã ãma ærob'ui'éré siro hã:

5 “Ma'ãpé, tãma rowasu'u za'ra wa'aba, Si'ã na åtå 'rãihâ
nhisi ãma 're ædasi'ubumroi mono noræ ma, ãne:
‘Õhõta te we oto atåme timoræ 'wa, asib'apito za'ra wa'wa
hã. Ta hã dazada 're æhâimana mono õ hã æsimizawi pe hã
te we ãma mo, awaru po'repore na, æpréduptém na hã.’ ”

Ãne duréihã 'Re æhâimana u'âsi mono zadawa wasu'u'wa
nhimi'ui'éré hã, Zeruzarå ãma 're ædasi'ubumroi mono noræ ma hã.

6 Tawamhã Zezusi te te tãma æpisutu zahuré zéb zarina, ma tô
awaru po'repore noræ zô tineb zahuré, wasiré noræ hã. 7 Tawamhã,
te te sãmri zahuré wamhã, ma tô apâ saprõni zahuré Zezusihi u,
awaru po'repore hã æ'ra ré. Tawamhã tisi'ubuzém na ma tô tãma
ba'ubu zahuré. Taha pari, ma tô ãma darõno Zezusi hã, ãma moræ
da. 8 Tawamhã da'ahâ uptabi na ma tô dasi'ubuzém na tãma waptâ
za'ra ni bâdâdi na, æsisiwi æmoræzéb da hã, dama pire wa, sô 're
datob'uzu za'ra mono wa. Wedepa nhipti su na zama ma duré tãma
waptâ za'ra ni. 9 Tawamhã Zezusihi nhowa ædasi'aba'ré noræ hã duré
æsarina ædasi'aba'ré noræ zama te nasi dasima 'mahârâ za'ra ni, ãne:

— Apito Dawihi nhihudu ãma, 're wawata za'ra wa'aba mono.
Wanhib'apito zadawa para, te we oto mo. 'Re æhâimana u'âsi mono
hã æwå si te te tãma 're pisutu u'âsi mono neza. 'Re æhâimana u'âsi
mono ãma zama duré 're wawata za'ra wa'aba mono, hâiwa ãma 're
æsãmra mono ãma, wei watåme te te satõræ wå te. — Ãne te nasi
dasima 'mahârâ za'ra ni, da'ahâ na.

10 Tawamhã Zeruzarå u ma oto wi, Zezusi hã. Wisi wamhã, æwa 're
ædasi'ubumroi mono noræ hã ma tô da'ahâ uptabi na 're dasiwairõtõ,

da te dasima 'mahârâ za'ra sina. Taha wa, te nasi tasisadanharæ
za'ra ni, ãne:

— E 'wa hã, õ hã bété.
11 Tawamhã Zezusihi zarina ædasi'aba'ré noræ hã ma tô dama

nharæ za'ra, Zeruzarå ãma 're ædasi'ubumroi mono noræ ma:
— Ã hã Zezusi, 'Re æhâimana u'âsi mono zadawa wasu'u'wa,

Nazaré na 'ri wa'õtõ nhisi hawi we æmoræ hã, Darireza na danhipti'a
nho'õmo nhisi hawi. — Ãne ma tô æsiré ædasi'aba'ré noræ hã dama
wasu'u za'ra.

'Re æhâimana u'âsi mono ãma 're ædawata za'ra mono zém
hawi, Zezusi te te ædazate mono zé wasu'u
Marcusi 11.15-19; Rucasi 19.45-48; Zuwã 2.13-22

12 Tawamhã Zezusi hã ma tô oto ãzé, 'ri 'rãihâ u, 'Re æhâimana
u'âsi mono ãma 're ædawata za'ra mono zéb u. Tame te dama
rowede'wa noræ hã 're si'ubumro, dawi maræ uipra'wa noræ zama,
'ri 'wawi wa'ra 're. Tawamhã Zezusi hã ta noræ hã te te 'madâ'â
za'ra wamhã, ma tô te te sate, rob u. Wedeza hã rob'uiprazém na
te te dawi ãma 're æsapræ za'ra mono noræ te hã ma tô te te tiwi
anhamra, utu'u te te dama 're æwede za'ra mono noræ simasisizéb
zama. 13 Tawamhã Zezusi hã ãne te tãma nharæ za'ra, rowede'wa
noræ ma:

— Duréihã wahi'rada hã ma tô ãne na rob'ui'éré, 'Re æhâimana
u'âsi mono mreme na: “Ðnhorõwa hã æwa ðma 're ædamreme zusi
mono zém na, te za da te 're sisi za'ra, 'ri hã.” Ãne te tinha. Tane
nherå, a noræ wa'wa hã ma tô æwa asima ãma 're ærob'manharæ wasété
za'ra wa'aba mo. Taha wa, danhibrom na dawi 're æsipsaihuri za'ra
mono noræ, 're æsi'ubumroi mono zém ne, te oto 'ri hã 're sa, wasété
uptabi na. Ãne duréihã ai'ãma rob'ui'éré za'ra wa'wa hã, æbaihâ na
hã. — Ãne na ma tô Zezusi hã tãma waihu'u za'ra, duréi rowasu'u na
hã.

14 Tawamhã Zezusi hã 'Re æhâimana u'âsi mono nhorõwa ãma 'ri
'wawi wa'ra 're, zahadu sãmra ré, ma tô da'ahâ na ætåme dasito,
ætob'a noræ hã æmoræ waihu'u'õ noræ zama. Ætåme dasito mono
wamhã, ma tô da'apese, uburé æhâzé ré noræ hã. 15 Tawamhã ai'uté
noræ hã ma tô nasi sima 'mahârâ za'ra, ãne: “Apito Dawihi nhihudu
ãma, 're wawata za'ra wa'aba mono.” Ãne te nasi sima 'mahârâ
za'ra, 'ri 'wawi wa'ra 're, sãmra ré. Tawamhã 'Re æhâimana u'âsi
mono ma, da'ãma romhuri'wa noræ ma, æpire noræ hã tisiré ma, duré
æsimiroti na rob'ui'éré 'rata na dama rowahutu'wa noræ hã, ai'uté
noræ te te nasi sima æ'mahârâ za'ra zé hã te te wapari za'ra wamhã,
duré tinhimiromhõsi na Zezusi te te 're æda'apawapto mono zé te te
'madâ'â za'ra wamhã, ma tô sada tizahi za'ra, Zezusihi zada.

16 Tawamhã ta noræ hã te Zezusi hã siwi sadanha:
— E wapari õ di, ai'uté noræ mreme hã. E asina sadawa uwati

za'ra ãna. — Ãne te tãma nharæ za'ra, rowahutu'wa noræ hã.
Tawamhã Zezusi hã asa te duré tãma nharæ za'ra, ãne:
— Wa tô wapari za'ra. A noræ wa'wa hã bété. E sõré za'ra wa'aba

õ di, wahi'rata nhimi'ui'éré hã: “Ai'uté noræ ma, ma tô æwaihu'u
sirõmo za'ra, ai'utépré noræ ma zama, æwå na si ai'ãma 're wata za'ra
mono da.” Ãne ma tô wahi'rada hã ð'ãma rob'ui'éré siro, æbaihâ na
hã. — Ãne ma tãma waihu'u za'ra.

17 Tawamhã Zezusi hã te oto æhawi timoræ za'ra, Betãnha na 'ri
wa'õtõ nhisi u, tame a'â sõtõ da.

Pidera wede ma, Zezusi te te ænharæzé wasu'u
Marcusi 11.12-14, 20-25

18 Tawamhã mararé ma tô Zezusi hã apâ mo Zeruzarå u, æsiré 're
æwanomro mono noræ me. Moræ ré, ma tô mra hã tæwæ, Zezusi hã.
19 Tawamhã wede hã ma tisã, bâdâdi zada'ré æsa hã. Pidera na
wede nhisi hã. Te te sãmri wamhã, ma tô ætåme apa, te te sabu da,
æ'rã zô. Tane nherå, 'rãi ãna te za, æsui ré si. Tawamhã pidera wede
ma, te oto tinha:

— Niwa æ'ai'rã da hã, mare di za oto. Ai'rã'õ u'âsi, te za oto 're asa
mo. — Ãne te wede ma tinha, Zezusi hã.

Tawamhã awa'awi ma wede hã tiwede'ré oto. 20 Tawamhã wa
noræ hã Zezusihi siré 're æwanomro mono noræ hã ãne hã wa te
'madâ'â za'ra wamhã, wa tô ãma watob'uzu za'ra ni. Taha wa, wa tô
Zezusi hã wasiwi sadanharæ ni, ãne:

— E niha ma awa'awi tiwede'ré, pidera wede hã.
21 Tawamhã Zezusi te asa wama nharæ za'ra:
— Tô sena wa aima waihu'u za'ra wa'wa. 'Re æhâimana u'âsi

mono hã 're wawã za'ra wa'aba mono ãna, õhõ si 're umnhasi za'ra
wa'aba mono wamhã, te za maræ hã aima waihu'u pese za'ra wa'aba
õ nherå, 're æ'manharæ za'ra wa'aba mo æsadawa para, wa hã pidera
wede ma, te ænharæ ne, ãne hã aiwa. Õhõta åtå 'rãihâ te za. 'Re
æhâimana u'âsi mono si 're umnhasi za'ra wa'aba mono wamhã, te
za åtå 'rãihâ ma ænharæ za'ra wa'wa, 'râwi sisa'o'o da, âi ba waptã'ã
da. Tawamhã asadawa para wa'aba, te za tô âi ba waptãrã, åtå
'rãihâ hã. Ãne 'Re æhâimana u'âsi mono si 're umnhasi za'ra wa'aba
mono wamhã, te za tô æsadawa para, maræ æwå hã 're æ'manharæ za'ra
wa'aba mo, aima waihu'u pese za'ra wa'aba õ nherå, ãne hã. 22 'Re
æhâimana u'âsi mono hã 're umnhasi za'ra wa'aba mono sina, maræ
na tiwi 're rowaptårå za'ra wa'aba mono wamhã, tô sena te za te te
aima ãma 're a'uwaimrami 'wa. — Ãne hã ma tô Zezusi hã wama
waihu'u za'ra, æsiré 're æwanomro mono noræ ma.

Zezusi hã, ni'wa sadawa para uburé maræ hã te te dama 're
æ'ab'manharæ mono zéb zô,

da te dasiwi æsadanharæzé wasu'u
Marcusi 11.27-33; Rucasi 20.1-8

23 Tawamhã Zezusi hã ma tô apâ mo, 'Re æhâimana u'âsi mono
nhorõwa u. Tame te oto dama rowahutu, 'ri 'wawi wa'ra 're.
Tawamhã sasedoti æpire noræ hã ma tô ætåme aimasa, zudezu noræ
ma roti'wa noræ zama. Tawamhã Zezusi hã te siwi sadanha, ãne:

— E 'wa sadawa para, te bété ãne hã maræ hã dama 're æ'ab'manharæ
mo. E 'wa hã, aipisutu'wa.

24 Tawamhã Zezusi te asa tãma nharæ za'ra:
— Wa hã wa za a'â asadanharæ na aima ãma wa'rãmi za'ra wa'wa.

Tawamhã æ'uwaibaba, ðma waihu'u za'ra wa'aba wapsi, wa za asa
aima wasu'u za'ra wa'wa, ni'wa sadawa para te dama 're æ'ab'manharæ
mono na hã. 25 Ãne wa za asadanharæ za'ra wa'wa: E 'wa sadawa
para, ma tô Zuwã hã â dawabzuri hã te te dama 're ab'manharæ bété.
E 'Re æhâimana u'âsi mono zadawa para. E dazadawa para. — Ãne ma
tô Zezusi hã sadanharæ za'ra, te te tãma waihu'u za'ra da, a'â.

Tawamhã 'râwi te sima nharæ za'ra, dama rowahutu'wa noræ hã:
— E niha, wa za tãma waihu'u za'ra ni, õne wamhã. 'Re æhâimana

u'âsi mono zadawa para, â dawabzuri te te dama 're æ'ab'manharæ
mono na wa te tãma waihu'u za'ra wamhã, te za wazadanharæ na
sahu za'ra, ãne: “E niha bété, Zuwã Batitaha nhimirowasu'u hã saze
za'ra wa'aba õ di, dame.” 26 Tane nherå, taré dazadawa parap si â
dawabzuri te te dama 're æ'ab'manharæ mono na wa te tãma waihu'u
za'ra wamhã, wa za wasina wapahi za'ra ni dama, niha da te wama
rob'manharæ za'ra õ'umnhasite. E maræ wa. Zuwã Batita hã 'Re
æhâimana u'âsi mono zadawa wasu'u'wa 're æmoræ na, da te 're saze
za'ra mono wa. — Ãne te 'râwi sima nharæ za'ra.

27 Tawamhã Zezusihi ma, te oto asa nharæ za'ra:
— Wa noræ hã wa te waihu'u za'ra õ di, ni'wa sadawa para, Zuwã

Batita hã â dawabzuri te te dama 're æ'ab'manharæ mono zé hã.
Tawamhã Zezusi hã asa ma tizadawa na tãma wa'rãmi za'ra:
— Tane tô. A noræ wa'wa hã ðma waihu'u za'ra wa'aba õ nherå,

wa hã te duré aima waihu'u za'ra wa'aba õ di za, ni'wa sadawa para
maræ hã te dama 're æ'ab'manharæ mono na hã. — Ãne ma tô Zezusi
hã asa tãma waihu'u za'ra, dama rowahutu'wa noræ ma hã.

Aibâ hã, æ'ra poto'rada hã te te sina æsadawa zamaræzé wasu'u
28 Tawamhã Zezusi hã te duré tãma rowasu'u za'ra, 'Re æhâimana

u'âsi mono ma, da'ãma romhuri'wa noræ ma, ãne:
— Wa za oto aima ãma romnhimiré'é za'ra wa'wa. Ma'ãpé ãma

rosa'rata pese za'ra wa'aba za. Aibâ hã te 're sãmra. Maparane æ'ra

hã. Tawamhã ti'ra poto 'rata ma, ma tô rob'ru, ãne: “Ð'ra, mo oto
aimoræ buru u, romhuri da, ã bâtâ na.”

29 — Tawamhã asa te tãma tinha, æ'ra poto'rada hã: “Te ðsima
rowå õ di, ðmoræ da hã. Wa za nhamra u'â.” Ãne ma tô timama ma
waihu'u asa. Tane nherå, te te ænharæzém na ãma ronomro wapsi,
ma tô tinhimirosa'rata na ãma sapræ. Taha wa, ma tô oto mo buru
u, te te romhuri da.

30 — Tawamhã ti'ra hâiba amoi ma, te duré rob'ru, ædub'rata ma,
te te ærob'ruzém ne, buru u moræ da, te te romhuri da. Tawamhã æ'ra
hã te asa tãma tinha, timama ma, ãne: “Wå di tô, ðmama. Wa za tô
mo, te romhuri da.” Tane nherå, ta hã timama mreme hã awa'awi
te te saze nherå, moræ õ di, buru u.

31 — E 'wa hã tawamhã, timama te te sina æsaze hã te te tãma
ærob'ruzéb uwaibaba, æmoræ da hã. E ædub'rada. E æno. — Ãne ma tô
Zezusi hã ãma sadanharæ za'ra, 'Re æhâimana u'âsi mono ma, da'ãma
romhuri'wa noræ nhib'apito noræ hã, duré zudezu noræ ma rowahutu'wa
noræ hã.

Tawamhã asa te tãma nharæ za'ra:
— Dama æpoto'rada ma tô timama mreme hã sina saze.
Tawamhã Zezusi te duré ãne tãma rowasu'u za'ra:
— Tane tô. Tane duré, danhib'apito ma rob'uiprazé ubumroi'wa

noræ hã duré pi'õ hã aibâ zô si siwa'ru 're æhâimana za'ra mono noræ hã,
ta noræ hã aré 're hâimana wasété za'ra mono nherå, ãté te za 're sisisi,
'Re æhâimana u'âsi mono, da'ãma 're æsib'a'uwå mono zéb u hã, ta noræ
si tô sena na te te 're sazei pese za'ra mono wamhã. Tane nherå, a noræ
wa'wa hã ãté dame 're asisisi aba mono õ di za. Tô sena, wa ãne na hã
aima waihu'u sirõmo za'ra wa'wa. 32 Zuwã Batita hã ma tô aré atåme
timoræ za'ra wa'wa, 'Re æhâimana u'âsi mono te te sima 're æ'aiwå za'ra
wa'aba mono zéb zarina 're anomro wå wa'aba mono zéb da hã, te te
aima 're wasu'u za'ra wa'aba mono da. Tane nherå, æsimirowasu'u na
hã ãma 're saze za'ra wa'aba mono õ di. Rob'uiprazé ubumroi'wa noræ
si ma tô ãma saze za'ra æsimirowasu'u na hã, pi'õ hã aibâ zô si siwa'ru
're æhâimana za'ra mono noræ zama. Tawamhã ta noræ hã atõmo na 're
'madâ'â za'ra wa'aba mono nherå, a noræ wa'aba zama asimirosa'rata
na 're sapræ za'ra wa'aba mono õ di, æsimirowasu'u na ãma 're æsaze
za'ra wa'aba mono zéb da hã. — Ãne ma tô Zezusi hã tãma wasu'u
za'ra, 'Re æhâimana u'âsi mono ma da'ãma romhuri'wa noræ nhib'apito
noræ ma, duré dama rowahutu'wa noræ ma zama.

Buru na romhuri wasété'wa noræ wasu'u
Marcusi 12.1-12; Rucasi 20.9-19

33 Tawamhã Zezusi hã te duré ãne tãma rowasu'u za'ra:
— Ãne wa za duré aima ãma romnhimiré'é za'ra wa'wa. Ma'ãpé,

ðwapari pese za'ra wa'aba za. Aibâ hã te 're sãmra, buru tede'wa hã.
Tawamhã tiburu ãma ma tô a're, uwa 'ru hã. Te te a're pari, ma tô
buru 'wawi wa'ra. Ma tô duré åtå nhisiwi sada ab're, æwa uwa 'rãi
watizéb da hã, æwa'u zô. Taha pari, 'ri 'rãihâ hã ma duré buru wa'wa
'manha, æsipsaihuri noræ zô, dasipapara rob'madâ'âzéb da hã.
Tawamhã ma tô ni'wam noræ hã sisõ'a ré pisutu za'ra, æburu hã te te
sô 're 'madâ'â za'ra mono da. Uwa 'ru 'rã hã 're 'rã prédub za'ra
mono wapsi, te za te te tãma 're po'o za'ra, buru tede'wai ma hã.
Taha pari, te oto mo, buru tede'wa hã darob amoi u, tamomo a'â
sãmra da. 34 Tawamhã oto 'rãi prédu mono wa, ma tô buru tede'wa
hã tãma æromhuri'wa noræ hã satõræ za'ra tiburu u, uwa 'ru 'rã hã
buru 'madâ'â'wa noræ te te tãma æpo'o za'ra zô. 35 Tawamhã buru u
sihutu wamhã, ma tô buru tede'wa te te æsatõræ za'ra hã siwi waibu,
buru 'madâ'â'wa noræ hã. Tawamhã buru tede'wai ma, romhuri'wa
noræ ma, ma tô rob'manharæ wasété za'ra. Taha wa, ma tô misi siwi
azâ. Æhâiba amo ma duré siwi tæwæ. Æhâiba amo ma duré åtå na siwi
u'a za'åtå, dâ'â da. 36 Tawamhã buru tede'wa hã te duré sô satõræ
za'ra, tãma æromhuri'wa noræ hã, ahâ na. Tawamhã, ta noræ hã buru
u sihutu wamhã, ma duré tãma rob'manharæ wasété za'ra, buru
'madâ'â'wa noræ hã. 37 Tawamhã 'râwi te oto sima rosa'rata, buru
tede'wa hã: “Ð'ra si'aibâ hã te ætåme satõræ za'ra wamhã, ãté te za
siwi hâiba wazé.” Ãne te sima rosa'rata, buru tede'wa hã. Tawamhã
uburé da te tiwi uprosi za'ra wa, te oto ti'ra uptabi hã satõ, tãma
æburu 'madâ'â'wa noræ u. 38 Tawamhã wisi wamhã, buru 'madâ'â'wa
noræ hã te te duré sima sãmri za'ra wamhã, te ãne sima 'mahârâ
za'ra: “Õhõta buru tede'wai 'ra hã te wei mo, timama uiræ na buru
tede'wa da hã. Wa te wasiwi wæræ aba, buru hã wate za'ra da.” Ãne
na ma tô sima 'mahârâ za'ra, buru 'madâ'â'wa noræ hã.

39 — Tawamhã wisi wi, ma tô siwi ti'â, buru tede'wai 'ra hã. Buru
nhiti ma tô siwi waze. Tame ma tô siwi tæwæ, buru 'madâ'â'wa noræ
hã. Ãne buru tede'wai 'ra wasu'u 'rãsudu hã.

40 Tawamhã Zezusi hã te oto sadanharæ za'ra, 'Re æhâimana u'âsi
mono ma da'ãma romhuri'wa noræ nhib'apito noræ hã, ãne:

— Buru tede'wa hã tiburu u apâ wisi wamhã, e maræ te za tãma
'manharæ za'ra, tãma æburu 'madâ'â'wa noræ ma hã.

41 Tawamhã asa te tãma nharæ za'ra:
— Buru tede'wa hã ãma på'åzé za'ra ãna, te za dama 'ru za'ra, da

te dasiwi uprosi da, aibâ æwasété uptabi noræ hã. Tawamhã te za
duré da'apisutu, dama æ'umnha hã tãma æburu 'madâ'â'wa da hã. Ta
noræ hã te za æ'uwaibaba si te te tãma 're po'o za'ra, uwa 'ru 'rã hã,
're 'rã prédub za'ra mono wa. — Ãne ma asa tãma waihu'u za'ra,
Zezusihi ma, 'Re æhâimana u'âsi mono ma da'ãma romhuri'wa noræ
nhib'apito noræ hã.

42 Tawamhã Zezusi hã te oto sina ãma simiré'é åtå na, ãne:
— Oro 'Re æhâimana u'âsi mono zadawa wasu'u na rob'ui'éré hã

're sõré za'ra wa'aba mono za, aima waihu'u za'ra wa'aba õ di bété.
Ãne æbaihâ na rob'ui'éré hã:

“Åtå tomhâpâ wå hã 'ri na'ratazéb da hã, wå uptabi nherå,
wasété newa, 'ri'wa noræ te te aré siwi æwå'õ hã 'ri na'rata
uparizéb da, te oto 're sa'wari u'âsi, pire na.
Uburé Danhib'apito hã ma tô ãne hã pisutu, 'ri na'rata
uparizéb da, pire na 're æsa'wari mono da hã.
Taha wa, ãne na wa te ãma 're rosa'rata za'ra mono
wamhã, wa ãma 're watob'uzu u'âsi za'ra, wa noræ hã.”

Ãne duréihã wahi'rata nhimi'ui'éré na rowasu'u hã.
43 — Åtå tomhâpâ wå hã da te dasiwi æwå'õ ne, a noræ wa'wa hã

asiwi 're ðwå'õ za'ra wa'aba mono wa, 'Re æhâimana u'âsi mono
nhib'a'u'wå, 're aihâimana u'âsi za'ra wa'aba mono õ di za. Ai'upana
wa'aba si te za oto 'Re æhâimana u'âsi mono hã da'ãma 're sib'a'uwå,
æsimiroti te te 're æ'madâ'â pese za'ra mono noræ ãma. Tô sena, wa
ãne na aima waihu'u za'ra wa'wa. 44 Duré, åtå tomhâpâ nhisiwi,
zé'a 'manharæ hã 're rere'e mono wa, 're æsipru pese za'ra mono ne,
te za ðwå'õ'wa noræ hã hâ za'ra, 'Re æhâimana u'âsi mono hã. Duré
åtå tomhâbâ hã zé'a 'manharæ nhisiwi 're rere'e mono wa, te te 're
æpru pese za'ra mono ne, te za 'Re æhâimana u'âsi mono wå'õ'wa noræ
si hâ za'ra. Ta noræ ãma hã 're sib'a'uwå za'ra mono õ di za. — Ãne
ma tô Zezusi hã sina ãma simiré'é, åtå wasu'u na hã.

45 Tawamhã sasedoti æpire noræ hã, duré parisezu noræ hã, Zezusi
te te ãma æromnhimiré'ézé hã te te wapari za'ra wamhã, ma tô sina
waihu'u za'ra, tô õ noræ udâna te te ãma æromnhimiré'é mono na hã.
46 Taha wa, ma tô aré sima hâiba 'ru za'ra, te te dama 'ru za'ra da,
dazazéb 're da te dasiwi sårå da, Zezusi hã. Tane nherå, ma tô dama
tipahi za'ra aibâ noræ hã, Zezusi hã 'Re æhâimana u'âsi mono zadawa
wasu'u'wa, oto 're æmoræ na da te 're saze za'ra mono wa, da'ahâ na.

Dasina damrozém na dasai ahâ wasu'u
Rucasi 14.15-24

22 1 Tawamhã Zezusi hã ma tô duré romnhimiré'é na tãma
rowasu'u za'ra, parisezu noræ ma, ãne:

2 — 'Re æhâimana u'âsi mono, da'ãma 're æsib'a'uwå mono zém na
wa za duré aima ãma romnhimiré'é za'ra wa'wa, ãne. Apito 'ra si'aibâ
hã tãma mro wå te, tãma ærowåzéb zarina ma tô sima roti, dasa hã te
te dama 'manharæ da, sa'åtå na, ti'ra mrozém na hã. 3 Tawamhã ma tô
æsiré dasaihuri da, da'apisutu. Taha parip si ma tô tãma æromhuri'wa
noræ hã satõræ za'ra, dazô hãsi da, ætåme dasihutu da, æsiré dasaihuri
da. Tane nherå, ta noræ hã te te sima rowå za'ra õ di, ætåme si'aba'ré da

hã, æsiré æsaihuri da hã aré. 4 Taha wa, te duré apito, tãma
æromhuri'wa noræ hâiba amo hã satõræ za'ra, ãne: “Mo oto ai'aba'réi
wa'aba, aré sô ðhârâ 'rata za'ra noræ zô. Tawamhã ãne te za tãma
ðzadawa wasu'u za'ra wa'wa: ‘Powawå noræ hã, duré powawå zapu
da te dasima æhâipese za'ra hã ma dasiwi simro ni. Uburé ma tô
maræ hã dasiwi 'rã'õtõ ni, dasa da te æhurizéb da hã. Taha wa, te za
we ðtåme ai'aba'réi wa'wa oto, wasiré wasa hã wa te huri da, ð'ra ðma
æmrozém na.’ Ãne te za ta noræ ma ðzadawa wasu'u za'ra wa'wa.” Ãne
ma tô apito hã tãma æromhuri'wa noræ ma waihu'u za'ra.

— Tawamhã apito hã te te sô satõræ za'ra wa, te oto sô ai'aba'ré.
5 — Tane nherå, sô æhârâ 'rata za'ra noræ hã sô simipari za'ra õ di,

ætåme si'aba'ré da, æsiré saihuri da hã. Taha wa, sô simipari za'ra ãna
ma tô ni'wam noræ hã tiburu u ai'aba'ré, duré tinhimiromhurizéb u
hã. 6 Ni'wam noræ hã ma tô apito ma romhuri'wa noræ hã siwi
waibu. Te te waibui pari wamhã, ma tô niha tãma rob'manharæ
wasété za'ra. Taha pari, ma uprosi uburé. 7 Tawamhã apito hã tãma
æromhuri'wa noræ, da te æ'uprosi wasu'u te te wapari wamhã, ma tô
ab'rui pese. Taha wa, tãma da'wapéi'wa noræ hã ma tô ætåme satõræ
za'ra, tãma æromhuri'wa noræ, da te tiwi æ'uprosi za'ra u. Tawamhã
da'wapéi'wa noræ hã ma tô uprosi, ta noræ hã. Ma tô duré ta noræ
nhorõwa hã te te 'ri su, 'ri nho'õmo wa, aré tãma 're æsimasa mono
hã. 8 Taha pari, ma tô duré sô hâ, tãma æromhuri'wa noræ zô,
aimawi noræ zô. Tawamhã ãne te tãma nharæ za'ra: “Dasazéb da hã
tâibâ ma tô api pari za'ra ni, ð'ra æmrozém na dasa da te æhurizéb da
hã. Tane nherå, sô ðhârâ 'rata za'ra noræ hã we si'aba'réi õ di. Æbâre
ma tô ta noræ zô rowasédé hã tiwatobro za'ra, sô ðhârâ za'ra nherå,
te te ðwapari za'ra õ wa. 9 Taha wa, te za oto dazô æropéi wa'aba mo
'ri nhi'riti mono bâ, dasai u we danhimroi wa'aba mono da,
danhopåtå za'ra wa'aba mono sidâpâsi.” Ãne te satõræ za'ra, apito hã.

10 — Tawamhã te oto ai'aba'ré, 'ri nhi'riti mono bâ, dazô sõpré
mono da. Tawamhã te te danhopåtå za'ra mono sidâpâsi, ma tô te
te dazatõræ za'ra da'ahâ na, 're ædanomro wå mono hã, 're ædanomro
wasété mono noræ zama. Tawamhã da'ahâ uptabi na ma tô 'ri 're
wa'wa nho'u hã dasiwi sitom ni, apito 'ra æmrozém na dasai u,
dasi'rã'õtõ wa. 11 Tawamhã apito hã ma tô datåme ãzé,
dasi'rã'õtõzéb u, te te da'ab'madâ'â da. Datåme sébré wamhã, ma tô
aibâ hã 'madâ'â pese, dasina damro wa, da'uzazé hã te te dame
sima 'manherå õ wa, æhâi wå hã. 12 Tawamhã ãne te sadanha, apito
hã: “Ðsiwaihu, e niha bâ ma we tane ré asé, dasina damro wa,
da'uzazé hã we dame asima sårå ãna.” Ãne te sadanha.

— Tawamhã aibâ hã te ari'iwi za, niha te te tãma nharæ waihu'u õ
wa, te te tãma ãma upai wa. 13 Tawamhã apito hã ma tô ãne tãma
æromhuri'wa noræ ma nharæ za'ra: “Ma'ãpé, ã hã aibâ hã asiwi âri

aba, asiwi pawasisi aba da, duré asiwi hiwasisi aba da, rob u asiwi
mei wa'aba da, robra u. Tame te za oto sina tiwawa, sina på'åzé wa.
Te za duré 'wasitete, te te oto robzépata za'åtå wa.” Ãne ma tô apito hã
tãma waihu'u za'ra. — Ãne na ma tô Zezusi hã tãma ãma romnhimiré'é
za'ra.

14 Tawamhã Zezusi hã ma tô ãne na timreme na 'rãsutu:
— 'Re æhâimana u'âsi mono hã da'ahâ uptabi na dazô 're hârâ

mono nherå, da'umro na si te za da'ãma 're sib'a'uwå. — Ãne na ma
tô Zezusi hã timreme na tãma 'rãsutu za'ra.

Rob'uiprazé, danhib'apito ma, da te 're æpo'o za'ra mono zé wasu'u
Marcusi 12.13-17; Rucasi 20.20-26

15 Tawamhã parisezu noræ hã ma tô ai'aba'ré Zezusihi nhiti,
si'rã'õtõ da, a'â. Si'rã'õtõ wamhã, ma tô sima ãma roti za'ra, Zezusi
hã te te siwi pibu da, tinhimirowasu'u na te te tãma ãma upa za'ra
zô, te te tãma ãma upa za'ra wa, da te dasiwi wå'õ da, duré da te
dasiwi âri da. 16 Tawamhã Zezusihi u ma tô 'mazatõræ za'ra,
tizadawa zapari'wa noræ hã, apito Erodihi nhimiroti wå 'wa noræ
zama. Tawamhã Zezusihi u sihutu wamhã, ãne te siwi sadanha:

— Rowahutu'wa, asadawa nhipese õ na 're aihâimana mono zém
na hã wa tô aiwaihu'u za'ra ni. Tô sena na te æwå na si dama 're
ærowasu'u u'âsi mo, 'Re æhâimana u'âsi mono nhimiroti zarina si.
Asimiroti hã da te dasiwi 're wå'õ za'ra mono nherå, te tô õhõ na si
dama 're æ'aroti u'âsi mo. Duré ni'wam noræ hã dama pire na 're
hâimana za'ra mono nherå, aimawi hã aima 're hâimana mono õ di.
Aiwapsi te 're dahâimana za'ra, aima hã. 17 Taha wa, wa za oto wa
noræ hã wasiwi asadanharæ za'ra ni, ãne. E Roma ãma danhib'apito
uptabi ma, wa za rob'uiprazé hã wa te tãma 're po'o za'ra,
æsimiwada'uri zarina. E 'Re æhâimana u'âsi mono ma, wå di, ãne hã.
E tãma wå õ di. Ma'ãpé wama waihu'u za'ra na asimirosa'rada hã,
wa te waihu'u za'ra da. — Ãne te siwi sadanha, Zezusi hã te te ãma
tãma upa za'ra zô, timreme na hã.

18 Tawamhã tinhimirosa'rata wasété zarina te te sima ãma æroti
za'ra zé hã ma tô sina waihu'u, Zezusi hã. Taha wa, ma ãne tãma
tizadawa na wa'rãmi za'ra:

— A noræ wa'wa hã te asadawa nhipese na 're aihâimana za'ra
wa'aba mo. E maræ da, te ãne na asiwi ðzadanharæ 'wa, ðmreme na te
aima ãma upa za'ra wa'aba da newa, asiwi ðwå'õ wa'aba da. 19 Tane
wamhã, ma'ãpé rob'uiprazé æsapotore hã we ðma 'mai'âri aba pé, te
'madâ'â da, romanu noræ nhib'apito ma, da te tãma 're æpo'o za'ra
mono zéb da si, rob'uiprazé æsapotore hã.

Taha wa, nima hawi ma rob'uiprazé æsapotore hã tãma 'mai'ãwisi
ni. 20 Tawamhã Zezusi hã te te 'madâ'â wamhã, te oto sadanharæ za'ra:

— E 'wai hâibaræ, rob'uiprazé æsapotore na hã. E 'wa sisi ui'éré duré,
ãma hã.

21 Tawamhã asa te tãma nharæ za'ra:
— Ã hã, Roma ãma danhib'apito hâibaræ, duré taha nhisi ui'éré.
Tawamhã Zezusi hã ma duré tãma waihu'u za'ra, ãne:
— Taha wa, Roma ãma danhib'apito ma, te za æsimiwada'uri

zarina, maræ hã tãma 're æpo'o za'ra wa'aba mo apâ, æte wa. Tane
duré, 'Re æhâimana u'âsi mono ma, te za maræ hã æsimiwada'uri
zarina si tãma 're æsõmri za'ra wa'aba mo apâ, æte wa, maræ hã. — Ãne
ma tãma waihu'u za'ra, Zezusi hã.

22 Tawamhã parisezu noræ zadawa zapari'wa noræ hã ãne na te te
wapari za'ra wamhã, ma tô ãma titob'uzu za'ra. Tawamhã Zezusihi
ãma, maræ te te 'manharæ za'ra ãna, ma tô æhawi ai'aba'ré, apâ.

Dahâiwa'utuzém na, Zezusi da te dasiwi æsadanharæzé wasu'u
Marcusi 12.18-27; Rucasi 20.27-40

23 Tawamhã sadusezu noræ hã ma duré ætåme aihutu Zezusihi u,
te te siwi sadanharæ da, tinhimirowasu'u na te te tãma ãma upa
za'ra zô. Ta noræ hã 're dadâ'â za'ra mono wamhã, ab're hawi apâ 're
ædahâiwa'utu za'ra mono õ na te te dama 're æroti za'ra mono.
24 Tawamhã, Zezusihi u simasa wamhã, te tãma nharæ za'ra, ãne:

— Rowahutu'wa, duréihã wahi'rada Mozési hã ma tô ãne dama
rob'ui'éré, 'Re æhâimana u'âsi mono nhimiroti na: “Aibâ hã 'ra õ ré,
're dâ'â za'ra mono wamhã, te za æno hã ãma 're mro za'ra,
tizédé'aba mro na, 're 'ra za'ra mono da, æwasu'u hã si'utõræ tõ da,
æsédé'aba wasu'u hã.” Ãne na Mozésihi nhimi'ui'éré hã, wahi'rata
noræ ma hã. — Ãne ma Zezusihi ma waihu'u za'ra, sadusezu noræ hã.
25 Tawamhã Zezusihi ma, te duré rowasu'u za'ra, ãne:

— Dasisãnawã si 're æhâimana za'ra mono noræ wasu'u hã wa za
oto aima wasu'u za'ra ni. Ta noræ wasu'u hã wa te waihu'u za'ra da,
wa za ãma asadanharæ za'ra ni za. Dasisãnawã si hã ma tô wasiré 're
si'ubumro aré, wasiré zudezu noræ hã 7 na æhâiba za'ra hã, aibâ noræ
hã. Tawamhã æpoto'rada hã ma tô timro. Mro nherå, ti'ra hã sisõ'a
ré te te 'maipoto õ ré, ma tô dârâ. Taha wa, æ'uiræ na ma tô æsõsi hã
ãma timro tizédé'aba mro na, Mozésihi nhimi'ui'éré zarina.
26 Tawamhã æsõsibi zama ma tô dârâ, 'ra õ ré. Taha wa, ma duré
taha nhosi hã ãma timro, tizédé'aba mro na. Tawamhã taha zama
ma duré dârâ, ti'ra hã sisa'u te te 'maipoto õ ré. Ãne zarina ma tô
uburé ædub'rata noræ hã dâ'â sidâpâsi, nasi ãma timro za'ra aré,
sisõwa're're. Tawamhã uburé ma sisarina ai'utõræ za'ra, 'mai'ra õ ré.
27 Tawamhã pi'õ zama ma tô duré dârâ, timro noræ zarina. 28 Aibâ
noræ hã 7 na æhâiba za'ra hã ma tô pi'õi ãma siparabâsi nasi ãma
timro za'ra. Ãne ma tô tãma tiromhâimana za'ra. Tawamhã e 'wai

mro uptabi za bété pi'õ hã, ab're hawi 're dahâiwa'utu za'ra mono
wamhã. — Ãne te Zezusi hã siwi sadanha, sadusezu noræ hã.

29 Tawamhã Zezusi hã asa te tãma nharæ za'ra:
— Ab're hawi apâ 're ædahâiwa'utu za'ra mono zé wasu'u na, 'Re

æhâimana u'âsi mono nhimiroti 'rata na rob'ui'éré hã aima æwaihu'u
za'ra wa'aba õ zarina, ma tô ãma æ'upa za'ra wa'wa, asimirosa'rata
na hã. 'Re æhâimana u'âsi mono, tiwaihu'u pese na te te 're
æda'ahâiwa'utu mono zé wasu'u na zama, aima æwaihu'u za'ra
wa'aba õ zarina, ma tô asimirosa'rata na ãma æ'upa za'ra wa'wa.
30 'Re æhâimana u'âsi mono hã ab're hawi apâ te te 're da'ahâiwa'utu
mono wamhã, hâiwa ãma romhuri'wa noræ ne, te za oto 're
dahâimana u'âsi za'ra, dasina 're damro za'ra mono ãna. 31 'Re
æhâimana u'âsi mono hã ab're hawi te te 're æda'ahâiwa'utu mono
zém na, a noræ wa'wa hã 're saze za'ra wa'aba mono õ di. E 're sõré
za'ra wa'aba mono õ di bété, duréihã 'Re æhâimana u'âsi mono
mreme na rob'ui'éré hã, wahi'rada Mozésihi ma, æsiwasu'uzé hã,
ãne na hã: 32 “Wa hã Abra'ãhã nhib'apito, wa 're ðhâimana u'âsi,
duré Izatihi nhib'apito, duré Zacoho nhib'apito.” Ãne ma tô 'Re
æhâimana u'âsi mono hã Abra'ã noræ uiræ na nherå, Mozésihi ma,
siwaihu'u. Wahi'rata noræ hã dawi 're dâ'â za'ra mono nherå, 'Re
æhâimana u'âsi mono wi, 're dâ'â za'ra mono õ di. Taha wa, ma tô
Æsib'apito za'ra na siwasu'u. Dâ'â u'âsi 're hâimana za'ra mono
'wa'âhã, Æsib'apito za'ra na aré siwasu'u õ di. — Ãne ma tô Zezusi hã
Abra'ã noræ wasu'u hã tãma waihu'u za'ra, sadusezu noræ ma.

33 Tawamhã ãne hã da'ahâ uptabi na da te wapari za'ra wa, ma
tô ãma tatob'uzu za'ra ni, æsimirowasu'u na hã.

'Re æhâimana u'âsi mono nhimiroti æpire uptabi wasu'u
Marcusi 12.28-34; Rucasi 10.25-28

34 Ãne na Zezusi hã te te tãma rowasu'u za'ra wamhã, ari'iwi te
oto aimasa, sadusezu noræ hã, niha te te ãma sada'âbâ waihu'u za'ra
õ wa, waihu'u pese uptabi wa, Zezusi hã.

Tawamhã parisezu noræ hã ãne na te te wapari za'ra wamhã, ma
tô sitåme ubumro a'â, Zezusihi u siré si'aba'ré da. 35 Tawamhã 'Re
æhâimana u'âsi mono nhimiroti 'rata na dama rowahutu'wa hã tô
parisezu noræ siré hã ma tô Zezusi hã sadanha, te te tãma ãma upa
zô, te te pibu da, ãne:

36 — Rowahutu'wa, e ma hã bété, danhipai u æpire uptabi hã, 'Re
æhâimana u'âsi mono nhimiroti na Mozési te te ãma ærob'ui'éré hã,
æbaihâ na hã.

37 Tawamhã Zezusi hã asa te tãma tinha, ãne:
— 'Re æhâimana u'âsi mono nhimiroti, danhipai u æpire uptabi hã,

ãne: “'Re æhâimana u'âsi mono hã, Asib'apito za'ra wa'wa hã 're

moræ wa, te za asiwi 're æsawi pese za'ra wa'aba mo, sena na. Taha
zarina, te za æsimiroti na ãma 're ærosa'rata u'âsi za'ra wa'aba mo.
Taha zarina, te za duré asimi'å na tãma 're æromhuri u'âsi za'ra
wa'aba mo.” 38 Ãne 'Re æhâimana u'âsi mono nhimiroti, danhipai u
æpire uptabi wasu'u hã. 39 Duré 'Re æhâimana u'âsi mono nhimiroti
amo hã, aiwa æpire uptabi hã, ãne: “Te za 're ædazawi pese za'ra
wa'aba mo, uburé. Maræ æwå zô asima 're asõpré wa'aba mono ne, te
za duré uburé dama zama sô 're asõpré wa'aba mo, æwå zô.” Ãne
æsimiroti amo hã æpire uptabi hã, Mozési te te ãma ærob'ui'érézé hã.
40 Ã noræ si, 'Re æhâimana u'âsi mono nhimiroti ma, pire uptabi
zahuré di. Uburé 'Re æhâimana u'âsi mono nhimiroti na Mozési te te
ãma æ'arob'ui'éré mono hã duré æsadawa wasu'u 'rata 'wa noræ zama
te te ãma 're ærob'ui'éré za'ra mono zé hã, e maræ te ãma wasu'u
za'ra, ã noræ hã. Tô õ noræ na si te ãma rowasu'u za'ra, 'Re æhâimana
u'âsi mono, da te dasiwi 're æsawi pese za'ra mono zéb da hã, duré
're ædasisawi pese za'ra mono zéb da hã. — Ãne ma tô Zezusi hã 'Re
æhâimana u'âsi mono nhimiroti na dama rowahutu'wai ma waihu'u.

Danho'reptui'wa na Zezusi te te æda'azadanharæzé wasu'u
Marcusi 12.35-37; Rucasi 20.41-44

41 Tawamhã parisezu noræ hã zahadu siré hâimana za'ra ré, te
Zezusi hã sadanharæ za'ra, ãne:

42 — E niha asimirosa'rata za'ra wa'wa hã Danho'reptui'wa da,
'Re æhâimana u'âsi mono te te æpisutu na, we datåme æmoræ na hã. E
'wa sihudu na ma bété a noræ wa'wa hã ãma æwaihu'u za'ra wa'wa.

Tawamhã asa te tãma rowasu'u za'ra, parisezu noræ hã:
— Apito Dawihi nhihudu te za, u, 're mo. — Ãne te duré asa

tãma nharæ za'ra.
43 Tawamhã Zezusi te duré tãma rowasu'u za'ra:
— Tane wamhã, ma'ãpé ãma rosa'rata pese za'ra wa'aba, ãne na hã.

Duréihã apito Dawi hã ma tô tinhib'apito na sisi, Danho'reptui'wa da,
'Re æhâimana u'âsi mono te te æpisudu hã. 'Re æhâimana u'âsi mono
på'åzani nhimipawaptobzéb zarina, ma tô tinhib'apito na sisi. Oro
Dawihi mreme wasu'u na rob'ui'éré hã, ãne hã nomro za:

44 “'Re æhâimana u'âsi mono, ma tô Ðnhib'apito ma tinha, ãne:
‘Ð'rata te za 're asãmra mo ðnhimire niwæ, dama aipire na
ðsiré 're aihâimana u'âsi mono da. Asitob'ru noræ nhiptetezé
hã wa za te tiwi 're a'uprosi, wapu na aima 're hâimana
za'ra mono da oto, duré aima sib'uwa na 're hâimana za'ra
mono da oto.’ Ãne ma tô tãma waihu'u.”

Ãne apito Dawihi mreme wasu'u na rob'ui'éré hã. 45 Dawi hã
tinhib'apito na te te sisi nherå, e niha te za æsihudu si 're hâimana,
Danho'reptui'wa da, 'Re æhâimana u'âsi mono te te æpisudu hã.

Ma'ãpé ãma rosa'rata pese za'ra wa'aba, waihu'u za'ra wa'aba da.
— Ãne na te Zezusi hã tãma rowasu'u za'ra, parisezu noræ ma.

46 Tawamhã ni'wa hã te te ãma sada'âbâ waihu'u õ di oto,
Zezusihi zada, 're æsiwamnhasi za'ra mono noræ hã, parisezu noræ
hã. Taha wa, Zezusi hã timreme na te te tãma ãma upa za'ra zô, te
te siwi sadanharæ waihu'u za'ra õ di oto ta noræ hã, te te sina mreme
wazéb za'ra wa oto.

Parisezu noræ hâimanazé wasu'u
Marcusi 12.38-39; Rucasi 11.43, 46; 20.45-46

23 1 Tawamhã Zezusi hã ma tô dama rowasu'u, æsiré 're
æwanomro mono noræ ma zama, ãne:

2 — 'Re æhâimana u'âsi mono nhimiroti 'rata na rob'ui'éré na
dama rowahutu'wa noræ hã duré parisezu noræ hã dama pire za'ra
di, 'Re æhâimana u'âsi mono nhimiroti zarina Mozési te te ãma
ærob'ui'érézém na te te dama 're ærowasu'u za'ra mono zéb da hã.
3 Taha wa, parisezu noræ nhimiroti hã te za 're æwapari pese za'ra
wa'aba mo, ãma 're anomro aba mono da. Tane nherå, 're æhâimana
za'ra mono zéb zarina, æsine 're aihâimana za'ra wa'aba mono õ di
za. E maræ wa. Te te dama 're æroti za'ra mono zém na si 're sõpré
mono õ wa, ta noræ hã. 4 Danhoihi waptob ãna, maræ æpire uptabi hã
da te 're 'wasari mono da, da te dama 're æromnhibu za'ra mono ne,
te ta noræ hã tinhimiroti na zama te te dama 're roti u'âsi za'ra, 'Re
æhâimana u'âsi mono nhimiroti upana, taha na si 're danomro mono
da, dama pire uptabi nherå, da te dasina 're æ'uwaimrami za'ra
mono zéb da hã. Tane nherå, ta noræ hã te te 're dapawaptob za'ra
mono õ di, ãma 're ædanomro wå mono zéb da hã. 5 Taré da te 're
'madâ'â wå za'ra mono da, te maræ hã te te 're 'manharæ za'ra,
danho'a. Powawå hâ 'manharæ hã 'Re æhâimana u'âsi mono
nhimiroti ui'éré na æbaihâ nhemezébre hã
æsa'åtå uptabi na si te ãma 're si'uihâ wasisi
za'ra, tipaihi wib zama, 're nomro wå
mono newa, da te 're 'madâ'â wå za'ra
mono da. Taha da, te duré ti'uza hâpa
za'ru pa ré na 're si'uza za'ra. 6 Te duré te
te sima 're pisutu za'ra, dama æpire noræ
simasisizém na si 're si'ubumroi mono da,
dasa da te 're huri mono sidâpâsi, duré
rowahutuzé mono bâ, 'ri hã 're æsimasa
mono zéb 'remhã. 7 Te duré te te sima 're
wå za'ra, dama æpire noræ hã damreme
æpire na da te 're æsawi za'ra mono ne,
dahâimana prédup sina da te 're sawi za'ra

mono da, da'ahâ na 'ri nhi'riti wa, da te dasima 're ærowede za'ra
mono zéb ãma hã. Te duré te te sima 're wå za'ra, da te 're sawi
za'ra mono wamhã, rowahutu'wa na da te 're sisi za'ra mono sina,
da te 're sawi za'ra mono da, dama 're ædapire za'ra mono noræ
'mahârâzém na. Ãne te ta noræ hã uburé maræ hã te te sima 're wå
za'ra, dama æpire zarina, da te 're 'madâ'â wå za'ra mono da. 8 Tane
nherå, te a noræ wa'wa hã simisutu asisãnawã 're anomro aba mo,
asiré æsazei'wai wa. Duré misire Asib'apito wa'wa hã. Taha wa,
“rowahutu'wa” na dama aiwaptårå pire na da te 're asisi za'ra
wa'aba mono da, 're asi'madâ'â ze za'ra wa'aba mono õ di za, a noræ
wa'wa hã. 9 Dawaptårå pire wå te, aimama za'ra wa'aba na 're
danhisi za'ra wa'aba mono õ di za. E maræ wa. Misire te Aimama
za'ra wa'wa hã 're hâimana hâiwa ãma, siwaprosi. 10 Wa hã misire
Asib'apito za'ra wa'wa hã wa 're ðhâimana, 'Re æhâimana u'âsi
mono, ðwétési te te ðpisutu wa, Danho'reptui'wa da. Taha wa, 're
asi'madâ'â ze za'ra wa'aba mono õ di za, danhib'apito na da te 're
æ'asisi za'ra wa'aba mono zéb da hã. 11 Asiré noræ ma ai'maipire
wa'aba da, asina 'mairob'ruiwapari aba wamhã, te za 're
æ'maipawaptob u'âsi aba mo, maræ zô 're ai'manhimnhasi aba mono
ãna. 12 Ni'wam noræ hã pire na 'râwi sina 're sõpré mono wamhã,
'Re æhâimana u'âsi mono si te za tãma pisutu za'ra, wapu na dama
're hâimana za'ra mono da oto. Duré, ni'wam noræ hã pire na 'râwi
're si'madâ'â za'ra mono õ wamhã, ta noræ ma si te za pisutu za'ra,
pire na oto dama 're hâimana za'ra mono da. — Ãne ma tô Zezusi
hã dama waihu'u, æsiré 're æwanomro mono noræ ma zama.

Zezusi hã parisezu noræ ma, te te ænharæ za'ra zé wasu'u
Marcusi 12.40; Rucasi 11.39-42,52; 20.47

13-14 Tawamhã parisezu noræ ma, te oto rowasu'u za'ra Zezusi hã,
ãne:

— Parisezu noræ, duré dama rowahutu'wa noræ, aihâimana uptabi
õ na dama 're aihâimana za'ra wa'aba mono wa, aima 're ropipa
uptabi za'ra wa'aba mono di za. 'Ridawa hã 're danhisisi tõ mono
da, da te dawi 're æsitob za'ra mono ne, te a noræ wa'wa hã dawi 're
æsawi za'ra wa'aba mo, 'Re æhâimana u'âsi mono, da'ãma 're
æsib'a'uwå mono zéb u 're danomro tõ mono da. A noræ wa'aba zama
te 'Re æhâimana u'âsi mono wi 're asihâiba zawi za'ra wa'aba mo,
ai'ãma 're sib'a'uwå za'ra wa'aba mono tõ da.

15 — Parisezu noræ, duré dama rowahutu'wa noræ, a noræ wa'aba
ma, aima 're ropipa uptabi za'ra wa'aba mono di za. Ma tô datåme
're æropéi wa'aba mo daro mono bâ, dama 're rowasu'u za'ra wa'aba
mono da, asimirowasu'u na da te 're asaze za'ra wa'aba mono da.
Tawamhã ni'wam noræ hã asiniwæ 're sipizari za'ra wa'aba mono

wamhã, 're anomro wasété aba mono zéb zarina, ma tô 're hâimana
wasété uptabi za'ra, asimiroti wasété aba zarina. Taha wa, ropipa
ãma 'Re æhâimana u'âsi mono te te 're aihâ za'ra wa'aba mono zém
nhipai u, te za te te 're hâ za'ra za'åtå, ta noræ hã.

16 — A noræ wa'aba ma, aima 're ropipa uptabi za'ra wa'aba mono
di za. E ni'wa hã tob'a nherå, te za dazaprõni wå. Mare di. Tane te
duré a noræ wa'wa hã roti senai'õ na dama 're æroti wasété za'ra
wa'aba mo, 'Re æhâimana u'âsi mono nhimiroti hã sena na waihu'u
za'ra wa'aba õ wa. Ãne te dama 're æroti wasété za'ra wa'aba mo: “Ãté
ni'wam noræ hã te za maræ na te te dama 're ropisutu za'ra. Tawamhã
ãté tô sena te te dama 're æropisutu za'ra mono zém na, da te 're saze
za'ra mono da, te za 'Re æhâimana u'âsi mono nhorõwa nhisi hã te te
ãma dama 're waptob za'ra, tinhimiropisutu me. Ãne na te te dama
ãma 're uwaimrami za'ra mono õ nherå, 'Re æhâimana u'âsi mono hã
te te 're hâ za'ra mono õ di za. Tane nherå, ni'wam noræ hã maræ na te
te dama 're ropisutu za'ra mono wamhã, oru 'manharæ hã åtå'ubuzi
pré 'manharæ hã, 'Re æhâimana u'âsi mono nhorõwa 're, 're æsimasa
mono na te te dama 're rowasu'u za'ra mono nherå, te te dama ãma
're uwaimrami za'ra mono õ wamhã, te za te te 're hâ za'ra, 'Re
æhâimana u'âsi mono hã.” Ãne te ai'rã ahâ na dama 're æroti za'ra
wa'aba mo, tô senai'õ na. 17 E niha waihu'u za'ra wa'aba õ di bété,
'Re æhâimana u'âsi mono nhimiroti hã. Datob'a na 're ædanomro
mono ne, te 're anomro aba mo. Åtå'ubuzi pré 'manharæ hã 'ri 're
wa'wa 'Re æhâimana u'âsi mono nhorõwa ãma 're simasa mono wa,
tãma sawi di, oru 'manharæ hã. Oru 'manharæ hã æsõrõwa ãma 're
simasa mono õ 'wa'âhã, aré tãma sawi õ di. Taha wa, 'ri hã 'Re
æhâimana u'âsi mono ãma 're ædawata za'ra mono zé hã oru 'manharæ,
æwa 're æsimasa mono zawi nhipai u, sawi uptabi di tãma, 'ri hã. Taha
wa, 'Re æhâimana u'âsi mono nhorõwa nhisi na zama taré dama 're
dasiwaptob za'ra mono õ di za. E ãne hã asima waihu'u za'ra wa'aba
ã bâ. 18 Ãne na te duré dama 're æroti wasété za'ra wa'aba mo: “Ni'wa
hã maræ na te te dama 're ropisutu mono wamhã, 'Re æhâimana u'âsi
mono nhorõwa ãma, tãma danhoprubzé nomrizém nhisi na wedeza
ne nhisi na te te dama ãma 're waptob za'ra mono wamhã, duré te te
dama ãma 're uwaimrami za'ra mono õ wamhã, tane nherå, 'Re
æhâimana u'âsi mono hã te te azâri õ di za. Tane nherå, ni'wa hã
tãma danhoprubzé nomrizém nhisiwi, tinhoprubzé te te æhiri nhisi
na dama ãma 're siwaptob za'ra mono wamhã, duré te te dama ãma
're uwaimrami za'ra mono õ wamhã, tawapsi te za azâ, 'Re æhâimana
u'âsi mono hã.” Ãne te duré siwa'ru dama 're æroti za'ra wa'aba mo,
tô senai'õ na. 19 E niha waihu'u za'ra wa'aba õ di bété, 'Re æhâimana
u'âsi mono nhimiroti hã. Datob'a na 're ædanomro mono ne, te 're
anomro aba mo. Danhoprubzé hã tãma danhoprubzé nomrizém

nhisiwi, da te tãma 're æsa'ra mono zé hã 'Re æhâimana u'âsi mono
ma, sawi di. Tane nherå, tãma 're ædanhoprub za'ra mono zé hã
æsõrõwa ãma tãma danhoprubzé nomrizém nhisiwi 're simi'wara
mono õ 'wa'âhã, aré tãma sawi prã ti, 'Re æhâimana u'âsi mono ma
hã. Taha wa, tãma danhoprubzé nomrizé hã tãma 're ædanhoprub
za'ra mono zéb zawi nhipai u, tãma sawi uptabi di. E ãne hã asima
waihu'u za'ra wa'aba õ di bété. 20 Taha wa, ni'wam noræ hã 'Re
æhâimana u'âsi mono ma, danhoprubzé nomrizém nhisi na dama
ãma 're siwaptob za'ra mono wamhã, taha nhisi zarina te duré
uburé æsisiwi danhoprubzém nhisi na zama dama ãma 're siwaptob
za'ra. 21 Duré ni'wam noræ hã 'Re æhâimana u'âsi mono nhorõwa
nhisi na dama ãma 're siwaptob za'ra mono wamhã, taha nhisi
zarina te duré æwa 're æsãmra mono nhisi na 're siwaptob za'ra, 'Re
æhâimana u'âsi mono nhisi na. 22 Duré ni'wam noræ hã hâiwa nhisi
na dama 're siwaptob za'ra mono wamhã, taha nhisi zarina te duré
'Re æhâimana u'âsi mono, pire na te te 're æda'ab'madâ'â mono zém
nhisi na dama ãma 're siwaptob za'ra, æwa 're æsãmra mono nhisi na
zama, tô õhõ nhisi na.

23 — Parisezu noræ, duré dama rowahutu'wa noræ, aihâimana
uptabi õ na dama 're aihâimana za'ra wa'aba mono wa, aima 're
ropipa uptabi za'ra wa'aba mono di za. 'Re æhâimana u'âsi mono
nhimiroti 'rada hã taha ma, tãma æpire prã si te 're æ'madâ'â pese
za'ra wa'aba mo. Wesuirã æsu zadazei mono hã ma tô 'Re æhâimana
u'âsi mono ma, æsimiroti 'rata zarina, tãma 're æpo'o za'ra wa'aba
mo, syry na, oterã na dasai wazarizém nhisi hã, duré wesuirã ze,
duré cominhu. Tane nherå, æsimiroti pire na Mozési te te ãma
æ'arob'ui'éré mono hã 're 'madâ'â za'ra wa'aba mono õ di, æsarina si
dama 're ærob'manharæ wå za'ra wa'aba mono zéb da hã, duré
da'ãma 're aipå'åzé za'ra wa'aba mono zéb da hã, duré 'Re æhâimana
u'âsi mono wi, 're aipizari za'ra wa'aba mono ãna 're anomro aba
mono zéb da hã. Ãne hã æsimiroti æpire prã noræ zu, 're 'madâ'â za'ra
wa'aba mono 'wa'âhã, te aré tô sena aihâimanazém na asina tãma
're æ'uwaimrami za'ra wa'aba mo, 'Re æhâimana u'âsi mono ma. 24 E
ætob'a hã simizaprõni wå bâ. Mare di. Tane te duré a noræ wa'wa hã
roti senai'õ na dama 're æroti wasété u'âsi za'ra wa'aba mo, 'Re
æhâimana u'âsi mono nhimiroti hã sena na aima waihu'u pese za'ra
wa'aba õ wa. Æsimiroti pire noræ hã 're 'madâ'â za'ra wa'aba mono õ
nherå, æsimiroti æpire prã noræ si, 're æ'madâ'â pese za'ra wa'aba
mono zéb da si, te 're asiwasutu u'âsi za'ra wa'aba mo.

25 — Parisezu noræ, duré dama rowahutu'wa noræ, aihâimana
uptabi õ na dama 're aihâimana za'ra wa'aba mono wa, aima 're
ropipa uptabi za'ra wa'aba mono di za. Ãne na wa za aima ãma
romnhimiré'é za'ra wa'wa: Hâsizé hã duré pratu hã æmana wawip

MATEUSI 23 100

O Novo Testamento na xavante do Brasil, 1a ed., © 2005, Liga Bíblica



si, da te 're upsõ za'ra mono wamhã, æwa'wamhã wasété di, zahadu
upto wa. Tane, a noræ wa'wa hã 're anomro wå wa'aba mono newa,
da te 're ai'madâ'â wå za'ra wa'aba mono da, te 'Re æhâimana u'âsi
mono nhimiroti æpire prã noræ si 're æ'madâ'â pese za'ra wa'aba mo,
danho'a. Tane nherå, aipå'å 'remhã asimirosa'rata wasété na te
zahadu æré 're aihâimana u'âsi za'ra wa'aba mo. Te duré danhibrob
na si 're æda'ruiwapari za'ra wa'aba mo. Aihâimana uptabi õ zarina,
te duré maræ na dawi 're asipsaihuri za'ra wa'aba mo. 26 Parisezu
noræ, datob'a ne 're æ'aihâimana za'ra wa'aba mono noræ, ma'ãpé
aihâimana wasété za'ra wa'aba zé hã råme pese za'ra wa'aba,
danhimihâsizé wa'wa hã upto wa, da te 're æ'upsõ za'ra mono ne.
Tawapsi te za oto 're anomro wå wa'aba mono zém na sena na da te
're aiwaihu'u za'ra wa'wa.

27-28 — Parisezu noræ, duré dama rowahutu'wa noræ, aihâimana
uptabi õ na dama 're aihâimana za'ra wa'aba mono wa, aima 're
ropipa uptabi za'ra wa'aba mono di za. Ãne na wa za duré aima
ãma romnhimiré'é za'ra wa'wa: Adâ'â 'ru hã æmana wawimhã te za
a ni, æ'madâ'â ze zéb da hã. Tane nherå, 're ædadâ'â za'ra mono noræ
hi hã te æwa 're simi'wara u'âsi ab're 're, dahâiba 'ro zama. Æwasété si
te æwa 're simi'wara, ab're 'remhã.

— Tane duré, a noræ wa'wa hã 're aihâimana wå za'ra wa'aba
mono newa, te da te 're ai'madâ'â wå za'ra wa'wa, sõ'awim na hã.
Tane nherå, aipå'å 'remhã aiwasété uptabi na te æré 're aihâimana
za'ra wa'aba mo. Aihâimana uptabi õ zéb zarina si, te dama 're
anomro aba mo.

29 — Parisezu noræ, duré dama rowahutu'wa noræ, aihâimana
uptabi õ na dama 're aihâimana za'ra wa'aba mono wa, aima 're
ropipa uptabi za'ra wa'aba mono di za. A noræ wa'wa hã duréihã 'Re
æhâimana u'âsi mono zadawa wasu'u 'rata 'wa noræ nhimirowasu'u hã
aima 're wå uptabi za'ra wa'aba mono newa, ma tô ta noræ 'ru na
maræ hã 're æ'manharæ za'ra wa'aba mo, æ'madâ'â ze zéb da hã, 'Re
æhâimana u'âsi mono nhimiroti 'madâ'â pese 'wa noræ 'ru na hã.
30 Asina 're aiwata za'ra wa'aba mono sina, te duré ãne dama 're
asiwasu'u za'ra wa'aba mo: “Wa noræ hã wahi'rata noræ siré 're
wahâimana za'ra mono 'wa'âhã, 'Re æhâimana u'âsi mono zadawa
wasu'u 'rata 'wa noræ hã wa te aré 're simroi mono õ di, æsiré za'ra.”
Ãne te dama 're asiwasu'u za'ra wa'aba mo. 31 E maræ te bété aima
wasu'u za'ra wa'wa, 'Re æhâimana u'âsi mono zadawa wasu'u 'rata
'wa pãræ'wa noræ nhihudu na dama 're asiwasu'u za'ra wa'aba mono
zé hã. Æsine maræ æwasété si 're æ'manharæ za'ra wa'aba mono zé, te
aima wasu'u za'ra wa'wa. 32 Taha wa, aihi'rata noræ te te 're
ærob'manharæ na'rata wasété za'ra mono zéb zarina, 're anomro aba
mono tô, asima ãma 're sa'åtå za'ra wa'aba mono da, aima wå za'ra

wa'aba ze te bâ. 33 Parisezu noræ, a noræ wa'wa hã wahi nhipãræ pese
ne, te 're anomro aba mo. E ropipa u, 'Re æhâimana u'âsi mono te te
're asatõræ za'ra wa'aba mono zém na æsimihâzé wi, tiwi 're
aiwairébé aba mono da bâ. 34 Ni'wam noræ hã wa za oto te 're satõræ
za'ra, atåme 're nomro aba mono da, Ðmama 'Re æhâimana u'âsi
mono hã te te aima 're sadawa wasu'u za'ra wa'aba mono da,
æsimiroti na te te aima 're rowahutu za'ra wa'aba mono da, ãma 're
anomro wå wa'aba mono da oto. Tane nherå, ðzadawa para õ
nherå, te za 're æsimroi wa'aba mo ta noræ hã, 'Re æhâimana u'âsi
mono zadawa wasu'u'wa noræ hã. Te za duré dama 're æ'ru za'ra
wa'aba mo, wedepo'o nhonhi'rãmi na hâiwi da te 're sasõmri za'ra
mono da, 're dâ'â za'ra mono da, hâiwi. Rowahutuzéb 're, te za duré
're æhâ za'ra wa'aba mo, powawå hâiwaré na. 'Ri wa'õtõ mono bâ te
za duré sô 're anomro aba mo, 'Re æhâimana u'âsi mono zadawa
wasu'u'wa noræ zô, tãma 're rob'manharæ wasété za'ra wa'aba mono
da, ta noræ ma zama. 35 Duréihã aihi'rata 'wa hã ma tô Abé hã tæwæ,
maræ te te 'manharæ wasété õ nherå. Ta hawim haré, ma tô aihi'rata
noræ hã te te 're danhimro za'ra da'ahâ na, 're danomro wasété
mono õ nherå. Daza'u si ma duré Zacaria hã siwi tæwæ. Ta hã
Baratizaha 'ra, 'Re æhâimana u'âsi mono ma da'ãma romhuri'wa. 'Re
æhâimana u'âsi mono nhorõwa ãma 'ri 'wawi wa'ra 're, tãma
danhoprubzé nomrizéb 'rata te te tãma romhuri ré, ma tô wæræ ni,
wedeza ne 'rata. Ãne ma tô aihi'rata noræ hã da'ahâ na te te 're
danhimro, 'Re æhâimana u'âsi mono nhimiroti si te te 're 'madâ'â pese
za'ra mono nherå, ta noræ hã. Ta noræ ne, te duré a noræ wa'wa hã
dama 're ærob'manharæ wasété za'ra wa'aba mo. Taha wa, wa hã wa
za aiwasédé hã te ai'ãma 're sa'ra wa'wa, uburé aihi'rata noræ te te 're
ædanhimroi mono zéb zarina. Taha wa, te za te te 're aihâ za'ra za'åtå
za'ra wa'wa, 'Re æhâimana u'âsi mono hã. 36 Ãne hã wa tô sena, aima
waihu'u za'ra wa'wa. 'Re æhâimana u'âsi mono hã te za tô te te 're
aihâ za'ra za'åtå 'wa, nimosi æ'aipoto té wa'aba mono hã æ'aihâimana
za'ra wa'wa hã, ãne na dama 're ærob'manharæ wasété za'ra wa'aba
mono zéb zarina, aihi'rata noræ nhipãræ zarina zama. — Ãne ma tô
Zezusi hã parisezu noræ ãma simiré'é za'ra, æhi'rata noræ na.

Zezusi hã, Zeruzarå ãma 're ædahâimana za'ra mono ãma
æpå'åzézé wasu'u
Rucasi 13.34-35

37 Tawamhã Zezusi te duré dama tinha, ãne:
— Zeruzarå ãma 're ai'ubumroi wa'aba mono noræ ãma, ai'ãma

ðpå'åzé za'ra wa'aba di. Aihi'rata noræ hã ma tô 'Re æhâimana u'âsi
mono zadawa wasu'u 'rata 'wa noræ hã te te 're simroi u'âsi. Datåme
te te 're æsatõræ za'ra mono noræ zama, te duré te te 're simroi u'âsi,

åtå na. Si'a hã ti'ra zawi te, 're æpapo za'ra mono ne, wa aré te ðsima
're aiwå u'âsi za'ra wa'wa, ðsitåme te 're ai'awaibui wa'aba mono da.
Tane nherå, asima 're ðwå za'ra wa'aba mono õ di asa. 38 Taha wa,
tinhorõwa hã te za oto tirå, 'Re æhâimana u'âsi mono hã, ãma 're
æ'aiwata za'ra wa'aba mono zé hã. Baba na te za oto 're sa, 'ri 'rãihâ
hã. Ma'ãpé ãne na ðzadaihu'u za'ra wa'aba. 39 Duré a noræ wa'wa hã
ðhâiba 'madâ'â na sahu za'ra wa'aba õ di za, a'â. Niwapsi te za duré
ðhâiba 'madâ'â za'ra wa'wa, ãne na ðwaihu'u za'ra wa'aba wapsi:
“Zezusi hã, ta hã 'Re æhâimana u'âsi mono zadawa para we æmoræ
ti'ai u, Danho'reptui'wa da. Taha wa, æwå si te te tãma 're anhomri
u'âsi, Æmama hã.” Ãne na aipå'å 're ðwaihu'u za'ra wa'aba wapsi, te
za ðhâiba 'madâ'â na duré æsahu za'ra wa'wa.

Ãne ma tô Zezusi hã dama siwaihu'u.

'Re æhâimana u'âsi mono ãma 're ædawata za'ra mono zé,
romhutu'õ za æsi'utõræzé wasu'u

Marcusi 13.1-2; Rucasi 21.5-6

24 1 Tawamhã wa noræ hã wa tô wawairébé ni, Zezusihi siré,
'ri 'rãihâ hawi, 'Re æhâimana u'âsi mono ãma 're ædawata

za'ra mono zém hawi. Aré oto moræ da, ma rob u watobro, Zezusi
hã. Tane nherå, wa noræ hã æsiré 're æwanomro mono noræ hã wa tô
'râwi ætåme aimasam ni, 'Re æhâimana u'âsi mono nhorõwa hã te te
wama wasu'u za'ra da, uburé 'ri 'wawi wa'ra 're, 'ri, 're æsimasa
mono zama. 2 Tawamhã Zezusi te wama nharæ za'ra, ãne:

— Ãhãta tô 'ri hã wå na 're simasa mono ré, te æ'madâ'â za'ra
wa'wa. Tane nherå, niwapsi te za dasiwi pru pese ni, åtå na 'ri hã.
Tawamhã misi si te za oto simi'wara, åne hã. Sisisiwi 'manomro
waihu'u õ di za oto, åne hã. Tâibâ za oto. Tô sena, wa ãne hã aima
waihu'u za'ra wa'wa. — Ãne ma tô Zezusi hã wama waihu'u sirõmo
za'ra, æsiré 're æwanomro mono noræ ma.

Robzépata wasu'u, da'ruiwapari na rowasu'u me
Marcusi 13.3-13; Rucasi 21.7-19

3 Tawamhã Zezusi hã te oto nhamra, Oriwera na åtå 'rãihâ nhisi
ãma. Sahâ na sãmra wamhã, wa tô 'râwi ætåme ubumro ni Zezusihi
u, æsiré 're æwanomro mono noræ hã, wahâiba pisutu wa te wasiwi
sadanharæ za'ra da, ãne:

— E niwa te za ãne hã ãma tiromhâiba, 'ri nhamrazéb da hã.
Ma'ãpé wama waihu'u za'ra na, maræ æwatobrozé hã, æsõwa wa te
ãma waihu'u sirõmo za'ra da. Duré e maræ te za watobro, apâ we
aimoræzéb da hã, wa te ãma æwaihu'u sirõmo za'ra zéb da hã, duré
rob'rãsutuzéb u hã bâdâ, æwa æwaptã'ãzéb da hã. — Ãne wa tô
wasiwi sadanharæ ni, Zezusi hã.

4-5 Tawamhã Zezusi hã te ãne na asa wama rowasu'u za'ra:
— Ni'wam noræ hã te za sadawa nhipese na sisarina datåme 're

nomro, ahâ na. Wa hã newa, te za taré ðnhisi na dama 're siwasu'u
za'ra, Cristu na, Danho'reptui'wa na. Tawamhã da'ahâ na te za ta
noræ ãma da te 're sasõmri za'ra, tô sena newa, dama 're æsiwasu'u
za'ra mono zé hã. Taha wa, te za a noræ wa'wa hã aihâimana
nhimiza'rese, 're aihâimana za'ra wa'aba mo, sadawa nhipese sina,
datåme 're ænomro mono noræ ãma, 're sasõmri za'ra wa'aba mono tõ
da. 6 'Re dasi'wapé za'ra mono wa, da te dasina 're æropupu'u za'ra mono
zé hã te za 're æwapari za'ra wa'aba mo, romhâ na 're ædasi'wapé
za'ra mono noræ wasu'u zama. Ãne hã 're wapari za'ra wa'aba mono
wamhã, tãma 're aipahi za'ra wa'aba mono õ di za, dasi'wapéi ma
hã. Dasi'wapé te za tô dazada 're wairébé. Tane nherå, ta hã rob'rãsutu
õ di. 7 Danhipti'ai amoi u te za dasisô 're dapra, 're dasi'wapé za'ra
mono da. Tawamhã daro mono bâ te za tô 're dasiwasutu za'ra. Nima
niwæmhã danho õ wa, te za duré da te 're robzépata za'ra, dasa
syryre wa. Nima niwæm noræ ré hã te za duré ti'a hã daré 're popo'o
za'ra. 8 Ãne na dama 're romhâimana mono wamhã, za daré ærob'rãsutu
na'rata zé, te wasu'u, pi'õi ãma æwasã hã 're æsépu'u na'rata za'ra
mono ne hã. Ãhã haré dazô 're wairébé mono õ di za. — Ãne ma tô
Zezusi hã wama rowaihu'u za'ra, romhâ ré.

9 Ãne ma tô duré wama rowaihu'u za'ra, æsiré 're æwanomro mono
noræ ma:

— Tawamhã ãne na oto daré 're romhâimana mono wamhã, te za
da te 're aiwaibui wa'wa, da te dama 're ai'ru za'ra wa'aba mono da,
rowasédé hã da te aima 're 'manharæ za'ra wa'aba mono da, duré da
te 're asimroi wa'aba mono da. Ðzazei'wa oto 're anomro aba mono
wa, te za uburé da te 're ai'ruiwapari za'ra wa'wa, daro mono bâ.
10 Ãne na daré 're romhâimana mono ré, te za ðzazei'wa noræ hã te te
're ðzazei utõræ za'ra, ahâ na. 'Râwim nherå, te za duré dama 're
sihâiba nhomri za'ra, da te 're æ'ruiwapari za'ra mono zéb zarina, da
te 're waibui mono da. Ðzazei'wai wa, tisisãnawã na sima 're hâimana
za'ra mono nherå, te za oto 're si'ruiwapari za'ra, 'râwim nherå. 11 'Re
æhâimana u'âsi mono zadawa wasu'u'wa newa, roti tô senai'õ na te te
dama 're æroti za'ra mono noræ hã te za datåme 're nomro, sadawa
nhipese na te te dama 're rowasu'u za'ra mono da, taré. Tawamhã
æsimiroti hã te za tô da te 're saze za'ra, tô sena newa, ta noræ hã
sadawa nhipese na taré dama 're siwasu'u za'ra mono nherå. 12 Duré
dawasété uptabi na si da'ahâ uptabi na za oto 're danomro mono wa,
te za 're ædasisawi za'ra mono zé hã dawi 're si'utõræ za'ra. 13 Tane
nherå, ni'wam noræ hã rob'rãsutu u siptete sina ð'ãma 're nomro u'âsi
mono wamhã, duré ðwi 're sipizari za'ra mono õ wamhã, ta noræ si te
za ropipa hawi tinho'reptuzé hã te te sina 're uwaimrami za'ra. 14 'Re

æhâimana u'âsi mono, da'ãma 're æsib'a'uwå mono zé wasu'u hã æwå
uptabi hã, ðzazei'wa noræ hã te za daro mono bâ te te dama 're
wasu'u za'ra, daro mono bâ da te oto 're wapari za'ra mono da, da
te ãma 're æsaze za'ra mono zéb da hã. Tame te za oto tirob'rãsutu.
— Ãne ma tô Zezusi hã wama rowaihu'u za'ra, romhâ ré.

Robzépata za'åtå uptabi wasu'u
Marcusi 13.14-23; Rucasi 21.20-24

15-16 Tawamhã Zezusi hã ma duré ãne na wama rowaihu'u sirõmo
za'ra:

— Zahadu wapsi, te za asiwi æ'madâ'â za'ra wa'wa, maræ æwasété
uptabi hã. 'Re æhâimana u'âsi mono nhorõwa ãma te za tihâiba, te
te siwi æwå'õ pe hã. Taha ãma ma tô Dani'é hã rob'ui'éré siro
duréihã, 'Re æhâimana u'âsi mono zadawa wasu'u 'rata 'wa hã. (Ãhã
wasu'u na rob'ui'éré hã 're sõré za'ra wa'aba mono wamhã, ma'ãpé
ãma 're rosa'rata pese za'ra wa'aba mono za, waihu'u za'ra wa'aba
da.) Tawamhã ãne hã za oto daré romhâimana wamhã, rowasété si
te za a'â daré 're sa'wari. Taha wa, Zudeza na danhipti'a nho'õmo
nhisi ãma 're æsi'ubumroi mono noræ hã, wara sina te za 're sisa're,
åtå 'rãihâ u tiwi simani za'ra da, duré sisõ'reptu za'ra da. 17 Ni'wam
noræ hã 'ri nhisi hâpâ ãma si'ubumroi wamhã, tinhibrob zô sisisi õ
di za a'â, 'ri para u hã. Õne haré te za dame sisa're, åtå 'rãihâ u, ta
noræ hã. 18 Duré ni'wam noræ hã buru ãma te te romhuri za'ra
wamhã, 'ri tåme sisa'rei mono õ di za apâ, tisi'ubuzéb zô. Mare di.
Õne haré te za duré ta noræ hã åtå 'rãihâ u dame sisa're. 19 Ãne hã
rowasédé hã daré hâimana wamhã, æwasã ré noræ ma hã tãma
ropipa uptabi za'ra di za, æ'ra pré ré noræ ma zama. 20 Taha wa, te za
'Re æhâimana u'âsi mono ma 're aimreme zusi aba mo, rowa'u'u
wahâ 're sa'wari mono ré, duré sabadu na romhuri zahârizém na
bâdâ hã te te pisutu tõ da, åtå 'rãihâ u asa'rei wa'aba mono zéb da
hã, rowasété wi aimani za'ra wa'aba zéb da hã. 21 Rowasédé hã oto
dazô 're wairébé mono wamhã, te za oto robzépata za'åtå za'ra ni.
'Re æhâimana u'âsi mono te te æ'aropoto na'rata mono zém
hawimhã, ãne na hã da te 're robzépata za'åtå uptabi za'ra mono õ
di. Niwamhã ãne na hã da te 're robzépata zahu za'ra mono õ di za.
22 'Re æhâimana u'âsi mono hã ma tô sima pisutu, bâdâ hã za da te
're ærobzépata za'ra mono zéb da hã, te te dama wãtari da, rowasété
ré da'ãma romhâimana pahâ tõ da. Ãne hã te te sima pisutu õ
'wa'âhã, te aré uburé dasi'utõræ pese, za daré ærob'rãsutuzém na hã.
'Re æhâimana u'âsi mono hã ãma 're sib'a'uwå za'ra mono da, te te
sima 're æ'apisutu mono noræ zawi te, te za ãne hã 'manha.

23 — Za da te 're robzépata za'åtå za'ra mono ré, ãté ni'wam noræ
hã te za te te aima 're da'mahârâ za'ra wa'wa, ãne: “Ãhãta, Cristu,

'Re æhâimana u'âsi mono te te æpisudu, Danho'reptui'wa da.” Ãté
aimawi noræ hã te za duré ãne te te aima 're da'mahârâ za'ra wa'wa:
“Õhõta, Cristu.” Ãne wamhã, ãma 're dazaze za'ra wa'aba mono õ
di za, damreme na hã. 24 E maræ wa, wa ãne aima waihu'u za'ra
wa'wa. Ni'wam noræ hã te za datåme 're nomro, danho'reptui'wa na,
niha wamhã, 'Re æhâimana u'âsi mono zadawa wasu'u'wa na dama
're siwasu'u za'ra mono da, sadawa nhipese na. Ta noræ hã maræ
dama æ'manharæ waihu'u'õ hã te za duré te te dama 're 'manharæ
za'ra, 'Re æhâimana u'âsi mono zadawa para newa, da te ãma 're
sasõmri za'ra mono da. Æsazei'wa noræ zama te te dame ãma 're saze
za'ra mono da, te za ãne na te te dama 're romhõsi za'ra. Tane
nherå, te te dame 're sazei waihu'u za'ra mono õ di za ta noræ hã, 'Re
æhâimana u'âsi mono te te sima 're apisutu sirõmo mono wa, ãma
're sib'a'uwå za'ra mono da. 25 Ãne hã wa aima waihu'u sirõmo za'ra
wa'wa, zahadu romhâimana õ ré. Taha wa, ma'ãpé ãma 're asõpré
u'âsi aba mono za, ãne na hã.

26 — Ãté ni'wam noræ hã te za taré te te aima 're rowasu'u za'ra
wa'wa, ãne: “Danho'reptui'wa da, 'Re æhâimana u'âsi mono te te
æpisudu hã ma tô wei mo, apâ. Õhõta te nhamra, a'ubuni wi.” Ãne
hã 're wapari za'ra wa'aba mono wamhã, a'ubuni u 're anomro aba
mono õ di za, ðzô 're asõpré wa'aba mono da. Ãté te za duré ãne da
te aima 're rowasu'u za'ra wa'wa: “Ãhãta ma dawi aima'u.” Ãne
wamhã, ãma 're dazaze za'ra wa'aba mono õ di za, senai'õ na hã,
wa hã pi'uriwi nimahã na hã za we apâ ðmoræ õ na dâ'âsina. 27 Tã
're si'ubuzi za'ra mono wamhã, dama rob'madâ'â pibu pese di,
hâiwa mono bâ hã. Tane duré, wa hã dasiré ðpodo hã apâ we ðmoræ
wamhã, aihæni te za ð'madâ'â za'ra ni.

28 — Sipahudu hã maræ dâ'â u 're si'rã'õtõ mono wamhã, dama
pibui pese za'ra di, maræ hã 're dâ'â za'ra mono wa, 're æsimi'wara
mono zé hã. Tane, wa hã apâ we ðmoræzé hã uburé dama ðpibu pese
za'ra di za oto. — Ãne ma tô Zezusi hã wama sina rowaihu'u sirõmo
za'ra, æsiré 're æwanomro mono noræ ma.

Ti'ai ãma dasiré æpodo hã za we apâ æmoræzé wasu'u
Marcusi 13.24-27; Rucasi 21.25-28

29 Ãne na ma duré wama waihu'u sirõmo za'ra:
— Tawamhã da te 're robzépata za'åtå za'ra mono parip si,

awa'awi te za bâtâ na tirobra. A'amo zama te te rob'uiwå õ di za oto.
Wasi noræ hã te za duré rere, hâiwa hawi. Uburé hâiwa na 're æsimasa
mono hã te za duré 're sisa're. 30 Ãne hã daré romhâimana pari, maræ
hã te za watobro hâiwa na, dama ðpibu pese zéb da hã, wa hã dasiré
ðpodo, apâ we ðmoræzém na da te ð'ãma waihu'u za'ra da oto. Tawapsi
te za oto daro mono bâ dasiwi ð'madâ'â ni, hâiwa'a na we ðmoræ ré.

Ðwaihu'u pese na wa za wei mo apâ, duré ðhâiba na hã rowa'a za'åtå
ré. Da te dasiwi ð'madâ'â za'ra wamhã, te za 're dazadari za'ra,
robzawi te, danhimiza'rese ðzô 're danhimipari za'ra mono õ wa.
31 Tawamhã hâiwa ãma ðma romhuri'wa hã tinhimnhihârâzém na
te za oto amnhihâ, hârâ 'rãihâ uptabi na, daro mono bâ da te
æwapari za'ra da hã. Simnhihârâ wi, hâiwa hawi ðma romhuri'wa
noræ hã wa za we dazô satõræ za'ra, ti'ai u. Tawamhã 'Re æhâimana
u'âsi mono hã ãma 're sib'a'uwå za'ra mono da, te te sima 're
æ'apisutu mono noræ hã te za we daro mono bâ te te simro, ðtåme. — Ãne
na ma tô Zezusi hã romhâ ré wama waihu'u sirõmo za'ra.

Pidera wede wasu'u
Marcusi 13.28-31; Rucasi 21.29-33

32 Tawamhã ãne te duré wama rowasu'u za'ra:
— Pidera wede na, wa za oto aima ãma romnhimiré'é za'ra

wa'wa, waihu'u za'ra wa'aba da. Pidera wede panhipti hã wapti'i
wamhã, duré æsu té hã 're wairébé mono wamhã, tawapsi te za oto
ãma æwaihu'u za'ra wa'wa, tã 're æta'a mono zéb u 're æromhutu mono
zém na hã. 33 Tane duré, maræ hã 're æromhâimana mono zéb da, te
aima æwasu'u za'ra wa'aba zéb zarina, 'madâ'â za'ra wa'aba wamhã,
te za æwaihu'u za'ra wa'wa, rob'rãsutuzé hã za oto æwatobro na hã.
34 Tô sena, wa ãne hã aima waihu'u sirõmo za'ra wa'wa. Ã hã uburé
rowasédé hã dazô 're wairébé mono ré, ti'ai ãma 're ædahâimana
za'ra mono noræ hã 're dâ'â za'ra mono õ ré, te za æsõ'a za'ra ti'rãsutu,
romhâimanazé hã. 35 Nimahã na te za hâiwa noræ hã ai'utõræ
zahuré, ti'ai me. Si'utõræ zahuré nherå, ðnhimirowasu'u hã si'utõræ
waihu'u õ di za. Pire na te za dama 're hâimana u'âsi. — Ãne ma tô
Zezusi hã wama waihu'u za'ra, æsiré 're æwanomro mono noræ ma.

Danhimiza'rese ãna 're danomro mono ré, Zezusi hã za we
apâ æmoræzé wasu'u

Marcusi 13.32-37; Rucasi 17.20-37

36 Tawamhã Zezusi hã ma duré ãne na wama waihu'u sirõmo za'ra:
— Ãne hã uburé za daré 're æromhâimana mono zéb da hã, ni'wa

hã bâdâ hã te te waihu'u õ di. Hâiwa ãma romhuri'wa noræ zama,
bâdâ hã te te waihu'u za'ra õ di duré. Wa hã 'Re æhâimana u'âsi mono
'ra nherå, te duré bâdâ hã waihu'u õ di. Ðmama ma si, waihu'u pese
di bâdâ hã. 37 Danhimiza'rese ãna 're danomro mono ré, wa za wei
mo apâ dasiré ðpodo hã, duréihã Nowé 're hâimana mono ré hã,
danhimiza'rese ãna 're ædahâimana za'ra mono ne. 38 Ta noræ hã daro
mono bâ daré âpusi mono õ ré hã, ma tô 're saihuri, tisa na. Te te 're
âhuri duré, rowå na 're rosa'wari u'âsi mono da newa. Te duré sina
're mro za'ra. Ãne ma tô danhimiza'rese ãna 're dahâimana za'ra,

Nowé hã uba're ne 'manharæ 're sébré õ ré, 'ri ne 'manharæ 'remhã.
39 Tawamhã rosa'rese õ ré, ma tô daré âpusi. Tawamhã uburé ma
dasi'utõræ pese, â na. Tane duré, wa hã dasiré ðpodo hã danhimiza'rese
ãna 're danomro mono ré, wa za wei mo, apâ.

40 — Ãté aibâ noræ hã buru na siré te te romhuri zahuré ré, wa za
we apâ mo, dazô. Tawamhã æhâiba amo hã ãté te za tiwi ti'â hâiwa
u, 'Re æhâimana u'âsi mono hã. Æhâiba amo si te za tirå. 41 Ãté pi'õ
noræ hã siré 'ru'u zahuré ré, te za tiwi ti'â, æhâiba amo hã. Tawamhã
æhâiba amo si te za tirå, 'Re æhâimana u'âsi mono hã. 42 Taha wa, te
za asimiza'rese, ðzô 're asimipari u'âsi za'ra wa'aba mo, wa hã
Asib'apito za'ra wa'wa hã apâ we ðmoræzé hã bâdâ hã waihu'u za'ra
wa'aba õ wa. 43 Wa za duré aima ãma romnhimiré'é za'ra wa'wa,
ãma rosa'rata za'ra wa'aba da. 'Ri tede'wa hã æsõrõwa u æsipsaihuri
æwisizé hã, bâdâ te te waihu'u sirõmo wamhã, tawamhã barana te za
sô rob'madâ'â u'âsi, sõtõ ãna, 'ri para u sébré tõ da, tiwi sipsaihuri
õ'umnhasite. 44 Tane duré, a noræ wa'wa hã te za asimiza'rese ðzô 're
asõpré u'âsi aba mo. E maræ wa. Wa hã dasiré ðpodo hã nimahã bâtâ
na ðzô asimipari za'ra wa'aba õ zém na za we apâ ðmoræ na dâ'âsina.
— Ãne te Zezusi hã wama roti za'ra, æsiré 're æwanomro mono noræ
ma, wanhimiza'rese sô 're wanhimipari za'ra mono da.

Romhuri'wa æ'umnhasi wasu'u, romhuri'wa æ'umnhasi'õ wasu'u me
Rucasi 12.41-48

45 Tawamhã Zezusi te duré wama ãma romnhimiré'é za'ra, ãne:
— Dama romhuri'wa æ'umnha hã duré æsimiroti wå hã, e niha 're

æhâimana mono zé hã. Ãne hã 're hâimana mono wamhã, te za
æsib'apito hã nimomo tiwi moræ õ ré, tãma pisutu, uburé tãma
æromhuri'wa noræ hã æsa'u nherå, te te sô 'madâ'â za'ra da. Te za
duré tãma roti, bâtâ pisutuzém na æsazéb da hã, te te tãma ãma
uwaimrami za'ra da, tãma æromhuri'wa noræ ma. 46 Tawamhã apâ
we æmoræzéb u, tinhib'apito nhimiroti hã te te tãma ãma
uwaimrami wamhã, tãma rowå di za, romhuri'wai ma hã. 47 Taha
ma, tãma rowå uptabi di za tô. E maræ wa. Æsib'apito hã apâ wisi
wapsi, te za tãma pisutu, uburé æsimaræ hã te te tãma 're 'madâ'â
u'âsi mono da oto, tãma umnhasi uptabi wa. 48 Tazahã, tinhib'apito
za're'ra, æsimiroti hã te te tãma ãma uwaimrami õ wamhã, tãma
rowå õ di za. Ãté apito za're'ra, te za 'râwi sima tinha: “Ðnhib'apito
hã simahudu õ di.” 49 Tawamhã sô rowaptâ'â wå te, te za oto
tizapari romhuri'wa noræ hã te te 're ahâ za'ra. Âzé hã te za duré te
te 're hâsi, âzézei'wa noræ siré. Siwa'ru te za oto 're hâimana.
50 Tawamhã simisa'rese ãna hâimana ré, te za æsib'apito hã ætåme
wi apâ, sô æsimipari õ zém na nimahã bâtâ na, siwa'ru. 51 Tawamhã
sa'åtå te za azâ, tãma æromhuri'wa hã. Tane ni'wam noræ hã apâ we

ðmoræ õ ré, 'Re æhâimana u'âsi mono nhimiroti te te 're 'madâ'â pese
za'ra mono õ wamhã, te za tãma pisutu za'ra, ropipa u 're sisisi
mono da, dasiré, æsimiroti hã te te 're 'madâ'â pese za'ra mono
newa, taré ãma 're dawata za'ra mono da, 're æhâimana wasété za'ra
mono noræ zu. Tame te za oto 're 'ry'ry. Te za duré 're 'wasitete
za'ra, te te 're robzépata za'åtå za'ra mono wa. — Ãne na ma tô
Zezusi hã wama waihu'u za'ra, æsiré 're æwanomro mono noræ ma.

Pi'õi hâiba tém noræ hã dasina damro u, æsi'aba'rézé wasu'u

25 1 Tawamhã Zezusi hã ma tô tinhimiromnhimiré'é na wama
rowasu'u za'ra, æsiré 're æwanomro mono noræ ma, ãne:

— Nimahã na si 'Re æhâimana u'âsi mono, da'ãma 're æsib'a'uwå
mono zéb da, apâ we dazô ðmoræ wamhã, ni'wam noræ si te za, ðzô
're simipari za'ra mono sina, hâimana nhimiza'rese 're hâimana
za'ra. Ã noræ wasu'u zarina, wa za ãma aima romnhimiré'é za'ra
wa'wa, ãne. Pi'õ æpréduptém noræ hã barana ma tô ai'aba'ré, dasina
damro u, 10 na æhâiba za'ra hã, æmro'õ noræ hã. Aibâ hã za azarutu
na æmro zô simipari za'ra da, ma tô ætåme ai'aba'ré, pi'õ nhorõwa u.
Âro'ore hã te siré 'wasa hâiba bâ, aibâ hã za pi'õ na æmro u wisi wa,
te te tãma ãma rob'uiwå za'ra da, zudezu noræ hâimanazéb zarina.
2-4 Tane nherå, pi'õ æpréduptém noræ hã 5 na si ma tô hâiba mono
bâ rob'rãi wa'u to hã siré 'wasa, simhi ne åtå 'manharæ 're, âro'ore da
hã, ta noræ si hâimana nhimiza'rese 're hâimana za'ra mono wa.
Æhâiba amo noræ hã 5 na æhâiba za'ra hã te te siré 'mai'âri za'ra õ di,
rob'rãi wa'u tob ré hã simhi ne åtå 'manharæ 'remhã, hâimana
nhimiza'rese 're hâimana za'ra mono õ wa. 5 Tawamhã aibâ zô te
tirowaptâ'â hâ, za pi'õ na æmro zô. Sô rowaptâ'â wamhã, ma tô aptâ
hã simro. Taha wa, ma tô nasi titomhâima'ã za'ra. Taha wa, te oto
tinhotõ za'ra, æwana.

6 — Tawamhã mara wa'wa ma tô ni'wa hã 'mahâ: “Õhõta te we
oto aibâ hã mo. We aiwairébé su'u aba, wa te wasina uzusi za'ra
hâ.” Ãne te ni'wa hã aibâ hã dama 'mahâ.

7 — Tawamhã pi'õ æpréduptém noræ hã sô æsimipari za'ra hã ma tô
ti'utu za'ra. Utu za'ra wamhã, âro'ore na wedenhorõ hã ma tô sõrõ
nhihâri za'ra, ro'o wå da. 8 Tawamhã hâimana nhimiza'rese ãna 're
æhâimana za'ra mono noræ hã ma tô tiwi rowaptårå za'ra, tihâiba
amo noræ wi, hâimana nhimiza'rese sina 're æhâimana za'ra mono
noræ wi: “Ma'ãpé syry na wama sa'wari za'ra wa'aba, âro'ore na
rob'rãi wa'u to hã. Âro'ore hã wate za'ra hã te za oto wawi tidâ'â
za'ra.” Ãne te pi'õ æpréduptém noræ hã tisiré noræ wi rowaptårå za'ra.

9 — Tawamhã asa te tãma nharæ za'ra: “Rob'rãi wa'u to hã wa te
aima sõmri za'ra wa'aba õ di za. Mara wab õ di za, wa te aima a za'ra
wa'aba wamhã. Te za wawi ai'utõræ za'ra. Ma'ãpé tiha, da te 're æ'uipra

za'ra mono zéb u, ai'aba'ré su'u aba, tamemhã asima 'mai'uipra
za'ra wa'aba da.” Ãne te satõræ za'ra, tisiré noræ hã.

10 — Tawamhã pi'õ æpréduptém noræ hã hâimana nhimiza'rese
ãna 're æhâimana za'ra mono noræ hã ma tô ai'aba'ré, rob'rãi wa'u
tob zô, te te sima 'mai'uipra za'ra da. Tawamhã ta noræ za'u si ma tô
aibâ hã wi, timro zô. Wisi wamhã, pi'õ æpréduptém noræ hã 5 na
æhâiba hã hâimana nhimiza'rese 're æhâimana za'ra mono noræ hã
ma tô æsiré asisi 'ri para u, æsiré saihuri da, sina æmro zahuré zém na.
Sisisi wamhã, ma tô æré 'ridawa nhitop tete za'ra ni.

11 — Ãma ronomro za'ra wapsi, ma tô æhâiba amo noræ hã aihutu
apâ, pi'õ æpréduptém noræ hã, aibâ hã pi'õi ãma æmrozéb u hã.
Sihutu wamhã, ãne te nasi 'mahârâ za'ra, rowi hawi: “Apito, apito,
wei wama 'ridawa za'ra na, ãma atåme wanhisisi da.”

12 — Tawamhã aibâ hã pi'õ na æmro hã te asa tãma nharæ za'ra:
“Mare di. Te aima 'ridawa za'ra wa'aba õ di za, ðma aiwaihu'u za'ra
wa'aba õ wa.” Ãhã wasu'u na wa tô aima ãma romnhimiré'é za'ra
wa'wa, ãne na hã.

13 — Taha wa, a noræ wa'wa hã aihâimana nhimiza'rese te za ðzô
're asõpré u'âsi aba mo, bâdâ hã aima waihu'u za'ra wa'aba õ wa, apâ
za we ðmoræzé hã. — Ãne ma tô Zezusi hã wama waihu'u sirõmo
za'ra, æsiré 're æwanomro mono noræ ma.

Romhuri'wa noræ hã, tinhib'apito zô rob'uiprazé te te 're
æ'madâ'â za'ra mono noræ wasu'u

Rucasi 19.11-27

14-15 Tawamhã Zezusi hã ma duré tinhimiromnhimiré'é na maræ
hã wama waihu'u za'ra, æsiré 're æwanomro mono noræ ma, ãne:

— 'Re æhâimana u'âsi mono, za da'ãma 're æsib'a'uwå mono zém
na, wa za duré aima ãma romnhimiré'é za'ra wa'wa, ãne. Aibâ hã
ma tô sima rowå, darob amoi u moræ da. Tawamhã moræ õ ré, ma tô
sô tihârâ za'ra, tãma æromhuri'wa noræ zô, tite rob'uiprazé hã te te
tãma sõmri za'ra da, æsa'u te te sô 're 'madâ'â za'ra mono da, duré
tãma sina hâ'â da, taré 're simi'wara tõ mono da, rob'uiprazé hã.
Æsimiromhuri wå na tãma æ'umnhasi za'ra zarina, ma tô tãma sõmri
za'ra. Æmoræ'rata ma hã ma tô 5 miu na tãma tisõ rob'uiprazé
æsapotore hã, oru 'manharæ hã. Duré æsãna're ma hã 2 miu na ma tô
tãma tisõ. Duré da'rãsutu'wai ma hã, miu na ma tô tãma tisõ. Taha
pari te oto mo, darob amoi u, danhib'apito hã. 16 Tawamhã tãma
æromhuri'wa hã, 5 miu na rob'uiprazé æsapotore te te æ'âri hã õne
haré ma tãma sina hâ, te te ãma æromhuri wå zéb zarina. Tawamhã
5 miu na nherå, ma tô duré 5 miu na ãma ato, æsib'apito te te tãma
æsõmri na hã. Uburé hã 10 miu na oto, rob'uiprazé æsapotore hâiba
hã, ãma sito wamhã. 17 Tane duré tãma æromhuri'wa hã 2 miu na

rob'uiprazé æsapotore te te æ'âri hã ma tô duré tãma sina hâ. 2 miu
na nherå, ma tô duré 2 miu na ãma ato. Uburé hã 4 miu na æhâiba
hã oto. 18 Tane nherå, tãma æromhuri'wa hã miu na rob'uiprazé
æsapotore te te æ'âri hã tinhib'apito nhimiroti te te 'madâ'â õ di. Taré
ma tô sada ab're, tinhib'apito wi, rob'uiprazé hã te te sårå da.

19 — Tawamhã ãma ronomro hâ wapsi, ma tô æsib'apito za'ra hã
apâ ætåme tiwisi za'ra, darob amoi hawi. Wisi wi, te sô tihârâ za'ra,
tãma æromhuri'wa noræ zô, rob'uiprazé æsapotore hã niha si te te
hâimana mono zô, te te tãma wasu'u za'ra da. 20 Tawamhã
romhuri'wa hã 5 miu na rob'uiprazé te te aré æ'âri hã ma tô ætåme ãzé
æmoræ'rata na, tinhib'apito u. Ãne te tãma tinha: “Apito, rob'uiprazé
æsapotore hã 5 miu na ma tô ðma æsõ, asa'u aima sina hâ'â da,
tawapsi, aima ãma ðsitob da, taré aiwi simi'wara tõ da. Ãhãta ma tô
sina hâ, 5 miu na, te ãma aima æromhuri wå zéb zarina. Uburé hã 10
miu na oto æhâiba hã, rob'uiprazé æsapotore hã. Ãhãta te asô nomro.”
Ãne te romhuri'wa hã tinhib'apito ma wasu'u, tinhimiromhuri hã.

21 — Tawamhã æsib'apito te asa tãma tinha, ãne: “Wå di tô. A hã
ðma romhuri wå 'wa. Ðma ai'umnhasi di. Rob'uiprazé hã syryre
nherå, ma tô ãma æromhuri wå, ðzô. Taha wa, ãhã nhipai u wa za oto
aima pisutu, maræ ahâ uptabi na ðma 're ab'madâ'â u'âsi mono da. Te
za oto ðsiré 're aihâimana mo, wasiré ãma 're watoi u'âsi mono da.”
Ãne ma tô tãma ropisutu siro, tãma æromhuri wå 'wai ma.

22 — Tawamhã romhuri'wa hã 2 miu na rob'uiprazé te te aré æ'âri
hã ma tô duré ætåme ãzé, tinhib'apito u. Tawamhã ãne te tãma
tinha: “Apito, rob'uiprazé æsapotore hã 2 miu na ma tô ðma æsõ,
asa'u aima sina hâ'â da, tawapsi, aima ãma ðsitob da, taré aiwi
simi'wara tõ da. Ãhãta ma tô aima sina hâ, 2 miu na, te ãma
æromhuri wå zéb zarina, aima. Uburé hã 4 miu na æhâiba hã
rob'uiprazé æsapotore hã. Ãhãta te asô nomro.” Ãne te romhuri'wa
hã tinhib'apito ma siwasu'u, tinhimiromhurizém na.

23 — Tawamhã æsib'apito asa te tãma tinha, ãne: “Wå di tô. A hã
ðma romhuri wå 'wa. Ðma ai'umnhasi di. Rob'uiprazé hã syryre nherå,
ma tô ãma ðzô æromhuri wå. Taha wa, ãhã nhipai u wa za duré aima
pisutu, maræ ahâ uptabi na ðma 're ab'madâ'â u'âsi mono da. Te za oto
ðsiré 're aihâimana mo, wasiré ãma 're watoi u'âsi mono da.” Ãne ma
tô duré tãma ropisutu siro, tãma æromhuri wå 'wai ma hã.

24 — Tawamhã romhuri'wa hã miu na rob'uiprazé te te aré æ'âri
hã ma tô duré ætåme ãzé, tinhib'apito u. Tawamhã ãne te tãma
tinha, ta hã senai õ na hã: “Apito, ðma aiwaihu'u pese di. A hã
da'ãma 're aipå'åzé mono õ. Ni'wa hã te te dame 're rob're mono õ
nherå, danho hã tite da, te te dawi sima 're æ'a'rãihâri mono ne, te
danhimaræ hã dawi asima 're æ'awaibui mo, ate da. 25 Ãne na te
aiwaihu'u wa, wa tô aima ðpahi. Taha wa, te aiwi simini wa, niha

ðma rob'manharæ õ'umnhasite, wa tô rob'uiprazé æsapotore hã simi'u
ti'ai 'rowi, wå na asô 're sa'wari mono da. Ãhãta te wå na asô
nomro, uburé ate rob'uiprazé hã te asô 're 'madâ'â mono da, ðma
æsõmri hã.” Ãne te romhuri'wa hã tãma siwasu'u, tinhib'apito ma.

26 — Tawamhã æsib'apito, te ãne asa tãma tinha: “A hã ðma
romhuri wasété 'wa. Aiwa'a uptabi di. Ma tô ð'ãma ærosa'ra, maræ hã
date nherå, te dawi ðsima 're æ'awaibui mono na, ðte da. Ãne ma tô
ð'ãma ærosa'ra, asima. 27 Ãne na 're ðhâimana mono wamhã, e maræ
wa bété, rob'uiprazé ðzô sårå õ di, wedehâpâ 're. Tawamhã apâ we
ðwisi wapsi, te aima æsõmri nhipai u, wa aré ðsima waze uburé, ðzô
sina hâ'â wa.” Ãne ma tô tãma waihu'u, tãma æromhuri wasété 'wai
ma. 28-29 Tawamhã te duré tãma rowasu'u za'ra, uburé æ'rata
æsimasam noræ ma: “Ni'wam noræ hã maræ ahâ nherå, simi'å na te te
're romhuri za'ra mono wamhã, te za ãma tãma 're dasito, maræ na.
Tane nherå, ni'wam noræ hã maræ syryre na simi'å na te te ãma 're
romhuri za'ra mono õ wamhã, te za syryre nherå, tiwi sani za'ra ni.
Taha wa, te za tiwi æ'âri 'wa, rob'uiprazé æsapotore hã, ðma romhuri
wasété 'wai wi, 10 miu na te te ðzô æhâiba ma, sõmri aba da.
30 Taha pari, te za asiwi æmei wa'wa rob u, robra u. Tame te za oto
sina tiwawa. Te za duré 'wasitete, te te robzépata za'åtå wa.” Ãne
æsib'apito hã ma tô dama hâiba 'ru. — Ãne na ma tô Zezusi hã
wama ãma romnhimiré'é za'ra, æsiré 're æwanomro mono noræ ma.

Zezusi hã, za da'ãma æsipo'ozé wasu'u
31 Tawamhã Zezusi hã ma tô duré romhâ ré wama rowaihu'u

sirõmo za'ra, ãne:
— Wa hã ti'ai ãma dasiré ðpodo hã niwapsi wa za wei mo apâ

Ðmama zadawa para, hâiwa ãma tãma æromhuri'wa noræ siré.
Tawapsi wa za danhib'apito simasisizém na 're ðnhamra, ðpire na te
're da'ab'madâ'â u'âsi mono da oto. 32 Tame te za aihæni pese ðnho're
aimasam ni, daro mono bâ 're ædahâimana za'ra mono noræ hã,
dapoto mono bâ. Tawamhã tame wa za oto da'ãma aipo'o.
Pone'årebâ 'madâ'â'wa hã te za tinhimizama na 're sipo'o, pone'årebâ
zéré mapu hã, pone'årebâ zéré uzé zama. Tane wa za duré wa hã
da'ãma aipo'o, æwå hã duré æwasédé hã. 33 'Re æhâimana u'âsi mono
nhimiroti te te 're æ'madâ'â pese za'ra mono noræ hã ðnhimire niwæ wa
za sõré, ta noræ si te 're awåsãmri mono wa. 'Re ædanomro wasété
mono noræ hã ðnhimi'e niwæ wa za duré sõré, ta noræ si te ðsiwi 're
awå'õ pese mono wa. 34 Tawamhã wa hã uburé Danhib'apito hã wa
za ãne ta noræ ma nharæ za'ra, ðnhimire niwæm noræ ma: “Ðmama, æwå
si te te aima 're æsõmri za'ra wa'aba mono noræ hã te za oto ð'rata 're
aihâimana u'âsi za'ra wa'aba mo. Duréihã te te aropoto mono
wamhã, ma tô sima aipisutu za'ra wa'wa, ai'ãma 're sib'a'uwå za'ra

wa'aba mono da. Taha wa, te za oto ð'rata 're aihâimana u'âsi za'ra
wa'aba mo, ai'ãma 're sib'a'uwå u'âsi za'ra wa'aba mono da oto.
35 Ti'ab ré, mram na 're ðhâimana mono ré hã, ma tô mra hã ðma 're
æsõmri za'ra wa'aba mo. Duré 'rubu ré ma tô â hã ðma 're æ'õb za'ra
wa'aba mo. Duré asiré õ nherå, ma tô ðzô 're atob'uzu za'ra wa'aba mo,
asõrõwa u atåme 're ðzasi aba mono da. 36 Ð'uza õ ré, ma tô asiwi 're
ð'uza za'ra wa'aba mo. Duré ðhâzé wa, ma tô asiwi 're ðpibui wa'aba
mo. Dazazéb 're, 're ðza mono ré, ma tô duré asiwi 're ðzabu za'ra
wa'aba mo. Ãne na 're ðpawaptob u'âsi za'ra wa'aba mono wa, hâiwa
ãma te za oto ðsiré 're anomro u'âsi aba mo, Ðmama hã ai'ãma 're
æsib'a'uwå za'ra wa'aba mono zéb ãma hã.” Ãne na wa za nimahã na
hã tãma ðsiwasu'u za'ra, ðnhimire niwæ æsimasam noræ ma.

37 — Tawamhã õ noræ hã 'Re æhâimana u'âsi mono nhimiroti te te
're æ'madâ'â pese za'ra mono noræ hã te za sina ðzadanharæ za'ra, ãne:
“Wanhib'apito, e niwa wa tô mra hã wa te aima 're sõmri za'ra,
mram na 're aihâimana mono ré hã. E niwa duré 'rubu na 're
aihâimana mono ré, wa tô â hã wa te aima 're õb za'ra. 38 E niwa
wa tô aiwaihu'u õ nherå, asô 're watob'uzu za'ra, wanhorõwa u
zama 're azasi mono da. E niwa wa tô duré ai'uzazéb da hã wa te
aima 're sõmri za'ra, ai'uza õ wa. 39 E niwa wa tô duré wa te wasiwi
're aipibu, aihâzé ré. E niwa wa tô duré atåme 're wanomro, wa te
're asabu za'ra mono da, dazazéb 're, 're asa mono ré hã.” Ãne te za
ta noræ hã sina amrami za'ra, ðma.

40 — Tawamhã wa hã uburé Danhib'apito hã wa za ta noræ ma
ãne tãma rowasu'u za'ra: “Tô sena wa aima rowasu'u za'ra wa'wa.
Ðsisãnawã noræ hã ti'ab ré ãne na te te 're robzépata za'ra mono
wamhã, dama wapu na 're hâimana za'ra mono nherå, maræ æwå hã
tô õhõ na hã tãma 're 'manharæ wå za'ra wa'aba mono wamhã, ta noræ
hâiba u'âbâ ma tô ðma 're æ'manharæ wå za'ra wa'aba mo.” Ãne na
wa za ta noræ ma waihu'u za'ra.

41 — Tawamhã ðnhimi'e niwæ æsimasam noræ ma, wa za nharæ
za'ra oto, ãne: “A noræ wa'wa hã ma tô 'Re æhâimana u'âsi mono hã
te te siwi 're aiwå'õ pese za'ra wa'wa. Mo oto ðnhiti ai'aba'réi
wa'aba, unhama ro'o u'âsi u, wa'uburé noræ zô 'Re æhâimana u'âsi
mono te te æpisutuzéb u, ta noræ nhib'apito zô zama. 42 Ti'ab ré
mram na 're ðhâimana mono ré hã, ðsa hã ðma 're sõmri za'ra wa'aba
mono õ di. Duré 'rubu ré, â hã ðma 're õb za'ra wa'aba mono õ di.
43 Wa hã aima ðwaihu'u za'ra wa'aba õ nherå, ðzô 're atob'uzu za'ra
wa'aba mono õ di, asõrõwa u 're ðzasi aba mono da hã. Duré ð'uza õ
ré, asiwi 're ð'uza za'ra wa'aba mono õ di. Duré ðhâzé ré, asiwi 're
ðpibu za'ra wa'aba mono õ di. Dazazéb 're, 're ðza mono ré, ðtåme 're
anomro aba mono õ di, 're ðzabu za'ra wa'aba mono da.” Ãne wa za
ta noræ ma nharæ za'ra, ðnhimi'e niwæ æsimasam noræ ma hã.

44 — Tawamhã ta
noræ hã te za asa ðma
nharæ za'ra, ãne:
“Apito, e niwa wa tô
taré wa te 're ai'madâ'â
za'ra, mram na 're
aihâimana mono ré
hã, duré 'rubu 're
sépata mono ré hã,
duré wama aiwaihu'u
õ nherå, nima hawi
watåme 're aimasisi
mono na hã, duré
ai'uza ãna 're aimoræ
wamhã, duré aihâzé

na 're aihâimana mono ré hã, duré dazazéb 're, 're asa mono ré hã.
E niwa wa tô ãne na hã taré wa te 're ai'madâ'â za'ra, wa te wasiwi
're aipawaptob za'ra mono ãna.” Ãne te za duré ta noræ hã
ðzadanharæ na ðma wa'rãmi za'ra, ðnhimi'e niwæ æsimasam noræ hã.

45 — Tawamhã ta noræ ma, wa za duré ãne rowasu'u za'ra: “Tô
sena wa aima rowasu'u za'ra wa'wa. Ti'ab ré, ã noræ hã dama wapu
na 're æhâimana za'ra mono noræ hã ãne na te te 're robzépata za'ra
mono ré hã, maræ æwå na 're pawaptob za'ra wa'aba mono õ di. 'Re
pawaptob za'ra wa'aba mono õ wamhã, ta noræ hâiba u'âbâ, asiwi
're ðpawaptob za'ra wa'aba mono õ di duré.” Ãne wa za ta noræ ma,
tãma waihu'u na wa'rãmi za'ra, ðnhimi'e niwæ æsimasam noræ ma hã.

46 — Tawamhã ta noræ hã te za oto ai'aba'ré, 'Re æhâimana u'âsi
mono nhiti, æsimihâzém na za te te 're ærobzépata u'âsi za'ra mono
zéb u hã. 'Re æhâimana u'âsi mono nhimiroti te te 're æ'madâ'â pese
za'ra mono noræ si, te za æ'rata 're hâimana u'âsi za'ra, rowå u'âsi
ãma.

Zezusihi ãma da te ærosa'rata za'ra zé, da te dasiwi wæræ da
Marcusi 14.1-2; Rucasi 22.1-2; Zuwã 11.45-57

26 1 Tawamhã Zezusi hã tinhimiroti na uburé ãne na te te
dama rowahutu parimhã, ma tô wama nharæ za'ra, æsiré 're

æwanomro mono noræ ma, ãne:
2 — Romhuture di oto, dato hã da te 're æ'manharæ za'ra mono zéb

u hã, 'Re æhâimana u'âsi mono, Ezitu hawi te te ædawaibuzém na
ãma dasipo're pu'u za'ra da, Pascowa na dato nhisi hã. Awå amo na
te za æwa waptãrã, bâdâ hã. Ãne hã aima waihu'u pese za'ra wa'aba
di. Tawapsi te za oto dasiwi ðhâiba nhomri ni, Danho'reptui'wa da
'Re æhâimana u'âsi mono te te ðpisudu hã, da te dasiwi ðzasõmri da

hâiwi, wedepo'o nhonhi'rãmi na. — Ãne ma tô Zezusi hã sina wama
rowasu'u sirõmo za'ra, æsiré 're æwanomro mono noræ ma.

3 Tawamhã sasedoti æpire noræ hã, duré zudezu noræ ma roti'wa
noræ hã ma tô si'rã'õtõ, Caipasihi nhorõwa u, 'ri za'åtå u. Ta hã
sasedoti æpire uptabi, 're æhâimana mono, 'Re æhâimana u'âsi mono
ma, da'ãma romhuri'wa. 4 Tawamhã, sitåme si'rã'õtõ wamhã, ma tô
sima ãma rosa'rata za'ra. Taha wa, te roti hã pi'uriwi siwi 'manha,
Zezusi hã pi'uriwi te te siwi âri da, da te oto dasiwi wæræ da. 5 Ãne te
sima ãma roti za'ra:

— Dasa hã da te 'manharæ za'ra ré, wa te wasiwi âri õ di za,
wazada dazahi za'ra õ'umnhasite, wazada dahâimana za'ra tõ da.
— Ãne ma tô sima ãma roti 'rãsutu za'ra.

Pi'õ nhoprubzé wasu'u, Zezusihi ma
Marcusi 14.3-9; Zuwã 12.1-8

6 Tawamhã Zezusi hã ma tô mo, Betãnha na 'ri wa'õtõ nhisi u.
Tame te oto nhamra, Simahã nhorõwa ãma, æ'wa're ré nhorõwa ãma.
7 Tawamhã sai ma sãmra ré, ma tô pi'õ hã ætåme wi, Zezusihi u.
Wedewa'u zadaze hã ma siré sada ãwisi, åtå 'manharæ 'remhã, simhi
ne 'remhã ædup syryre wamhã. Wa'âbâ za'åtå di ta hã, wedewa'u
zadaze hã. Wa'âbâ za'åtå nherå, ma tô Zezusihi 'rã nhisiwi sa'wa pi'õ
hã, tãma sawi wa. 8-9 Tawamhã wa noræ hã Zezusihi siré 're æwanomro
mono noræ hã ãne hã wa te 'madâ'â za'ra wamhã, wa tô sada ab'ru
za'ra ni, pi'õ da. Taha wa, wa tô wasima ãma nharæ za'ra ni, ãne:

— Oro õ hã wa'âbâ za'åtå za, ma taré æ'rã nhisiwi sa'wa,
wedewa'u zadaze hã. Te te dama wede 'wa'âhã, aré wa'âbâ za'åtå
di. Tawamhã æwa'â hã te aré æsibrob'õ noræ ma, te te sõmri. — Ãne
wa tô wasima ãma nharæ za'ra ni, pi'õ nhoprubzém na hã.

10 Tawamhã Zezusi hã wa te wasima ãma ænharæ za'ra zé hã te te
wawi waihu'u za'ra wamhã, te ãne na wazadanharæ za'ra:

— E maræ da, te pi'õi ma ænharæ za'ra wa'wa. Tãma nharæ za'ra
wa'aba tõ. Tô'ã. Æ'uwaibaba ma tô ãne na hã ãma ðzawi wå.
11 Æsibrob'õ noræ hã te ai'rata 're si'ubumroi u'âsi 'wa, 're æpawaptob
za'ra wa'aba mono zéb da hã. Tanei õ di, wa hã. Ai'rata 're ðnhamra
u'âsi aba mono õ di za oto. 12 Pi'õ hã wedewa'u zadaze hã ð'rã
nhisiwi te te sa'wari wamhã, za ðdâ'â wa, da te dasiwi ðnheråzéb u
te te ãma ðhâiba u'ré da, ma tô ãne hã ðma 'manha, zudezu noræ
hâimanazéb zarina. 13 Daro mono bâ te za ðwasu'u wå na da te 're
dapo're pu'u za'ra. Tawamhã pi'õ hã te te ðma æ'manharæ wå zém na
zama, te za da te dasima 're wasu'u u'âsi za'ra, ãma 're dasipo're
pu'u za'ra mono da. Tô sena, wa ãne aima waihu'u za'ra wa'wa. — Ãne
ma tô Zezusi hã wama waihu'u za'ra, æsiré 're æwanomro mono noræ
ma.

Zudasi hã, Zezusi te te dama hâiba nhomri da,
te te sima ærosa'ratazé wasu'u
Marcusi 14.10-11; Rucasi 22.3-6

14 Tawamhã 12 na Zezusihi siré 're æwanomro mono noræ hã misi
wa tô wa'maimoræ ni, Zudasi Icarizoti na æsisi hã sasedoti æpire noræ
u, te te sadanharæ za'ra da. 15 Tawamhã ãne te sadanharæ za'ra:

— Zezusi hã ma tô asima æwå za'ra wa'wa, asiwi âri aba da. E ãne
hã aima wå za'ra wa'aba di za, te aima æhâiba nhomri za'ra wa'aba
da hã. Aima wå za'ra wa'aba wamhã, e niha te za ðma æwa'âbâ za'ra
wa'wa. — Ãne te ãma sadanharæ za'ra, Zudasi Icarizoti hã, 'Re
æhâimana u'âsi mono ma, da'ãma romhuri'wa noræ æpire za'ra noræ
hã.

Tawamhã ãne na ãma sisaze za'ra wamhã, ma tô rob'uiprazé
æsapotore hã tãma sa'rata za'ra, 30 na åtå'ubuzi'a prata 'manharæ hã.
Taha pari, ma tô tãma sõmri za'ra, Zudasihi ma.

16 Tawamhã ta hawim haré te oto Zudasi hã sima ãma
rob'madâ'â u'âsi, nimahã bâtâ na Zezusi te te oto dama æhâiba
nhomrizéb da hã, danhimiza'rese ãna dahâimana za'ra ré.

Zezusi noræ hã Pascowa na siré æsaihurizé wasu'u
Marcusi 14.12-21; Rucasi 22.7-23; Zuwã 13.21-30

17 Tawamhã bâdâ ma tô æwa waptãrã, æ'u'åtå duptoi'õ, da te 're
æhuri mono zé hã, Pascowa na dato nhisi hã. Taha ré, wa tô Zezusihi
siré 're æwanomro mono noræ hã wasina tété za'ra ni, wa te wasiwi
sadanharæ za'ra da, ãne:

— E momo ma tô asima ærowå, asô æwanhipi za'ra zéb da hã,
Pascowa na dato nhisi na æwasaihurizéb da hã. — Ãne, wa tô wasiwi
sadanharæ ni, Zezusi hã.

18 Tawamhã Zezusi te asa wama nharæ za'ra:
— 'Ri ahâ u te za oto ai'aba'réi wa'wa, aibâ hã asiwi sõpåtå aba

da. Tawamhã ãne te za tãma ðzadawa wasu'u wa'wa: “Wama
rowahutu'wa hã wa za aima sadawa wasu'u za'ra ni, ãne: ‘Ðnhibâdâ
hã romhuture di oto, Ðmama te te æpisutuzé hã, ð'ãma. Asõrõwa ãma
wa za wasa hã huri ni, ðsiré 're ænomro mono noræ me, Pascowa na
dato nhisi na 're ædasaihuri mono zém na hã.’ ” Ãne te za tãma
ðzadawa wasu'u za'ra wa'wa, aibâ ma. — Ãne hã ma tô Zezusi hã
wama waihu'u za'ra.

19 Tawamhã æsiré 're æwanomro mono noræ hã wa tô ãma
uwaimrami za'ra ni, te te wama æwaihu'u za'ra zéb zarina. Wanhipi
wa tô 'manharæ za'ra ni, Pascowa na dato nhisizém na.

20 Tawamhã mara wamhã, wa oto asimro ni, wasiré wasaihuri
da, 12 na wahâiba za'ra hã, Zezusihi me. 21 Tawamhã wasaihuri ré,
ma tô Zezusi hã wama waihu'u sirõmo za'ra, ãne:

— Tô sena, wa aima waihu'u sirõmo za'ra wa'wa. Misire te za
dama ð'maihâiba nhomri 'wa.

22 Ãne, wa te wasina mreme wapari za'ra wamhã, ma tô wawi
tirobzei'õ pese za'ra, æsiré 're æwanomro mono noræ wi hã. Ãhã wamhã,
misi si wa tô nasi ãma tãma romnomri za'ra ni, ãne:

— Wanhib'apito, e wa hã te dama aihâiba nhomri da bâ, te ãne
wama ænharæ za'ra. — Ãne, wa nasi wasina tãma amrami za'ra ni, ãne
na hã wasiwaihu'u za'ra õ wa.

23 Tawamhã asa te Zezusi hã duré wama nharæ za'ra:
— Za dama ðhâiba nhomri'wa hã, æ'u'åne hã te za piza'a 're ðsiré

di'i. 24 Wa hã ti'ai ãma dasiré ðpodo hã duréihã ma tô ðdâ'âzém na
rob'ui'éré sirõmo za'ra, 'Re æhâimana u'âsi mono zadawa wasu'u'wa
noræ hã. Ta noræ hã te te ð'ãma ærob'ui'éré za'ra zéb zarina wa za ãma
mo tô, ðdâ'âzéb u. Tane nherå, aibâ ma, tãma 're ropipa uptabi
mono di za, za te te dama ðhâiba nhomri'wai ma hã. 'Re æhâimana
u'âsi mono za te te azâri wamhã, te za sima rosa'rata, ãne: “Ðpoto õ
'wa'âhã, aré wå di. E maræ wa. Ãne na te 're robzépata mono õ wa
aré.” Ãne te za 'râwi si'ãma rosa'rata, za dama ðhâiba nhomri'wa hã.
— Ãne ma tô Zezusi hã wama waihu'u za'ra.

25 Tawamhã Zudasi hã dama æsõmri'wa da hã te Zezusi hã sina
sadanha, ãne:

— Rowahutu'wa, e wa hã za te dama æ'aihâiba nhomri na, ma tô
asina ðwaihu.

Tawamhã asa te Zezusi hã tãma tinha:
— Tane tô. Asi'uihâ na ma tô ãne na hã asiwaihu. — Ãne ma tô

Zezusi hã tizadawa na tãma wa'rã.
26 Tawamhã wasaihuri ré, ma tô æ'u'åne hã ti'â, Zezusi hã. 'Re

æhâimana u'âsi mono ãma te æré ãma tiwata, sõpru wa. Taha pari,
ma tô te te wå'å, æ'u'åne hã. Te te wå'åi mono parimhã, ma tô te te
wama sõmri, æsiré 're æwanomro mono noræ ma. Ãne te oto wama
nharæ za'ra:

— Ã, æ'u'åne hã huri aba. Ã hã ðhâiba te wasu'u. — Ãne ma tô
Zezusi hã sina wama waihu'u za'ra.

27 Taha pari, hâsizé hã ma duré ti'â, uwa 'ru 'rãi wa'u æsé ré hã.
'Re æhâimana u'âsi mono ãma te duré tiwata, sõpru wa. Taha pari,
ma tô æré te te wama sõmri, uwa 'rãi wa'u æsé ré hã. Ãne te duré
wama nharæ za'ra:

— Ã, rob'rãi wa'u hã âhuri aba, aihæni. 28 Ã hã ðwapru, te wasu'u.
Rob'rãi wa'u za'wari ne, te za ðwapru hã ðwi asa'wa, da'ahâ zada
ðdâ'â wamhã, 'Re æhâimana u'âsi mono hã dawasédé hã te te oto 're
ab'madâ'â tõ mono da, da'ãma. Ã hã ðwapru, ðwi sisa'wari wamhã,
'Re æhâimana u'âsi mono hã tinhib'a'uwå ma, te te tãma æropisutuzé
hã tô sena za te te tãma ãma 're æ'uwaimrami mono zé, te wasu'u.

29 Tô sena, wa za aima ðsiwasu'u za'ra wa'wa. Ãne hã rob'rãi wa'u te
're hâsi mono õ di za oto, a'â. Niwapsi Ðmama hã uburé da'ãma 're
sib'a'uwå mono wapsi, wa za duré te 're hâsi, asiré wa'aba. — Ãne
ma tô wama siwasu'u za'ra, æsiré 're æwanomro mono noræ ma.

30 Tawamhã wanho're na wa tô ãma wawata za'ra ni, 'Re æhâimana
u'âsi mono ãma. Wanho're za'ra parimhã, wa tô wawairébé ni,
Oriwera na åtå 'rãihâ nhisi u wasi'aba'ré da.

Pedru hã te te dawi æ'udâzém na, Zezusi te te tãma æwaihu'u
sirõmo zé wasu'u

Marcusi 14.27-31; Rucasi 22.31-34; Zuwã 13.36-38

31 Tawamhã Zezusi hã ma tô æsiré 're æwanomro mono noræ ma
rowasu'u za'ra, ãne:

— A noræ wa'wa hã ã barana, niha ðma romhâimana wamhã, te
za aihæni asiwi ðråme 'wa. Duréihã 'Re æhâimana u'âsi mono zadawa
wasu'u'wa hã ma tô ãne na ð'ãma rob'ui'éré siro, 'Re æhâimana u'âsi
mono mreme na hã: “Pone'årebâ 'madâ'â'wa hã wa za tæwæ.
Tawamhã pone'årebâ hã te za ropé.” Ãne na duréihã 'Re æhâimana
u'âsi mono mreme na rob'ui'éré, æbaihâ na hã. 32 Tane nherå, asiwi
ðråme aba nherå, ab're hawi apâ ðhâiwa'utu parip si, wa za aiwana
ðmoræ 'wa, Darireza na danhipti'a nho'õmo nhisi u, tamomo ðnhopåtå
za'ra wa'aba da. — Ãne ma tô Zezusi hã wama siwasu'u za'ra, æsiré
're æwanomro mono noræ ma.

33 Tawamhã Pedru, te Zezusihi ma tinha:
— Asiré 're æwanomro mono noræ hã aihæni za te te airåme za'ra

nherå, wa hã te dame airåme õ di za.
34 Tawamhã Zezusi te asa tãma tinha, Pedruhu ma:
— Tô sena wa za aima rowasu'u. Ãma aipo're pu'u za. Ã barana

si'a hârâ õ ré, te za si'ubdatõ dawi ð'udâ, aima ðza'rese õ na.
35 Tawamhã Pedru te duré tãma tinha, Zezusihi ma:
— Wa hã asiré ðdâ'â da nherå, te dawi ai'udâ õ di za, te

æ'aiwaihu'u õ na hã. — Ãne ma Pedru hã tizadawa na tãma wa'rã.
Tawamhã õhõ na si, wa tô wa noræ hã æsiré 're æwanomro mono

noræ hã tãma wasiwasu'u za'ra ni, za wa te dawi æ'udâ za'ra õ na hã.

Zezusi noræ hã Zésemani ãma æsi'ubumrozé wasu'u
Marcusi 14.32-42; Rucasi 22.39-46

36 Tawamhã Zezusihi me, wa tô ai'aba'ré ni oto, Zésemani na
rob're nhisi u. Wasihutu wamhã, ma tô wama nharæ za'ra, æsiré 're
æwanomro mono noræ ma, ãne:

— Ãme ðzô asimroi wa'aba. Õwa wa za a'â mo asiti wa'aba,
romnhiwasi Ðmama ma, ðmreme da. — Ãne ma wama siwaihu'u
za'ra, Zezusi hã.

37 Tawamhã Pedru hã te siré saprõ, Zebedehe 'ra noræ me.
Tawamhã ma tô tiwi tirobzei'õ pese, Zezusihi wi. Za te te ærobzépatazé
hã ma tô sima simimnhasi. 38 Tawamhã Pedru noræ ma, te rowasu'u,
Zezusi hã:

— Ðpå'åzé hã sa'åtå na te ðma tihâiba. Ðpå'åzé uptabi wa, wa aré
dârâ. Ãme a'â asimroi wa'aba ð'rata, asõtõ ãna. Asõpré u'âsi aba. — Ãne
ma tãma waihu'u za'ra, Pedru noræ ma.

39 Tawamhã romhâ prã na ma tô æsiti timoræ za'ra, Zezusi hã.
Dumana na te nomro ti'ai wa, Timama ma, mreme da. Ãne te tãma
mre:

— Ðmama, asima wå wamhã, ðma ba'a, ðdâ'âzé hã te sépata tõ da.
Tane nherå, te ðsima æwåzéb uwaibaba, ðma pisutu õ di za. Asima
æwåzéb uwaibaba si, te 'manharæ da hã, ðma wå di. — Ãne te
Timama ma siwasu'u, Zezusi hã.

40-41 Tawamhã Timama ma mreme pari, ma tô apâ mo, Pedru noræ
u. Sõtõ za'ra ré, ma tô siza za'ra. Tawamhã Pedruhu ma, te tinha,
Zezusi hã:

— E niha asimiza'rese syry na asãmra da hã, aima waihu'u õ di, ðsiré.
Satanasihi zada, asiptete sina 're aihâimana za'ra wa'aba mono da,
asima 're wå za'ra wa'aba mono nherå, asi'uihâ na sada 're asiptete
waihu'u za'ra wa'aba mono õ di. Taha wa, asimiza'rese te za ai'ubumroi
wa'wa ãhãna hã, 'Re æhâimana u'âsi mono wi, asima rowaptårå za'ra
wa'aba da, Wa'uburé nhimiwada'uri wasété wi, te te aipawaptob za'ra
wa'aba da. — Ãne ma tô Zezusi hã tãma waihu'u za'ra.

42 Tawamhã te duré romhâ prã na æsiti timoræ za'ra, Timama ma
mreme da. Ãne te tãma mre:

— Ðmama, ðdâ'âzé hã te sépata da, asima wå wamhã, ðma wå di
duré, asima æwåzéb uwaibaba, ðma pisutu da. — Ãne te Timama ma
siwasu'u, Zezusi hã.

43 Timama ma mreme pari, te duré apâ mo, Pedru noræ u. Sõtõ
za'ra ré, ma duré siza za'ra. Aptâ'â si te huri u'âsi, sõpré waihu'u
ãna.

44 Tawamhã apâ te duré æsiti timoræ za'ra Zezusi hã, Timama ma
mreme da. Si'ubdatõ ma oto sina siri. Tô õhõ na si te tãma mre,
tãma æmreme na'rata zéb zarina. 45 Tawamhã apâ te duré mo,
Pedru noræ u. Ãne te duré tãma nharæ za'ra:

— E niha bâ te zahadu asõtõ za'ra wa'wa bété. Ma'ãpé, waihu'u
za'ra wa'aba. Romhuture di oto bâdâ hã, Ðmama te te ð'ãma
æpisutuzé hã. Wa hã ti'ai ãma dasiré ðpodo hã te za aibâ hã tãma
ðhâiba nhomri za'ra oto, aibâ æwasété noræ ma. 46 Oto aiwahutu
za'ra wa'aba. Wasi'aba'réi hâ. Õhõta te we oto mo, dama ðhâiba
nhomri'wa da hã. — Ãne ma Zezusi hã sina tãma waihu'u za'ra,
tisiré noræ ma.

Zezusi hã da te dasiwi æ'ârizé wasu'u
Marcusi 14.43-52; Rucasi 22.47-53; Zuwã 18.3-12

47 Tawamhã Zezusi hã zahadu te te rowasu'u ré, ma we Zudasi
hã sô wi, aré æsiré 're æwanomro mono noræ siré, 12 na wahâiba
za'ra siré hã. Da'ahâ na te duré we æsiré ai'aba'ré ni, sib'ézé 'wa pa
ré, uibroi ré zama. Sasedoti æpire noræ zadawa para te we ai'aba'ré,
zudezu noræ ma roti'wa noræ zadawa para zama. 48 Ãne ma tô
Zudasi hã tãma waihu'u za'ra, te te siwi æ'âri wana ré hã: “Aibâ hã
te tob'rata hârâ wamhã, ta hã te za asiwi æ'âri 'wa.” Ãne ma tô dama
waihu'u, te te ãma ærosa'ratazém na hã, Zudasi hã. 49 Tawamhã wisi
wi, ma tô ætåme mo õne haré, Zezusihi u, awa'awi. Ãne te sawi,
timreme na:

— Rowahutu'wa, rowå na 're aihâimana mono.
Tawamhã tob'rata hârâ na ma tô sawi, Zezusi hã. 50 Tawamhã

Zezusi asa te tãma tinha, ãne:
— Ðsiwadi, te we tô ðzô aimo, maræ hã ð'ãma 'manharæ da. Ma'ãpé,

niha ðma rob'manharæ su'u.
Tawamhã ma tô sô ai'ré za'ra oto, Zezusihi zô, te te siwi âri da.

Te te siwi âri wamhã, ma tô siwi pawasisi. 51 Tawamhã Zezusihi
siré 're æmoræ hã æ'rata æsa hã ma tô sib'ézé 'wapa waze. Te te wazere
wi, ma romhuri'wa hã ãma po're nhizâ, sasedoti æpire uptabi ma,
romhuri'wa hã. 52 Tawamhã Zezusi te tãma tinha, æ'u'a'wai ma:

— Ma'ãpé, sib'ézé 'wapa hã apâ sårå. Ni'wam noræ hã sib'ézé
'wapa na te te 're danhimroi mono wamhã, asa sib'ézé 'wapa na te
za da te 're simro, tô te te ãma 're ædanhimroi mono zéb zarina.
53 Te ðsima wå 'wa'âhã, wa aré Ðmama wi waptå, hâiwa ãma tãma
æromhuri'wa noræ hã ahâ uptabi na te te we ðtåme satõræ za'ra da,
ãhãna ð'ãma sisapræ za'ra da, dawi. E ãne na ð'ãma rosa'rada hã
waihu'u õ di bété. 54 Ð'ãma dawi sisapræ za'ra wamhã, 'Re æhâimana
u'âsi mono hã te te ð'ãma uwaimrami õ di aré, duréihã æsadawa
wasu'u'wa noræ te te ð'ãma ærob'ui'éré za'ra zéb zarina hã, za niha
ð'ãma æromhâimanazém na hã. Taha wa, te tiwi waptårå õ di za,
Ðmama wi. — Ãne ma tô Zezusi hã tãma waihu'u, sib'ézé 'wapa na
te te æda'mai'u'a ma.

55 Tawamhã Zezusi hã te oto dama rowasu'u, ãne:
— E wa hã danhibrob zô dapãræ'wa pâ, ma bété we ðzô aihutu

'wa, sib'ézé 'wapa ré, uibroi ré zama. Bâtâ sidâpâsi wa tô asõ'a
wa'aba 're ðsimasisi, 'Re æhâimana u'âsi mono ãma 're ædawata za'ra
mono zéb ãma 'ri 'wawi wa'ra 're, te dama 're rowahutu mono da.
Zapre bété, tameb ré asiwi ð'âri za'ra wa'aba õ di. 56 Tane tô. Ãne hã
ma tô ð'ãma tiromhâiba ãhãna hã, duréihã 'Re æhâimana u'âsi mono
zadawa wasu'u 'rata 'wa noræ nhimi'ui'éré hã te te ð'ãma uwaimrami
da. — Ãne te dama siwasu'u, Zezusi hã.

Tawamhã æsiré 're æwanomro mono noræ hã wa tô oto råme za'ra
ni. Wawara sina wa dawi wasisa're.

Dama roti'wa noræ hã æsi'rã'õtõzé wasu'u, Zezusihi zada
Marcusi 14.53-65; Rucasi 22.54-55,63-71; Zuwã 18.12-14,19-24

57 Tawamhã Zezusi, da te oto dasiwi âri wamhã, ma tô dasiwi
saprõni ni, Caipasihi nhorõwa u, 'Re æhâimana u'âsi mono ma
da'ãma romhuri'wa æpire uptabi nhorõwa u, sasedoti æpire uptabi u.
Tame ma tô sô si'rã'õtõ, 'Re æhâimana u'âsi mono nhimiroti 'rata na
rob'ui'éré na dama rowahutu'wa noræ hã, duré dama roti'wa noræ
hã. 58 Zezusi hã da te dasiwi saprõni ré, te Pedru hã romhâ na te te
pibu. Sasedoti æpire uptabi nhorõwa u, te æsarina mo. Wisi wamhã,
'ri 'wawi wa'ra 're, ma ãzé. Sébré wamhã, tame te dame nhamra
rowi, 'Re æhâimana u'âsi mono nhorõwa 'madâ'â'wa noræ me. Zezusi
hã te te 'madâ'â da, te nhamra, niha da te tãma rob'manharæ
õ'umnhasite.

59 Tawamhã sasedoti æpire noræ hã, duré uburé zudezu noræ ma
roti'wa noræ hã, te ni'wam noræ zô tinhopré, Zezusi hã maræ te te 're
æ'ab'manharæ wasété mono zém na, sadawa nhipese na te te siwi
ãma hiri da, tawapsi romanu noræ hã te te siwi wæræ da. 60 Tawamhã
da'ahâ na ma tô taré Zezusihi ãma æwasédé hã sa'ra ni, dama
roti'wa noræ nho'a. Tane nherå, ãma dasisaze za'ra õ di, æwasédé hã
dasisõ'a da te ãma æsa'ra za'ra zém na hã, taha zarina si, da te oto
dasiwi æwå'õzéb da hã. Taré te nasi æwasédé hã ãma sa'ra ni,
dazadawa nhipese na. Tawamhã aibâ noræ hã ma tô sipisutu
zahuré, dama æpire noræ nho'a, æwasédé hã te te ãma æhiri zahuré
zéb da hã. 61 Ãne te oto wasu'u zahuré Zezusi hã, æsõ'a za'ra:

— Ã hã aibâ hã ma tô ãne dama siwasu'u, sadawa nhipese na:
“Wa hã ðma waihu'u pese di, ã hã 'ri 'rãihâ hã te sãmra da, 'Re
æhâimana u'âsi mono ãma 're ædawata za'ra mono zé hã, duré apâ te
'ri su'u da, si'ubdatõ bâdâ hã ð'ãma si'utõræ õ ré, te 'ri pari da.” Ãne
ma tô dama siwasu'u. — Ãne te aibâ noræ hã Zezusi hã taré wasu'u
zahuré.

62 Tawamhã sasedoti æpire uptabi hã ma tô hâiwi za, dawa'wa.
Ãne te sadanha, Zezusi hã:

— E asadawa na dama ãma wa'rãmi ãna, da te dasiwi æ'aiwasu'u
wasété na hã. E tô æsarina ma tô aiwasédé hã ai'ãma hiri zahuré. E
taré. — Ãne te sadanha.

63 Tane nherå, te Zezusi hã ari'iwi za. Tawamhã sasedoti æpire
uptabi hã te duré sadanha:

— E a hã Danho'reptui'wa da, 'Re æhâimana u'âsi mono te te
æ'aipisudu. E a hã 'Re æhâimana u'âsi mono 'ra. Ma'ãpé sena na
wama asiwasu'u na. Wawi ai'udâ tõ, 'Re æhâimana u'âsi mono nho'a.

64 Tawamhã Zezusi te asa tãma tinha:
— Tahata ma tô tane hã tô ð'ãma æwaihu. Ãne wa za duré aima

ðsiwasu'u za'ra wa'wa. Wa hã dasiré ðpodo hã te za asiwi ð'madâ'â
za'ra wa'wa, æwaihu'u pese uptabi nhimire niwæ 're ðnhamra mono
na, dama ðpire na. Hâiwa'a na apâ we ðmoræ wamhã, te za ãne na
ð'madâ'â za'ra wa'wa. — Ãne ma tô Zezusi hã tãma siwasu'u za'ra.

65 Tawamhã sasedoti æpire uptabi hã, Zezusihi mreme te te
wapari wamhã, ma tô ti'uza hã hâiwazu, te te wå'õ wa, tipå'å na
sada sahi wa. Tawamhã æsi'rã'õtõ noræ ma, te oto tinha, ãne:

— Tâibâ oto. Aibâ aimawi noræ zô, ai'maihârâ aba õ di za, Zezusi
te te wama æwasu'u za'ra da hã, æwasété na. 'Re æhâimana u'âsi
mono newa, si'uihâ na ma tô tiwaihu'u pe hã sina tihi, wasine 're
hâimana mono nherå. Si'uihâ na ma tô timreme wasété. Æmreme
ma tô æwapari za'ra wa'wa. 66 E maræ tawamhã, ma tô ãma æpisutu
za'ra wa'wa. — Ãne te ãma da'a'mahâ.

Tawamhã asa te tãma nharæ za'ra:
— Tiwasédé hã ma tô 'manha. Te za tô dârâ.
67 Tawamhã te te oto siwi wå'õ pese za'ra wa, ma tô tizadaipro

na nasi siwi ubu uptob za'ra. Tinhib'rata hi'rãti na, te duré nasi siwi
ahâ. Tinhib'rata na te duré nasi æ'ubu wi siwi ahâ. 68 Tawamhã te te
nasi siwi ahâri sina, te nasi 'mahârâ za'ra, ãne:

— A hã danho'reptui'wai wamhã, ma'ãpé ai'azâri'wa noræ hã
wama wasu'u za'ra na. — Ãne te nasi ãma wa'å za'ra sina 'mahârâ
za'ra.

Pedru hã, Zezusi te te dawi æ'udâzé wasu'u
Marcusi 14.66-72; Rucasi 22.56-62; Zuwã 18.15-18,25-27

69 Tawamhã Pedru, 'ri 'wawi wa'ra 're, rowi sãmra ré, ma tô pi'õ
hã 'râwi ætåme za. Sasedoti æpire uptabi ma romhuri'wa, pi'õ hã.
Ãne te tãma tinha, Pedruhu ma:

— A zama te Zezusihi siré 're aimo, Darireza ãma aré 're æsãmra
mono siré.

70 Tawamhã Pedru te tiwi ai'udâ, uburé danho'a, ãne:
— Te waihu'u õ di, we ðma ænharæ hã. — Ãne ma pi'õi ma, asa

tizadawa na wa'rã.
71 Tawamhã te oto mo, 'ri 'wawi wa'ra ãma 'ridawa u. Tame sãmra

ré, ma tô duré pi'õ æhâiba amo hã tisã Pedru hã, 'Re æhâimana u'âsi
mono ma da'ãma romhuri'wa noræ nhib'apito ma romhuri'wa hã. Te
te sãmri wamhã, æ'rata æsimasam noræ ma, te wasu'u za'ra, ãne:

— Õ hã Zezusihi siré 're æmoræ, Nazaré ãma aré 're æsãmra mono siré.
72 Tawamhã Pedru te duré dawi ai'udâ, ãne:
— Tô sena, wa aima ðsiwasu'u za'ra wa'wa, 'Re æhâimana u'âsi

mono nho'a. Ta hã ðma sa'rese õ di, aibâ hã.

73 Tawamhã syry na ãma ronomro wi, ma duré æ'rata æsimasam
noræ hã 'râwi ætåme aimasa Pedruhu u, te te tãma nharæ za'ra da, ãne:

— Darireza ãma 're ædamreme zusi mono ne, aimreme hã. Taha
wa, wa tô wasiwi aiwaihu'u ni, Darireza ãma aré 're asãmra mono
na. Taha wa, tô sena wa tô duré wasiwi aiwaihu'u ni, Zezusihi siré 're
ænomro mono noræ siré 're aimoræ na. — Ãne hã ma tô tãma waihu'u
za'ra, Pedruhu ma.

74 Tawamhã Pedru te asa tãma nharæ za'ra, ãne:
— Mare di. Tane na ðwaihu'u nherå, õ hã ðma sa'rese õ di. Tô

sena te aiwi udâ za'ra wa'aba di pâ, 'Re æhâimana u'âsi mono te te
ð'azâri pé. — Ãne te tãma sina waihu'u za'ra.

Tawamhã ãne na dama siwasu'u wi, ma tô si'a hã hârâ watobro,
awa'awi. 75 Tawamhã Zezusi te te tãma æwaihu'uzém na ma sina
po're puru, Pedru hã. Ãne Zezusi te te tãma æwaihu'u sirõmo zé hã,
æsõwa: “Si'a hã hârâ õ ré, si'ubdatõ te za dawi ð'udâ, ðzadawa para õ
nherå.” Ãne Zezusi hã te te tãma æwaihu'u sirõmo zé hã.

Tawamhã ãne na oto æmreme na sina po're pu'u wamhã, ma tô
watobro rob u, Pedru hã. Taha wa, te oto aiwa'õ, sina på'åzé uptabi wa.

Zezusi hã, apito Piratuhu u, da te dasiwi æsaprõnizé wasu'u
Marcusi 15.1; Rucasi 23.1-2; Zuwã 18.28-32

27 1 Tawamhã mararé ma uburé sasedoti æpire noræ hã, duré
zudezu noræ ma roti'wa noræ hã si'rã'õtõ, te te sima ãma roti

za'ra da, Zezusihi ãma, te te dama sõmri za'ra da, da te dasiwi
æwæræzéb da hã. Taha da, te roti hã sima 'manharæ za'ra, Zezusihi
hâiba na. 2 Tawamhã sasedoti æpire noræ zadawa para, ma tô Zezusi
hã dasiwi pawasisi ni, da te dasiwi saprõni da, Piratuhu u. Ta hã
Zudeza na danhipti'a nho'õmo nhisi ãma da'madâ'â'wa, romanu
noræ nhib'apito uptabi nhimipisudu. Tawamhã ætåme da te dasiwi
ãwisi wamhã, ma tô tãma hâiba nhomri ni, Zezusi hã, Piratuhu ma.

Zudasihi dâ'âzé wasu'u
Atusi 1.18-19

3 Tawamhã Zudasi, dama æhâiba nhomri'wa hã, Zezusi dâ'â da,
da te dasiwi æpisutu na siwaihu'u wamhã, ma tô si'ruiwapa. Taha
wa, 30 na rob'uiprazé æsapotore hã åtå'ubuzi'a prata 'manharæ hã
ma tô apâ tãma sõmri za'ra, sasedoti æpire noræ ma, duré zudezu
noræ ma roti'wa noræ ma zama. 4 Tawamhã ãne ma tô tãma
siwaihu'u za'ra:

— Ðwasédé hã wa tô 'manha, ãhãna hã. Maræ hã te te 'manharæ
wasété õ nherå, wa tô aima hâiba nhomri za'ra wa'wa, asiwi wæræ
aba da. — Ãne na ma tô tãma siwå'õ za'ra Zudasi hã, dama æpire
noræ ma.

Tawamhã asa te tãma nharæ za'ra:
— E maræ, wa te wasiwi ãma 'manharæ da bâ. E wate bâ. Ta hã

ate hã. Asiwaprosi ma aiwasédé hã ãma æ'manha. — Ãne ma asa
tãma waihu'u za'ra, Zudasihi ma.

5 Tawamhã Zudasi hã rob'uiprazé æsapotore ma tô sãmra, 'Re
æhâimana u'âsi mono ãma 're ædawata za'ra mono zéb ãma, 'ri para.
Te te sãmra pari, ma tô watobro rob u. Tawamhã siwæræ da, ma tô
'râwi sisõ'reti, wedenhorõ na.

6 Tawamhã 'Re æhâimana u'âsi mono ma, da'ãma romhuri'wa noræ
æpire za'ra hã ma tô rob'uiprazé æsapotore hã siwi waibu, sasedoti æpire
noræ hã. Te te siwi waibui wamhã, ma tô sima ãma roti za'ra, ãne:

— Ã hã rob'uiprazé hã dawaprui wa'âbâzé. Taha wa, 'Re æhâimana
u'âsi mono nhimiroti na Mozési te te ãma ærob'ui'érézéb zarinai õ wa,
rob'uiprazé nhemezéb 're, wa te wasiwi sårå waihu'u õ di za,
wedehâpâ 're, 'Re æhâimana u'âsi mono ãma 're ædawata za'ra mono
zéb te, danhoprubzé wazari. — Ãne ma tô sima ãma rowaihu'u za'ra.

7 Taha wa, ãma sisaze za'ra parimhã, tô õhõ na rob'uiprazém na
ti'a hã ma tô siwi uipra, zé na piza 'manharæ'wa nhipti'a hã. Darob
amoi hawi, Zeruzarå u 're ædasihutu mono noræ hã tame 're dadâ'â
za'ra mono wa, adâ da te 're æséme mono zéb da hã, ma siwi uipra,
ãma. 8 Taha wa, ti'a hã Dawaprui wa'âbâ na da te dasiwi æ'uipra na
te oto da te 're sisi za'ra. 9-10 Ãne ma tô tiromhâiba, duréihã 'Re
æhâimana u'âsi mono zadawa wasu'u 'rata 'wa hã te te ãma
ærowaihu'u sirõmo zéb zarina, Zeremiasi na æsisi hã. Ãne na ma tô
ãma rob'ui'éré siro, duréihã:

“Tawamhã 30 na rob'uiprazé æsapotore hã ma tô ubuni na
siwi ti'â, zé'a na piza 'manharæ'wa nhipti'a hã te te siwi
ãma uipra da. Taha wa, ma tô Izarazéhé nhihudu noræ hã
siwi pisutu, 30 na te te tãma æwa'âbâ za'ra zéb da hã. Ãne
ma tô 'manharæ za'ra, 'Re æhâimana u'âsi mono te te ðma
æ'ruzéb zarina, te tãma 'ru za'ra da.”

Ãne duréihã ma tô Zeremiasi hã ãma rob'ui'éré siro, ãne na hã.

Apito Piratu, Zezusi te te æsadanharæzé wasu'u
Marcusi 15.2-5; Rucasi 23.1-5; Zuwã 18.33-38

11 Tawamhã Zezusi hã Zudeza ãma da'madâ'â'wa nho're, te oto
za, Piratuhu nho're. Tawamhã Piratu te sadanha, ãne:

— E a hã, zudezu noræ nhib'apito.
Tawamhã Zezusi te asa tãma tinha:
— Tahata ma tô tane hã tô ð'ãma æwaihu. — Ãne ma asa tizadawa

na tãma ãma wa'rã.
12 Tawamhã sasedoti æpire noræ hã duré dama roti'wa noræ hã ma

tô siwi wasu'u wasété za'ra Zezusi hã, Piratuhu ma. Tane nherå,

Zezusi hã tizadawa na te te tãma ãma wa'rãmi za'ra õ di, asa.
13 Tawamhã Piratu te oto sadanha:

— E asina dazadawa 'rui õ di bété, da te nasi dasiwi aiwasu'u
wasété za'ra zém na hã. E asi'uihâ na asadawa na wa'rãmi ãna,
dama. — Ãne ma tô aré Piratu hã Zezusihi ma waihu'u.

14 Tawamhã dama æpire noræ hã te te nasi siwi wasu'u wasété
za'ra nherå, tizadawa na te te ãma wa'rãmi õ di, Zezusi hã. Te te
ãma wa'rãmi õ uptabi di. Ãne wa, ma tô apito Piratu hã ãma
titob'uzu, Zezusihi ãma.

Zezusi, da te dasiwi wæræ da, Piratu te te dama æhâiba
nhomrizé wasu'u

Marcusi 15.6-15; Rucasi 23.13-25; Zuwã 18.38-19.16

15 Pascowa na dasai 'manharæzép sidâpâsi, ma tô apito Piratu hã
misi si te te 're da'azani, dazazém hawi, da te tiwi 're æwaptårå za'ra
mono zéb zarina.

16 Aibâ hã dazazéb 're, te dame 're sa, Barabasi na æsisi hã,
æhâimana wasété na dama æwaihu'u pe hã. 17-18 Zezusi hã æwå na si
te te dama 're rowahutu mono 'ru te, ma tô zudezu noræ ma æpire
za'ra noræ hã te te siwi 're 'ruiwapari, õ noræ upana Zezusihi ãma si
're datob'uzu za'ra mono 'ru te. Ãne zarina ma tô siwi hâiba nhomri
za'ra tãma, apito Piratuhu ma. Ãne na da te dasiwi 're æ'ruiwapari
za'ra mono zéb zarina, da te tãma æhâiba nhomri na ma tô apito
Piratu hã ãma da'awaihu'u. Taha wa, te ãne ãma da'azadanha,
da'ahâ na, ætåme dasi'rã'õtõ wa:

— E 'wa hã te tawamhã asima æwå za'ra wa'wa, te tãma ærob'ru da
hã. E Barabasi. E Zezusi, Danho'reptui'wa da, 'Re æhâimana u'âsi
mono te te æpisutu na da te 're æsisi za'ra mono. — Ãne te æhâiba na
zahuré ãma da'azadanha, Piratu hã.

19 Tawamhã Piratu hã te te 're æda'awaihu'u mono zéb da, roti ma,
're æsimasisi mono zéb ãma sãmra ré, ma tô æmro hã timreme hã
tãma tisõ. Ãne ma tãma waihu'u:

— Ma'ãpé ãma rosazâri, aibâ ãma. Ta hã tiha te te 're ab'manharæ
mono õ di. Barana hã ðnhotõ 'rowi te æsawåråzém na hã wa tô ãma
robzépata za'åtå, taha na hã. Ãma ðpå'åzé uptabi di. Taha wa, te za ãma
ærosazâ. — Ãne na ma tô æmro hã tãma sadawa wasu'u ni, Piratuhu ma.

20 Ãne ré, ma tô sasedoti æpire noræ hã duré dama roti'wa noræ hã
da'ahâ noræ ma 're sadawa si'aba'ré za'ra, Barabasihi si Piratuhu wi, da
te waptårå za'ra da, dazazém hawi te te tãma rob'ru da, duré Zezusihi
si te te dama hâiba nhomri da, taha si da te dasiwi wæræ da, æsadawa
para. 21 Tawamhã apito Piratu hã ma tô duré da'mahârâ na sahu, ãne:

— E 'wa hã te tawamhã asima æwå za'ra wa'wa, te aima tãma ærob'ru
za'ra wa'aba da hã, dazazém hawi aima watobro za'ra wa'aba da.

Tawamhã asa te tãma nharæ za'ra ni:
— Barabasihi ma, rob'ru na, taha si dazazém hawi watobro da.
22 Tawamhã Piratu te duré ãma da'azadanharæ zahu, ãne:
— E maræ, wa za tawamhã aima ãma pisutu za'ra wa'wa, Zezusihi

ãma hã, Danho'reptui'wa da, 'Re æhâimana u'âsi mono te te æpisutu
na da te 're æsisi za'ra mono ãma hã.

Tawamhã aihæni ma tô ãne ãma 'mahârâ za'ra ni:
— Wedepo'o nhonhi'rãmi na da te dasiwi sasõmri, dâ'â da.
23 Tawamhã Piratu te duré asa dama tinha:
— E maræ te te 're ab'manharæ wasété mono bâ. — Ãne te dama

tinha, asa.
Tane nherå, ãne na hã da te wapari õ di. Dahârâ 'rãihâ na te oto

nasi 'mahârâ za'ra ni:
—Wedepo'o nhonhi'rãmi na da te dasiwi sasõmri, dâ'âre da. — Ãne

te dahârâ 'rãihâ na nasi dasiwi 'mahârâ u'âsi ni, Zezusihi hâiba na.
24 Tawamhã Piratu, maræ hã te te oto ãma waihu'u õ di, da te oto

dasiwi ãma ærosazârizéb da hã. Aihæni te oto õhõ da si tahâimana
za'ra ni, Zezusihi da, dazahi uptabi na. Ãne na te te sina waihu'u
wamhã, ma tô piza'a zô da'mazatõ, ãma sisimisõ da, uburé danho'a.
Tawamhã Zezusihi ãma maræ æwasédé hã te te æ'manharæ õ na aihæni
da te æwaihu'u za'ra zéb da hã, ma tô danho'a sisimisõ. Ãne te duré
dama siwasu'u:

— Zezusi hã da te wæræ da, te dama 'rui wamhã, ðwasédé hã te
'manharæ õ di za, wa hã. Mare di. Ate za'ra wa'aba si, ta hã. — Ãne
te Piratu hã dama siwasu'u.

25 Tawamhã asa te tãma nharæ za'ra ni:
— Wå di tô. Wa te wasiwi æwaptåråzéb zarina, da te dasiwi wæræ

wamhã, 'Re æhâimana u'âsi mono te te wahâ za'ra pé tô, wa'ra noræ
zama wanhihudu noræ zama, wawasédé hã wa te ãma 'manharæ
za'ra di pâ. — Ãne ma asa tãma tasiwaihu'u za'ra ni, Piratuhu ma.

26 Tawamhã da te tiwi æhâiba waptårå za'ra zéb uwaibaba, ma tô
Piratu hã da'wapéi'wa noræ ma 'ru za'ra oto, Barabasihi ma si te te
tãma rob'ru da, dazazém hawi dama watobro da. Ma tô duré tãma 'ru
za'ra, Zezusi hã powawå hâiwaré na te te siwi 're pré'é mono da, taha
pari te te duré siwi sasõmri da, wedepo'o nhonhi'rãmi na dâ'â da oto.

Zezusihi ãma, da'wapéi'wa noræ hã nasi æwa'å za'ra zé wasu'u
Marcusi 15.16-20; Zuwã 19.2-3

27 Tawamhã Piratuhu ma da'wapéi'wa noræ hã ma tô Zezusi hã
siwi 'mazé æsõrõwa u, 'ri 'rãihâ u. Te te siwi 'mazébré wamhã, tame
da'wapéi'wa noræ hã ma tô aihæni ãma si'rã'õtõ. 28 Tawamhã æ'uza hã
ma tô siwi waze. Tisi'ubuzém na ma æwa'rãmi siwi ãma hâiba ubu,
ti'uza hâpa æhâ pré na, danhib'apito ãma 're æsi'uza za'ra mono zém

ne hã. 29 'Wabzéré panhipti hã ma duré sada 'ma'manharæ za'ra,
æ'wa ahâ hã. Taha pari, ma æ'rã nhisiwi tãma hiri za'ra, te te ãma
siwi sõpre da, danhib'apito hã ãma 're æsisõpre za'ra mono ne hã.
Wedehu ma duré æsib'rata tãma hiri za'ra, æsib'rata nhimire niwæ,
danhib'apito hã tinhiwedehu ré, 're æsimasisi mono ne. Tawamhã
hi'rãtitõ ma tô nasi æsõ're tãma asimro, ãma wa'å za'ra sina te te
nasi sawi za'ra da, ãne:

— Zudezu noræ nhib'apito, rowå na 're aihâimana mono. — Ãne
te nasi ãma tiwa'å za'ra, tô sena newa.

30 Tizadaipro na te duré nasi siwi uptob za'ra. Wedehu te duré nasi
tiwi mrami za'ra, æ'rãi wi, te te nasi siwi ãma ahâri da. 31 Tawamhã nasi
ãma wa'å za'ra parimhã, zazahâ hâpa æhâpré hã ma tô apâ tiwi wazere
za'ra. Apâ ma duré siwi uza, 're æsi'uza mono zém na. Taha pari, te oto
siwi saprõ, te te siwi sasõmri da oto, wedepo'o nhonhi'rãmi na.

Zezusi hã da te æsasõmrizé wasu'u, wedepo'o nhonhi'rãmi na
Marcusi 15.21-32; Rucasi 23.26-43; Zuwã 19.17-27

32 'Ri nho'õmo nhiti te te oto Zezusi hã siwi wazere wamhã, aibâ
hã ma tô siwi tisã, Sima na æsisi hã. Sireni na æsa'ru nhisi hã. Te te
siwi sãmri wamhã, ma tô tãma 'ru za'ra da'wapéi'wa noræ hã,
wedepo'o nhonhi'rãmi hã tinhisé te te tãma âri da, Zezusi te te sisada
æ'âri hã. 33 Tawamhã ma tô oto siwi ãwisi, Dodota na sa'a nhisi u, da
te 're ædanhimroi mono zéb u. Dodota hã wasimremezém na Da'rãihi
na sa'a nhisi, te wasu'u. 34 Tamomo te te siwi ãwisi wamhã, uwa 'ru
'rãi wa'u æsé hã ma tô aré tãma sõmri za'ra Zezusihi ma, wedewa'u
æsé na æwazari ré hã, te te hâ'råne da. Tane nherå, te te téiwai
wamhã, te te sima wå õ di, te te hâ'råne da, Zezusi hã. 35 Tawamhã
ma tô oto siwi sasõ, wedepo'o nhonhi'rãmi na. Te te siwi sasõmri
pari, ma tô åtå zapotore æ'ui'éré ré hã nasi sima sãmra da'wapéi'wa
noræ hã, Zezusihi uzazéb zô. Taha zarina, ma tô sima ãma aipé.
36 Taha pari, te oto æ'rata asimro, Zezusi hã te te dawi 'madâ'â za'ra
da, hâiwi sa'o ré. 37 Tawamhã Zezusihi 'rã nho'õmoi baba ma tô siwi
sasõ, wedepo'o na rob'ui'éré hã, æwasédé hã da te ãma æhirizéb ui'éré
ré hã. Ãne ãma ærob'ui'éré hã: “Ã hã Zezusi, zudezu noræ nhib'apito.”
38 Zezusihi me ma tô aibâ noræ hã dasiwi sasõmri zahuré ni, æsiré dâ'â
zahuré da. Danhibrob zô dapãræ'wa noræ, aibâ noræ hã. Te ãma
aiwa'aba zahuré æsimire niwæ, duré æsimi'e niwæmhã.

39 Æwa'wai baba, da te nasi æro'rahâri za'ra noræ hã te nasi ãma
tawa'å za'ra ni, Zezusihi ãma. Nasi ãma da'rãsiwanaræ za'ra sina, te
nasi ãma wasété za'ra ni. 40 Ãma dawa'å sina, te duré nasi ãne tãma
nharæ za'ra ni:

— Oro a hã asima roti za, 'ri 'rãihâ hã sãmra da, 'Re æhâimana u'âsi
mono ãma 're ædawata za'ra mono zé hã, duré apâ 'ri da, si'ubdatõ

bâdâ hã ai'ãma si'utõræ õ ré. A hã tô sena 'Re æhâimana u'âsi mono 'ra
wamhã, ma'ãpé asisõ'reptu na. Wedepo'o nhonhi'rãmi hawi we si'ra
na, atâ'â tõ da. — Ãne te nasi ãma dawa'å za'ra sina 'mahârâ za'ra ni.

41 Sasedoti æpire noræ zama te duré nasi ãma tiwa'å za'ra, 'Re
æhâimana u'âsi mono nhimiroti 'rata na rob'ui'éré na dama rowahutu'wa
noræ zama, dama roti'wa noræ zama. Ãne te nasi ta noræ hã ãma tiwa'å
za'ra:

42 — Oro õ hã Izarazéhé nhihudu noræ nhib'apito za. E niha hã bété,
tinhimiromhõsi na te te 're da'anho'reptui mono nherå, 'râwi sisõ'reptu
waihu'u õ di bété oto. Ãhãna wedepo'o nhonhi'rãmi hawi, we te te
si'ra pé, wa te wasina æ'umnhasi za'ra zéb da hã. 43 Õ hã ma tô 'Re
æhâimana u'âsi mono hã te te sina 're umnhasi, æsiré 'râwi 're æmoræ
u'âsi na. Ma tô duré dama 're siwasu'u, 'Re æhâimana u'âsi mono 'ra na.
Ma'ãpé ãhãna 'Re æhâimana u'âsi mono te te sõ'reptu oto, wanho'a.
— Ãne te nasi ãma tiwa'å za'ra, zudezu noræ ma æpire za'ra noræ hã.

44 Tawamhã danhibrob zô dapãræ'wa noræ hã ma tô duré nasi
dasiré ãma tiwa'å zahuré, æsiré dâ'â zahuré da, da te dasiwi æsasõmri
zahuré hã.

Zezusihi dâ'âzé wasu'u
Marcusi 15.33-41; Rucasi 23.44-49; Zuwã 19.28-30

45 Tawamhã ma tô ti'abzuma oto. Abzuma wamhã, ma tô tirobra,
daro mono bâ. Bâdâ siprazéb u, te oto robra si nomro. 46 Tawamhã
bâdâ sipra wi, te Zezusi hã Timama hã sa'åtå sina 'mahâ:

— Eri, Eri, rema sabatani. Ãne wamremezém na hã: “Ðnhib'apito,
Ðnhib'apito, e maræ da, ma tô oto ðrå.”

47 Tawamhã ni'wam noræ hã æ'rata æsimasam noræ hã Zezusihi
hârâ te te wapari za'ra wamhã, ma tô sima rowasu'u za'ra, ãne:

— Õhõta Eriasihi zô te hâ, te te we pawaptob da. — Ãne te sima
ãma romnomri za'ra.

48 Tawamhã ni'wa hã æ'rata æsimasam noræ siré hã si'aba'ré na ma tô
piza 're upsõzém ne hã 'mai'â, uwa 'ru 'rãi wa'u æsé na te te tãma ãma
di'i da, Zezusihi ma, æwa'âbâ syry na. Tawamhã wedewaré 'rãsutu na
ma tô ãma sapu'u, Zezusihi ma, te te wå da, te te upsõmri da. 49 Tane
nherå, æsiré æsimasam noræ hã ma tô ãma sipa'uwati za'ra, ãne:

— A'â pé, wanhimipari za'ra wa'aba a'â, Eriasi we ætåme moræ
õ'umnhasite, te te sõ'reptu da, dâ'â tõ da. — Ãne te a'â siwi ãma
pa'uwati, te te tãma sõmri tõ da, te te æ'upsõmri da hã.

50 Tawamhã Zezusi hã ma tô duré tihârâ 'rãihâ na ãma sahu,
æråme ma. Taha pari ma på'å hai'utõ.

51 Dâ'â wi, zazahâ æhâpa hã 'ri 're wa'wa nhitobzé hã ma uihâ na
hâihaipo'o aiwa, hâimo hawi pi'reba, 'Re æhâimana u'âsi mono
nhorõwa ãma hã. Ti'a hã te duré sãsã'ã. Sãsã'ã wamhã, åtå tõmo

wawå hã ti'a 're æsimi'wara mono zama ma tõmo sipo'o. 52-53 Taha
wa, ma tô duré adâ'â 'ru hã si'ridawa za'ra. Si'ridawa za'ra wamhã,
'Re æhâimana u'âsi mono nhib'a'uwå noræ hã aré 're ædâ'â za'ra mono
hã ma tô apâ ahâiwa'utu ahâ uptabi na, 'Re æhâimana u'âsi mono
hã. Ta noræ hã, Zezusi hã ab're hawi za hâiwa'utu parimhã, te za
ab're hawi wairé. Tawamhã Zeruzarå u te za asisi, 'ri nho'u æwå
uptabi u, dama sihâi'ré za'ra da. Tawamhã da'ahâ uptabi na te za
ãma tanhopré ni, tame.

54 Tawamhã Zezusi te te dawi æ'madâ'â za'ra noræ hã da'wapéi'wa
noræ hã, duré da'wapéi'wa noræ wada'uri'wai me, ti'a æsãsã æwatobro
hã te te 'madâ'â za'ra wamhã, duré uburé ropipa æwairébé mono te
te 'madâ'â za'ra wamhã, ma tô sa'åtå uptabi tipå'åwara za'ra.
Tawamhã ãne te sima nharæ za'ra:

— Nare õ hã, 'Re æhâimana u'âsi mono 'ra. — Ãne ma tô ta noræ hã
ãma titob'uzu za'ra, da'wapéi'wa noræ hã.

55 Tawamhã pi'õ noræ hã ahâ na te 'madâ'â za'ra romhâ na, Zezusi hã
hâiwi sa'o ré. Ta noræ hã ma tô æsiré 're nomro Darireza hawi, Zeruzarå
u, te te siwi 're pawaptob za'ra mono da. 56 Ta noræ me, te Mariza
Madarena hã dame za. Marizaha hâiba amo zama te dame za. Taha 'ra
hã Ti'adu, Zuzé duré. Zebedehe mro zama te duré pi'õ noræ me za.

Zezusi dâ'â pari, da te dasiwi æsåråzé wasu'u
Marcusi 15.42-47; Rucasi 23.50-56; Zuwã 19.38-42

57 Tawamhã ma tô bâdâ hã aipra pese oto. Taha wa, aibâ æsibro
pe hã ma tô mo Piratuhu u, Zuzé na æsisi hã. Ta hã Arimateza na 'ri
nho'õmo nhisi ãma 're æsãmra mono. Ta hã Zezusihi nhimiroti si te
te 're æ'madâ'â pese mono. 58 Tawamhã, Piratuhu u oto moræ
wamhã, ma tô Zezusihi hâiba hã tiwi waptå, ab're 're, te te sårå da.
Tawamhã apito Piratu ma tô dama ti'ru, Zezusihi hâiba hã da te
tãma 'ru da. 59 Tawamhã Zuzé hã Zezusihi hâiba, ma tô ti'â. Taha
pari ma tô ubu, zazahâ æhâirã na. 60 Te te hâiba ubu pari, ma oto
tite ab're sirõmo wa tiså Zuzé hã, sa'a zahâpâ da te aré tãma æ'ab're
sirõmo wa. Taha pari ma tô åtå tõmo zapodo hã te te pizari, ab're te
te ãma æré sitob da. Te te sito pari, te oto mo, õne haré. 61 Zuzé hã
Zezusihi hâiba te te sårå ré, te pi'õ noræ hã ab're nho'õmoi baba
aimasisi zahuré, Mariza Madarena noræ hã duré Mariza æhâiba amoi
me. 'Râwi te te ãma 'madâ'â zahuré da, te æ'rata aimasisi zahuré.

Da'wapéi'wa noræ hã, ab're nhitobzé te te siwi æ'madâ'â
za'ra zé wasu'u

62 Tawamhã oto ãma awå wamhã, sasedoti æpire noræ hã, duré
parisezu noræ hã ma tô Piratuhu nhorõwa u si'rã'õtõ, sabadu na romhuri
zahârizém na. 63 Ætåme si'rã'õtõ wamhã, ãne te tãma nharæ za'ra:

— Apito, õ hã æsadawa nhipe hã zahadu 're moræ ré, dama 're
æsiwasu'u mono zém na wa tô ãma wapo're pu'u za'ra ni, ãhãna hã.
Ãne te dama 're siwasu'u: “Bâdâ si'ubdatõ ð'ãma si'utõræ õ ré, wa za
apâ hâiwa'udu.” Ãne dama 're æsiwasu'u mono zé hã. 64 Taha wa,
ãté æsiré 're ænomro mono noræ hã te za apâ siwi waze æhâiba hã,
pi'uriwi. Tawamhã ãté sadawa nhipese na te za duré dama wasu'u
za'ra, apâ ab're hawi æhâiwa'utu na hã. Zezusi hã 're moræ ré,
sadawa nhipese na te tô dama 're siwasu'u. Tane nherå, æsiré 're
ænomro mono noræ hã ãne na te te dama wasu'u za'ra wamhã, taha
nhipai u te za duré dama sadawa hapese za'ra. Taha wa, te za dama
æ'ru, sa'a zahâpâ ab're nhitobzé hã da te æré dasiwi 'madâ'â pese da,
si'ubdatõ bâdâ, ãma æsi'utõræzéb u hã, æhâiba hã te te siwi wazere
za'ra õ'umnhasite, pi'uriwi. — Ãne ma tô parisezu noræ hã tiwi
rowaptårå za'ra, 'Re æhâimana u'âsi mono ma da'ãma romhuri'wa
noræ nhib'apito noræ me.

65 Tawamhã Piratu te asa tãma nharæ za'ra:
— Tane tô. Da'wapéi'wa noræ hã wa za tô pisutu za'ra, asiré

si'aba'réi wa'aba da, ab're u. Mo oto ætåme ai'aba'réi wa'aba pé,
da'wapéi'wa noræ ma, 'ru za'ra wa'aba da, ab're nhitobzé hã te te
siwi 'madâ'â pese za'ra da, dawi. — Ãne te ætåme tãma rob'ru za'ra,
apito Piratu hã.

66 Tawamhã ab're u te oto ai'aba'ré, da'wapéi'wa noræ siré.
Tawamhã åtå tõmo zapodo hã, ab're nhitobzé hã maræ na ma tô siwi
upto, sitop tete na æré sab da, da te dasiwi sa'ré tõ da. Da'wapéi'wa
noræ ma, ma tô duré roti za'ra, ab're nhitobzéb 'rata simasab da, te te
siwi 'madâ'â u'âsi za'ra da, sõtõ za'ra ãna.

Zezusi æhâiwa'utuzé wasu'u
Marcusi 16.1-8; Rucasi 24.1-12; Zuwã 20.1-10

28 1 Sabadu parimhã rowa'a wi, dumidu na ma tô Mariza
Madarena noræ hã sisaprõni zahuré Marizaha me, sa'a

zahâpâ ab're u, Zezusi da te æsåråzéb u. 2 Tawamhã simiza'rese õ ré,
ma tô ti'a hã æré 're tiwara zahuré, hâiwa hawi Wanhib'apito ma
romhuri'wa hã ætåme wisi zahuré wamhã. Tawamhã hâiwa ãma
romhuri'wa hã ma tô ab're nhitobzé hã sa'ré, åtå tõmo wawå hã. Te
te sa'réi wamhã, ma tô æsisiwi nhamra. 3 Tã si'ubuzi ne æhâiba hã.
Æ'uza hã rã uptabi di. 4 Tawamhã ab're 'madâ'â'wa noræ hã ma tô
tipahi za'ra. Pahi uptabi za'ra wa, ma tô tirårå'å za'ra. Tawamhã
ti'ai u ma tô tãma ana. Dadâ'â wa, darési ãna 're ædanhimi'wara
mono ne, ma tô rési ãna daba'wara. 5 Tawamhã hâiwa ãma
romhuri'wa hã ma tô tãma nharæ zahuré, pi'õ noræ ma, ãne:

— Ðma aipahi wa'aba tõ. Zezusi hã da te dasiwi wæræ wa,
wedepo'o nhonhi'rãmi na da te dasiwi æsasõmri zô robzabui wa'aba

da, te we ane wa'wa. Wa hã wa tô aiwaihu'u 'wa, we sô ærobzabui
wa'aba zém na hã. 6 Tane nherå, ãme hâimana õ di. Te te sina
ærotizéb zarina ma tô hâiwa'udu. We ane wa'aba pé, ænomrozé hã
sabui wa'aba da. 7 Taha parip si, te za sa'åtå ane wa'wa, æsiré 're
ænomro mono noræ ma, wasu'u za'ra wa'aba da. Ãne te za tãma
æwasu'u za'ra wa'wa: “Ma tô hâiwa'udu. Darireza u ma tô asõwa
timoræ za'ra wa'wa. Tamep si te za æsabu za'ra wa'wa.” Ãne na
æmreme na ãma aipo're simrami aba tõ. — Ãne ma tô hâiwa ãma
romhuri'wa hã pi'õ noræ ma waihu'u zahuré.

8 Taha wa, te sa'åtå oto asamro zahuré ab're hawi, pahi te. Pahi
zahuré nherå, tãma rowå zahuré di, pi'õ noræ ma hã. Zezusihi siré
're æwanomro mono noræ ma, te te rowasu'u zahuré da, te asamro
zahuré. 9 Sisamroi ré, ma tô Zezusi hã sõpåtå zahuré, pi'õ noræ hã.
Simiza'rese ãna sisamroi ré, ma sõpåtå zahuré. Tawamhã Zezusi hã
ma tô sawi zahuré, ãne:

— Rowå na 're aihâimana aba mono. — Ãne te sawi zahuré, Zezusi
hã.

Tawamhã pi'õ noræ hã ma tô oto 'râwi ætåme aima'wara zahuré.
Tinhib'rata na te te para zawi zahuré sina, ma tô ãma tiwata
zahuré, tãma pire zahuré wa.

10 Tawamhã Zezusi te tãma nharæ zahuré:
— Aipahi wa'aba tõ. Mo oto ane wa'aba, ðsisãnawã noræ ma,

ðwasu'u wa'aba da, Darireza u ðzarina ãma si'aba'ré da. Tamep si te
za ðzabu za'ra.

Ab're 'madâ'â'wa noræ, Zezusihi zô ab're baba wa, 'ri tåme oto
æsi'aba'rézé wasu'u

11 Tawamhã Mariza Madarena noræ hã zahadu neb zahuré ré, ma
tô ab're 'madâ'â'wa noræ hã ni'wam noræ hã ai'aba'ré, Zeruzarå u.
Zahadu te duré ni'wam noræ hã asimro, ab're 'rata. Tawamhã
Zeruzarå u æsi'aba'ré noræ hã, sasedoti æpire noræ ma, ma tô rowasu'u
za'ra, uburé æromhâimana mono zém na hã. 12 Tawamhã sasedoti
æpire noræ hã ma tô duré si'rã'õtõ, zudezu noræ ma roti'wa noræ me,
te te sima ãma roti za'ra da. Tawamhã ma tô rob'uiprazé hã sa'åtå
na tãma sõmri za'ra, da'wapéi'wa noræ ma, ab're 'madâ'â'wa noræ
ma, dama 're sadawa nhipese za'ra mono da, Zezusihi wasu'u na.
13 Te te tãma sõmri za'ra sina, te ãne nasi tãma nharæ za'ra:

— Ãne te za dama ærowasu'u za'ra wa'wa, Zezusihi hâiba na hã:
“Æsiré 're ænomro mono noræ hã barana ma we sô aihutu. Wanhotõ
ré ma tô siwi waze.” Ãne te za dama ærowasu'u za'ra wa'wa.
14 Tawamhã Zudeza na danhipti'a nho'õmo nhisi ãma danhib'apito
hã ãne hã te te wapari wamhã, wa za tãma aiwasu'u wå za'ra
wa'aba ni, asada sahi za'ra wa'aba tõ da, maræ æ'upa za'ra wa'aba õ

na hã, niha te te aima rob'manharæ za'ra wa'aba tõ da. — Ãne ma tô
tãma roti za'ra, da'wapéi'wa noræ ma.

15 Tawamhã ab're 'madâ'â'wa noræ hã ma tô rob'uiprazé hã
waibu, da'wapéi'wa noræ hã. Te te sima waibui wamhã, 'Re
æhâimana u'âsi mono ma da'ãma romhuri'wa noræ nhib'apito noræ, te
te tãma æroti za'ra zéb zarina, ma tô 'manharæ za'ra, æmreme hã. Ãne
ma tô Zezusihi hâiba na rowasu'u zadawa nhipe hã te te ropé,
zudezu noræ nhipti'ai 'remhã. Ta hawim haré te zahadu rowasu'u
zadawa nhipe hã 're hâimana, Zezusihi hâiba na hã.

Zezusi hã tisiré 're ænomro mono noræ ma, æsihâi'rézé wasu'u
Marcusi 16.14-18; Rucasi 24.36-49; Zuwã 20.19-23; Atusi 1.6-8

16 Tawamhã wa noræ hã Zezusihi siré 're æwanomro mono noræ hã
wa tô ai'aba'ré ni Darireza u, 11 na wahâiba za'ra hã. Åtå 'rãihâ u
wa ai'aba'ré ni, Zezusi te te wama æpisutu za'ra zéb u. 17 Tawamhã
Zezusi hã wa te wasiwi sãmri wamhã, wa tô ãma wawata za'ra ni.
Tane nherå, nima noræ hã wa tô wawã za'ra ni, õ hãi õ newa.
18 Tawamhã Zezusi hã ma tô 'râwi watåme timoræ za'ra oto. Ma tô
wama nharæ za'ra, ãne:

— Ðmama hã ma tô ðma pisutu, æsadawa para dama ðpire na 're
ðhâimana mono da, ti'ai ãma, hâiwa ãma zama. 19 Taha wa, te za
're æropéi wa'aba mo a'uwå mono bâ, dama 're ðzadawa wasu'u za'ra
wa'aba mono da, a'uwå mono bâ da te 're ðzaze za'ra mono da, taha
zarina ðnhimiroti 'madâ'â'wa 're dahâimana za'ra mono da oto. Da
te 're ðzaze za'ra mono sidâpâsi, te za â dawabzuri hã dama 're
æ'manharæ za'ra wa'aba mo, Ðmama nhisi na, duré ðnhisi na, duré
Ðmama på'åzani nhisi na, ta noræ zadawa para. 20 Te za duré dama
're æroti za'ra wa'aba mo, uburé te aima 're æroti za'ra wa'aba mono
zéb zarina, ðnhimiroti si da te 're 'madâ'â u'âsi za'ra mono da. Õne
u'âsi, wa za asiré 're ðmoræ u'âsi za'ra wa'wa, ro æsi'utõræzéb u hã.
Ãne na aipo're si'âri za'ra wa'aba õ di za. — Ãne ma tô Zezusi hã
wama siwaihu'u za'ra sisa'u, æsiré 're æwanomro mono noræ ma.

Marcusi
Zezu Cristuhu wasu'uwå na Marcusi te te ãma ærob'ui'érézé

Æbaihâ wasu'uzé
Ã æbaihâ na rob'ui'éré'wa nhisi hã Zuwã Marcusi na, æsisi hã. Zezusihi

zazei'wa, ta hã. Tane nherå, 12 na æhâiba noræ siré 're moræ õ di, Zezusi te te
sima æpisutu noræ siré hã.

Marcusi hã tinhimi'ui'éré na hã te te rowasu'u za'åtå õ di, Zezusihi
nhimirowasu'u mono zém na hã. Te te 're æda'apawapto mono zém na si ma tô
rowasu'u za'åtå. Ma tô duré wama waihu'u za'ra, Zezusi hã æsimizawi pese na
dama romhuri'wa na hã. Marcusi 10.45 ãma hã ma tô ãne na wama waihu'u
za'ra. Zezusi hã æmreme pire na ma tô duré Marcusi hã wama rowasu'u za'ra, te
te dama 're ærowahutu mono na hã, duré wa'uburé te te dama 're æ'anhamra
mono na zama, duré dawasédé hã te te dama 're æ'apari mono na zama. Ã
æbaihâ na ma tô Zezusi hã dama 're siwasu'u, tidâ'âzéb zarina dawasété hawi,
za te te 're æda'awaibui mono na hã.

Zuwã Batitaha wasu'u
Mateusi 3.1-12; Rucasi 3.1-20; Zuwã 1.19-28

1 1-3 Ãhãna æsãna'rata hawi, wa za aima rowasu'u za'ra wa'wa,
Zezu Cristuhu wasu'uwå na, 'Re æhâimana u'âsi mono 'ra

wasu'u na. Romhâ ré, ma tô ãma rob'ui'éré siro, Iza'iza hã, 'Re
æhâimana u'âsi mono zadawa wasu'u 'rata 'wa hã. Duréihã 'Re
æhâimana u'âsi mono hã, ti'ra ma, te te æwaihu'uzém na ma tô ãma
rob'ui'éré, ãne:

“Wa hã wa za satõ ðzadawa wasu'u'wa hã, aiwana, te te
asô ropese mono da. Ãne te za te te dama 're rob'mahârâ,
mreme 'rãihâ sina, a'ubuni wi:
Ni'wa hã te za te te dama 're rob'mahârâ, a'ubuni wi:
Bâdâdi hã asiwi ropese aba, Wanhib'apito zô.
Æmana 'rãmi bâdâdi hã sô sa'ra wa'aba, awa'awi da.”

Ãne ma tô Iza'iza hã ãma rob'ui'éré, romhâ ré.
4 Tawamhã Iza'iza te te dama ærob'ui'éré zarina, te oto Zuwã

Batita hã â dawabzuri hã te te dama 're ab'manharæ, a'ubuni wi.
Ãne te oto te te dama 're roti:

— Ma'ãpé, aiwasété wi aipizari za'ra wa'aba, 'Re æhâimana u'âsi
mono, maræ 're æ'manharæ wasété za'ra wa'aba mono zé hã te te aima

pari za'ra wa'aba da. Tawamhã â dawabzuri hã wa za te aima 're
'manharæ za'ra wa'wa. — Ãne ma tô te te dama 're roti, Zuwã Batita
hã.

5 Da'ahâ uptabi na te ætåme 're dasito, Zudeza na danhipti'a
nho'õmo nhisi hawi. Zeruzarå na 'ri nho'õmo nhisi hawib zama, te
ætåme 're dasito. Tawamhã dasisõ'a dawasété na, 'Re æhâimana
u'âsi mono ma 're dasiwasu'u za'ra mono wamhã, ma tô â
dawabzuri hã te te dama 're ab'manharæ Zuwã hã, Zodã pa na â
nhisi ãma. 6 Zuwã hã awaru ba'õmore zéré 'manharæ na te 're
si'uza. Duré romhâ 'manharæ hâiwaré na te ãma 're si'usisi. 'Riti na
si, te 're sa. Ropæni na zama te duré 're sa. 7 Ãne te te oto dama 're
rowasu'u:

— Ðza'u si te za ðma æpire uptabi hã wei wi. Ðma pire uptabi wa,
æpara'uza wasisizé, te tãma wasihu waihu'u õ di za. 8 Wa hã wa tô â
uptabi na si te 're aihâiba ubu za'ra wa'wa, â dawabzuri hã te aima
're ab'manharæ aba mono wamhã. Tanei õ di za oto. Ðma æpire hã
wei wisi wapsi, te za oto 'Re æhâimana u'âsi mono på'åzani na te te
're aihâiba ubu za'ra wa'wa, æré 're anomro u'âsi aba mono da. Wå
uptabi di, Æpå'åzani hã. — Ãne ma tô Zuwã Batita hã te te dama 're
wasu'u.

Zezusi hã â dawabzuri te te æ'manharæzé wasu'u
Mateusi 3.13-17; Rucasi 3.21-22

9 Tawamhã ãne te te dama 're wasu'u mono ré, ma tô Zezusi hã
ætåme wi, Nazaré na 'ri wa'õtõ nhisi hawi. Darireza na danhipti'a
nho'õmo nhisi ãma, Nazaré hã. Ætåme wisi wamhã, ma â dawabzuri
hã Zezusihi ma 'manha, Zodã pa na â nhisi ãma. 10 Tawamhã â
hawi watobro wi, ma hâiwa hã aipo'o. Hâiwa hawi, ma we 'Re
æhâimana u'âsi mono på'åzani hã ætåme si'ra, utu'u ne. Ma tô sina
'madâ, Zezusi hã. 11 Tawamhã hâiwa hawi, te we 'Re æhâimana u'âsi
mono hã Zezusihi ma tinha:

— A hã ð'ra. Ðma asawi uptabi di. Aima ðto za'åtå uptabi di. — Ãne
te we tãma tinha, Æmama hã.

Wa'uburé hã Zezusi te te æwada'urizé wasu'u
Mateusi 4.1-11; Rucasi 4.1-13

12 Tawamhã Zezusi hã â dawabzuri te te 'manharæ pari, te oto 'Re
æhâimana u'âsi mono på'åzani hã satõ, a'ubuni u sãmra da. Taha
wa, te oto mo. 13 Tawamhã a'ubuni wi sãmra ré, bâdâ hã ahâ na ma
ãma si'utõræ, 40 na. Tame sãmra ré, Satanasi hã te aré nasi wada'u,
æsimiroti na te te saze da. A'ubuni ãma abaze zahi hã te 're hâimana
za'ra. Tane nherå, 'Re æhâimana u'âsi mono ma romhuri'wa noræ hã
hâiwa hawimhã, te we siwi 'madâ'â pese.

Zezusi hã romhuri na te te æsãna'ratazé wasu'u
Mateusi 4.12-22; Rucasi 4.14-15; 5.1-11

14 Tawamhã Zezusi hã te mo, Darireza na danhipti'a nho'õmo nhisi
u. Zuwã Batita hã dazazéb 're, da te dasiwi sårå pari, te Zezusi hã mo.
Tawamhã rowasu'u wå hã, 'Re æhâimana u'âsi mono te te tãma
æsõmri na, te Zezusi hã te te dama 're rowasu'u oto. 15 Ãne te tinha:

— Ãhãna bâdâ hã ma tô oto æwa waptãrã, 'Re æhâimana u'âsi mono,
da'ãma 're æsib'a'uwå mono zéb da hã. Ma'ãpé aiwasété wi, 're aipizari
za'ra wa'aba mono za, 'Re æhâimana u'âsi mono niwæ, æwasu'uwå hã
're saze za'ra wa'aba mono da. — Ãne ma tô te te dama 're rowasu'u,
Zezusi hã.

16 Tawamhã â zaihâ u ma tô wi, Zezusi hã, Darireza na æsõ'u nhisi
u hã. Wisi wamhã, â zababa 're moræ ré, ma tô tepe mrami na
romhuri'wa noræ hã sõpåtå zahuré. Ta noræ hã Sima Pedru na æsisi
hã æsisãnawãi me, Ãdéréhé me. Tepe zô, te nasi abazipara hã
wabzuri zahuré. 17 Tawamhã ãne te Zezusi hã 'mahârâ zahuré:

— We ane wa'aba, ðsiré 're ane wa'aba da oto, romhuri na aima
ðsisanho wa'aba da, ðma 're æda'awaibui wa'aba mono zém na da hã.
— Ãne ma tô tãma waihu'u zahuré.

18 Tawamhã õne haré ma tãma maråme zahuré, abazipara ma.
Zezusihi siré te oto tineb zahuré.

19 Tawamhã syry na sina pahâ wi, ma duré 'madâ'â zahuré,
Ti'adu noræ hã Zuwãhã me. Ta noræ hã Zebedehe 'ra zahuré.
Abazipara sisinaræ hã te te ãma a'rã'õtõ zahuré apâ, uba're wa.
20 Tawamhã Zezusi te duré sô tihârâ zahuré, æsiré neb zahuré da.
Tawamhã õne haré timama hã ma råme zahuré, tãma æromhuri'wa
noræ zama, uba're 're æsi'ubumro noræ hã, Zezusihi siré 're neb
zahuré da oto.

Zezusi hã aibâ ma, wa'uburé te te æsãmrazé wasu'u
Rucasi 4.31-37

21 Tawamhã Zezusi noræ hã ma tô aihutu, Capana'u na 'ri
nho'õmo nhisi u. Tawamhã sabadu na wa, ma awa'awi ãzé Zezusi
hã, zudezu noræ te rowahutuzéb u, te te dama rowahutu da, tô
romhuri zahârizém na hã. 22 'Re æhâimana u'âsi mono nhimiroti
'rata na rob'ui'éré na dama rowahutu'wa noræ nhimirowasu'u nei õ
di, Zezusi te te dama ærowahutu mono zé hã. Simirowahutu pire na
te dama rowahutu. Simirowasu'u wå wa, ma tô ãma tatob'uzu za'ra
ni. 23 Tawamhã te te dama rowasu'u ré, ma we aibâ hã ãzé,
rowahutuzéb u, wa'uburé ré 're æmoræ hã. Sébré wi, te sa'åtå 'mahâ:

24 — Zezusi, Nazaré nhihudu, e maræ zô te we aimo. E wa'uprosi
da, te we aimo. A hã ðma aiwaihu'u pese di, 'Re æhâimana u'âsi
mono, we te te asatõræ na hã. Aiwå uptabi di, a hã. — Ãne te 'mahâ.

25 Tawamhã Zezusi te asa tãma tinha, wa'uburé ma:
— Tô'ã, we ðma nharæ tõ. Mo oto aibâ hawi aiwatobro.
26 Tawamhã sisa'u te sa'åtå hâiba wasutu, wa'uburé hã. Tawamhã

sadari sina, ma aibâ hawi watobro. 27 Tawamhã ma ãma tatob'uzu
za'ra ni. 'Râwi te ãma dasima rowasu'u za'ra ni, ãne:

— Õ hã, e niha. Wama æsa'rese õ na, te wama rowahutu. Wa'uburé
noræ ma, te te rob'rui wamhã, ma tô wapari za'ra, æmreme hã. — Ãne
te dasima ãma romnhoré za'ra ni.

28 Taha wa, Zezusihi wasu'u hã ma tô waptu na ropé, Darireza na
danhipti'a nho'õmo nhisi 're, daro mono bâ.

Sima Pedruhu maprewa, Zezusi te te æpesezé wasu'u
Mateusi 8.14-15; Rucasi 4.38-39

29 Taha pari, ma tô Zezusi noræ hã rowahutuzém hawi wairé, Sima
Pedru noræ nhorõwa u si'aba'ré da. Tisiséme me, Ãdéréhé me, te siré
're simasisi zahuré, Sima Pedru noræ hã. Ta noræ hã, Ti'adu noræ me,
Zuwã noræ me, ma asisi 'ri para u, Zezusihi siré. 30 Tame te Simahã
maprewa hã hâzé ré nomro, wa'ro na. Tawamhã sisisi wi, te Zezusihi
ma 'mahârâ za'ra, hâzé na ænomro na. 31 Taha wa, te oto ætåme mo,
ænomrozéb u. Tawamhã ma pa'â, wahutu da. Taha wa, ma awa'awi
tiwahâ. Tawamhã ma tô tãma api za'ra Zezusi noræ ma, saihuri da.

Zezusi hã Darireza ãma te te 're æda'apawapto mono zém
na rowasu'u

Mateusi 8.16-17; Rucasi 4.40-41

32 Tawamhã bâdâ sébrézéb u, ma tô ætåme tasi'ãwisi za'ra ni,
Zezusihi u, dahâzé mono bâ. Wa'uburé ré 're ædanomro mono noræ zama,
ma ætåme ãwisi za'ra ni. 33 Uburé 'ri ahâ 're, 're ædasi'ubumroi mono noræ
hã ma ætåme tasi'rã'õtõ ni, 'ri nho're uwaibaba. 34 Tawamhã dahâzé mono
bâ, ma da'apese, da'ahâ na. Duré timreme na ma wa'uburé noræ hã
dama anhamra, ahâ na. Wa'uburé noræ hã ma tô waihu'u za'ra Zezusi
hã, 'Re æhâimana u'âsi mono 'ra na. Taha wa, Zezusi ma tô wa'uburé
noræ hã sadawa uwati za'ra, te te dama rowasu'u za'ra tõ da.

35 Tawamhã robza'rã ré, ma wahudu Zezusi hã, 'ri nhiti moræ da,
a'ubuni u. Tame te a'â tihâiba, 'Re æhâimana u'âsi mono ma, mreme
da. 36 Tawamhã Sima Pedru noræ hã te Zezusihi zô sõpré ropâ, tisiré
noræ me hã, te te siwi sõpåtå da. 37 Tawamhã te te siwi sõpåtå
wamhã, te tãma rowasu'u za'ra:

— Aihæni te asô tanhopré ni.
38 Tawamhã Zezusi te asa tãma nharæ za'ra:
— Oto wasi'aba'réi wa'aba, 'râwi 'ri wa'õtõ 're, 're ædahâimana

za'ra mono u, tamomo zama te æwasu'uwå na da'apo're pu'u mono
da. Taha da, wa wei mo. — Ãne ma Zezusi hã tãma siwaihu'u za'ra.

39 Tawamhã daro mono bâ te 're mo, Darireza na danhipti'a
nho'õmo nhisi ãma 're ædasi'ubumroi mono noræ ma, æwasu'uwå hã
te te dama 're wasu'u mono da, zudezu noræ te, rowahutuzé mono
bâ. Wa'uburé hã te te duré dama 're anhamra.

Aibâ æ'wa're ré hã, Zezusi te te æpesezé wasu'u
Mateusi 8.1-4; Rucasi 5.12-16

40 Tawamhã aibâ hã ma ætåme wi, æ'wa're ré hã. Hi'rãtitõ ma
aime, Zezusihi papara, te te tãma nharæ da, ãne:

— Ðma aiwaihu'u pese di, asimipese waihu'u pese na hã. Taha wa,
asima ðwå wamhã, te za ðpe. — Ãne te Zezusihi ma si'ru, te te pese da.

41 Tawamhã Zezusi hã ãma på'åzé wa, ma tô tinhib'rada hã
wahutu, te te ãma upi da. Te te upi wamhã, ãne te tãma tinha:

— Tane tô. Wa tô ðsima aiwå, te aipese da. Tâibâ oto aihâzé hã.
— Ãne ma Zezusi hã tãma waihu'u asa.

42 Tawamhã awa'awi ma æ'wa're hã tãma apa. Ma tô tihâiba wå oto.
43-44 Tawamhã Zezusi hã ma tô sina sadawa uwati, te te dama

sina wasu'u tõ da. Ãne te tãma tinha:
— Ðwapari pese, asina. Ni'wai ma, asina ðwasu'u õ di za, te aipesezém

na. Sasedoti u si te za aimo, 'Re æhâimana u'âsi mono ma, da'ãma
romhuri'wai u si, aihâiba wå zô te te aihâiba 'madâ'â da. Taha parip
si, 'Re æhâimana u'âsi mono ma, te za asõpru, Mozésihi nhimiroti
zarina, aipesezém na da te ãma aiwaihu'u za'ra da, sena na. — Ãne
ma tô aibâ hã satõ, Zezusi hã. 45 Tazahã aibâ hã rowasu'u wå na ma
tô ãma ropé. Taha wa, sõ'awi 'ri ahâ u hã datåme 're ne waihu'u
mono õ di, Zezusi hã. Taha wa, a'ubuni wi te a'â 're hâimana,
danhiti. Tame 're hâimana mono ré, te ætåme 're dasihutu, daro
mono bâ, da te 're sabu za'ra mono da.

Zezusi hã aibâ æhi'ré te te æpesezé wasu'u
Mateusi 9.1-8; Rucasi 5.17-26

2 1 Syry na ãma ronomro parip si, ma Zezusi noræ hã apâ aihutu,
Capana'u na danhipti'a nho'õmo nhisi u. Tawamhã awa'awi ma

æwasu'u hã ropé, 'ri para ãma oto æhâimana na hã, Zezusi hã.
2 Tawamhã da'ahâ na ma ætåme dasito. Da'ahâ na ætåme dasito
mono wamhã, 'ri 're wa'wa ãma hã da'masisi di, 'ridawa ãma zama.
3 Tawamhã Zezusi hã rowasu'u wå na te te dama rowasu'u ré, aibâ
noræ hã ma tô æhi'ré hã ætåme siwi ãwisi, æsimiwaptâ wa. Aibâ noræ
hã maparane si'uiwa na æhâiba za'ra hã. 4 Tazahã da'ahâ wamhã, te
te siwi 'mazébré waihu'u õ di, Zezusihi u hã. Taha wa, sipapara 'ri
nhisi hawi, ma tô siwi 'ri 're pu'u za'ra sada, Zezusihi uwaibaba te te
siwi hiri da. Tawamhã ma tô ãma siwi si'ra, æsa'warizéb ré, æhi'ré
hã. 5 Aibâ noræ hã ma tô Zezusi hã siwi ãma umnhasi, æsiwadi hã za

137 MARCUSI 1, 2

O Novo Testamento na xavante do Brasil, 1a ed., © 2005, Liga Bíblica



te te æpesezém na. Zezusi hã ma tô tiwi waihu'u za'ra, sina
æsimirosa'rata za'ra hã. Taha wa, te æhi'ré ma tinha:

— Ðsiwadi, aiwasédé hã 're æ'ab'manharæ wasété mono zé hã, te
ai'ãma 're ab'madâ'â mono õ di za oto. — Ãne ma tô tãma waihu'u,
æhi'ré ma.

6 Tame aibâ noræ hã te dame asimro, 'Re æhâimana u'âsi mono
nhimiroti 'rata na rob'ui'éré na dama rowahutu'wa noræ hã. 7 Ta
noræ hã te 'râwi sima ãma rosa'rata za'ra, ãne:

— E niha te aibâ ma tinha bété, õ hã, æmoræ'õ ma. 'Re æhâimana
u'âsi mono ma, wå õ di, aibâ ma, te te ænharæzé hã. Dawasédé hã da
te 're æ'manharæ wasété za'ra mono zé hã, ni'wa hã te te dama 're
apari waihu'u mono õ di. 'Re æhâimana u'âsi mono ma si waihu'u
pese di, dawasédé hã te te dama 're æ'apari mono zé hã. — Ãne te
Zezusihi ãma sima rosa'rata za'ra, rowahutu'wa noræ hã.

8 Tawamhã 'râwi te te sima ãma ærosa'rata za'ra zém na, ma tô
sina waihu'u, Zezusi hã. Taha wa, te tãma nharæ za'ra:

— E maræ da, te ãne ð'ãma ærosa'rata za'ra wa'wa. 9 Wa hã dawasédé
hã te dama 're æ'apari waihu'u pese mono na, e niha te za æwaihu'u
za'ra wa'wa, sena na ðwaihu'u za'ra wa'aba da. Æhi'ré ma, wa tô tinha:
“Aiwasédé hã 're æ'ab'manharæ wasété mono zé hã, te ai'ãma 're
ab'madâ'â mono õ di za oto.” Ãne hã ðmreme si wamhã, aima pibu
prã za'ra wa'aba di tô. Ã hã æmoræ'õ hã wahutu da, duré tiza'warizé hã
te te sima âri da, oto moræ da, te tãma nharæ wapsi, te za æwaihu'u
za'ra wa'wa, ðwaihu'u pese na sena na ðwaihu'u pese za'ra wa'aba da
oto. Taha wapsi, aima pibu pese za'ra wa'aba di za oto. 10 Ti'ai ãma
dasiré ðpodo hã ðma waihu'u pese di, dawasédé te dama 're æ'apari
mono da hã, 'Re æhâimana u'âsi mono zadawa para. Ãne na asiwi
ðwaihu'u za'ra wa'aba da, wa za æhi'ré ma tinha, wahutu da.

Tawamhã æhi'ré ma, te tinha oto:
11 — Ma'ãpé, aiwahutu. Asa'warizé âri, asõrõwa u aimoræ da oto.
12 Tawamhã awa'awi ma tô wahudu, aibâ hã. Tiza'warizé, ma tô

ti'â. Rob u, ma tô æré watobro, danho'a. Taha wa, uburé, ma ãma
tatob'uzu za'ra ni. 'Re æhâimana u'âsi mono ãma, te duré ãma tawata
za'ra ni. Ãne ma tô dasima rowasu'u za'ra ni:

— Ãne hã niwa wa te æ'madâ'â za'ra õ. — Ãne ma tô dasima rowasu'u
za'ra ni.

Réwihi wasu'u
Mateusi 9.9-13; Rucasi 5.27-32

13 Tawamhã Darireza ãma æsõ'u zapoto u, te apâ mo Zezusi hã.
Da'ahâ na ma tô ætåme 're danomro. Tawamhã dasihutu sidâpâsi te
nasi dama rowahutu, rowasu'u wå na. 14 Tawamhã moræ ré, ma tô aibâ
tisã, danhib'apito ma, dawi rob'uiprazé ubumroi'wa hã, Réwi na

æsisi hã, Apezuhu 'ra hã. Tinhimiromhurizéb ãma te nhamra, rob'uiprazé
te te dawi 're æ'a'ubumroi mono zéb ãma. Tawamhã Zezusi hã te 'mahâ:

— We aiwahutu, ðsiré 're aimoræ da oto. — Ãne te 'mahâ. Tawamhã
awa'awi ma wahudu Réwi hã, æsiré oto 're moræ da. 15 Tawamhã
syry na ãma ronomro wamhã, Zezusi hã te tisa, Réwihi nhorõwa ãma.
Æsiré 're ænomro mono noræ zama, te æsiré tisaihu. Da'ahâ na duré
æsarina ædasi'aba'ré hã te duré æsiré tasaihuri ni. Ta noræ hã rob'uiprazé
ubumroi'wa, duré parisezu noræ nhimiroti zarina 're æhâimana za'ra
mono õ. 16 Tawamhã ta noræ me sai ma, sãmra ré, ma tô Zezusi hã
'madâ'â za'ra, dama rowahutu'wa noræ hã, parisezu noræ hã. Ta noræ
hã Zezusihi siré 're ænomro mono noræ ma, te nharæ za'ra:

— E niha bâ, te bété rob'uiprazé ubumroi'wa noræ siré tisa, dawasété
na 're ædahâimana za'ra mono noræ siré zama.

17 Tawamhã Zezusi hã ãne te te sina wapari za'ra wamhã, ma tô
tãma nharæ za'ra, ãne:

— Hâzé ãna 're ænomro mono noræ zô, dawede'wa hã 're siwasutu
za'ra mono õ di, te te 're wede za'ra mono da. Æhâzé ré noræ zô si te za
're siwasutu za'ra, te te 're pese za'ra mono da. Tane duré wa hã. Dawå
na 're ædanomro mono noræ zô, ðsitåme 're ðhârâ mono da, we ðmoræ õ
di. Dawasété na 're ædanomro mono noræ zô si, 're ðhârâ mono da, wa
wei mo. — Ãne ma tô dawede'wa na tãma siwasu'u za'ra, Zezusi hã.

Bâtâ na dasai ãna, ædahâimana za'ra zé wasu'u
Mateusi 9.14-17; Rucasi 5.33-39

18 Tawamhã Zuwã Batitaha siré 're ænomro mono noræ hã, duré
parisezu noræ hã, ã bâtâ na te saihuri ãna tihâimana za'ra, 'Re
æhâimana u'âsi mono ma, mreme zusi da. Taha wa, ni'wam noræ hã
te Zezusihi ma, nharæ za'ra:

— Zuwãhã siré 're ænomro mono noræ hã, duré parisezu noræ hã, ã
bâtâ na saihuri ãna te tihâimana za'ra, 'Re æhâimana u'âsi mono ma,
mreme zusi da. E maræ wa, asiré 're ænomro mono noræ hã, saihuri
ãna ã bâtâ na hâimana za'ra õ di bété, tãma mreme zusi da.

19 Tawamhã Zezusi, ma tô asa tãma waihu'u za'ra:
— Aibâ hã æmrozéb u, sô æhârâ za'ra noræ hã sihutu wamhã, e

saihuri ãna, te za tihâimana za'ra. Mare di. Saihuri ãna hâimana
za'ra õ di za. Aibâ æmro da hã æ'rata sãmra za'ra ré, te za tô æsiré tisa
hã tihu, to sina. 20 Niwapsi te za bâdâ hã æwa waptãrã, aibâ æmro da
hã æsiwadi noræ wa'wa hawi, da te tiwi æ'âri za'ra zéb da hã. Tawapsi
te za tô sai ãna 're si'ubumro, robzei'õ na. — Ãne sõ'awib õ nherå,
ma tô aibâ æmrozé wasu'u na, sina ãma simiré'é, Zezusi hã.

21 Tawamhã ãne ma duré tãma waihu'u za'ra:
— Da'uza hâ 'ratare hã, e te za æhâi wå na ãma hâiwa'aba ni, æhâ

nhihâri tém na. Mare di. Ãne wamhã, te za dawi 're hâzahutu za'ra.

Tawamhã æhâ'rada hã te za sina hâta. Te za oto dawi hâihatari
za'åtå. 22 Duré e romhâ 'manharæ 'rata 're, te za uwa 'rãi wa'u æsé hã
da te 're sé, wa'ui ware õ ré. Mare di. Wa'ui ware õ ré, da te 're séme
mono wamhã, oto wa'ui ware wamhã, te za romhâ 'manharæ 'ratare
hã sina wazu. Tawamhã uwa 'rãi wa'u æsé hã te za asa'wa. Romhâ
'manharæ hã te za duré hâihaiwamna. Ætép si'uiwa na si, te za da te
're sé, rob'rãi wa'u té hã. — Ãne sõ'awib õ nherå, ma tô tinhimiroti
tém na tãma rowasu'u za'ra, Zezusi hã.

Romhuri zahârizém na roti wasu'u
Mateusi 12.1-8; Rucasi 6.1-5

23 Tawamhã romhuri zahârizém na, ma tô buru nho wa'wai baba
ro'rahâri za'ra Zezusi noræ hã, sabadu na. Æsiré 're ænomro mono noræ
hã ma tô te te sima 'rãnhinaræ za'ra, te te huri mono da. 24 Tawamhã
parisezu noræ hã te Zezusihi ma nharæ za'ra:

— E niha, romhuri zahârizém na nherå, te te sima 'rãnhinaræ za'ra,
asiré 're ænomro mono noræ hã, wahi'rata noræ hã romhuri zahârizém
na te te dawi 're sawi za'ra mono nherå.

25 Tawamhã Zezusi ma asa tãma waihu'u za'ra:
— E apito Dawihi wasu'u na rob'ui'éré hã 're sõré za'ra wa'aba

mono ã bâ, te te ærob'manharæzém na, æsiré noræ me, mra te te
simroi wamhã. 26 'Re æhâimana u'âsi mono ãma 're ædawata za'ra
mono zéb u, ma tô ãzé, apito Dawi hã. Abi'ata hã 're hâimana mono
ré, ma tô ãzé. 'Re æhâimana u'âsi mono ma da'ãma romhuri'wa æpire
uptabi, Abi'ata hã, sasedoti æpire uptabi hã. Tawamhã sébré wamhã,
ma tô 'mai'rå æ'u'åne hã, Dawi hã, 'Re æhâimana u'âsi mono ma, aré
da te æsa'ra za'ra hã. Duré tisiré noræ ma, ma tô tãma a za'ra. 'Re
æhâimana u'âsi mono, ma tô aré pisutu, da'ãma romhuri'wa noræ si,
æ'u'åne hã te te 're æhuri mono da hã, sasedoti noræ si. Tane nherå,
ma tô 'mai'råne za'ra, Dawi noræ hã. — Ãne ma tô tãma hâimanazéb
'rãzarõtõ za'ra Zezusi hã, parisezu noræ ma.

27-28 Tawamhã ãne ma tô Zezusi hã tãma 'rãsutu za'ra, timreme na:
— Wa hã 'Re æhâimana u'âsi mono te te ðpisudu, dasiré ðpoto da, ti'ai

ãma. Taha wa, dama ðpire di, sabadu na roti hã te dama 're æ'apisutu
mono zéb da hã. — Ãne ma tô tãma waihu'u za'ra, parisezu noræ ma.

Aibâ æsimizu prã hã, romhuri zahârizém na
Zezusi te te æpesezé wasu'u
Mateusi 12.9-14; Rucasi 6.6-11

3 1 Tawamhã zudezu noræ te, rowahutuzéb u, ma duré ãzé Zezusi
hã. Tame te aibâ hã dame nhamra, æsimizu'rã're hã. 2 Tame te

ni'wam noræ hã Zezusi hã siwi 'madâ, zudezu noræ te, romhuri
zahârizém na, aibâ hã te te pese zô. E maræ da. Sabadu na te te pese

wa, te te siwi wå'õ da, romhuri zahârizém na roti, te te æ'madâ'â õ
na. 3 Tawamhã Zezusi hã te aibâ 'mahâ:

— We aimoræ ãwa.
4 Te duré da'ab'mahâ:
— E niha romhuri zahârizém na roti hã. E maræ, wa za wa te dama

're 'manharæ za'ra, romhuri zahârizém na, sabadu na hã. E æwå na,
wa za wa te 're dapawaptob za'ra. E æwasété si, wa za wa te dama 're
'manharæ za'ra. E romhuri zahârizém na, wa za wa te 're danho'reptu
za'ra. E bâtâ na, wa te 're danho'reptu za'ra mono ãna, wa za taré
wa te 're da'madâ'â za'ra. — Ãne te da'a'mahâ.

Tawamhã ni'wa hã asa te te ãma sada'âbâ õ di, Zezusi te te
æsadanharæ za'ra zém na hã. 5 Tawamhã Zezusi te da'ab'madâ. Te te
ãma ærosa'rata noræ ãma hã, toi õ di. Simirosa'rata wasété nhiptete za'ra
wa, ta noræ ãma på'åzé za'ra di. Tawamhã æsimizu'rã're ma, te tinha:

— Ma'ãpé, asimizu wahutu.
Tawamhã ma tô tinhimizu hã wahutu, aibâ hã. Taha wa, ma tô

tinhimizu pese. 6 Te te pese pari, ma awa'awi wairé, parisezu noræ
hã. Tawamhã Erodihi niwæ 're æhâimana za'ra mono noræ me, ma tô
sima ãma roti za'ra, Zezusi te te sima hâiba za'ré za'ra da.

Zezusi hã te te æda'apesezé wasu'u
7-8 Tawamhã Zezusi noræ hã te ai'aba'ré, Darireza na æsõ'u nhisi u.

Da'ahâ uptabi na te æsarina ai'aba'ré ni, Darireza na danhipti'a
nho'õmo nhisi hawimhã, duré Zudeza na danhipti'a nho'õmo nhisi
hawimhã, duré Zeruzarå hawimhã, duré Idumeza hawimhã, duré
Zodã pa zara hawimhã, duré Tiru hawimhã, duré Sido hawimhã.
Zezusihi wasu'u hã ma tô wapari za'ra ni aré, te te 're æda'apawapto
mono zé wasu'u na hã. Taha wa, ma tô ætåme dasito, daro mono bâ.
9-10 Uburé æhâzé ré noræ hã te ætåme 're sisãmra, te te siwi upi da,
tinhib'rata na. Taha wa, tisiré 're ænomro mono noræ ma, te 'ru za'ra,
uba're hã te te 'ma'âri za'ra da dawi, æwap sébré da, da te dasiwi
hâiba wati tõ da. 11 Wa'uburé te te 're æda'awamnaræ mono noræ hã,
Zezusi te te 're 'madâ'â za'ra mono wamhã, hi'rãtitõ te æpapara 're
sina. Te duré siwi 'mahâ, sa'åtå:

— A hã 'Re æhâimana u'âsi mono 'ra.
12 Taha wa, wa'uburé noræ hã 'Re æhâimana u'âsi mono 'ra na te te

dama sisi tõ za'ra da, te sina sadawa uwati za'ra, Zezusi hã.

Aibâ 12 na æhâiba za'ra hã, Zezusi te te æpisutu za'ra zé wasu'u
Mateusi 10.1-4; Rucasi 6.12-16

13 Tawamhã åtå 'rãihâ na, ma tô sai'u Zezusi hã. Tame te te sima
æwåzéb uwaibaba, te sitåme sô tihârâ za'ra, aibâ noræ zô. Sitåme sô
hârâ za'ra wa, ma tô ætåme aihutu 'râwi. 14 Tawamhã 12 na æhâiba

za'ra hã ma tô pisutu za'ra, æsiré a'â 're hâimana za'ra mono da,
nimahã na te te datåme satõræ za'ra da, za te te 're æda'anho'reptui
mono zé wasu'u na, æsõwa te te 're dapo're pu'u za'ra mono da,
æsadawa para. Tizadawa wasu'u'wa na ma tô sisi za'ra oto. 15 Ma tô
duré pisutu za'ra, æwaihu'u pese zarina, wa'uburé noræ te te dama 're
sãmra za'ra mono da. 16-17 Aibâ noræ hã, 12 na æhâiba hã ãne æsisi
za'ra hã: Sima hã Pedru na, ma tô sisi té, Zezusi hã. Æsiré noræ hã
ãne æsisi za'ra hã: Ti'adu, duré Zuwã, Zebedehe 'ra noræ hã. Bu'anezi
na, ma tô sisi téb zahuré, Ti'adu noræ hã Zezusi hã. Bu'anezi na, æsisi
hã, tãirãrã te wasu'u, æsisi té hã. 18-19 Duré æsiré noræ hã ãne æsisi
za'ra hã: Ãdéré, duré Piripi, duré Batoromezu, duré Mateusi, duré
Tome, duré Ti'adu, Apezuhu 'ra hã, duré Tadezu, duré Sima, Zeroti
noræ niwæ aré 're æhâimana mono hã, duré Zudasi Icarizoti, si'uihâ
na Zezusihi hâiba nhomri'wa da hã dama. Ãne æsisi za'ra hã.

Bezebuhu wasu'u
Mateusi 12.22-32; Rucasi 11.14-23; 12.10

20 Tawamhã Zezusi hã 'ri tåme oto moræ wamhã, da'ahâ na ma
duré ætåme dasito. Ætåme dasito mono wa, Zezusi noræ hã saihuri
waihu'u õ di. 21 Tawamhã Zezusihi wasu'u te te wapari za'ra wa,
ma tô sô ai'aba'ré, æsisãnawã noræ hã. Ma tô ni'wam noræ hã æ'rã
siwamnaræ na Zezusihi ãma romnomri za'ra. Taha wab zama, te sô
ai'aba'ré, Zezusihi zô, æsisãnawã noræ hã. 22 'Re æhâimana u'âsi mono
nhimiroti 'rata na rob'ui'éré na dama rowahutu'wa noræ hã, Zeruzarå
hawi datåme æsihutu noræ hã, ãne te taré sima rowasu'u za'ra,
Zezusihi hâiba na:

— Õ hã Bezebuhu zadawa para te 're mo, wa'uburé noræ nhib'apito
zadawa para. Bezebu hã romhõsi na te te 're pawapto, wa'uburé te te
dama 're anhamra mono da. — Ãne te taré 'râwi sima rowasu'u za'ra
Zezusihi hâiba na, zudezu noræ ma, rowahutu'wa noræ hã.

23-26 Tawamhã Zezusi te sima sô tihârâ za'ra, rowahutu'wa noræ
zô, maræ hã te te tãma waihu'u za'ra da, romnhimiré'é na. Tawamhã
ætåme simasa wamhã, ãne te tãma nharæ za'ra:

— E niha te za Satanasi hã tinhib'a'uwå noræ hã te te dama 're sãmra.
Te te dama 're æsãmra mono da hã, mare di. Ãne wa za aima ãma
romnhimiré'é za'ra wa'wa, waihu'u za'ra wa'aba da. Danhib'apito
nhib'a'uwå noræ hã 'râwim nherå, oto sisada 're simasa mono
wamhã, te aré 're si'uprosi. Duré dasisãnawã nherå, dasisada 're
dasimasa mono wamhã, te aré 're dasi'uprosi, 'râwim nherå. Tane
duré Satanasihi nhib'a'uwå noræ hã 'râwi sisada 're simasa mono
wamhã, te aré 're si'uprosi. Tâibâ aré æsib'a'uwå noræ hã. Taha wa,
Satanasi hã tinhib'a'uwå noræ hã te te dama 're æsãmra mono da hã,
mare di.

27 — Ãne wa za duré aima rowasu'u za'ra wa'wa, maræ hã ãma
waihu'u za'ra wa'aba da. Ni'wa hã aibâ æsiptete nhorõwa u, sébré
wamhã, æsibro hã te te tiwi ubumro da, te te tiwi ubumroi waihu'u
õ di za, te te sima pawasisi õ ré hã. Te za a'â sima pawasisi. Taha
parip si, te za æsibro hã tiwi ubumro, 'ri 're æromnhimi'wara mono
hã, aibâ æsiptete wi. — Ãne te tãma rowasu'u za'ra, Zezusi hã.

28 Ma duré tãma waihu'u za'ra:
— Ma'ãpé, ðwapari pese za'ra wa'aba za. Dawasédé hã da te 're

'manharæ za'ra mono nherå, duré 'Re æhâimana u'âsi mono ãma, da te
ãma 're wasété za'ra mono nherå, dawasété na tãma 're dasiwasu'u
za'ra mono wamhã, dawasédé hã tãma waihu'u pese di, te te dama 're
æ'apari mono zéb da hã, te te oto da'ãma 're ab'madâ'â tõ mono da.
29-30 Tane nherå, Æpå'åzani hã wå nherå, æsimiromhuri na da te 're wå'õ
pese za'ra mono wamhã, taha na dawasédé hã te te dama 're apari
mono õ di za. Te za te te da'ãma 're ab'madâ'â u'âsi, 'Re æhâimana u'âsi
mono hã. — Ãne Zezusi ma tô tãma waihu'u za'ra, rowahutu'wa noræ
ma, taré te te sima rowasu'u za'ra wa, wa'uburé zadawa para, 're æmoræ
na. Ãne wå'õ te, ma tô ãne tãma waihu'u za'ra, te te waihu'u za'ra da.

Zezusihi na wasu'u, æsisãnawã noræ wasu'u me
Mateusi 12.46-50; Rucasi 8.19-21

31 Tawamhã Zezusihi no noræ hã ma tô ætåme aihutu, tina me.
Rowi simasab ré, ma da'maipo're pu'u za'ra, Zezusihi zô da'maihârâ
da, ætåme watobro za'ra da. 32 Da'ahâ na te æ'rata asimro ni.
Tawamhã ni'wam noræ hã te tãma rowasu'u za'ra, ãne:

— Ano noræ hã te rowi asô aimasa, ana me. Te asô tihârâ za'ra.
— Ãne te oto tãma rowasu'u za'ra.

33 Tawamhã tãma ærowasu'u'wa noræ ma, ma tô waihu'u za'ra, ãne:
— E 'wa hã ðna. E 'wam noræ hã ðno noræ.
34 Tawamhã siwi æ'uiræ'wa noræ 'madâ'â sina, te ãne tinha:
— Ãhãta ðna. Ãhãta ðno noræ. Ãhãta ðhidiba noræ. 35 Ni'wam noræ

hã 'Re æhâimana u'âsi mono te te sima 're æwå za'ra mono zéb
zarina, te te tãma ãma 're æ'uwaimrami za'ra mono noræ hã, ta noræ
hã ðno, duré ta noræ hã ðhidiba, duré ta noræ hã ðna. — Ãne Zezusi
ma tô tãma waihu'u za'ra, da te waihu'u za'ra da.

Aibâ hã amnho te te æ'anhamra mono zé wasu'u
Mateusi 13.1-23; Rucasi 8.4-15

4 1 Tawamhã Zezusi hã te duré dama rowahutu, Darireza ãma,
æsõ'u zapoto 'rata. Da'ahâ uptabi na ætåme dasito mono wa, ma

uba're wa ãzé, â zada'ré prã na. 2 Tawamhã sa'åtå na ma tô dama
rowaihu'u maræ na, tinhimirowasu'u na romnhimiré'ézém na. Ãne
te dama tinha:

3 — Ma'ãpé ðwapari pese za'ra wa'aba za. Amnho potozé wasu'u
na, wa za aima rowasu'u za'ra wa'wa. Aibâ hã te buru u mo, ti'ai
hâibâdâ wa, amnho hã te te anhamra mono da, poto mono da.
4 Tawamhã, amnho hã te te anhamra mono wamhã, nima noræ hã
bâdâdi zababa ma tô rere'e. Tawamhã sire hã ma te te uprosi
uburé, poto mono õ ré. 5 Åtå nhisiwi ma duré nima noræ hã rere'e.
Ti'ai baihâire wa, ma tô 'wanhipré su'u, amnho hã. 6 Tawamhã
bâdâ hã oto 'rãiwatobro wamhã, rowa'ro wa, ma ti'wanhipré 'ré za'ra,
æsari hã te te rowa'réi mono õ wa. 7 Nima noræ hã ma duré rere'e,
wab'ru wazari. Tawamhã siré ma tô 'wanhipré. Siré 'wanhipré
mono wamhã, ma te te ubu, wab'ru hã. Taha wa, 'rãi mono õ di, ta
noræ hã. 8 Ti'ai wå wa, ma duré nima noræ hã rere'e. Tawamhã oto
'wanhipré 'rãihâ mono wamhã, ma tô ti'rã za'ra. 'Rãi mono wamhã,
nima niwæmhã 'rãi ahâ prã ti, rob're hã. Duré nima niwæmhã 'rãi ahâ
di. Duré nima niwæmhã 'rãi pese uptabi di. — Ãne amnho potozé
wasu'u na, ma tô dama rowasu'u, Zezusi hã.

9 Tawamhã ãne ma tô ãma dama 'rãsutu, timreme na:
— Asimipari pese za'ra wa'aba wamhã, ma'ãpé ðwapari pese za'ra

wa'aba, ðnhimirowasu'u na hã waihu'u za'ra wa'aba da. — Ãne ma
tô ãma dama waihu'u.

10 Tawamhã dazahutu parip si, ni'wam noræ dame æsimasa hã ma
tô ætåme sina rotété za'ra dawa'rãmi, aibâ 12 na æhâiba noræ me.
Tawamhã ãne te siwi 'mahâ:

— E niha amnho potozém na rowasu'u hã.
11-12 Taha wa, Zezusi asa ma tô ãma sada'âbâ za'ra:
— 'Re æhâimana u'âsi mono hã a noræ wa'aba ma si, ma tô aima

waihu'u za'ra wa'wa, dama æwaihu'u'õ hã, da'ãma 're æsib'a'uwå mono
zém na hã, sõ'awi te te dama waihu'u õ nherå. Ðzazei'õ'wa noræ ma,
wa za ðnhimiromnhimiré'é na si te tãma 're rowasu'u za'ra. Tawamhã
ta noræ hã titõmo na te te 're rob'madâ'â za'ra mono nherå, taré te za
te te 're rob'madâ'â za'ra. Duré 're simipari za'ra mono nherå, taré te
za 're simipari za'ra, te te 're waihu'u za'ra mono ãna. Te te 're
waihu'u za'ra mono wamhã, te aré tiwasété wi 're sipizari za'ra, 'Re
æhâimana u'âsi mono niwæ, æwasédé hã te te ãma 're ab'madâ'â tõ
mono da. — Ãne ma tô tãma waihu'u za'ra, Zezusi hã.

13 Tawamhã ma duré tãma waihu'u za'ra:
— A noræ wa'wa hã waihu'u za'ra wa'aba õ wamhã, amnho

potozém na te ærowasu'u hã, e niha te za tawamhã ðnhimirowasu'u
amo hã æwaihu'u za'ra wa'wa. — Ãne ma tô tãma waihu'u za'ra.

14 Tawamhã ma duré tãma waihu'u za'ra:
— Amnho hã aibâ te te æ'anhamra mono hã, 'Re æhâimana u'âsi

mono zadawa wasu'u, te wasu'u. 15 Ni'wam noræ hã 'Re æhâimana u'âsi
mono zadawa wasu'u hã, tipo're na te te 're æwapari za'ra mono hã,

aiwa amnho hã bâdâdi zababa ærere'e mono ne, te za 're hâimana
za'ra. Awa'awi te te wapari za'ra wamhã, Satanasi hã te za ætåme
tiwisi za'ra, 'Re æhâimana u'âsi mono zadawa wasu'u hã te te tiwi
âri za'ra da. 16 Ni'wam noræ hã aiwa amnho hã åtå nhisiwi ærere'e
mono ne, te za 're hâimana za'ra. 'Re æhâimana u'âsi mono zadawa
wasu'u hã te te 're wapari za'ra mono wamhã, te za te te 're saze
za'ra awa'awi, to sina. 17 Tane nherå, te za te te 're sazei hutu za'ra.
Tawamhã ãté robzépada hã duré rowasédé hã te za æsazei'õ'wa noræ
hã te te tãma 're 'manharæ za'ra. Tawamhã 'Re æhâimana u'âsi mono
zadawa wasu'u hã aré te te 're æsaze za'ra mono zé hã, te za te te 're
sazei utõræ za'ra. 18 Ni'wam noræ hã aiwa amnho hã wab'ru wazari
ærere'e mono ne, te 're hâimana za'ra. 'Re æhâimana u'âsi mono
zadawa wasu'u hã te za te te 're wapari za'ra, taré. 19 Ãté maræ na si
te za duré te te 're rosa'rata za'ra. Ãté danhibro pese na si, te za te te
sima 're rosa'rata za'ra, æwå uptabi newa. Ãté maræ hã te za te te
sima 're wå uptabi za'ra. Tawamhã rob're æ'rãi õ ne, tãma 're hâimana
wå za'ra mono õ di za. 20 Ni'wam noræ hã aiwa amnho hã ti'ai wå wa
ærere'e mono ne, te za 're hâimana za'ra. Ta noræ hã 'Re æhâimana u'âsi
mono zadawa wasu'u hã te te 're wapari za'ra mono wamhã, te za te
te sima 're wå za'åtå za'ra. Tawamhã rob're æ'rãi pese uptabi ne, te za
hâimana wå uptabi na 're hâimana za'ra. — Ãne ma tô tinhimirowasu'u
hã tãma 'rãsutu za'ra, Zezusi hã.

Rob'uiwåzé wasu'u
Rucasi 8.16-18

21 Tawamhã te duré tãma rowasu'u za'ra:
— Rob'uiwåzé hã 'ri 're wa'wa u, da te âri wamhã, e piza'a na te za

upsibi ni. E daza'warizéb 'rowi, te za sãræ ni. Mare di. Æsima'warazém
na si te za sõ'awi da te 're sõré, te te dama 're rob'uiwå za'ra mono
da. 22-23 Taha wa, maræ hã a'â dama æwaihu'u'õ hã, niwapsi dama
waihu'u pese di za. Aipo're na ma tô ðnhimiroti hã æwapari za'ra
wa'wa. Taha wa, ma'ãpé ãma 're rosa'rata za'ra wa'aba mono,
waihu'u za'ra wa'aba da.

24-25 — Ni'wam noræ hã 'Re æhâimana u'âsi mono hã
æsimirowaihu'u na te te 're 'ruiwapari u'âsi za'ra mono wamhã, taha
zarina te za 'Re æhâimana u'âsi mono hã sa'åtå na tãma ãma 're
sõprub za'ra, te te aré ãma 're æwaihu'u za'ra mono zém nhipai u, te
te waihu'u pese za'ra da oto. Tane nherå, ni'wam noræ hã
æsimirowaihu'u na te te 're 'ruiwapari za'ra mono õ wamhã, ta noræ
wi te za tinhimirowaihu hã tãma waihu'u pese za'ra õ nherå, te te
tiwi 're awaibu 'Re æhâimana u'âsi mono hã, te te aré ãma 're
æwaihu'u za'ra mono zé hã. — Ãne ma tô tãma waihu'u za'ra, Zezusi
hã.

Amnho potozé wasu'u
26 Tawamhã ma duré tãma waihu'u za'ra:
— 'Re æhâimana u'âsi mono hã da'ãma 're æsib'a'uwå mono zém

na, wa za aima rowasu'u za'ra wa'wa, ãne. Aibâ hã ti'ai wa, te za
amnho hã te te anhamra, poto mono da. 27 Tawamhã aibâ hã rætæ ré
nherå, duré sõtõ ré nherå, si'uihâ na te za ti'wanhipré za'ra, amnho
hã. Te za ti'rãihâ za'ra. E niha te za ti'wanhipré za'ra. E niha te za
ti'rãihâ za'ra. Aibâ hã te te waihu'u õ di. 28 Ti'ai 'rowim nherå, te za
si'uihâ na 're 'wanhipré za'ra, 're 'rã za'ra mono da. Te za a'â
ti'wanhipré za'ra. Taha parip si, te za 're sitoro wairébé. Taha parip
si te za 're 'rã za'ra. 29 'Rãi 'ré wapsi, te za oto 'rãihâ, ro'wa na aibâ
hã, bâdâ hã oto æwa waptã'ã wa, te te æ'rãihârizéb da hã. — Ãne ma
tô tãma rowasu'u za'ra, Zezusi hã.

Motada nhama 'rare wasu'u
Mateusi 13.31-32; Rucasi 13.18-19

30 Tawamhã ma duré tãma waihu'u za'ra:
— 'Re æhâimana u'âsi mono, da'ãma 're æsib'a'uwå mono zé hã, e maræ

na, wa za ãma romnhimiré'é. 31 Motada nhamare na, wa za aima
ãma romnhimiré'é za'ra wa'wa, 'Re æhâimana u'âsi mono, da'ãma 're
æsib'a'uwå mono zé hã. Motada nhamare hã syry uptabire di,
aimawi noræ ma hã. 32 Tazahã da te 're zuri mono wamhã, 're
'wanhipré za'ra mono wamhã, te za ti'rãihâ za'ra. Aimawi rob're hã

te te 're sipai pese za'ra. Papo za'åtå wamhã, æsu 'rowi te za si noræ
hã te te sima 're sasi za'ra. Ãne wa aima ãma romnhimiré'é za'ra
wa'wa. — Ãne te tinha, Zezusi hã.

33 Ãne ma tô Zezusi hã tinhimirowasu'u ahâ na te te ãma 're
romnhimiré'é, maræ hã da te ãma 're æwaihu'u za'ra mono zéb da hã.
34 Tinhimiromnhimiré'é na si, ma tô te te dama 're rowasu'u. Tisiré
're ænomro mono noræ ma si, ma tô hâiba pisutu za'ra, te te tãma 're
awaihu'u pese, sõ'awi.

Zezusi hã rowa'u'u ma, te te ænharæzé wasu'u
Mateusi 8.23-27; Rucasi 8.22-25

35 Tawamhã Zezusi hã barana ma tô satõræ za'ra, tisiré 're ænomro
mono noræ hã:

— Oto zara u, wa te sapræ za'ra wa'aba. — Ãne ma tô satõræ za'ra.
36 Tawamhã te a'â dazatõræ za'ra, apâ dasi'aba'ré da. Taha pari,

Zezusi hã uba're 're æsébrézéb 're, ma asisi æsarina, zara u te te sapræ
za'ra da. Ni'wam noræ hã te duré siré sari za'ra uba're hã, Zezusihi
zarina. 37 Tawamhã rowa'u hã ma tô watobro, sa'åtå na. Tawamhã
âsisasi hã sa'åtå wamhã, ma tô nasi asisi, uba're wa. Â hã te te
æ'masisizéb u hã romhuture di oto. 38 Tane nherå, te Zezusi hã
nhono, uba're na're ãma. Da'rã zaparizém na te 'rã zapa. Taha wa,
ma tô siwi utu. Ãne te oto siwi 'mahâ:

— Rowahutu'wa, wa za ai'utõræ ni. E wa'ãma aipå'åzé za'ra õ di za.
39 Tawamhã ma tô wahudu. Wahutu wamhã, rowa'u'u ma, te

tinha, wa'u'utu da. Duré âsisasisi ma zama, te tinha, ãne:
— Ma'ãpé ai'âtu na.
Tawamhã ma tô sazâ, rowa'u hã. Ma tô duré ti'âtu oto. 40 Tawamhã

Zezusi hã te ãne tãma nharæ za'ra:
— E maræ da, ma aipahi za'ra wa'wa. E niha zahadu asiwi 're

ð'umnhasi za'ra wa'aba mono zé hã aima 're hâimana za'ra wa'aba
mono õ di.

41 Tawamhã te sima rowasu'u za'ra:
— Pra, e niha õ hã æwaihu'u pe. Æsadawa hawi ma rowa'u hã sazâ,

âsisasisi zama. — Ãne te sima rowasu'u za'ra. Õne hã tãma sa'rese
za'ra õ wa, ma tãma tipahi za'ra.

Aibâ hã wa'uburé ré 're æmoræ hã, Zezusi te te æpawaptobzé wasu'u
Mateusi 8.28-34; Rucasi 8.26-39

5 1 Tawamhã Zezusi noræ hã ma tô zara u aihutu, Zeraza na
danhipti'a nho'õmo nhisi u. Darireza ãma æsõ'u zapoto zara

niwæ, Zeraza hã. 2 Tawamhã uba're hawi watobro wamhã, ma tô
aibâ hã wa'uburé ré 're æmoræ hã sina uzusi. 3-4 Aibâ hã adâ'â 'ru
hawi, ma tô ætåme watobro. Adâ'â 'ru ãma, te 're sãmra. Te aré da te

're pawasisi, æsi'uwazi nhorõ rutu na. Te aré duré da te 're hiwasisi.
Tazahã ma tô te te sina 're anhinaræ. Ni'wa hã sada 're siptete
waihu'u mono õ di. 5 Bâtâ sidâpâsi, duré mara sidâpâsi te adâ'â 'ru
ãma 're hâimana, åtå 'rãihâ ãma zama, sadari sina. Åtå na te duré
're sisihâri u'âsi. 6 Romhâ na, ma tô aibâ hã tisã, Zezusi hã. Te te
sãmri wa, te ætåme wara, Zezusihi u. Tawamhã hi'rãtitõ ma tô
æpapara aime. 7 Sa'åtå te 'mahâ, ãne:

— Zezusi, 'Re æhâimana u'âsi mono, danhipai u 're æsãmra mono 'ra,
e maræ ð'ãma 'manharæ da, te we aimo. Ð'azâri õ di za. 'Re æhâimana
u'âsi mono nho'a, wa ðsina aipa'uwati.

8 Ãne te Zezusihi ma tinha wa'uburé hã, te te tãma rob'rui wa,
aibâ hâiba hawi watobro da.

9 Tawamhã Zezusi te æsisi zô sadanha:
— E niha asisi hã.
— Ahâ na, ðnhisi hã. E maræ wa. Wa noræ hã wa'ahâ wa. — Ãne te

Zezusihi ma sisisi.
10 Tawamhã Zezusihi wi, te nasi tiwi rowaptå, wa'uburé noræ ma,

te te rob'ru tõ da, darob amoi u, si'aba'ré tõ da. 11 Tawamhã romhutu
na te uhâbâ hã tisa te te 're huri, ahâ na, sa'a ãma. 12 Tawamhã
wa'uburé noræ hã te Zezusihi wi sina rowaptårå za'ra, uhâbâi u:

— Ma'ãpé uhâbâi u wazatõræ za'ra na, æhâiba 're, 're wasi'ubumroi
mono da oto.

13 Tawamhã ma tô tãma rob'ru za'ra, aibâ hâiba hawi wairébé
da, uhâbâ hâiba 're, sisisi da. Tawamhã uhâbâ hâiba 're sisisi wi,
uhâbâ te sisa're, wara sina, æ'rã sipra u. Âi ba ma rere. Âi ba rere'e
wa, ma uburé ai'utõ, uhâbâ hã. 2 miu na ma tidâ'â za'ra.

14 Si'utõræ wi, te uhâbâ 'madâ'â'wa noræ hã æsiti sisa're wara sina,
'ri ahâ u, te te dama rowasu'u za'ra da, rom na 'ri wa'õtõ ãma zama.
Tawamhã da'ahâ na ma tô ætåme ai'aba'ré ni, da te 'madâ'â za'ra da.
15 Tawamhã Zezusihi u dasihutu wamhã, ma tô aibâ hã 'madâ'â
za'ra ni, wa'uburé noræ ré aré 're æmoræ hã. Uza ré, te oto nhamra,
rowå na. Tawamhã ma tô tãma tapahi za'ra ni, õne hã dama sa'rese õ
wa. 16 Tawamhã ãma æ'madâ'â za'ra 'wa noræ hã, te aibâ wasu'u hã dama
wasu'u za'ra, æsihutu noræ ma. Aibâ hã Zezusi te te æpawaptobzém na,
duré uhâbâi ma, te te ærob'manharæzém na zama, te dama rowasu'u
za'ra. 17 Tawamhã, te siwi satõ, danhipti'ai hawi watobro da, Zezusi hã.

18 Taha wa, Zezusi ma oto ãzé uba're wa, danhiti moræ da. Uba're
wa, sébré wi, te aibâ hã ãne sina 'mahâ, wa'uburé ré aré 're æmoræ hã:

— Ma'ãpé ðma pisutu, asiré 're ðmoræ da.
19 Tane nherå, Zezusi te te ãma sazei õ di. Taha wa, ma te aibâ

ma waihu'u, ãne:
— Apâ te za aimo, asõrõwa u, 'Re æhâimana u'âsi mono, æwå na te

te aipawaptobzém na asisãnawã noræ ma, asiwasu'u da.

20 Tawamhã te oto mo, aibâ hã. Zezusi, æwå na te te æpawaptobzém
na, ma tô te te dama 're rowasu'u, Decapori na danhipti'a nho'õmo
nhisi 're. Tawamhã æsimirowasu'u na da te 're wapari za'ra mono
wamhã, ma tô ãma 're datob'uzu za'ra.

Zairuhu 'ra wasu'u, pi'õi wasu'u me
Mateusi 9.18-26; Rucasi 8.40-56

21 Tawamhã Zezusi hã ma tô apâ sapræ, zara u. Da'ahâ na, ma
ætåme tasi'rã'õtõ ni, â zaihâ u hã. 22 Tawamhã aibâ hã ma ætåme wi,
Zairu na æsisi hã zudezu noræ te, rowahutuzé 'madâ'â'wa hã. Ætåme
wisi wi, ma tô hi'rãtitõ aime, Zezusihi papara. 23 Ãne te tãma tinha:

— Ð'ra hã hâzé ahâ di, azaruture hã. Te za ðwi dârâ. Taha wa, te
za ãma ðsiré aimo, asib'rada hã ãma nomri da, ðma pese da, dâ'â tõ
da. — Ãne ma tô tãma tinha.

24 Tawamhã Zezusi te æme mo. Da'ahâ na æsiré dasi'aba'réi wamhã,
ma dasiwi hâiba wati ni.

25 Tawamhã moræ ré, ma pi'õ hã ætåme wi, æhâzé te te 're æ'manharæ
mono hã. Wahub ahâ na te hâzé ré 're hâimana, 12 na ãma
æwahubzé hã. 26 Dawede'wa noræ hã ma tô ahâ na te te 're wede za'ra.
Dawede'wa nhib'rata 're hâimana mono ré, ma tô te te 're robzépata
za'åtå, pi'õ hã. Uburé tinhibro hã ma tiwede'wa noræ ma uprosi,
tiwede wa'âbâzém na. Taha wa, 're séptâ'â mono õ wa, ma tô æhâzé
hã te te tiwi 're wasété u'âsi, æhâiba hã. 27-29 Tawamhã Zezusihi
wasu'u te te wapari wamhã, dawa'wa u ma tô ãzé, æbabarãi hawi.
Ãne æsimirosa'rada hã: “Zezusihi uza si te tiwi upi nherå, wa za
ðpese.” Ãne te sima rosa'rata, pi'õ hã. Taha wa, te ætåme mo. Æ'uza si
ma tiwi upi. Tawamhã æ'uza te te tiwi upi wi, awa'awi ma tô séptârâ.
Maræ hã tãma æsipari na, ma tô 'râwi sihâiba waihu'u. 30 Awa'awi ma
tô duré sina waihu'u, Zezusi hã tiwaihu'u pese na te te æda'maipese
na. Taha wa, ma aipi'ra, da'ahâ wa'wa. Ãne te tawamhã da'a'mahâ:

— E 'wa hã ma ð'uza hã ðwi upi.
31 Tawamhã æsiré 're ænomro mono noræ hã te asa tãma nharæ

za'ra:
— Oro aihæni ai'ãma wasi'uiræ mono za, te æwa'azadanha. — Ãne

te asa tãma nharæ za'ra, æsiré 're ænomro mono noræ hã.
32 Tane nherå, Zezusi hã ti'upi'wa zô te te 're rob'madâ'â. 33 Taha

wa, te ætåme mo, pi'õ hã. Ma tô sihâiba waihu'u, æhâzé te te tãma
æpari na. Taha wa, pahi nherå, te ætåme mo, rårå'å sina. Hi'rãtitõ ma
aime Zezusihi papara, tãma siwasu'u da. Ma tô tãma siwasu'u pese,
pi'õ hã. 34 Tawamhã Zezusi ma tô tãma waihu'u:

— Ðhidiba, za te aipesezém na, asina ð'umnhasi wa, ma tô aihâzé
hã aima apa. Rowå na si aimoræ. Ma tô aipe. — Ãne ma tô tãma
waihu'u.

35 Tawamhã pi'õi ma, te te rowasu'u ré, ma tô aihutu, Zairuhu
nhorõwa hawimhã tãma æromhuri'wa noræ hã. Ãne te tãma rowasu'u
za'ra:

— Ai'ra azaruture hã ma tô aiwi dârâ. Simiromhuri nherå,
rowahutu'wai wi, ro'wa'ré õ'umnhasite, te za ãma ærosazâ. — Ãne te
tãma rowasu'u za'ra.

36-37 Tazahã æsimirowasu'u za'ra hã te te 'madâ'â õ di, Zezusi hã.
Taha wa, te Zairuhu ma tinha:

— Ai'ra wasu'u ma, aipahi tõ. Ðwétési ð'umnhasi, te aipawaptob
da. — Ãne ma tãma waihu'u. Ni'wa hã æsiré moræ tõ da, ma tô
pisutu za'ra, Pedru noræ hã Ti'adu, Zuwã noræ me si, æsiré si'aba'réi
da, Zairuhu 'ra u. Ti'adu, duré Zuwã, ta noræ hã tisisãnawã zahuré.
38 Tawamhã Zairuhu nhorõwa u sihutu wamhã, ma tô da'ab'madâ,
Zezusi hã. Azarutu ãma te ta'ry'ry ni, dawawai 'rãihâ sina. Taha wa,
ro'wa'rutu di 'ri paramhã. 39 Tawamhã te dama tinha:

— E maræ wa, te ai'ahâ na aiwa'õ za'ra wa'wa. Azaruture hã dâ'â
õ di. Taré te nhono. — Ãne ma tô tãma waihu'u za'ra.

40 Tawamhã asa te tãma nharæ za'ra:
— Oro taré sõtõ za. På'åzani õ di.
Tawamhã Zezusi hã ma tô dama rob'ru, rob u dawairébé da,

uburé. Si'ubdatõ æsiré 're ænomro mono noræ hã ma tô æsiré asisi, 'ri
're wa'wa u, ænomrozéb u hã. Æna noræ si, ma tô æsiré tizasi zahuré.
41 Tawamhã ma tô pa'â, Zezusi hã. Ãne te tãma tinha:

— Tarita tumi.
Ãne ãma æsapræzé hã: “Azaruture aiwahutu.”
42 Tô awa'awi azaruture hã ma wahudu, 12 na ãma æwahu hã.

Para na te oto 're mo. Tawamhã uburé 'ri para æsimasam noræ hã ma
ãma titob'uzu za'ra. 43 Tawamhã Zezusi te æna noræ ma nharæ
zahuré, rowasu'u na te te dama ãma ropé zahuré tõ da. Mram na si,
te duré wada'uri zahuré, ti'ra ma, te te a zahuré da.

Zezusi hã Nazaré u æmoræzé wasu'u
Mateusi 13.53-58; Rucasi 4.16-30

6 1 Tawamhã Zezusi noræ hã Nazaré u, ma tô apâ ai'aba'ré, Zezusi
hã aré 're æhâimana mono zéb u. 2-4 Tawamhã datåme sihutu

wamhã, zudezu noræ te, romhuri zahârizém na te oto dama
rowahutu, sabadu na, rowahutuzéb ãma. Da'ahâ na da te wapari
za'ra wamhã, ma tô ãma tatob'uzu za'ra ni, æsimirowasu'u na hã.
Ãne te duré ãma tasisadanharæ za'ra ni:

— Pra. E ma hawimhã, ma uburé maræ hã awaihu'u, waihu'u pese
na, te te dama 're ærowasu'u mono da hã. E niha bété õhõ ma si
waihu'u pese di, maræ dama æ'manharæ waihu'u'õ hã te te dama 're
æ'ab'manharæ wå mono zéb da hã. Õ hã wede'é na romhuri'wa,

Marizaha 'ra. Æno noræ hã Ti'adu, duré Zuzé, duré Zuda, duré Sima.
Æhidiba noræ hã te duré wa'rata 're hâimana za'ra. — Ãne te ãma
dasima romnhoré za'ra ni.

Ãne wa, Zezusihi zô datob'uzu za'ra õ di, dama waihu'u pese wa,
ãne na hã. Taha wa, ma ãne dama waihu'u, Zezusi hã:

— 'Re æhâimana u'âsi mono zadawa wasu'u'wa noræ hã daro
mono bâ datåme 're nomro mono wamhã, æsimiroti na wazép sina,
te za sô 're datob'uzu za'ra. Æsipti'ai ãma si sô 're datob'uzu za'ra
mono õ di za, æsipti'ai ãma wa. Æsisãnawã noræ zama, sô 're tob'uzu
za'ra mono õ di za, æsõrõwa ãma æsiré 're ædahâimana za'ra mono
noræ zama. — Ãne sõ'awib õ nherå, ma tô dama siwasu'u, Zezusi hã.

5 Taha wa, Nazaré ãma sô datob'uzu za'ra õ wa, maræ dama
æ'manharæ waihu'u'õ hã ahâ na te te dama 'manharæ õ di, tiwaihu'u
pese na hã. Ni'wam noræ si, ma tô upi za'ra, tinhib'rata na te te pese
za'ra da, da'umro na. 6 Taha wa, 'Re æhâimana u'âsi mono zadawa
wasu'u'wa na da te dasiwi saze za'ra õ wa, te taré da'ãma rosa'rata,
da te dasiwi æsaze za'ra õ zém na hã.

Tawamhã Nazaré 'rata 're ædahâimana za'ra mono noræ ma, te te
're rowahutu oto Zezusi hã, 'ri wa'õtõ mono bâ.

Zezusi hã tisiré 're ænomro mono noræ hã te te datåme æsatõræ
za'ra zé wasu'u

Mateusi 10.5-15; Rucasi 9.1-6

7 Tawamhã tisiré 're ænomro mono noræ zô, te tihârâ za'ra, aibâ
12 na æhâiba noræ zô. Taha pari, ma tô maparane si te te apisutu,
daro mono bâ si'aba'ré da, datåme. Si'aba'réi õ ré, ma tô duré tãma
pisutu za'ra, æsimiromhõsi zarina, wa'uburé hã te te dama 're sãmra
za'ra mono da. 8 Ma duré tãma waihu'u za'ra, maræ hã te te siré
'wasari tõ da, bâdâdi na da hã. Tisiwazusizéb ré si si'aba'ré da, ma
tô tãma waihu'u za'ra. Mra hã duré romramizé hã duré rob'uiprazé
hã te te 'wasari tõ da, ma tô duré tãma waihu'u za'ra. 9 Tipara'uza
ré si si'aba'ré da, ma tô tãma waihu'u za'ra. Duré da'uza æhâpa
æsõ'utu'u hã te te 'wasari tõ da, tihâiba na ré si si'aba'ré da, ma tô
tãma waihu'u za'ra. 10 Ãne ma tô duré tãma waihu'u za'ra:

— Darob u, 're aihutu aba mono wamhã, te te 're æ'aiwaibui wå
wa'aba mono noræ nhorõwa ãma si, te za a'â 're asimroi wa'aba mo,
darob amoi u, duré 're aiwairébé aba mono õ ré. 11 Da te 're
aiwaibui wå za'ra wa'aba mono õ wamhã, duré da te 're aiwapari ze
za'ra wa'aba mono õ wamhã, te za dahawi 're aiwairébé su'u aba
mo. Tawamhã dahawi 're aiwairébé aba mono õ ré, te za asisa'u
aipara zapru hã 're ætata'a za'ra wa'aba mo, ti'ai u 're rere'e mono
da, dapo're õ na 're danomro mono wa, 'râwi 're dasisãmri za'ra
mono da. — Ãne ma tô tãma waihu'u za'ra.

12 Tawamhã æsiré 're ænomro mono noræ hã te oto datåme
ai'aba'ré, te te dama 're sadawa wasu'u za'ra mono da, dawasété wi
're dasipizari za'ra mono da, 'Re æhâimana u'âsi mono niwæ.
13 Wa'uburé hã te te oto dama 're sãmra za'ra. Duré azeitona 'rãi
wa'u wam na, te te 're da'rãi u'ré za'ra mono pari, ma tô da'ahâ na
te te 're dapese za'ra, dahâzé u'âsi 're ædahâimana za'ra mono hã.

Zuwã Batitaha dâ'âzé wasu'u
Mateusi 14.1-12; Rucasi 9.7-9

14 Tawamhã apito Erodi hã ma tô Zezusihi wasu'u hã wapa,
æwasu'uwå hã daro mono bâ waptã'ã mono wa. Ãne te ni'wam noræ
hã Zezusihi wasu'u na taré te te sima 're romnomri za'ra:

— Õ hã, Zuwã Batita apâ æhâiwa'udu. Taha wa, te maræ hã dama
æ'manharæ waihu'u'õ hã te te dama 're ab'manharæ, tiwaihu'u pese
na. — Ãne te te sima ãma 're romnomri za'ra, taré.

15 Ni'wam noræ hã te duré te te sima ãma 're romnomri za'ra, ãne:
— Õ hã Eriasi, duréihã dâ'â nherå, apâ æhâiwa'udu. — Ãne te te

ãma sima 're romnomri za'ra, taré. Ni'wam noræ hã te duré te te
sima ãma 're romnomri za'ra, ãne:

— Õ hã 'Re æhâimana u'âsi mono zadawa wasu'u'wa, duréihã 're
ænomro mono noræ ne hã. — Ãne te Zezusihi wasu'u na taré da te
dasima ãma 're romnomri za'ra.

16 Tawamhã apito Erodi, ma tô Zezusihi wasu'u na hã
danhimirowasu'u hã wapa. Tawamhã ãne te tinha:

— Tô õ hã, Zuwã Batita. Te 'rui wa, da te butu nhizâri nherå, apâ
æhâiwa'udu te 're mo. — Ãne ma tô Erodi hã Zuwã Batita dama
wasu'u, ta hã newa.

17-18 Erodi hã ma tô aré dama ti'ru, Zuwã Batita da te dasiwi
pawasisi da, da te dasiwi sårå da, dazazéb 're, 're sa mono da. Ãne
ma tô Erodi hã Zuwãhã ma, rob'manharæ wasété. E maræ da. Æmro
ma, tãma rowå da, Erodizaha ma. Tinoi wi, ãma æsi'ré na, ma timro,
Piripihi mro na, Erodi hã. Ãma mro wa, Zuwã ma tô Erodihi ma
tinha: “'Re æhâimana u'âsi mono nhimiroti hã ãne: ‘Asisãnawãi mro
hã tiwi ãma 're ai'ré za'ra wa'aba mono õ di za.’ ” — Ãne ma tô
Erodihi ma waihu'u, 'Re æhâimana u'âsi mono nhimiroti hã.

19-20 Taha wa, Erodiza hã te te sina 're mreme 'ruiwapari, Zuwã
hã. Te te wæræ neza. Tane nherå, te te wæræ waihu'u õ di. E maræ wa. Erodi
hã te te tiwi 're 'madâ'â pese, Zuwã Batita hã. Zuwã hã wå uptabi na,
te dama 're hâimana. Ãne na ma tô æhâimanazém na waihu'u, Erodi
hã. Taha wa, sina 're pahi mono wa, ma tô dawi te te 're 'madâ'â
pese, Zuwã hã. Zuwãhã nhimirowasu'u hã te nasi wapa, Erodi hã.
Tawamhã wapari ze na nasi te te wapari wa, zahadu rosa'rada te te
sima ãma waihu'u õ di Erodi hã, Zuwã Batitaha ãma hã.

21 Tawamhã ma tô bâdâ hã pisutu Erodi hã, æwa æwaptã'ãzém na
dasipo're pu'u za'ra wa, æsiré dasa hã da te huri da. Taha wa, ma tô
dama æpire noræ hã æsiré tisa tihu, da'wapéi'wa noræ nhib'apito noræ
hã, duré Darireza na danhipti'a nho'õmo nhisi ãma dama æpire 're
æhâimana za'ra mono hã. Tawamhã aihæni dasiré dasaihuri ré,
Erodizaha ma wå di, Zuwã Batita ædâ'âzéb da hã. 22 Taha wa,
dasaihuri ré, ma Erodizaha 'ra sipi'õ hã ãzé 'ri para u, dama sipese
da. Tawamhã Erodi noræ hã ma tô ãma uze za'ra, tãma sipese za'ra
wå te. Taha wa, te apito hã azarutu ma tinha:

— Maræ ðwi waptårå, asima æwåzéb uwaibaba. Tawamhã wa za
aima tisõ. 23 Tô sena maræ ðwi waptårå wamhã, wa za aima ãma
uwaimra. Ðnhipti'a ðwi waptårå wamhã, aiwa wa za ãma aipo'o
aima, ate da, duré ðte da. — Ãne ma tô tãma waihu'u, azarutu ma.

24 Taha wa, te tina u a'â mo, maræ hã apito wi te te æwaptårå da
na, te te sadawa pibu da, tina hã. Tawamhã æna hã ãne te asa tãma
tinha:

— Ma'ãpé, Zuwã Batitaha 'rã si tiwi waptårå, taha si te te aima
sõmri da. — Ãne ma ti'ra ma waihu'u.

25 Taha wa, si'aba'ré na ma apâ ãzé apito u, azarudu hã. Tawamhã
ãne te apito ma tinha:

— Zuwã Batitaha 'rã si, wa ðsima wå, piza'a 're nho'a wa, ðma hiri
da, ãhãna awa'awi. — Ãne te tiwi waptå.

26 Tawamhã ma tô tiwi tirobzei'õ, apito Erodihi wi. Tane nherå,
uburé sô ædahârâ noræ nho'a, te te azarutu ma ropisutu wa, ma tô tãma
ãma uwaimra, te te tiwi æwaptåråzéb uwaibaba. 27 Tawamhã ma tô
ti'ru, awa'awi æ'rã te te we âri da, da'wapéi'wa hã. Tawamhã awa'awi
te sô mo, dazazéb u. Tame awa'awi ma tô butu nhizâ, Zuwã Batita hã.
28 Taha wa, te awa'awi ti'â, piza'a 'renho'a wa, azarutu ma, te te sõmri
da. Te te tãma sõmri parip si, ma tina ma oto tisõ, Zuwã Batitaha 'rã
hã. 29 Tawamhã Zuwã Batitaha zawi'wa noræ hã æwasu'u te te wapari
za'ra wamhã, ma tô sô ai'aba'ré, æhâiba zô, te te siwi sårå da, ab're 're.

Zezusi hã dasa na te te ædapawaptobzém na rowasu'u
Mateusi 14.13-21; Rucasi 9.10-17; Zuwã 6.1-14

30 Tawamhã Zezusihi zadawa wasu'u'wa noræ hã darob amoi
hawi apâ sihutu wamhã, Zezusihi ma, ma tô siwasu'u za'ra, æwå na te
te ædapawaptob za'ra mono zém na hã. Duré te te dama ærowasu'u
za'ra mono zém na zama ma tô tãma siwasu'u za'ra. 31 Tawamhã
da'ahâ uptabi na ætåme dasisamaræ pese wa, saihuri waihu'u õ di,
Zezusi noræ hã. Taha wa, ma tô ãne satõræ za'ra, Zezusi hã:

— Oto wasi'aba'réi wa'aba a'ubuni u, wawa'utu za'ra da a'â, danhiti.
32 Tawamhã hâiba pisutu te oto ai'aba'ré, uba're u. Uba're wa, ma

tô asisi, zara u te te sapræ za'ra da, danhiti hâimana za'ra da a'â,

zara niwæ. 33 Tane nherå, da'ahâ na ma tô waihu'u za'ra ni, zara u te te
æsapræ za'ra na hã. Taha wa, ma tô æsõ'rãmib za'ra dasisa're, â zada'réi
baba, Zezusi noræ nho'rãmi, daza'rui mono bâ 're ædahâimana za'ra
mono noræ hã. Tawamhã Zezusi noræ wana, ma tô aihutu ni.
34 Tawamhã Zezusi hã uba're hawi watobro wi, ma tô da'ahâ uptabi
na da'ab'madâ. Taha wa, ma tô da'ãma tipå'åzé, pone'årebâ 'madâ'â
ãna 're ænomro mono ne, 're danomro mono wa. Tawamhã tame ma
tô maræ na tinhimirowasu'u ahâ uptabi na dapawapto, Zezusi hã.

35 Tame tiwi hâiwahâ wamhã, Zezusihi siré 're ænomro mono noræ
hã ma ætåme ubumro. Ãne ma Zezusihi ma waihu'u za'ra:

— A'ubuni wi wahâimana za'ra ré, ma wawi tihâiwahâ za'ra. 36 E
dama rob'rui õ di za, dasi'aba'ré da, maræ hã dasazéb da, da te dasima
uipra za'ra da, re na 'ri æsimasa mono u, 'ri wa'õtõ u zama.

37 Tawamhã Zezusi, ma tô asa tãma waihu'u za'ra:
—Mare di. A noræ wa'wa hã te za dama æ'a za'ra wa'wa, dasaihuri da.
Tawamhã asa ma duré tãma waihu'u za'ra, Zezusihi ma:
— E niha wa za dasa hã dama uipra za'ra ni, da'ahâ uptabi nherå.

Rob'uiprazé hã ahâ uptabi na, wama hâimana za'ra 'wa'âhã, 200 na
wa aré dasa hã dama uipra za'ra ni, æ'u'åtå wapu hã.

38 Tawamhã Zezusi te asa sô sadanharæ za'ra:
— E niha te bété æ'u'åtå wapu hã aima tihâimana za'ra wa'wa.

Ma'ãpé sô sabu za'ra wa'aba.
Tawamhã æsiré 're ænomro mono noræ hã te te sabu za'ra pari

wamhã, Zezusihi ma, te wasu'u za'ra:
— 5 na æhâiba hã æ'u'åtå wapu hã, duré maparane pe'a hã. — Ãne

ma apâ Zezusihi ma waihu'u za'ra.
39 Tawamhã Zezusi hã ma tô dama waihu'u, dui wa, dawa'õtõ

mono bâ dasi'ubumroi mono da, uburé. 40 Taha wa, dui wa, te oto
dasi'ubumro, ni'wam noræ si 100 na æhâiba hã, duré ni'wam noræ hã
50 na æhâiba hã. 41 Tawamhã ma tô oto æ'u'åtå wapu hã waibu, 5 na
æhâiba hã. Pe'a zama ma duré timra. Tawamhã hâiwa u te æré
rob'madâ. Timama ãma te tiwata, sõpru wa. Taha pari, ma tô te te
wå'å, æ'u'åtå wapu hã. Te te wå'åi mono pari, ma tô tisiré 're ænomro
mono noræ ma sõmri za'ra, te te dama sõmri za'ra mono da. Pe'a
zama, ma tô te te wå'å zahuré, te te duré dama sõmri za'ra mono
da. 42 Tawamhã æ'u'åtå wapu hã umrore nherå, wå'åi ahâ di. Duré
pe'a hã maparane nherå, wå'åi ahâ di. Taha wa, ma tô aihæni dasa
hã huri ni. Ma tô duré da te 'mahâpãræ. Da'ahâ uptabi nherå,
da'ãma si'utõræ õ di. 43 Tawamhã æsiré 're ænomro mono noræ hã ma
tô apâ si'õtõ 're te te sé, danho'rada hã, æ'u'åtå wapu wå'å hã, pe'a
wå'å zama. 12 na æré hã si'õno hã, danho'rata ré hã. Si'õtõ 'remhã
'masisi di. 44 5 miu na aibâ noræ hã æhâiba hã, æ'u'åtå wapu na
æsaihuri hã.

Zezusi hã â nhisi baba æmoræzé wasu'u
Mateusi 14.22-33; Zuwã 6.15-21

45 Taha pari, ma tô Zezusi hã tãma rob'ru za'ra, tisiré 're ænomro
mono noræ ma, uba're wa sisisi da, æwana te te sapræ za'ra da zara u,
Besada na 'ri wa'õtõ nhisi u, si'aba'ré da, æwana. Tawamhã Zezusi
hã te a'â æsa'u tizab za'ra, te te dama rob'ru da, danhorõwa u, da te
ropéi mono da. 46 Te te dama rob'rui pari, te åtå 'rãihâ u mo,
Timama ma, mreme da. 47 Tawamhã oto tiwi mara za'ra wamhã,
uba're hã â wa'wa u, ma tô æré tihâimana za'ra. Taha ré, Zezusi hã
siwaprosi te a'â tihâiba, åtå 'rãihâ ãma. 48 Tawamhã åtå 'rãihâ
hawi, ma tô 'madâ'â za'ra tisiré 're ænomro mono noræ hã, uba're sari
na si'u'åtå za'ra mono ré, rowa'u'u za'åne apâ te te tiwi wabzuri
za'ra mono wa, uba're hã æsõ'õmoi baba te te rowapõræ za'ra wa.
Taha ré, ma tô Zezusi hã ætåme timoræ za'ra â nhisi baba, mara hâ
ré. Tawamhã æsõ'rãmi te aré timoræ za'ra, Zezusi hã.

49-50 Â nhisi baba ætåme moræ za'ra wamhã, te ãma rosa'rata za'ra,
adâ'â hâiba warõ newa. Taha wa, tãma pahi za'ra wa, te tãma 're
sadari za'ra. Taha wa, te Zezusi hã awa'awi tãma si'mahârâ za'ra,
ãne:

— Wa hã wa we atåme ðmoræ 'wa. Ðma aipahi za'ra wa'aba õ di za.
51-52 Tawamhã awa'awi uba're wa, ma tô ætåme tizébré za'ra.

Sébré wi, ma rowa'u hã sazâ. Taha wa, rowa'u te te æsazârizém na,
ma ãma titob'uzu za'ra, æsiré 're ænomro mono noræ hã. E maræ wa.
Zezusi hã æ'u'åtå wapu te te dama wå'åi mono wamhã, ahâ di. Tane
nherå, te te siwi ãma waihu'u su'u õ di, æwaihu'u pese uptabi na
hã.

Zezusi hã, Zenezaré ãma te te æda'apesezé wasu'u
Mateusi 14.34-36

53 Tawamhã Zezusi noræ hã ma tô sapræ za'ra, æsõ'u na zara u. Te
te sapræ za'ra wamhã, ma tô aihutu, Zenezaré na danhipti'a
nho'õmo nhisi u. Tame ma tô â zada'ré ãma, uba're na ãma wasisi
za'ra. 54 Tawamhã uba're hawi wairébé wamhã, awa'awi ma tô
dasiwi waihu'u za'ra ni, Zezusi hã. 55 Tawamhã daza'rui mono bâ,
ma tô æhâzé ré noræ hã ætåme 'wasari ni, Zezusihi hâimanazéb u,
æsimiwaptâ ré. 56 Daro mono bâ te Zezusi hã datåme 're mo, 'ri
wa'õtõ u zama 'ri nho'õmo u zama, re na 'ri æsimasa mono u zama.
Darob u datåme 're simasisi mono wi, ma tô æhâzé ré noræ hã da te
tãma 're sa'ra za'ra, 'ri nhi'riti wa, da te dasina 're æ'ubumroi mono
zéb ãma. Tawamhã ma tô tiwi rowaptårå za'ra ni, æ'uza nhisutu si
æhâzé ré noræ hã te te tiwi 're upi za'ra mono da. Tawamhã æ'uza
nhisutu si te te tiwi 're upi za'ra mono nherå, ma tô 're séptâ'â za'ra,
uburé æhâzé ré noræ hã.

Zudezu noræ hi'rata hâimanazém na, parisezu noræ ma,
Zezusi te te æwaihu'uzé wasu'u

Mateusi 15.1-9

7 1 Tawamhã aibâ noræ hã Zeruzarå hawi æsihudu hã ma tô
Zezusihi u si'rã'õtõ, zudezu noræ hã. Ta noræ hã parisezu, duré

'Re æhâimana u'âsi mono nhimiroti 'rata na rob'ui'éré na dama
rowahutu'wa noræ. 2 Ta noræ hã ma tô 'madâ'â za'ra, Zezusihi siré 're
ænomro mono noræ hã, parisezu noræ nhimiroti hã te te 'madâ'â za'ra
ãna, saihuri wa, simisõi pese ãna.

3-4 Zudezu noræ hã tihi'rata noræ nhimiroti zarina si, te 're
hâimana za'ra. Tisiré zudezu noræ nhipai u, te taha si te te 're 'madâ'â
pese za'ra, parisezu noræ hã. Taha wa, 're simisõi pese za'ra mono
parip si, te za 're saihuri. Duré maræ hã dasai wedezém hawi 'ri
tåme te te 're æ'ãwisi za'ra mono hã, te za te te 're upsõi pese za'ra,
ãma 're saihuri mono õ ré. Duré te za hâsizé hã te te 're upsõi pese
za'ra, duré piza'a hã duré piza'a æsi'uwazi 'manharæ hã, tihi'rata noræ
nhimiroti zarina.

5 Taha wa, parisezu noræ hã Zezusihi u si'rã'õtõ wamhã, ma tô
Zezusi hã siwi 'mahâ, rowahutu'wa noræ me:

— E maræ wa, te bété asiré 're ænomro mono noræ hã simisõi ãna
're saihuri, wahi'rata noræ nhimiroti na te te rosa'rata za'ra ãna.

6-7 Taha wa, ma tô Zezusi hã asa ãma sada'âbâ za'ra, ãne:
— Tô senai õ di, 're aihâimana za'ra wa'aba mono zé hã. Duréihã

Iza'iza hã ma tô æ'uwaibaba ai'ãma rob'ui'éré sirõmo za'ra wa'wa,
aihâimanazéb za'ra wa'aba na hã. 'Re æhâimana u'âsi mono mreme
na ma tô ãne na ai'ãma rob'ui'éré sirõmo za'ra wa'wa:

“Õ noræ hã tô sena newa, te timreme na si taré ð'ãma 're wata
za'ra. Tane nherå, te tipå'å 're aimawi zô si te te 're rosa'rata
u'âsi za'ra, ð'upana. Danhimiroti zarina si, te ta noræ hã te
te dama 're rowahutu za'ra, ðnhimiroti zarina newa. Taha
wa, senai õ di, ta noræ hã ð'ãma 're æwata za'ra mono zé hã.”

— Ãne ma tô tãma waihu'u, 'Re æhâimana u'âsi mono hã. Taha
wa, ma tô ãne da'ãma rob'ui'éré, Iza'iza hã. Duréi pese, te te da'ãma
rob'ui'éré nherå, tô sena na te aiwasu'u za'ra wa'wa. 8 A noræ wa'wa
hã, 'Re æhâimana u'âsi mono nhimiroti na 're asapa'a za'ra wa'aba
mono õ di. Ti'ai ãma danhimiroti na si, te 're aihâimana za'ra
wa'aba mo. — Ãne ma tô parisezu noræ ma 're æhâimana za'ra mono
zé hã tãma waihu'u za'ra, Zezusi hã.

9 Ãne ma tô duré tãma waihu'u za'ra:
— A noræ wa'wa hã aihâimana nhipese sina te 're æråme za'ra wa'aba

mo 'Re æhâimana u'âsi mono nhimiroti hã, 'râwi asimirosa'rata na si
're aihâimana za'ra wa'aba mono da. 10 Duréihã Mozési hã ma tô
dama roti, ãne: “Aimama hã te za 're æwazéb za'ra wa'aba mo, ana

zama.” Ãne æsimiroti amo hã duré: “Ni'wam noræ hã timama ãma
nherå, duré tina ãma nherå, te te ãma 're wasété za'ra mono
wamhã, te za da te 're simro.” Ãne æsimiroti hã duréihã. 11-12 Tane
nherå, te ãhãna hã asimiroti za'ra wa'aba zéb zarina si 're dahâimana
za'ra, damama noræ hã da te 're pawaptob za'ra mono ãna, dana
noræ zama. Ãté ni'wai ma, te za æsibro hã 're hâimana, timama hã
duré tina hã te te æpawaptob zahuré zéb da hã. Wå nherå, te za ãté
ãne timama ma waihu'u, tina ma zama: “Maræ na te aipawapto
wa'aba da hã, te ðsima wå nherå hã, tane nherå, wa tô 'Re æhâimana
u'âsi mono ma, ãma ropisutu, te tãma sõmri da, ãma ðwata zéb da
hã.” Ãté ãne te za timama ma waihu'u, tina ma zama. Ãne wamhã,
te za tãma 're æwaihu'u wasété za'ra wa'aba mo, ãne: “Re æhâimana
u'âsi mono ma, ma tô æropisutu pa. Taha wa, te za tãma ãma
æ'uwaimra, aimama noræ, ãma pawaptob zahuré õ nherå, ana me.”
Ãne ma tô dama 're æroti wasété za'ra wa'aba mo. 13 Ãne wa, 'Re
æhâimana u'âsi mono zadawa wasu'u hã aima wapu za'ra wa'aba di,
æsimiroti upana aihi'rata noræ nhimiroti na si, dama 're roti u'âsi
za'ra wa'aba mono wa. Tane duré aimawi na dama 're æroti za'ra
wa'aba mono zé hã, ahâ uptabi di. — Ãne parisezu noræ 're æhâimana
za'ra mono zém na, ma tô Zezusi hã tãma rowaihu'u za'ra.

'Râwi 're ædasiwasété za'ra mono zém na rowasu'u
Mateusi 15.10-20

14 Tawamhã Zezusi te duré sima dazô hâ, te te dama roti da, ãne:
— Ma'ãpé, ðnhimirowasu'u hã wapari pese za'ra wa'aba za, maræ

hã waihu'u za'ra wa'aba da ãma. 15 Uburé maræ na 're dasaihuri
mono wamhã, taha na 're dasiwasété za'ra mono õ di za. Dapå'å
hawim na danhimirosa'rata wasété zarina, da te dasima 're nharæ
wasété za'ra mono wapsi, te za 're dasiwasété za'ra, 'râwi. — Ãne
ma tô dama rowasu'u, da te dasina waihu'u za'ra da.

17 Tawamhã te te dama rowasu'u pari, te oto ai'aba'ré, 'ri tåme,
tisiré 're ænomro mono noræ me. Tawamhã 'ri tåme sihutu wapsi,
te oto siwi sadanha, æsiré 're ænomro mono noræ hã, maræ na te te
dama ærowasu'uzém na hã te te tãma waihu'u za'ra da, 'râwi 're
ædasiwasété za'ra mono zém na hã. 18 Tawamhã ma tô tãma waihu'u
za'ra:

— E niha a noræ wa'aba ma zama, aima waihu'u za'ra wa'aba õ di
bété. Dasa hã da te 're huri mono wamhã, taha na 're dasiwasété
za'ra mono õ di za 'râwi. 19 E maræ wa. Dapå'å na, da te 're ærosa'rata
za'ra mono zéb u, 're sisisi mono õ wa za, dasa hã. Danomo u si, te
za 're sisisi, dasa hã. Taha pari, te za 're wairébé apâ, rob u. — Ãne
ma tô tãma waihu'u za'ra, te te ãma waihu'u za'ra da, dasai mono
bâ æwå na 're ædasaihuri mono zéb da hã.

20-22 Ãne ma duré tãma waihu'u za'ra:
— Dapå'å hawi, da te 're æsani za'ra mono na si, te za 'râwi 're

dasiwasété za'ra. Dapå'å 're, danhimirosa'rata wasété hawim na si,
te dawasédé hã uburé da te 're 'manharæ za'ra, maræ na
danhipsaihuri hã, duré dasipãræ hã, duré dasina danhipsaihuri hã,
duré danhibrom na da'ruiwapari hã, duré dawasété 'manharæ hã,
duré dazadawa nhipe hã, duré maræ na danhiminho'ru hã, duré
danhisi wasédé hã, duré maræ na 'râwi dasina dawada hã, duré
'râwi dawasété na 're ædasisãmri za'ra mono õ zé hã. 23 Dasi'uihâ na
te za 'râwi da te dasima 're rosa'rata wasété za'ra. Taha pari, te za
uburé maræ hã æwasétére hã da te 're 'manharæ za'ra. Ãne wapsi, te
za 'râwi 're dasiwasété za'ra. — Ãne ma tô Zezusi hã tãma waihu'u
za'ra, tisiré 're ænomro mono noræ ma.

Pi'õ zudezu'õ 'ra hã, Zezusi te te wa'uburé hã æhawi æsatõræzé
wasu'u

Mateusi 15.21-28

24 Tawamhã Zezusi noræ hã te oto ai'aba'ré, darob amoi u. Tiru na
'ri nho'õmo nhisi 'rata, daro hã. Tawamhã 'ri para u ma tô asisi.
Tame æsãmrazém na da te dasiwi æwaihu'uzéb da hã, te te sima wå õ
di, Zezusi hã. Tane nherå, a'â da te sa'rese ãna, sãmra waihu'u õ di.
25-26 Tawamhã pi'õ hã ma tô duré æsãmrazém na danhimirowasu'u
hã wapa. Zezusihi wasu'u te te wapari wi, ma awa'awi ætåme mo.
Æ'ra hã ba'õtõre hã, wa'uburé hã te te 're wamnaræ mono wa, te
ætåme mo, te te tãma wasu'u da. Tawamhã ætåme wisi wi, ma tô
Zezusihi papara aime, hi'rãtitõ. Pi'õ hã deredu na æpodo, zudezu'õ,
Siru Penisiza nhihudu. Tane nherå, ma tô Zezusihi wi rowaptå,
wa'uburé ma, te te rob'ru da, æ'ra ma watobro da, æ'ra hã rowå na si,
tãma 're hâimana mono da oto. 27 Tawamhã Zezusi te asa tãma
tinha pi'õi ma, ãne:

— Æmoræ'rata na te za da'ra ma, æsa hã da te tãma 're sõmri za'ra,
tisa hã te te 're 'mahâpãræ za'ra mono da, a'â. Da'ra sa hã æmoræ'rata
na wapsã ma, da te 're sãmra mono wamhã, æ'uwaibaba õ di.

28 Tawamhã, pi'õ hã ma asa ãma sada'â:
— Tô æ'uwaibaba, ma tane hã ðma æwaihu. Tane nherå, te za da'ra

saipru hã, da'ra noræ wi 're rere'e mono wamhã, wapsã hã te te 're
huri, wedezai 'rowi.

29 Tawamhã Zezusi ma duré asa tãma waihu'u:
— Tane tô. Asa ãma ðma uwaimrami wå wa, te za oto apâ aimo,

'ri tåme. Ai'ra ma, ma tô wa'uburé hã watobro.
30 Tawamhã pi'õ hã te apâ mo, tinhorõwa u. Wisi wamhã, rowå

na ma tô ti'ra hã sabu, waptâ nomro ré. Æwana ma tô tãma watobro,
wa'uburé hã. Taha wa, tãma rowå di oto.

Zezusi hã aibâ æpo'reptõ duré æmreme waihu'u'õ,
te te æpesezé wasu'u

31 Tawamhã Zezusi noræ hã Tiru na 'ri nho'õmo nhisi 'rata, hâimana
za'ra pari, ma tô ai'aba'ré. Sido na daza'ru nhisi wa'wai baba, ma tô
ro'rahâri za'ra. Duré Decapori na danhipti'a nho'õmo nhisi wa'wai
baba, ma tô ro'rahâri za'ra, 10 na daza'ru wa'wai baba. Tawamhã
Darireza ãma â zaihâ u, ma tô aihutu, æsõ'ui u. 32 Tawamhã æsõ'u zaihâ
u sihutu wamhã, aibâ æpo'reptõ hã ma tô ætåme dasiwi saprõni ni,
æmreme waihu'u'õ hã. Tawamhã Zezusihi ma, te oto 'ru za'ra, siwi
æsaprõni'wa noræ hã tinhib'rada te te ãma hiri da, te te pese da.
33 Tawamhã Zezusi hã ma tô aibâ hã danhiti sima saprõ. Tawamhã
tinhipto hã ma tô æpo're 're tiza. Taha pari, ma duré tizadaipro na
tinhipto hã sada di'i, te te ãma soto u'ré da. 34 Taha pari, te hâiwa u
rob'madâ. Hâiwa u te te rob'madâ'â sina, aibâ ãma på'åzé wa, tipå'å 're
te ãi'ã. Tawamhã tisimremezém na te tãma tinha:

— Epata. — Ãne ãma æsapræzé hã, wamreme na: “Aipo're 'repu'u.”
35 Tawamhã ma tô po're 'repuru oto, awa'awi. Duré ma tô

tinhoto wairo. Tawamhã mreme wå di oto, aibâ æmreme waihu'u'õ
hã. 36 Tawamhã Zezusi hã te sina dazadawa uwati pese, æwasu'u na
da te dasima ãma ropé tõ da. Tane nherå, æ'madâ'â'wa noræ hã te
nasi dama rowasu'u za'ra, aibâ te te æpesezém na. 37 Tawamhã
æsimirowasu'u, da te wapari za'ra wamhã, ma tô ãma tatob'uzu
za'ra ni. Ãne te Zezusi hã dasima wasu'u za'ra ni:

— Tô sena, te uburé maræ æwå hã te te dama 're ab'manharæ.
Æpo'reptõ hã ma tô pese, æmreme waihu'u'õ hã. — Ãne te ãma tawata
za'ra ni.

Zezusi hã, 4 miu na dahâiba hã te te æsaihurizé wasu'u
Mateusi 15.32-39

8 1 Tawamhã syry na ãma ronomro parip si, ma tô duré apâ
ætåme tasi'rã'õtõ ni, Zezusihi u hã. Tawamhã maræ na dasaihuri

õ wa, dasazé hã oto hâimana õ wa, te Zezusi hã sima sô tihârâ
za'ra, tisiré 're ænomro mono noræ zô.

2 Ãne te tãma siwasu'u za'ra:
— Ãhãna ð'rata dasi'ubumroi ré, ma tô dasa hã dawi ai'utõ, bâdâ

si'ubdatõ da'ãma si'utõræ wa. Taha wa, da'ãma ðpå'åzé di, wa hã.
3 Mram nherå, te dama rob'rui wamhã, te za dasi'marõpãræ za'ra
bâdâdi na, danhib'uware wa, romhâ hawi we ædasihutu noræ hã.

4 Tawamhã asa te tãma nharæ za'ra, ãne:
— E niha wa za dasa hã dama 'mai'uipra za'ra ni, wa te dama

sõmri za'ra mono da. Ãmemhã a'ubuni wi, wa ai'ubumro ni.
5 Tawamhã Zezusi te asa sadanharæ za'ra, ãne:
— E niha te æ'u'åtå wapu hã aima tihâimana za'ra wa'wa.

— 7 na te wama tihâimana za'ra. — Ãne ma tô tãma waihu'u za'ra
asa.

6 Taha wa, ma tô Zezusi hã dama rob'ru, ti'ai wa, dasi'ubumroi
mono da. Taha pari, ma tô duré 7 na æ'u'åtå wapu hã waibu, 'Re
æhâimana u'âsi mono ãma wata da, sõpru wa. Ãma wata pari, ma tô
te te wå'å, æ'u'åtå wapu hã. Tawamhã tisiré 're ænomro mono noræ
ma, ma tô te te sõmri, te te dama sõmri za'ra mono da. 7 Pe'a hã
æsyryre hã te duré tãma ti'maihâiba, æsebre siro hã. Tawamhã 'Re
æhâimana u'âsi mono ãma te duré tiwata, pe'a æsyryre na zama,
sõpru wa. Taha pari, te duré tãma 'ru za'ra, te te dama sõmri za'ra
mono da. 8 Tawamhã aihæni te oto dasa hã huri ni. Dasa hã ma da
te 'mahâpãræ, aihæni. Taha pari, dasa æsi'azazâri hã æsiré 're ænomro
mono noræ hã ma tô apâ te te sé. Si'õno hã 7 na æhâiba wa, ma tô
ãma 'masisi za'ra. 9 Ædasaihuri za'ra noræ hâiba za'ratazé hã, 4 miu
u, ma watobro, ãté.

Taha pari, te oto Zezusi hã dama rob'ru, apâ darob u, da te ropéi
mono da. 10 Tawamhã te te dama rob'rui pari, ma uba're wa asisi,
Zezusi noræ hã, zara u te te sapræ za'ra da, Damanuta na ti'a nhisi u
si'aba'ré da.

Parisezu noræ hã, Zezusihi wi, te te ærowaptårå za'ra zé wasu'u
Mateusi 12.38-42; 16.1-4; Rucasi 11.29-32

11 Tawamhã parisezu noræ hã ma Zezusihi u aihutu,
æsimirowasu'u na te te saze za'ra õ wa, æsadawa wa'rãmi te te nasi
tãma nharæ za'ra da. Tawamhã Zezusihi wi, te oto rowaptårå za'ra,
tiwaihu'u pese na maræ dama æ'manharæ waihu'u'õ hã te te tãma
'manharæ za'ra da. E maræ da. Tô sena 'Re æhâimana u'âsi mono
zadawa para, dama æwaihu'u'õ hã te te 're æ'ab'manharæ mono zô, te
te siwi pibu za'ra da. Taré te te siwi wå'õ da, te ãne tiwi rowaptårå
za'ra. 12 Tawamhã Zezusi hã ãma på'åzé za'ra wa, ma sa'åtå på'åwaze.
Tawamhã te sima tinha, ãne:

— E niha ma tô nimosi dapoto tém noræ hã siwi ðwada'u, maræ dama
æ'manharæ waihu'u'õ hã æsõ'a te tãma 'manharæ za'ra da. Mare di, ãne
hã. Te tãma 'manharæ za'ra õ di za. — Ãne te sima tinha, Zezusi hã.

13 Taha pari, te tiwi timoræ za'ra. Uba're wa, ma oto ãzé, zara u te
te sapræ da apâ.

Parisezu noræ te, duré Erodihi te, æ'u'åtå wapuzé wasu'u
Mateusi 16.5-12

14 Tawamhã zara u, ma tô oto aihutu, Zezusi noræ hã. Æ'u'åtå wapu
hã siré te te 'ma'âri za'ra da nherå, ma tô ãma po're ha'âri za'ra, æsiré 're
ænomro mono noræ hã. Misire te nomro, uba're 'remhã. 15 Tawamhã
Zezusi ma ãne tãma waihu'u za'ra:

— Ma'ãpé, 're asi'madâ'â pese za'ra wa'aba mono, æ'u'åtå wapuzém
nhiti 're anomro aba mono da, parisezu noræ nhimi'manharæzém nhiti,
apito Erodihi me.

16 Tawamhã te sima nharæ za'ra, ãne:
— Æ'u'åtå wapu hã ãté wama hâimana za'ra õ wa, ma ãne wama

waihu'u za'ra.
17 Tawamhã Zezusi ma sina wapari za'ra. Taha wa, te sadanharæ

za'ra, ãne:
— E niha te æ'u'åtå wapu hã aima æhâimana za'ra wa'aba õ na, sô

asimrami za'ra wa'wa. E asiwi ðzadaihu'u za'ra wa'aba õ di bété, æ'u'åtå
wapuzém na te aima æwaihu'u za'ra wa'aba zém na hã. E niha waihu'u
su'u za'ra wa'aba õ di bété. 18-19 E niha atõmo na maræ 're 'madâ'â za'ra
wa'aba mono nherå, aima waihu'u za'ra wa'aba õ di. E niha aipo're na
maræ 're wapari za'ra wa'aba mono nherå, aima waihu'u za'ra wa'aba õ
di. 5 na æ'u'åtå wapu hâiba hã te dama æwå'åi ahâ mono zém na hã,
duré 5 miu na dahâiba nherå, aihæni ædasaihurizém na hã, e ma ãma
aipo're si'âri za'ra wa'wa. E niha si'õtõ hâiba hã æré danho'rada hã
æsi'azazâri hã, apâ æwa æséme aba mono hã. — Ãne te Zezusi hã
sadanharæ za'ra. Tawamhã asa ma Zezusihi ma waihu'u za'ra:

— Si'õno hã 12 na æhâiba hã danho'rata ré hã.
20 Tawamhã Zezusi hã æsadanharæ na, ma duré tãma ãma sahu za'ra:
— Duré, 7 na æ'u'åtå wapu hã hâimana nherå, te dama æwå'åi ahâ

mono zém na hã, duré 4 miu na dahâiba nherå, da te 'mahâpãræ
mono wamhã, e niha si'õtõ hâiba hã danho'rata ré hã. — Ãne te
sadanharæ za'ra.

— Si'õno hã, 7 na æhâiba hã danho'rata ré hã. — Ãne ma asa tãma
waihu'u za'ra.

21 Tawamhã Zezusi te duré tãma nharæ za'ra:
— E niha bété zahadu ðwaihu'u za'ra wa'aba õ di, ðwaihu'u pese

na hã. — Ãne ma tô Zezusi hã tãma nharæ za'ra.

Zezusi hã ætob'a te te æpesezé wasu'u
22 Taha pari, te oto ai'aba'ré Zezusi noræ hã, Besada na 'ri wa'õtõ

nhisi u. Tawamhã datåme sihutu wamhã, aibâ ætob'a hã ma tô ætåme
dasiwi saprõni ni, Zezusihi u. Tinhib'rata na te te upi da, te te to pese
da, te tãma 'ru za'ra, siwi æsaprõni'wa noræ hã. 23 Tawamhã Zezusi hã
ma ætob'a hã pa'â, danhiti te te sima saprõni da. Tawamhã tizadaipro
na ma sada sisiptõmo di'i, te te ãma tob'u'ré da, aibâ hã. Taha pari,
ma duré tinhib'rada hã ãma tihi. Taha parimhã, te sadanha, ãne:

— E zahadu maræ hã 'madâ'â õ di. E ma tô maræ hã æ'madâ.
24 Tawamhã aibâ te te rob'madâ'â wamhã, Zezusihi ma, te asa

tinha, ãne:
— Zahadu te rob'madâ'â pese õ di. Aibâ noræ hã te ai'aba'ré, wede

ne æhâiba za'ra hã. — Ãne ma asa tãma waihu'u, te te rob'madâ'â
pese waihu'u õ wa.

25 Taha wa, tinhib'rada hã ma tô duré ãma tino, ætomhâ ãma,
Zezusi hã. Tawamhã ma tô tito pese oto, aibâ hã. Te rob'madâ'â wå
di oto. 26 Tawamhã Zezusi hã te aibâ ma rob'ru, tinhorõwa u moræ
waré da oto, apâ moræ tõ da, 'ri wa'õtõ u hã.

Zezusi hã Danho'reptui'wa na, Pedru hã asa te te tãma
æwaihu'uzé wasu'u

Mateusi 16.13-20; Rucasi 9.18-31

27 Taha pari, Zezusi noræ hã te oto 're nomro, 'ri wa'õtõ mono bâ.
Apito Piripihi te, Sézareza na 'ri nho'õmo nhisi niwæ, 'ri wa'õno hã.
Tawamhã bâdâdi na si'aba'ré sina, te tãma nharæ za'ra, Zezusi hã:

— E niha ma tô da te dasima 're ðwasu'u za'ra. E 'wa hã, wa hã.
28 Tawamhã asa ma tãma waihu'u za'ra:
— Aiwasu'u hã, ahâ di. A hã, u, Zuwã Batita, apâ aihâiwa'udu. A

hã, u, Eriasi apâ we æ'aimoræ. A hã, u, 'Re æhâimana u'âsi mono zadawa
wasu'u 'rata 'wa hâiba amo, duréi pese atâ'â nherå, apâ aihâiwa'udu.

29 Tawamhã Zezusi te duré sina sadanharæ za'ra:
— A noræ wa'wa hã bété, e niha ma tô asima 're ðwasu'u za'ra

wa'aba mo.
Tawamhã Pedruhu si, ma asa tãma waihu'u na wa'rã:
— A hã Cristu, 'Re æhâimana u'âsi mono te te aipisudu,

Danho'reptui'wa da.
30 Tawamhã Zezusi te sina sadawa uwati za'ra, Danho'reptui'wa

na, te te a'â dama wasu'u za'ra tõ da.

Zezusi hã, za ædâ'âzém na, duré za apâ æhâiwa'utuzém na
æsiwasu'uzém na rowasu'u
Mateusi 16.21-28; Rucasi 9.22-27

31-32 Tawamhã ãne te Zezusi hã tãma siwasu'u za'ra, tisiré 're
ænomro mono noræ ma:

— Ti'ai ãma dasiré ðpodo hã, 'Re æhâimana u'âsi mono te te ðma
æpisutuzéb zarina, wa za robzépata za'åtå. Wama roti'wa noræ hã te
za siwi ðwå'õ za'ra, æhi noræ hã. Sasedoti æpire noræ zama, duré dama
rowahutu'wa noræ zama, te za siwi ðwå'õ za'ra. Tawapsi te za dasiwi
ðwæræ ni. Tawamhã bâdâ maparane ð'ãma si'utõræ õ ré, wa za
hâiwa'udu apâ. — Ãne sõ'awi ma tô Zezusi hã tãma siwasu'u za'ra,
tãma ærob'rãsutuzém na hã te te ãma waihu'u sirõmo za'ra da.
Tawamhã Pedru hã ãne tãma æsiwasu'u za'ra zé hã te te tiwi sawi
da, te sima saprõ Zezusi hã, tisiré noræ nhiti. 33 Tawamhã te te sina
wapari wamhã, tisiré 're ænomro mono noræ u, ma aipi'ra. Tawamhã
Pedruhu ma, te ãne tinha:

— Satanasi, mo oto aimoræ, ðnhiti. 'Re æhâimana u'âsi mono
nhimirosa'rata zarina rosa'rata õ di, a hã. Danhimirosa'rata zarina
si, te ð'ãma ærosa'ra, a hã.

34 Taha pari, Zezusi te duré sima dazô hâ, uburé ætåme dasi'rã'õtõ
mono da. Tisiré 're ænomro mono noræ zô zama, te duré tihârâ za'ra
sima. Tawamhã ãne ma si'ãma dama rowaihu'u:

— Ni'wam noræ hã ðsiré 're nomro u'âsi mono da, te te sima 're ðwå
za'ra mono wamhã, tihâimanazém na te te 're rosa'rata za'ra mono õ
di za. Tiza'ozéb ré, ðzarina 're ænomro mono ne, da te dasiwi uprosi da
nherå, te za ðsiré 're nomro. 35 Ni'wam noræ hã si'uihâ na tihâimanazép
si te te sima 're sawi za'ra mono wamhã, rowå æsi'utõræ'õ hã te te
sina 're uwaimrami za'ra mono õ di za. Ni'wam noræ hã ðzarina 're
nomro mono da, duré ðzadawa wasu'u'wa 're nomro mono wa, 're
sihâiba zawi za'ra mono õ wapsi, te za te te sina 're uwaimrami
za'ra, rowå hã. 36-37 Ãté ni'wa hã te za tinhibro hã te te sima 're
a'ubumroi pese, sibrob ahâ uptabi da. Tawamhã te za oto dârâ.
Ti'ab ré sibrob ahâ nherå, e tãma 're rowå mono di za, rowå
æsi'utõræ'õ hã te te sina 're uwaimrami mono õ wamhã. Mare di.
Tãma 're rowå mono õ di za. Ti'ai ãma simaræ ahâ uptabi nherå, tãma
waihu'u õ di za, maræ na æsiwa'âbâzéb da hã, rowå ãma 're æhâimana
mono zéb da hã. — Ãne Zezusi ma tô dama waihu'u siro, da te
waihu'u za'ra da. 38 Ma tô duré dama rowaihu'u ãne:

— Ãhãna da'ahâ na 'Re æhâimana u'âsi mono nhimiroti hã ma tô
råme za'ra ni. Dawasété na si te oto 're danomro, ã nimosi dapoto té
mono hã. Tawamhã ni'wam noræ hã ðzazei'wa na, duré ðmreme wapari
pese 'wa na, ãté dama 're siwasu'u za'ra mono õ di za, 're siséb za'ra
mono õ'umnhasite. Ãté te za dawi 're si'udâ za'ra, ðzazei'õ'wa ne. Ti'ai
ãma dasiré ðpodo hã nimahã na si, wa za wei mo apâ. Ðmama te hã,
rowa'a za'åtå ré, wa za wei mo, hâiwa ãma tãma æromhuri'wa noræ
siré. Tawamhã apâ we ðmoræ wapsi, ð'udâ'wa noræ hã ðzazei'wa na te
waihu'u za'ra õ di za. — Ãne ma tô dama rowasu'u, Zezusi hã.

9 1 Tawamhã Zezusi hã ma duré dama waihu'u, ãne:
— Tô sena wa aima rowasu'u za'ra wa'wa. Aihæni õ nherå,

ai'matâ'â aba õ ré, te za tiwaihu'u pese na 'Re æhâimana u'âsi mono,
da'ãma 're æsib'a'uwå mono zé hã ãma æ'madâ'â za'ra wa'wa. — Ãne
ma Zezusi hã dama waihu'u siro, da te dasina waihu'u za'ra da.

Zezusihi hâiba æsisapræzé wasu'u
Mateusi 17.1-13; Rucasi 9.28-36

2 Tawamhã bâdâ 6 na ãma si'utõræ pari, ma tô Zezusi hã Pedru
noræ si te te simro, Ti'adu noræ me, Zuwãhã zama. Åtå 'rãihâ u ma tô
ai'aba'ré. Tame ma tô Zezusi hã tihâiba na sapræ, Pedru noræ nho'a.
3 Æ'uza hã ma tô tihâirã uptabi. Rowa'a za'åtå ne, ma ai'ubuzi, rã

uptabi na. Da'uza hã da te 're hâ upsõi pese za'ra mono nherå, hâirã
prã ti, Zezusihi uza ma hã. 4 Tawamhã dahi'rata noræ hã ma tô
'madâ'â za'ra, Eriasi noræ hã Mozésihi me. Zezusihi me, te sima
rowasu'u za'ra. 5-6 Tawamhã Pedru te Zezusihi ma tinha, ãne:

— Rowahutu'wa, ãme wama rowå za'ra di. Si'ubdatõ, wa za aima
'ri za'ra wa'aba ni aihâiba bâ wa'aba, ate da hã, duré Mozésihi te da
hã, duré Eriasihi te da hã. — Ãne ma Pedru hã tãma waihu'u, a'â te
te rosa'rata ãna. Te te 'madâ'â za'ra wa, ma tãma tipahi za'ra, Pedru
noræ hã. 7 Tawamhã hâiwa nhirõtõ'a za'åne hã ma ubu za'ra, Zezusi
noræ hã. Taha wa, hâiwa nhirõtõ'a hawi, ma we tãma nharæ za'ra,
'Re æhâimana u'âsi mono hã, Pedru noræ ma:

— Ã hã ð'ra, te 're æsawi pese mono. Ma'ãpé æsimiroti hã 're wapari
pese za'ra wa'aba mono za.

8 Taha wamhã, taré te titõmo na sô rowaimrami za'ra. Zezusihi si
te ãma siwi 'madâ, siwaprosi æsam na.

9 Tawamhã åtå 'rãihâ hawi, ma oto si'ra za'ra, Zezusi noræ hã.
Si'aba'ré sina, te Zezusi hã tãma nharæ za'ra, ãne:

— Åtå 'rãihâ ãma æ'madâ'â za'ra wa'aba zém na hã, dama rowasu'u
za'ra wa'aba õ di za a'â. Wa hã ti'ai ãma dasiré ðpodo hã ab're hawi
ðhâiwa'utu parip si, te za dama 're ærowasu'u za'ra wa'aba mo.

10 Tawamhã æmreme ma tô wapari za'ra, Pedru noræ hã. Taha wa,
te 'râwi sima rowasu'u za'ra, ãne:

— E niha æsiwasu'uzé hã ab're hawi, za te te æhâiwa'utu na. Wa
noræ hã wama waihu'u za'ra õ di. — Ãne te 'râwi sima rowasu'u
za'ra. 11 Tawamhã te oto siwi sadanha, Zezusi hã:

— E maræ wa, te rowahutu'wa noræ hã te te dama 're rowasu'u
za'ra bété, Cristu, Danho'reptui'wa da, 'Re æhâimana u'âsi mono te
te æpisutu wana, Eriasi za we æmoræ na hã.

12-13 Tawamhã Zezusi ma tô asa tãma waihu'u za'ra:
— Duréihã 'Re æhâimana u'âsi mono zadawa wasu'u'wa hã ma tô

æ'uwaibaba ãma rob'ui'éré æbaihâ na, Eriasi za we apâ æmoræzém na te te
ropese da. Tane nherå, wa za aima waihu'u za'ra wa'wa. Eriasi hã ma tô
wei moræ pa. Da te dasima æwå za'ra zéb zarina, ma tô tãma rob'manharæ
wasété za'ra ni, æwana da te duré ãma ærob'ui'érézéb zarina. 'Re æhâimana
u'âsi mono zadawa wasu'u'wa noræ hã ma tô ð'ãma rob'ui'éré sirõmo
za'ra, ti'ai ãma dasiré ðpoto ãma hã, sa'åtå na za te ærobzépatazém na
hã, duré za da te dasiwi ðwå'õzém na hã. E maræ wa, ma tô ãne ð'ãma
rob'ui'éré sirõmo za'ra. — Ãne te Zezusi hã sina sadanharæ za'ra.

Ai'repudu æpesezé wasu'u
Mateusi 17.14-20; Rucasi 9.37-43

14 Tawamhã Zezusi noræ hã te oto apâ ai'aba'ré, tisiré noræ u. Æwana
za'ra ma tô da'ahâ na tasi'rã'õtõ ni. Tame 'Re æhâimana u'âsi mono

nhimiroti ui'éré na rowahutu'wa noræ hã te nasi æsadawa wa'rãmi tãma
nharæ za'ra, Zezusihi siré 're ænomro mono noræ ma, æsimirowasu'u
na te te saze za'ra õ wa. 15 Zezusi hã da te 'madâ'â za'ra wamhã,
uburé ma tô ãma tatob'uzu za'ra ni. Taha wa, ma tô ætåme dasisa're,
da te sawi za'ra da. 16 Tawamhã Zezusi te dama tinha:

— E maræ na, te asima ærowasu'u za'ra wa'wa.
17 Tawamhã aibâ hã dawa'wa hawi te 'mahâ:
— Rowahutu'wa, ð'ra wa we atåme saprõ, ðma pawaptob da.

Wa'uburé te te 're upi mono wa, mreme õ u'âsi te 're sãmra.
18 Wa'uburé hã te te 're wabzuri, ti'ai u. Tawamhã æsadaipro hã te
tiwi 're pusi. Te duré 're 'wahãihãsi. Te duré 're sitete. Te duré 're
sib'uwa. Wa tô aré waptårå za'ra, asiré 're ænomro mono noræ hã
wa'uburé te te siwi me da, tãma. Tane nherå, tãma waihu'u za'ra õ di,
ð'ra ma, te te siwi æme da hã. — Ãne te aibâ hã rowasu'u, Zezusihi ma.

19 Tawamhã aibâ mreme te te wapari wamhã, ma tô tisiré 're
ænomro mono noræ ma tinha:

— E niha bété ai'rata 're ðnhamra u'âsi aba mono nherå, asina 're
ð'umnhasi za'ra wa'aba mono õ di bété, te 're æ'aipawaptob za'ra
wa'aba mono zéb da hã. E ðpå'åzé u'âsi, wa za ai'rata 're ðmoræ 'wa,
're ð'umnhasi za'ra wa'aba mono õ wa. Ma'ãpé, ai'repudu hã we
ðtåme saprõni aba.

20 Tawamhã ma tô ætåme siwi saprõ, ai'repudu hã. Ætåme te te siwi
ãwisi wi, te wa'uburé hã Zezusi hã 'madâ. Taha wa, te sisa'u ai'repudu
hã wasutu. Sa'åtå te 're sipizari, ti'ai wa. Ma duré sadaiproi waze.

21 Tawamhã Zezusi hã te æmama hã ãma sadanha:
— E niha ma tô ãma tiwahu, ai'ra hã æré 're hâimana mono ré hã.
— Ð'ra hã sapore ré, ma tô 're siwamnaræ. 22 Unhama u te te 're

wabzuri wa'uburé hã, unhama na te te wæræ da. Âi ba zama te te 're
wabzuri, â na te te wæræ da. Tô sena aiwaihu'u pese wamhã,
wapawapto na. Ma'ãpé, wa'ãma aipå'åzé na.

23 Tawamhã ãne te Zezusi hã tãma tinha:
— E niha te ãne ðma ænha, tô sena ðwaihu'u pese wamhã, te

aipawapto wa'aba da hã, ai'ra ãma. Ðwaihu'u pese na, da te 're
ð'umnhasi za'ra mono wamhã, uburé dama waihu'u pese di za, maræ
na da te 're ædapawaptob za'ra mono zéb da hã. — Ãne ma tô Zezusi
hã tãma waihu'u.

24 Tawamhã awa'awi te aibâ hã Zezusihi ma tinha:
— Asimipawaptobzém na, wa tô ai'umnhasi. Ma'ãpé, 're ðpawaptob

u'âsi mono, asimipawaptobzém na te 're asazei pese mono da oto.
Taha da, wa aima ðsiwasu'u.

25 Tawamhã Zezusi hã ætåme ædasi'rã'õtõ noræ hã da'ahâ na te te
da'ab'madâ'â wamhã, ma tô wa'uburé ma rob'ru, ãne:

— Wa'uburé, ai'repudu 're upi u'âsi mono wa, te mreme'õ u'âsi 're

hâimana. Te duré po'reptõ u'âsi 're sãmra. Aiwatobro, ai'reputu hawi.
Niwa apâ asébré tõ, ai'reputu u.

26 Tawamhã wa'uburé, ma tizadari. Sisa'u te duré wasutu,
ai'repudu hã. Tawamhã æhawi ma tô watobro. Ai'repudu hã rési ãna
te oto nomro, dâ'â newa. Taha wa, te dasima rowasu'u za'ra ni,
ai'repudu hã ædâ'â na. 27 Tane nherå, ma tô Zezusi hã ai'repudu hã
pa'â. Ma tô hâiwi wahutu, para na sab da.

28 Taha pari, ma asisi 'ri para u, Zezusi noræ hã. Tame hâiba
pisutu ma tô si'ãma sadanharæ za'ra, æsiré 're ænomro mono noræ hã:

— E niha bâ bété wa noræ hã, wa'uburé ma, wa te rob'ru za'ra
nherå, wa te wasiwi æmei waihu'u õ, tãma.

29 Tawamhã asa ma Zezusi hã ãne tãma waihu'u za'ra:
— 'Re æhâimana u'âsi mono ma, te za a'â 're damreme zusi ãma.

Taha parip si, dama waihu'u pese di za, wa'uburé hã dama 're
æwairébé mono zéb da hã. — Ãne ma tãma waihu'u za'ra.

Zezusi hã za ædâ'âzém na duré za apâ æhâiwa'utuzém na
æsiwasu'uzém na rowasu'u
Mateusi 17.22-23; Rucasi 9.43-45

30-31 Tawamhã Zezusi noræ hã ta hawi te oto ai'aba'ré. Darireza
na danhipti'a nho'õmo nhisi wa'wai baba, ma ro'rahâri za'ra. Zezusi
hã ma tô sima wå, æhâimanazém na a'â da te sa'rese za'ra tõ da,
tisiré 're ænomro mono noræ ma, a'â hâiba pisutu tãma siwasu'u za'ra
da. Tawamhã ma tô tãma siwasu'u za'ra, ãne:

— Wa hã dasiré ðpodo hã te za dasima ðhâiba nhomri ni. Te za
duré dasiwi ðwæræ ni. Da te dasiwi ðwæræ wamhã, bâdâ maparane ð'ãma
si'utõræ õ ré, wa za apâ hâiwa'udu ab're hawi, ðdâ'â uptabi nherå.
— Ãne te tãma siwasu'u za'ra, tisiré 're ænomro mono noræ ma.

32 Tawamhã te te siwi sadaihu'u za'ra õ di, tãma æsiwasu'u za'ra
zém na hã. Tane nherå, tãma pahi za'ra wa, te te siwi ãma sadanharæ
õ di oto. Ari'iwi te oto asimro.

Danhipai u dama æpire na, Zezusi te te ærowasu'uzém na rowasu'u
Mateusi 18.1-5; Rucasi 9.46-48

33 Tawamhã Capana'u na 'ri nhisi u, ma tô oto aihutu, Zezusi noræ
hã. Tame 'ri para u sisisi wamhã, te Zezusi hã sadanharæ za'ra, tisiré
're ænomro mono noræ hã, ãne:

— Bâdâdi na we wasi'aba'réi ré hã e maræ na, te we asima ærowasu'u
za'ra wa'aba mo.

34 Tazahã te ari'iwi tihâimana za'ra oto, bâdâdi na si'aba'ré sina,
sipibu za'ra wa aré, 'râwi sima æ'maipire zô.

35 Zezusi hã ma tô nhamra oto. Tisiré 're ænomro mono noræ zô, te
tihârâ za'ra, sitåme. Ãne te tãma nharæ za'ra:

— Ni'wam noræ hã dama pire da, 'râwi te te si'ãma 're rosa'rata
za'ra mono wamhã, dama æwapu ne, te za dama 're si'ai'uté za'ra.

36-37 Taha pari, ma ai'uté hã pa'â, tisiré 're ænomro mono noræ
wa'wa, te te sãræ da, tipa. Tawamhã tipa te te sãræ sina, ma ãne tãma
waihu'u za'ra:

— Ni'wam noræ hã te te 're ðzawi pese za'ra mono wa, ai'uté zô 're
tob'uzu za'ra mono wamhã, ta noræ u'âbâ te duré ðzô 're tob'uzu
za'ra. Tawamhã, e ðzô si te 're tob'uzu za'ra. Mare di. We ðzatõræ'wa
zô zama te sô 're tob'uzu za'ra. — Ãne ma tô tãma waihu'u za'ra, te
te waihu'u za'ra da.

Zezusi noræ wå 'wa noræ wasu'u na rowasu'u
Rucasi 9.49-50

38 Tawamhã Zuwã hã te Zezusihi ma siwasu'u:
— Rowahutu'wa, aibâ wa tô 'madâ'â za'ra ni, asisi na wa'uburé ma,

te te 're ærob'rui mono hã, dama 're wairébé mono da. Tawamhã ma
tô dama 're wairébé. Õ hã wasiré 're moræ õ di. Taha wa, wa tô tiwi
sawi za'ra ni, asisi na wa'uburé ma, te te 're arob'ru tõ mono da,
wasiré 're moræ õ wa. — Ãne te Zezusihi ma siwasu'u, Zuwã hã.

39-40 Tawamhã Zezusi hã ma tô asa tãma waihu'u za'ra, Zuwã
noræ ma:

— Tiwi sawi za'ra wa'aba õ di za, te te 're æda'apawapto mono zé hã.
Ãté ni'wam noræ hã ðwaihu'u pese zarina, te za æwå hã te te dama 're
'manharæ za'ra, dama æ'manharæ waihu'u'õ hã. E taha pari, te za ta noræ
hã awa'awi na ðnhisi wasété za'ra. Mare di. Te te 're ðnhisi wasété za'ra
mono õ di za. E maræ wa. Ni'wam noræ hã wazada 're hâimana za'ra
mono õ wamhã, ta noræ hã wahâiba niwæ te za 're hâimana za'ra. Taha
wa, aibâ hã wahâiba niwæ 're hâimana mono nherå, tiwi sawi za'ra
wa'aba õ di za, te te 're æda'apawapto mono zé hã. — Ãne ma tô tãma
waihu'u za'ra. 41 Tawamhã ma tô duré tãma nharæ za'ra:

— Ma'ãpé, ðwapari pese za'ra wa'aba asina. A noræ wa'wa hã
ðzazei'wa 're aihâimana za'ra wa'aba mono wa, â hã ni'wam noræ hã
te te aima 're sõmri za'ra wa'aba mono wamhã, 'Re æhâimana u'âsi
mono, za te te tãma 're æ'awa'âbâ mono zé hã tiwi 're simani za'ra
mono õ di za. Te za te te sina 're uwaimrami za'ra. — Ãne ma tô
tãma siwaihu'u za'ra Zezusi hã, tisiré 're ænomro mono noræ ma.

Dawasété na romnhimimnhasi wasu'u
Mateusi 18.6-9; Rucasi 17.1-2

42 Tawamhã Zezusi hã roti na ma duré tãma ãma uzusi za'ra:
— Ãté ã noræ hã, ai'uté dama æwapu ne, te za 're nomro, ðzazei'wa

noræ hã. Tawamhã ãté ni'wa simiroti zarina, te za ð'mairå. Tawamhã
tãma æroti wasété'wai ma hã, tãma rowå õ uptabi di za, 'Re æhâimana

u'âsi mono, za te te azâri wa. Æbutu na åtå tõmo wawå, da te ãma
wasisi pari, âi ba da te mei 'wa'âhã, uihâ na dâ'â da, tãma rowå õ di
aré. Tane nherå, æsimiroti wasétézéb zarina, ðzazei'wa te te ðråme
wamhã, tãma rowå õ uptabi di za, roti wasété'wai ma hã. 43 Taha wa,
wa za ãne aima waihu'u za'ra wa'wa. Asib'rata na aiwasédé hã 're
waibui wa'aba mono wamhã, asib'rada asiwi 're æsihâri za'ra wa'aba
mono newa, te za oto 're anomro wå wa'aba mo. Asib'rada misire ré
si rowå uptabi u, 're asisisi aba mono wamhã, aima 're rowå za'ra
wa'aba mono di za, hâiwa ãma hã. Asib'rata zahuré ré, ropipa u 're
asisisi aba mono wamhã, unhama u'âsi u, aima 're ropipa uptabi
za'ra wa'aba mono di za. 44-45 Duré nimomo 're aiwairébé aba mono
wa, aiwasédé hã 're waibui wa'aba mono wamhã, aipara asiwi 're
æsihâri za'ra wa'aba mono newa, te za oto 're anomro waré wa'aba mo.
Aipara misire ré si, rowå uptabi u 're asisisi aba mono wamhã, aima
're rowå za'ra wa'aba mono di za, hâiwa ãma hã. Aipara zahuré ré
ropipa u, 're asisisi aba mono wamhã, aima 're ropipa uptabi za'ra
wa'aba mono di za. 46-47 Duré maræ hã atõmo na 're 'madâ'â za'ra
wa'aba mono wa, aiwasédé hã 're waibui wa'aba mono wamhã,
tawamhã ato asiwi 're æsani za'ra wa'aba mono newa, te za oto 're
anomro waré wa'aba mo. Atõmo misire ré si, 'Re æhâimana u'âsi mono
u, 're asisisi aba mono wamhã, Asib'apito wa'aba u, aima 're rowå
za'ra wa'aba mono di za. Atõmo zahuré ré ropipa u, 'Re æhâimana u'âsi
mono te te 're asãmra aba mono wamhã, aima 're ropipa uptabi za'ra
wa'aba mono di za. 48 Ropipa ãma ubu hã te te 're ædahâiba uprosi
za'ra mono hã, si'utõræ õ di. Duré uzâ hã si'utõræ waihu'u õ di. Õne u'â
te 're hâimana u'âsi. — Ãne Zezusi ma tô tãma waihu'u za'ra, tisiré 're
ænomro mono noræ ma.

49 Tawamhã ãne ma duré tãma waihu'u za'ra:
— Maræ na da te 're ærobzépata za'ra mono zém na, te za te te 're

da'apibu, 'Re æhâimana u'âsi mono hã, tô sena ðzazei'wa 're
danomro mono zô. 50 Wa za duré aima rowasu'u za'ra wa'wa, ãne.
Sa na hã dasa hã ãma se ti, dasai waræræzéb da hã. Tane nherå, oto
're se si'utõræ mono wamhã, niha da te 'manharæ waihu'u õ di, apâ se
da, dasa da te ãma 're æwaræræ za'ra mono da hã. Sa na, wa za duré
aima rowasu'u za'ra wa'wa, ãne. Ni'wam noræ hâimanazéb zarina,
te za dasi'u syry na sa na 're dasaihuri, dasisawi te. Tane asisawi te,
te za rowå na asiré 're aihâimana za'ra wa'aba mo. — Ãne ma tô
tãma waihu'u za'ra Zezusi hã, tisiré 're ænomro mono noræ ma.

Dasiwi 're ædasiwanhizari za'ra mono zém na rowasu'u
Mateusi 5.31-32; 19.1-12; Rucasi 16.18

10 1 Tawamhã Zezusi hã Capana'u hawi te oto mo, Zudeza na
danhipti'a nho'õmo nhisi u, moræ da. Tawamhã Zodã pa

zara u, ma tô sapræ. Te te sapræ wamhã, da'ahâ uptabi na ma tô duré
ætåme dasito. Taha wa, te duré dama rowahutu, te te dama 're
ærowahutu u'âsi mono zém na, Zezusi hã. 2 Tawamhã ni'wam noræ
hã parisezu noræ hã, timreme na te te tãma ãma upa za'ra wa, te te
siwi mreme wå'õ da, ma ãne siwi sadawa pibu:

— Aibâ noræ hã timro me sima 're siwanhizari za'ra mono
wamhã, e wahi'rata noræ nhimiroti zarina, te za timro hã time, aibâ
hã. — Ãne te siwi sadanha.

3 Tawamhã asa ma Zezusi hã sada'âbâ za'ra:
— E niha ma tô Mozési hã bété dama waihu'u aré, damro me

dasiwi 're ædasiwanhizari za'ra mono zém na hã.
4 Tawamhã asa ma duré ãma sada'âbâ za'ra:
— Mozési hã ãne ma tô dama roti: Aibâ noræ hã timro me, siwi 're

siwanhizari za'ra mono õ ré, te za rob'ui'éré hã timro ma te te 're
sõmri za'ra pi'õi ma, da te ãma 're waihu'u za'ra mono da, te te
æmezém na hã. Taha parip si, te za oto pi'õi ma, te te 're rob'ru za'ra.

5 Tawamhã Zezusi te duré asa tãma nharæ za'ra:
— Ta hã Mozési hã aipå'å tete za'ra wa'aba wa, ma tô ãne na te te

aima 're roti za'ra wa'wa. 6 Ropoto na'rata hawimhã, ãnei õ di. Ropoto
na'rata hawimhã, ma tô 'Re æhâimana u'âsi mono hã aibâ hã poto,
a'uwå na. Pi'õ zama ma tô duré poto. 7 Taha wa, aibâ hã 're mro za'ra
mono wamhã, te za timama noræ hã te te 're råme za'ra, timro me si,
siré 're simasisi zahuré mono da oto. 8 Sina hâiba sitob zahuré
wamhã, maparane æhâiba nherå, misi æhâiba ne, te za siré 're hâimana
u'âsi zahuré oto. 9 Taha wa, 'Re æhâimana u'âsi mono, dasi'ãma te te
're da'ahâiba to mono nherå, ni'wa hã da'ãma 're siwanhizari mono õ
di za. Mare di. — Ãne ma tô Zezusi hã parisezu noræ ma waihu'u za'ra.

10 Taha pari, 'ri tåme sihutu wamhã, æsiré 're ænomro mono noræ
hã ma tô ãma siwi sadanha. 11 Tawamhã Zezusi asa ma tô tãma
waihu'u za'ra:

— Ni'wa hã aibâ hã timro te te mei wamhã, pi'õ aimawi na mro
wamhã, te za tiwasédé hã 'manha, aibâ hã. 12 Duré ni'wa hã pi'õ hã,
timro te te mei wamhã, aibâ aimawi na mro wamhã, te za duré
tiwasédé hã 'manha, pi'õ hã. — Ãne ma tô tãma waihu'u za'ra.

Zezusi hã, ai'uté te te æ'azawizém na rowasu'u
Mateusi 19.13-15; Rucasi 18.15-17

13 Taha pari, ma tô da'ra hã ãwisi za'ra ni Zezusihi u, 'Re
æhâimana u'âsi mono ma, ãma mreme za'ra da, te te 're apawaptob
u'âsi mono da, æwå na. Tane nherå, æsiré 're ænomro mono noræ hã
ma tô dawå'õ za'ra, da'ra hã da te ætåme 'wasari tõ da, Zezusihi u.
14 Ãne te te ædawå'õ za'ra zém na hã, te te wapari ze za'ra õ di,
Zezusi hã. Taha wa, te ãne tãma nharæ za'ra:

— Tô'ã. Dawi rosawi za'ra wa'aba tõ. A'â we ðtåme da te simroi
mono, ai'uté noræ hã. Ã noræ hã ai'uté noræ hã õne haré simizazei pese
na 're æhâimana za'ra mono ne, tane ni'wam noræ hã 're hâimana za'ra
mono wapsi, te za 'Re æhâimana u'âsi mono hã ãma 're sib'a'uwå
za'ra. 15 Tô sena, wa aima waihu'u za'ra wa'wa. Ni'wam noræ hã ai'uté
dama æwapu ne, 're hâimana za'ra mono õ wamhã, 'Re æhâimana
u'âsi mono, da'ãma 're æsib'a'uwå mono zéb u, 're sisisi mono õ di
za. — Ãne ma tô tãma waihu'u za'ra, Zezusi hã.

16 Tawamhã awa'awi ma tô nasi ai'uté hã dawi azaza tipa. Duré
tinhib'rata na te te nasi upi za'ra sina, 'Re æhâimana u'âsi mono wi,
ma tô ãma arowaptå, æwå hã te te tãma 're anhomri mono da.

Aibâ æsibro pese na rowasu'u
Mateusi 19.16-30; Rucasi 18.18-30

17 Zezusi noræ hã sina pahâ za'ra õ ré, te aibâ hã æsarina tiwara
za'ra. Ãma wisi za'ra wamhã, Zezusihi papara ma aime hi'rãtitõ.
Tawamhã ãne te sina sadanha:

— Rowahutu'wa, aiwå di a hã. E maræ æwå hã wa za 'manha, 're
ædanomro u'âsi mono zé hã te ðsina æ'uwaimrami da hã.

18 Tawamhã asa te Zezusi hã tãma tinha:
— E niha te ð'ãma aiwa, ðwå na. 'Re æhâimana u'âsi mono si æwå

uptabi hã, õhõ si. Ni'wa hã æsine hã mare di. 19 A hã aima waihu'u
pese di, 'Re æhâimana u'âsi mono nhimiroti hã. Ãne dama æsimiroti
hã: “'Re danhimroi wa'aba mono õ di za. Duré aimro na asiwi 're
asipsaihuri za'ra wa'aba mono õ di za. Duré danhibrom na dawi 're
asipsaihuri za'ra wa'aba mono õ di za. Duré dahâiba wasu'u na dama 're
asadawa nhipese za'ra wa'aba mono õ di za. Duré dama 're asadawa
nhipese za'ra wa'aba mono õ di za. Duré aimama hã te za 're æwazé
pese mo, ana zama.” Ãne 'Re æhâimana u'âsi mono nhimiroti hã.

20 Tawamhã asa te Zezusihi ma siwasu'u:
— Rowahutu'wa, ðprédu wi, wa tô te 're 'madâ'â pese, æsimiroti hã.
21 Tawamhã Zezusi hã te aibâ 'madâ, sawi sina. Ãne te tãma tinha:
— Zahadu te misi aiwi sô rowaptâ, tãma ãma æ'uwaimrami'õ hã.

Mo oto aimoræ apâ, asibro hã uburé dama wede mono da, æwa'âbâ
zô, æsibrob'õ noræ ma, sõmri mono da. Ãne wamhã, duré asibro pese
di za, hâiwa ãma. Taha parip si, te za we apâ aimo ðtåme, ðsiré 're
aimoræ da oto. — Ãne ma tô aibâ ma waihu'u, Zezusi hã.

22 Aibâ hã ãne hã te te wapari wamhã, ma tô tiwi tirobzei'õ. E
maræ wa. Sibrob ahâ uptabi wa. Taha wa, te oto mo apâ, robzei ãna.
23 Tawamhã aibâ za'u, te Zezusi hã 'madâ'â za'ra, tisiré 're ænomro
mono noræ hã. Taha wa, ma tô ãne tãma waihu'u za'ra:

— Æsibro pese noræ hã 'Re æhâimana u'âsi mono, da'ãma 're æsib'a'uwå
mono zéb u 're æsisisi mono da hã, pire di. Tãma pire uptabi za'ra di za.

24 Tawamhã te ãma rosa'rata za'ra, te te tãma æwaihu'u za'ra zém
na hã. Ãne ma duré tãma waihu'u za'ra:

— Ðsiwadi noræ, e niha te za 'Re æhâimana u'âsi mono ãma, 're
sib'apito za'ra, ætåme 're æsisisi mono zéb da hã. Tãma pire uptabi
za'ra di. 25 E niha te za awaru ba'õmore hã æsi'uwazi para'õtõ zapu'u
're ãzé. Sébré waihu'u õ di. Tane, æsibro pese noræ hã si'uihâ na 're
sisisi waihu'u mono õ di za, 'Re æhâimana u'âsi mono, da'ãma 're
æsib'a'uwå mono zéb u hã. — Ãne ma tô tãma waihu'u za'ra, Zezusi
hã.

26 Ãne æmreme hã te te wapari za'ra wamhã, ma tô ãma titob'uzu
za'ra. Tawamhã te ãma sisadanharæ za'ra, ãne:

— Æsibro pese noræ ma, waihu'u za'ra õ wamhã, e 'wam noræ hã te
za bété danho'reptuzé hã te te sina 're uwaimrami za'ra, dadâ'â ãna
're ædanomro u'âsi mono zé hã. Ãté ni'wai õ di.

27 Tawamhã Zezusi hã te 'madâ'â za'ra. Ãne ma tô tãma waihu'u
za'ra:

— Dasi'uihâ na danho'reptuzé hã, da te dasina 're uwaimrami
za'ra mono õ di za. Dama waihu'u õ di. 'Re æhâimana u'âsi mono si
siminho'reptu waihu'u pese di. Taha ma si, uburé maræ hã 'manharæ
waihu'u pese uptabi di. — Ãne ma tô tãma waihu'u za'ra.

28 Tawamhã Pedru hã te asa tãma siwasu'u:
— Wa noræ hã uburé wa tô wanhibro hã wasipara råme za'ra ni,

asiré 're wanomro mono da oto.
29 Tawamhã Zezusi hã ãne ma duré tãma waihu'u za'ra:
— Tane tô. Ðwapari pese za'ra wa'aba. Ãté ni'wa hã te te 're ðzawi

pese mono zéb zarina, te za tinhorõwa hã a'â tirå, te te dama 're
ðzadawa wasu'u mono da. Ãté tisisãnawã noræ, duré tihidiba noræ te
za a'â råme za'ra. Ãté tina, timama, duré ti'ra noræ hã te za a'â råme
za'ra. Ãté tinhipti'a zama, te za a'â tirå. 30 Ãne wamhã, ti'ai ãma 're
moræ ré, te za maræ æwå uptabi hã ahâ na tãma 're hâimana za'ra, 'Re
æhâimana u'âsi mono nhib'ratamhã, æsõrõwa za'ra hã, æsisãnawã
noræ hã, æhidiba noræ hã, æ'ra noræ hã, duré æsipti'a hã. Maræ æwå hã
tãma 're æhâimana za'ra mono zu, te za duré rowasédé hã tãma 're
hâimana za'ra, taré da te 're æ'ruiwapari za'ra mono zéb zarina.
Niwapsi te za duré tãma pisutu, dâ'â ãna 're moræ u'âsi da, rowå
uptabi ãma, 'Re æhâimana u'âsi mono hã. 31 Ni'wam noræ hã ahâ
uptabi na pire na ti'ab ré dama 're hâimana za'ra mono nherå, te za
'Re æhâimana u'âsi mono hã te te tãma 're apisutu, wapu na 're
hâimana za'ra mono da oto, za da'ãma 're æsib'a'uwå mono zéb ãma
hã. Duré ni'wam noræ hã ahâ uptabi na ti'ab ré wapu na dama 're
hâimana za'ra mono nherå, te za te te tãma 're apisutu, pire na oto
're hâimana za'ra mono da. — Ãne ma tô romhâ ré tãma waihu'u
sirõmo za'ra, tisiré 're ænomro mono noræ ma.

Zezusi hã za tidâ'âzém na, duré za tihâiwa'utuzém na zama
æsiwasu'u zahu zé

Mateusi 20.17-19; Rucasi 18.31-34
32 Tawamhã Zezusi noræ hã ma oto sai'uri za'ra, bâdâdi na sõ'a

na, Zeruzarå u. Zezusi hã tisiré 're ænomro mono noræ nhowa, ma tô
mo. Sina hâtâ'â ãna, moræ wa, te ãma rosa'rata za'ra. Taha wa, ma
tô æsiré 're ænomro mono noræ me æsi'aba'ré noræ hã sina tipahi za'ra.
Tawamhã danhiti te sima satõræ za'ra, tisiré 're ænomro mono noræ
hã, te te tãma rowasu'u sirõmo za'ra da, za tãma æromhâimanazém
na. 33-34 Tawamhã ãne te tãma rowasu'u za'ra:

— Ðwapari pese za'ra wa'aba. Ãhãna Zeruzarå u, wa ai'aba'ré ni.
Tame wa hã ti'ai ãma dasiré ðpodo hã te za dasima ðhâiba nhomri
ni, sasedoti æpire noræ ma, 'Re æhâimana u'âsi mono nhimiroti 'rata na
rob'ui'éré na dama rowahutu'wa noræ ma zama. Ta noræ hã ðwasédé
te te ð'ãma æsa'ra za'ra zéb zarina, te za dama ð'ru za'ra, da te ðwæræ
da, dasiwi. Tawamhã zudezu'õ noræ ma, te za siwi ðhâiba nho. Ta
noræ hã te za ð'ãma tiwa'å za'ra, zudezu'õ noræ hã. Tizadaipro na te
za duré nasi siwi ð'upto. Te za duré te te siwi 're ðpré'é. Tawamhã te za
oto siwi ðwæ. Tane nherå, bâdâ maparane ð'ãma si'utõræ õ ré, wa za
apâ hâiwa'udu. — Ãne ma tô tãma siwasu'u sirõmo za'ra, Zezusi hã.

Ti'adu noræ hã Zuwãhã me, te te sina ærowaptårå zahuré zé
wasu'u

Mateusi 20.20-28

35 Taha pari, Ti'adu hã Zuwãhã me, Zebedehe 'ra zahuré hã, ma
tô Zezusihi u sina rotété zahuré, te te tãma nharæ zahuré da, ãne:

— Rowahutu'wa, wa za aiwi rowaptårå ni. Ma'ãpé, ãma wama
uwaimrami, wa te wasima æwå hã.

36 Tawamhã Zezusi ma ãma sada'âbâ zahuré:
— E niha ma tô asima ðwå wa'wa, te aima ãma æ'uwaimrami aba

da hã, asima æwå wa'aba zé hã. — Ãne te sadanharæ zahuré.
37 Tawamhã asa te duré tãma nharæ zahuré, Zezusihi ma:
— Niwamhã danhib'apito simasisizém na te za 're asãmra mo,

dama aipire uptabi na 're aihâimana mono da. Ãhã wa, ma'ãpé
wapisutu, asimire niwæ 're wa'manhamra mono da, duré asimi'e niwæb
zama, asine dama wapire na 're wahâimana mono da.

38 Tawamhã te duré asa tãma nharæ zahuré:
— Rosa'rata ãna te ãne asina ðzadanharæ 'wa. Wa hã wa za robzépata

za'åtå, dawi ðsisawi ãna. E tawamhã sada asiptete aba di za, za te
ærobzépata za'åtå ne, ærobzépata aba da hã.

39 Tawamhã asa te duré Zezusihi ma siwaihu'u zahuré:
— Æhe. Sada wanhiptete di za, asine wa te ærobzépata da hã.
Tawamhã Zezusi ma duré asa tãma waihu'u zahuré:

— Te za tô ðsine ærobzépata za'åtå 'wa. 40 Tane nherå, ðsi'uihâ na
te aipisutu waihu'u aba õ di, dama aipire wa'aba na 're aihâimana aba
mono zéb da hã ðnhimire niwæ, duré ðnhimi'e niwæ. 'Re æhâimana
u'âsi mono si te za te te dama 're apisutu, te te sima 're æda'awå
mono zéb uwaibaba, dama pire na ð'rata 're dahâimana u'âsi za'ra
mono da. — Ãne ma tô tãma waihu'u zahuré, Ti'adu noræ ma.

41 Tawamhã Zezusihi siré 're ænomro mono noræ hã 10 na æhâiba
za'ra hã, Ti'adu noræ mreme te te wapari za'ra wamhã, ma tô sada
tinhiti'ru za'ra. 42 Taha wa, Zezusi te sô tihârâ za'ra, 'râwi ætåme
si'rã'õtõ da. Tawamhã ãne ma tô tãma waihu'u za'ra:

— Ti'ai ãma danhib'apito na da te 're æwamri za'ra mono noræ hã te
pire uptabi na dama 're hâimana za'ra. Sa'åtå te duré te te 're
dawada'uri za'ra, æsimiroti hã da te 're 'madâ'â za'ra mono da. 43 Tane
asima 're aihâimana za'ra wa'aba mono õ di za, a noræ wa'wa hã.
Asiré noræ ma, ai'maipire wa'aba da, asima 're 'mairob'ruiwapari aba
mono wamhã, te za asiré hã 're æ'maipawaptob u'âsi aba mo, maræ zô
're a'manhimnhasi aba mono ãna. 44 Duré 'râwi asima aipire uptabi na,
're ai'maihâimana aba mono da, asima 'maiwå uptabi aba wamhã,
pawa'âbâ ãna romhuri'wa ne, te za asima 're æ'mairomhuri wå wa'aba
mo. 45 Tane duré, wa hã dasiré ðpodo hã da te ðma 're romhuri za'ra
mono da, we ðmoræ õ di, ti'ai u. Te 're da'apawapto mono da si, wa
wei datåme mo, ðsihâiba zawi ãna dazada ðdâ'â da, da'upana te
da'awa'âbâ da. — Ãne ma tô tãma siwaihu'u za'ra Zezusi hã, te te
ãma waihu'u za'ra da.

Zezusi hã Batimezu te te æto pesezé wasu'u
Mateusi 20.29-34; Rucasi 18.35-43

46 Tawamhã Zezusi noræ hã ma tô oto aihutu, Zerico na 'ri
nho'õmo nhisi u. Zerico hawi duré si'aba'réi wamhã, da'ahâ uptabi
na te æsiré ai'aba'ré ni. Si'aba'réi ré, ma tô aibâ hã sõpåtå za'ra ætob'a
hã, bâdâdi zababa æsãmra hã. Ætob'a hã Batimezu na æsisi hã,
Timezuhu 'ra. Rob'uiprazém na te nasi da'awa, da te tãma a za'ra
da. 47 Tawamhã ma tô Zezusihi wasu'u hã wapa, Nazaré nhihudu
hã æsababa te te æro'razâri na hã. Taha wa, te te sina 'mahârâ, sa'åtå,
ætob'a hã:

— Zezusi, Dawihi nhihudu, ma'ãpé ð'ãma aipå'åzé na. — Ãne te
nasi sina 'mahâ.

48 Tawamhã da'ahâ na te tãma nharæ za'ra ni, ari'iwi sãmra da.
Tane nherå, te nasi sa'åtå sina 'mahâ:

— Dawihi nhihudu, ð'ãma aipå'åzé na.
49 Tawamhã ma tô mazazâ, Zezusi hã. Ãne te dama ti'ru:
— Sô aihârâ za'ra wa'aba, we ðtåme moræ da.
Taha wa, te dasiwi 'mahârâ ni, ætob'a hã:

— Aiwahutu. Zezusi hã te asô hâ, ætåme aimoræ da. Aima rowå di
za oto.

50 Tawamhã Batimezu hã tisi'ubuzé ma tô time, si'aba'ré na
wahutu da, Zezusihi u moræ da.

51 Ætåme wisi wamhã, Zezusi te ãne sadanha:
— E maræ te asima æwå, te ãma aima æ'uwaimrami da hã.
— Rowahutu'wa, ðto pese da, wa ðsima wå, apâ te 're rob'madâ'â

mono da. — Ãne te asa tãma si'ru.
52 Tawamhã Zezusi te ãne tãma tinha:
— Te za oto aimo. Asina ð'umnhasi wa, ma tô ato pe.
Tawamhã awa'awi ma tô rob'madâ'â wå, aibâ hã. Tawamhã

Zezusihi zarina te oto mo, bâdâdi na.

Zezusi hã Zeruzarå u, æsébrézé wasu'u
Mateusi 21.1-11; Rucasi 19.28-40; Zuwã 12.12-19

11 1-2 Tawamhã Zezusi noræ hã Zeruzarå u si'aba'réi wamhã,
ma tô a'â aihutu, Oriwera na åtå 'rãihâ nhisi u. Åtå 'rãihâ

'rata, te 'ri wa'õno hã 're hâimana zahuré, Betazé hã duré Betãnha.
Tawamhã Zezusi hã sisõwa ma tô tisiré 're ænomro mono noræ hã
'mazatõræ zahuré maparane. Ãne te tãma rob'ru zahuré:

— Õwa te za oto ane wa'wa, 'ri wa'õtõ u, asõ're uwaibaba wa'aba.
Ãma aimasisi aba wi, awa'awi te za awaru po'repore hã æsõpåtå 'wa,
æprédupté hã, zahadu ni'wa hã nimomo ãma æmoræ'õ hã. Da te ãma
wasisi haré, te za. Tawamhã da te ãma æwasisizé hã te za æwasihui
wa'wa, we ðma saprõni aba da. 3 Ni'wa hã ãne te te asadanharæ aba
wamhã: “E maræ da, ma æwasihui wa'wa, ãma æwasisizé hã,”
tawamhã asa te za ãne tãma æwaihu'u 'wa: “Wanhib'apito hã maræ õ
wa, ãma moræ da, wa tãma wasihu ni. Te za we aima sõmri su'u
apâ.” Ãne te za tãma ðzadawa wasu'u wa'wa, ætede'wai ma.

4 Tawamhã te oto sô tineb zahuré,
awaru po'repore zô. Simasisi
wi, awaru po'repore ma tô
sõpåtå zahuré. 'Ridawa
'rata, te wasisi haré za. 5 Te
te wasihu zahuré wamhã,
ma tô ni'wam noræ hã
ãma 'mahârâ za'ra, æ'rata
æsimasam noræ hã:

— E maræ te a noræ
wa'wa hã æ'manharæ 'wa.
E maræ da, te asapa'abâ
æwasihui wa'wa, awaru
po'repore hã.

6 Tawamhã asa ma tô dazada'âbâ zahuré, Zezusi hã te te tãma
æwaihu'u zahuré zém na. Taha wa, ma tô tãma 'ru zahuré ni, awaru
po'repore hã te te saprõni zahuré da, Zezusihi ma. 7 Tawamhã te te
ãwisi zahuré wamhã, awa'awi ma tô tãma ba'ubu zahuré,
tisi'ubuzém na. Taha pari, ma tô ãma darõno, Zezusi hã. 8 Ãma
sarõtõ wamhã, da'ahâ na ma tô bâdâdi hã tãma waptâ za'ra ni,
dasi'ubuzém na. Ni'wam noræ hã rom na æsupo suiwawå te te
æ'manhizâri za'ra na, ma duré tãma waptâ za'ra. 9 Tawamhã Zezusihi
nhowa æsi'aba'ré noræ hã æsarina æsi'aba'ré noræ zama, mreme 'rãihâ
na te sima 'mahârâ za'ra:

— 'Re æhâimana u'âsi mono ãma 're wawata za'ra wa'aba mono.
Æsadawa para we æmoræ ma, æwå si te te tãma 're pisutu u'âsi mono
neza. Apito Dawihi ma, te te æropisutuzéb zarina, te we oto mo,
watåmeb za'ra, Wanhib'apito 're hâimana mono da. 10 'Re æhâimana
u'âsi mono hã tô sena sõprub di. — Ãne te ãma tawata za'ra ni.

11 Tawamhã Zeruzarå u oto wisi wamhã, 'Re æhâimana u'âsi mono
ãma 're ædawata za'ra mono zéb u, ma ãzé Zezusi hã, te te robzabu
da. Tame tiwi hâiwahâ wa, te oto mo, Betãnha na 'ri wa'õtõ nhisi u,
tisiré noræ me, aibâ 12 na æhâiba za'ra noræ me.

Pidera wede ma, Zezusi te te ænharæzé wasu'u
Mateusi 21.18-19

12 Tawamhã bâtâ amo na Betãnha hawi te apâ ai'aba'ré, Zeruzarå
u. Moræ ré, ma tô mra hã tæwæ, Zezusi hã. 13 Tawamhã si'aba'réi ré,
romhâ ré, ma wede hã tisã, pidera wede hã. Sui hâza'õtõ wa, te sô
mo, 'rãi õ'umnhasite. Tawamhã 'râwi æsu si ma tô 'madâ. Æ'rã hã
robaba di. Zahadu a'amo hã watobro õ di, æ'rã uptabi zéb da hã.
14 Tawamhã Zezusi te wede ma tinha:

— Ai'rã hã da te 're huri mono õ di za oto. Ai'rã'õ u'âsi, te za oto
're asa mo.

Tawamhã ma tô mreme wapari za'ra, wede ma, te te ænharæzém
na hã, æsiré 're ænomro mono noræ hã.

'Re æhâimana u'âsi mono ãma 're ædawata za'ra mono zém
hawi, Zezusi te te ædazate mono zém na rowasu'u

Mateusi 21.12-17; Rucasi 19.45-48; Zuwã 2.13-22

15 Tawamhã Zezusi noræ hã ma tô Zeruzarå u apâ aihutu. 'Re
æhâimana u'âsi mono ãma 're ædawata za'ra mono zéb u, ma tô asisi,
'ri 'wawi wa'ra 're. Tame te da te 're rowede za'ra. Ni'wam noræ hã te
duré te te dawi 're rob'uipra za'ra. Tawamhã dama rowede'wa noræ
hã ma tô Zezusi hã te te sate, rob u. Te te dawi 're ærob'uipra za'ra
mono noræ zama, te te sate. Duré rob'uiprazém na te te dawi ãma
're æsapræ za'ra mono noræ wi, ma wedeza hã te te tiwi anhamra,

utu'u wede'wa noræ simasisizéb zama. 16 Te duré dawi rosawi, 'ri
'rãihâ nho're wa'wai baba, da te 're ro'wasari tõ mono da. 17 Te duré
dama rowasu'u, da te ãma ærob'ui'érézéb zarina, ãne:

— Duréihã wahi'rada hã ma tô ãne na rob'ui'éré æbaihâ na, 'Re
æhâimana u'âsi mono mreme na: “Ðnhorõwa hã æwa ðma 're
ædamreme zusi mono zém na, te za da te 're sisi za'ra, 'ri hã.” Ãne te
tinha. Tane nherå, a noræ wa'wa hã ma tô æwa asima ãma 're
ærob'manharæ wasété za'ra wa'aba mo. Taha wa, danhibrom na dawi
're æsipsaihuri za'ra mono noræ, 're æsi'ubumroi mono zém ne, te oto
'ri hã 're sa, wasété uptabi na. — Ãne ma tô Zezusi hã dama
waihu'u, da te waihu'u za'ra da.

18 Tawamhã aibâ noræ hã ma tô æwasu'u hã wapari za'ra, sasedoti
æpire noræ hã, rowahutu'wa noræ zama. Ãne hã te te wapari za'ra
wamhã, ma tô ta noræ hã sima ãma rosa'rata za'ra, te te siwi wæræ da.
Tane nherå, Zezusihi nhimiroti na, da'ahâ na ãma 're dawata za'ra
mono wa, te te sima danhimimnhasi za'ra wa, te te siwi wæræ õ di za a'â.

19 Tawamhã bâdâ sébré wi, te Zezusi noræ hã Zeruzarå hawi apâ
ai'aba'ré, Betãnha na daza'ru nhisi u.

Pidera wede wasu'u
Mateusi 21.20-22

20 Awåm na mararé si'aba'réi wamhã, ma tô Zezusi noræ hã
'madâ'â za'ra, pidera wede hã, uburé æwede 'ré na. 21 Tawamhã
Pedru hã ma tô ãma po're puru, Zezusi hã wede ma, te te ænharæzém
na hã. Tawamhã ãne te Zezusihi ma tinha:

— Rowahutu'wa, 'madâ'â. Õhõta pidera wede. Ahâmhâ tãma
ænharæ hã ma tô tiwede'ré.

22-23 Tawamhã Zezusi te asa tãma tinha:
— Tô sena wa aima waihu'u za'ra wa'wa. 'Re æhâimana u'âsi

mono si, te za asiwi 're æ'umnhasi za'ra wa'aba mo, te te 're
aipawaptob za'ra wa'aba mono da. Tawamhã ã åtå 'rãihâ ma, nharæ
za'ra wa'aba wamhã, uihâ na sisa'o'o da, âi ba sime da, te za ãma
aima uwaimrami za'ra wa'wa. 'Râwi asiwawã za'ra wa'aba õ di za,
za te te aima ãma æ'uwaimrami za'ra wa'aba zém na hã. Tãma
ænharæ za'ra wa'aba zéb uwaibaba, za te te ãma aima æ'uwaimrami
aba na, te za ãma æsaze za'ra wa'wa. Tawamhã te za tô te te ãma
aima 're a'uwaimrami 'wa, 'Re æhâimana u'âsi mono hã. 24 Taha wa,
wa aima waihu'u za'ra wa'wa. 'Re æhâimana u'âsi mono ma, 're
aimreme zusi aba mono wamhã, duré maræ na tiwi 're rowaptårå
za'ra wa'aba mono wamhã, za te te ãma aima 're æ'a'uwaimrami aba
mono zém na, te za ãma 're æsaze za'ra wa'aba mo. Tawamhã te za
tô te te ãma aima 're a'uwaimrami u'âsi 'wa. 25-26 'Re æhâimana u'âsi
mono ma, 're aimreme zusi aba mono da wamhã, te za a'â aiwi 're

da'ru simani za'ra wa'wa. Dawasédé hã da'ãma 're 'madâ'â za'ra
wa'aba mono õ di za oto. Tawamhã Aimama 'wa hã hâiwa ãma 're
æsãmra mono hã te te duré ai'ãma 're 'madâ'â za'ra wa'aba mono õ
di za oto, aiwasété 'wa hã. — Ãne ma tô tãma waihu'u za'ra, Zezusi
hã.

Zezusi hã æpisutu'wai ãma, da te dasiwi æsadanharæzém na
rowasu'u

Mateusi 21.23-27; Rucasi 20.1-8

27 Tawamhã ma tô apâ aihutu Zeruzarå u, Zezusi noræ hã. 'Re
æhâimana u'âsi mono ãma 're ædawata za'ra mono zéb ãma, 'ri 'wawi
wa'ra 're, te 're mo, Zezusi hã. Tame 're moræ ré, ma tô aibâ noræ hã
ætåme aihutu, sasedoti æpire noræ hã, duré dama rowahutu'wa noræ
hã, duré zudezu noræ ma roti'wa noræ hã. 28 Tawamhã ãne te siwi
sadanha:

— E 'wa sadawa para, te bété ãne hã maræ hã dama 're æ'ab'manharæ
mo. E 'wa hã, aipisutu'wa.

29 Tawamhã Zezusi te asa tãma nharæ za'ra:
— Wa hã wa za duré asadanharæ na aima ãma wa'rãmi za'ra

wa'wa. We ðma waihu'u za'ra wa'aba wapsi, wa za duré wa hã aima
waihu'u za'ra wa'wa, ðpisutu'wa hã. 30 Ma'ãpé, we ðma waihu'u za'ra
wa'aba. E 'wa sadawa para, te Zuwã Batita hã â dawabzuri te te
dama 're ab'manharæ. E 'Re æhâimana u'âsi mono zadawa para. E
taré dazadawa parap si. — Ãne te Zezusi hã sadanharæ za'ra.

31 Tawamhã 'râwi te sima nharæ za'ra:
— E niha, wa za tãma waihu'u za'ra ni, õne wamhã. 'Re æhâimana

u'âsi mono zadawa para, â dawabzuri te te dama 're æ'ab'manharæ
mono na, wa te tãma waihu'u za'ra wamhã, te za wazadanharæ na
sahu za'ra, ãne: “E niha bété, Zuwã Batitaha nhimirowasu'u hã saze
za'ra wa'aba õ di.” 32 Tazahã dazadawa parap si, â dawabzuri te te
dama 're æ'ab'manharæ mono na, wa te tãma waihu'u za'ra wamhã,
te za wazada tazahi za'ra ni. — Ãne te 'râwi sima nharæ za'ra,
dapipa te, Zuwã Batita hã tô sena 'Re æhâimana u'âsi mono zadawa
wasu'u'wa 're æmoræ na, da te 're saze za'ra mono wa. 33 Taha wa,
sada dazahi za'ra õ'umnhasite, sina pahi za'ra wa, ma tô duré
Zezusihi ma waihu'u na wa'rãmi za'ra, ãne:

— Ni'wa sadawa para, ma tô Zuwã hã â dawabzuri hã te te dama
're ab'manharæ. Wa noræ hã wa te waihu'u za'ra õ di, æpisutu'wa hã.

Tawamhã Zezusi te asa tãma nharæ za'ra:
— A noræ wa'wa hã ðma waihu'u aba õ nherå, wa hã te duré aima

waihu'u za'ra wa'aba õ di za, ni'wa sadawa para, maræ hã te dama
're æ'ab'manharæ mono na. — Ãne ma tô Zezusi hã tãma timreme na
wa'rãmi za'ra.

Buru na romhuri wasété 'wa noræ wasu'u
Mateusi 21.33-46; Rucasi 20.9-19

12 1 Tawamhã tinhimirowasu'u na ma tô duré tãma ãma
sãna'rata za'ra, ãne:

— Aibâ hã te 're sãmra, buru tede'wa hã. Tawamhã tiburu ãma ma
tô a're, uwa 'ru hã. Te te a're pari, ma tô buru 'wawi wa'ra. Ma tô duré
åtå nhisiwi sada ab're, uwa 'rãi watizéb da hã, æwa'u zô. Taha pari, 'ri
'rãihâ hã ma duré buru wa'wa 'manha, æsipsaihuri noræ zô, dasipapara
rob'madâ'âzéb da hã. Tawamhã ma tô ni'wam noræ hã sisõ'a ré pisutu
za'ra, æburu hã te te sô 're 'madâ'â za'ra mono da. Uwa 'ru 'rã hã 're 'rãi
prédub za'ra mono wapsi, te za te te tãma 're po'o za'ra, buru tede'wai
ma hã. Taha pari, te oto mo, buru tede'wa hã darob amoi u, tamomo
a'â sãmra da. 2 Tawamhã oto 'rãi prédu mono wa, ma tô buru tede'wa
hã tãma æromhuri'wa hã 'mazatõ tiburu u, uwa 'ru 'rã hã buru
'madâ'â'wa noræ te te tãma æpo'o za'ra zô. 3 Tane nherå, ætåme wisi za'ra
wi, ma tô siwi ti'â, te te siwi azâri da. Tawamhã ubana ma tô siwi satõ
apâ. 4 Taha pari, te duré æwa'rãmi sô 'mazatõ, tãma æromhuri'wa hã.
Tane nherå, buru u ætåme wisi za'ra wamhã, ma tô tãma rob'manharæ
wasété za'ra. Æ'rãi wi, ma tô siwi azâ. 5 Taha pari, te duré 'mazatõ,
æwa'rãmi. Tane nherå, ma tô siwi tæwæ, buru na romhuri'wa noræ hã.
Siwa'rãmi sihutu sidâpâsi, ma tô nasi hâ za'ra. Ma tô duré nasi simro.
6 Tawamhã buru tede'wai 'ra si te oto æ'rata 're hâimana, danhowa're're
te te æsatõræ da hã, æburu na romhuri'wa noræ u. Æ'ra hã tãma sawi pese
uptabi di. Tãma sawi nherå, ma tô satõ, buru na romhuri'wa noræ u,
moræ da. Ãne te æmama hã sima rosa'rata: “Ð'ra si'aibâ hã te ætåme
satõræ za'ra wamhã, ãté te za siwi hâiba wazé.” 7 Tane nherå, buru na
romhuri'wa noræ u wisi wamhã, te ãne sima 'mahârâ za'ra: “Õhõta
buru tede'wai 'ra hã te wei mo, timama uiræ na buru tede'wa da hã.
Wa te wasiwi wæræ aba, buru hã wate za'ra da.” Ãne ma tô sima
'mahârâ za'ra, buru na romhuri'wa noræ hã.

8 — Tawamhã ma tô siwi ti'â, buru tede'wai 'ra hã, te te siwi wæræ
da. Te te siwi wæræ pari, ma tô æhâiba hã siwi time, buru nhiti.

9 — Buru na romhuri'wa noræ ma hã e niha te za buru tede'wa hã
tãma rob'manharæ za'ra. Te za sô timoræ za'ra, uburé te te uprosi da,
buru na romhuri'wa noræ hã. Tawamhã te za duré aimawi
da'maipisutu, tiburu 'madâ'â'wa da. — Ãne buru na romhuri'wa
noræ wasu'u hã ma tô tãma wasu'u za'ra, Zezusi hã. 10 Tawamhã te
duré 'mahârâ za'ra:

— Oro 'Re æhâimana u'âsi mono zadawa wasu'u na rob'ui'éré hã
're sõré za'ra wa'aba mono za, aima waihu'u za'ra wa'aba õ di bété.
Ãne æbaihâ na rob'ui'éré hã:

“Åtå tomhâpâ wå hã 'ri na'ratazéb da hã wå uptabi nherå,
'ri'wa noræ te te siwi æwå'õ hã te oto pire na 're sa'wari u'âsi.

11 Uburé Danhib'apito hã ma tô ãne hã pisutu, 'ri na'rata
uparizéb da, pire na 're æsa'wari mono da hã.
Taha wa, ãne na wa te ãma 're rosa'rata za'ra mono
wamhã, wa ãma 're watob'uzu u'âsi za'ra, wa noræ hã.”

Ãne ma tô åtå wasu'u na tãma rob'rãzarõtõ za'ra, Zezusi hã.
12 Buru na romhuri'wa noræ wasu'u hã te te dama wasu'u wamhã,

tisiré zudezu noræ ma, pire na 're æhâimana za'ra mono noræ, te
wasu'u, Zezusi hã, 'Re æhâimana u'âsi mono ma, da'ãma romhuri'wa
noræ hã, duré dama rowahutu'wa noræ hã, duré dama roti'wa noræ
hã. Ãne na ma tô sina waihu'u za'ra. Taha 'ru te, te aré siwi ti'â.
Tane nherå, da'ahâ nhimimnhasi te, te õne haré ai'aba'ré, æsiti.

Zezusi hã, rob'uiprazé æsapotore na da te æsadanharæzé wasu'u
Mateusi 22.15-22; Rucasi 20.20-26

13 Tawamhã 'Re æhâimana u'âsi mono ma, da'ãma romhuri'wa
noræ hã ma tô parisezu noræ hã 'mazatõræ za'ra, Zezusihi u si'aba'ré
da. Erodihi niwæ 're æhâimana za'ra mono noræ zama, ma tô ætåme
'mazatõræ za'ra, tinhimiroti na te te upai wa, te te siwi wå'õ za'ra da.
14 Tawamhã ætåme sihutu wamhã, te siwi sadanha:

— Rowahutu'wa, tô sena na wa tô aimreme na aiwaihu'u za'ra ni.
Danhimirosa'rata na 're aihâimana mono õ di. Duré dapire na 're
dahâimana za'ra mono nherå, aima hã aiwapsi dahâimanazé hã.
'Re æhâimana u'âsi mono nhimiroti zarina si, te uburé maræ hã dama

're æ'awaihu'u mo, sena na. Taha wa, te za asimirosa'rada hã wama
æwaihu'u za'ra, wa te aiwapari za'ra da. E Roma ãma danhib'apito
uptabi ma, wa za rob'uiprazé hã wa te 're po'o za'ra, æsimiwada'uri
zarina. E 'Re æhâimana u'âsi mono ma, wå di. E tãma wå õ di. —
Ãne ma tô ãma siwi sadanha, Zezusi hã.

15 Tô sena te te siwi ãma waihu'u za'ra da newa, ma tô siwi
sadanha. Ãne na hã senai õ na, ma tô sina waihu'u, Zezusi hã. Taha
wa, te ãne tãma nharæ za'ra:

— E maræ da, te ãne na asiwi ðzadanharæ 'wa, ðmreme na te aima
ãma upa za'ra wa'aba da newa, asiwi ðwå'õ wa'aba da. Tane wamhã,
ma'ãpé rob'uiprazé æsapotore hã we ðma 'mai'âri aba, te 'madâ'â da.

16 Tawamhã ma tô ni'wa hã tãma tisõ, Zezusihi ma. Te ãma
dazadanharæ za'ra, ãne:

— E 'wai hâibaræ, rob'uiprazé æsapotore na hã. E 'wa sisi ui'éré
duré, ãma hã.

Tawamhã asa ma tô tãma waihu'u za'ra:
— Ã hã, Roma ãma danhib'apito hâibaræ, duré taha nhisi ui'éré.
17 Tawamhã Zezusi ma duré asa tãma waihu'u za'ra:
— Roma ãma danhib'apito ma, te za æsimiwada'uri zarina, maræ

tãma 're æpo'o za'ra wa'aba mo apâ, æte wa. Tane duré, 'Re æhâimana
u'âsi mono ma, te za maræ hã æsimiwada'uri zarina, tãma 're æsõmri
za'ra wa'aba mo apâ, æte wa maræ hã. — Ãne ma tô asa tãma waihu'u
za'ra.

Tawamhã ma tô ãma titob'uzu za'ra, te te tãma æwaihu'u za'ra
zém na asa, Zezusi hã.

Zezusi hã, dahâiwa'utuzém na da te æsadanharæzé wasu'u
Mateusi 22.23-33; Rucasi 20.27-40

18-19 Taha pari, ni'wam noræ hã ma ætåme aihutu, Zezusihi u,
sadusezu noræ hã. Ta noræ hã 're dadâ'â za'ra mono wamhã, ab're
hawi apâ 're ædahâiwa'utu za'ra mono õ na te te dama 're æroti za'ra
mono. Ta noræ hã te tãma rowasu'u za'ra, Zezusihi ma, ãne:

— Rowahutu'wa, wahi'rada Mozési hã ma tô ãne dama roti:
“Aibâ æmro ré hã 'ra õ ré, dâ'â wamhã, tizédé'aba mro na te za timro
æno hã, ai'uté hã te te 'maipoto da, æwa æsédé'aba 'ra ne, 're moræ da.”
Ãne wahi'rata nhimiroti na rob'ui'éré hã. 20 Wa za oto aima
rowasu'u za'ra ni, dasisãnawã si 're æhâimana za'ra mono noræ
wasu'u na. Aibâ hã sisãnawã si, te 're hâimana za'ra, 7 na æhâiba
za'ra hã. Tawamhã æpoto'rada hã ma tô timro oto. Tawamhã 'ra õ
ré, ma dârâ, aibâ hã. 21 Tawamhã æsõsi hã ma tô ãma timro pi'õi
ãma hã, æsõwa're're. Ta hã 'ra õ ré, ma duré dârâ. Taha nhosi, ãma
mro wamhã, 'ra õ ré, ma duré dârâ. 22 Aibâ noræ hã ma tô nasi
sisõwa're're ãma timro za'ra, pi'õi ãma, 7 na æhâiba za'ra hã aibâ

noræ hã. Tane nherå, 'ra õ ré, ma tô sisarina ai'utõ. Tawamhã
nimahã bâtâ na ma tô duré pi'õ hã, timro noræ zarina, dârâ. 23 Aibâ
noræ hã 7 na æhâiba za'ra hã, misi pi'õ nherå, ma tô nasi sisõwa're're
ãma timro za'ra. Tawamhã 're ædadâ'â za'ra mono noræ hã, 'Re
æhâimana u'âsi mono, ab're hawi za apâ oto te te 're da'ahâiwa'utu
mono wamhã, e 'wai me te za oto 're simasisi zahuré. — Ãne te ãma
siwi sadanha, sadusezu noræ hã.

24 Tawamhã Zezusi te asa tãma rowasu'u za'ra:
— A noræ wa'wa hã ma tô rosa'rata na ãma æ'upa za'ra wa'wa,

ab're hawi, za apâ 're ædahâiwa'utu za'ra mono õ na hã. E maræ wa.
'Re æhâimana u'âsi mono zadawa wasu'u na rob'ui'éré hã 're sõré
za'ra wa'aba mono nherå, aima waihu'u za'ra wa'aba õ wa, duré
tiwaihu'u pese na, za ab're hawi apâ te te 're æda'ahâiwa'utu mono
zé hã, aima waihu'u za'ra wa'aba õ wa. 25 'Re æhâimana u'âsi mono
hã ab're hawi apâ te te 're da'ahâiwa'utu mono wamhã, hâiwa ãma
romhuri'wa noræ ne, te za oto 're dahâimana u'âsi za'ra, dasina 're
damro za'ra mono ãna. 26 Maræ, wa za duré aima waihu'u za'ra
wa'wa, 're dadâ'â za'ra mono pari, apâ 're ædanomro mono zé
wasu'u na. Wede zapore æro'o na ma tô ãma rob'ui'éré, Mozési hã. E
niha 're sõré za'ra wa'aba mono nherå, aima waihu'u za'ra wa'aba õ
di. Ãne ma tô Mozésihi ma siwasu'u, 'Re æhâimana u'âsi mono hã:
“Wa hã Abra'ãhã nhib'apito, wa 're ðhâimana u'âsi, duré Izatihi
nhib'apito, duré Zacoho nhib'apito.” Ãne ma tô Mozésihi ma
siwasu'u, 'Re æhâimana u'âsi mono hã, Abra'ã noræ uiræ na nherå.
27 Wahi'rata noræ hã dawi 're dâ'â za'ra mono nherå, 'Re æhâimana
u'âsi mono wi, 're dâ'â za'ra mono õ di. Taha wa, ma tô Æsib'apito
za'ra na siwasu'u. Dâ'â u'âsi 're hâimana za'ra mono 'wa'âhã,
Æsib'apito na aré siwasu'u õ di. Ãne wa, ma tô rosa'rata na ãma æ'upa
za'ra wa'wa, ab're hawi apâ 're ædahâiwa'utu za'ra mono õ na hã. —
Ãne ma tô Zezusi hã tãma waihu'u za'ra, sadusezu noræ ma.

'Re æhâimana u'âsi mono nhimiroti hã danhipai u æpire uptabi
wasu'u

Mateusi 22.34-40; Rucasi 10.25-37

28 Tawamhã 'Re æhâimana u'âsi mono nhimiroti 'rata na rob'ui'éré
na dama rowahutu'wa hã ma tô ãma mreme wapa, da'rata æsa hã.
Zezusi hã sadusezu noræ ma, te te rowasu'u wå wa, te ãne sadanha:

— 'Re æhâimana u'âsi mono nhimiroti hã e ma hã te tihâiba,
uburé dama æpire uptabi hã.

29 Tawamhã Zezusi hã ma tô ãma sada'â asa:
— 'Re æhâimana u'âsi mono nhimiroti, danhipai u æpire uptabi hã

ãne: “Izarazéhé nhihudu noræ, ma'ãpé ðwapari pese za'ra wa'aba za.
'Re æhâimana u'âsi mono hã Wanhib'apito hã, misire danhib'apito

uptabi, te 're hâimana. 30 Taha wa, Asib'apito 're hâimana aba
mono wa, te za asiwi 're æsawi pese za'ra wa'aba mo, sena na. Taha
zarina, te za æsimiroti na ãma 're ærosa'rata u'âsi za'ra wa'aba mo.
Taha zarina, te za duré asimi'å na tãma 're æromhuri u'âsi za'ra
wa'aba mo.” Ãne æsimiroti hã danhipai u æpire uptabi hã. 31 Ãne
duré æsimiroti hâiba amo hã aiwa æpire uptabi hã: “Uburé te za 're
ædazawi pese za'ra wa'aba mo. Maræ æwå zô asima 're asõpré wa'aba
mono ne, te za duré uburé dama zama sô 're asõpré wa'aba mo, æwå
zô.” Ã noræ si æsimiroti hã, æpire uptabi zahuré hã. Æsipai u hã roti hã
'maihâimana õ di, æpire uptabi hã.

32 Tawamhã rowahutu'wa hã te asa tãma tinha:
— Tane tô rowahutu'wa. Tô sena uptabi, asimirowasu'u hã.

Misire danhib'apito uptabi te 're hâimana, 'Re æhâimana u'âsi mono
hã. Ni'wa hã 're hâimana mono õ di, æsipai u hã. 33 Taha wa, wa za
tô wa te 're sawi pese za'ra, 'Re æhâimana u'âsi mono hã. Taha
zarina, wa za æsimiroti na wa te ãma 're rosa'rata u'âsi za'ra. Wa za
duré wanhimi'å na wa te tãma 're romhuri u'âsi za'ra. Wa za duré
wa te 're dazawi pese za'ra. Maræ æwå zô wasima 're æwanhopré
mono ne, wa za uburé dama zama sô 're wanhopré, æwå zô. Wa noræ
hã wa za wanhimizama hã duré wanhimaræ hã wa te tãma 're sõmri
za'ra, 'Re æhâimana u'âsi mono ma, da te tãma 're zata za'ra mono
da, æzatazém na. Ãne wamhã, tãma wå di, 'Re æhâimana u'âsi mono
ma. Tane nherå, maparane æsimiroti hã æpire uptabi hã wa te 're
'madâ'â pese za'ra mono wamhã, tãma wå uptabi di za. — Ãne ma
tô Zezusihi ma waihu'u na wa'rã, rowahutu'wa hã.

34 Tawamhã rowahutu'wa hã te te tãma ãma uwaimrami wå wa,
ma duré Zezusi hã tãma waihu'u:

— Tane tô. A hã, 'Re æhâimana u'âsi mono, da'ãma 're æsib'a'uwå
mono zém nhiti, romhâ na aihâimana õ di, ãhãna hã. — Ãne ma tô
tãma waihu'u, rowahutu'wai ma.

Taha parimhã, ni'wa hã te te sadanharæ na sahu õ di oto, Zezusi
hã tinhimiroti na te te ãma upai õ wa.

Danho'reptui'wa na, Zezusi te te æda'azadanharæzém na rowasu'u
Mateusi 22.41.46; Rucasi 20.41-44

35 Tawamhã bâtâ na te Zezusi hã dama rowahutu, 'Re æhâimana
u'âsi mono ãma 're ædawata za'ra mono zé 'wawi, wa'ra 're.
Tawamhã te te dama rowahutu ré, te da'mahâ:

— E niha rowahutu'wa noræ hã te te dama 're rowasu'u za'ra,
Dawihi nhihudu 're æmoræ na hã, 'Re æhâimana u'âsi mono te te
æpisutu na hã Danho'reptui'wa da. 36 Duréihã apito Dawi hã ma tô
danho'reptui'wa na ãma rob'ui'éré, 'Re æhâimana u'âsi mono hã
Tipå'åzani na te te tãma æwaihu'uzéb zarina. Ãne ãma ærob'ui'éré hã:

“'Re æhâimana u'âsi mono hã ma tô Ðnhib'apito ma tinha,
ãne: ‘Ð'rata te za 're asãmra mo, ðnhimire niwæ dama aipire
na ðsiré 're aihâimana u'âsi mono da. Asitob'ru noræ
nhiptetezé hã wa za te tiwi 're a'uprosi, wapu na aima 're
hâimana za'ra mono da oto, duré aima sib'uwa na 're
hâimana za'ra mono da oto.’ ”

— Ãne te tãma tinha. Ãne duréihã, ma tô ãma rob'ui'éré, apito Dawi
hã. 37 Danho'reptui'wa da hã tinhib'apito na ma tô sisi, Dawi hã.
Æsib'apito 're moræ nherå, e niha te za æsa'u si poto nherå,
Danho'reptui'wa da hã æsihudu na 're hâimana. — Ãne ma tô da'ahâ
na da'mahâ, Zezusi hã. Tawamhã Zezusihi nhimiroti hã wå wa, ma
da'ahâ na wapari ze za'ra ni.

Dama rowahutu'wa noræ hâimanazém na rowasu'u
Mateusi 23.1-36; Rucasi 20.45-47

38-39 Tawamhã Zezusi hã ma duré dama waihu'u, ãne:
— Ma'ãpé rowahutu'wa noræ hâimanazé hã waihu'u za'ra wa'aba.

Ta noræ hã uza pa ré, 're ænomro mono da si, tãma æwå za'ra hã.
Duré dama pire na 're hâimana za'ra mono wa, 'ri nhi'riti wa, da te
dasina 're æ'ubumroi mono zéb ãma, da te 're æwazéb za'ra mono da
si, ma tô te te sima 're wå za'ra. Duré dama æpire noræ simasisizém na
're si'ubumroi mono da si, tãma æwå za'ra hã, rowahutuzéb ãma duré
'ri para dasiré 're ædasaihuri mono zéb ãma hã. 40 Dama rowahutu'wa
zahã, te sadawa nhipese na pi'õi mrotõ noræ wi, æsimaræ na 're
sipsaihuri za'ra. Tane nherå, te ta noræ hã danho'a 'Re æhâimana
u'âsi mono ma 're mreme zusi hâ, 're hâimana wå uptabi za'ra mono
newa. Taha wa, te te dama 're ærob'manharæ za'ra mono zém nhipai
u, te za 'Re æhâimana u'âsi mono hã te te tãma 're rob'manharæ za'åtå
za'ra. — Ãne ma tô dama rowasu'u, rowahutu'wa noræ hâimanazém na.

Pi'õi mrotõ nhoprubzé wasu'u
Rucasi 21.1-4

41 Tawamhã 'Re æhâimana u'âsi mono ma, rob'uiprazé da te 're
æséme mono zéb 'rata, te nhamra Zezusi hã, 'ri 'wawi wa'ra 're.
Rob'uiprazé, da te nasi séme za'ra ré, te da'ab'madâ. Æsibro pese
noræ hã, ahâ na te nasi séme za'ra, rob'uiprazé hã sa'åtå na. 42 Taha
ré, ma tô wi pi'õi mrotõ hã, æsibrob'õ hã. Tawamhã rob'uiprazé
æsapotore hã ma tô tiza, syryre nherå. 43-44 Tawamhã tisiré 're
ænomro mono noræ zô, te sima sô tihârâ za'ra, Zezusi hã. Ãne te
tãma rowasu'u za'ra:

— Tô sena ã pi'õi mrotõ hã sibrob'õ nherå, ma tô tinhoprubzém
na uburé da'a'rãnhipa. Æsiré æséme'wa noræ hã rob'uiprazé, nasi tãma
æsi'ataråme za'ra si, te nasi sé. Tanei õ di, pi'õi mrotõ hã. Simaræ õ

nherå, tihâimanazéb da, te te aré ætédé hã ma tô æbâre tãma tisõ,
wahuré. Ãne wamhã, ma tô tinhoprubzém na uburé da'a'rãnhipa.
— Ãne ma tô Zezusi hã tãma waihu'u za'ra, tisiré 're ænomro mono
noræ ma hã.

'Re æhâimana u'âsi mono ãma 're ædawata za'ra mono zé, za
æsi'utõræzé wasu'u

Mateusi 24.1-2; Rucasi 21.5-6

13 1 Tawamhã Zezusi noræ hã 'Re æhâimana u'âsi mono ãma 're
ædawata za'ra mono zé 'wawi wa'ra hawi, oto wairébé wi,

misi te æsiré hã 'mai'mahâ:
— Rowahutu'wa, 'ri hã 'madâ'â za'ra na. Åne hã e ætõmo

wasétére. E æ'ri wasétére duré. — Ãne te tãma ãma tiwata, 'ri wå na.
2 Tawamhã Zezusi te asa tãma tinha, ãne:
— Ã hã 'ri æ'madâ'â za'ra wa'wa hã, nimahã na si te za dasiwi pru

pese ni, åtå na 'ri hã. Tawamhã misi si te za oto simi'wara, åne hã.
Sisisiwi 'manomro waihu'u õ di za oto, åne hã. Tâibâ za oto. — Ãne
ma tô 'ri na tãma ãma rowasu'u sirõmo za'ra Zezusi hã, te te
waihu'u za'ra da.

Robzépata na rowasu'u, duré da'ruiwapari na rowasu'u
Mateusi 24:3-14; Rucasi 21.7-19

3 Tawamhã Zezusi hã te oto nhamra, Oriwera na åtå 'rãihâ nhisi
ãma, tisiré 're ænomro mono noræ me. Sisõ're u, te 'ri 'madâ, 'Re
æhâimana u'âsi mono nhorõwa hã. Te te 'madâ'â ré, te siwi sadanha,
hâiba pisutu Pedru noræ hã, Ti'adu, Zuwã, Ãdéré noræ me:

4 — E niwa te za ãne hã ãma tiromhâiba, 'ri nhamrazéb da hã. E
maræ te za watobro, da te æwaihu'uzéb da hã. Ma'ãpé, wama
waihu'u za'ra na, æsõwa wa te ãma æwaihu'u sirõmo za'ra zéb da hã.

5-6 Tawamhã Zezusi ma tô asa tãma waihu'u za'ra, ãne:
— Ni'wam noræ hã te za sadawa nhipese na sisarina datåme 're

nomro, ahâ na. Wa hã newa, te za taré ðnhisi na we 're siwasu'u
za'ra, danho'reptui'wa na. Tawamhã da'ahâ na te za ta noræ ãma da
te 're sasõmri za'ra, tô sena newa, dama 're æsiwasu'u za'ra mono zé
hã. Taha wa, te za a noræ wa'wa hã asimiza'rese tiwi 're aihâimana
za'ra wa'aba mo, sadawa nhipese sina datåme 're ænomro mono noræ
ãma, 're sasõmri za'ra wa'aba mono tõ da. 7 'Re dasi'wapé za'ra
mono wa, da te dasina 're æropupu'u za'ra mono zé hã, duré romhâ
na 're ædasi'wapé za'ra mono noræ wasu'u zama, 're wapari za'ra
wa'aba mono wamhã, tãma 're aipahi za'ra wa'aba mono õ di za.
Dasi'wapé te za tô dazada 're wairébé. Tane nherå, da'ãma
rob'rãsutu uptabi õ di za a'â. 8 Danhipti'ai amoi u te za dasisô 're
dapra, 're dasi'wapé za'ra mono da. Tawamhã daro mono bâ te za

MARCUSI 12, 13 184

O Novo Testamento na xavante do Brasil, 1a ed., © 2005, Liga Bíblica



tô 're dasiwasutu za'ra. Nima niwæmhã, te za duré ti'a hã daré 're
popo'o za'ra. Duré danho õ wa, te za da te 're robzépata za'ra, dasa
syryre wa. Ãne hã rowasédé, dazô 're wairébé mono wamhã, za
daré ærob'rãsutu na'rata zé, te wasu'u, pi'õi ãma æwasã hã 're æsépu'u
na'rata za'ra mono ne. Ãhã haré dazô 're wairébé mono õ di za.

9 — Ma'ãpé, aihâimana nhimiza'rese, 're aihâimana za'ra wa'aba
mono za. Niwapsi te za a noræ wa'wa hã da te 're aipawasisi za'ra wa'wa,
roti'wa noræ u, da te 're asimroi wa'aba mono da. Tawamhã ta noræ
zadawa para, te za rowahutuzéb ãma da te 're aihâ za'ra wa'wa,
romhâ nhorõ 'manharæ na. Ðzazei'wa 're anomro aba mono wa, te za da
te 're asimroi wa'wa, dama æpire noræ u, duré danhib'apito noræ u zama.
Ãne wamhã, te za tãma 're ærowasu'u za'ra wa'aba mo, ðzazei'wa 're
anomro aba mono na. 10 Rob'rãsutu õ ré, te za ðwasu'u wå na te te 're
dapo're pu'u za'ra, daro mono bâ, ðzazei'wa noræ hã. 11 Tawamhã
dama æpire noræ u da te 're asimroi wa'aba mono wamhã, asimirosa'rata
na asisõwa asina 're aihâtâ'â za'ra wa'aba mono õ di za, niha tãma 're
asiwasu'u za'ra wa'aba mono zéb da hã. Misi bâtâ na, aihâimanazém
na da te 're aiwaihu'u za'ra wa'aba mono zém na, 'Re æhâimana u'âsi
mono hã te za te te aima 're waihu'u za'ra wa'wa, dama ãma 're
asiwaihu'u za'ra wa'aba mono zéb da hã. Asimirosa'rata na, asi'uihâ
na dama 're asiwasu'u za'ra wa'aba mono da hã, mare di. 'Re
æhâimana u'âsi mono på'åzani hã te za te te 're aipawaptob za'ra
wa'wa, dama 're asiwasu'u za'ra wa'aba mono zéb da hã. 12 Niwamhã
te za dasisãnawãi uptabi nherå, da te dasima 're dahâiba nhomri
za'ra, da te 're simroi mono da. Damama noræ hã te za ti'ra ma, ãne
te te tãma 're 'manharæ wasété za'ra, 'râwim nherå. Duré da'ra noræ
hã timama uptabi da nherå, te za sada 're hâimana za'ra, te te dama
're hâiba nhomri za'ra mono da, da te 're simroi mono da, æna me.
13 Ðzazei'wa oto 're anomro aba mono wa, te za uburé da te 're
ai'ruiwapari za'ra wa'wa. Tane nherå, õne haré ð'ãma 're anomro
u'âsi aba mono wamhã, te za asõ'reptuzé hã asina 're æ'uwaimrami
za'ra wa'aba mo. — Ãne ma tô Zezusi hã tisiré 're ænomro mono noræ
ma, waihu'u za'ra, te te sina waihu'u sirõmo za'ra da.

Robzépata za'åtå wasu'u
Mateusi 24.15-28; Rucasi 21.20-24

14 Tawamhã ma duré tãma waihu'u za'ra:
— Nimahã na te za asiwi æ'madâ'â za'ra wa'wa, 'Re æhâimana u'âsi

mono te te siwi æwå'õ pe hã, te te dawi ærosawizéb ãma æsa hã. (Ãhã
wasu'u na rob'ui'éré hã 're sõré za'ra wa'aba mono wamhã, ma'ãpé
ãma 're rosa'rata pese za'ra wa'aba mono za, waihu'u za'ra wa'aba
da.) Tawamhã ãne hã za oto daré romhâimana wamhã, rowasété si
te za a'â daré 're sa'wari. Taha wa, Zudeza na danhipti'a nho'õmo

nhisi ãma 're æsi'ubumroi mono noræ hã, wara sina te za sisa're, åtå
'rãihâ u ta noræ hã tiwi simani za'ra da, duré sisõ'reptu za'ra da.
15 Ni'wam noræ hã 'ri nhisi hâpâ ãma si'ubumroi wamhã, tinhibrob
zô sisisi õ di za a'â, 'ri para u. Õne haré te za dame sisa're, åtå 'rãihâ
u, ta noræ hã. 16 Duré ni'wam noræ hã buru ãma te te romhuri za'ra
wamhã, 'ri tåme sisa'rei mono õ di za apâ, tisi'ubuzéb zô. Mare di.
Õne haré te za duré ta noræ hã åtå 'rãihâ u dame sisa're. 17 Ãne hã
rowasédé hã daré hâimana wamhã, æwasã ré noræ ma hã tãma
ropipa uptabi za'ra di za, æ'ra pré ré noræ ma zama. 18 Taha wa,
rowa'u'u wahâ 'rowi, maræ hã dazô watobro tõ da, te za 'Re
æhâimana u'âsi mono wi, 're ærowaptårå za'ra wa'aba mo. 19 E maræ wa.
Rowasédé hã oto dazô 're wairébé mono wamhã, te za oto
robzépata za'åtå za'ra ni. 'Re æhâimana u'âsi mono te te æ'aropoto
na'rata mono zém hawimhã, ãne na da te ærobzépata za'åtå uptabi
za'ra õ. Niwamhã ãne na hã da te 're robzépata zahu za'ra mono õ di
za. 20 'Re æhâimana u'âsi mono hã ma tô sima pisutu, bâdâ hã za da
te 're ærobzépata za'ra mono zéb da hã, te te dama wãtari da, rowasété
ré da'ãma romhâimana pahâ tõ da. Ãne hã te te sima pisutu õ
'wa'âhã, te aré uburé dasi'utõræ pese, za da'ãma ærob'rãsutuzém na
hã. 'Re æhâimana u'âsi mono hã ãma 're sib'a'uwå za'ra mono da, te
te sima 're æ'apisutu mono noræ zawi te, te za ãne hã 'manha.

21 — Maræ hã wa za duré aima waihu'u za'ra wa'wa. Ãté ni'wam
noræ hã te za taré te te aima 're rowasu'u za'ra wa'wa, ãne: “Ãhãta
danho'reptui'wa da, 'Re æhâimana u'âsi mono te te æpisudu hã te
nhamra. Õhõta te nhamra.” Ãne wamhã, ãma 're dazaze za'ra wa'aba
mono õ di za, damreme na hã. 22 E maræ wa, wa ãne aima waihu'u za'ra
wa'wa. Ni'wam noræ hã te za datåme 're nomro, danho'reptui'wa na,
niha wamhã, 'Re æhâimana u'âsi mono zadawa wasu'u'wa na dama
're siwasu'u za'ra mono da, sadawa nhipese na. Ta noræ hã maræ
dama æ'manharæ waihu'u'õ hã te za te te dama 're 'manharæ za'ra, 'Re
æhâimana u'âsi mono zadawa para newa, da te ãma 're sasõmri za'ra
mono da. Æsazei'wa noræ zama te te dame ãma 're saze za'ra mono
da, te za ãne na te te dama 're romhõsi za'ra. Tane nherå, te te
dame 're sazei waihu'u za'ra mono õ di za ta noræ hã, 'Re æhâimana
u'âsi mono te te sima 're apisutu sirõmo mono wa, ãma 're sib'a'uwå
za'ra mono da. 23 Ãne hã wa aima waihu'u sirõmo za'ra wa'wa,
romhâ ré, pibui pese sina, ãma sô 're rob'madâ'â za'ra wa'aba mono
da. — Ãne ma tô tãma waihu'u sirõmo za'ra, Zezusi hã.

Ti'ai ãma dasiré æpodo hã, za we apâ æmoræzé wasu'u
Mateusi 24.29-31; Rucasi 21.25-28

24 Tawamhã Zezusi ma duré tãma waihu'u za'ra, tisiré 're ænomro
mono noræ ma:

— Da te robzépata za'ra pari wamhã, bâdâ hã te za titobra. A'amo
zama te te rob'uiwå õ di za oto. 25 Wasi hã te za duré hâiwa hawi
rere. Uburé hâiwa na 're æsimasa mono hã te za duré 're sisa're.
26 Tawamhã ti'ai ãma dasiré ðpodo hã, hâiwa'a na wa za wei mo
apâ, danho'a. Ðwaihu'u pese uptabi na, wa za wei mo apâ, duré ðhâiba
na rowa'a za'åtå uptabi na. 27 Tawamhã hâiwa ãma ðma romhuri'wa
noræ hã wa za we dazô satõræ za'ra, Ropoto'wa te te sima 're
æ'apisutu mono noræ zô, te te ætåme da'ubumro za'ra mono da, daro
mono bâ. — Ãne ma tô romhâ ré tãma waihu'u sirõmo za'ra.

Pidera wede wasu'u
Mateusi 24.32-35; Rucasi 21.29-33

28 Tawamhã Zezusi hã ma duré ãne tãma waihu'u za'ra:
— Pidera wede na wa za oto aima ãma romnhimiré'é za'ra wa'wa,

waihu'u za'ra wa'aba da. Pidera wede panhipti hã wapti'i wamhã,
duré æsu té hã 're wairébé mono wamhã, tawapsi te za oto ãma
æwaihu'u za'ra wa'wa, tã 're æta'a mono zéb u 're æromhutu mono
zém na hã. 29 Tane duré, maræ hã 're æromhâimana mono zéb da, te
aima æwasu'u za'ra wa'aba zéb zarina, 'madâ'â za'ra wa'aba wamhã,
te za ãma ærowaihu'u za'ra wa'wa, rob'rãsudu hã za oto æwatobro na hã.
30 Tô sena wa ãne hã aima waihu'u sirõmo za'ra wa'wa. Ã hã uburé
rowasédé hã dazô 're wairébé mono ré, ti'ai ãma 're ædasi'ubumroi
mono noræ hã ta noræ hã 're dâ'â za'ra mono õ ré, te za æsõ'a za'ra
ti'rãsutu, rowasédé hã. 31 Nimahã na te za hâiwa noræ hã ai'utõræ
zahuré, ti'ai me. Si'utõræ zahuré nherå, ðnhimiroti hã si'utõræ
waihu'u õ di za. Pire na te za dama 're hâimana u'âsi. — Ãne ma tô
tãma waihu'u za'ra, te te waihu'u sirõmo za'ra da.

Zezusi hã, za we apâ timoræzém na te te æromnhimiré'ézé wasu'u
Mateusi 24.36-44

32 Tawamhã ãne ma duré tinhimiroti 'rãsudu hã tãma waihu'u
sirõmo za'ra, Zezusi hã:

— Ãne hã uburé za daré 're æromhâimana mono zéb da hã, ni'wa
hã bâdâ hã te te waihu'u õ di. Hâiwa ãma romhuri'wa noræ zama, te
te waihu'u za'ra õ di duré. Wa hã 'Re æhâimana u'âsi mono 'ra nherå, te
duré bâdâ hã waihu'u õ di. Ðmama ma si, waihu'u pese di, bâdâ hã.
33 A noræ wa'aba zama, bâdâ hã waihu'u za'ra wa'aba õ wa, ma'ãpé
asimiza'rese, 're aihâimana za'ra wa'aba mono za. 34 Romnhimiré'é
na, wa za maræ hã aima waihu'u za'ra wa'wa. Ãté aibâ hã te za
tinhorõwa hawi watobro, romhâ na 're moræ da. Tawamhã sisõ'a ré,
tãma æromhuri'wa noræ ma, te za romhuri hã te te tãma pisutu. Duré
'ridawa 'madâ'â'wai ma zama te za roti, te te sô 're rob'madâ'â pese
mono da. 35-36 'Ri tede'wa hã apâ za æwisizé hã, bâdâ te te waihu'u

za'ra õ di, tãma æromhuri'wa noræ hã. Apâ tinhorõwa u æwisizé hã,
ãté hâiwahâ, ãté mara wa'wa, ãté si'a hârâ wi, ãté awå wi. Tane
bâdâ hã apâ we ðmoræzé hã waihu'u za'ra wa'aba õ wa, te za
asimiza'rese ðzô 're asimipari za'ra wa'aba mo, a noræ wa'aba zama,
're asõtõ za'ra wa'aba mono newa, asimiza'rese ãna 're aihâimana
za'ra wa'aba mono ré, apâ we ðmoræ õ'umnhasite. 37 Ãne hã aima si,
te waihu'u za'ra wa'aba õ di. Uburé ðzazei'wa noræ udâna zama, wa
aima waihu'u sirõmo za'ra wa'wa, asimiza'rese, ðzô 're asimipari
za'ra wa'aba mono da. — Ãne Zezusi hã 'ri tede'wai wasu'u na te te
sina æsimiré'ézé wasu'u 'rãsudu hã.

Da te dasima ãma ærowa'õtõ za'ra zé wasu'u,
Zezusihi wæræzéb da na

Mateusi 26.1-5; Rucasi 22.1-2; Zuwã 11.45-57

14 1 Maparane te oto sô rowaptâ bâtâ zô hã, dato hã da te 're
æ'manharæ za'ra mono zéb u hã, 'Re æhâimana u'âsi mono,

Ezitu hawi te te ædawaibuzém na ãma dasipo're pu'u za'ra da,
Pascowa na dato nhisi hã. Tawapsi dasi'rã'õtõ ré, te za romhuri na
æ'u'åtå duptoi'õ hã huri ni. Tawamhã bâdâ æwa waptã'ã õ ré, te
sasedoti æpire noræ hã rowahutu'wa noræ me, sima ãma rosa'rata
za'ra, Zezusi hã pi'uriwi te te siwi âri da, da te dasiwi wæræ da. 2 Ãne
te sima ãma roti za'ra:

— Dato hã hâimana ré, wa te wasiwi âri õ di za, wama dazahi
za'ra õ'umnhasite, uburé hã wazada hâimana za'ra tõ da. — Ãne ma
tô sima ãma roti za'ra.

Betãnha ãma, Zezusihi ma, pi'õ nhoprubzé wasu'u
Mateusi 26.6-13; Zuwã 12.1-8

3 Tawamhã Zezusi hã Betãnha na 'ri wa'õtõ nhisi ãma, te a'â
tihâiba, Simahã nhorõwa ãma, æ'wa're ré hã, aré ta hã. Tame sai
ma, sãmra ré, ma tô we pi'õ hã ãzé, 'ri para u. Wedewa'u zadaze hã
åtå 'manharæ 'remhã, ma siré ãwisi. Wedewa'u zadaze hã, nadu na
æsisi hã, æwa'âbâ za'åne hã. Tawamhã æsé hã ma tô sô pru. Taha pari,
ma Zezusihi 'rã nhisiwi sa'wa. 4 Ni'wam noræ hã tame æhâimana
za'ra hã ma tô ãma wå'õ za'ra. Taha wa, ma tô sima rowasu'u za'ra:

— E niha, ma taré ãma si'uba, wedewa'u zadaze na hã. 5 Te te
dama wede 'wa'âhã, æwa'â hã æsa'åtå uptabi hã 300 na te aré tihâiba,
rob'uiprazé æsapotore hã, æsibrob'õ noræ ma, te te sõmri mono da. —
Ãne ma sima ãma rowaihu'u za'ra, ætede'wai upana nherå. Pi'õi
ãma, ma tô duré wasété za'ra. 6 Tawamhã Zezusi hã te tãma nharæ
za'ra:

— Tô'ã. Pi'õ hã rowå na hâimana. E maræ da, ma tô sada asahi
za'ra wa'wa. Pi'õ hã æwå uptabi hã ma tô ðma 'manha. 7 Æsibrob'õ

noræ hã te ai'rata 're si'ubumroi u'âsi 'wa. Nimahã bâtâ na, asima 're
æwå za'ra wa'aba mono zéb uwaibaba si, te za 're æpawaptob za'ra
wa'aba mo, æsimaræ'õ noræ hã. Tanei õ di, wa hã. Ai'rata 're ðnhamra
u'âsi aba mono õ di za oto. 8 Pi'õ hã ma tô æ'uwaibaba tô ðma
'manha, æwå hã. Ã hã ðdâ'â wana ré, ma tô ãma ðhâiba zadaze, da te
æré ðnheråzéb u. 9 Tô sena, wa ãne aima waihu'u za'ra wa'wa. Daro
mono bâ te za ðwasu'uwå na da te 're dapo're pu'u za'ra. Tawamhã
pi'õ hã te te ðma æ'manharæ wå zém na zama, te za da te dasima 're
wasu'u u'âsi za'ra, ãma 're dasipo're pu'u za'ra mono da. — Ãne ma
tô Zezusi hã tãma waihu'u za'ra, ãma æwå'õ'wa noræ ma.

Zudasi hã, Zezusi za te te dama æhâiba nhomrizé wasu'u
Mateusi 26.14-16; Rucasi 22.3-6

10 Tawamhã Zudasi Icarizoti hã te mo, sasedoti æpire noræ u. Aibâ
12 na Zezusihi siré 're ænomro mono noræ siré 're æmoræ, Zudasi hã.
Zezusihi ãma te te tãma ãma roti za'ra da, te ætåme timoræ za'ra, te
te tãma ãma rowairébé za'ra da, Zezusi za te te tãma æhâiba nhomri
za'ra zém na hã. 11 Tawamhã Zudasihi mreme te te wapari za'ra
wamhã, tãma rowå uptabi za'ra di. Taha wa, ma tô rob'uiprazém na
tãma ropisutu za'ra, te te tãma wa'âbâ za'ra da. Tawamhã Zudasi hã
te oto sima rosa'rata, nimahã bâtâ na te te dama æhâiba nhomri da hã.

Zezusi noræ hã, dasai 'manharæzém na, siré æsaihurizém na
rowasu'u

Mateusi 26.17-30; Rucasi 22.7-23; Zuwã 13.21-30; 1 Corætu 11.23-25

12 Tawamhã bâdâ ma tô oto æwa waptãrã, æ'u'åtå duptoi'õ, da te
æhurizéb da hã. Ã bâtâ na, æmoræ'rata na zudezu noræ hã te za
pone'årebâ 'ra hã te te sima 're simro, tisa te te ãma æhurizéb da hã,
Pascowa na dato nhisi na hã. Tawamhã Zezusihi siré 're ænomro
mono noræ hã, te ãne siwi sadanha:

— E momo ma tô asima æwå, asô æwa'manhipizéb da hã, Pascowa
na dato nhisi na æwasaihurizéb da hã. — Ãne te siwi sadanha.

13 Tawamhã Zezusi hã ma tô tisiré 're ænomro mono noræ hã
'mazatõræ zahuré. Ãne ma tô tãma rob'ru zahuré:

— 'Ri ahâ u, ane wa'aba. Tame te za aibâ hã æsõpåtå 'wa, piza'a te
te æ'âri hã, â ré. Tawamhã æsarina te za ane wa'wa, 'ri tåme. 14 Aibâ
hã nimomo sébré wamhã, te za 'ri tede'wa hã æsadanharæ 'wa:
“Rowahutu'wa hã te tinha: E ma niwæ 'ri 're wa'wa hã, ðsiré 're
ænomro mono noræ me, æwa æwasaihurizéb da hã, Pascowa na dato
nhisi na hã.” 15 Tawamhã 'ri tede'wa hã, hâimo 'ri 're wa'wa za'åne
hã te za aima 'mazabui wa'wa. Tame te uburé æwa romhaimasa
wedeza hã, danhamrazé hã. Tame te za wazô ærobza'ra pese 'wa. —
Ãne ma tãma waihu'u zahuré.

16 Tawamhã te oto tineb zahuré, 'ri ahâ u. Tamomo simasisi wamhã,
Zezusi te te tãma æwaihu'u zahuré zéb uwaibaba, ma tô sabu
zahuré. Tawamhã tinhipi ma tô 'manharæ zahuré, Pascowa na dato
nhisi na da hã.

17 Tawamhã ma'rã wi, ma tô aihutu Zezusi noræ hã 'ri tåme, aibâ
12 na æhâiba za'ra noræ me. 18 Tawamhã sai ma, si'ubumroi ré, ma
tô Zezusi hã tãma waihu'u sirõmo za'ra, ãne:

— Tô sena, wa aima waihu'u sirõmo za'ra wa'wa. A noræ wa'wa
hã ðsiré asaihuri aba nherå, misire te za dama ð'maihâiba nhomri 'wa.

19 Tawamhã ãne te te sina wapari za'ra wamhã, ma tô tiwi
tirobzei'õ za'ra. Taha wa, ma tô siparabâsi si'mahârâ za'ra:

— E wa hã.
20 Tawamhã Zezusi asa ma tãma waihu'u za'ra:
—Misire te za tô dama ð'maihâiba nhomri 'wa. Æ'u'åne hã ðsiré piza'a

're te te ædi hã, te za dama ðhâiba nho. 21 Wa hã ti'ai ãma dasiré ðpodo
hã duréihã ma tô ðdâ'âzém na rob'ui'éré sirõmo za'ra æbaihâ na, 'Re
æhâimana u'âsi mono zadawa wasu'u'wa noræ hã. Ð'ãma rob'ui'érézéb
zarina wa za tô mo, ðdâ'âzéb u. Tane nherå, aibâ ma, tãma 're ropipa
uptabi mono di za, za te te dama ðhâiba nhomri'wai ma hã. 'Re
æhâimana u'âsi mono, za te te azâri wamhã, te za sima rosa'rata, ãne:
“Ðpoto õ 'wa'âhã, aré wå di, ãne na hã te aré 're robzépata mono õ
wa.” Ãne te za 'râwi si'ãma rosa'rata, za dama ðhâiba nhomri'wa hã.
— Ãne ma tô tãma waihu'u za'ra, te te waihu'u sirõmo za'ra da.

22 Tawamhã saihuri ré, ma tô ti'â, æ'u'åne hã. 'Re æhâimana u'âsi
mono ãma te tiwata, sõpru wa. Taha pari, ma tô te te wå'å, æ'u'åne
hã. Te te wå'åi mono parimhã, tisiré 're ænomro mono noræ ma, ma
tô te te sõmri. Ãne ma tãma sina waihu'u za'ra:

— Ã, æ'u'åne hã huri aba. Ã hã ðhâiba, te wasu'u.
23 Taha pari, ma duré ti'â hâsizé hã, uwa 'ru 'rãi wa'ui ré hã. 'Re

æhâimana u'âsi mono ãma te duré tiwata, sõpru wa. Taha pari, ma
tô tãma sõmri za'ra, uwa 'ru 'rãi wa'ui ré hã. Tawamhã aihæni ma
âhu. 24 Ãne ma duré tãma sina waihu'u za'ra, Zezusi hã:

— Ã hã ðwapru, te wasu'u. Rob'rãi wa'u za'wari ne, te za ðwapru
hã ðwi asa'wa, da'ahâ zada ðdâ'â wamhã. Ã hã ðwapru hã ðwi
sisa'wari wamhã, 'Re æhâimana u'âsi mono hã tinhib'a'uwå ma, te te
tãma æropisutuzé hã tô sena za te te tãma ãma 're æ'uwaimrami
mono zé, te wasu'u. 25 Tô sena wa za aima ðsiwasu'u za'ra wa'wa. Ã
hã rob'rãi wa'u hã te 're hâsi mono õ di za oto, a'â. 'Re æhâimana
u'âsi mono hã za uburé da'ãma æsib'a'uwå zéb ãma si, wa za duré te
're hâsi. — Ãne ma tô tãma siwasu'u za'ra.

26 Tawamhã Zezusi noræ hã tinho're na te oto ãma tiwata za'ra,
'Re æhâimana u'âsi mono ãma. Taha pari, ma tô wairé, Oriwera na
åtå 'rãihâ nhisi u si'aba'ré da.

Pedru hã za te te dawi æ'udâzém na, Zezusi te te tãma
æwaihu'u sirõmo zé wasu'u

Mateusi 26.31-35; Rucasi 22.31-34; Zuwã 13.36-38
27 Tawamhã ãne ma Zezusi hã tisiré 're ænomro mono noræ ma,

waihu'u za'ra:
— A noræ wa'wa hã ðzadawa para õ nherå, te za aihæni asiwi ðråme

'wa. Duréihã 'Re æhâimana u'âsi mono zadawa wasu'u'wa hã ma tô
ãne na ð'ãma rob'ui'éré siro, 'Re æhâimana u'âsi mono mreme na hã:
“Pone'årebâ 'madâ'â'wa hã wa za tæwæ. Tawamhã pone'årebâ hã te za
ropé.” Ãne ð'ãma rowasu'u na rob'ui'éré, æbaihâ na hã. 28 Tane nherå,
ab're hawi apâ ðhâiwa'utu parip si, wa za aiwana ðmoræ 'wa, Darireza
na danhipti'a nho'õmo nhisi u, tamomo ðnhopåtå za'ra wa'aba da.

29 Tawamhã Pedru hã te Zezusihi ma tinha:
— Aihæni za te te airåme za'ra nherå, wa hã te airåme õ di za.
30 Tawamhã Pedruhu ma, te Zezusi hã asa tinha, ãne:
— Tô sena wa za aima waihu'u. Ã barana, si'a hã tihârâ na te te

sahu õ ré, te za si'ubdatõ dawi ð'udâ, aima ðza'rese õ na. — Ãne ma
tô tãma waihu'u siro.

31 Tawamhã mreme tete sina, te asa tãma tinha, Pedru hã:
— Wa hã asiré ðdâ'â da nherå, te dawi ai'udâ õ di za. — Ãne te

Zezusihi ma siwasu'u.
Tawamhã uburé æsiré 're ænomro mono noræ hã ma tô õhõ na si

tãma siwasu'u za'ra, za te te dawi æ'udâ za'ra õ na hã.

Zezusi hã, Zésemani ãma æsãmrazém na rowasu'u
Mateusi 26.36-46; Rucasi 22.39-46

32 Tawamhã Zezusi noræ hã ma tô aihutu, Zésemani na rob're
nhisi u. Sihutu wamhã, ãne te tãma nharæ za'ra:

— Ãme ðzô asimroi wa'aba. Wa hã wa za a'â asiti ðmoræ 'wa,
romnhiwasi Ðmama ma, ðmreme da.

33 Tawamhã Pedru noræ hã te siré saprõni za'ra, Ti'adu noræ hã,
Zuwãhã me. Tawamhã te te sina rosa'rata pese wamhã, sina på'åzé
uptabi di. 34 Taha wa, Pedru noræ ma, ma ãne sina tãma rowaihu'u
za'ra:

— Ðpå'åzé hã sa'åtå na te ðma tihâiba. Ðpå'åzé uptabi wa, wa aré
dârâ. Ãme a'â asimroi wa'aba ð'rata, asõtõ za'ra wa'aba ãna. Asõpré
u'âsi aba. — Ãne ma tô tãma waihu'u za'ra.

35 Tawamhã romhâ prã na te æsiti timoræ za'ra. Tawamhã hi'rãtitõ
ma tô nhamra. Sãmra wamhã, ma tô aiwå'å, ti'ai u. Tawamhã
Timama wi, te rowaptå, robzépada hã te te tãma ba'a da. 36 Ãne ma
tô Timama wi rowaptå:

— Ðmama, uburé maræ hã aima waihu'u pese di. Taha wa, ma'ãpé
robzépada hã ðma ba'a za, te robzépata za'åtå tõ da. Tane nherå,

ãne aima ðsiwasu'uzéb uwaibaba, te ðsina uwaimrami da, wa hã te
ðsima æwåzém na ðma pisutu õ di za. A hã ðma æwåzéb uwaibaba si,
te ðsina uwaimrami da, te za ðma æpisu. — Ãne ma tô Timama wi
sina rowaptå.

37 Tawamhã Timama ma, mreme pari, te apâ mo, si'ubdatõ tisiré
're ænomro mono noræ u. Tawamhã sõtõ za'ra ré, ma tô siza za'ra.
Taha wa, te Pedru 'mahâ, utu da:

— Sima, e niha te asõ. E niha asimiza'rese rob'madâ'â waihu'u õ
di, syry na. 38 Satanasihi zada, asiptete sina 're aihâimana za'ra
wa'aba mono da, asima 're wå za'ra wa'aba mono nherå, asi'uihâ na
sada 're asiptete waihu'u za'ra wa'aba mono õ di. Taha wa,
asimiza'rese te za ai'ubumroi wa'wa ãhãna hã, 'Re æhâimana u'âsi
mono wi, asima rowaptårå za'ra wa'aba da, Wa'uburé nhimiwada'urizé
wi, te te aipawaptob za'ra wa'aba da. — Ãne ma tô tãma waihu'u
za'ra.

39 Tawamhã Pedru noræ nhiti, te duré apâ mo, Timama ma mreme
da. Tawamhã õhõ na si, te duré Timama wi rowaptå. 40 Timama
ma, mreme pari, te duré apâ ætåme timoræ za'ra. Tawamhã sõtõ
za'ra ré, ma duré siza za'ra. Tãma aptâ'â uptabi za'ra wa, te tinhotõ
pese za'ra, sõpré waihu'u ãna. Tawamhã utu za'ra da, Zezusi te te
'mahârâ za'ra wamhã, asa te te tãma æwaihu'u za'ra da hã, mare di.

41 Tawamhã æsiti te duré timoræ za'ra. Taha pari, ma duré apâ
sina siri. Si'ubdatõ tinem na, ma tô oto ãma sahu. Tawamhã sõtõ
za'ra ré, ma tô duré apâ siza za'ra. Taha wa, te ãne 'mahârâ za'ra:

— E niha bâ te zahadu asõtõ za'ra wa'wa bété. Te duré aiwa'utu
za'ra wa'wa. Tô'ã oto. Bâdâ ma tô oto æwa waptãrã. Ti'ai ãma dasiré
ðpodo, te za oto ðhâiba nhomri ni, aibâ æwasété noræ ma. 42 Oto
aiwahutu za'ra wa'aba, wasi'aba'ré da. Õhõta te wei oto mo, dama
ðhâiba nhomri'wa da hã. — Ãne te tãma 'mahârâ za'ra.

Zezusi hã da te oto dasiwi æ'ârizém na rowasu'u
Mateusi 26.47-56; Rucasi 22.47-53; Zuwã 18.3-12

43 Zezusi hã te te tãma 'mahârâ za'ra ré, ma Zudasi hã ætåme wi,
Zezusihi siré aré 're æmoræ hã. Da'ahâ uptabi na ma tô æsiré sô aihutu
ni, sib'ézé 'wapa ré, uibroi ré zama. Sasedoti æpire noræ zadawa
para, duré rowahutu'wa noræ zadawa para, duré zudezu noræ ma,
roti'wa noræ zadawa para zama, ma tô sô aihutu ni. 44 Zudasi hã ma
tô ãne dama æpire noræ ma, roti aré:

— Aibâ hã te tob'rata hârâ wamhã, ta hã te za asiwi æ'âri 'wa.
Tawamhã asiptete sina, te za asiwi æsaprõni 'wa. — Ãne ma tô
Zudasi hã tãma waihu'u za'ra, te te siwi æ'âri wana ré hã.

45 Tawamhã Zudasi hã Zezusihi u oto wisi wamhã, ãne te 'mahâ:
— Rowahutu'wa.

Tawamhã tob'rata hârâ na, ma tô sawi, Zezusi hã. 46 Tawamhã
ma tô oto dasiwi âri ni. 47 Tawamhã Zezusihi siré æsa hã, ma tô
sib'ézé 'wapa hã waze. Te te wazere wi, ma romhuri'wa hã ãma
po're nhizâ, sasedoti æpire uptabi ma romhuri'wa hã. 48 Tawamhã
Zezusi hã sô ædasihutu noræ ma, te tinha, ãne:

— E wa hã danhibrob zô dapãræ'wa pâ, ma bété we ðzô aihutu
'wa, sib'ézé 'wapa ré, uibroi ré zama. 49 Bâtâ sidâpâsi wa tô asõ'a
za'ra wa'aba te 're da'apawapto, ðnhimirowasu'u na, 'Re æhâimana
u'âsi mono ãma 're ædawata za'ra mono zé 'wawi, wa'ra 're. Zapre
tameb ré asiwi ð'âri aba õ di bété. Tane nherå, te za tô asiwi ð'âri
'wa, ð'ãma rob'ui'érézé hã te ðsina uwaimrami hâ. — Ãne ma tãma
sina waihu'u za'ra.

50 Tawamhã æsiré 're ænomro mono noræ hã aihæni ma siwi tirå.
Wara sina, ma dama ropé.

51 Aibâ hã æprédupté hã, Zezusihi zarina æmoræ hã ma tô ni'wam
noræ hã siwi ti'â, æ'ubuzém na. 52 Tane nherå, ma tô tãma råme za'ra,
ti'ubuzé hã. Tawamhã ai'uréiwi te oto dawi wara, æprédupté hã.

Dama roti'wa noræ hã Zezusihi da, æsi'rã'õtõzém na rowasu'u
Mateusi 26.57-68; Rucasi 22.54-55,63-71; Zuwã 18.12-14,19-24

53 Tawamhã Zezusi hã te oto dasiwi saprõni ni, 'Re æhâimana
u'âsi mono ma da'ãma romhuri'wa æpire uptabi nhorõwa u, sasedoti
æpire uptabi nhorõwa u. Tame æwana ma tô si'rã'õtõ, sasedoti æpire
noræ hã, duré zudezu noræ ma roti'wa noræ hã, duré rowahutu'wa
noræ hã.

54 Zezusi hã da te dasiwi saprõni ré, te Pedru hã romhâ na te te
pibu, sasedoti æpire uptabi nhorõwa u. Tawamhã 'ri 'wawi wa'ra 're,
ma ãzé. Sébré wamhã, ma tô nhamra unhama dawa, hâi'ro da,
romhuri'wa noræ me.

55-56 Tawamhã sasedoti æpire noræ hã duré uburé zudezu noræ ma
roti'wa noræ hã, te ni'wam noræ zô tinhopré za'ra, Zezusi hã maræ te
te 're æ'ab'manharæ wasété mono zém na, sadawa nhipese na te te
siwi ãma hiri da, tawapsi romanu noræ hã te te siwi wæræ da.
Tawamhã da'ahâ na dazadawa nhipese na, Zezusihi ãma æsimiroti
wasété na da te ãma sa'ra za'ra nherå, ãma dasisaze za'ra õ di.

57 Tawamhã ni'wam noræ hã ma tiwahutu zahuré hâiwi, Zezusi
hã sadawa nhipese newa, æsadawa nhipe te te ãma hiri zahuré da, ãne:

58 — Wa noræ hã wa tô wasi'uihâ na æsimirowasu'u hã wapari ni.
'Re æhâimana u'âsi mono nhorõwa hã te za, u, sãmra, åtå na da te
dasiwi æ'ri hã. Tawamhã te za, u, aimawi 'ri duré. Da te dasiwi æ'ri
da hã, mare di. Te te 'ri ré hã, bâdâ hã si'ubdatõ te za, u, ãma ne, te
te ãma romhuri ré hã. Ãne taré dama siwasu'u ré, wa tô wapari ni,
wasi'uihâ na. — Ãne te Zezusi dama wasu'u zahuré, taré.

193 MARCUSI 14

O Novo Testamento na xavante do Brasil, 1a ed., © 2005, Liga Bíblica



59 Tane nherå, 'Re æhâimana u'âsi mono ma da'ãma romhuri'wa
noræ hã te te siwi sadawa pibu zahuré wamhã, aiwab õ di, te te
dama æwasu'u zahuré zé hã.

60 Tawamhã 'Re æhâimana u'âsi mono ma da'ãma romhuri'wa
æpire uptabi hã dawa'wa ma hâiwi za, Zezusi hã uihâ na te te
sadanharæ da, ãne:

— E asadawa na dama ãma wa'rãmi ãna, da te dasiwi æ'aiwasu'u
wasété na hã. E tô æsarina ma tô aiwasédé hã ai'ãma hiri zahuré. E
taré. — Ãne te sadanha.

61 Tane nherå, te Zezusi hã ari'iwi za. Te te ãma wa'rãmi õ di,
timreme na. Tawamhã 'Re æhâimana u'âsi mono ma da'ãma
romhuri'wa æpire uptabi hã te duré sadanharæ na sahu, sasedoti
æpire uptabi hã:

— E tô sena a hã, 'Re æhâimana u'âsi mono te te aipisudu,
Danho'reptui'wa da. E tô sena 'Re æhâimana u'âsi mono 'ra, a hã.

62 Tawamhã Zezusi hã asa te tãma siwasu'u oto:
— Æhe. Wa hã, Danho'reptui'wa. Wa hã 'Re æhâimana u'âsi mono

'ra. A noræ wa'wa hã aihæni te za ð'madâ'â za'ra wa'wa, ti'ai ãma
dasiré ðpodo hã, 'Re æhâimana u'âsi mono nhimire niwæ, 're ðnhamra
mono na, æwaihu'u pese 'rata. Hâiwa'a na apâ we ðmoræ wamhã, te
za ãne na ð'madâ'â za'ra wa'wa. — Ãne ma tô tãma siwasu'u sirõmo
za'ra.

63 Tawamhã te te sadawa 'rui wa, ma ti'uza hã hâiwazu, sasedoti
æpire uptabi hã. Tawamhã ãne ma tô ãma da'mahâ:

— Tâibâ oto. Aibâ aimawi noræ zô, ai'maihârâ aba õ di za, Zezusi
te te wama æwasu'u za'ra da hã, æwasété na. 64 'Re æhâimana u'âsi
mono newa, si'uihâ na ma tô tiwaihu'u pe hã sina tihi, wasine 're
hâimana mono nherå. Si'uihâ na ma tô timreme wasété. Æmreme
ma tô æwapari za'ra wa'wa. E maræ tawamhã, ma tô ãma æpisutu
za'ra wa'wa. — Ãne te ãma da'mahâ. Tawamhã aihæni ma tô sima
wå za'ra, da te dasiwi wæræ da.

65 Tawamhã te te siwi wå'õ wa, ma tô nasi ni'wam noræ hã siwi
ubu upto, tizadaipro na. Zazahâ na ma duré siwi ubu ubu. Taha
pari, ma tô duré nasi siwi ahâ. Ãne ré, te nasi siwi 'mahâ:

— E 'wa hã ai'azâri'wa. Ma'ãpé, waihu'u. — Ãne te nasi siwi
'mahâ.

'Re æhâimana u'âsi mono ãma 're ædawata za'ra mono zé 'madâ'â'wa
noræ zama, ma tô siwi ti'â, te te nasi siwi ahâri da.

Pedru hã, Zezusi te te dawi æ'udâzém na rowasu'u
Mateusi 26.69-75; Rucasi 22.56-62; Zuwã 18.15-18,25-27

66 Ãne ré, te zahadu Pedru hã dame nhamra, 'ri 'wawi wa'ra 're,
pi'reba 'ri zahâpâ. Tawamhã tame sãmra ré, ma we pi'õ hã datåme

wi, sasedoti æpire uptabi ma romhuri'wa hã. 67 Wisi wi, ma Pedru
hã tisã, unhama ãma hâi'ro ré. Tawamhã te te 'madâ'â pese pari, te
Pedruhu ma tinha:

— A zama te duré Zezusihi siré 're aimo, Nazaré ãma 're æhâimana
mono siré.

68 Tawamhã Pedru te asa tãma tinha:
— Tane na ðwaihu'u nherå, õ hã ðma sa'rese õ di. — Ãne te pi'õi

wi ai'udâ, Pedru hã.
Tawamhã 'ri nhi'riti u te oto mo, 'ridawa u moræ da, dapusizéb u.

Tawamhã si'a ma oto hâ. 69 Tawamhã ma tô romhuri'wa sipi'õ hã
tisã Pedru hã, 'ri nhi'riti ãma. Tawamhã æ'rata æsimasam noræ ma, te
wasu'u za'ra:

— Ã hã Zezusi noræ siré, 're æmoræ.
70 Tawamhã Pedru te duré tiwi ai'udâ. Tawamhã ãma ronomro õ

ré, te duré tãma nharæ za'ra, æ'rata æsimasa hã:
— Tô sena, a hã Zezusi noræ siré, te 're aimo. A hã tô, Darireza

ãma 're æ'aihâimana mono.
71 Tawamhã Pedru te asa tãma nharæ za'ra:
— Mare di. Tane na ðwaihu'u nherå, õ hã ðma sa'rese õ di. Tô

sena te aiwi udâ za'ra wa'aba di pâ, 'Re æhâimana u'âsi mono te te
ð'azâri pé. — Ãne te tãma sina waihu'u za'ra.

72 Tawamhã si'a hã awa'awi ma tihârâ na sahu. Tawamhã Zezusi
te te tãma æwaihu'uzém na, ma sina po're puru, Pedru hã. Ãne ma
tô Zezusi hã aré tãma waihu'u siro: “Si'a hã tihârâ na te te sahu õ
ré, te za si'ubdatõ dawi ð'udâ, ðzadawa para õ nherå.”

Tawamhã Zezusihi mreme na sina po're pu'u wa, te oto aiwa'õ,
Pedru hã.

Apito Piratu, Zezusi te te æsadawa pibuzé wasu'u
Mateusi 27.1-2,11-26; Rucasi 23.1-5,13-25; Zuwã 18.28-19.16

15 1-2 Tawamhã awåm na mararé, ma duré si'rã'õtõ, sasedoti
æpire noræ hã, duré zudezu noræ ma roti'wa noræ hã, duré 'Re

æhâimana u'âsi mono nhimiroti 'rata na rob'ui'éré na dama
rowahutu'wa noræ hã. Zezusihi ãma te te sima roti za'ra da, ma
si'rã'õtõ, dama roti'wa æpire noræ me. Taha pari, ma oto siwi
pawasisi Zezusi hã, Piratuhu u te te siwi saprõni da. Tawamhã
ætåme te te siwi ãwisi wamhã, Piratu te Zezusi sadanha:

— E a hã, zudezu noræ nhib'apito.
Tawamhã Zezusi te asa tãma tinha:
— Tahata ma tô tane hã tô ð'ãma æwaihu. — Ãne te tãma tinha.
3 Tawamhã sasedoti æpire noræ hã te Zezusihi ãma æwasédé hã sa'ra

za'ra taré, maræ æwasétére na 'Re æhâimana u'âsi mono ma, da'ãma
romhuri'wa noræ æpire za'ra hã. 4 Taha wa, Piratu te Zezusi 'mahâ:

— Maræ ahâ na ma tô ai'ãma sa'ra za'ra ni. E asadawa na tãma
ãma wa'rãmi za'ra õ di za. — Ãne te 'mahâ.

5 Tane nherå, tizadawa na te te wa'rãmi õ di, Zezusi hã. Taha wa,
ma tô Piratu hã ãma titob'uzu, tizadawa na te te ãma wa'rãmi õ wa.

6-7 Wahub sidâpâsi, ma tô apito Piratu hã misi si te te 're
da'azani, dazazéb 're, 're ædasimasa mono noræ hã 're dawairébé
mono da, misi si. 'Re æhâimana u'âsi mono, tinhimihâzé te te dama
æba'azém na dasa da te dasiwi 're æ'manharæ za'ra mono zém na, ma
tô te te 're da'azani, da te tiwi 're æwaptårå za'ra mono zéb
uwaibaba. Aibâ hã dazazéb 're, te dame 're sa, Barabasi na æsisi hã.
Romanu noræ da, dasi'wapé watobro wamhã, te te da'mapãræ za'ra
wa, ma tô séme ni, dazazéb 're. 8 Tawamhã ma duré bâtâ na
Piratuhu u tasi'rã'õtõ ni, da te tiwi rowaptårå za'ra da, te te 're
æ'manharæ wå mono zéb zarina, misi te te dama 'mairob'ru da,
dazazém hawi da'maiwatobro da, apâ moræ da. 9-10 Tawamhã Piratu
te da'a'mahâ:

— Zudezu noræ, e asib'apito za'ra wa'aba ma, wa za rob'ru, apâ
moræ da. — Ãne te da'a'mahâ, Zezusihi ãma. Sasedoti æpire noræ hã
Zezusi te te sõ'ru za'ra wa, ma tô ætåme siwi ãwisi, Piratuhu u. Ãne
na ma tô Piratu hã ãma dawaihu'u. 11 Piratu hã Zezusi hã apâ moræ
da, te te nasi ãma da'ab'mahârâ nherå, te sasedoti æpire noræ hã nasi
dawada'uri za'ra, Barabasihi si da te waptårå za'ra da, tiwi, Zezusihi
upana te te wazere da. 12 Tawamhã Piratu te duré da'ab'mahâ:

— E maræ, wa za bété aima ãma pisutu za'ra wa'wa, asib'apito na
asiwi 're æsisi za'ra wa'aba mono ãma hã, te aima ãma æ'uwaimrami
za'ra wa'aba zéb da hã.

13 — Wedepo'o nhonhi'rãmi na da te dasiwi sasõmri, dâ'â da. —
Ãne te nasi sa'åtå ãma 'mahârâ za'ra ni, Piratu hã.

14 — E maræ te te 're ab'manharæ wasété mono bâ. — Ãne te ãma
da'ab'mahâ, Piratu hã.

Tane nherå, hârâ 'rãihâ na te nasi ãma 'mahârâ za'ra, Piratu hã:
— Wedepo'o nhonhi'rãmi na, da te dasiwi sasõmri, dâ'â da.
15 Tawamhã Piratu hã dama rowå za'ra da, ma tô da'wapéi'wa

noræ ma 'ru za'ra, Barabasihi ma si te te tãma rob'ru za'ra da,
dazazém hawi watobro da, apâ 're moræ da. Taha pari, te Zezusi
tãma 'ru za'ra, da'wapéi'wa noræ ma, powawå hâi waré na te te siwi
're pré'é mono da, taha pari, te te duré siwi sasõmri da, wedepo'o
nhonhi'rãmi na dâ'â da oto.

Da'wapéi'wa noræ hã Zezusihi ãma æto za'ra zé wasu'u
Mateusi 27.27-31; Zuwã 19.1-3

16 Tawamhã da'wapéi'wa noræ hã ma tô Zezusi hã siwi ãwisi,
Piratuhu nhorõwa u, 'ri 're wa'wa nho'õmo u. Tamemhã te oto

sitåme sisô tihârâ za'ra, uburé sitåme si'rã'õtõ da. 17 Tawamhã
dasi'ubuzém na ma tô Zezusi hã siwi ãma hâiba ubu, æhâ pré na.
'Wabzéré panhipti na ma duré siwi sõpre. 18 Tawamhã sisarina te
nasi timreme na sawi za'ra, taré:

— Zudezu noræ nhib'apito, rowå na aihâimana.
19 Tawamhã æ'rãi wi, ma tô nasi siwi ahâ, wedehu waré na. Te

duré nasi siwi upto, tizadaipro na. Te duré nasi hi'rãtitõ tãma asimro,
Zezusihi papara, ãma wata za'ra da newa. 20 Tawamhã nasi ãma
wa'å za'ra parimhã, tisi'ubuzém na te te siwi ãma æhâiba ubu hã ma
tô apâ tiwi wazere za'ra. Æ'uzazém na ma oto apâ siwi uza. Taha
pari, te oto rob u siwi saprõ, wedepo'o nhonhi'rãmi na te te siwi
sasõmri da, 'ri nho'õmo nhiti.

Zezusi hã wedepo'o nhonhi'rãmi na da te dasiwi æsasõmrizé
wasu'u

Mateusi 27.32-56; Rucasi 23.26-49; Zuwã 19.17-30

21 Tawamhã bâdâdi na te te siwi saprõni ré, ma tô aibâ hã siwi
sõpåtå, Sima na æsisi hã, tirom hawi we æmoræ hã, 'ri ahâ u. Æsa'ru
nhisi hã, Sireni na. Sima hã Aresãdiri noræ mama, Rupuhu me.
Tawamhã da'wapéi'wa noræ hã, Simahã ma, ma tô 'ru za'ra, wedepo'o
nhonhi'rãmi hã te te tãma âri da, Zezusihi ma. 22 Tawamhã Dodota
na romnhisi u, ma tô siwi saprõ, Zezusi hã. Dodota na romnhisi hã,
da'rãihi te wasu'u. 23 Tawamhã da'wapéi'wa noræ hã te aré tãma sõmri
za'ra, uwa 'ru 'rãi wa'u æsé hã te te hâ'råne da, miha na wedepa wa'u
nhisi na, æwazari ré hã. Tane nherå, te te hâ'råne õ di, Zezusi hã.
24 Taha pari, ma tô oto wedepo'o nhonhi'rãmi na siwi sasõ. Te te siwi
sasõmri pari, ma tô åtå zapotore æ'ui'éré ré hã nasi sima sãmra
da'wapéi'wa noræ hã, pibu pese na Zezusihi uza hã te te siwi waibu
da. 25 Zezusi te te siwi æsasõmrizém na hã, bâdâ ma tô oto tinho're
za'a. 26 Zezusihi 'rãi uwaibaba wedepo'o na rob'ui'éré hã ma siwi
tété, da te dasiwi æwå'õ za'ra zém na, da te dasiwi ãma waihu'u za'ra
da. Ãne ãma ærob'ui'éré hã: Ã hã, zudezu noræ nhib'apito.

27 Zezusihi siré, ma tô duré aibâ noræ hã sasõmri zahuré ni,
danhibrob zô dapãræ'wa noræ hã. Zezusihi ãma te aiwa'aba zahuré
æsimire niwæ, duré æsimi'e niwæ. 28 Ãne ãma æromhâimanazé hã ma
tô rob'ui'éré zarina, sina uwaimra, Zezusi hã. Ãne duréihã ãma
ærob'ui'éré hã: “Æwasété noræ zu, te za taré dasiwi wå'õ ni.” Ãne ãma
ærob'ui'éré hã, æbaihâ na hã.

29-30 Tawamhã æwa'wai baba, da te nasi ro'rahâri za'ra sidâpâsi,
te nasi ãma tawa'å za'ra ni, Zezusihi ãma. Nasi ãma da'rã siwanaræ
za'ra sina, te nasi ãma wasété za'ra ni:

— Oro a hã asima roti za, 'ri 'rãihâ hã sãmra da, 'Re æhâimana
u'âsi mono ãma 're ædawata za'ra mono zé hã, si'ubdatõ bâdâ hã

ai'ãma si'utõræ õ ré, duré apâ 'ri da. Ma'ãpé, asisõ'reptu na. Wedepo'o
nhonhi'rãmi hawi we si'ra na, atâ'â tõ da. — Ãne te nasi ãma tiwa'å
za'ra.

31 Duré sasedoti æpire noræ hã te nasi ãma wa'å sina, ãne sima
nharæ za'ra ãma, rowahutu'wa noræ me:

— Oro te te 're da'anho'reptui mono za, 'râwi sisõ'reptui õ di bété.
32 Ma'ãpé, ãne ré, wedepo'o nhonhi'rãmi hawi we te te si'ra
wanho'a, Danho'reptui'wa hã Izarazéhé nhihudu noræ nhib'apito hã,
wa te wasina æ'umnhasi za'ra zéb da hã. — Ãne ma sima ãma rowaihu'u
za'ra.

Tawamhã æsiré æsa'o zahuré zama, te nasi tãma nharæ wasété
zahuré, Zezusihi ma.

33 Tawamhã ma tô ti'abzuma. Abzuma wamhã, ma tô tirobra,
daro mono bâ. Bâdâ siprazéb u, te oto robra si nomro. 34 Tawamhã
si'ubdatõ bâtâ ãma, te Zezusi hã Timama hã sina 'mahâ, hârâ 'rãihâ
na ãne:

— Eroi, Eroi, rema sabatani.
Æhârâzém na hã, ãma æsapræzé hã, ãne:
— Ðnhib'apito, Ðnhib'apito, e maræ da, ma tô oto ðrå. — Ãne ãma

æsapræzé hã.
35 Tawamhã ni'wam noræ hã æ'rata æsimasam noræ hã Zezusihi

hârâ te te wapari za'ra wamhã, ma tô sima rowasu'u za'ra, ãne:
— Õhõta wapari aba. Eriasihi zô te hâ, te te we pawaptob da.
36 Tawamhã ni'wa hã si'aba'ré na ma tô piza're upsõzém ne hã

'mai'â, uwa 'ru 'rãi wa'u æsé na te te tãma ãma di'i da, Zezusihi ma,
æwa'âbâ syry na. Tawamhã wedewaré 'rãsutu na ma tô ãma sapu'u,
Zezusihi ma, te te wå da, te te upsõmri da. Taha pari, te ãne dama
tinha:

— A'â pé wanhimipari za'ra wa'aba, Eriasi we sô moræ õ'umnhasite,
wedepo'o nhonhi'rãmi hawi, te te si'ra da. — Ãne ma dama
waihu'u.

37 Tawamhã Zezusi hã hârâ 'rãihâ na te hâ, æråme ma. Taha pari,
ma på'å hai'utõ.

38 Zezusi hã dâ'â wi, zazahâ æhâpa hã 'ri 're wa'wa nhitobzé hã ma
uihâ na hâihaipo'o aiwa, hâimo hawi pi'reba, 'Re æhâimana u'âsi
mono nhorõwa ãma hã. 39 Zezusi hã hâiwi sa'o ré, da'wapéi'wa noræ
wada'uri'wa hã æsõ're te za, æpapara, romanu hã. Tawamhã Zezusi
hã æråme ma hârâ 'rãihâ na hârâ wamhã, te te wapari wamhã, ma
ãma rowaihu'u:

— Nare õ hã, 'Re æhâimana u'âsi mono 'ra.
40 Pi'õ noræ zama, romhâ hawi te Zezusi hã 'madâ'â za'ra. Nima

noræ nhisi hã ãne: Mariza Madarena, duré Sarome, duré Mariza,
Zuzé noræ na hã Ti'aduhu me. Ti'adu hã æhâiba té. 41 Zezusi hã

Darireza ãma 're moræ ré hã, pi'õ noræ hã æsiré te 're nomro. Ma tô
duré maræ na te te siwi 're pawapto. Ta noræ siré, te duré pi'õ noræ hã
ahâ na Zeruzarå u ai'aba'ré, Zezusihi siré. Ta noræ zama te romhâ
hawi siwi 'madâ'â za'ra.

Zezusi hã da te æsåråzé wasu'u
Mateusi 27.57-61; Rucasi 23.50-56; Zuwã 19.38-42

42-43 Sabadu u bâdâ 're æne mono u, te zudezu noræ hã te te sima
're ropese za'ra, sabadu na hã te te 're romhuri za'ra mono õ na
dâ'âsina. Tawamhã sabadu u oto hâiwahâ wa, romhuri 'rãsutuzéb
ãma te Zuzé hã Piratuhu u mo. Arimateza ãma te aré 're hâimana,
Zuzé hã. Zudezu noræ ma roti'wa æpire, ta hã. Taha wa, te nasi
si'rã'õtõ, siré dama roti'wa æpire za'ra noræ me. Zuzé hã, 'Re
æhâimana u'âsi mono da'ãma 're æsib'a'uwå mono zéb zô, te 're
simipari u'âsi. Tawamhã romhuri zahârizéb u, romhuture wa, ma
tô sada aptete Zuzé hã, Piratuhu u moræ da, Zezusihi hâiba hã te te
tiwi waptårå da, ab're sirõmo 're, te te sårå da. 44 Zuzé hã, Zezusi hã
ædâ'â na te te tãma rowasu'u wamhã, Piratu hã te ãma rosa'rata,
dâ'â su'u wa. Tawamhã Piratu hã da'wapéi'wa noræ wada'uri'wa zô
te hâ, ædâ'âzém na te te ãma sadanharæ da, tô sena zô. 45 Tawamhã
tô sena Zezusi hã ædâ'â na te te tãma rowasu'u parimhã, Zuzéhé ma,
te oto Piratu hã tãma ti'ru, Zezusihi hâiba hã ab're sirõmo 're, te te
sårå da. 46 Tawamhã Zuzé hã zazahâ, ma sada uipra, æhâirã hã.
Taha pari, Zezusihi hâiba hã ma oto si'ra, wedepo'o nhonhi'rãmi
hawi. Tawamhã zazahâ æhâirã na ma ubu. Te te ubu pari, ma tô
ab're 're tiså. Sa'a zahâpâ åtå wa, ab're sirõmo 're, ma tiså. Taha
pari, te åtå tõmo wawå hã te te pizari, ab're te te ãma æré sitob da.
47 Ãne Zezusihi hâiba te te sårå ré, ma tô pi'õ noræ hã ãma 'madâ'â
zahuré, Mariza Madarena hã Marizaha me. Ta hã Zuzéhé na.
Tawamhã ma tô sabu zahuré, nimame Zuzé te te æsåråzé hã.

Zezusi apâ æhâiwa'utuzé wasu'u
Mateusi 28.1-8; Rucasi 24.1-12; Zuwã 20.1-10

16 1 Tawamhã bâdâ oto sébré wamhã, tâibâ oto sabadu hã
romhuri zahârizé hã zudezu noræ te hã. Tawamhã pi'õ noræ

hã æwa'u zadaze hã, ma tô siwi uipra, te te siwi ãma hâiba u'ré da,
Zezusi hã. Pi'õ noræ nhisi hã Mariza Madarena, duré Sarome, duré
Mariza, Ti'aduhu na hã. 2 Tawamhã pi'õ noræ hã mararé te ai'aba'ré,
sa'a zahâpâ ab're u, bâdâ 'rãiwatobro wi, dumidu na. 3 Bâdâdi na
si'aba'réi ré, ma ãne sima waihu'u za'ra:

— E 'wa hã te za åne hã wama sa'ré za'ra, ab're nhitobzé hã.
4 Ab're nhitobzé hã åne hã tõmo wawå uptabi wa, ma ãne sima

waihu'u za'ra. Tane nherå, sihutu wamhã, åne da te æsa'ré na ma tô

'madâ'â za'ra. 5 Tawamhã ab're 're, sisisi wamhã, ma tô aibâ hã siwi
sõpåtå æprédupté hã, uza hâirã ré æsãmra hã. Ænomrozé nhimire niwæ
te nhamra. Taha wa, pi'õ noræ hã ma tãma tipå'åwara za'ra.
6 Tawamhã ãne te tãma nharæ za'ra, pi'õ noræ ma:

— Ðma aipahi za'ra wa'aba tõ. Zezusi hã Nazaré ãma aré æprédu
hã wedepo'o nhonhi'rãmi na, da te dasiwi æsasõmri zô robzabu za'ra
wa'aba da, te we ai'aba'réi wa'wa. Ãne na, wa tô aiwaihu'u za'ra
wa'wa. Ãme hâimana õ di oto. Apâ ma tô hâiwa'udu. Ma'ãpé,
ænomrozé hã sabu za'ra wa'aba. Robaba di. 7 Taha wa, te za oto
apâ ai'aba'réi wa'wa, Pedru noræ ma tãma rowasu'u za'ra wa'aba
da, ãne: “Zezusi hã aiwana te za, u, timoræ 'wa, Darireza u. Tame
te za, u, æsõpåtå za'ra wa'wa, aima æsiwaihu'u za'ra wa'aba zéb
zarina.” — Ãne ma tô pi'õ noræ ma waihu'u za'ra.

8 Tawamhã ma wairé ab're hawi, wara sina sisa'rei mono da.
Tãma på'åwara za'ra wa, te tirårå'å za'ra. Pahi te, ni'wai ma, te te
rowasu'u za'ra õ di a'â.

Zezusi hã, Mariza Madarenahã ma, æsihâi'rézé wasu'u
Mateusi 28.9-10; Zuwã 20.11-18

9 Zezusi hã dumidu na ma tô apâ hâiwa'udu, mararé. Tawamhã
æmoræ'rata na ma tô Mariza Madarenahã ma, sihâi'ré. Ti'ai baba 're
moræ ré, ma tô taha ma, wa'uburé hã 7 na sãmra. 10 Tawamhã
Zezusihi siré 're ænomro mono noræ u, te mo Mariza Madarena hã, te
te tãma rowasu'u za'ra da. Tãma robzei'õ za'ra di. På'åzé uptabi
za'ra wa, te aiwa'õ za'ra. Ãne ré, ma tô ætåme tiwisi za'ra, Mariza
Madarena hã. 11 Tawamhã Zezusi apâ 're æmoræ na, duré ætåme
æwisizém na hã te te tãma rowasu'u za'ra wamhã, te te ãma saze
za'ra õ di.

Zezusi hã, maparane tizazei'wa noræ ma, æsihâi'rézé wasu'u
Rucasi 24.13-35

12 Taha pari, ma duré Zezusi hã aimawi tihâiba na sihâi'ré,
maparane tizazei'wa noræ ma. Rom na bâdâdi na neb ré, ma tô
ætåme tiwisi zahuré. 13 Tawamhã apâ te tineb zahuré, Zezusihi siré
're ænomro mono noræ ma, te te rowasu'u zahuré da. Tane nherå, te
te tãma rowasu'u za'ra nherå, te te ãma saze za'ra õ di duré.

Zezusi hã tisiré noræ ma, æsihâi'rézé wasu'u,
11 na æhâiba noræ ma

Mateusi 28.16-20; Rucasi 24.36-49; Zuwã 20.19-23; Atusi 1.6-8

14 Tawamhã Zezusi hã tisiré 're ænomro mono noræ u ma duré wi,
sai ma, si'ubumroi ré, 11 na æhâiba za'ra u. Tawamhã timreme ma
tô tãma påtå za'ra, siwi æsabui'wa noræ nhimirowasu'u hã te te saze

za'ra õ wa, apâ æhâiwa'utuzém na da te æwasu'u na hã. 15 Taha wa,
te ãne oto tãma nharæ za'ra:

— Daro mono bâ te za oto 're æropéi wa'aba mo, a'uwå mono bâ,
ðwasu'uwå na 're dapo're pu'u za'ra wa'aba mono da. 16 Tawamhã
Danho'reptui'wa na da te dasina 're ð'umnhasi za'ra mono wa, â
dawabzuri hã da te 're 'manharæ za'ra mono wamhã, te za te te 're
da'anho'reptu, 'Re æhâimana u'âsi mono hã. Da te dasina 're
ð'umnhasi za'ra mono õ wamhã, 'Re æhâimana u'âsi mono te za te te
're da'awå'õ. 17 Da te dasina 're ð'umnhasi za'ra mono wamhã, wa za
te 're da'apawapto, ðwaihu'u pese zarina, maræ dama æ'manharæ
waihu'u'õ hã te te dama 're ab'manharæ wå mono da, ðwasu'u na tô
sena na da te 're waihu'u za'ra mono da. Ãne te za te te 're
dapawaptob za'ra. Ðnhisi na te za wa'uburé hã te te dama 're sãmra
za'ra, ðzadawa para. Duré 're ædasisadaihu'u za'ra mono õ na zama,
te za 're mreme zusi. 18 Sa'rese ãna, wahi hã te te 're waibui mono
nherå, duré dapãræzé hã te te 're âhuri mono nherå, tãma 're rowå
za'ra mono di za. Duré, tinhib'rata na æhâzé ré noræ hã te te 're upi
za'ra mono wamhã, te za 're séptâ'â za'ra, æhâzé ré noræ hã. — Ãne
ma tô tãma waihu'u sirõmo za'ra, tisiré 're ænomro mono noræ ma.

Zezusi hã hâiwa u æmoræzé wasu'u
Rucasi 24.50-53; Atusi 1.9-11

19 Wanhib'apito Zezusi hã te te tãma rowasu'u za'ra pari, ma tô
hâiwa u tiwi âri za'ra, 'Re æhâimana u'âsi mono nhimire niwæ oto 're
sãmra mono da, pire uptabi na. 20 Tawamhã æsiré 're ænomro mono
noræ hã æsadawa para, ma tô te te ropé daro mono bâ, æwasu'uwå na
te te 're dapo're pu'u za'ra mono da. Wanhib'apito hã ma tô te te 're
pawaptob za'ra, æsimi'manharæ waihu'u pese zarina, maræ dama
æ'manharæ waihu'u'õ hã te te dama 're ab'manharæ wå mono da,
æsimirowasu'u za'ra na tô sena uptabi, da te 're waihu'u za'ra mono
da.

Rucasi
Zezu Cristuhu wasu'uwå na Rucasi te te ãma ærob'ui'érézé

Æbaihâ wasu'uzé
Ã æbaihâ na rob'ui'éré'wa nhisi hã Rucasi na æsisi hã. Duré Atusi na

rob'ui'éré'wa, ta hã. Ta hã aré dawede'wa (Corosu 4.14). Zezusihi wasu'u na
rob'ui'éré'wa hâiba amo noræ hã ta noræ hã zudezu, Mateusi, duré Marcusi hã,
duré Zuwã. Rucasihi si zudezu õ di. Duré Tezopiru hã æsiré zudezu'õ ma, ma tô
ã æbaihâ na rob'ui'éré hã tãma tisõ, Rucasi hã.

Tawamhã Rucasi hã ma tô Zezusihi wasu'u na rob'ui'éré, æwaptã'ãzém hawi
sada 're æromhâimana mono zém na hã, hâiwa u apâ æmoræzéb u hã. Ma tô duré
wama ãma rowasu'u za'åtå za'ra, Zezusihi nhimirowahutuzém na hã. Ma tô
duré wama wasu'u za'ra, Zezusi hã ti'ai ãma wasine za'ra æpoto na hã. Ma tô
duré wama waihu'u za'ra, Zezusi hã a'uwå mono bâ te te 're da'anho'reptui
mono da, wei æmoræ na hã, duré zudezu noræ tåmep si we æmoræ õ na hã. Taha
wa, ma tô Zezusi hã dama siwaihu'u, ti'ai ãma dasiré æpoto na hã.

Duré Rucasihi nhimi'ui'éré zarina, wa za waihu'u za'ra ni, Zezusi hã æhâzé ré
noræ ãma 're æpå'åzé mono zém na hã, duré æsimaræ'õ noræ ãma hã, duré da te
dasiwi 're æwå'õ za'ra mono noræ ãma, duré samaritanu noræ ãma, duré wasété
na 're ænomro mono noræ ãma.

1 1-4 Tezopiru, asawi di. Ãhãna wa za aima rob'ui'éré,
Wanhib'apito Zezu Cristuhu wasu'u na, sena na waihu'u da.

Ni'wam noræ hã ma tô Zezusihi wasu'u na te te 're dapo're pu'u
na'rata za'ra, titõmo na te te ãma 're æ'madâ'â za'ra mono noræ hã. Ta
noræ hã ma tô æwasu'u na'rata hawi wama rowasu'u za'ra. Tawamhã
æsimirowasu'u zarina, ma tô æwasu'u na ãma rob'ui'éré za'ra ni,
da'ahâ na. Taha wa, wa hã wa duré ðsima wå, te ãma aima
rob'ui'éré da. Æwasu'u na'rata hawi, wa tô rosa'rata pese, te waihu'u
pese da. Ni'wam noræ hã ma tô æwasu'u hã aima wasu'u za'ra. Taha
wa, wa tô ðsima wå, upsãtã pese na te aima rowasu'u da, rob'ui'éré
na, Zezusihi wasu'u hã sena na waihu'u da.

Zuwã Batitaha potozé wasu'u
5 Erodi hã zudezu noræ nhipti'ai 're, apito na 're hâimana mono ré

hã, aibâ hã te 're hâimana, Zacaria na æsisi hã. Zacaria hã sasedoti,
'Re æhâimana u'âsi mono ma da'ãma romhuri'wa. Abizaha nhihudu
noræ me, te te tãma 're romhuri za'ra. Æmro nhisi hã, Izabé na æsisi

hã. Izabéhé hi'rada hã, Arã na æsisi hã. 'Re æhâimana u'âsi mono ma,
da'ãma romhuri'wa, Arã hã. 6 Zacaria noræ hã ma tô 're hâimana wå
zahuré. 'Re æhâimana u'âsi mono nhimiroti te te 're 'madâ'â pese
zahuré. Taha wa, tãma wå zahuré di, 'Re æhâimana u'âsi mono ma.
7 Tane nherå, 'ra zahuré õ di. Izabé hã 'ra waihu'u õ wa, ma tô 'ra
ãna si'æhi zahuré.

8 Tawamhã nimahã bâtâ na ma tô Zacaria hã tinhimiromhuri hã
'manha, sasedoti te te 're æ'manharæ za'ra mono hã, 'Re æhâimana
u'âsi mono ãma 're ædawata za'ra mono zéb 'remhã. Taha te hã bâtâ
wa, ma tô romhuri 'manha. 9 Æsiré noræ hã ma tô tãma pisutu za'ra,
'ri para u sébré da, te te tãma romhuri da. Taha wa, 'ri para u, ma
tô oto ãzé Zacaria hã, wedewati æsadaze hã wedeza ne na te te tãma
zata da. 10-11 Tawamhã te te tãma zata ré, te ai'ubumro ni rowi, 'Re
æhâimana u'âsi mono ma, mreme zusi da. Ãne ré, hâiwa hawimhã
uburé Danhib'apito ma romhuri'wa hã ma tô tãma sihâi'ré. Wedeza
nhimire niwæ te za, æsõ're uwaibaba, ro'o ré, wedewati æsadaze hã.
12 Tawamhã te te sãmri wamhã, ma tãma på'åwara, Zacaria hã. Te
te rosa'rata waihu'u õ di. 13 Tawamhã te tãma tinha:

— Zacaria, aipahi tõ. 'Re æhâimana u'âsi mono, ma tô aimreme
hã wapa, tiwi ærowaptåråzém na hã. Aimro te za oto ti'ra. Waptã'ã
wapsi, ai'ra te za æsisi, Zuwã na. 14 Ai'ra hã aima waptã'ã aba wapsi,
aima rowå wa'aba di za. Da'ahâ noræ ma zama, rowå za'ra di za.
15-16 Prédu wapsi, æsimiroti hã pire di za. Taha wa, te za æsimiroti
pire na waihu'u, 'Re æhâimana u'âsi mono hã. Uwa 'rãi wa'u æsé hã te
te 're hâsi mono õ di za. Duré âzé hã te te 're hâsi mono õ di za.
Waptã'ã hawim haré, te za 'Re æhâimana u'âsi mono på'åzani ré 're
mo. Taha si, te za te te 're wapari pese. Taha wa, te za tisiré
Izarazéhé nhihudu noræ hã te te 're apawapto tinhimiroti na, 'Re
æhâimana u'âsi mono nhimiroti si, da te 're 'madâ'â pese za'ra mono
da oto. 17 'Re æhâimana u'âsi mono zadawa wasu'u'wa, te za 're mo.
Wahi'rada Eriasihi ne, te za 're mo, mreme pire na, duré waihu'u
pese na. Tawamhã ai'ra nhimiroti zarina, te za damama noræ hã
ti'ra noræ hã te te 're sawi pese za'ra. Duré dapo're õ wamhã, te za
apâ 're dasipizari za'ra, 're ædanomro wå mono zarina, oto 're
danomro mono da. Ãne wamhã, te za danhimiza'rese sô 're
danhimipari za'ra, Danhib'apito zô. — Ãne ma tô æwana ré ãma
tãma rowasu'u, Zacariaha ma, hâiwa hawi romhuri'wa hã.

18 Tawamhã Zacaria asa ma tô sadanha, romhuri'wa hã:
— E niha wa za asaze, tane na hã. Wa hã ðhi uptabire oto. Duré

ðmro zama, æhi uptabire. — Ãne hâiwa hawi romhuri'wai ma, te tinha.
19 Tawamhã te duré asa tãma tinha:
— Wa hã Dabrizé, 'Re æhâimana u'âsi mono ma romhuri'wa. Ta hã

ma tô we ðzatõ, rowasu'uwå hã te aima wasu'u da. 20 Tazahã,

ðnhimirowasu'u na ðzazei õ di, sena na. Taha wa, te za aima rob'manha
'Re æhâimana u'âsi mono hã, aimreme õ na, ai'ra waptã'ãzéb u.
Ai'ra waptã'ã wapsi, te za apâ aima tisõ, aimreme hã. — Ãne ma tô
tãma rowasu'u, Dabrizé hã.

21 Zahadu te rowi sô mapari za'ra ni, Zacariaha zô. Sô danhimipari
za'ra wamhã, ma ãma tatob'uzu za'ra ni, sô ærowaptâ'âzém na hã, 'ri
para. 22 Tawamhã Zacaria hã ma tô oto datåme watobro, rob u.
Datåme watobro wamhã, mreme waihu'u õ di. Taha wa, te dasima
nharæ za'ra ni:

— Maræ hã ma tô sõ'awi sabu Zacaria hã, danhotõ 'rowi, da te 're
ærosawårå za'ra mono ne hã. — Ãne te dasima nharæ za'ra ni. Tawamhã,
mreme waihu'u õ wa, ma tô tinhiptõmo na si dama rowasu'u.

23 Tawamhã Zacaria, te te romhuri pari, te apâ mo, ãma 're
ædawata za'ra mono zém hawi, tinhorõwa u. 24 Syry na ãma ronomro
wi, ma tô tiwasã, Izabé hã. Tawamhã a'amo æmrotõ na ãma
æsi'utõræzém na hã watobro õ di, tinhorõwa hawimhã.

25 Tawamhã te sima tinha:
— Ãhãna ma tô Wanhib'apito hã ðpawapto. Da te oto ðma 're

nharæ za'ra mono õ di za, ð'ra õ na hã. — Ãne te tinha, Izabé hã.

Zezusi za æwaptã'ãzém na, Dabrizé te te æwaihu'uzé wasu'u,
Marizaha ma

26-27 Tawamhã a'amo æmropâ hã Izabéhé ãma oto si'utõræ wamhã,
æwasã na hã, 'Re æhâimana u'âsi mono hã ma we duré satõ ti'ai u,
Dabrizé hã, hâiwa ãma tãma æromhuri'wa hã. Nazaré u, ma we
satõ, pi'õi ubuni ma, te te sadawa wasu'u da. Darireza na danhipti'a
nho'õmo nhisi ãma, Nazaré hã. Pi'õ nhisi hã, Mariza na æsisi hã. Ta
hã, azarudu. Niwapsi, Zuzéhé me te za sina timro zahuré, apito
Dawihi nhihudu me. 28 Tawamhã ma tô we ætåme wi, Marizaha u,
hâiwa ãma romhuri'wa hã. Ætåme wisi wamhã, te tãma tinha:

— Mariza, rowå na 're aihâimana mono. 'Re æhâimana u'âsi
mono, ma tô aiwåsã, Wanhib'apito hã. Taha wa, te za aima tinhopru,
æwå uptabi na. — Ãne te tãma rowasu'u, Marizaha ma.

29 Tane nherå, Mariza hã te te waihu'u õ di, æsimirowasu'u hã.
Taha wa, tipå'å na, te sima tinha:

— E niha bâ, te õne ðma tinha. — Ãne te sima tinha. 30 Tawamhã
te duré tãma tinha, hâiwa hawi romhuri'wa hã:

— Mariza, aipahi tõ. 'Re aimoræ wå na, ma tô 'Re æhâimana u'âsi
mono hã aiwåsã. 31 Taha wa, te za aiwasã. Ai'ra te za aibâ na aima
podo. Ai'ra hã poto wapsi, Zezusi na te za æsisi. 32 Ai'ra hã prédu wapsi,
dama pire na te za 're mo. 'Re æhâimana u'âsi mono 'ra na æsisi hã za,
danhipai u æpire uptabi 'ra na. Ta hã uburé Danhib'apito uptabi hã
te za ti'ra ma pisutu, tihi'rata ne, si'apito da, Dawihi ne. 33 Danhib'apito

're moræ wa, Zacoho nhihudu sidâpâsi, te za Æsib'apito 're sãmra. Õne
u'âsi. Te za ãma 're sib'a'uwå u'âsi za'ra. — Ãne te Marizaha ma
rowasu'u, hâiwa hawi romhuri'wa hã.

34 Tawamhã asa te tãma tinha, Mariza hã:
— E niha wa za ð'ra, aibâ te sa'rese õ nherå. — Ãne te tãma tinha.
35 Tawamhã asa te tãma tinha:
— 'Re æhâimana u'âsi mono, te za we aipawapto, tiwaihu'u pese

na aiwasã da, ai'ra da. Taha da, te za Tipå'åzani hã we atåme satõ.
Taha wa, 'Re æhâimana u'âsi mono 'ra na, te za ai'ra hã da te 're sisi
za'ra. — Ãne te Marizaha ma rowasu'u. 36 Te duré tãma tinha:

— Ana wapté hã wa za duré aima wasu'u, Izabé hã. Si'æhi uptabi
nherå, ma tô tiwasã. 'Ra waihu'u õ na, ma tô da te 're wasu'u za'ra.
Tazahã, wasã ré sãmra ré hã, 6 na ma tô oto ãma ai'utõ, a'amo hã.
37 Uburé maræ hã tãma waihu'u pese di, 'Re æhâimana u'âsi mono
ma. Taha wa, ma tô tiwasã. — Ãne ma tô tãma rowasu'u.

38 Tawamhã Mariza te asa tãma tinha:
— Wa hã, Wanhib'apito ma, romhuri'wa. Ta hã te te ðma pisutu

wa, wa tô ðsima wå, æmreme hã. — Ãne Mariza te tãma tinha.
Tawamhã te te tãma rowasu'u pari, ma tô mo apâ hâiwa u,

romhuri'wa hã.

Mariza æmoræzé wasu'u, Izabéhé u
39-40 Tawamhã bâdâ umro na ãma si'utõræ pari, ma tô Mariza hã

sima robza'ra pese, tina waptéb u moræ da, Izabéhé u. Tawamhã
Zudeza na danhipti'a nho'õmo nhisi u, te ætåme mo si'aba'ré na, 'ri
ahâ u, sa'a u. Tawamhã ma tô oto wi, Zacariaha nhorõwa u. 'Ri
para u sébré wamhã, ma tô tina wapté hã sawi. 41 Tawamhã Izabé
hã Mariza te te æsawizém na te te wapari wamhã, ma tô æwasã hã 're
rési, ædi'i 'remhã. Tawamhã ma tô ti'ra wapté ma rowasu'u, Izabé
hã. 42 'Re æhâimana u'âsi mono på'åzani te te tãma æwaihu'uzéb
zarina, rowå te, te mreme 'rãihâ na tãma rowasu'u, ãne:

— A hã pi'õ noræ nhipai u, ma tô aima tinhopru, æwå uptabi na,
'Re æhâimana u'âsi mono hã. Ai'ra ma zama, te za tinhopru, æwå
uptabi na, ai'uté noræ nhipai u. 43 Duré a hã Wanhib'apito na te za
're aimo. Taha wa, ðma aipire di. Tane nherå, asisawi õ di, we ðtåme
aimoræ tõ da. Taha wa, ðma rowå di. 44 Aimreme na ðzawi wi, ma tô
ð'ra hã 're rési, ðdi'i 'remhã, rowå te. 45 A hã aima rowå di. E tihai
wa. Wanhib'apito hã te te aima ænharæzém na ãma sazei wa, sena na.
Taha wa, aima rowå di. — Ãne te ti'ra wapté ma tinha, Izabé hã.

Mariza, 'Re æhâimana u'âsi mono ãma æwatazé wasu'u
46 Tawamhã Mariza te tinha:

47-49 — Wanhib'apito ãma, wa za 're ðwata u'âsi. 'Re æhâimana

u'âsi mono hã Ðnho'reptui'wa, te 're mo. Tãma ðwapure nherå,
ma tô ð'ãma rosa'rata. Taha wa, ðpå'å na, wa 're ðto. 'Re
æhâimana u'âsi mono hã æwaihu'u pe hã, æwå uptabi hã æwå
na ma tô ðma 'manha. Taha wa, æwå na te te ðma æ'manharæ
wå na, te za dasima da te 're ðwasu'u u'âsi.

50 Æmreme, da te 're 'madâ'â pese za'ra mono wamhã, te za
da'ãma 're på'åzé u'âsi. Õne u'âsi.

51 Tiwaihu'u pese na 'râwi sina 're æwata za'ra mono noræ hã
te za te te wama 're awano'õ.

52 Apito noræ hã te za roti hawi te te 're azani, wapure na oto
're nomro mono da. Tipire na sina 're æwata za'ra mono õ
noræ si te za te te 're apisutu, pire na oto 're nomro mono da.

53 Mra, da te 're sépata za'ra mono wamhã, sa'åtå na te za
dama 're sõpru. Æsibrob ahâ noræ hã te za sisiti te te 're
azatõræ, ubana oto 're nomro mono da.

54-55 Duréihã wahi'rata noræ ma, ma tô ropisutu, æsihudu sidâpâsi
te te 're apawapto mono da. Taha wa, ma tô wa noræ hã
Izarazéhé nhihudu noræ hã te te 're wa'apawapto, wa te
tãma 're æromhuri za'ra mono hã. Simizawi pese wa, ma tô
Abra'ãhã ãma 're på'åzé u'âsi. Tiwi simani õ di. Duré æsihudu
sidâpâsi, ma tô ãma 're på'åzé u'âsi za'ra. Tiwi simani za'ra
õ di.

Ãne 'Re æhâimana u'âsi mono ãma te tiwata, Mariza hã.
56 Tawamhã Izabéhé 'rata sãmra ré, ma tô a'amo hã si'ubdatõ

ãma ai'utõ. Taha pari, te apâ mo Mariza hã, tinhorõwa u.

Zuwã Batitaha waptã'ãzé wasu'u
57 Tawamhã Izabéhé ãma æ'ra hã æsépu'uzé hã ma tô bâdâ hã æwa

waptãrã. Tawamhã ma tô tãma podo, 'watébrémi na. 58 Poto
wamhã, æ'rata 're æsõrõwa za'ra mono noræ hã ma tô æwasu'u hã
wapari za'ra. Æsisãnawã noræ zama, ma tô æwasu'u hã wapari za'ra,
'Re æhâimana u'âsi mono hã tiwå hã te te tãma æsõmri na hã. Taha
wa, te uburé æsabâdâ 're to za'ra. 59 Tawamhã bâdâ hã æwaptã'ãzém
na hã, 7 na ma tô ãma ai'utõ. Taha wa, awåm na ma oto sihâiwata
nhizâri ni. 'Re æhâimana u'âsi mono nhib'a'uwå 're moræ da, æpibui
pese zéb da, ma sihâiwata nhizâri ni. Tawamhã æmama nhisi na, te
aré sisi za'ra ai'uté hã, Zacaria na, æsisãnawã noræ hã. 60 Tazahã, æna
hã te tãma nharæ za'ra:

— Maze di. Zuwã na, te za tinhisi. — Ãne te tãma nharæ za'ra.
61 Tawamhã asa te tãma nharæ za'ra:
— E mahãta æmama sisãnawã, ãma æsisizéb da hã. E Zuwã na, ma

tô ti'manhisi. Mare di. Æmama sisãnawã hã ãma 'manhisi õ di, Zuwã
na. — Ãne te æna ma nharæ za'ra ni.

62 Tawamhã Zacaria te sadanharæ za'ra, æ'ra nhisi na. 63 Tawamhã
tinhiptõmo na, ma tô dama tinha, æbaihâ te te tãma âri za'ra da,
ti'ra nhisi na te te rob'ui'éré da. Tawamhã wedepo'ore hã ma tô
tãma âri ni, æsyryre hã. Tawamhã ãne ma tô rob'ui'éré: “Zuwã na
æsisi hã za.” Ãne ma tô tãma waihu'u za'ra. Tawamhã æsisãnawã
noræ hã te ãma titob'uzu za'ra, tinhisi na te te sisi õ wa. 64 Tawamhã
ti'ra nhisi na te te rob'ui'éré pari, ma oto mreme watobro apâ,
Zacaria hã. Tawamhã 'Re æhâimana u'âsi mono ãma te tiwata, sõpru
wa. 65 Tawamhã 'ri 'rata 're æsi'ubumroi mono noræ hã æwasu'u te te
wapari za'ra wamhã, ma tô tãma tipahi za'ra, õne hã tãma sa'rese
za'ra õ wa. Tawamhã sa'a ãma, ma tô æwasu'u wapari za'ra ni, daro
mono bâ, Zudeza na danhipti'a nho'õmo nhisi ãma. 66 Tawamhã,
da te wapari za'ra wamhã, æwasu'u hã wå wa, te ãma rosa'rata u'âsi
za'ra ni. Te duré ãma tasisadanharæ za'ra ni:

— Prédu wamhã, e maræ na te za 're hâimana, 'watébrémi hã. — Ãne
te dasima nharæ za'ra ni, æwå na te te sada 'manharæ wa, Zuwãhã
zada, 'Re æhâimana u'âsi mono hã.

Zacaria, 'Re æhâimana u'âsi mono ãma æwatazé wasu'u
67 Tawamhã Zacaria hã 'Re æhâimana u'âsi mono på'åzani

nhimipawaptom na, ma tô mre, 'Re æhâimana u'âsi mono zadawa
wasu'u na, ãne:

68 — 'Re æhâimana u'âsi mono hã wå di, Wanhib'apito hã. Wå
wa, wa za ãma 're wawata u'âsi za'ra. Wa noræ hã Izarazéhé
nhihudu, te za we oto wapawaptob za'ra, wanhitob'ru
nhimiwada'uri hã wama wapu za'ra da, rowå na 're
wasi'ubumroi mono da.

69 Ma tô we oto watåme satõ æwaihu'u pe hã, Wanho'reptui'wa
da hã, apito Dawihi nhihudu hã. Tãma æromhuri'wa, Dawi hã.

70 Ãne duréihã, ma tô romhâ ré rowa'õtõ za'ra dama, 'Re
æhâimana u'âsi mono zadawa wasu'u 'rata 'wa noræ hã, te te
sima æpisutu za'ra noræ hã. Wå uptabi za'ra di.

71 Wazawi'õ'wa noræ wi, ma tô wama ãma ropisutu, 'Re æhâimana
u'âsi mono hã, te te 're wa'anho'reptui mono da, wawå'õ'wa
noræ, te te 're wawada'uri tõ za'ra mono da.

72 Te za tô te te dama 're ab'manharæ wå u'âsi, wahi'rata noræ ma,
te te æropisutuzéb uwaibaba. Tô sena te te tãma æropisutuzé
hã, te za te te ãma 're a'uwaimrami u'âsi. Tiwi simani õ di za.

73-75 Duréihã ma tô Abra'ãhã ma tinha, tô sena æsihudu te te 're
wa'apawapto mono da, wawå'õ'wa noræ wi, te te 're
wa'anho'reptui mono da, wapahi ãna, wa te tãma 're romhuri
za'ra mono da, duré ti'ai ãma ré, æsõ'a 're wanomro mono
da, wawå uptabi na.

Ãne Zacaria hã ma tô dama tinha. 76 Te duré tinha, ti'ra ma:
— 'Re æhâimana u'âsi mono hã, danhipai u æpire uptabi. A
hã æsadawa wasu'u'wa, te za 're aimo. Æsadawa wasu'u'wa na,
te za aiwaihu'u za'ra ni. Datåme te za 're aimo, Wanhib'apito
wana, asimiroti na 're da'apawapto mono da, Wanhib'apito
zô danhimipari sina 're danomro wå mono da.

77 Datåme 're aimoræ wamhã, te za 're æda'apo're pu'u mo, ãne:
“'Re æhâimana u'âsi mono hã te za te te aima 're apari 'wa,
maræ hã 're æ'manharæ wasété za'ra wa'aba mono zé hã. Ãne
te za te te 're asõ'reptu za'ra wa'wa.” Ãne te za 're æda'apo're
pu'u mo.

78 Wahuré te tãma 're hâimana, æpå'åzézé hã, duré æsimizawi
pese zé hã. Ãne 'Re æhâimana u'âsi mono hã, Wanhib'apito
hã. Taha wa, te za oto te te 're wa'anho'reptu, rowå na 're
wanomro mono da. Bâdâ 'rãi watobro wamhã, tâibâ oto
robra hã. Tawamhã dama 're rowå za'ra mono di za. Tane,
Wanho'reptui'wa hã te te wama 're apari mono wamhã,
maræ, wa te 're æ'manharæ wasété za'ra mono zé hã, taha
wa, wama 're rowå za'ra mono di za.

79 Tawamhã ab're pipa te, robzei'õ u'âsi, 're wanomro mono õ
di za. Te za oto te te 're wa'anhimroi wå, rowå na 're
æwanomro mono zém na.

Ãne Zacaria hã te ti'ra ma rowasu'u.
80 Tawamhã 'watébrémi hã ma tô tiprédu. Æhâiba hã siptete di,

prédu wamhã. Tiwasété wi siptete wamhã, 're moræ wå di. A'ubuni
wi, te oto 're sãmra. Bâdâ æwa waptã'ã wapsi, te za datåme 're mo,
te te dama 're sadawa wasu'u mono da, Izarazéhé nhihudu noræ ma.

Zezusihi waptã'ãzé wasu'u
Mateusi 1.18-25

2 1-2 Tawamhã Zuwã hã waptã'ã wamhã, ma tô Roma ãma
danhib'apito Adusitu hã dama ti'ru, uburé danhisi na, da te

daza'rata za'ra da. Dahâiba te te waihu'u da, ma tô dama ti'ru,
daza'ratazé hã. Daza'rui mono bâ danhib'apito uptabi, apito Adusitu
hã. Tawamhã ma tô dahâiba za'rata na sãna'rata za'ra ni, Sirenizu
hã, æsadawa para te te dama 're roti mono ré, Siriza na ti'a nhisi
ãma. 3 Taha wa, dahi'rata za'ru u, ma tô 're danomro daro mono bâ,
danhisi na da te 're daza'rata za'ra mono da.

4 Taha wa, Zuzé hã te mo, tihi'rata za'ru u. Apito Dawi hã æhi'rata
wa, tihi'rata za'ru u te mo, Berå u. Zudeza na danhipti'a nho'õmo
nhisi ãma, Berå hã. Nazaré hawi te mo, Berå u. Darireza na
danhipti'a nho'õmo nhisi ãma, Nazaré hã. 5 Timro me, te tineb
zahuré Marizaha me, æsisi na, da te dame rob'ui'éré zahuré da.

Wasã ré, te saprõ. 6-7 Tawamhã Berå u, ma tô aimasisi zahuré. Berå
ãma simasisi ré, ma tô æwasã hã ãma sépu, te te ãma ærosõwada
'rada hã. Tawamhã ma tô tãma waptãrã, aibâ 'rare hã. Waptã'ã
wamhã, zazahâ pa na ma tô ubu, æna hã. Te te ubu pari, ma tô tihi,
nomro da, danhimizama hã 're æsaihuri mono zéb 're, wede're wa. 'Re
ædanhimi'wara mono zéb ãma hã, 'ri 're baba hã tãma 'maihâimana
zahuré õ wa, ma tame tihi.

Pone'årebâ 'madâ'â'wa noræ ma, romhuri'wa te te ærowasu'uzé
wasu'u

8 Tamemhã pone'årebâ 'madâ'â'wa noræ hã ma tô mara bâre
asimro, Berå 'rata. Tinhimizama te 'madâ'â za'ra a'ubuni wi, rom na.
9 Tawamhã tinhimizama te te 'madâ'â za'ra ré, misi, ma tãma
sihâi'ré za'ra, hâiwa hawimhã uburé Danhib'apito ma romhuri'wa
hã. Tawamhã aibâ noræ 'rata, rowa'a ma tô tãma rowa'a za'ra. Rowa'a
sa'åtå di, 'Re æhâimana u'âsi mono hawimhã. Tawamhã, æsisiwi rowa'a
za'ra wamhã, ma tô tãma tipahi za'ra. 10 Tawamhã hâiwa hawi
romhuri'wa, te tãma nharæ za'ra:

— Aipahi za'ra wa'aba tõ. Wa hã wa wei mo, rowasu'uwå hã te
aima wasu'u za'ra wa'aba da. Rowasu'uwå hã da te wapari za'ra
wamhã, dama 're rowå uptabi za'ra mono di za. 11 Ã bâtâ na ma tô

waptãrã Berå ãma, danho'reptui'wa da hã, Dawihi za'rui ãma. Ta
hã 'Re æhâimana u'âsi mono te te æpisudu, Danho'reptui'wa da,
uburé Danhib'apito da hã. 12 Æwaptã'ãzé hã tô sena na waihu'u za'ra
wa'aba da, te za ai'uté hã æsabu za'ra wa'wa. Wede're wa, te nomro,
zazahâ pa na, ubu ré. — Ãne te tãma rowasu'u za'ra, hâiwa hawi
romhuri'wa hã.

13 Tawamhã awa'awi ma tô tãma sihâi'ré za'ra romhuri'wa noræ
hã, ahâ uptabi na, hâiwa hawimhã. 'Re æhâimana u'âsi mono ãma te
tiwata za'ra, ãne:

14 — 'Re æhâimana u'âsi mono hã sõprub di, hâiwa ãma 're æsãmra
mono hã. Ma tô sima dawå, æwå hã te te dama 're anhomri mono da,
rowå na 're danomro mono da oto, ti'ai ãma hã. — Ãne te tinho're
na ãma tiwata za'ra.

15 Tawamhã romhuri'wa noræ hã hâiwa u apâ si'aba'réi wamhã,
pone'årebâ 'madâ'â'wa noræ hã ma tô sima nharæ za'ra:

— Oto wasi'aba'réi wa'aba Berå u, Wanhib'apito, maræ te te wama
æwaihu'u za'ra hã wa te sabu za'ra da. — Ãne te si'ru za'ra.

16 Tawamhã si'aba'ré na te oto ai'aba'ré, Berå u. Tame ma tô sabu
za'ra Mariza hã, Zuzéhé me. Ai'uté zama, ma duré sabu za'ra.
Danhimizama sazé wa, wede're wa, te nomro. 17 Te te 'madâ'â za'ra
wamhã, ma tô Zuzé noræ ma rowasu'u za'ra, hâiwa hawi romhuri'wa
noræ nhimirowasu'u na, ai'uté ãma hã. 18 Uburé da te wapari za'ra
wamhã, ma tô ãma tatob'uzu za'ra ni, pone'årebâ 'madâ'â'wa noræ
nhimirowasu'u na hã. 19 Mariza hã æsimirowasu'u na te te 're
rosa'rata u'âsi, tipå'å na. 20 Taha pari, te apâ ai'aba'ré, pone'årebâ
'madâ'â'wa noræ hã. Moræ sina, te ãma tiwata za'ra, 'Re æhâimana
u'âsi mono ãma, rowasu'u te te æwapari za'ra zém na, duré te te
æ'madâ'â za'ra zém na. Hâiwa hawi romhuri'wa nhimirowasu'u zarina,
tô sena na te te waihu'u za'ra wa, ma tô tinho're na ãma tiwata za'ra.

Zezusi na, da te æsisizé wasu'u
21 Romhuri misi ãma si'utõræ pari, ai'uté æwaptã'ãzém na hã, ma

tô oto sihâiwata nhizâri ni. Ma tô duré sisi zahuré æna noræ hã,
Zezusi na. Ã hã æsisi hã waptã'ã õ ré, hâiwa hawi romhuri'wa te te
tãma æwaihu'uzéb zarina, ma sisi zahuré.

22-24 Tawamhã bâdâ ma tô oto æwa waptãrã, 'Re æhâimana u'âsi
mono nhimiroti te te ãma uwaimrami zahuré da, Zuzé noræ hã,
Marizaha me. Te za ãma uwaimrami zahuré, ti'ra na, duré pi'õ na.
Ãne Mozésihi nhimi'ui'éré hã, 'Re æhâimana u'âsi mono nhimiroti
na: “Aibâ 'rare, waptã'ã wamhã, te te ãma ærosõwada 'rada hã te za
æmama noræ te te tãma 're sõmri za'ra apâ, 'Re æhâimana u'âsi mono
ma.” Ãne æsimiroti hã. Æsimiroti hâiba amo hã, ãne: “Pi'õ hã 're 'ra
za'ra mono wamhã, te za maparane naire hã te te tãma 're sõmri

za'ra, 'Re æhâimana u'âsi mono ma. Naire õ wamhã, te za maparane
utu'ure te te tãma 're sõmri za'ra, apâ tãma 're hâiba wå za'ra mono
da, pi'õ noræ hã.” Ãne æsimiroti hã. Taha wa, æsimiroti zarina, te oto
Zuzé noræ hã tineb zahuré ti'ra ré, Zeruzarå u, 'Re æhâimana u'âsi
mono ma, ti'ra te te sõmri zahuré da, duré si te te tãma sõmri
zahuré da, da te tãma zata zahuré da.

Simi'ãhã wasu'u
25 Tawamhã aibâ hã te 're sãmra Zeruzarå ãma, Simi'ã na æsisi hã.

Wå na te 're mo, Simi'ã hã. 'Re æhâimana u'âsi mono nhimiroti hã te
te 're 'madâ'â pese. Danho'reptui'wa zô, te 're simipari u'âsi,
Izarazéhé nhihudu noræ te te sõ'reptu za'ra da. 26 'Re æhâimana u'âsi
mono på'åzani ré, te 're mo, Simi'ã hã. Æpå'åzani hã ma tô tãma
ropisutu, ãne: “Atâ'â õ ré, te za Danho'reptui'wa da hã æsabu, 'Re
æhâimana u'âsi mono te te æpisudu hã.” Ãne ma tô Simi'ãhã ma
waihu'u siro. 27 Tawamhã te te tãma æwaihu'uzéb zarina, te oto mo,
'Re æhâimana u'âsi mono ãma 're ædawata za'ra mono zéb u, Simi'ã
hã. Æsa'u si, ma tô tizasi zahuré, Zuzé noræ hã, 'Re æhâimana u'âsi
mono nhimiroti te te ãma uwaimrami zahuré da. 28 Tawamhã
Simi'ã, ma tô tipa ti'â æ'ra hã, 'Re æhâimana u'âsi mono ãma wata da.
Ãne te ãma tiwata:

29 — Ãhãna ma tô ãma ðma æ'uwaimra, aimreme hã. Taha wa,
ðto na, wa za a'ré.

30 Wa hã ðtõmo na, wa tô oto sabu, danho'reptui'wa da hã.
31 Uburé da'udâna zama æpisudu hã wa tô sabu.
32 Rob'uiwåzé hã te te bâdâdi uiwå wamhã, damoræ wå di.

Tane te za zudezu'õ noræ ma, te te 're awaihu'u asimiroti
hã, ãma 're nomro wå mono da. Wa noræ ma, 're rowå za'ra
mono di za, asib'a'uwå noræ ma, Izarazéhé nhihudu noræ
ma, æsabâdâ za da te dasima 're wawasu'u wå u'âsi za'ra
mono wa.

Ãne te 'Re æhâimana u'âsi mono ãma tiwata, Simi'ã hã.
33 Tawamhã Simi'ãhã mreme, 'watébrémi ãma te te wapari

zahuré wamhã, ma tô ãma titob'uzu zahuré, æmama noræ hã, æna me.
34-35 Tawamhã Simi'ã hã te tiwi rowaptå, 'Re æhâimana u'âsi mono
wi, te te 're pawaptob zahuré mono da. Marizaha ma, te duré tinha:

— 'Re æhâimana u'âsi mono, ma tô ai'ra hã pisutu, watåme wei moræ
da, Izarazé na warom nhisi u. Tawamhã, watåme wei moræ wa, te
za da'ahâ na danho'reptuzé hã da te dasina 're waihu'u za'ra. Tane
nherå, da'ahâ na danho'reptuzé hã da te dasina 're waihu'u za'ra
mono õ di za. Danho'reptui'wa na da te dasina 're waihu'u za'ra mono
da, te te pisutu nherå, niwapsi te za ai'ra hã dasiwi wå'õ ni, da'ahâ
na. Tawamhã da te dasiwi wå'õ wamhã, dama waihu'u pese di za

oto, danhimirosa'rata wasédé hã ai'ra ãma hã. Sib'ézé æ'wa pese na,
da te 're danhihâri za'ra mono wamhã, dama 're rowå za'ra mono õ
di za. Tane ai'ra hã da te dasiwi wå'õ wamhã, aipå'åzé ahâ di za. —
Ãne te romhâ ré Zezusihi na ma rowasu'u, Simi'ã hã.

Ãna na, pi'õ nhisi wasu'u
36-38 Tawamhã pi'õ hã te 're hâimana, Ãna na æsisi hã. 'Re

æhâimana u'âsi mono zadawa wasu'u'wa, pi'õ hã. Æmama nhisi hã,
Panuwé na æsisi hã. Æhi'rata nhisi hã, Asé na æsisi hã. Ma tô oto si'æhi
uptabi, Ãna hã. Sahuré 're simasisi zahuré mono ré, ma tô ãma
tiwahub zahuré, 7 na. Tawamhã æmro, ma tô dârâ. Tiwi ædâ'âzém
na hã ma tô oto ãma tiwahub ahâ, 84 na. Pi'õ hã te 're sãmra u'âsi,
'Re æhâimana u'âsi mono ãma 're ædawata za'ra mono zéb ãma, 'ri
'wawi wa'ra ãma. Rowa'a ré zama, te ãma 're wata, barana zama.
Nimahã bâtâ na si, te sai ãna 're sãmra, 'Re æhâimana u'âsi mono
ma, 're mreme mono da. Tawamhã Simi'ã hã Marizaha ma, te te
rowasu'u ré, ma tô ætåme tiwisi za'ra, Ãna hã. Tawamhã ai'uté te te
sabui wå te, 'Re æhâimana u'âsi mono ãma te tiwata, sõpru wa.
Tawamhã ma tô te te dama 're wasu'u, Danho'reptui'wa da hã,
ai'uté hã. Danho'reptui'wa zô, 're æsimipari za'ra mono noræ ma, ma
tô te te 're rowasu'u za'ra. Ta noræ hã te sô 're simipari za'ra, te te
da'anho'reptu da, Zeruzarå ãma.

Nazaré u, apâ ænebzé wasu'u
39 Zuzé noræ hã zahadu te aimasisi, Zeruzarå ãma. Tame simasisi

ré, ma tô ãma uwaimrami zahuré, uburé 'Re æhâimana u'âsi mono
nhimiroti hã. Tawamhã te oto tineb zahuré apâ, tirob u. Darireza
na danhipti'a nho'õmo nhisi u, te tineb zahuré apâ, Nazaré u.
Tawamhã ma tô aimasisi zahuré apâ, tinhorõwa u.

40 Tawamhã ma tô tiprédu, 'watébrémi hã. Hâiba nhiptete di oto.
Æsimiroti hã wå uptabi di duré. 'Re æhâimana u'âsi mono te te 're
pawapto mono wa, wå uptabi di, æsimiroti hã.

Zezusi hã, 'Re æhâimana u'âsi mono ãma 're ædawata za'ra
mono zéb ãma, æsãmrazé wasu'u

41 Wahup sidâpâsi, te Zezusihi mama noræ hã dame 're neb
zahuré Zeruzarå u, dato hã da te 're æ'manharæ za'ra mono zéb u hã,
'Re æhâimana u'âsi mono, Ezitu hawi te te ædawaibuzém na ãma
dasipo're pu'u za'ra da, Pascowa na dato nhisi hã. 42 Tawamhã 12
na Zezusihi ãma wahu wamhã, te duré æme timoræ zahuré oto, datoi
u hã. 43 Tawamhã dasi'rã'õtõ pari, æmama noræ hã ma tô dame
tipusi zahuré, tirob u apâ neb zahuré da. Tazahã, Zezusi hã te
zahadu nhamra, Zeruzarå ãma, timama noræ za'u. Æsa'u æsãmra

zahuré zém na hã te te waihu'u zahuré õ di. 44 Dame moræ newa, te
æmama noræ hã dame tineb zahuré apâ, tirob u, te te ãma rosa'rata
zahuré ãna. Bâtâ bâ, te dame tineb zahuré. Tawamhã te sô
da'ab'madâ'â zahuré. Æsisãnawã noræ, te te sô ab'madâ'â zahuré.
Æsiwadi noræ zama, te duré sô ab'madâ'â zahuré. Tane nherå, ma tô
sô amrami zahuré. 45 Tawamhã, sô simrami zahuré wamhã, te apâ
tineb zahuré, sô rætæ zahuré da. 46 Tawamhã si'ubdatõ bâdâ ãma ne
wapsi, ma tô sõpåtå zahuré, 'Re æhâimana u'âsi mono nhorõwa ãma
dame sãmra ré. Zudezu noræ ma, rowahutu'wa noræ me, te dame
nhamra. Tame te Zezusi hã da'awapa, roti na. Te duré roti na
da'azadanha, roti hã te te tãma waihu'u pese za'ra da. 47 Zezusi hã
roti te te waihu'u pese wa, ma tô ãma tatob'uzu za'ra ni, æsimirowaihu'u
na hã. 48 Duré æmama noræ hã te te 'madâ'â zahuré wamhã, ma duré
ãma titob'uzu zahuré. Tawamhã æna te tãma tinha:

— Ð'ra, e tiha da, ma tô ãne hã wama æ'manha. Taré wa tô asô 're
warætæ, aimama me, wapå'åzé sina. — Ãne te æna hã tãma tinha.

49 Tawamhã te asa tãma nharæ zahuré:
— E maræ da, ma tô ðzô 're airætæ aba mo. E ð'ãma rowaihu'u aba

ãna, ðmama nhorõwa ãma ðnhamra na hã.
50 Tane nherå, te te waihu'u zahuré õ di, te te ænharæzém na hã.
51 Tawamhã Zezusi te æme timoræ zahuré apâ, Nazaré u. Tame

timama noræ mreme, te te 're wapari pese. Æna hã æ'ra tãma
æsiwasu'uzéb zahuré na, te te 're rosa'rata u'âsi, tipå'å na.

52 Tawamhã ma tô oto tiprédu, Zezusi hã. Æsimiroti hã wå uptabi
di. Wå na 're moræ wa, ma tô wåsã, 'Re æhâimana u'âsi mono hã.
Æsiré zudezu noræ hã ma tô duré wåsãmri za'ra.

Zuwã Batita te te dama ærotizé wasu'u
Mateusi 3.1-12; Marcusi 1.1-8; Zuwã 1.19-28

3 1 Tawamhã 15 na ma tô ãma tiwahu, Tiberizuhu ãma, danhib'apito
na 're hâimana mono ré, Roma ãma. Æsadawa para, te Põsi'u

Piratu hã te te dama 're roti, Zudeza na danhipti'a nho'õmo nhisi
ãma. Duré Erodi hã te te dama 're roti æsadawa para, Darireza na
danhipti'a nho'õmo nhisi ãma. Duré Erodihi no hã Piripi hã te te
dama 're roti, æsadawa para, Itureza na danhipti'a nho'õmo nhisi
ãma, duré Taraconiti na danhipti'a nho'õmo nhisi ãma. Duré
Risãniza hã te te dama 're roti, æsadawa para, Abireni na danhipti'a
nho'õmo nhisi ãma. 2 Duré Anasi hã, Caipasihi me, dama pire
uptabi na te 're tineb zahuré, sasedoti na hã. Uburé 'Re æhâimana
u'âsi mono ma, da'ãma romhuri'wa noræ ma, pire zahuré di. Ãne
wamhã, ma tô 'Re æhâimana u'âsi mono hã timreme hã Zuwãhã ma
tisõ, a'ubuni u 're sãmra mono ré. Zacariaha 'ra, Zuwã hã. Æsadawa
para te te dama 're roti mono da, ma tô timreme hã tãma tisõ.

3 Taha wa, Zuwã hã te oto datåme 're mo, Zodã pa 'rata, 're æsi'ubumroi
mono noræ u. Tawamhã, datåme 're moræ wamhã, ãne te te dama 're
roti:

— Ma'ãpé, aiwasété wi aipizari za'ra wa'aba, 'Re æhâimana u'âsi
mono, maræ 're æ'manharæ wasété za'ra wa'aba mono zé hã te te aima
pari za'ra wa'aba da. Tawamhã â dawabzuri hã wa za te aima 're
ab'manharæ 'wa. — Ãne ma tô te te dama 're roti, Zuwã Batita hã.

4 Ãne wamhã, ma tô sina uwaimra romhâ ré, Iza'iza te te dama
ærowasu'uzé hã. Ãne, 'Re æhâimana u'âsi mono zadawa wasu'u 'rata
'wa, te te dama ærowasu'uzém na rob'ui'éré hã:

“Ni'wa hã te za te te dama 're rob'mahârâ, a'ubuni wi:
Bâdâdi hã asiwi ropese aba, Wanhib'apito zô.
Æmana 'rãmi bâdâdi hã sô sa'ra wa'aba, awa'awi da.

5 Sa'a wa'wa, rob'rehâ hã te za asiwi æsito wa'wa, aiwab da.
Sa'a zama, te za asiwi æhâpâ 'wa. Bâdâdi nhi'oto wamhã,
æmana 'rãmi te za asiwi æhiri 'wa, awa'awi da. Roptâi
wamhã, te za asiwi æromhâpâ 'wa, aiwab da.

6 Tawamhã, watåme wei wisi wamhã, te za aihæni sabu za'ra
ni, 'Re æhâimana u'âsi mono te te æpisudu hã,
Danho'reptui'wa da. Ãne te za ni'wa hã te te dama 're roti,
a'ubuni wi.”

Ãne romhâ ré, ma tô ãma rob'ui'éré, Iza'iza hã.
7 Tawamhã da'ahâ na ma tô Zuwãhã u 're dasihutu, â dawabzuri

hã te te dama 're ab'manharæ mono da. Tawamhã â dawabzuri hã te
te dama 're ab'manharæ mono õ ré, te ãne te te dama 're anharæ:

— A noræ wa'wa hã wahi ne, te 're anomro aba mo. E 'wa simiroti
zarina, te we ðtåme ai'aba'réi wa'wa bété, taré â dawabzuri hã
'manharæ za'ra wa'aba wa, 'Re æhâimana u'âsi mono nhimihâzé wi,
asisõ'reptu za'ra wa'aba da bâ, aiwasédé hã råme za'ra wa'aba õ nherå.
8 Sena na aiwasédé hã æråme za'ra wa'aba zém na, da te 're aiwaihu'u
za'ra wa'aba mono da, te za oto 're anomro wå wa'aba mo. Duré
Abra'ãhã nhihudu wå te, asina 're rosa'rata za'ra wa'aba mono õ di za,
'Re æhâimana u'âsi mono te te 're æ'aihâ za'ra wa'aba mono õ na hã. 'Re
æhâimana u'âsi mono ma, waihu'u pese di, ã åtå noræ ma, te te nharæ
da, tãma si'a'uwå za'ra da, Abra'ãhã nhihudu oto 're nomro mono da oto,
åne hã. 9 Hâtâra hã ma tô ni'wa hã sarõtõ oto, wede te te ãma sari
nhihâri da. Uburé wede hã 're æ'rãi pese za'ra mono õ hã te za te te
ãma 're anhihâri. Tawamhã unhama u te za te te 're anhamra. — Ãne te
dama ãma simiré'é Zuwã hã, 'Re æhâimana u'âsi mono nhimihâzém na hã.

10 Tawamhã æsimirowasu'u hã da te 're wapari za'ra mono wamhã,
te sadanharæ za'ra ni, ãne:

— E maræ, wa za 'manharæ za'ra ni, æwå hã, 'Re æhâimana u'âsi mono
te te wama rob'manharæ za'ra tõ da hã. — Ãne te sadanharæ za'ra ni.

11 Tawamhã asa te tãma nharæ za'ra:
— Te za 're asipawaptob za'ra wa'aba mo. Ni'wa hã, ti'uza æsõ'utu'u

hã maparane wamhã, te za tihâiba amoi ma misi tisõ, uza õ wa.
Duré ni'wa hã, tisa hã te za tihâiba amoi ma tisõ, sai õ wa. — Ãne
te tãma roti za'ra.

12 Tawamhã danhib'apito ma, rob'uiprazé ubumroi'wa noræ hã ma
ætåme aihutu, â dawabzuri te te tãma 'manharæ za'ra da. Tawamhã
ætåme sihutu wamhã, te siwi 'mahâ:

— Rowahutu'wa, wa noræ hã bété e maræ, wa za 'manharæ za'ra ni
æwå hã, 'Re æhâimana u'âsi mono te te wama rob'manharæ za'ra tõ da
hã. — Ãne te sadanharæ za'ra.

13 Tawamhã asa te tãma nharæ za'ra:
— Æ'uwaibaba si, te za dawi 're æwaptårå za'ra wa'aba mo,

rob'uiprazé hã. Ãma dawi 're pararé za'ra wa'aba mono õ di za. — Ãne
ma tô tãma waihu'u za'ra, Zuwã hã.

14 Tawamhã da'wapéi'wa noræ hã te duré siwi 'mahâ:
— Wa noræ hã bété, e maræ, wa za 'manharæ za'ra ni, æwå hã, 'Re

æhâimana u'âsi mono te te wama rob'manharæ za'ra tõ da hã. — Ãne
te sadanharæ za'ra.

Tawamhã asa te tãma nharæ za'ra:
— Asiptete na, rob'uiprazé hã dawi 're waibu za'ra wa'aba mono

õ di za. Duré asadawa nhipese na, rob'uiprazé hã dawi 're waptårå
za'ra wa'aba mono õ di za. Duré aipawa'âbâ 'wa hã 're æwaibui aba
mono na hã asima ãma 're rowå pese za'ra wa'aba mono. — Ãne ma
tô tãma waihu'u za'ra, da'wapéi'wa noræ ma.

15 Tawamhã, Zuwã hã ma tô te te dama 're rowasu'u,
Danho'reptui'wa, za we æmoræ na hã. Tawamhã te dasima nharæ
za'ra ni, ãne:

— Ãté wanho'reptui'wa da hã romhutu na, te za wei mo. Ãté
Zuwã hã, wanho'reptui'wa. — Ãne te dasima nharæ za'ra ni.
16 Tazahã, ãne ma tô dama tinha, Zuwã hã:

— Wa hã wa tô â na si â dawabzuri hã te aima 're 'manharæ za'ra
wa'wa. Ðza'u si te za ðma æpire uptabi hã wei wi. Ðma pire wa,
æpara'uza wasisizé, te tãma wasihu waihu'u õ di za. Ðma æpire hã
wei moræ wapsi, te za Tipå'åzani hã te te aima 're anhomri 'wa,
unhama ro'o ne hã. 17 Wei moræ wapsi, te za da'ãma aipo'o. Buru
nho, da te 're upõræ za'ra mono parimhã, te za da te 're sa'wari za'ra,
æsa'warizéb 're. Tawamhã ætomhâ te za da te ãma ro'o za'ra. Æro hã
sa'åtå nherå, da te wæræ waihu'u õ di za. Tane, ðma æpire hã wei moræ
wapsi, te za da'ãma aipo'o, tridu upõræ za'wari ne, ætomhâ za'wari
ne. — Ãne ma tô Zuwã Batita hã dama rowasu'u.

18 Æwasu'uwå na te te 're da'apo're pu'u, Zuwã Batita hã.
Tawamhã maræ na hã æsimirowasu'u hã ahâ di, 're danomro wå

mono da, te te dama 're roti mono ré hã. 19 Tawamhã apito Erodihi
ma, te duré tinha, wasété na 're moræ wa. Tinoi mro, ma tô ti'â,
Erodi hã. Ænoi mro nhisi hã, Erodiza na. Ma tô duré tiwasédé hã te
te 're ab'manharæ. Taha wa, te tãma tinha, Zuwã hã. 20 Taha wa,
Erodi hã ma tô Zuwã hã dama ti'ru, dazazéb 're, da te sårå da. Ãne
wamhã, ma tô æsipai u tiwasédé hã 'manha, Erodi hã.

Zezusi hã, â dawabzuri te te æ'manharæzé wasu'u
Mateusi 3.13-17; Marcusi 1.9-11

21-22 Tawamhã dazazéb 're, zahadu da te sårå õ ré, te â dawabzuri
hã te te dama 're ab'manharæ, Zuwã hã. Te te dama ab'manharæ
parimhã, Zezusihi ma zama, ma 'manha. Tawamhã Zezusi hã te mre,
'Re æhâimana u'âsi mono ma. Mreme ré, hâiwa ma we si'ridawa,
æsisi nho'õmoi baba. Tawamhã 'Re æhâimana u'âsi mono på'åzani hã
ma we ætåme wi, utu'u ne. Hâiwa hawi, te we tãma tinha, ãne:

— A hã ð'ra. Ðma asawi uptabi di. Aima ðto za'åtå uptabi di. — Ãne
te we tãma tinha, Æmama hã.

Zezusihi hi'rata noræ wasu'u
Mateusi 1.1-17

23 Zezusi hã 30 na ãma æwahub ãma, ma tô romhuri na sãna'rata,
Timama zadawa wasu'u na hã. Zuzéhé 'ra newa, ma tô æ'ra na, da te
're sisi za'ra. Zuzéhé poto'wa nhisi hã, Eri na æsisi hã. 24 Erihi poto'wa
nhisi hã, Matati na æsisi hã. Matatihi poto'wa nhisi hã, Réwi na æsisi
hã. Réwihi poto'wa nhisi hã, Meti na æsisi hã. Metihi poto'wa nhisi
hã, Zana'i na æsisi hã. Zana'ihi poto'wa nhisi hã, Zuzé na æsisi hã.
25 Zuzéhé poto'wa nhisi hã, Matatiza na æsisi hã. Matatiza poto'wa
nhisi hã, Amosi na æsisi hã. Amosihi poto'wa nhisi hã, Na'u na æsisi
hã. Na'uhu poto'wa nhisi hã, Eziri na æsisi hã. Ezirihi poto'wa nhisi
hã, Nada'i na æsisi hã. 26 Nada'ihi poto'wa nhisi hã, Ma'ati na æsisi hã.
Ma'atihi poto'wa nhisi hã, Matatiza na æsisi hã. Matatizaha poto'wa
nhisi hã, Seme na æsisi hã. Semehå poto'wa nhisi hã, Zuzé na æsisi hã.
Zuzéhé poto'wa nhisi hã, Zoda na æsisi hã. 27 Zodaha poto'wa nhisi
hã, Zuwãna na æsisi hã. Zuwãnahã poto'wa nhisi hã, Reza na æsisi hã.
Rezaha poto'wa nhisi hã, Zorobabé na æsisi hã. Zorobabéhé poto'wa
nhisi hã, Sarati'é na æsisi hã. Sarati'éhé poto'wa nhisi hã, Neri na æsisi
hã. 28 Nerihi poto'wa nhisi hã, Meti na æsisi hã. Metihi poto'wa nhisi
hã, Adi na æsisi hã. Adihi poto'wa nhisi hã, Cosã na æsisi hã. Cosãhã
poto'wa nhisi hã, Emadã na æsisi hã. Emadãhã poto'wa nhisi hã, Ere
na æsisi hã. 29 Erehe poto'wa nhisi hã, Zuzuwé na æsisi hã. Zuzuwéhé
poto'wa nhisi hã, Eri'ézé na æsisi hã. Eri'ézéhé poto'wa nhisi hã, Zoræ
na æsisi hã. Zoræhæ poto'wa nhisi hã, Matati na æsisi hã. Matatihi
poto'wa nhisi hã, Réwi na æsisi hã. 30 Réwihi poto'wa nhisi hã, Simi'ã

na æsisi hã. Simi'ãhã poto'wa nhisi hã, Zuda na æsisi hã. Zudaha
poto'wa nhisi hã, Zuzé na æsisi hã. Zuzéhé poto'wa nhisi hã, Zona na
æsisi hã. Zonahã poto'wa nhisi hã, Eri'atæ na æsisi hã. 31 Eri'atæhæ
poto'wa nhisi hã, Mereza na æsisi hã. Merezaha poto'wa nhisi hã,
Mena na æsisi hã. Menahã poto'wa nhisi hã, Matata na æsisi hã.
Matataha poto'wa nhisi hã, Natã na æsisi hã. Natãhã poto'wa nhisi
hã, Dawi na æsisi hã. 32 Dawihi poto'wa nhisi hã, Zésé na æsisi hã.
Zéséhé poto'wa nhisi hã, Obedi na æsisi hã. Obedihi poto'wa nhisi
hã, Bu'azi na æsisi hã. Bu'azihi poto'wa nhisi hã, Sara na æsisi hã.
Saraha poto'wa nhisi hã, Nasõ na æsisi hã. 33 Nasõhõ poto'wa nhisi
hã, Aminadabe na æsisi hã. Aminadabehe poto'wa nhisi hã, Ademi
na æsisi hã. Ademihæ poto'wa nhisi hã, Arini na æsisi hã. Arinihi
poto'wa nhisi hã, Esirõ na æsisi hã. Esirõhõ poto'wa nhisi hã, Perezi
na æsisi hã. Perezihi poto'wa nhisi hã, Zuda na æsisi hã. 34 Zudaha
poto'wa nhisi hã, Zaco na æsisi hã. Zacoho poto'wa nhisi hã, Izati na
æsisi hã. Izatihi poto'wa nhisi hã, Abra'ã na æsisi hã. Abra'ãhã
poto'wa nhisi hã, Tera na æsisi hã. Teraha poto'wa nhisi hã, Na'o na
æsisi hã. 35 Na'oho poto'wa nhisi hã, Serudi na æsisi hã. Serudihi
poto'wa nhisi hã, Rada'u na æsisi hã. Rada'uhu poto'wa nhisi hã,
Peredi na æsisi hã. Peredihi poto'wa nhisi hã, Ébé na æsisi hã. Ébéhé
poto'wa nhisi hã, Sera na æsisi hã. 36 Seraha poto'wa nhisi hã, Ca'ina
na æsisi hã. Ca'inahã poto'wa nhisi hã, Apasadi na æsisi hã. Apasadihi
poto'wa nhisi hã, Så na æsisi hã. Såhå poto'wa nhisi hã, Nowé na æsisi
hã. Nowéhé poto'wa nhisi hã, Rameti na æsisi hã. 37 Rametihi
poto'wa nhisi hã, Matuzarå na æsisi hã. Matuzaråhå poto'wa nhisi hã,
Enoti na æsisi hã. Enotihi poto'wa nhisi hã, Zareti na æsisi hã. Zaretihi
poto'wa nhisi hã, Marere na æsisi hã. Marerehe poto'wa nhisi hã,
Ca'ina na æsisi hã. 38 Ca'inahã poto'wa nhisi hã, Enosi na æsisi hã.
Enosihi poto'wa nhisi hã, Sete na æsisi hã. Setehe poto'wa nhisi hã,
Adã na æsisi hã. Adãhã poto'wa hã, 'Re æhâimana u'âsi mono.

Zezusi hã a'ubuni wi hâimana ré, Wa'uburé te te æpibuzé wasu'u
Mateusi 4.1-11; Marcusi 1.12-13

4 1 Tawamhã Zodã pa hawi, te oto mo Zezusi hã, tirob u apâ moræ
da. 'Re æhâimana u'âsi mono på'åzani ré, te 're mo. Taha si, te te

're wapari pese. Tawamhã Æpå'åzani hã te saprõ, a'ubuni u. 2 A'ubuni
wi hâimana ré hã, bâdâ hã ahâ na ma tô ãma ai'utõ, 40 na. Tame
hâimana ré, ma tô ætåme wi Wa'uburé hã, te te nasi pibu da, æsimiroti
na te te saze da. Taha ré hã, sai ãna te tihâiba, Zezusi hã. Taha wa, ma
tô mra hã sépata. 3 Tawamhã Wa'uburé hã te Zezusihi ma tinha, ãne:

— Sena a hã, 'Re æhâimana u'âsi mono 'ra wamhã, ma'ãpé åtå ma
nharæ, æ'u'åtå wapu na aima si'manharæ da.

4 Tawamhã Zezusi te asa tãma tinha:

— 'Re æhâimana u'âsi mono mreme na rob'ui'éré hã, ãne: “Dasa
na si 're danhiptete za'ra mono õ di za.” — Ãne te Zezusi hã tãma
rowasu'u, Wa'uburé ma.

5 Tawamhã Wa'uburé hã te Zezusi saprõ, sa'a nhisi u. Tawamhã
sa'a nhisi sima'wara wamhã, ma tô Zezusihi ma tinha, danhib'apito
noræ nhipti'ai mono bâ, te te rob'madâ'â mono da. 6-7 Tawamhã te
te rob'madâ'â mono pari, te duré tãma tinha, Zezusihi ma:

— Uburé danhipti'a hã ma tô ðma sõmri ni, ðte da. Tawamhã te
ðsima æwåzéb uwaibaba, wa za dama tisõ. Aihi'rãtitõ, te za ðnho're
ðma aime, asib'apito na ð'ãma aiwata da. Tawamhã wa za aima tisõ
danhipti'ai mono bâ, ate da. Tawamhã danhipai u, dama aipire di
za. Duré asibrob ahâ uptabi di za. — Ãne te Zezusihi ma tinha.

8 Taha wa, te Zezusi hã asa tãma tinha:
— Mare di. 'Re æhâimana u'âsi mono zadawa wasu'u'wa, ma tô ãne

rob'ui'éré, æbaihâ na hã: “Uburé Danhib'apito uptabi ãma si, te za 're
aiwata za'ra wa'aba mo, 'Re æhâimana u'âsi mono ãma si. Taha ma si,
te za 're æromhuri za'ra wa'aba mo, Asib'apito za'ra wa'aba ma si.” Ãne
æmreme na rob'ui'éré hã. — Ãne te Zezusi hã tãma rob'rãzarõtõ.

9-11 Tawamhã Wa'uburé hã ma tô Zezusi hã saprõ Zeruzarå u, te
te duré pibu da. 'Re æhâimana u'âsi mono ãma 're ædawata za'ra
mono zéb u, te saprõ, 'ri nhisi u sab da hâimo, 'ri 'rãihâ uptabi
nhisi. Tawamhã Zezusihi ma, te tinha:

— Sena a hã 'Re æhâimana u'âsi mono 'ra wamhã, ma'ãpé ã hawi
atobro, ti'ai u. 'Re æhâimana u'âsi mono, te za, u, hâiwa hawi we atåme
satõræ za'ra, te te ai'madâ'â za'ra da, tãma æromhuri'wa noræ hã.
Tinhib'rata na te za, u, siwi asapa, åne hã te te ai'u'a õ'umnhasite, aipara
wi. Ãne 'Re æhâimana u'âsi mono zadawa wasu'u'wa nhimirob'ui'éré,
æbaihâ na hã. — Ãne ma tô Zezusihi ma sadawa 'rãzarõtõ, wa'rui'wa hã.

12 Tawamhã Zezusi te asa tãma tinha:
— Mare di. “Asib'apito za'ra wa'wa hã 'Re æhâimana u'âsi mono

hã, maræ hã te te aima 're pisutu za'ra wa'aba mono õ nherå, 're pibu
za'ra wa'aba mono õ di za, ta hã te te 're aipawaptob za'ra wa'aba
mono zô.” Ãne æmreme na rob'ui'éré hã. — Ãne te Zezusi hã duré
tãma rob'rãzarõtõ.

13 Tawamhã Wa'uburé hã taré te te Zezusi hã pibui mono pari, te
oto æsiti mo, æsimiroti na te te sazei õ wa, a'â sadawa utu da.

Zezusi hã, tinhimiromhuri na te te æsãna'ratazé wasu'u,
Darireza ãma

Mateusi 4.12-17; Marcusi 1.14-15

14 Tawamhã apâ te mo Darireza u, Zezusi hã. 'Re æhâimana u'âsi
mono på'åzani ré, te 're mo. Æré 're moræ wa, te waihu'u pese na 're
mo. Tawamhã ma tô æwasu'u hã wapari za'ra ni, Darireza ãma daro

RUCASI 4 218

O Novo Testamento na xavante do Brasil, 1a ed., © 2005, Liga Bíblica



mono bâ. 15 Zezusi hã te te dama 're rowahutu, zudezu noræ te,
rowahutuzé mono bâ. Tawamhã da te 're wapari za'ra mono wamhã,
te ãma 're dawata za'ra, æsimirowasu'u hã wå uptabi wa.

Zezusi æprédubzéb ãma, da te dasiwi æwå'õzé wasu'u
Mateusi 13.53-58; Marcusi 6.1-6

16 Tawamhã Nazaré u te mo Zezusi hã, tiprédubzéb u. Sabadu
sidâpâsi dame 're zasi mono wa, ma duré dame ãzé, zudezu noræ te,
rowahutuzéb u, romhuri zahârizém na hã. Tawamhã rowahutuzéb
ãma sãmra wamhã, ma wahudu. Hâiwi te za, 'Re æhâimana u'âsi
mono mreme ui'éré hã te te dama sõré da. 17 Tawamhã ma tô tãma
sõmri ni, Iza'izaha nhimi'ui'éré hã. 'Re æhâimana u'âsi mono zadawa
wasu'u 'rata 'wa, Iza'iza hã. Tawamhã ma tô oto sima sõzi, æbaihâ
hã. Te te sõzi wamhã, ma tô tisã, da te ãma ærob'ui'éré hã, ãne:

18 “'Re æhâimana u'âsi mono, ma tô ðma tisõ, Tipå'åzani hã. Ta
hã ma tô ðpisutu, æwasu'uwå na, æsibrob'õ noræ hã te 're apo're
pu'u mono da. Ma tô we ðzatõ, dama romhuri'wa da, da te
æwaibu za'ra noræ hã te 're apawapto mono da, apâ oto 're
nomro mono da, robze u'âsi. Duré ætob'a hã te 're ato pese mono
da, ma tô we ðzatõ, datõmo wå na apâ oto 're danomro mono
da, robze na. Duré ma tô we ðzatõ, da te tãma 're æ'manharæ
wasété za'ra mono zém hawi, te 're da'awaibui mono da.

19 'Re æhâimana u'âsi mono hã te te sima æropisutuzé hã ma
tô æwa waptãrã, tinhib'a'uwå hã te te 're æ'anho'reptui mono
zéb da hã. Taha wasu'u na te 're da'apo're pu'u mono da,
ma tô wå ðzatõ.”

Ãne ma tô Iza'izaha nhimi'ui'éré hã dama sõré, Zezusi hã.
20 Tawamhã te te sõré pari, ma tô apâ sito, æbaihâ hã. Tawamhã

apâ ma tô tãma tisõ, dapawapto'wai ma. Tawamhã ma tô nhamra,
te te dama rowasu'u da. Uburé rowahutuzéb ãma æsi'ubumro noræ
hã tãma rætæ si'å za'ra ãna, ma tô Zezusi hã siwi 'madâ'â pese.
21 Taha wa, ma tô Zezusi hã tãma nharæ za'ra, ãne:

— Wa tô aima sõré za'ra wa'wa, 'Re æhâimana u'âsi mono mreme
ui'éré hã. Æwasu'u hã ma tô æwapari za'ra wa'wa. Ãhãna ðwapari
za'ra wa'aba ré, ma tô oto we ãma uwaimra, 'Re æhâimana u'âsi
mono hã. — Ãne Zezusi ma tô tãma rowasu'u za'ra.

22 Tawamhã æsimirowasu'u hã wå wa, aihæni te ãma tawata za'ra
ni. Mreme wå uptabi wa, ma ãma tatob'uzu za'ra ni. Tazahã, te
dasima nharæ za'ra ni, ãne:

— E niha õ hã simirowasu'u waihu'u pese di, Zuzéhé 'ra nherå.
— Ãne te dasima nharæ za'ra ni.

23 Tawamhã Zezusi te dama tinha:
— Ãté da te dasima ænharæ za'ra zém na, te za ðma ænharæ za'ra

wa'wa, ãne: “Wawede'wa, ma'ãpé 'râwi asipese.” Ãté te za duré ðma
ænharæ za'ra wa'wa, ãne: “Ma'ãpé, ãmeb zama 're wa'apawapto
mono, aiwaihu'u pese na, Capana'u ãma 're æda'apawapto mono ne.
Aiwasu'u hã wa tô wapari za'ra ni.” Ãté, ãne te za ðma ænharæ za'ra
wa'wa. — Ãne te Zezusi tãma nharæ za'ra.

24 Te duré tãma nharæ za'ra, ãne:
— 'Re æhâimana u'âsi mono zadawa wasu'u'wa noræ zô, 're

datob'uzu za'ra mono õ di, æsipti'ai ãma wa. Mare di. Sô 're datob'uzu
za'ra mono õ di za. 25-26 Ðwapari pese za'ra wa'aba. Wahi'rada Eriasi
hã, 'Re æhâimana u'âsi mono zadawa wasu'u'wa, te 're mo.
Tawamhã ti'ai ãma 're moræ ré hã, tãi ãna hã ma tô da'ãma tiwahu,
si'ubdatõ. Tãi õ wa, mra hã te da te 're sépata za'ra. Tawamhã
æmrotõ ahâ nherå, Izarazé na darom nhisi ãma, ma tô darob amoi u
satõ, zudezu'õ u, 'Re æhâimana u'âsi mono hã. Sido na danhipti'a
nho'õmo nhisi u, ma tô pi'õ mrotõ u satõ, Sarepata na 'ri nho'õmo
nhisi u. 27 Duré wahi'rada Erisezu hã 're moræ ré hã, da'ahâ na te 're
danomro, æ'wa're ré hã, Izarazé na darom nhisi 'remhã. Tane nherå,
aibâ misi, ma tô pese, Na'ama na æsisi hã, Siriza na 're æhâimana
mono hã zudezu'õ hã. — Ãne, Zezusi ma tô tãma rob'rãzarõtõ za'ra.

28 Taha wa, æsimirowasu'u hã te te wapari za'ra wamhã, ma tô
sada tazahi za'ra ni, rowahutuzéb ãma æsi'ubumro noræ hã.
29 Tawamhã ma tô sô tiwahutu za'ra, rob u te te siwi wazere da. Ma
tô te te ãma robâdâ za'ra, 'ri nho'õmo nhiti. Sa'a na, ma tô ãma siwi
sai'u, sa'a nhisi hawi, æ'rã sipra u te te siwi me da. 30 Tazahã, ma tô
dawa'wai baba ro'razâ. Dahawi te oto mo.

Zezusi hã aibâ ma, wa'uburé te te æsatõræzé wasu'u
Marcusi 1.21-28

31 Tawamhã Capana'u na 'ri nho'õmo nhisi u, te mo Zezusi hã.
Darireza ãma, Capana'u hã. Tame sabadu na te dama rowahutu,
zudezu noræ te, rowahutuzéb ãma. 32 Tawamhã mreme pire na te te
dama rowasu'u wamhã, ma ãma tatob'uzu za'ra ni. 33 Tame te aibâ
hã dame nhamra, zudezu noræ te, rowahutuzéb ãma, wa'uburé ré
're æmoræ hã. Tawamhã aibâ hã te sa'åtå 'mahâ, ãne:

34 — Zezusi, Nazaré nhihudu, e maræ zô, te we aimo. E wa'uprosi
da, te we aimo. A hã ðma aiwaihu'u pese di, 'Re æhâimana u'âsi
mono we te te asatõræ na hã. Aiwå uptabi di, a hã. — Ãne te 'mahâ.

35 Taha wa, ma tô Zezusi hã wa'uburé ma tinha, ãne:
— Tô'ã, we ðma nharæ tõ. Mo oto aiwatobro, aibâ hawi. — Ãne

ma tô tãma rob'ru, wa'uburé ma. Tawamhã sisa'u ma tô aibâ hã
time ti'ai u, danho'a. Taha pari, ma aibâ hawi watobro. Te te u'a õ
di. 36 Tawamhã, da te 'madâ'â za'ra wamhã, ma ãma tatob'uzu za'ra
ni, uburé. Taha wa, te ãne dasima nharæ za'ra ni:

— Õ hã mreme pire di. Waihu'u pese di. Dahawi si'aba'ré da, te
za tãma rob'ru za'ra. Tawamhã te za dahawi ai'aba'ré. — Ãne te
dasima nharæ za'ra ni.

37 Taha wa, Zezusihi wasu'u hã wa'uburé te te dama æsãmra na,
ma tô æwasu'u hã ropé, daro mono bâ.

Zezusi hã, da'ahâ na te te 're æda'apese mono zé wasu'u
Mateusi 8.14-17; Marcusi 1.29-39

38 Tawamhã ma tô watobro rowahutuzém hawi, Zezusi hã.
Simahã nhorõwa u, te oto mo. Tame Simahã maprebaba sipi'õ hã,
hâzé ré te nomro, wa'ro za'åtå na. Taha wa, ma tô Zezusihi ma
wasu'u za'ra ni. 39 Taha wa, æsimiwaptâ u te ætåme mo. Æ'rata te za.
Tawamhã æwa'ro ma, te tinha, wahâ da. Taha wa, ma tô tiwahâ.
Awa'awi ma tô wahudu. Wahutu wamhã, ma tô tãma api za'ra,
saihuri da.

40 Tawamhã bâdâ sébrézéb u, ma tô we ætåme ãwisi za'ra ni
Zezusihi u, æsiwadi noræ hã, æhâzé sipu'u noræ hã. Tawamhã tinhib'rada,
ma tô te te da'ãma aza'ra, misi si. Taha wa, ma tô tazéptâ'â za'ra ni.
41 Duré wa'uburé hã ma tô dahawi wairé. Da'ahâ na, æré 're ædanomro
mono noræ hawi, ma tô wairé, wa'uburé noræ hã. Tawamhã dahawi
wairébé sina, te ãne 'mahârâ za'ra:

— A hã, 'Re æhâimana u'âsi mono 'ra. — Ãne te wa'uburé noræ hã
'mahârâ za'ra. Zezusi hã, Danho'reptui'wa da, 'Re æhâimana u'âsi
mono te te æpisutu na te te waihu'u za'ra wa, ma tô Zezusi hã
æmreme hã tiwi sisisi za'ra sa'åtå, ari'iwi dahawi wairébé da.

42 Tawamhã awå ma tô watobro, 'ri nho'õmo hawi, a'ubuni u
moræ da, Zezusi hã. Taha wa, ma tô sô danhopré. Da te sõpåtå za'ra
wamhã, ma tô ãma ropti za'ra ni, nimomo danhiti moræ tõ da.
43 Taha wa, te Zezusi hã asa tãma nharæ za'ra:

— 'Re æhâimana u'âsi mono hã danhib'apito uptabi hã, te te
dapawapto waihu'u pese di. Ta hã ma tô we ðzatõ, æwasu'uwå na te
're da'apo're pu'u mono da, daza'rui mono bâ. Taha wa, a noræ
wa'aba si te 're aipo're pu'u za'ra wa'aba mono õ di za, æwasu'uwå
na hã. Uburé wa za æwasu'uwå na te 're da'apo're pu'u. — Ãne te
tãma siwasu'u za'ra, Zezusi hã.

44 Taha wa, te datåme 're mo, zudezu noræ te, rowahutuzé mono
bâ, æwasu'uwå na te te 're da'apo're pu'u mono da, daro mono bâ.

Tepe ahâ wasu'u
Mateusi 4.18-22; Marcusi 1.16-20

5 1 Tawamhã Zezusi hã te nhamra, æsõ'u zaihâ na. Zenezaré na
æsõ'u nhisi ãma te nhamra, 'Re æhâimana u'âsi mono te te dama

sadawa wasu'u da. Da'ahâ uptabi na ma tô ætåme dasito, da te

wapari za'ra da. 2 Tawamhã uba're maparane ma tô sabu zahuré.
Æsõ'u zaihâ na, te da'wa. Tepe na romhuri'wa noræ hã ma tô æwana
wairé. Abazipara, te oto upsõ za'ra. 3 Tawamhã Zezusi ma tô ãzé,
uba're wa, Simahã te 're. Tawamhã, uba're wa, sébré wamhã, te
Simahã ma tinha, syry na te te æré sa'ré da, supara'ré nhiti. Tawamhã
uba're wa, te oto nhamra, te te dama rowasu'u da.

4 Tawamhã, te te dama rowasu'u pari wamhã, te Simahã ma
tinha, ãne:

— Uba're hã asiré sari, â 'rehâ u, abazipara hã asiré noræ me, tepe
zô sãmra aba da. — Ãne te Simahã ma tinha.

5 Taha wa, ma tô Sima hã asa tãma siwasu'u, ãne:
— Mara bâre, wa tô wei wa te sô sãmra. Tane nherå, wa te

'mai'âri za'ra õ di. Tepe õ di. Tane nherå, æ'ruzéb zarina wa za sô
sãmra ni. — Ãne te Zezusihi ma tinha asa. Tawamhã te oto sô sari
za'ra, â wa'wa u.

6 Taha wa, abazipara, ma tô â wa'wa u sô sãmra. Tawamhã tebe
hã ahâ na ma tô waibu za'ra, abazipara na. Taha wa, te aré te te
sina sinaræ, abazipara hã. 7 Tawamhã tisiré tepe mrami'wa noræ zô
ma tô pahamrimi zahuré, uba're æhâiba amo hã te te ætåme sari
zahuré da, te te ãma pawaptob za'ra da. Taha wa, te ætåme sari
zahuré. Tawamhã uba're wa, ma tô sãmra za'ra, aibâ noræ hã. Tebe
hã uba're si'uiwa na hã 'masisi zahuré di. Tebe hã ahâ uptabi wa, te
aré sina 'mazasi zahuré, uba're hã. 8-10 Tebe ahâ na te te awaibui
wamhã, ma tô ãma titob'uzu za'ra. Ti'adu noræ zama, ma tô ãma
titob'uzu zahuré, Zuwãhã me. Ta noræ hã Zebedehe 'ra zahuré. Æsiré
tepe na, te te 're romhuri zahuré, Simahã siré. Tawamhã hi'rãtitõ,
ma aime Zezusihi papara, Sima Pedru hã, tebe ahâ na te te 'madâ'â
wamhã. Ãne te Zezusihi ma tinha:

— Ð'rata asãmra õ di za. Te za oto aimo, ðnhiti. Wa hã ðwasétére
di. — Ãne te Zezusihi ma siwasu'u. Tawamhã Zezusi te asa tãma
tinha:

— Asina aipahi õ di za. Tepe na 're æromhuri mono ne, te za oto
ðma 're æda'awaibui wå mo. — Ãne te Zezusi hã Simahã ma tinha.

11 Tawamhã uba're, ma tô sani za'ra, rob'ré u. Uburé ma tô maræ
hã råme za'ra, tinhimiromhuri za'ra zé hã, Zezusihi siré oto 're
nomro mono da.

Aibâ æ'wa're ré hã, Zezusi te te æpesezé wasu'u
Mateusi 8.1-4; Marcusi 1.40-45

12 Tawamhã Zezusi hã te nhamra, 'ri nho'õmo ãma. Tame te aibâ
hã 're sãmra, æ'wa're ré hã. Uburé æhâiba na, æ'wa're hã. Tawamhã
Zezusi te te sõpåtå wamhã, hi'rãtitõ ma aime, Zezusihi papara. Ti'ai
u, ma tô ti'ubu na ropto. Tawamhã Zezusihi ma, te tinha, ãne:

— Apito, ðma aiwaihu'u pese di, asimipese waihu'u pese na hã.
Taha wa, te za ðpe, asima ðwå wamhã. — Ãne te tãma tinha.

13 Tawamhã tinhib'rada hã ma tô wahutu Zezusi hã, te te ãma
upi da. Te te upi wamhã, te tãma tinha:

— Wa tô ðsima aiwå, te aipese da. Tâibâ za oto aihâzé hã. — Ãne
te tãma tinha.

Tawamhã awa'awi ma æ'wa're hã tãma apa. 14 Tawamhã Zezusi
ma tô sina sadawa uwati, te te dama sina wasu'u tõ da. Te tãma tinha,
ãne:

— 'Re æhâimana u'âsi mono ma, da'ãma romhuri'wai u, te za aimo,
aihâiba wå zô te te aihâiba 'madâ'â da. Taha parip si, te za tãma
asõpru, 'Re æhâimana u'âsi mono ma, Mozésihi nhimiroti zarina, dama
aipibu pese zéb da, aipesezém na hã. — Ãne te tãma tinha, Zezusi
hã.

15 Tane nherå, ma tô Zezusihi wasu'u hã wapari za'ra ni, daro
mono bâ. Taha wa, ma tô da'ahâ na ætåme 're dasihutu, da te 're
wapari za'ra mono da. Duré te te 're da'apese mono da, ma tô ætåme
're dasihutu. 16 Tane nherå, Zezusi hã ma tô dawi 're ne, a'ubuni u,
're mreme mono da, Timama ma.

Aibâ æhi'ré hã, Zezusi te te æpesezé wasu'u
Mateusi 9.1-8; Marcusi 2.1-12

17 Tawamhã apâ datåme wisi wamhã, te nimahã bâtâ na dama
rowasu'u, Zezusi hã. Te te dama rowasu'u ré, te æ'rata ai'ubumro,
parisezu noræ hã. Rowahutu'wa noræ me, te æ'rata ai'ubumro, 'Re
æhâimana u'âsi mono nhimiroti 'rata na rob'ui'éré na dama
rowahutu'wa noræ hã. Ta noræ hã ma tô ætåme sito Darireza hawi,
duré Zudeza hawi, duré Zeruzarå hawi. Tawamhã 'Re æhâimana
u'âsi mono tiwaihu'u pe hã, te te tãma æsõmri na, ma tô da'apese,
Zezusi hã. 18 Tawamhã aibâ noræ hã, æhi'ré hã ma tô siwi ti'â,
æsimiwaptâ wa. Ma tô sima wå za'ra, 'ri para u te te siwi 'mazébré
da, Zezusihi nho're te te siwi hiri da. 19 Tazahã da'ahâ wamhã, te te
siwi 'mazébré waihu'u õ di. Tawamhã 'ri nhisi hawi, ma tô tãma 'ri
're pu'u za'ra, te te siwi 'mazébré da. Tawamhã dawa'wa ma tô siwi
tihi, Zezusihi nho're, æsa'warizéb ré. 20 Zezusi hã simiwaihu'u pese
wa, ma tô ãma saze za'ra. Taha wa, ma tô siwi ti'â, te te pese da.
Zezusi ma tô sina waihu'u siro, te te ãma æsaze za'ra na. Taha wa, te
æhi'ré ma tinha, ãne:

— Ðsiwadi, aiwasédé hã 're æ'ab'manharæ wasété mono zé hã te
ai'ãma 're ab'madâ'â mono õ di za oto. — Ãne te æhi'ré ma tinha,
Zezusi hã.

21 Tawamhã rowahutu'wa noræ hã te parisezu noræ me tãma nharæ
za'ra, tipå'å na:

— E niha ma tô bété õ hã tãma tinha, æmoræ'õ ma. 'Re æhâimana
u'âsi mono ma, wå õ di, aibâ ma, te te ænharæzé hã. Dawasédé hã da
te 're æ'manharæ wasété za'ra mono zé hã, ni'wa hã te te dama 're
apari waihu'u mono õ di. 'Re æhâimana u'âsi mono ma si, waihu'u
pese di, dawasédé hã te te dama 're æ'apari mono da hã. — Ãne te
Zezusihi ma nharæ za'ra, tipå'å na.

22 Tawamhã Zezusi ma tô sina waihu'u za'ra, æsimirosa'rata za'ra
hã. Taha wa, te tãma nharæ za'ra:

— E maræ da, te ãne ð'ãma ærosa'rata za'ra wa'wa. 23-24 Wa hã
dawasédé hã te dama 're æ'apari waihu'u pese mono na, e niha te za
æwaihu'u za'ra wa'wa, sena na ðwaihu'u za'ra wa'aba da hã. Aibâ
ma, wa tô tinha, ãne: “Aiwasédé hã 're æ'ab'manharæ wasété mono
zé hã, te ai'ãma 're ab'madâ'â mono õ di za oto.” Ãne hã ðmreme si
wamhã, aima pibu prã za'ra wa'aba di tô. Ã hã æmoræ'õ hã wahutu
da, duré oto moræ da, te tãma nharæ wapsi, te za æwaihu'u za'ra
wa'wa, ðwaihu'u pese na sena na ðwaihu'u za'ra wa'aba da oto. Ti'ai
ãma dasiré ðpodo hã ðma waihu'u pese di, dawasédé te dama 're
æ'apari mono da hã, 'Re æhâimana u'âsi mono zadawa para. Ãne na
asiwi ðwaihu'u za'ra wa'aba da, wa za æhi'ré ma tinha, wahutu da.

Tawamhã æhi'ré ma, te oto tinha:
— Ma'ãpé, aiwahutu. Asa'warizé hã âri, asõrõwa u aimoræ da oto.

— Ãne te aibâ ma tinha.
25 Tawamhã awa'awi ma tô aibâ hã wahudu, danho'a. Tiza'warizé,

ma tô siré ti'â. Tinhorõwa u, te oto mo. Moræ sina, te ãma tiwata,
'Re æhâimana u'âsi mono ãma. 26 Tawamhã uburé ma tô ãma
tatob'uzu za'ra ni. 'Re æhâimana u'âsi mono ãma, te tawata za'ra ni.
Ãne te dasima nharæ za'ra ni:

— Aibâ te te æpesezé hã, wå uptabi di. Ãhãna, wa tô wasiwi
'madâ'â za'ra ni. — Ãne te dasima nharæ za'ra ni.

Réwihi wasu'u
Mateusi 9.9-13; Marcusi 2.13-17

27 Tawamhã rob u, ma tô watobro, Zezusi hã. Watobro wamhã,
ma aibâ hã 'madâ, danhib'apito ma, dawi rob'uiprazé ubumroi'wa
hã, Réwi na æsisi hã. Æsimiromhurizéb ãma sãmra ré, ma tô 'madâ.
Tame te da te tãma 're sõmri za'ra rob'uiprazé hã, æ'ubumrozéb
ãma, danhib'apito nhimiwada'uri zarina. Tawamhã Zezusi hã ma tô
ãne 'mahâ:

— We aimoræ, ðsiré 're aimoræ da oto.
28 Tawamhã ma wahudu. Tinhimiromhurizé, ma tô tirå, Zezusihi

siré 're moræ da oto. 29 Tawamhã Zezusi te te sawi da, ma tô
tinhorõwa ãma dasa hã dama 'manha, sa'åtå na. Zezusihi siré, te za
dasa hã huri ni. Taha wa, rob'uiprazé ubumroi'wa noræ hã te æ'rata

ai'ubumro, æsiré saihuri da, da'ahâ na. Ni'wam noræ zama, te æsiré
tisa tihu. 30 Tawamhã saihuri da, si'ubumroi ré, ma tô 'madâ'â za'ra
parisezu noræ hã, rowahutu'wa noræ me. Taha wa, te ãne tãma nharæ
za'ra, Zezusihi siré 're ænomro mono noræ ma:

— E niha bâ, te bété dawazari asaihuri 'wa, rob'uiprazé ubumroi'wa
noræ siré, dawasété na 're ædanomro mono noræ siré zama. — Ãne te
tãma nharæ za'ra.

31 Taha wa, te Zezusi hã tãma nharæ za'ra, ãne:
— Hâzé ãna 're ænomro mono noræ zô, dawede'wa hã 're siwasutu

za'ra mono õ di, te te 're wede za'ra mono da. Æhâzé ré noræ zô si te
za 're siwasutu za'ra, te te 're pese za'ra mono da. 32 Tane duré wa
hã, dawå na 're ædanomro mono noræ zô, ðsitåme 're ðhârâ mono da,
we ðmoræ õ di. Dawasété na 're ædanomro mono noræ zô si, 're ðhârâ
mono da, wa wei mo, dawasédé hã da te 're råme pese za'ra mono
da, 're danomro wå mono da oto. — Ãne ma tô Zezusi hã tãma
waihu'u za'ra.

33 Tawamhã ni'wam noræ hã te Zezusihi ma nharæ za'ra, ãne:
— Zuwã Batitaha siré 're ænomro mono noræ hã nimahã bâtâ na

si, te sai ãna 're si'ubumro, 'Re æhâimana u'âsi mono ma, te te 're
romhuri za'ra mono da, parisezu noræ zadawa 'madâ'â pese 'wa noræ
zama. Ãnei õ di, asiré 're ænomro mono noræ hã. Te 're saihuri u'âsi,
asiré. Te duré asiré te te 're âhuri. Ãne te Zezusihi ma nharæ za'ra.

34 Taha wa, te Zezusi hã asa tãma nharæ za'ra:
— Aibâ hã æmrozéb u, sô æhârâ za'ra noræ hã sihutu wamhã, e te

za dasa hã tiwi sawi za'ra ni, saihuri ãna si'ubumro da, ta noræ hã.
Mare di. Aibâ æmro da hã, æ'rata sãmra za'ra ré, te za tô æsiré tisa
tihu, to sina. 35 Niwapsi te za bâdâ hã æwa waptãrã, aibâ æmro da hã
æsiwadi noræ wa'wa hawi, da te tiwi æ'âri za'ra zéb da hã. Tawapsi te
za tô sai ãna 're si'ubumro, robzei ãna. — Ãne ma tô Zezusi hã tãma
rowasu'u za'ra. Ãne sõ'awib õ nherå, te te si'ãma æsimiré'ézé hã.

36 Tawamhã te duré ãma romnhimiré'é, ãne:
— Zazahâ æhâiwå hã e te za sizâri ni, æhâ'ratare hã da te ãma

hâiwa'aba da. Mare di. Ãne wamhã, te za aiwamna, æhâiwå hã.
Duré æhâtém na da te hâiwa'aba wamhã, aiwab õ di, æhâ hã. Hâiwå
hâ õ di. 37 Duré e romhâ 'manharæ 'rata 're, te za uwa 'rãi wa'u æsé hã
da te 're sé, wa'ui ware õ ré. Mare di. Wa'ui ware õ ré, da te 're séme
mono wamhã, oto wa'ui ware wamhã, te za romhâ 'manharæ 'ratare
hã sina wazu. Tawamhã uwa 'rãi wa'u æsé hã te za asa'wa. Romhâ
'manharæ hã te za duré hâihaiwamna. 38 Ætép si'uiwa na si, te za da
te 're sé, rob'rãi wa'u zé té hã. — Ãne te Zezusi hã tãma rowasu'u
za'ra. 39 Te duré tãma ãma simiré'é za'ra:

— Uwa 'rãi wa'u æsé æ'ratare hã da te 're âhuri mono pari, e te za
da te dasima 're wå za'ra, uwa 'rãi wa'u zé æté hã. Mare di. Ãté æté hã

da te dasima 're wå za'ra mono õ di za. Te za dasima da te 're nharæ
za'ra: “Æwa'u 'ratare si, wå uptabi di.” Ãne te za dasima da te 're
nharæ za'ra. — Ãne te Zezusi hã tãma ãma simiré'é za'ra, sõ'awib õ
nherå.

Sabadu na, Zezusihi nhimirotizé wasu'u
Mateusi 12.1-8; Marcusi 2.23-28

6 1 Tawamhã sabadu na, Zezusi noræ hã ma tô ro'rahâri za'ra,
amnho wa'wai baba, zudezu noræ te, romhuri zahârizém na.

Tawamhã tridu 'rã ne hã ma tô te te sima 'rãnhinaræ, tinhib'rata na
te te sima tomhâiwazu za'ra da, te te huri mono da, æsiré 're ænomro
mono noræ hã. 2 Tawamhã parisezu noræ hã te tãma nharæ za'ra:

— Wahi'rada Mozési hã ma tô wama roti, sabadu na, wa te 're
romhuri za'ra mono tõ da. E maræ da, te bété æromhuri za'ra wa'wa,
ãne te te wama roti õ nherå. — Ãne te tãma nharæ za'ra.

3 Tawamhã Zezusi te asa tãma nharæ za'ra, ãne:
— E apito Dawihi wasu'u na rob'ui'éré hã 're sõré za'ra wa'aba

mono ã bâ, te te ærob'manharæzém na hã, tisiré noræ me. 4 Mra te te
simroi wamhã, ma tô ãzé 'ri para u, 'Re æhâimana u'âsi mono ãma
're ædawata za'ra mono zéb u. Tawamhã sébré wamhã, ma tô 'ma'rå
æ'u'åne hã, 'Re æhâimana u'âsi mono ma, aré da te æsa'ra za'ra hã.
Duré tisiré noræ ma, ma tô tãma a za'ra. 'Re æhâimana u'âsi mono,
ma tô aré pisutu, da'ãma romhuri'wa noræ si, æ'u'åne hã te te 're æhuri
mono da hã, sasedoti noræ si. Tane nherå, ma tô 'ma'råne za'ra,
Dawi noræ hã. — Ãne Zezusi hã ma tô parisezu noræ ma Dawihi wasu'u
hã 'rãzarõtõ za'ra.

5 Te duré tãma nharæ za'ra:
— Wa hã 'Re æhâimana u'âsi mono te te ðpisudu, dasiré ðpoto da,

ti'ai ãma. Taha wa, dama ðpire di, sabadu na roti hã te dama 're
æ'apisutu mono zéb da hã. — Ãne ma tô tãma waihu'u za'ra, Zezusi
hã.

Aibâ æsimizu'rã're hã, Zezusi te te æpesezé wasu'u
Mateusi 12.9-14; Marcusi 3.1-6

6 Tawamhã sabadu æhâiba amo na, ma tô duré ãzé zudezu noræ
te, rowahutuzéb u, Zezusi hã. Tame te duré aibâ hã dame nhamra,
æsimire niwæ æsimizu'rã're hã. 7 Tawamhã 'Re æhâimana u'âsi mono
nhimiroti 'rata na rob'ui'éré na dama rowahutu'wa noræ hã ma tô
siwi 'madâ Zezusi hã, sabadu na te te pese zô, romhuri zahârizém
na hã. Parisezu noræ me, te simiza'rese sina 'madâ'â za'ra. Mozésihi
nhimiroti te te 'madâ'â õ wa, te te siwi wå'õ da, te 'madâ'â pese
za'ra. 8 Tawamhã Zezusi ma tô sina waihu'u za'ra, æsimirosa'rata
za'ra hã. Tawamhã aibâ ma, te tinha:

— Aiwahutu, dawa'wa asab da. — Ãne te tãma tinha. Tawamhã
aibâ ma tô wahudu. Hâiwi te za. 9 Tawamhã Zezusi ma tô ãma
sadanharæ za'ra, ãne:

— Wa za asadanharæ za'ra wa'wa. E niha 'Re æhâimana u'âsi mono
nhimiroti hã, sabadu na hã, romhuri zahârizé bâtâ na roti hã. E ma
hã æwå, wa te 're æ'manharæ za'ra mono zéb da hã sabadu na hã. E
ma hã æwå'õ. E wa te ãma 're dapawaptob za'ra mono õ di za. E wa
te ãma 're danho'reptu za'ra mono õ di za. E niwamhã wa za taré
wa te 're da'madâ'â za'ra, 're dadâ'â za'ra mono da. — Ãne te Zezusi
hã sadanharæ za'ra.

10 Tawamhã Zezusi te ab'madâ, te te siwi æ'uiræ za'ra noræ hã.
Tawamhã æsimizu'rã're ma, te tinha:

— Ma'ãpé, asimizu wahutu. — Tawamhã ma tô tinhimizu wahutu,
aibâ hã. Tawamhã awa'awi ma tô tinhimizu pese. 11 Tawamhã
rowahutu'wa noræ hã ma tô sada tizahi za'ra, Zezusihi zada.
Tawamhã te sima rosa'rata za'ra, maræ hã te te tãma 'manharæ za'ra da.

Zezusi hã aibâ 12 na te te æpisutu za'ra zé wasu'u, tizadawa
wasu'u'wa da

Mateusi 10.1-4; Marcusi 3.13-19

12 Tawamhã åtå 'rãihâ na ma tô Zezusi hã sai'u, 'Re æhâimana
u'âsi mono ma, mreme da. Tawamhã mara bâ te tãma mre. 13 Taha
wa, awå wi ma tô sô tihârâ za'ra, tizazei'wa noræ zô. Tawamhã
ætåme sihutu wamhã, ma tô pisutu za'ra, 12 na æhâiba za'ra hã æsiré
're nomro mono da. Ma tô oto sisi za'ra, tizadawa wasu'u'wa na.
14 Ta noræ nhisi za'ra hã ãne: Sima Pedru, tinoi me, Ãdéréhé me.
Pedru na te za sisi té, Zezusi hã. Duré Ti'adu noræ hã tisisãnawãi me
Zuwãhã me, duré Piripi noræ hã, Batoromezuhu me, 15 duré
Mateusi noræ hã, Tomehå me, duré Ti'adu, Apezuhu 'ra hã, duré
Sima Zeroti, 16 duré Zudasi Ti'aduhu 'ra hã, duré Zudasi Icarizoti
hã, dama æhâiba nhomri'wa da hã.

Zezusi te te ærowasu'uzé, duré te te æda'apesezé wasu'u
Mateusi 4.23-25

17 Tawamhã Zezusi noræ hã ma tô sa'a hawi si'ra za'ra. Tawamhã
ti'ai haré u sihutu õ ré, te a'â nhamra, sõnhihâpâ ãma, tizazei'wa
noræ me. Æsazei'wa noræ hã ahâ di. Tame duré da'ahâ uptabi na, te sô
ai'ubumro ni. Daro mono bâ, ma tô æwana sô tasi'rã'õtõ ni, Zudeza
na danhipti'a nho'õmo nhisi hawi, duré Zeruzarå hawi, duré Tiru
na 'ri nho'õmo nhisi hawi, duré Sido hawib zama. Â zaihâ na Tiru
hã, duré Sido hã, 'ri nho'u. 18 Zezusihi mreme hã da te wapari za'ra
da, ma tô ætåme dasito. Duré te te da'apese da zama, ma tô ætåme
ai'aba'ré ni, duré wa'uburé te te dama anhamra da. Tawamhã ma tô

dama anhamra. 19 Simipese waihu'u pese wa, ma tô dasima wå za'ra
ni, danhib'rata na da te upi za'ra da, rowå na oto 're dasi'ubumroi
mono da.

Dama 're ærowå za'ra mono zé wasu'u, robzei'õ na 're
ædasi'ubumroi mono zé wasu'u me

Mateusi 5.1-12

20 Tawamhã Zezusi hã te tisiré 're ænomro mono noræ hã 'madâ'â
pese za'ra. Taha wa, te ãne tãma nharæ za'ra:

— Ãté asibrob ãna, te oto 're anomro aba mo. Tane nherå, aima
're robze za'ra wa'aba mono di za. 'Re æhâimana u'âsi mono hã,
Danhib'apito uptabi. Taha wa, æsib'a'uwå 're anomro aba mono wa,
aima 're robze za'ra wa'aba mono di za.

21 — Ãté mra, te oto 're æsépata za'ra wa'aba mo. Tane nherå, te
za robze na 're aihâimana za'ra wa'aba mo. Niwapsi mra hã, ahâ di za.

— Ãté te oto 're ai'ry'ry wa'aba mo, aipå'åzé za'ra wa'aba wa. Tane
nherå, te za robze na 're aihâimana za'ra wa'aba mo. Niwapsi te za
aipå'å 're, 're ato za'ra wa'aba mo, rowå te.

22 — Wa hã ti'ai ãma dasiré ðpodo. A noræ wa'wa hã ðzazei'wa, 're
anomro aba mono wa, ãté te za da te 're ai'ruiwapari za'ra wa'wa.
Ãté te za da te 're aiwå'õ za'ra wa'wa. Ãté te za da te aima 're nharæ
wasété za'ra wa'wa. Ãté aiwasédé hã te za taré da te ai'ãma 're sa'ra
za'ra wa'wa. Ãne wamhã, te za robze na 're aihâimana za'ra wa'aba
mo. 23 Rowå te, te za 're asarõtõ za'ra wa'aba mo. A noræ wa'aba ma
si, rowasédé hã da te aima 're 'manharæ za'ra wa'aba mono õ di za.
Wahi'rata noræ ma, ma tô rowasédé hã da te aima 're 'manharæ za'ra
duré, 'Re æhâimana u'âsi mono zadawa wasu'u 'rata 'wa noræ ma.
Taha wa, da te 're ai'ruiwapari za'ra wa'aba mono nherå, aima 're
rowå za'ra wa'aba mono di za. Niwapsi, 'Re æhâimana u'âsi mono, te
za maræ æwå hã te te aima 're sõmri za'ra wa'wa, hâiwa ãma asô 're
æsimi'wara aba mono hã. Taha wa, aima 're rowå za'ra wa'aba mono
di za. — Ãne romhâ ré ma tô tãma waihu'u sirõmo za'ra, tisiré 're
ænomro mono noræ ma.

24 Taha pari, te uburé dama tinha oto:
— Ãté asibrob ahâ na, te a'â 're aihâimana za'ra wa'aba mo.

Niwapsi tâibâ za oto asibrob ahâ za'ra wa'wa hã. Tawamhã robzei
õ na, te za 're ai'ubumroi wa'aba mo.

25 — Ãté asai ahâ na, te a'â 're aihâimana za'ra wa'aba mo.
Niwapsi, te za mra hã 're æsépata za'ra wa'aba mo. Tawamhã te za
robzei õ na 're aihâimana za'ra wa'aba mo.

— Ãté rowå te, te a'â aipå'å na 're ato za'ra wa'aba mo. Niwapsi te
za robzei ãna 're asimroi wa'aba mo. Tawapsi te za 're ai'ry'ry
wa'aba mo.

26 — Tane duréihã ma tô aibâ noræ ãma 're dawata za'ra. 'Re
æhâimana u'âsi mono zadawa wasu'u uptabi 'wa newa, ma tô ãma
're dawata za'ra, wahi'rata noræ hã. Taha wa, a'â ai'ãma 're dawata
za'ra wa'aba mono nherå, niwapsi aima 're rowå za'ra wa'aba mono
õ di za. — Ãne ma tô dama rowasu'u, Zezusi hã.

Zezusihi nhimiroti wasu'u,
da te 're ædazawi pese za'ra mono zém na

Mateusi 5.38-48

27 Te duré dama tinha:
— Ðwapari'wa noræ, wa za aima waihu'u za'ra wa'wa, ãne hã:

Asawi'õ'wai wa'aba noræ hã te za 're æsawi pese za'ra wa'aba mo.
Duré ai'ruiwapari'wa noræ ma, te za maræ tãma 're æ'manharæ wå
za'ra wa'aba mo, æwå na. 28 Duré da te aima 're nharæ wasété za'ra
wa'aba mono nherå, te za da'ãma 're aimreme zusi aba mo, 'Re
æhâimana u'âsi mono ma, æwå hã te te dama 're anhomri mono da.
Da te aima 're rob'manharæ wasété za'ra wa'aba mono nherå, te za
'Re æhâimana u'âsi mono wi 're ærowaptårå za'ra wa'aba mo, te te 're
da'apawapto mono da. 29 Ai'u'rata wi, da te 're aihâ za'ra wa'aba
mono wamhã, dama ãma 're wa'rãmi za'ra wa'aba mono õ di za.
Taré te za 're aipizari za'ra wa'aba mo, ai'u'rata amo niwæ, da te 're
aihâ za'ra wa'aba mono da. Duré asi'ubuzé hã da te aiwi 're waibui
wa'aba mono wamhã, dawi 're sawi za'ra wa'aba mono õ di za,
asõ'utu'u zama, da te aiwi 're waibui wa'aba mono da. 30 Maræ hã da
te aiwi 're waptårå za'ra wa'aba mono wamhã, te za dama 're æsõmri
za'ra wa'aba mo. Ãté ni'wa hã te za asibro hã aiwi âri 'wa.
Tawamhã sô aihârâ õ di za, apâ te te aima sõmri da. 31 Maræ æwå si,
da te aima 're 'manharæ za'ra wa'aba mono da, asima 're ædawå za'ra
wa'aba mono ne, te za maræ æwå si dama 're æ'manharæ u'âsi za'ra
wa'aba mo, æwa'rãmi.

32 — Siwa'ru, te za 're ædazawi pese za'ra wa'aba mo. Dawasété
na 're ædanomro mono hã, tizawi pese 'wa si, te te 're sawi pese
za'ra. Tanei õ di, a noræ wa'wa hã za. Ãne wamhã, æwå na te te 're
asawi za'ra wa'aba mono õ di za, 'Re æhâimana u'âsi mono hã. Taha
wa, te za uburé 're ædazawi pese za'ra wa'aba mo. 33 Duré, uburé te
za maræ hã dama 're æ'manharæ wå za'ra wa'aba mo. Dawasété na 're
ædanomro mono noræ hã, tizawi pese 'wa noræ ma si, te za te te tãma
're 'manharæ wå za'ra. Tanei õ di, a noræ wa'wa hã za. Ãne wamhã, e
niha te za 're æ'umnhasi za'ra wa'aba mo, æwå na te te aima ãma 're
æ'a'uwaimrami aba mono da hã, 'Re æhâimana u'âsi mono hã. Taha
wa, te za maræ hã uburé dama 're æ'manharæ wå za'ra wa'aba mo.
34 Duré, uburé te za dama 're asõprub za'ra wa'aba mo. Ãté maræ hã
te za da te aiwi 're waptårå za'ra wa'wa, a'â dama 're sõmri za'ra

wa'aba mono da. Tawamhã te za dama 're æsõmri za'ra wa'aba mo,
æwa'rãmib zô 're asimnhasi za'ra wa'aba mono ãna. Dawasété na 're
ædanomro mono hã te maræ hã tisiré noræ ma si, te te 're sõmri za'ra, te
te siwi 're waptårå za'ra mono wamhã. Tawamhã te duré æwa'rãmib zô
're simnhasi za'ra. Tanei õ di, a noræ wa'wa hã za. Ãne wamhã, æwå na
te te 're asawi za'ra wa'aba mono õ di za, 'Re æhâimana u'âsi mono hã.
Taha wa, te za uburé dama 're asõprub za'ra wa'aba mo. 35 Dawasété
na 're ædanomro mono ne, 're anomro aba mono õ di za. Uburé te za
're ædazawi pese za'ra wa'aba mo. Asitob'ru noræ zama, te za 're æsawi
pese za'ra wa'aba mo. Uburé te za maræ hã tãma 're æ'manharæ wå za'ra
wa'aba mo. Ãté maræ hã te za da te aiwi 're waptårå za'ra wa'wa, syry
na a'â dama 're sõmri za'ra wa'aba mono da. Tawamhã te za tãma 're
æsõmri za'ra wa'aba mo. Æwa'rãmib zô 're asimnhasi za'ra wa'aba mono
õ di za. Ãne wamhã, te za æwå na te te 're asawi za'ra wa'wa, 'Re
æhâimana u'âsi mono hã. Æ'ra te za 're aihâimana za'ra wa'aba mo,
danhipai u æpire uptabi 'ra hã. Maræ wå na, uburé te dama 're sõpru.
Æsõprum na ãma 're ædawata za'ra mono õ noræ ma zama, te dama 're
sõpru. Dawasété na 're ædanomro mono ma zama, te 're sõpru. 36 Taha
wa, te za Aimama aba ne, 're anomro aba mo, aiwå na. — Ãne ma
tô Zezusi hã tãma roti za'ra.

37 Ma duré tãma waihu'u za'ra, ãne:
— Dawasédé hã da'ãma 're æsa'ra za'ra wa'aba mono zéb zarina,

asiwi 're dawå'õ za'ra wa'aba mono õ di za. Tawamhã te te siwi 're
aiwå'õ za'ra wa'aba mono õ di za, 'Re æhâimana u'âsi mono hã.
Dawasédé hã da'ãma 're æsa'ra za'ra wa'aba mono zéb zarina, dama
're nharæ za'ra wa'aba mono õ di za. Tawamhã 'Re æhâimana u'âsi
mono, te te aima 're anharæ aba mono õ di za. Maræ, da te aima 're
æ'manharæ wasété za'ra wa'aba mono zé hã, asina 're 'madâ'â za'ra
wa'aba mono õ di za. Tawamhã aiwasété 'wa hã te te 're ab'madâ'â
mono õ di za, 'Re æhâimana u'âsi mono hã. 38 Asibrom na te za
dama 're asõprub za'ra wa'aba mo, æsimaræ'õ noræ ma. Tawamhã 'Re
æhâimana u'âsi mono hã te za maræ hã æwa'rãmi sa'åtå na te te aima
're sõmri za'ra wa'wa. Maræ na asima 're asõprub za'åtå za'ra wa'aba
mono ne, te za aima 're sõprub za'åtå za'ra wa'wa. Sa'åtå na dama
're sõmri za'ra wa'aba mono wamhã, te za sa'åtå na te te aima 're
sõmri za'ra wa'wa, æwa'rãmi, 'Re æhâimana u'âsi mono hã. Syry na
dama 're sõmri za'ra wa'aba mono wamhã, te za syry na te te aima
're sõmri za'ra wa'wa. — Ãne ma tô Zezusi hã tãma waihu'u za'ra.

39 Tawamhã ãne te tãma ãma romnhimiré'é za'ra:
— Ni'wam noræ hã tob'a zahuré wamhã, nimomo sisaprõni

zahuré wamhã, sisaprõni wå zahuré õ di za. Te za siré tiwaptã'ã
zahuré, ab're u. — Ãne ma tô tãma rowasu'u za'ra. 40 Te duré tãma
rowasu'u za'ra, ãne:

— Romnhoré'wa noræ hã te te 're romnhoré za'ra mono ré hã, pire
na 're hâimana waihu'u za'ra mono õ di, tãma æromnhoré'wa noræ ma
hã. Niwapsi te te 're uprosi za'ra mono wapsi, te za te te 're waihu'u
za'åtå za'ra, tãma æromnhoré'wa ne hã. — Ãne ma tô tãma rowasu'u
za'ra.

41 Te duré tãma rowasu'u za'ra, ãne:
— Ãté wede wa'õno hã atob 're, te nomro, sabui õ nherå. E niha

te za bété sô ætõmo 'madâ, wede nhiprubre wazere da, asisãnawã
tõmo hawimhã. 42 Wede wa'õno hã atob 're ænomro, sabui õ nherå,
e niha te za tãma ænha: “Ropru hã a'â te aima wazere, atõmo
hawimhã.” Mare di. Wede wa'õno hã te za a'â atõmo hawimhã
æwaze. Tawamhã te za sô airætæ wå, wazere da, asisãnawã tõmo
hawimhã, wede nhiprubre hã. — Ãne ma tô Zezusi hã tãma rowasu'u
za'ra.

43-45 Tawamhã Zezusi ma tô da'ãma ãma romnhimiré'é, rob'rã
na, ãne:

— Rowede hã wå wamhã, 're 'rãi wasété za'ra mono õ di za,
wede wå wa. Wasété wamhã, 're 'rãi wå za'ra mono õ di za, wede
wasété wa. 'Re 'rãi wå za'ra mono wamhã, te za ãma waihu'u za'ra
ni, rowede æwå na. E wab'ru u, te za 're aimo, rob'rã æse zô. Mare di.
Wab'ru na 're simnhatã mono õ di, rob'rã æse hã. E aptob u, te za 're
aimo, rob'rã æse zô. Mare di. Aptom na 're simnhatã mono õ di, rob'rã
æse hã. Ãne ni'wa hã 're moræ wå wamhã, tipå'å 're, tinhimirosa'rata
wå hawim na, te za 're mreme wå u'âsi. Duré ni'wa hã 're moræ
wasété wamhã, tinhimirosa'rata wasété hawim na, te za duré 're
mreme wasété u'âsi. Danhimirosa'rata zarina, te za tô õne u'âsi 're
damreme zusi. — Ãne Zezusi ma tô tãma waihu'u za'ra.

'Ri'wa noræ wasu'u
Mateusi 7.24-27

46 Te duré tãma nharæ za'ra, ãne:
— E maræ da, ma tô Asib'apito na asiwi 're ðnhisi za'ra wa'aba mo,

ðnhimiroti hã 're 'madâ'â pese za'ra wa'aba mono õ nherå. 47 Ãté
ni'wam noræ hã te za we ðtåme aihutu, ðnhimiroti hã te te wapari
za'ra da. Tawamhã te te wapari za'ra wamhã, te za oto ðnhimiroti
hã te te 're 'madâ'â pese za'ra. 48 Taha wa, wa za ðnhimiroti
'madâ'â'wai ãma simiré'é, 'ri'wa na. Aibâ hã ma tô ab're, 'ri da, ti'ai
'rowi åne hã ænomro u. Tawamhã ma tô ãma tipahâ, ab're na. Ab're
'rehâ di oto. Tawamhã åtå nhisiwi ma tô 'ri, aibâ hã. Tawamhã âpré
wamhã, â hã ma tô 're praba, 'ri u. Tete na ma tô 'ri hã 'manha, aibâ
hã. Taha wa, rési ãna te 're sa, 'ri hã. 49 Ãté ni'wam noræ hã te za
ðnhimiroti hã tipo're na te te 're wapari za'ra. Tane nherå, te te 're
'madâ'â za'ra mono õ di za, ðnhimiroti hã. Taha wa, wa za ðnhimiroti

'madâ'â'õ'wai ãma simiré'é, 'ri'wa æhâiba amo na. Aibâ hã 'ri na'rata
da, te te ab're õ di. Ti'a nhisiwip si, ma tô sima 'ri. Tawamhã 'ri u, â
're praba mono wamhã, â, ma tô 'marõwæ, 'ri hã. Tâibâ oto. Taha
wa, ma tô aipru pese, 'ri hã. — Ãne ma tô 'ri'wa na simiré'é dama
Zezusi hã, da te waihu'u za'ra da.

Romanuhu ma romhuri'wa, Zezusi hã te te æpesezé wasu'u
Mateusi 8.5-13

7 1 Tawamhã te te dama roti parimhã, te oto mo Zezusi hã,
Capana'u na 'ri nho'õmo nhisi u. Tawamhã ma tô wi. 2 Tame

aibâ hã te 're hâimana romanu hã, da'wapéi'wa noræ wada'uri'wa.
Tãma æromhuri'wa hã te te sawi pese di. Hâzé na te oto nomro,
tãma æromhuri'wa hã. Hâzé ahâ wa, te za oto dârâ. 3 Tawamhã hâzé
na nomro ré, ma tô Zezusihi wasu'u hã wapa, romanu hã. Taha wa,
ma tô zudezu noræ ma roti'wa noræ hã 'mazatõræ za'ra, Zezusihi zô,
æhâzé ré hã te te pese da. 4 Tawamhã te te sô æsatõræ za'ra hã ma tô
ætåme aihutu, Zezusihi u. Ætåme sihutu wamhã, ma tô tãma rowasu'u
za'ra:

— Aibâ hã æwå, romanu hã. Wå wa, pawapto na. 5 Wasiré õ nherå,
te te 're wa'azawi pese. Taha wa, ma tô æsiminhimi'ru zarina wama
'ri za'ra ni, wate da, rowahutuzé hã. Ta hã ma tô duré pawa'âbâ
za'ra, 'ri'wa noræ hã. — Ãne te Zezusihi ma rowasu'u za'ra.

6 Tawamhã Zezusi te æsiré timoræ za'ra. Ma tô oto rosahutu za'ra,
'ri u. Te te rosahutu za'ra wamhã, romanu hã ma tô tisiwadi noræ hã
'mazatõræ za'ra, te te tãma 'mazadawa wasu'u za'ra da, Zezusihi ma.
Tawamhã te te uzusi za'ra wamhã, ãne te tãma 'mairowasu'u za'ra,
Zezusihi ma:

— Wasiwadi hã zudezu'õ nherå, ãté asébré õ di za, u, æsõrõwa u.
A hã, u, aiwå di. Õ hã, u, wå prã ti. Wå prãi wa, ãté æsõrõwa u
asébré õ di za, u. 7 Wå prãi wa, si'uihâ na we atåme moræ õ di za, u,
tãma æromhuri'wa hã tãma pese da. Romhâ na nherå, aimreme pire
wa, te za, u, aimreme na tãma æpe, rowå na tãma 're sãmra mono
da. 8 Romanu hã, damreme æpire hã tãma waihu'u pese di, u.
Æsib'apito noræ mreme hã tãma pire za'ra di, u. Duré õ hã, u, æmreme
hã pire di, tinhib'a'uwå noræ ma, da'wapéi'wa noræ ma. Tawamhã, te
te 'mazatõræ wamhã, te za, u, mo, æsadawa para. Sô hârâ wa, te za
u, ætåme wi, æsadawa para. Duré maræ hã tãma æromhuri'wai ma, te
te 'rui wamhã, te za, u, tãma 'manha, te te tãma æ'ruzéb uwaibaba.
Taha wa, aimreme hã pire wa, te za, u, tãma æpe, tãma æromhuri'wa
hã, rowå na tãma 're sãmra mono da. — Ãne te Zezusihi ma sadawa
wasu'u za'ra, romanuhu siwadi noræ hã.

9 Tawamhã Zezusi hã ãne hã te te wapari wamhã, ma tô ãma
titob'uzu, æsimirowasu'u za'ra na, romanuhu ãma hã. Tawamhã ma

aipi'ra, datåme. Da'ahâ uptabi na æsarina æsi'aba'ré noræ u, ma aipi'ra.
Ãne te dama tinha:

— Tô sena, wa aima waihu'u za'ra wa'wa. Ã hã te te sina
ð'umnhasizém na hã, niwa te æ'madâ'â õ, Izarazéhé nhihudu noræ
nhipti'ai ãma hã. Ta noræ hã te te ãma siwi wabzu õ di, te te sina
ð'umnhasizém na hã. — Ãne Zezusi hã te tinha, æsarina æsi'aba'ré
noræ ma.

10 Tawamhã apâ ma tô ai'aba'ré, romanu siwadi noræ hã, æsõrõwa
u. Sihutu wamhã, ma tô æhâzé ré hã sabu za'ra. Rowå na te oto
nhamra, hâzé ãna.

Æmrotõ 'ra hã, Zezusi te te æhâiwa'utuzé wasu'u
11 Tawamhã ãma ronomro õ ré, te Zezusi hã mo, 'ri wa'õtõ u. Na'æ

na 'ri wa'õtõ nhisi u, te mo. Æsiré 're ænomro mono noræ hã te æsiré
ai'aba'ré. Da'ahâ na te duré æsiré ai'aba'ré ni. 12 Tawamhã 'ri wa'õtõ
'wawi wa'ra u, ma tô rob'uwe za'ra, Zezusi noræ hã, 'ridawa u.
Tawamhã æwab'rere, ma tô dasiwi âri ni, ab're u, æmrotõ 'ra ædâ hã.
Misire aibâ æ'ra hã. Da'ahâ na te æsiré ai'aba'ré ni, æmrotõ siré, ab're
u. 13 Tawamhã æmrotõ te te 'madâ'â wamhã, ma tô ãma tipå'åzé,
Zezusi hã. Tawamhã ma tô tãma tinha, wawa tõ da.

14 Tawamhã ma tô oto ætåme wi. Te te âri za'ra ré, ma tinhib'rata
na æré upi. Taha wa, ma æré mazahâri za'ra. Tawamhã te oto 'mahâ:

— Ai'repudu, wa za aima tinha: Ai'utu. — Ãne te 'mahâ.
15 Tawamhã ai'repudu hã ma tô udu. Sahâ na te oto nhamra.

Tawamhã tãma rowå wa, te oto mre. Taha wa, te Zezusi hã æna ma
ti'ru, ãne:

— Ã ai'ra, ãma saprõni. — Ãne te tãma tinha. Dâ'â zahã, oto sahâ
na sãmra wa, ma tãma tapå'åwara za'ra ni. 16 Ãne te dasima nharæ
za'ra ni:

— Tinhib'a'uwå noræ hã te za we te te 're wa'apawapto, 'Re æhâimana
u'âsi mono hã. Ma tô we watåme satõ, tizadawa wasu'u'wa hã. Mreme
pire uptabi di. — Ãne 'Re æhâimana u'âsi mono ãma, te tawata za'ra ni.

17 Tawamhã æwasu'u hã ma tô wapari za'ra ni, daro mono bâ, Zezusi
te te æhâiwa'utuzé wasu'u hã. Zudezu noræ rob 'rata, 're ædasi'ubumroi
mono noræ zama, ma tô æwasu'u hã wapari za'ra ni.

Zuwã Batita hã Zezusihi u, tizadawa wasu'u'wa noræ te te
æsatõræ zahuré zé wasu'u

Mateusi 11.2-19

18-19 Tawamhã Zezusi te te æhâiwa'utuzé hã ma tô Zuwãhã ma
wasu'u za'ra, æsadawa 'madâ'â pese 'wa noræ hã. Tawamhã maparane
te sô tihârâ zahuré, Wanhib'apito u neb zahuré da, te te sadanharæ
zahuré da. Ãne Zuwã te tãma nharæ zahuré:

— Ane wa'aba wamhã, te za æsadanharæ 'wa, ãne: “E a hã Zuwã
Batita te te dama 're aiwasu'u mono, te we aimo. E zahadu aimawi
zô, wa za 're wanhimipari za'ra.” Ãne te za tãma ðzadawa wasu'u
wa'wa. — Ãne Zuwã hã ma tô tãma nharæ zahuré. 20 Tawamhã
Zezusihi u, te tineb zahuré. Ætåme simasisi wamhã, ma tô sadanharæ
zahuré:

— E a hã Zuwã Batita te te dama 're aiwasu'u mono, te we aimo.
E zahadu aimawi zô, wa za 're wanhimipari za'ra. — Ãne te sadanharæ
zahuré.

21 Tawamhã æsõ'a zahuré, te a'â da'apese da'ahâ na, Zezusi hã.
Duré wa'uburé ré, 're ædanomro mono hã ma tô dama anhamra.
Duré ætob'a noræ hã ma tô ato pese, ahâ na. 22 Tawamhã te te
da'apese parimhã, te oto tãma nharæ zahuré, Zuwã Batitaha mreme
'madâ'â pese 'wa noræ ma, ãne:

— Apâ te za ane wa'wa Zuwãhã u, tãma ðwasu'u wa'aba da. Ætob'a
noræ hã to pese za'ra wa, ma tô apâ te te 're rob'madâ'â za'ra.
Æmoræ'õ noræ hã te oto para na 're nomro. Duré æ'wa're ré noræ hã ma
tô 're pese za'ra. Hâiba wå na te oto 're nomro. Duré æpo'reptõ noræ
hã te oto 're simipari za'ra. Duré 're ædâ'â za'ra mono noræ hã ma tô
duré apâ 're hâiwa'utu za'ra. Ðwasu'uwå hã ma tô duré æsibrob'õ noræ
hã te te 're wapari za'ra. Ãne na te za tãma ærowasu'u za'ra wa'wa,
Zuwãhã ma. 23 Ni'wam noræ hã, wa hã 'Re æhâimana u'âsi mono
zadawa para we ðmoræ na, 'râwi ð'ãma 're siwawã za'ra mono õ
wamhã, ta noræ ma si tãma 're rowå uptabi za'ra mono di za. — Ãne
ma tô Zezusi hã tãma waihu'u zahuré.

24 Tawamhã apâ te tineb zahuré Zuwã Batitaha u, aibâ noræ hã.
Tawamhã æsa'u zahuré si, te Zuwã hã dama wasu'u wå, Zezusi hã.
Da'ahâ na ædasi'ubumroi mono noræ ma, te ãne tãma rowasu'u za'ra:

— A'ubuni u, ma tô 're anomro aba mo, Zuwã hã sabu za'ra
wa'aba da. E tawamhã du teihi 'rãihâ hã uware wa, rowa'u te te 're
æhâpâ za'ra mono ne, Zuwã Batita hã roti da, sib'uware na 're
hâimana mono wa, ma tô ætåme 're anomro aba mo. Mare di. Ta hã
roti da, siptete na ma tô 're hâimana. 25 E uza wå na 're si'uza mono
wa, ma tô ætåme 're anomro aba mo, 're sabu za'ra wa'aba mono da.
Mare di. Uza wå na 're si'uza mono õ di. Uza wå ré 're ænomro mono
noræ hã, te apito nhorõwa ãma 're si'ubumro. Uburé maræ hã æwå
uptabi si, te tãma 're hâimana za'ra, ta noræ ma. 26 Ma'ãpé, ðma
wasu'u za'ra wa'aba za. E 'Re æhâimana u'âsi mono zadawa
wasu'u'wai wa, te ætåme 're anomro aba mo, 're sabu za'ra wa'aba
mono da. Tane tô. Æwana æsadawa wasu'u'wa noræ hã, æpire na te te
siwi ãma wabzu za'ra õ di, Zuwã hã. 27 Duréihã ma tô 'Re æhâimana
u'âsi mono zadawa wasu'u'wa hã ãne ãma rob'ui'éré, Zuwãhã ãma,
'Re æhâimana u'âsi mono mreme na: “Ðzadawa wasu'u'wa, wa za

aiwana satõ, te te asô ropese mono da.” Ãne duréihã ãma rob'ui'éré
hã, æbaihâ na hã.

28 Te duré tãma rowasu'u za'ra, Zezusi hã:
— Uburé æwana 're ænomro mono noræ hã te te siwi ãma wabzu

za'ra õ di Zuwã hã, æsimiromhuri pire na hã. Tane nherå, 'Re æhâimana
u'âsi mono te te 're æda'azawi mono zéb zarina, te te 're æda'apawapto
mono zé hã, hâiba ré ré, te te waihu'u õ di za, Zuwã hã. Ni'wam
noræ si, 'Re æhâimana u'âsi mono nhib'a'uwå noræ si te za te te sina
're waihu'u za'ra, æ'uiræ na. Taha wa, ta noræ hã te za pire na 're
hâimana za'ra, Zuwã Batitaha nhipai u. Duré ni'wam noræ hã 'Re
æhâimana u'âsi mono nhib'a'uwå noræ hã, tisiré noræ ma, wapu na 're
hâimana za'ra mono nherå, te za pire na 're hâimana za'ra, Zuwã
Batitaha nhipai u, ta noræ si æ'uiræ na te te sina 're waihu'u za'ra
mono wa, 'Re æhâimana u'âsi mono te te 're æda'apawapto mono zé
hã. — Ãne ma tô Zezusi hã dama wasu'u, Zuwã hã.

29 Tawamhã uburé ma tô æsimirowasu'u hã wapari za'ra ni.
Danhib'apito ma, rob'uiprazé ubumroi'wa noræ zama, ma tô dame
wapari za'ra. Ta noræ hã ma tô oto wapari pese za'ra, 'Re æhâimana
u'âsi mono nhimiroti hã. Taha wa, ma tô Zuwã hã â dawabzuri hã
tãma 'manharæ za'ra. 30 Tazahã, parisezu noræ hã rowahutu'wa noræ
me, ma tô siwi wå'õ za'ra 'râwi, 'Re æhâimana u'âsi mono te te sima
æda'awåzé hã. Taha wa, te te siwi wå'õ za'ra wa, â dawabzuri hã te
te tãma 'manharæ za'ra õ di, Zuwã hã.

31 Tawamhã Zezusi te duré dama tinha:
— E 'wam noræ ãma, wa za ãma simiré'é za'ra, ã nimosi dapoto

tém noræ ãma hã. 32 Ãté ai'uté noræ ãma, wa za ãma simiré'é za'ra.
'Ri nhi'riti wa, da te dasina 're æ'ubumroi mono zéb ãma si'ubumroi
ré, ãne ai'uté noræ hã te za si'mahârâ za'ra: “Wa noræ hã wa tô aima
rowamreme za'ra wa'aba ni aré, dasina damro wa, rowamremezém
na. Tazahã, ãma ato za'ra wa'aba õ di. Duré da te dasina 're ti'a
za'ra mono wa, rowamremezém na, wa tô aré aima rowamreme
za'ra wa'aba ni. Tazahã, a noræ wa'wa hã wazu ai'ry'ry wa'aba õ di.”
Ãne te za si'mahârâ za'ra. 33 Tane a noræ wa'wa hã. Zuwã Batita hã
te sai ãna nasi aimasisi. Duré uwa 'rãi wa'u æsé hã te te 're hâsi
mono õ di. Tazahã, ãne 're hâimana mono wa, ma tô tãma 're ænharæ
wasété za'ra wa'aba mo, wa'uburé ré 're æmoræ na. 34 Wa hã ti'ai ãma
dasiré ðpodo hã dasazém na, wa 're ðsa. Uwa 'rãi wa'u æsé hã wa
duré te dame 're hâsi. Tazahã, ðsa za'åtå na 're ðsai mono na, duré
uwa 'rãi wa'u zé zei 'wa na, ma tô ðma 're ænharæ wasété za'ra wa'aba
mo. Duré siwa'ru 're ædanomro mono noræ siwadi na, ma tô ðma 're
ænharæ wasété za'ra wa'aba mo. 35 Tane tô. 'Re æhâimana u'âsi mono
nhimiroti hã, wå di. Tawamhã æsimiroti hã da te dasima 're wå za'ra
mono wamhã, te za æwå hã da te 're waihu'u za'ra. Da te 're wå'õ

za'ra mono õ di za, æwå hã dasiwi. — Ãne Zezusi ma tô tãma siwasu'u
za'ra.

Simahã wasu'u
36 Tawamhã aibâ parisezu hã ma tô Zezusihi zô hâ, æme sa da.

Taha wa, te Zezusi hã æsõrõwa u mo. Tawamhã ma tô nhamra
tame, sa da. 37 Tame 'ri wa'õtõ ãma hã ma tô æwasu'u hã wapa pi'õ
hã, siwa'ru 're æmoræ hã. Parisezu nhorõwa ãma sa da, æsãmra na ma
tô wapa. Taha wa, ma tô simhi ti'â, Zezusihi zarina, wedewa'u
zadaze ré hã. Simhi hã, åtå'a 'manharæ. Wa'âbâ za'åtå di, wedewa'u
zadaze hã. 38 Tawamhã Zezusihi babarã na ma tô nhamra, wawa
sina. Wawai wamhã, Zezusihi para nhisiwi, ma tô ti'upæni a'a. Taha
wa, te tizéré na tãma u'õ. Tawamhã da te 're ædatob'rata hârâ za'ra
mono ne, tizadawa na ma tô para hârâ. Ma tô wedewa'u zadaze hã
æpara nhisiwi sa'wa, pi'õ na. 39 Tawamhã, parisezu te te 'madâ'â
wamhã, ma tô tipå'å na tãma tinha, Zezusihi ma:

— Tô sena, 'Re æhâimana u'âsi mono zadawa wasu'u'wai 'wa'âhã,
te aré æwasété na ãma waihu'u, pi'õi ãma hã. Tawamhã te aré tiwi
sisawi, te te upi tõ da. — Ãne ma tô tipå'å na tãma tinha.

40 Tawamhã æsimirosa'rada hã te te sina waihu'u wa, te aibâ ma
tinha, Zezusi hã:

— Sima, maræ, wa za aima waihu'u, waihu'u da. — Ãne te tãma
tinha.

Tawamhã Sima te asa tãma tinha:
— Ma'ãpé, ðma waihu'u, maræ hã te waihu'u da.
41 Taha wa, te Zezusi hã tãma rowasu'u oto, ãne:
— Aibâ noræ hã ma tô rob'uiprazéb õ wa, taré a'â dawi

'maiwaptårå zahuré. Æmoræ'rada hã 500 na ma tô dawi waptå. Duré
æhâiba amo hã, 50 na ma tô dawi waptå. Niwapsi te za æsõwa're're tãma
sõmri zahuré, aibâ ma. 42 Tawamhã rob'uiprazéb õ wa, æsõwa're're
te te tãma sõmri zahuré õ di. Sõpru wa, ma tô tãma waihu'u zahuré
aibâ hã, æsõwa're're te te tãma sõmri zahuré tõ da. — Ãne ma tô
Simahã ma rowasu'u, Zezusi hã. Tawamhã te oto ãma sadanha:

— E 'wa hã te za sawi pese, aibâ æsõpru hã. E 500 na te te tãma
æsõmri hã te za sawi pese. E 50 na te te tãma æsõmri hã te za sawi
pese. — Ãne Zezusi te sadanha.

43 Tawamhã Sima te asa tãma tinha:
— Ãté 500 na te te tãma æsõmri hã te za sawi pese. — Ãne Sima,

te Zezusihi ma tinha.
Tawamhã Zezusi te duré asa tãma tinha:
— Tane tô. Æ'uwaibaba ma tô ðma æwaihu. — Ãne ma tô ãma saze.
44 Tawamhã pi'õi u sipi'rai wamhã, te duré tãma tinha, Simahã

ma:

— Ãhãta, pi'õ hã. Tãma ðzawi pese di. A hã we ðzébré wamhã, â hã
dama 'rui õ di, da te ðpara upsõ da. Pi'õ si ma tô ðpara upsõ, ti'upæni
na. Ma tô duré tizéré na ðpara u'õ. 45 A hã we ðwisi wi, ðzawi õ di,
ðtob'rata hârâ na. Pi'õ si ðzébré wi, ma tô ðpara hârâ. 46 A hã dama ð'rui
õ di, azeitona 'rãi wa'ui wam na da te ðzéré u'ré da, ðma robze da. Pi'õ
hã wedewa'u zadaze pire hã ma tô ðpara nhisiwi sa'wa. 47 Tãma ðzawi
uptabi wa, ma tô ðma 'manharæ wå. Maræ hã te te 're æ'ab'manharæ
wasété mono zé hã ahâ nherå, wa tô tãma tipa. Taha wa, tãma ðzawi
uptabi di, te tãma apari wa. Dawasété ahâ na 're dasisãmri za'ra mono
õ wamhã, da te dasina 're waihu'u za'ra mono õ di za, 'Re æhâimana
u'âsi mono, dawasété ahâ na te te dama 're æ'apari mono zé hã.
Tawamhã 'Re æhâimana u'âsi mono, dama sawi prã ti za. Dawasété
ahâ na 're dasisãmri za'ra mono wapsi, te za da te dasina 're waihu'u
za'ra, 'Re æhâimana u'âsi mono, dawasété ahâ na te te dama 're æ'apari
mono zé hã. Tawamhã 'Re æhâimana u'âsi mono, dama sawi uptabi
di za. — Ãne ma tô Simahã ma waihu'u, Zezusi hã.

48 Tawamhã pi'õi ma, te oto tinha:
— Maræ hã 're æ'ab'manharæ wasété mono zé hã wa tô oto aima

tipa. — Ãne te pi'õi ma tinha.
49 Tawamhã Zezusihi mreme, ma tô pi'õi ãma wapari za'ra, æsiré

æsaihuri noræ hã. Taha wa, ma tô tipå'å na tãma nharæ za'ra:
— E 'wa hã õ hã, maræ, da te 're æ'manharæ wasété za'ra mono zé

hã, te te dama 're æ'apari mono hã. — Ãne te tãma nharæ za'ra, tipå'å
na.

50 Tawamhã Zezusi te duré pi'õi ma tinha:
— Ðzazei wa, wa tô aipawapto, aiwasédé hã råme pese da. Rowå

na te za oto 're aimo. — Ãne te pi'õi ma tinha, Zezusi hã.

Pi'õ noræ hã, Zezusihi siré æsi'aba'rézé wasu'u

8 1 Tawamhã ãma ronomro wapsi, te Zezusi hã datåme 're mo,
daro mono bâ. 'Ri nho'õmo mono bâ, te datåme 're mo, 'ri

wa'õtõ mono bâ. Tawamhã datåme 're moræ wamhã, ma tô
æwasu'uwå na te te 're da'apo're pu'u, 'Re æhâimana u'âsi mono,
da'ãma 're æsib'a'uwå mono zé wasu'u na. Datåme 're moræ wamhã,
aibâ noræ hã 12 na æhâiba za'ra hã, te æsiré 're nomro. 2 Pi'õ noræ
zama, te æsiré 're nomro, wa'uburé, te te tãma 're æ'anhamra mono
noræ hã. Duré, æhâzé hã te te tãma 're æ'apari mono noræ zama, te
æsiré 're nomro. Pi'õ nhisi hã, Mariza Madarena na æsisi hã,
wa'uburé hã, 7 na æhâiba za'ra hã te te tãma æsãmra za'ra hã. 3 Duré,
Zuwãna na pi'õ nhisi hã. Cuzaha mro hã, apito Erodihi ma
romhuri'wai mro hã. Duré, Suzana na pi'õ nhisi hã. Aimawi noræ hã
te duré æsiré 're nomro, pi'õ noræ hã, ahâ na. Ta noræ hã tinhimaræ
na, te Zezusi noræ hã te te 're pawaptob za'ra.

Aibâ hã amnho poto mono da, te te æ'anhamra mono zé wasu'u
Mateusi 13.1-23; Marcusi 4.1-20

4 Tawamhã da'ahâ na ma tô ætåme aihutu ni Zezusihi u, 'ri ahâ
mono bâ, da te sabu za'ra da. Tawamhã, ætåme dasi'rã'õtõ wamhã,
ma tô dama romnhimiré'é, ãne:

5 — Aibâ hã te buru u mo, ti'ai hâibâdâ na, amnho hã te te
anhamra mono da, poto mono da. Tawamhã, amnho hã te te anhamra
mono wamhã, nima noræ hã bâdâdi zababa ma rere'e. Taha wa, ma
tô dapara na nasi wati'i za'ra ni, tiwi ærere'e mono hã. Sire hã ma
duré te te uprosi, poto mono õ ré. 6 Åtå nhisiwi, ma duré nima noræ
hã rere'e, amnho hã. Ti'a baihâire di, åtå nhisiwimhã. Tawamhã,
'wanhipré wairébé mono wamhã, ti'ai wa'ro wamhã, ma 'wanhipré
'ré. 7 Nima noræ hã ma duré rere'e, wab'ru wazari. Tawamhã siré ma
tô 'wanhipré. Siré 'wanhipré mono wamhã, ma te te ubu, wab'ru
hã. Taha wa, ma tô te te uprosi. 8 Ti'ai wå wa, ma duré nima noræ
hã rere'e. Ma tô oto 'rã. 'Rãi mono wamhã, 'rãi pese uptabi di, rob're
hã. — Ãne Zezusi ma tô dama rowasu'u.

Te duré dama tinha:
— Asimipari pese za'ra wa'aba wamhã, ma'ãpé ðwapari pese za'ra

wa'aba ðnhimirowasu'u na hã, waihu'u za'ra wa'aba da. — Ãne te
dama tinha.

9 Tawamhã Zezusihi siré 're ænomro mono noræ si, te sadanharæ
za'ra:

— E maræ na, te ãma æsimiré, amnho potozém na hã. — Ãne te
sadanharæ za'ra. 10 Tawamhã Zezusi asa te tãma nharæ za'ra:

— 'Re æhâimana u'âsi mono hã ma tô dawi sawi, a'â da te waihu'u
tõ za'ra da, da'ãma 're æsib'a'uwå mono zé wasu'u hã. A noræ wa'aba
ma si, ma tô oto æwasu'u hã aima waihu'u za'ra wa'wa, waihu'u za'ra
wa'aba da, dama æwaihu'u'õ hã. Taha wa, wa tô ðnhimiromnhimiré'é
na si, te dama 're arowasu'u. Tawamhã dapo're na, da te 're wapari
za'ra mono nherå, da te waihu'u za'ra õ di za, ãma æsimiré'ézé hã.

11 — Ãhãna, wa za aima waihu'u za'ra wa'wa, te ãma æsimiré'ézé
hã waihu'u za'ra wa'aba da. Amnho potozé hã, 'Re æhâimana u'âsi
mono mreme, te wasu'u. 12 Amnho hã bâdâdi zababa ærere'e mono
hã, aimawi a'uwå, te wasu'u. Ta noræ hã ãté te za æsadawa wasu'u hã
taré tipo're na te te 're wapari za'ra. Tawamhã te za Wa'uburé hã
ætåme 're sihutu ãté, te te tãma 're roti za'ra mono da, te te 're saze
za'ra mono tõ da, te te 're sõ'reptu za'ra mono tõ da, 'Re æhâimana
u'âsi mono hã. Tawamhã wa'rui'wa nhimiroti zarina, te te saze
za'ra õ di za, 'Re æhâimana u'âsi mono zadawa wasu'u hã. 13 Duré
amnho hã åtå nhisiwi ærere'e mono hã, aimawi a'uwå, te wasu'u. Ta
noræ hã ãté te za 'Re æhâimana u'âsi mono zadawa wasu'u hã te te 're
wapari za'ra, tipo're na. Tawamhã te za æwasu'u ma 're to za'ra.

Tazahã, õne haré te te 're saze za'ra mono õ di za. Ãté, te za te te 're
saze hutu za'ra. Ãté rowasédé hã da te tãma 're 'manharæ za'ra mono
õ'umnhasite, te za apâ 're sipizari za'ra. 14 Duré amnho hã wab'ru
wazari æ'a'a mono hã, aimawi a'uwå, te wasu'u. Ta noræ hã ãté te za
taré tipo're na te te 're wapari za'ra, æsadawa wasu'u hã. Tazahã,
maræ wamhã, õhõ ãma si 're nomro mono õ di za. Ãté, maræ na si te
za te te 're rosa'rata za'ra sima, ãté rob'uiprazém na si, ãté titozém
na si. Tawamhã rob'rã æ'rã wå prã ne, 're hâimana wå uptabi za'ra
mono õ di za. 15 Amnho hã ti'ai wå wa, te te æ'anhamra mono hã,
aimawi a'uwå, te wasu'u. Ta noræ hã ãté te za tipo're na te te 're
wapari za'ra, 'Re æhâimana u'âsi mono zadawa wasu'u hã. Tawamhã
te za te te 're 'madâ'â pese za'ra. Õne haré, te za æsimiroti na 're
nomro. Tawamhã rob'rã æ'rãi wå uptabi ne, hâimana wå uptabi na,
te za oto 're hâimana za'ra. Ãne amnho potozé wasu'u na, wa aima
ãma simiré'é za'ra wa'wa. — Ãne, Zezusi te tãma rowasu'u za'ra,
tisiré 're ænomro mono noræ ma.

16 Tawamhã rob'uiwåzém na te duré ãma simiré'é:
— Rob'uiwåzé hã da te ro'o wamhã, e piza'a na te za upsibi ni. E

daza'warizéb 'rowi, te za sãræ ni. Mare di. Æsima'warazém na si, te za
sõ'awi da te 're sõré, rowa'a na 're danhisisi mono da. Taha da, te za
ro'o ni, rob'uiwåzé hã. 17 Tane, ðmreme hã a'â te dama æwaihu'u'õ
hã te za niwapsi waihu'u za'ra ni. Taha wa, wa tô rob'uiwåzém na
ãne ãma simiré'é.

18 — Taha wa, ma'ãpé ðmreme hã 're wapari pese za'ra wa'aba
mono. Tawamhã ðzadawa wasu'u hã te za te te aima 're waihu'u
za'åtå za'ra wa'wa, 'Re æhâimana u'âsi mono hã. Ðmreme hã 're
wapari pese za'ra wa'aba mono õ wamhã, te za apâ te te aiwi 're
awaibui wa'wa, ðzadawa wasu'u hã. Tawamhã ðmreme waihu'u'wa
na, 'râwi 're asi'madâ'â ze za'ra wa'aba mono nherå, te za ðmreme
waihu'u'õ'wa ne, oto 're anomro aba mo. — Ãne te Zezusi hã tisiré
're ænomro mono noræ ma rowasu'u za'ra.

Zezusihi na wasu'u, æno noræ wasu'u me
Mateusi 12.46-50; Marcusi 3.31-35

19 Tawamhã Zezusihi u, te æna hã mo, æno noræ me. Te te sabu
za'ra da, te ætåme ai'aba'ré. Tazahã, da'ahâ uptabi wamhã, ætåme sisisi
waihu'u õ di. 20 Tawamhã Zezusihi ma, ma tô ni'wa hã rowasu'u,
ãne:

— Ano noræ hã te rowi asô aimasa, ana me. Te sima wå za'ra, te
te asabu za'ra da. — Ãne ma tô tãma rowasu'u ni.

21 Tawamhã Zezusi te uburé dama tinha:
— Ni'wam noræ hã, 'Re æhâimana u'âsi mono zadawa wasu'u hã

tipo're na te te 're wapari za'ra mono wamhã, duré te te 're 'madâ'â

pese za'ra mono wamhã, ta noræ hã ðna, duré ðno. — Ãne Zezusi ma
tô dama waihu'u.

Zezusi hã rowa'u'u ma, te te ænharæzé wasu'u
Mateusi 8.23-27; Marcusi 4.35-41

22 Tawamhã bâtâ na, te Zezusi hã tãma nharæ za'ra:
— Oto zara u, wa te sapræ za'ra wa'aba. — Ãne te tãma nharæ

za'ra, tisiré 're ænomro mono noræ ma. Tawamhã uba're wa, ma tô asisi,
zara u te te sapræ za'ra da, æsõ'u na. 23 Tawamhã te te siré sari za'ra
ré, te oto Zezusi hã nhono, uba're wa. Sõtõ ré, ma tô rowa'u æsa'åne
hã watobro. Taha wa, uba're 're, ma tô â hã ãzé. Uba're 'remhã, â hã
'masisi wamhã, simimnhasi di oto. 24 Taha wa, ma Zezusihi u
tiwahutu za'ra, te te siwi utu da. Tawamhã ãne te siwi 'mahâ:

— Rowahutu'wa, rowahutu'wa, wa za ai'utõræ ni. — Ãne te 'mahârâ
za'ra. Tawamhã Zezusi ma tô udu. Ma tô wahudu. Rowa'u'u ma, te
tinha, te te sazâri da. Duré â ma, te tinha, âtu da. Taha wa, ma tô
sazâ, rowa'u hã. Ma tô ti'âtu oto. 25 Tawamhã tisiré 're ænomro mono
noræ ma, te tinha:

— E niha bâ asiwi ð'umnhasi aba õ di. — Ãne te tãma nharæ za'ra.
Taha wa, te sima nharæ za'ra:

— E niha õ hã aibâ hã. Rowa'u'u ma, te tinha. Tawamhã rowa'u
hã ma tô sazâ. Duré, â nhibzaihâ ma, te tinha. Taha wa, ma tô
ti'âtu. Æmreme hã ma tô wapari zahuré. — Ãne te sima nharæ za'ra.
Mreme pire wa, ma ãma titob'uzu za'ra. Õne hã tãma sa'rese za'ra õ
wa, ma tô tãma tipahi za'ra, æsiré 're ænomro mono noræ hã.

Zezusi hã, aibâ hawi wa'uburé te te æsatõræ
za'ra zé wasu'u

Mateusi 8.28-34; Marcusi 5.1-20

26 Tawamhã Darireza na danhipti'a nho'õmo nhisi hawi, te æsõ'u
na siré sari za'ra, te te sapræ za'ra da, zara u, Zezusi noræ hã.
Tawamhã ma tô oto aihutu zara u, Zeraza na danhipti'a nho'õmo
nhisi niwæ. 27 Tawamhã uba're hawi, ma tô watobro, Zezusi hã.
Watobro wamhã, ma tô aibâ hã ætåme wi, wa'uburé ré 're æmoræ hã.
'Re si'uza mono õ di oto, aibâ hã. Ai'uréiwi, te oto 're mo. Duré 'ri
're, 're sãmra mono õ di oto. Adâ'â 'ru ãma si te oto 're sãmra, åtå
wa, ab're sirõmo ãma. Tame 're hâimana mono ré hã, ma tô ãma
tironomro pese. 28-29 Aibâ hã da'rata 're sãmra mono ré, ma tô da te
're 'madâ'â za'ra, 're pusi tõ mono da. Ma tô da te dasiwi 're hi
wasisi, æsi'uwazi nhorõ rutu na. Te duré da te dasiwi 're pa wasisi.
Tazahã, tihi wasisizé hã te te sina 're anhinaræ, tipawasisizéb zama.
Taha pari, te wa'uburé hã te te siwi 're saprõni, a'ubuni u.
Tawamhã aibâ hã Zezusi te te 'madâ'â wamhã, ma tô 're sadari.

Taha wa, hi'rãtitõ ma aime, Zezusihi papara. Tawamhã mreme
'rãihâ na te tãma tinha, ãne:

— Zezusi, 'Re æhâimana u'âsi mono 'ra, e maræ ð'ãma 'manharæ da,
te we aimo. Ð'azâri õ di za. Ãne, wa ðsina aipa'uwati. — Ãne te
Zezusihi ma tinha, wa'uburé ma, te te rob'rui wa, aibâ hawi watobro
da.

30 Tawamhã Zezusi hã te sadanha, æsisi zô:
— E niha asisi hã.
— Ahâ na, ðnhisi hã. — Ãne te aibâ hã tãma sisisi, wa'uburé hã

ãma ahâ wa.
31-32 Tawamhã romhutu na te uhâbâ noræ hã tisa te te 're huri ahâ

na, sa'a zahâpâ para wi. Tawamhã wa'uburé noræ hã te Zezusihi wi
rowaptårå za'ra sina, rob'rehâ u te te satõræ tõ za'ra da. Uhâbâi u, te te
satõræ za'ra da, te sina rowaptårå za'ra, uhâbâ hâiba 're, 're si'ubumroi
mono da. Taha wa, ma tô Zezusi hã ãma saze za'ra. 33 Tawamhã
aibâ hawi ma tô wairé wa'uburé noræ hã, uhâbâi u si'aba'ré da, æhâiba
're, 're si'ubumroi mono da. Tawamhã, ætåme sisisi wamhã, uhâbâ
noræ hã te sisa're, wara sina. Sa'a hawi, te pi'reba sisa're, æsõ'ui u.
Tawamhã âi ba ma tô rere. Taha wa, ma ai'utõ uburé.

34 Tawamhã uhâbâ 'madâ'â'wa noræ hã te te 'madâ'â za'ra wamhã,
te æsiti datåme sisa're, wara sina. 'Ri nho'õmo ãma, ma tô dama
rowasu'u za'ra. Rom na, 'ri wa'õtõ ãma zama, ma tô dama rowasu'u
za'ra. 35 Tawamhã æsimirowasu'u hã da te wapari za'ra wamhã, te
ætåme ai'aba'ré ni, da te sabu za'ra da. Zezusihi u dasihutu wamhã,
ma tô aibâ hã 'madâ'â za'ra ni, wa'uburé æhawi æwairébé hã. Uza ré,
te oto nhamra Zezusihi papara, rowå na. Tawamhã tãma rowå wa,
ma tô tãma tipahi za'ra, dama 're ærowå za'ra mono zé hã tãma
sa'rese za'ra õ wa. 36 Tawamhã ãma æ'madâ'â za'ra 'wa noræ hã te
aibâ wasu'u hã dama wasu'u za'ra, æsihutu noræ ma. Aibâ, Zezusi te
te æpawaptobzém na, te tãma rowasu'u za'ra. 37 Tawamhã aibâ
wasu'u te te wapari za'ra wamhã, ma tô tãma tipå'åwara za'ra. Taha
wa, te Zezusihi ma rob'ru za'ra, ærom nhiti moræ za'ra da. Aihæni te
tãma rob'ru za'ra, Zeraza na danhipti'a nho'õmo nhisi ãma 're
æsi'ubumroi mono noræ hã.

Tawamhã Zezusi te za oto ãzé, uba're wa, danhiti moræ da.
38 Tawamhã aibâ te sina 'mahâ, Zezusihi siré 're moræ da, te te tãma
pisutu da, wa'uburé æhawi æwairébé hã.

Tane nherå, te Zezusi hã aibâ ma tinha, ãne:
39 — Apâ aimoræ, asõrõwa u, 'Re æhâimana u'âsi mono, æwå na te

te aipawaptobzém na asisãnawã noræ ma, asiwasu'u da. — Ãne te
aibâ ma tinha.

Tawamhã aibâ te oto mo, tinhorõwa u, 'ri baba dama siwasu'u
mono da, Zezusi te te æpawaptobzém na hã.

Zezusi, Zairuhu 'ra te te æhâiwa'utuzé wasu'u, bâdâdi wãi wa,
pi'õ hã te te æpesezé wasu'u me

Mateusi 9.18-26; Marcusi 5.21-43
40 Tawamhã ma tô Zezusi noræ hã apâ sapræ za'ra, zara u. Zara niwæ,

ma tô da'ahâ na æwana sô ropsãmri za'ra ni. Tawamhã apâ datåme
wisi wå te, ma Zezusi hã sawi za'ra ni, dato sina. 41-42 Tawamhã ma
tô aibâ hã ætåme wi, Zairu na æsisi hã, zudezu noræ te, rowahutuzéb
ãma dawada'uri'wa hã. Ætåme wisi wi, ma tô hi'rãtitõ aime, Zezusihi
papara, ti'ra ãma te te sadawa pibu da, æsõrõwa u moræ da, æ'ra hã
hâzé wa, te te tãma pese da. Æ'ra hã pi'õ pisi, azarudu hã 12 na ãma
æwahu. Hâzé ahâ wa, te za oto tiwi dârâ. Tawamhã Zezusi te oto
mo, æsõrõwa u. Moræ ré, te da'ahâ na ãma dasi'uiræ. Ma dasiwi hõti ni.

43-44 Tawamhã bâdâdi na moræ ré, ma tô pi'õ hã wi, Zezusihi u,
æhâzé ré hã, maræ te te 're æ'manharæ mono hã. Hâzé ré, ma tô ãma
tiwahub ahâ, 12 na ãma æwahubzé hã. Dawede'wa noræ ma, ma tô
uburé tinhibro hã uprosi, tisiwa'âbâzém na. Tazahã, dawede'wa
noræ hã te te siwi hõsi õ di, æwede na hã. Tawamhã pi'õ hã, Zezusihi
babarã niwæ ma tô sapræ. Æ'uza 'rãsudu hã ma tô tiwi upi. Taha wa,
ma awa'awi séptârâ. Tâibâ oto æhâzé hã. 45 Taha wa, ma tô ãne
da'mahâ, Zezusi hã:

— E 'wa hã ma ð'uza hã ðwi upi. — Ãne te da'mahâ.
Tane nherå, te tãma amrami za'ra ni. Taha wa, te Pedru hã tãma

tinha:
— Rowahutu'wa, oro aihæni ai'ãma wasi'uiræ mono za, wa wasiwi

aihõti ni. — Ãne te tãma tinha.
46 Tawamhã Zezusi asa te tãma tinha:
— Ni'wa hã ma tô ð'uza hã ðwi upi. Ðwaihu'u pese na, wa tô pese.

Ãne, wa tô ðsina waihu'u. — Ãne te tãma tinha.
47 Tawamhã ma tô pi'õ hã sina wapa, Zezusihi mreme hã. Da te

sa'rese ãna, sãmra õ di oto, pi'õ hã. Ãne ma tô sina waihu'u.
Tawamhã rårå'å sina, ma tô Zezusihi papara aime hi'rãtitõ. Danho'a
te Zezusihi ma siwasu'u pese, ãne:

— Ðhâzé wa, wa ai'uza aiwi upi, ðpese da. Tawamhã awa'awi wa
tô séptârâ. — Ãne te tãma siwasu'u. 48 Tawamhã Zezusi te tãma
tinha:

— Ðhidiba, za te aipesezém na ð'umnhasi wa, ma tô aihâzé hã aima
apa. Rowå na te za oto 're aimo. — Ãne, Zezusi ma tô tãma tinha.

49 Tawamhã pi'õi ma, te te rowasu'u ré, ma tô ãma wi, aibâ hã.
Zairuhu u, ma wi. Æsõrõwa hawi, ma ætåme wi, rowahutuzéb ãma
're da'anhimi'rui mono 'wai u hã. Tawamhã te Zairuhu ma rowasu'u
aibâ hã, ãne:

— Ai'ra hã ma tô aiwi dârâ, azaruture hã. Rowahutu'wai wi,
ro'wa'ré õ'umnhasite, simiromhuri nherå. — Ãne te tãma tinha.

50 Tawamhã Zezusi ma tô sina wapa. Taha wa, te Zairuhu ma tinha:
— Ai'ra wasu'u ma, aipahi tõ. Ðwétési asina ð'umnhasi, te aipawaptob

da. Ðwétési ð'umnhasi wamhã, rowå na te za oto aima 're sãmra. — Ãne
te Zezusi hã tãma tinha.

51 Tawamhã Zezusi hã Zairuhu nhorõwa u oto wisi wamhã, ma
tô pisutu za'ra, Pedru noræ si æsiré sisisi da, Zuwã hã duré Ti'adu hã,
azaruture mama noræ siré hã.

52 Tame da'ahâ na te ãma ta'ry'ry ni, dapå'åzé te. Taha wa, te
Zezusi hã dama tinha, ãne:

— Ãma ai'ry'ry wa'aba õ di za. Azaruture hã dâ'â õ di. Taré te
nhono. — Ãne te dama tinha.

53 Tawamhã asa te tãma nharæ za'ra ni:
— Oro taré sõtõ za, te på'åzani ãna nomro. — Ãne te tãma nharæ

za'ra ni. Ædâ'âzém na, ma tô waihu'u za'ra ni. Taha wa, ma tô ãne
tãma nharæ za'ra ni. 54 Tazahã, te te damreme 'madâ'â õ di, Zezusi
hã. Ma tô pa'â. Mreme 'rãihâ na, te tãma tinha, ãne:

— Azaruture, aiwahutu. — Ãne te tãma tinha.
55 Tawamhã ma tô apâ på'å waze, awa'awi. Hâiwi te oto za. Taha

wa, mram na te wada'uri zahuré, te te tãma a zahuré da, æmama
noræ hã. 56 Taha wa, æ'ra apâ hâiwa'utu wa, ma tô ãma titob'uzu
zahuré, æmama noræ hã, timro me. Taha wa, tãma rowå zahuré di.
Tane nherå, te æ'ra na sadawa uwati zahuré, te te dama rowasu'u
zahuré tõ da a'â.

Zezusi hã, aibâ noræ te te datåme æsatõræ za'ra zé wasu'u
Mateusi 10.5-15; Marcusi 6.6-13

9 1 Tawamhã Zezusi hã ma tô sitåme sô tihârâ za'ra, æsiré 're
ænomro mono noræ zô, aibâ noræ hã 12 na æhâiba za'ra zô.

Tawamhã ma tô tãma pisutu za'ra, waihu'u pese na 're nomro mono
da, wa'uburé noræ hã te te dama 're sãmra za'ra mono da, duré æhâzé
ré noræ hã te te 're pese za'ra mono da, æsadawa para. 2 Tawamhã
ma tô duré satõræ za'ra, æwasu'uwå na te te 're dapo're pu'u za'ra
mono da, 'Re æhâimana u'âsi mono, da'ãma 're æsib'a'uwå mono zé
wasu'u na. Taha wasu'u na te te 're dapo're pu'u za'ra mono da, ma
tô satõræ za'ra. Duré te te 're dapese za'ra mono da, ma tô datåme
satõræ za'ra. 3 Ãne te tãma roti za'ra:

— Ai'ubana te za 're anomro aba mo. Maræ hã asiré 're 'wasari aba
mono õ di za, asiwazusizé hã, duré romramizé hã. Maræ hã 'wasari
aba õ di za, mra hã, duré rob'uiprazé hã, duré ai'uzazé hã, asõ'utu'u
wa'wa hã. Datåme 're aihutu aba mono wapsi, ãté 're aihutu aba
mono wi, te za da te 're asawi za'ra wa'wa. 4 Tawamhã asô æhârâ
'rata aba nhorõwa ãma si, te za 're ai'ubumroi wa'aba mo, 're
aiwairébé aba mono õ ré. 5 Datåme 're aihutu aba mono wamhã,

ãté asô 're datob'uzu za'ra wa'aba mono õ di za. Tawamhã dahawi
te za 're aiwairébé aba mo, darob amoi u. Dahawi 're aiwairébé aba
mono wamhã, aipara'uza zapru hã te za 're ætata'a za'ra wa'aba mo,
ti'ai u 're rere'e mono da, dawasété ma ropibuma, asimirowasu'u na,
da te dasiwi 're aiwå'õ za'ra wa'aba mono wa. — Ãne ma tô tãma
roti za'ra, Zezusi hã.

6 Tawamhã te oto datåme ai'aba'ré, 'ri wa'õtõ mono bâ. Daro
mono bâ, ma tô æwasu'uwå na te te 're dapo're pu'u za'ra, Zezusihi
siré 're ænomro mono noræ hã. Ma tô duré te te 're dapese za'ra.

Apito Erodi hã, Zezusihi ãma te te ærosa'ratazé wasu'u
Mateusi 14.1-12; Marcusi 6.14-29

7 Tawamhã apito Erodi hã, Darireza na danhipti'a nho'õmo nhisi
ãma da'madâ'â'wa hã ma tô Zezusihi wasu'u hã wapa. Ãne ma tô
ni'wam noræ hã ãma rosa'rata za'ra, Zezusihi ãma hã:

— Ãté Zuwã Batita apâ æhâiwa'udu. 8-9 Ãté Eriasi apâ we æmoræ.
Ãté 'Re æhâimana u'âsi mono zadawa wasu'u 'rata 'wa, duréi pese
ædâ, apâ æhâiwa'udu. — Ãne ma tô Zezusihi ãma romnomri za'ra ni.
Tawamhã Erodi te tinha:

— Wa hã te waihu'u õ di. Ãté ni'wa hã. Wa hã, Zuwã hã wa tô
dama ti'ru, da te 'rã nhizâri da. Tâibâ Zuwã hã. E 'wa hã bété
æwasu'u hã, te æwapari hã. Te sabu neza. — Ãne te tinha, Erodi hã.

Zezusi, dasa na te te ædapawaptobzé wasu'u
Mateusi 14.13-21; Marcusi 6.30-44; Zuwã 6.1-14

10 Tawamhã æsadawa wasu'u'wa noræ hã ma tô aihutu apâ, Zezusihi
u, æsadawa para datåme æsi'aba'ré noræ hã. Sihutu wamhã, ma tô tãma
siwasu'u za'ra, te te 're ædapawaptob za'ra mono zém na. Zezusi hã te
oto te te simro siré, Besada na 'ri nhisi u, hâiba pisutu. 11 Tazahã ma
tô æwasu'u hã wapari za'ra ni. Taha wa, da'ahâ na te æsarina ai'aba'ré
ni. Ætåme dasihutu wamhã, uburé ma tô dazawi, Zezusi hã. 'Re
æhâimana u'âsi mono hã da'ãma 're æsib'a'uwå mono zém na, te dama
rowasu'u, Zezusi hã. Duré, æhâzé ré noræ hã ma tô pese za'ra.

12 Ãne ré, ma tô tihâiwahâ. Taha wa, ma ætåme ubumro, æsiré 're
ænomro mono noræ hã, 12 na æhâiba za'ra hã, te te tãma nharæ za'ra
da, ãne:

— Ãmemhã robaba di, 'ri hã. Õhõta romhuture di, 'ri wa'õtõ u hã.
Duré, re na 'ri æsimasa mono u hã, romhuture di. Ma'ãpé tamomo
dazatõræ za'ra na, dasa hã da te huri da, danhotõ za'ra da zama. — Ãne
te tãma nharæ za'ra.

13 Taha wa, te Zezusi hã asa tãma nharæ za'ra:
— Mare di. A noræ wa'wa hã te za dama æ'a za'ra wa'wa, dasaihuri

da. — Ãne te tãma nharæ za'ra.

Taha wa, te asa tãma nharæ za'ra:
— Wasazé hã syryre di. Æ'u'åtå wapu hã 5 na si, æhâiba hã. Duré pe'a

hã maparanere. E da'ahâ uptabi nherå, wa za tawamhã ai'aba'ré ni,
dasazé hã wa te dama uipra za'ra da. — Ãne te tãma nharæ za'ra,
tame da'ahâ uptabi na, dasimasa wa.

14 Aibâ noræ hã 5 miu na æhâiba za'ra hã te aimasa. Zezusi hã te
duré asa tãma nharæ za'ra:

— Ma'ãpé, dama roti za'ra wa'aba, 50 na si dasi'ubumroi mono
da, da'upsãtã pese na. — Ãne te tãma nharæ za'ra.

15 Tawamhã te dama nharæ za'ra, 50 na si dasi'ubumroi mono da,
da'upsãtã pese na. 16 Tawamhã æ'u'åtå wapu hã ma oto waibu Zezusi
hã, 5 na æhâiba hã. Pe'a ma duré timra. Hâiwa u te æré rob'madâ,
timama ãma wata da, sõpru wa. Taha pari, ma tô te te wå'å, æ'u'åtå
wapu hã. Pe'a zama, ma tô te te wå'å. Ma tô te te sõmri oto, tisiré
're ænomro mono noræ ma, te te dama sõmri mono da. 17 Tawamhã
dasa hã aihæni ma tô huri ni. Ma tô da te 'mahâpãræ. Da te 'mahâpãræ
mono parip si, ma tô si'õtõ wa, te te apâ ubumro za'ra, danho'rada
hã, Zezusihi siré 're ænomro mono noræ hã. Si'õno hã ahâ di,
danho'rata ré hã, 12 na æhâiba hã.

Pedru hã Zezusi, Danho'reptui'wa na te te æwasu'uzé wasu'u
Mateusi 16.13-28; Marcusi 8.27-9.1

18 Tawamhã Zezusi hã bâtâ na te nhamra danhiti, mreme da, 'Re
æhâimana u'âsi mono ma. Aibâ noræ hã te æ'rata asimro, æsiré 're
ænomro mono noræ hã. Timama ma, mreme pari, te sadanharæ za'ra
tisiré noræ hã, ãne:

— E niha ma tô dasima ðwasu'u za'ra ni. E 'wa hã wa hã, wa 're mo.
— Ãne te sadanharæ za'ra.

19 Taha wa, te asa tãma nharæ za'ra:
— Aiwasu'u hã, ahâ di. A hã, u, Zuwã Batita, apâ aihâiwa'udu. A hã,

u, Eriasi apâ we aimoræ. A hã, u, 'Re æhâimana u'âsi mono zadawa
wasu'u 'rata 'wa, duréi pese atâ, apâ aihâiwa'udu. Ãne, wa tô aiwasu'u
hã wapari za'ra ni. — Ãne te Zezusihi ma rowasu'u za'ra.

20 Tawamhã Zezusi te duré sadanharæ za'ra, ãne:
— A noræ wa'wa hã bété, e niha ma tô asima 're ðwasu'u za'ra

wa'aba mo. — Ãne te sadanharæ za'ra.
Taha wa, te Pedru hã tãma tinha, ãne:
— A hã Danho'reptui'wa, 'Re æhâimana u'âsi mono te te aipisudu.

— Ãne te tãma tinha.
21 Tawamhã Zezusi te sadawa uwati za'ra, te te a'â dama wasu'u

tõ za'ra da, Danho'reptui'wa na. 22 Taha wa, te tãma siwasu'u za'ra, ãne:
— Wa hã ti'ai ãma dasiré ðpodo hã, wa za robzépata za'åtå. Dama

roti'wa noræ hã te za siwi ðwå'õ za'ra. Duré 'Re æhâimana u'âsi mono

ma, da'ãma romhuri'wa æpire noræ hã, te za siwi ðwå'õ za'ra, sasedoti
æpire noræ hã. Rowahutu'wa noræ zama, te za siwi ðwå'õ za'ra. Taha
wa, te za dasiwi ðwæræ ni. Tawamhã bâdâ maparane ð'ãma si'utõræ õ
ré, wa za hâiwa'udu apâ. — Ãne te tãma siwasu'u za'ra, Zezusi hã.

23 Tawamhã te uburé oto dama tinha, ãne:
— Ni'wam noræ hã ðsiré 're nomro u'âsi mono da, te te sima 're

ðwå za'ra mono wamhã, tihâimanazém na te te 're rosa'rata za'ra
mono õ di za. Awå sidâpâsi, tiza'ozéb ré, ðzarina 're ænomro mono
ne, da te dasiwi uprosi da nherå, te za ðsiré 're nomro. 24 Ni'wam
noræ hã tihâimanazé te te sima 're sawi za'ra mono wamhã, rowå
æsi'utõræ'õ hã te te sina 're uwaimrami za'ra mono õ di za. Ni'wam
noræ hã ðzarina 're nomro mono da, tihâimanazé te te sima 're sawi
za'ra mono õ wapsi, te za te te sina 're uwaimrami za'ra, rowå hã.
25 Ãté ni'wa hã te za tinhibro hã te te sima 're a'ubumroi pese,
sibrob ahâ uptabi da. Tawamhã te za oto dârâ. Ti'ab ré sibrob ahâ
nherå, e tãma 're rowå mono di za, rowå æsi'utõræ'õ hã te te sina
uwaimrami õ wamhã. Mare di. Tãma 're rowå mono õ di za.
26 Ni'wam noræ hã dapipa te, ðzazei'wa na, duré ðmreme 'madâ'â
pese 'wa na, ãté dama 're siwasu'u za'ra mono õ di za, 're siséb za'ra
mono õ'umnhasite. Ãté te za dawi 're si'udâ za'ra, ðzazei'õ'wa newa.
Nimahã na, wa hã ti'ai ãma dasiré ðpodo hã wa za wei mo apâ,
ðhâiba na hã rowa'a za'åtå na. Ðmama hã rowa'a ré, te 're hâimana
u'âsi. Hâiwa ãma tãma æromhuri'wa noræ zama te duré æré 're
hâimana u'âsi za'ra, hâimana wå na. Tane duré wa hã, wa za duré
rowa'a za'åtå ré wei mo apâ. Tawamhã, apâ we ðmoræ wapsi,
ð'udâ'wa noræ hã ðzazei'wa na te sisi za'ra õ di za, ta noræ hã. 27 Tô
sena wa aima rowasu'u za'ra wa'wa. Aihæni õ nherå, ai'matâ'â aba õ
ré, te za 'Re æhâimana u'âsi mono, da'ãma 're æsib'a'uwå mono zé hã
ãma æ'madâ'â za'ra wa'wa. — Ãne ma tô dama waihu'u, Zezusi hã.

Åtå 'rãihâ ãma, Zezusihi hâiba na rowa'a za'åtå wasu'u
Mateusi 17.1-13; Marcusi 9.2-13

28 Romhuri hã misi ãma si'utõræ pari, ma tô Zezusi hã te te siré
simro, Pedru noræ hã Zuwã noræ me, Ti'adu noræ me, 'Re æhâimana
u'âsi mono ma, mreme da. Åtå 'rãihâ na, ma tô sai'uri za'ra.
29 Zezusi hã Timama ma, mreme ré hã, aimawi oto æ'ubu hã. Duré,
ma tô ti'uza hâirã. Hâirã uptabi di, æ'uza hã. Ma ai'ubuzi.
30-31 Tawamhã aibâ hã maparane, ma tô ætåme sihâi'ré zahuré,
Mozési noræ hã, Eriasihi me. Æhâiba na hã rowa'a sa'åtå zahuré di.
Ta noræ hã Zezusihi me, te sima rowasu'u za'ra, 'Re æhâimana u'âsi
mono te te tãma æpisutuzéb zarina, za ædâ'âzém na Zeruzarå ãma.
32 Te te sima rowasu'u za'ra ré, te Pedru noræ hã tinhotõ za'ra. Sõtõ
pese za'ra di. Oto utu za'ra wamhã, ma tô Zezusi hã 'madâ'â za'ra.

Æhâiba na hã rowa'a sa'åtå di. Aibâ noræ zama æ'rata æsima'wara
zama ma tô 'madâ'â za'ra. 33 Aibâ noræ hã oto apâ tiwi neb zahuré
wa za, te Pedru hã Zezusihi ma tinha, ãne:

— Rowahutu'wa, ãme wama rowå za'ra di. Si'ubdatõ, wa za aima
'ri za'ra wa'aba ni, aihâiba bâ wa'aba, ate da hã, duré Mozésihi te
da hã, duré Eriasihi te da hã. — Ãne te tãma tinha, te te rosa'rata
ãna, Pedru hã. 34 Tawamhã Zezusihi ma, te te nharæ ré, ma hâiwa
nhirõtõ'a za'åne hã we hâiba zuwa za'ra, Zezusi noræ hã. Taha wa,
ma tãma tipahi za'ra. 35 Hâiwa nhirõtõ hawi, te we 'Re æhâimana
u'âsi mono hã tãma nharæ za'ra, ãne:

— Ã hã ð'ra, te æpisudu. Ma'ãpé æsimiroti hã 're wapari pese za'ra
wa'aba mono za. — Ãne te we tãma nharæ za'ra, Pedru noræ ma.

36 We tãma mreme pari wamhã, siwaprosi te oto za, Zezusi hã.
Ari'iwi te a'â tihâimana za'ra, mreme ãna, æsiré 're ænomro mono
noræ hã. Ni'wai ma, te te rowasu'u za'ra õ di a'â, te te æ'madâ'â za'ra
zém na hã.

Zezusi hã, ai'reputu ma, wa'uburé te te æmezé wasu'u
Mateusi 17.14-20; Marcusi 9.14-29

37 Tawamhã awåpsi ma tô åtå 'rãihâ hawi si'ra za'ra, Zezusi noræ
hã. Taha wa, da'ahâ na ma tô danhopåtå za'ra, Zezusihi u
ædasi'aba'ré hã. 38 Aibâ hã dawa'wa æsa hã ma tô 'mahâ, ãne:

— Rowahutu'wa, ð'ra ma, wa aiwi rowaptå, ðma pese da. Ð'ra
misire hã, ai'repudu. 39 Wa'uburé hã te za upi. Te te upi wamhã, te
za tizadari, ð'ra hã. Te za sitete. Te za sadaiproi watobro. Te te 're
u'a u'âsi. Te te sazâri õ di. Õne u'â. 40 Asiré 're ænomro mono noræ
ma, wa tô aré tãma 'ru za'ra, wa'uburé te te tãma me za'ra da.
Tazahã, te te tãma mei waihu'u za'ra õ di. — Ãne te Zezusihi ma
rowasu'u, æmama hã.

41 Tawamhã te Zezusi hã tãma nharæ za'ra, ãne:
— E niha bété, ai'rata 're ðnhamra u'âsi aba mono nherå, asina 're

ð'umnhasi za'ra wa'aba mono õ di, te 're æ'aipawaptob za'ra wa'aba
mono zéb da hã. E niha te aiwasété na si 're anomro aba mo. E ðpå'åzé
u'âsi, wa za ai'rata 're ðmoræ 'wa, 're ð'umnhasi za'ra wa'aba mono õ
wa. — Ãne te tãma nharæ za'ra. Taha wa, te aibâ ma tinha, ãne:

— We ðtåme saprõni pé, ai'ra hã.
42 Tawamhã te te ætåme saprõni ré, ma tô wa'uburé hã 'marõwæ.

Te sitete. Taha wa, te Zezusi hã tãma rob'ru, ai'reputu hawi
watobro da. Taha wa, ma æhawi watobro. Rowå na te oto 're sãmra,
ai'repudu hã. Taha wa, te Zezusi hã æmama ma tinha, ãne:

— Ãhãta ai'ra hã. Tãma rowå di oto. — Ãne ma tô æmama ma
waihu'u, Zezusi hã. 43 Taha wa, ma ãma tatob'uzu za'ra ni, waihu'u
pese uptabi wa, 'Re æhâimana u'âsi mono hã.

Zezusi te te 're æda'apese mono zém na, ãma datob'uzu za'ra ré, te
tisiré 're ænomro mono noræ ma Zezusi hã tinha, ãne:

44 —Wa za aima ðsiwasu'u za'ra wa'wa. Aima ðsiwasu'u za'ra wa'aba
zém na, aipo're si'âri za'ra wa'aba õ di za. Wa hã ti'ai ãma dasiré ðpodo
hã te za dasima ðhâiba nhomri ni. — Ãne te tãma siwasu'u za'ra.

45 Tane nherå, te te siwi waihu'u za'ra õ di, te te sina
ærowasu'uzém na hã. Ma tô tiwi sawi za'ra Zezusi hã, te te waihu'u
pese za'ra tõ da a'â, te te sina ærowasu'uzé hã. Taha wa, te te sina
ærowasu'uzé ma, pahi za'ra wa, te te siwi sadanharæ za'ra õ di, ãma.
Taha wa, te ari'iwi ai'ubumro.

Dama æpire wasu'u
Mateusi 18.1-5; Marcusi 9.33-37

46 Tawamhã sima æ'maipire zô sõpré wa, ãma sisaze za'ra õ wa, te
timreme na 'râwi si'wapé za'ra, æsiré 're ænomro mono noræ hã.
47 Æsimirosa'rada hã ma tô waihu'u za'ra, Zezusi hã. Taha wa, ma tô
ai'uté hã sisababa tisã. 48 Te duré tãma nharæ za'ra, ãne:

— Ni'wam noræ hã te te 're ðzawi pese za'ra mono wa, ai'uté zô 're
tob'uzu za'ra mono wamhã, ta noræ u'âbâ te duré ðzô 're tob'uzu
za'ra. Tawamhã, e ðzô si te 're tob'uzu za'ra. Mare di. We ðzatõræ'wa
zô zama te duré sô 're tob'uzu za'ra. Dama æwapu noræ hã 're sawi
pese za'ra wa'aba mono wamhã, asima ai'maipire zô asõpré wa'aba
ãna, wa za aipire na te 're ai'awaihu'u 'wa. — Ãne, Zezusi ma tô
tãma waihu'u za'ra, tisiré 're ænomro mono noræ ma.

Zezusihi wå'wa noræ wasu'u
Marcusi 9.38-41

49 Tawamhã Zuwã hã te tinha, ãne:
— Rowahutu'wa, aibâ, wa tô 'madâ'â za'ra ni, asisi na wa'uburé

ma, te te 're ærob'rui mono hã, dama 're wairébé mono da. Taha wa,
ma tô dama 're wairébé. Õ hã, wasiré 're moræ õ di. Taha wa, wa tô
tiwi sawi za'ra ni, asisi na wa'uburé ma, te te 're arob'ru tõ mono da,
wasiré 're moræ õ wa. — Ãne te Zezusihi ma siwasu'u, Zuwã hã.

50 Taha wa, te Zezusi hã asa tãma nharæ za'ra, Zuwã noræ ma:
— Tiwi sawi za'ra wa'aba õ di za, æsimiromhuri hã. Ãté ni'wa hã te te

're aiwasu'u wasété za'ra wa'aba mono õ di za. Tane wamhã, aiwå
wa'aba 'wa na, te za ãma æwaihu'u za'ra wa'wa. Taha wa, aibâ hã aiwå
wa'aba 'wa, 're moræ nherå, tiwi sawi za'ra wa'aba õ di za, æsimiromhuri
hã. — Ãne, Zezusi te tãma roti za'ra, tisiré 're ænomro mono noræ ma.

Samaritanu noræ hã, Zezusihi zô ætob'uzu za'ra õ zé wasu'u
51 Zezusi hã hâiwa u za æmoræzé hã romhuture wa, ma tô sina

roti, Zeruzarå u moræ da. 52 Taha wa, ma tô aibâ noræ hã sisõwa

satõræ za'ra, æsãmrazéb da hã, te te sô 'maipisutu za'ra da. Si'aba'réi
wamhã, ma tô aihutu, 'ri wa'õtõ u. Samaritanu noræ rob ãma, 'ri
wa'õno hã. 53 Sihutu wamhã, sô tob'uzu za'ra õ di, samaritanu noræ
hã. Zeruzarå u, za moræ wa, te te sima wå za'ra õ di, æ'rata sãmra
za'ra da, Zezusi hã. 54 Tawamhã samaritanu noræ wasu'u, ma tô
wapari zahuré, Ti'adu noræ hã, Zuwãhã me. Æwasu'u hã te te wapari
zahuré wamhã, te Zezusi 'mahârâ zahuré, ãne:

— E aima wå di, unhama zô wahârâ da, hâiwa hawi we te te
da'uprosi da. — Ãne te 'mahârâ zahuré.

55 Taha wa, ma Zezusi hã ætåme aipi'ra zahuré. Æmreme hã ma tô tiwi
sisisi zahuré. 56 Taha pari, ma tô ai'aba'ré, 'ri wa'õtõ hâiba amoi u.

Zezusi te te dama ærotizé wasu'u, sena na æsiré 're danomro
mono da

Mateusi 8.18-22

57 Tawamhã bâdâdi na si'aba'réi ré, te aibâ hã Zezusihi ma tinha,
ãne:

— Nimomo 're aimoræ wamhã, asiré, wa za 're mo. — Ãne te Zezusihi
ma tinha.

58 Taha wa, te Zezusi hã asa tãma tinha:
— Wapsã wawåre hã, ab're 're æsõrõwa hã. Si noræ hã te duré

tizasi hã te te sima 're 'manharæ za'ra, tinhorõwa da hã. Tanei õ di
wa hã, ti'ai ãma dasiré ðpodo hã. Maræ ðma hâimana õ di, 're ðwa'utu
mono zéb da hã. Hâiwi si wa datåme 're moræ u'â. — Ãne, Zezusi
ma tô tãma siwasu'u.

59 Tawamhã Zezusi te aibâ hâiba amo 'mahâ, æsiré moræ da. Taha
wa, te asa tãma tinha:

— Apito, a'â apâ ðmoræ, nimahã bâtâ na ðmama hã ðwi dâ'â wa,
ðsisa'u te ãma ti'a da. — Ãne te sina 'mahâ.

60 Tane nherå, te aibâ ma tinha asa:
— Ædâ'â noræ hã te za tisiré ædâ'â noræ ãma, te te 're ti'a za'ra. A hã

te za datåme 're aimo, 'Re æhâimana u'âsi mono, da'ãma 're
æsib'a'uwå mono zém na, 're da'apo're pu'u mono da. — Ãne te aibâ
ma tinha.

61 Aibâ hâiba amo hã te duré Zezusi 'mahâ, ãne:
— Wa hã wa za asiré 're mo. A'â ðsisãnawã noræ, te sawi za'ra,

ðsisa'u. — Ãne te Zezusihi ma tinha.
62 Taha wa, ma tô tãma ãma romnhimiré'é Zezusi hã, ãne:
— Ãté ni'wa hã te za romhuri na sãna'rata, ti'a te te hâibâdâ da.

Siwa'rãmi te te nasi 'madâ'â wamhã, tinhib'apito ma, romhuri'wa
da hã mare di. Tane duré, 'Re æhâimana u'âsi mono, da'ãma 're
æsib'a'uwå mono zém na romhuri'wa da hã mare di, misi, da te 're
pisutu za'ra mono õ wa. — Ãne ma tô aibâ ma waihu'u, Zezusi hã.

Aibâ ahâ na, Zezusi te te datåme æsatõræ za'ra zé wasu'u

10 1 Taha pari, ma tô Zezusi hã aibâ ahâ na pisutu za'ra, æsõwa
datåme 're nomro mono da, 72 na aibâ noræ hâiba za'ra hã.

Maparane si, ma tô te te apisutu, 'ri wa'õtõ mono bâ æwana te te
datåme ropéi mono da, za datåme æmoræzé wana, datåme si'aba'ré
da. 2 Taha wa, si'aba'réi õ ré, te tãma romnhimiré'é za'ra, ãne:

— Amnho hã sa'åtå na 're simi'wara mono wamhã, duré romhuri'wa
noræ hã umrore wamhã, te za buru tede'wai wi waptårå za'ra, sada
dasitob da. Tane a noræ wa'wa hã ai'umrore wa'aba wa, te za 'Re
æhâimana u'âsi mono wi 're ærowaptårå za'ra wa'aba mo, te te 're
da'apisutu mono da, æsadawa wasu'u'wa da hã. 3 Te za oto datåme
're æropéi wa'aba mo. Pone'årebâ 'ra, robzahi wa'wa u 're æsisisi mono
ne, wa za datåme asatõræ za'ra wa'wa, datåme 're ropéi wa'aba
mono da oto. 4 Maræ hã asiré 're 'wasari aba mono õ di za, ro'wapézé
hã, duré rob'uiprazé nhemezé hã, duré aipara'uza hã. Duré, 're
asimizahâri za'ra wa'aba mono õ di za, bâdâdi wa, 're dazawi za'ra
wa'aba mono da. 5 Duré, danhorõwa u 're aihutu aba mono wamhã,
te za a'â 're ædazawi za'ra wa'aba mo, rowå na 're dahâimana za'ra
mono da. 6 Simizawi pese wamhã, 'ri tede'wa hã rowå na te za 're
hâimana. Mreme wasété wamhã, rowå na 're hâimana mono õ di
za. 7 Datåme 're aihutu aba mono wamhã, 'ri baba 're anomro aba
mono õ di za. 'Re aihutu aba mono zéb ãma si, te za 're aihâimana
za'ra wa'aba mo. Tame te za danhipi hã da te aima 're æsõmri za'ra
wa'aba mono na 're asaihuri aba mo. Tame te za duré 're æ'âhuri aba
mo. Romhuri'wa pawa'â hã tãma 're æwairébé mono ne, te za taré
asa hã da te aima 're sõmri za'ra wa'wa, wa'âbâ ãna asimirowasu'u
wa'rãmi wa'aba.

8 — Datåme 're aihutu aba mono wamhã, ãté 're aihutu aba
mono wi, te za da te 're asawi za'ra wa'wa. Duré danhipi, da te aima
're æsõmri za'ra wa'aba mono na te za 're asaihuri aba mo. 9 Tame 're
ai'ubumroi wa'aba mono ré, te za 're ædapese za'ra wa'aba mo. Duré
te za ãne dama 're ærowasu'u za'ra wa'aba mo: “Ãhãna bâdâ hã ma
tô oto æwa waptãrã, 'Re æhâimana u'âsi mono hã da'ãma 're
æsib'a'uwå mono zéb da hã.” Ãne te za dama 're ærowasu'u za'ra
wa'aba mo. 10-11 Datåme 're aihutu aba mono wamhã, da te 're
asawi za'ra wa'aba mono õ di za ãté. Taha wa, te za dahawi 're
aiwairébé aba mo. Dahawi 're aiwairébé aba mono õ ré, te za dama
're ærowasu'u za'ra wa'aba mo, ãne: “Wanhimirowasu'u na, ma tô
asiwi æwawå'õ za'ra wa'wa. Taha wa, wa za wapara zapru hã
wamiræ za'ra ni, rere'e da, ti'a hã, aiwasété na ãma 're asiwaihu'u
za'ra wa'aba mono zéb da hã. Ãhãna bâdâ hã ma tô oto æwa
waptãrã, 'Re æhâimana u'âsi mono hã da'ãma 're æsib'a'uwå mono
zéb da hã. Ãne na, te za æwaihu'u za'ra wa'wa.” Ãne te za aiwå'õ'wa

noræ wa'aba ma 're ærowasu'u za'ra wa'aba mo. — Ãne te tãma roti
za'ra, Zezusi hã.

12 Ma duré tãma waihu'u za'ra, ãne:
— Niwapsi, aiwå'õ'wa noræ wa'aba ma hã, 're robze za'ra mono õ

di za. Niwapsi bâdâ hã æwa æwaptã'ãzém na, te za dazô nhamra,
maræ, da te 're æ'manharæ za'ra mono zém na, te te 're da'awaihu'u
mono da, 'Re æhâimana u'âsi mono hã. Sodoma ãma 're
ædasi'ubumroi mono noræ ma, te te ærob'manharæ pipa zém nhipai u,
te za tô aiwå'õ'wa noræ wa'aba ma, te te tãma 're arob'manharæ
za'åtå. — Ãne ma tô Zezusi hã tãma waihu'u za'ra, tisiré 're ænomro
mono noræ ma.

Zezusihi wå'õ'wa noræ wasu'u
Mateusi 11.20-27

13 Tinhimiroti na ma tô duré ãne ãma uzusi, Zezusi hã:
— Corazi na 'ri wa'õtõ nhisi ãma 're aihâimana za'ra wa'aba

mono noræ ma, aima 're ropipa uptabi za'ra wa'aba mono di za,
Besada na 'ri wa'õtõ nhisi ãma 're aihâimana za'ra wa'aba mono
noræ ma zama. Maræ, dama æ'manharæ waihu'u'õ hã asõ'a za'ra
wa'aba, te 're æ'ab'manharæ wå mono ne, Tiru ãma 'ri nho'õmo ãma,
duré Sido ãma 'ri nho'õmo ãma 're ædahâimana za'ra mono noræ
nho'a, te dama 're ab'manharæ mono 'wa'âhã, duréi te aré ta noræ hã
're sipizari za'ra, tiwasété wi. Tiwasété wi 're æsipizari za'ra mono
zém na, da te 're waihu'u za'ra mono da, te aré 'ru'a hã ti'rã ãma te
te 're sa'wari za'ra. Te duré aré sa'u æhâiro na 're si'uza za'ra. 14 Tane
nherå, tanei õ di, a noræ wa'wa hã. Niwapsi 'Re æhâimana u'âsi mono,
da'ãma æsipo'ozéb ãma hã, Tiru ãma duré Sido ãma 're ædahâimana
wasété za'ra mono noræ ma, te te ærob'manharæ pipa zém nhipai u, te
za te te 're aihâ za'ra za'åtå za'ra wa'wa, 'Re æhâimana u'âsi mono
hã. 15 Capana'u ãma 're aihâimana za'ra wa'aba mono noræ hã, e
danhipai u aipire na 're aihâimana za'ra wa'aba mono da, ma tô
asina 're ærosa'rata za'ra wa'aba mo. Ropipa u si, te za 'Re æhâimana
u'âsi mono hã te te 're asãmra 'wa. — Ãne Zezusi ma tô tãma nharæ
za'ra, da'ãma på'åzé uptabi wa.

16 Tawamhã te tãma nharæ za'ra, tisiré 're ænomro mono noræ ma,
ãne:

— Ni'wam noræ hã ðzadawa wasu'u na, te te 're aiwapari pese
za'ra wa'aba mono wamhã, ðmreme 'madâ'â pese 'wa na, wa za ta
noræ hã te ðsina 're awaihu'u. Duré ni'wam noræ hã ðzadawa wasu'u
na te te 're aiwå'õ za'ra wa'aba mono wamhã, ðwå'õ'wa na, wa za
duré ta noræ hã ðsina te 're awaihu'u. We ðzatõræ'wai wå'õ'wa na
zama, wa za ta noræ hã te ðsina 're awaihu'u. — Ãne ma tô tãma
waihu'u za'ra, tisiré 're ænomro mono noræ ma, Zezusi hã.

Aibâ noræ, Zezusihi u apâ æsihutuzé wasu'u
17 Tawamhã datåme 're nomro mono pari, ma tô apâ aihutu

ætåme, aibâ noræ hã, 72 na æhâiba za'ra hã. Tãma rowå za'ra wa, toi
uptabi za'ra di. Taha wa, te ãne siwasu'u za'ra, Zezusihi ma:

— Wanhib'apito, asisi na, wa tô wa'uburé ma, wa te 're rob'ru za'ra,
dahawi 're wairébé mono da. Taha wa, ma tô te te 're wawapari
za'ra, ta noræ hã. — Ãne te tãma siwasu'u za'ra.

18 Taha wa, ma tô Zezusi hã asa tãma waihu'u za'ra, ãne:
— Tane tô. 'Re æhâimana u'âsi mono hã ma tô Satanasi hã

wa'rui'wa hã hâiwa hawi time. Waptã'ã wamhã, wa tô 'madâ. Wara
sina, ma waptãrã, tãiwapsa'a ne. 19 Ðwapari pese za'ra wa'aba. Wa
tô aima waihu'u za'ra wa'wa, ðzadawa para, wahi noræ hã duré
apa'apa 'wa nhi'oto noræ hã, aipara na 're simroi wa'aba mono da.
Wa'rui'wa hã dama siptete nherå, te za asiptete sina tiwi 're anomro
aba mo. Tawamhã te te 're aihõsi za'ra wa'aba mono õ di za,
wa'rui'wa hã. Niha te te aima 're rob'manharæ za'ra wa'aba mono õ
di za. 20 Asimirob'ru zarina wa'aba, wa'uburé hã dama 're wairébé
mono wa, ma tô 're ato za'ra wa'aba mo. Tane nherå, taha nhipai u
te za 're ato uptabi za'ra wa'aba mo, asisi hã hâiwa ãma 're hâimana
za'ra wa'aba mono wa, asisi ui'éré za'ra wa'wa hã. — Ãne ma tô
Zezusi hã tãma waihu'u za'ra.

21 Tame 'Re æhâimana u'âsi mono på'åzani te te tãma æwaihu'uzéb
zarina, te 're to, Zezusi hã. Toi uptabi di oto. Taha wa, te Timama
ma tinha, ãne:

— Ðmama, a hã Danhib'apito uptabi, hâiwa ãma zama, ti'ai ãma
zama. Ã noræ hã maræ te te waihu'u za'åtå za'ra õ di. Tane nherå, ma tô
maræ æwå hã tãma æwaihu'u za'ra. Rowaihu'u pese 'wa noræ ma hã, maræ
hã æwå hã tãma waihu'u za'ra õ di. Tane tô, Ðmama. Asima æwåzéb
uwaibaba, ma tô ã noræ ma si a'â æwaihu'u za'ra, maræ æwå hã. Taha wa,
wa ai'ãma ðwata, asõpru wa. — Ãne te Timama ma tinha, Zezusi hã.

22 Te duré tãma nharæ za'ra, aibâ noræ ma:
— Ðmama ma tô ðma waihu'u, uburé 're æhâimana mono zé hã.

Ni'wam noræ hã si'uihâ na te te 're ðwaihu'u za'ra mono õ di, 're
ðhâimana mono zém na hã. Ðmama si ma tô ti'ra na ðwaihu'u pese,
're ðhâimana mono zém na hã. Duré dasi'uihâ na Ðmama, da te 're
waihu'u za'ra mono õ di za. Ðwétési wa tô Ðmama hã waihu'u pese,
're æhâimana mono zém na hã. Te ðsima 're æ'awå mono zéb
uwaibaba si, wa za ni'wam noræ ma, te 're awaihu'u, ta noræ zama
Ðmama hã te te waihu'u za'ra da, 're æhâimana mono zém na. — Ãne
ma tô tãma waihu'u za'ra, Zezusi hã.

23-24 Taha pari, ma tô aipi'ra, tisiré 're ænomro mono noræ u,
siwaprosi te te tãma rowasu'u za'ra da. Taha wa, te ãne tãma nharæ
za'ra:

— A noræ wa'wa hã aima 're rowå za'ra wa'aba mono di. Atõmo
na ma tô 're æ'madâ'â za'ra wa'aba mo, te dama 're æ'ab'manharæ wå
mono zé hã. Aiwana wa'aba, ma tô da'ahâ na 're dasi'ubumro, 'Re
æhâimana u'âsi mono zadawa wasu'u'wa noræ hã, danhib'apito noræ
zama. Ta noræ hã ma tô aré te te sima 're wå za'ra, te te 're 'madâ'â
za'ra mono da, 're æ'madâ'â za'ra wa'aba mono zé hã. Ma tô duré te
te sima 're wå za'ra, te te 're wapari za'ra mono da, 're æwapari za'ra
wa'aba mono zé hã. Taha wa, a noræ wa'aba ma si, 're rowå za'ra
wa'aba mono di. — Ãne ma tô tãma waihu'u za'ra, Zezusi hã.

Samaritanu 're æmoræ wå wasu'u
25 Tame ma tô aibâ hã wahudu hâiwi, 'Re æhâimana u'âsi mono

nhimiroti na dama rowahutu'wa hã. Zezusi te te æroti na te te pibu
da, ma tô ãne 'mahâ:

— Rowahutu'wa, e maræ, wa za te 're ab'manharæ æwå hã, 're
ðhâimana u'âsi mono zéb da hã, te ðsina uwaimrami da hã, hâiwa
ãma. — Ãne te 'mahâ.

26 Taha wa, te Zezusi hã asa tãma tinha:
— E niha 'Re æhâimana u'âsi mono nhimiroti na, æwasu'u na

rob'ui'éré hã. E niha asimirosa'rada hã, ãma. — Ãne te sadanha.
27 Taha wa, ma tô aibâ hã ãma sada'â asa:
— 'Re æhâimana u'âsi mono hã, Asib'apito za'ra wa'wa hã 're moræ

wa, te za asiwi 're æsawi pese za'ra wa'aba mo. Taha zarina, te za
æsimiroti na ãma 're ærosa'rata u'âsi za'ra wa'aba mo. Taha zarina, te
za duré asimi'å na tãma 're æromhuri u'âsi za'ra wa'aba mo. Te za
duré 're ædazawi pese za'ra wa'aba mo, uburé. Maræ æwå zô asima 're
asõpré wa'aba mono ne, te za duré uburé dama zama sô 're asõpré
wa'aba mo, æwå zô. Ãne æsimiroti na rob'ui'éré hã. — Ãne ma tô
aibâ hã Zezusihi ma rob'rãzarõtõ.

28 Taha wa, te Zezusi hã asa duré tãma tinha:
— Tane tô. Æ'uwaibaba ma tô ðma æwaihu. Tawamhã, taha zarina

're aihâimana mono wamhã, 'Re æhâimana u'âsi mono 'rata te za 're
aihâimana u'âsi mo, hâiwa ãma. — Ãne te aibâ ma tinha.

29 Aibâ hã, uburé te te 're da'azawi pese mono õ di. Taha wa, te
asa Zezusihi ma tinha:

— E 'wam noræ hã wa za wa te 're sawi pese za'ra. — Ãne te
Zezusihi ma tinha.

30 Taha wa, te Zezusi hã tãma romnhimiré'é, ãne:
— Aibâ hã ma tô si'ra Zeruzarå hawi, Zerico u moræ da. Tawamhã

moræ ré, ma tô sô wairé, æsipsaihuri noræ hã. Æ'uza, ma tô tiwi sani
za'ra. Te te siwi 're pré'é. Te aré oto siwi tæwæ. Te te siwi 're pré'é mono
pari, te oto ai'aba'ré. 31 Tawamhã æsa'u za'ra si te sasedoti hã mo
duré, da te æ'u'iti wa'wai baba, 'Re æhâimana u'âsi mono ma, da'ãma

romhuri'wa hã. Aibâ hã te te sãmri wamhã, bâdâdi zada'ré niwæ, te
timoræ waré, æsiti. 32 Tawamhã aibâ æhâiba amo hã te duré æwa'wai
baba mo, Réwihi nhihudu hã, sasedoti noræ pawapto'wa hã. Aibâ te
te 'madâ'â wamhã, te duré bâdâdi zada'ré niwæ mo, æsiti. 33 Tawamhã te
duré aibâ hâiba amo hã æwa'wai baba mo, darob amoi u moræ da.
Ta hã, samaritanu. Ta hã ma tô 'madâ, aibâ æhâzé ré hã. Te te 'madâ'â
wamhã, ma tô ãma tipå'åzé. 34 Taha wa, ma tô ætåme mo. Ma tô
'wa're upsõ, rob'rãi wa'u æsé na. Taha pari, ma tô 'wa're u'ré, rob'rãi wa'u
na, æwab ré na. Te te u'réi parimhã, ma tô 'wa're ubu. Taha pari, ma
tô tinhimizama ba nhisiwi tihi, 're ædanhimi'wara mono zéb u te te
hiri da. Tame te 'madâ, a'â. 35 Tawamhã awåmhã, rob'uiprazé hã
ma tô 'ri tede'wai ma tisõ, maparane æsapotore hã, åtå'ubuzi'a prata
'manharæ hã. Te tãma tinha, ãne: “Ðzô 'madâ'â pese. Apâ we ðmoræ
wapsi, wa za aima wa'âbâ 'rãsutu, æwab õ wamhã, rob'uiprazé hã.”
Ãne ma tô 'ri tede'wai ma tinha, samaritanu hã. Ãne samaritanu
wasu'u hã. — Ãne ma tô rowasu'u Zezusi hã, rowahutu'wai ma.

36 Tawamhã Zezusi hã te oto aibâ hã ãma sadanha:
— Aibâ si'ubdatõ, ma tô siparabâsi aibâ wa'wai baba ai'aba'ré, da te

aré æwæræ wa'wai baba. E 'wa hã æsawi pese 'wa, te 're mo. — Ãne
te sadanha, Zezusi hã.

37 Taha wa, te asa tãma tinha:
— Aibâ pawapto'wa, ta hã æsawi pese 'wa. — Ãne te Zezusihi ma

tinha.
Zezusi te duré asa tãma tinha:
— Tane tô. Mo oto aimoræ, æsine 're aimoræ da. — Ãne ma tô tãma

waihu'u Zezusi hã, rowahutu'wai ma.

Zezusi te te Mata noræ æsabuzé wasu'u, Marizaha me
38 Tawamhã Zezusi noræ hã te duré ai'aba'ré, æsiré 're ænomro

mono noræ me. 'Ri wa'õtõ u, ma tô aihutu. Sihutu wamhã, ma tô
pi'õ hã Zezusihi ma tinha, 'ri para u sisisi da, Mata na pi'õ nhisi hã.
39 'Ri para u sisisi wamhã, ma tô Mariza hã Zezusihi 'rata nhamra,
ti'a, æsimirowasu'u hã te te wapari da. Mataha no, Mariza hã.
40 Mata hã si'wa'rutu di, 'ri paramhã romhuri hã ahâ wa. Taha wa,
te Zezusihi u mo, Mata hã. Ãne te tãma tinha:

— Ðno hã, ð'ãma sapa'a õ di. Ðsiwaprosi, wa romhu. Romhuri hã
ahâ di. Ð'ãma aipå'åzé wamhã, ma'ãpé we ðtåme satõræ, te te
ðpawaptob da. — Ãne Mata te Zezusihi ma tinha.

41 Taha wa, ma tô Wanhib'apito hã asa tãma tinha:
— Mata, maræ hã ahâ wamhã, tô asi'wa'rutu di. 42 Maræ hã misi

æwå hã asima pisutu õ di. Ta hã ma tô Marizaha si sima pisutu.
Taha wa, ni'wa hã æwå hã te te tiwi âri õ di za, te te æwaparizé hã.
— Ãne Zezusi ma tô Mataha ma waihu'u.

'Re æhâimana u'âsi mono ma, 're ædamreme zusi mono zéb da
na, ãma æsisanhozé wasu'u

Mateusi 6.5-15; 7.7-11

11 1 Tawamhã nimahã bâtâ na, te Zezusi hã nhamra, Timama
ma, mreme da. Tãma mreme pari, ma tô misi æsiré 're

ænomro mono noræ hã 'mai'mahâ:
— Wanhib'apito, ma'ãpé wama waihu'u, 'Re æhâimana u'âsi mono

ma, 're æwamreme zusi mono zéb da hã, wa te waihu'u za'ra da.
Zuwã hã tinhimi'ubumro noræ ma, te te æwaihu'u ne, te za wama
æwaihu, wa te waihu'u za'ra da. — Ãne te tãma tinha.

2 Taha wa, ma tô Zezusi hã asa tãma nharæ za'ra:
— Ãne te za 're aimreme zusi aba mo, 'Re æhâimana u'âsi mono ma:

“Wamama, asisi wå na uburé da te 're aiwaihu'u za'ra mono
da, wa aima da'ãma 're ðmreme. Uburé da'ãma 're asib'a'uwå
mono da, wa duré da'ãma 're ðmreme.

3 Awå sidâpâsi, wei wama 're anhomri mono, wasa hã ãma
're æwasaihuri mono zéb da hã.

4 Dawasédé hã da te wa'ãma 're 'manharæ za'ra mono wa, wa
te wasina 're æ'madâ'â za'ra mono õ zarina, a hã duré wa'ãma
're ab'madâ'â mono õ di za, wawasédé hã.
Duré, 're wa'ab'madâ'â nhimini mono õ di za, Wa'uburé hã
te te 're wa'a'upi mono wa, wawasété u 're warere'e tõ
mono da.”

Ãne ma tô Zezusi hã tãma waihu'u za'ra, tisiré 're ænomro mono noræ
ma.

5 Taha pari, te tãma ãma romnhimiré'é za'ra, tisiré 're ænomro
mono noræ ma, ãne:

— Ãté, asiwadi te za mara wa'wa atåme ti'maiwisi 'wa, asõrõwa
wa'aba u hã. Tawamhã, ãté maræ õ wa, te za ai'maimoræ 'wa,
asiwadi hâiba amo nhorõwa u. Rowi, te za tãma æ'manharæ 'wa:
“Wa we atåme mo, æ'u'åtå wapu hã ðma 'manhomri da a'â taré. Taha
wa, te za si'ubdatõ ðma æsõ a'â. 6 Nimosi ma tô we ðtåme wi, ðsiwadi
hã, romhâ hawimhã. Tane nherå, maræ õ di, te tãma æsõmri da hã.”
Ãté, ãne te za tãma æ'manharæ 'wa, 'ri tede'wai ma.

7-8 — Taha wa, te za ãté asa aima 'manharæ 'wa: “Tane nherå,
ð'utu zei õ di. Taha wa, æ'u'åtå wapu hã te aima sõmri neza. Wa tô
'rinhito. Ð'ra noræ me, wa oto wanhotõ za'ra ni.” Ãté, ãne te za aima
'manharæ 'wa, asiwadi wa'wa hã. Tazahã, te za sô wahudu, æ'u'åtå
wapu zô, tiwi æwaptåråzéb uwaibaba, te te aima 'manhomri da. E
maræ wa, te za aima 'manho. E asiwadi wa, te za aima 'manho.
Mare di. Taha wab õ di. Maræ õ wa, nasi tiwi waptårå wa, te za
aima 'manho. 9-10 Taha wa, 'Re æhâimana u'âsi mono wi, te za æwå
hã 're æwaptårå u'âsi za'ra wa'aba mo. Tawamhã te za tô te te aima

're anhomri 'wa. Æwå zô si te za duré asima 're asõpré u'âsi aba mo.
Tawamhã taha zarina te za tô te te aima ãma 're a'uwaimrami 'wa,
'Re æhâimana u'âsi mono hã, 'râwi aima 're hâimana za'ra wa'aba
mono da. Duré ni'wa hã 'ri tede'wa zô, te te 're æ'ridawa ta'a mono
ne, te za æwå hã tiwi 're æwaptårå za'ra wa'aba mo. Tawamhã 'ri
tede'wa te te tãma æ'ridawa ne, te za tô te te aima 're anhomri 'wa,
æwå hã, 'Re æhâimana u'âsi mono hã. 11 Ãne, wa za duré aima ãma
romnhimiré'é za'ra wa'wa. Damama na 're ai'maihâimana aba
mono wamhã, ãté ai'ra hã pe'a hã te za aiwi waptå. E tawamhã, te
za wahi hã tãma æsõ. Mare di. Pe'a si, te za tô tãma æsõ, te te 'råne
da. 12 Duré ai'ra hã, si'a're hã te te aiwi waptårå wamhã, e te za
apa'apa 'wa nhi'odo hã tãma æsõ. Mare di. Si'a're si, te za tô tãma
æsõ. 13 Tane duré, a noræ wa'wa hã 're anomro wå uptabi aba mono
õ nherå, te za maræ æwå si tô ai'ra noræ ma 're æsõmri za'ra wa'aba
mo. Aimama 'wa hã hâiwa ãma 're æhâimana mono hã, te za asõpru
wa'aba zém nhipai u, æwå hã te te aima 're sõmri za'åtå za'ra wa'wa,
tiwi 're rowaptårå za'ra wa'aba mono wamhã. Tipå'åzani hã te za te
te aima 're anhomri 'wa. — Ãne ma tô Zezusi hã tãma waihu'u
za'ra, tisiré 're ænomro mono noræ ma.

Bezebu na, wa'uburé noræ wada'uri'wa nhisi wasu'u
Mateusi 12.22-32; Marcusi 3.20-30

14 Tawamhã Zezusi hã aibâ ma, ma tô wa'uburé hã time. Æpå'å 're,
sãmra wa, mreme waihu'u õ di aré, aibâ hã. Oto aibâ hawi watobro
wamhã, ma tô mreme watobro, aibâ hã. Taha wa, ma tô ãma
tatob'uzu za'ra ni. 15 Tazahã, ni'wam noræ hã dame æsimasam noræ
hã, te Zezusihi ma nharæ wasété za'ra, ãne:

— Bezebuhu zadawa para, ma tô wa'uburé hã te te dama 're
anhamra, wa'uburé noræ nhib'apito zadawa para. — Ãne te tãma
nharæ wasété za'ra.

16 Æhâiba amo noræ hã te duré wada'uri za'ra, ãne:
— Ma'ãpé wanho'a, maræ dama æ'manharæ waihu'u'õ hã wama

'manharæ za'ra na, aiwaihu'u pese na, 'Re æhâimana u'âsi mono zadawa
para, wa'uburé, dama 're æ'anhamra mono na, wa te aiwaihu'u za'ra
da. — Ãne te wada'uri za'ra. 17-19 Taha wa, ma tô sina waihu'u
za'ra, te te ãma ærosa'rata wasété za'ra na, Zezusi hã. Taha wa, te
tãma ãma romnhimiré'é za'ra, ãne:

— Danhib'apito nhib'a'uwå noræ hã 'râwim nherå, oto sisada 're
simasa mono wamhã, te aré 're si'uprosi. Duré, dasisãnawã nherå,
dasisada 're dasimasa mono wamhã, te aré 're dasi'uprosi. Tane
duré, Satanasihi nhib'a'uwå noræ hã sisada 're simasa mono wamhã,
e niha te za sina 're sapa'a za'ra. Waihu'u õ di, ta noræ hâimanazé
hã. Ma tô ðma ænharæ za'ra wa'wa, Bezebuhu zadawa para, wa'uburé

te dama 're æ'anhamra mono na. Asiré noræ hã bété. E 'wa sadawa
para, te bété wa'uburé noræ hã te te dama 're sãmra, ta noræ hã. E
Bezebuhu zadawa para. Mare di. Ãne, wasu'u za'ra wa'aba õ di.
Taha wa, ma tô ðwasu'u za'ra wa'wa, æ'upa na, Bezebuhu zadawa
para, wa'uburé, te dama 're æ'anhamra mono na. 20 Tô sena, wa 'Re
æhâimana u'âsi mono zadawa para si, te dama 're anhamra,
wa'uburé hã. Taha zarina si, te za oto æwaihu'u za'ra wa'wa, tô sena
'Re æhâimana u'âsi mono, ai'ãma 're æsib'a'uwå za'ra wa'aba mono
zéb da, te te ãma æsãna'rata na hã. — Ãne ma tô tãma waihu'u za'ra,
Zezusi hã.

21 Te duré tãma ãma romnhimiré'é za'ra, ãne:
— Ãté, aibâ æsiptede hã te za 're 'manhamra. Tawamhã si'wa'rutu

ré, te za tinhorõwa te te dawi 're 'madâ'â pese. Taha wa, te za rowå
na sa 're romnhimi'wara, æsibro hã, da te upi ãna. 22 Ãté aibâ
æsiptete u te za oto wi, æsipai u æsiptete uptabi hã. Tãma siptete wa,
te za 'marõwæ. Te za tiwi waibu æsi'wa'rudu hã, te te æ'umnhasizé hã.
Uburé æsibrob zama te za tiwi waibu. Tawamhã te za oto dama ãma
aipé. — Ãne te tãma ãma romnhimiré'é za'ra, Zezusi hã.

23 Te duré tinha:
— Ni'wam noræ hã ðwå'wa 're nomro mono õ wamhã, ta noræ hã te

ðzada 're hâimana za'ra. Duré ni'wam noræ hã te te 're ðpawaptob
za'ra mono õ wamhã, ðtåme te 're æda'ubumroi mono na hã ta noræ
hã ðnhiti dazatõræ'wa na te za 're hâimana za'ra. — Ãne ma tô tãma
waihu'u za'ra, tiwå'õ'wa noræ ma.

24 Te duré tãma ãma romnhimiré'é za'ra, Zezusi hã, ãne:
— Ãté wa'uburé hã te za aibâ hawi 'maiwatobro. Te za duré

a'ubuni wi 're mo, â'õ wa'wai baba. Te za dazô 're rætæ. Dazô 're rætæ
baba mono wa, nimomo wa'utu õ wa, te za sima tinha: “Ðnhorõwa
'rata u, wa za apâ mo, ãma 're ðnhorõwa u'âsi mono da, æpå'å
'remhã.” Ãne te za sima tinha. 25 Tawamhã te za apâ mo aibâ u,
æpå'å 're, apâ sébré da. Tawamhã æhawi watobro haré, te aré hâiba
baba na 're hâimana, 'ri hã baba na 're simasa mono wa, 'ri 're
wa'wa su'u na 're æsimasa mono ne, duré 'ri paramhã robza'ra wå
u'âsi, 're æromnhimi'wara mono ne. Taha wa, wa'uburé ma, wå di,
aibâ hã apâ ãma 're æsõrõwa mono da hã. 26 Tawamhã te za rob u
watobro, tisiré noræ zô moræ da, wa'uburé hã. Tawamhã te za ætåme
ãwisi za'ra, 7 na æhâiba hã æsipai u æwasété uptabi za'ra hã, si'u ãma
're sõrõwa za'ra mono da, aibâ ãma. Tãma rowå prã ti aré,
wa'uburé misi, ãma 're sõrõwa mono ré hã, æpå'å 'remhã. Ahâ na oto
ãma 're sõrõwa za'ra mono wa, tãma rowå'õ uptabi di oto. — Ãne,
Zezusi ma tô tãma rowasu'u za'ra.

27 Taha wasu'u te te dama wasu'u pari, te pi'õ hã Zezusihi ma
tinha, dawa'wa æsa hã:

— Asépata'wai ma, 're rowå mono di za, aiprédu'wai ma. A hã
æsimiprédu wa, tãma 're rowå mono di za. — Ãne te pi'õ hã Zezusihi
ma tinha, mreme 'rãihâ na.

28 Taha wa, te Zezusi hã asa tãma tinha:
— Tane tô. Tãma 're rowå mono nherå, æsipai u ni'wam noræ ma,

're rowå uptabi za'ra mono di za. Ni'wam noræ hã, 'Re æhâimana u'âsi
mono zadawa wasu'u hã tipo're na te te 're wapari za'ra mono
wamhã, duré te te 're 'madâ'â pese za'ra mono wamhã, tãma 're rowå
uptabi za'ra mono di za. — Ãne ma tô pi'õi ma waihu'u, Zezusi hã.

Zonahã wasu'u, apito Saromahã wasu'u me
Mateusi 12.38-42; 16.1-4; Marcusi 8.11-13

29-30 Tawamhã Zezusihi tåme ma oto dasina tahâ'â ni. Taha wa,
te dama tinha:

— E niha ã nimosi dapoto té mono hã æ'aihâimana wasété za'ra
wa'wa. Ma tô ðma æ'ru za'ra wa'wa, maræ dama æ'manharæ waihu'u'õ
hã te 'manharæ da, asõ'a za'ra wa'aba, ðwaihu'u pese na, 'Re
æhâimana u'âsi mono te te ðwåsãmri na, ðwaihu'u za'ra wa'aba da.
Taha wa, taré 'madâ'â za'ra wa'aba da, niha te 'manharæ õ di za. 'Re
æhâimana u'âsi mono hã, tiwaihu'u pese na niha Zonahã ma, te te
æ'manharæ wå ne, te za niwapsi 'manha, dama æ'manharæ waihu'u'õ
hã. Duréihã, Zonahã ma, te te 'manharæ wå wamhã, æsadawa para
datåme æmoræ na, ma tô waihu'u za'ra, Niniwé ãma 're
ædasi'ubumroi mono noræ hã. Tane, wa hã ti'ai ãma dasiré ðpoto ma,
te za niha ðma 'manharæ wå, æsadawa para atåme ðmoræ aba na,
ðwaihu'u za'ra wa'aba da. 31 Niwamhã 'Re æhâimana u'âsi mono, za
da'ãma æsipo'ozéb ãma hã, duréihã danhib'apito sipi'õ hã Saba na
romnhisi ãma te te 're æda'ab'madâ'â mono hã, te za duré asada
tihâimana 'wa, aiwasédé hã te te ai'ãma sa'ra wa'aba da, 'Re
æhâimana u'âsi mono nho'a. E maræ wa. Ta hã duréihã romhâ uptabi
nherå, æwi, apito Saromahã u, æsimiroti hã te te wapari da, æsimiroti
hã dahâimanazém na rowaihu'u na hã wå uptabi wa. Taha
nhimiroti hã pire nherå, æsipai u ðnhimiroti si pire uptabi di. Tane
nherå, ðnhimiroti hã aima wapari ze za'ra wa'aba õ di. Taha wa, te
za tô æ'uwaibaba aiwasédé hã ai'ãma sa'ra wa'wa, danhib'apito sipi'õ
hã. 32 Niwamhã 'Re æhâimana u'âsi mono, za da'ãma æsipo'ozéb ãma
hã, duréihã Niniwé na 'ri nho'õmo nhisi ãma 're ædasi'ubumroi
mono noræ hã te za asada tihâimana za'ra wa'wa, aiwasédé hã te te
ai'ãma sa'ra wa'aba da, 'Re æhâimana u'âsi mono nho'a. E maræ wa.
Duréihã Zona hã 'Re æhâimana u'âsi mono te te tãma 're sadawa
wasu'u za'ra mono wamhã, ma tô te te 're wapari za'ra. Taha wa,
ma tô ta noræ hã tiwasété wi 're sipizari za'ra. Zonahã nhimiroti hã
pire nherå, æsipai u ðnhimiroti si pire uptabi di. Tane nherå, a noræ

wa'wa hã ðzaze za'ra wa'aba õ di, 'Re æhâimana u'âsi mono
nhimipisutuzéb zarina, we atåme ðmoræ aba na hã. Taha wa, te za
tô æ'uwaibaba aiwasédé hã ai'ãma sa'ra wa'wa, Niniwé ãma 're
ædasi'ubumroi mono noræ hã. — Ãne te dama tinha, Zezusi hã.

Rob'uiwåzé wasu'u
Mateusi 5.15; 6.22-23

33 Taha wa, te duré tãma ãma romnhimiré'é za'ra, ãne:
— Rob'uiwåzé hã da te ro'o wamhã, e te za nima niwæ dawi

simi'uri ni. E piza'a na, te za upsibi ni. Mare di. Æsima'warazém na si
te za sõ'awi da te 're sõré, rowa'a na 're danhisisi mono da. Taha da,
te za ro'o ni, rob'uiwåzé hã. 34 Tane duré dato hã, aiwa rob'uiwåzé
me. Datõmo wå wamhã, dama rob'madâ'â wå di. Datob'a wamhã,
dama rob'madâ'â waihu'u õ di. Tane duré, a noræ wa'wa hã
asimirosa'rata wå za'ra wa'aba wamhã, te za æwå hã asimirosa'rata
na 're æwaihu'u za'ra wa'aba mo. Duré, asimirosa'rata wasété za'ra
wa'aba wamhã, æwå hã 're waihu'u za'ra wa'aba mono õ di za.
35 Taha wa, 'râwi te za asimirosa'rata na 're asi'madâ'â za'ra wa'aba
mo. 36 Wa za duré aima ãma romnhimiré'é za'ra wa'wa, ãne:
Rob'uiwåzé hã te te aima 're rob'uiwå za'ra wa'aba mono wamhã,
uburé aihâiba ma hã 're rowa'a za'ra wa'aba mono di za. Aiwi 're
robra za'ra wa'aba mono õ di za. Tane, asimirosa'rata wå za'ra wa'aba
wamhã, te za aiwasédé hã 're æwå'õ za'ra wa'aba mo, æwå si 're waihu'u
za'ra wa'aba mono da. — Ãne ma tô dama waihu'u, Zezusi hã.

37 Tawamhã tame te te dama rowasu'u pari, ma tô aibâ hã tãma
tinha, æsõrõwa u moræ da, æsiré sa da. Aibâ hã, parisezu. Taha wa,
ma tô Zezusi hã ãma saze. Tawamhã 'ri para u sébré wamhã, te
nhamra, sa da. 38 Tane nherå, sai õ ré, simisõi õ di Zezusi hã, dahi'rada
hã 're æsimisõ za'ra mono zéb zarina hã. Taha wa, te parisezu hã tãma
tinha, tipå'å na, simisõi õ wa. 39 Tawamhã ma tô Wanhib'apito hã
tãma tinha, Zezusi hã:

— Parisezu noræ, wa za aima ãma romnhimiré'é za'ra wa'wa, ãne:
Hâsizé hã duré pratu hã æmana wawip si, da te 're upsõ za'ra mono
wamhã, æwa'wamhã wasété di, zahadu upto wa. Tane, a noræ wa'wa
hã 're anomro wå wa'aba mono newa, da te 're ai'madâ'â wå za'ra
wa'aba mono da, te 'Re æhâimana u'âsi mono nhimiroti æpire prã
noræ si 're æ'madâ'â pese za'ra wa'aba mo, danho'a. Tane nherå,
aipå'å 'remhã asimirosa'rata wasété na te zahadu æré 're aihâimana
u'âsi za'ra wa'aba mo. Danhibrob na si te duré 're æda'ruiwapari
za'ra wa'aba mo. Aihâimana nhipese zarina, te duré maræ na dawi 're
asipsaihuri za'ra wa'aba mo. 40 E niha waihu'u za'ra wa'aba õ di bété.
Uburé Dapoto'wa hã e wahâiba na si, ma tô te te 're wa'awaihu'u.
Mare di. Wanhimirosa'rata na zama, ma tô te te 're wa'awaihu'u,

'Re æhâimana u'âsi mono hã. 41 Taha wa, ma'ãpé æsibrob'õ noræ ma,
're asõprub za'ra wa'aba mono. Ãne dama 're 'manharæ za'ra wa'aba
mono wamhã, asimirosa'rata wå na, te za te te 're ai'awaihu'u 'wa,
'Re æhâimana u'âsi mono hã.

42 — Parisezu noræ, a noræ wa'aba ma, aima 're ropipa uptabi za'ra
wa'aba mono di za. Ma tô asimiromhuri wa'â hã 'Re æhâimana u'âsi
mono ma, 're æpo'o u'âsi za'ra wa'aba mo, wesuirã zapore wa'â hã,
syry na tãma 're sõmri za'ra wa'aba mono da. Uburé danhipi
wazarizé wa'â hã tãma 're po'o nhimini za'ra wa'aba mono õ di. Ta
hã, wå di. Tazahã, æsimaræ'õ noræ ma, 're asõprub za'ra wa'aba mono
õ di. Duré 'Re æhâimana u'âsi mono, 're sawi pese za'ra wa'aba mono
õ di. Ma tô tãma 're asõprub za'ra wa'aba mo. Æbâre aré æsimaræ'õ
noræ ma, 're asõprub za'ra wa'aba mono 'wa'âhã. Tazahã, ma tô 're
æ'mararé za'ra wa'aba mo. Taha wa, niwapsi aima 're robze za'ra
wa'aba mono õ di za.

43 — Parisezu noræ, ai'ãma ðpå'åzé za'ra wa'aba di. Aima 're
ropipa uptabi za'ra wa'aba mono di za. Dama æpire noræ
simasisizém na, 're asimro zei wa'aba mono di, rowahutuzéb ãma.
Duré 'ri nhi'riti wa, da te dasina 're æ'ubumroi mono zéb ãma asisi
pire na, da te 're asawi za'ra wa'aba mono wamhã, asina 're dawapari
ze za'ra wa'aba mono di. Taha wa, niwapsi aima 're robze za'ra
wa'aba mono õ di za.

44 — A noræ wa'aba ma, aima 're ropipa uptabi za'ra wa'aba mono
di za. Taha wa, wa za aima ãma romnhimiré'é za'ra wa'wa, ãne. Ãté
ni'wa hã adâ'â 'ru uwaibaba te za mo, sa'rese ãna, ti'ai haré newa.
Taha wa, te za siwasété. Tane aiwå za'ra wa'aba newa, asirã za'ra
wa'aba zarina 're danomro mono wamhã, te za 're dasiwasété za'ra.
Taha wa, aiwå prã za'ra wa'aba wa, aima 're robze za'ra wa'aba
mono õ di za. — Ãne Zezusi te tãma nharæ za'ra, parisezu noræ ma.

45 Tawamhã aibâ hã te Zezusihi ma tinha:
— Rowahutu'wa, parisezu noræ, wå'õ za'ra wa, ma tô ta noræ zu,

wa noræ zama æwa'awå'õ. — Ãne te Zezusihi ma tinha, 'Re æhâimana
u'âsi mono nhimiroti na dama rowahutu'wa hã.

46 Tawamhã Zezusi te asa tãma tinha:
— Rowahutu'wa noræ, ai'ãma ðpå'åzé za'ra wa'aba di. A noræ

wa'aba ma zama, aima 're ropipa uptabi za'ra wa'aba mono di za.
Wa za aima ãma romnhimiré'é za'ra wa'wa, ãne: Ãté maræ æpire
uptabi hã te za ni'wa hã dama sibu, te te sõihi waptob ãna. Tane a
noræ wa'wa hã. Dama asimiroti za'ra wa'aba zé hã ahâ uptabi na
ma tô dama 're æpisutu za'ra wa'aba mo, da te 're 'madâ'â za'ra
mono da, 're dapawaptob za'ra wa'aba mono ãna. Taha wa, te
robzei'õ na oto 're danomro. Taha wa, aima 're robze za'ra wa'aba
mono õ di za.

47-49 — A noræ wa'aba ma, aima 're ropipa uptabi za'ra wa'aba
mono di za. Aihi'rata aba noræ hã ma tô 'Re æhâimana u'âsi mono
zadawa wasu'u 'rata 'wa noræ hã te te 're simro, æsadawa wasu'u na
te te 're wå'õ za'ra mono wa. A noræ wa'wa hã æsadawa wasu'u na,
're wå za'ra wa'aba mono newa, ma tô åtå tõmo wawå hã 're æsõré
za'ra wa'aba mo, ab're 'wawi, dama æpibu pese zéb da, æ'ru hã.
Tazahã, aihi'rata aba ne, ma tô æsadawa wasu'u hã 're æwå'õ za'ra
wa'aba mo. E maræ, te bété wasu'u, ab're 'wawi åtå tõmo wawå, 're
æsõré za'ra wa'aba mono hã. Aihi'rata 'wa, æsadawa wasu'u 'rata 'wa
noræ te te 're æsimroi mono zé, ma tô 're æsaze za'ra wa'aba mo. Ãne
te wasu'u, ab're 'wawi åtå tõmo wawå, 're æsõré wa'aba mono hã.
Aiwana wa'aba, ma tô romhâ ré dapo're pu'u, 'Re æhâimana u'âsi
mono hã. Datåme, wa za te 're da'azatõræ, da te dama 're ðzadawa
wasu'u za'ra mono da. Tazahã, ðzadawa para õ nherå, te za da te 're
simro, ni'wam noræ hã. Rowasédé hã te za duré da te tãma 're
'manharæ za'ra, ni'wam noræ ma. Ãne, tãma waihu'u pese sirõmo wa,
ma tô romhâ ré dapo're pu'u, 'Re æhâimana u'âsi mono hã.
50-51 Ropoto na'rata hawi, ma tô ãma dasiwi sãna'rata ni, æsadawa
wasu'u 'rata 'wai pãræ na hã. Æmoræ'rada hã ma tô Abé hã wæræ 'rata
ni. Abéhé za'u si, ma tô æsadawa wasu'u'wa sidâpâsi, da te 're simro.
Zacariaha zama, ma duré wæræ ni, 'ri nho're ãma. 'Re æhâimana u'âsi
mono ãma 're ædawata za'ra mono zém nho're ãma, ma wæræ ni.
Æbabarã na te 'ri hã za, 'ri æwå hã. Õ niwæmhã, tãma danhoprubzé
nomrizé te za, wedeza ne hã. Tame sab ré, ma wæræ ni, Zacaria hã.
Taha wa, te za 'ruiwa'âbâ za'ra, uburé tizadawa wasu'u'wa noræ hã,
da te 're æsimroi mono noræ hã. Taha wa, ã nimosi dapoto té mono
hã æ'aihâimana za'ra wa'wa hã, te za aima rob'manharæ za'ra wa'wa,
æsadawa wasu'u'wa noræ, æsimirowasu'u na 're wå'õ za'ra wa'aba
mono 'ru te.

52 — Rowahutu'wa noræ, a noræ wa'aba ma, aima 're ropipa uptabi
za'ra wa'aba mono di za. E maræ wa. Wa za ãma romnhimiré'é, ãne:
Ãté, aibâ hã te za 'manhamra, 'ridawa tétézéb ré. Ta hã 're zasi
mono õ di, 'ri para u hã. Duré, 'ri para u 're danhisisi mono õ di, te
te dawi 're azawi mono wa, 'ridawa tétézé hã. Tane, a noræ wa'wa
hã 're 'madâ'â pese za'ra wa'aba mono õ di, 'Re æhâimana u'âsi mono
nhimiroti hã. Ma tô duré dawi 're æsawi za'ra wa'aba mo, æsimiroti
mono bâ, da te 're waihu'u za'ra mono tõ da. — Ãne ma tô Zezusi
hã tãma rowasu'u za'ra, rowahutu'wa noræ ma.

53-54 Tawamhã rob u, ma tô watobro, Zezusi hã. Watobro
wamhã, te rowahutu'wa noræ hã tãma nharæ za'ra, parisezu noræ me.
Te te sadawa 'ru za'ra wa, te duré sadanharæ na sima tirå, timreme
na te te ãma upa zô, te te ãma upai wa, te te siwi wå'õ za'ra da.
Tazahã, timreme na te te ãma upai õ di, Zezusi hã.

Dahâimanazé tô senai õ wasu'u
Mateusi 10.26-33; 12.31-32; 10.19-20

12 1-3 Tawamhã ma tô dasina tahâ'â ni. Da'ahâ uptabi di oto.
Da'ahâ uptabi wa, ma tô 're dasipara wati'i za'ra. Ãhã wa, te

Zezusi hã a'â tãma nharæ za'ra, tisiré 're ænomro mono noræ ma, ãne:
— Parisezu noræ hâimanazé hã, tô senai õ di. Taha wa, te za tiwi

're asi'madâ'â pese za'ra wa'aba mo, æ'u'åtå wapuzém nhiti 're
anomro aba mono da, parisezu noræ nhimi'manharæzém nhiti. Wa
za ãma simiré'é, ãne: Ãté te za maræ hã da te dawi 're sahâri za'ra,
da te 're waihu'u tõ za'ra mono da, danhimirowasu'uzé hã,
danhimi'manharæzé hã. Tane nherå, te za niwapsi waihu'u za'ra ni.
Tane barana, aihâiba pisutu dama asimirowasu'uzé hã te za rowa'a
ré dama asimirowasu'uzém na aiwasu'u za'ra wa'aba ni. Duré 'ri
nhitob ré, aihâiba pisutu dama asimirowasu'uzé hã, te za sõ'awi
dama asimirowasu'uzém na aiwasu'u za'ra wa'aba ni. Taha wa, te
za 'râwi 're asi'madâ'â za'ra wa'aba mo, parisezu noræ hâimanazéb
zarina, 're aihâimana za'ra wa'aba mono tõ da, tô senai õ wa, 're
æhâimana za'ra mono zé hã, ta noræ hã.

4-5 — Ðsiwadi noræ, tô sena wa za aima rowasu'u za'ra wa'wa. Da
te 're ai'uprosi aba mono da nherå, asima 're dapipa za'ra wa'aba
mono õ di za. Da te 're ai'uprosi aba mono pari, niha oto da te aima
're rob'manharæ za'ra wa'aba mono õ di za oto. Aipãræ'wa noræ hã
ropipa u, te te 're asãmra waihu'u aba mono õ di za oto. 'Re
æhâimana u'âsi mono ma si, waihu'u pese di, ropipa u dawabzurizé
hã. Taha wa, taha si te za tô 're æpipa za'ra wa'aba mo.

6-7 — Wa za aima ãma romnhimiré'é za'ra wa'wa. Sire wa'â hã
wa'âbâ syryre nherå, ãma po're si'âri waihu'u õ di, 'Re æhâimana
u'âsi mono hã. Tane duré, aséré za'rata aba zama, tãma waihu'u
pese di. Sire hã tãma sawi pese za'ra nherå, sire zawi nhipai u,
tãma asawi uptabi za'ra wa'aba di, 'Re æhâimana u'âsi mono ma hã.
Taha wa, te za asina aihâtâ'â ãna 're anomro aba mo. — Ãne ma tô
tãma waihu'u za'ra Zezusi hã, tisiré 're ænomro mono noræ ma.

8 Te duré tãma nharæ za'ra:
— Ni'wam noræ hã ðzazei'wa na danho'a dama 're siwasu'u za'ra

mono wamhã, wa hã ti'ai ãma dasiré ðpodo hã wa za duré ðzazei'wa
na te 're awasu'u, hâiwa ãma 'Re æhâimana u'âsi mono ma romhuri'wa
noræ nho'a. 9 Tanei õ di za, ni'wam noræ hã ðzazei'õ'wa na dama 're
siwasu'u za'ra mono wamhã. Ãne wamhã, ðzazei'õ'wa na wa za duré
te 're awasu'u, hâiwa ãma 'Re æhâimana u'âsi mono ma romhuri'wa
noræ nho'a.

10 — Ãté ni'wam noræ hã dasiré ðpoto ma, te za ðma nharæ wasété
za'ra. Tane nherå, tiwasété na 'Re æhâimana u'âsi mono ma, siwasu'u
za'ra wamhã, te te ãma 'madâ'â za'ra õ di za oto, æwasédé hã.

Tazahã, ni'wam noræ hã, Æpå'åzani hã te te 're wå'õ u'âsi za'ra mono
wamhã, te za te te ãma 're 'madâ'â u'âsi za'ra æwasédé hã, 'Re
æhâimana u'âsi mono hã.

11 — Ãté ðzazei'wai wa, te za taré da te 're aiwå'õ za'ra wa'wa.
Taha wa, ãté te za rowahutuzéb u, da te 're asimroi wa'wa,
ðzazei'wa na, da te 're aiwaihu'u za'ra wa'aba mono da. Ãté roti'wa
noræ u, te za da te 're asimroi wa'wa, ãté danhib'apito noræ u. Tane
nherå, asina 're aihâtâ'â za'ra wa'aba mono õ di za. Tãma asiwasu'u
za'ra wa'aba zéb zô, 're rosa'rata za'ra wa'aba mono õ di za.
12 Nimahã bâtâ na, da te aiwaihu'u za'ra wa'aba wamhã, te za 'Re
æhâimana u'âsi mono hã Tipå'åzani na aima waihu'u za'ra wa'wa,
dama 're asiwasu'u za'ra wa'aba mono zéb da hã. Taha wa, asina 're
aihâtâ'â za'ra wa'aba mono õ di za. — Ãne ma tô tãma waihu'u
za'ra, Zezusi hã.

Aibâ æsimaræ ahâ wasu'u
13 Tawamhã aibâ hã dawa'wa æsa hã te Zezusihi ma tinha, ãne:
— Rowahutu'wa, ðdub'rada hã ma'ãpé ð'ãma wada'uri, te te ðma

po'o da, wamama hã wawi dâ'â õ ré, te te wama æpisudu hã. — Ãne
te tãma tinha.

14 Taha wa, te Zezusi hã asa tãma tinha:
— Mare di. E 'wa hã ma tô ðpisutu, te ai'ãma wada'uri da, te te

aima po'o da hã. Ni'wa te te ðpisutu õ di. — Ãne te aibâ ma tinha.
15 Tawamhã te uburé dama tinha:
— Ma'ãpé, ðwapari pese za'ra wa'aba. 'Râwi te za 're asi'madâ'â

za'ra wa'aba mo, asimaræ ahâ zô, 're rob'ruiwapari za'ra wa'aba mono
tõ da. Danhimaræ ahâ uptabi nherå, robze u'âsi, ãma 're danomro
mono õ di za. Rowåzéb õ di, ta hã. — Ãne ma tô Zezusi hã tãma
waihu'u za'ra.

16-17 Te duré ãma romnhimiré'é, ãne:
— Aibâ hã te 're hâimana, æsimaræ ahâ hã. Buru nho ahâ wamhã,

'râwi te sima rosa'rata, ãne: “'Ri hã 'ri 're sy'yre di, buru nho
za'warizéb da hã. E maræ wa za 'manha. 18 Ãté ri wa za sãmra, te 'ri
za'åtå da, buru nho za'warizéb da hã. Tamomo, wa za ubumro buru
nho hã, 'ri za'åtå u. Ðnhimaræ zama, wa za sa'ra, buru nho zu hã.
19 Taha parip si, wa za ðsima tinha, ãne: ‘Ãhãna ðma rowå di. Maræ
hã ahâ na, te ðza daba'wara, æwå hã. Ðwi æropsi'utõræ da hã, mare di.
Wahub ahâ na, te za ð'ãma tiwahu, ðsa hã ðma 're hâimana mono ré
hã. Wa za oto 're ðwa'utu u'âsi. Ãté, te 're romhuri mono õ di za oto.
Ãté ãhãna si, wa za oto 're ðsa. Wa za te 're zâsi u'âsi. Maræ na, wa za
're ðto, ðtozém na.’ ” Ãne te aibâ hã sima rosa'rata. 20 Taha wa, te
'Re æhâimana u'âsi mono hã tãma tinha: “A hã ma tô ãma æ'upa za'å,
asimirosa'rata na. Ã barana te za atâ. Atâ'â wamhã, e 'wa te hã za

oto asimaræ hã, asima si 're æ'a'ubumroi pese mono hã.” Ãne te aibâ
ma tinha.

21 — Tane, danhimaræ hã dasima si, da te 're ubumroi pese za'ra
mono wamhã, 'Re æhâimana u'âsi mono ma, 're danhoprub za'ra mono
ãna, te za taré da te dasima 're ubumroi pese za'ra, danhimaræ hã.
— Ãne ma tô Zezusi hã tãma waihu'u za'ra.

Maræ na 're dahâtâ'â za'ra mono ãna, 're ædanomro mono zé
wasu'u

Mateusi 6.25-34

22 Tawamhã Zezusi te tinha, tisiré 're ænomro mono noræ ma, ãne:
— Taha wa, wa za duré ãne aima waihu'u za'ra wa'wa. Maræ na

're aihâtâ'â za'ra wa'aba mono õ di za. Asazé wa'aba na asina 're
aihâtâ'â za'ra wa'aba mono õ di za. Duré, ai'uza õ na zama asina 're
aihâtâ'â za'ra wa'aba mono õ di za. 23 Wasazém nhipai u pire
uptabi di, wahâimanazé hã. Duré, wa'uzazém nhipai u pire uptabi
di, wahâiba hã. 24 Õhõta, si noræ hã. Ma'ãpé, 'madâ'â za'ra wa'aba.
Si noræ hã te te sima 're robzuri mono õ di. Te te duré sima 're
rob'rãihâri za'ra mono õ di. Duré robza'warizéb õ di, æsazéb
za'warizéb da hã. Tane nherå, te æsa hã te te tãma 're anhomri u'âsi,
'Re æhâimana u'âsi mono hã. E si noræ si, te te 're azawi pese. Mare
di. Si hã tãma sawi pese za'ra nherå, si zawi nhipai u, tãma asawi
uptabi za'ra wa'aba di. 25-26 Duré 're atâ'â za'ra wa'aba mono zém
na, asina 're aihâtâ'â za'ra wa'aba mono wamhã, e asibâtâ na 're
atâ'â za'ra wa'aba mono õ di za. E asibâtâ nhipai u, te za 're anomro
siroptu wa'aba mo. Mare di. Asina 're aihâtâ'â za'ra wa'aba mono
zéb zarina, asibâtâ nhipai u 're anomro siroptu wa'aba mono õ di
za. E maræ da, te za bété maræ na 're aihâtâ'â za'ra wa'aba mo.
27 Ma'ãpé, romnhirãrã 're æhâimana za'ra mono zém na rosa'rata
za'ra wa'aba a'â, rom na 're æsimasa mono na hã. Ta noræ hã
ti'uzazéb da hã, te te sisada 're 'manharæ za'ra mono da, te te 're
romhuri za'ra mono õ di, zazahâ da hã. Tane nherå, dama 'madâ'â
zei uptabi di, romnhirãrã hã. Apito Saroma hã uza wå uptabi na 're
si'uza mono nherå, taha nhipai u, dama 'madâ'â zei uptabi di,
romnhirãrã hã. 28 Romnhirãrã hã hâiwi 're simnhatã mono ré, te za
du hã æré da te 're wazâri za'ra, unhama da, da te 're ub'rã za'ra
mono da. Taha wa, 're simasam hâ mono dai õ nherå, ma tô wå
uptabi na te te 're ab'manharæ, 'Re æhâimana u'âsi mono hã. E
tawamhã, ai'uzazé hã te te aima 're sõmri za'ra wa'aba mono õ di za
bété. Te za tô te te aima 're anhomri 'wa. E niha Aimama 'wa hã
asina 're umnhasi za'ra wa'aba mono õ di bété, taha si ai'uzazé hã
za te te aima 're æ'anhomri aba mono na hã. 29-31 Taha wa, maræ na
asina 're aihâtâ'â za'ra wa'aba mono õ di za. Asazéb zô si, duré â zô

si, 're asõpré wa'aba mono õ di za. Taha zô si, te za æsazei'õ'wa noræ
hã 're sõpré. Aimama 'wa hã ma tô aiwaihu'u za'ra wa'wa, maræ hã
aiwi sô 're ærowaptâ'â za'ra wa'aba mono na. Aimama 'wa hã, 'Re
æhâimana u'âsi mono, Danhib'apito uptabi. Taha wa, õhõ si, te za
're æpisutu za'ra wa'aba mo, õhõ ãma si 're anomro aba mono da.
Tawamhã maræ hã aiwi sô 're ærowaptâ'â za'ra wa'aba mono zéb
uwaibaba, te za te te aima 're anhomri 'wa, Aimama 'wa hã. — Ãne,
ma tô Zezusi hã tãma waihu'u za'ra, tisiré 're ænomro mono noræ ma.

32 Te duré tãma nharæ za'ra:
— Ðsiré noræ, ai'umrore wa'aba nherå, asina 're aihâtâ'â za'ra

wa'aba mono õ di za. Aimama 'wa hã Danhib'apito uptabi hã, te za
aima pisutu za'ra wa'wa, æsiré dama 're roti za'ra wa'aba mono da.
Ãne ma tô sima aiwå za'ra wa'wa. 33-34 Taha wa, te za uburé
asimaræ hã dama æwede za'ra wa'wa, æwa'âbâ zô, æsimaræ'õ noræ ma,
sõmri aba mono da. Tawamhã asimaræ hã æsi'utõræ'õ hã te za hâiwa
ãma asô 're hâimana u'âsi za'ra wa'wa, wå u'âsi na. Tame, æsipsaihuri
noræ hã sô 're sisisi waihu'u mono õ di za. Tame duré, da'uza
hâzapu'u'wa hã 're hâimana za'ra mono õ di. Ti'ai ãma asimaræ ahâ
zô si 're rob'ruiwapari za'ra wa'aba mono wamhã, taha na si te za
aipå'å 're, asima 're ærosa'rata u'âsi za'ra wa'aba mo, hâiwa ãma æwå
hã æsi'utõræ'õ upana. Duré hâiwa ãma æwå uptabi zô si, asima 're
rob'ruiwapari za'ra wa'aba mono wamhã, taha na si te za asima 're
ærosa'rata u'âsi za'ra wa'aba mo, 'Re æhâimana u'âsi mono hã æwå hã
te te asô 're æ'apisutu aba mono zô si. — Ãne ma tô tãma waihu'u
za'ra, Zezusi hã.

Romhuri'wa noræ, hâimana nhimiza'rese sina, 're æhâimana
za'ra mono wasu'u

35-36 Tawamhã Zezusi hã te duré tãma romnhimiré'é za'ra, ãne:
— Romhuri'wa noræ hã hâimana nhimiza'rese sina, te za tinhib'apito

zô 're simipari za'ra. Tane, te za aihâimana nhimiza'rese sina, 're
aihâimana za'ra wa'aba mo. Ãté dasina damrozéb u, te za æsib'apito
hã tiwi timoræ za'ra, dame sa da. Tawamhã apâ wisi õ ré, te za
si'uza za'ra, tãma æromhuri'wa noræ hã, te te tãma romhuri za'ra da.
Te za sô ro'o za'ra rob'uiwåzé hã, rowa'a na sébré da, æsib'apito za'ra
hã. Tawamhã 'ri tåme wisi wi, te za æsib'apito za'ra hã 'ridawa ta'a,
te te tãma 'ridawa za'ra da. Taha wa, te za awa'awi tãma 'ridawa
za'ra. 37-38 Tãma æromhuri'wa noræ hã sõtõ ãna, sô simipari za'ra
wamhã, tãma rowå za'ra di za. Tawamhã ãté mara wa'wa, te za apâ
wi, æsib'apito za'ra hã. Ãté si'a hârâ wi, te za apâ wi. Hâimana
nhimiza'rese sina, sô 're simipari za'ra mono ré, apâ wisi wamhã,
tãma rowå za'ra di za, tãma æromhuri'wa noræ ma hã. Tawamhã
apito nherå, sai õ ré, te za a'â ti'uza na ãma sapræ, æsa te te tãma

sõmri mono da, tãma æromhuri'wa noræ ma. Te za duré tãma nharæ
za'ra, tisai ma, si'ubumro da. Taha pari, te za duré tãma sõmri za'ra,
æsa hã.

39 Wa za duré ãma simiré'é, ãma rosa'rata za'ra wa'aba da.
Dahâimana nhimiza'rese ãna, 're dahâimana za'ra mono ré, te za
æsipsaihuri noræ hã danhibrob zô 're sisisi, 'ri para u hã. Bâdâ hã we
æsébrézé hã 'ri tede'wa te te waihu'u wamhã, te za tiwi 'madâ'â pese,
sébré tõ da, 'ri para u. 40 Tane te za a noræ wa'wa hã aihâimana
nhimiza'rese ðzô 're asimipari u'âsi za'ra wa'aba mo. Wa hã ti'ai ãma
dasiré ðpodo hã, wa za wei mo apâ, ðzô asimipari za'ra wa'aba õ
zém na, nimahã bâtâ na. Taha wa, te za aihâimana nhimiza'rese ðzô
're asimipari u'âsi za'ra wa'aba mo. — Ãne te Zezusi hã tãma roti
za'ra, tisiré 're ænomro mono noræ ma.

Romhuri'wa æ'umnhasi wasu'u,
romhuri'wa æ'umnhasi'õ wasu'u me

Mateusi 24.45-51

41 Tawamhã Pedru te 'mahâ:
— Apito, e 'wai udâna, te ãne ãma æsimiré. E uburé da'udâna

zama, te ãma æsimiré. — Ãne te sadanha.
42 Taha wa, te Wanhib'apito hã asa ãma romnhimiré'é, Zezusi hã

ãne:
— Dama romhuri'wa æ'umnha hã duré æsimiroti wå hã, e niha 're

æhâimana mono zé hã. Ãne hã 're hâimana mono wamhã, te za
æsib'apito hã nimomo tiwi moræ õ ré, tãma pisutu, uburé tãma
æromhuri'wa noræ hã æsa'u nherå, te te sô 'madâ'â za'ra da. Te za
duré tãma pisutu, bâtâ pisutuzém na æsazéb da hã, te te tãma ãma
uwaimrami za'ra da, tãma æromhuri'wa noræ ma. 43-44 Tawamhã
apâ we æmoræzéb u, tinhib'apito nhimiroti hã te te tãma ãma
uwaimrami wamhã, tãma rowå di za, romhuri'wai ma hã. Taha
ma, tãma rowå uptabi di za tô. E maræ wa. Æsib'apito hã apâ wisi
wapsi, te za tãma pisutu, uburé æsimaræ hã te te tãma 're 'madâ'â
u'âsi mono da oto, tãma umnhasi uptabi wa. 45 Tazahã,
tinhib'apito za're'ra, dama 're hâimana wå mono õ wamhã, tãma
're rowå mono õ di za. Ãté apito za're'ra, te za 'râwi sima tinha,
ãne: “Ðnhib'apito hã simahudu õ di.” Ãté, ãne te za sima tinha.
Taha wa, sô rowaptâ'â wå te, te za oto tizapari romhuri'wa noræ hã
te te 're ahâ za'ra ãté, aibâ noræ hã pi'õ noræ zama. Ãté, te za taré
tisa zô si 're hâimana. Ãté te za âzé hã te te 're hâsi. Õne u'âsi, te te
're hâsi mono wa, te za 'rãi wasété na 're hâimana. 46 Tawamhã
rosa'rese ãna hâimana ré, te za æsib'apito hã ætåme wi apâ, sô
æsimipari õ zém na nimahã bâtâ na, siwa'ru. Taha wa, te za sa'åtå
azâ, tãma æromhuri'wa hã. Sib'ézé 'wa pa na, te za te te wa'õtõ.

Taha wa, te za dapo're'õ noræ zu robzei'õ te te sina 're sõ'õtõ, tãma
æromhuri'wa hã.

47 — Ãté, ni'wa hã te za waihu'u pese, tinhib'apito nhimiroti hã,
tãma æromhuri'wa hã. Tane nherå, wa'a te, æsimiroti hã te te 're
uwaimrami mono õ di za. Taha wa, te za sa'åtå azâri ni, powawå
hâiwaré na, apito zadawa para. 48 Ãté, ni'wai ma, waihu'u pese õ di
za, æsib'apito nhimiroti hã. Tawamhã maræ te za upa. Taha wa, te za
syry na si azâri ni, tãma waihu'u pese õ wa, æsib'apito nhimiroti hã.
Ãté te za ni'wai ma waihu'u pese, tinhimiroti hã, 'Re æhâimana u'âsi
mono hã. Te te tãma waihu'u pese wamhã, te za sô 're simipari,
danhipai u te te tãma ãma 're uwaimrami mono da, æsimiroti hã. —
Ãne ma tô tãma waihu'u za'ra, Zezusi hã.

49 Te duré tãma nharæ za'ra:
— Ti'ai u, wa wei mo, ti'a na te sazu da, zata da. Zata sirõmo

'wa'âhã, aré ðma wå di. 50 Wa za a'â robzépata za'åtå. Te robzépata
õ ré hã, rosa'rata ahâ di za. 51 E datåme we ðmoræ wa, te za ti'ab ré
rowå na si dasiré 're dahâimana za'ra, simisutu. Mare di. Ãne hã
ð'ãma 're rosa'rata za'ra wa'aba mono õ di za. Rosa'rata na te za
ð'ãma dasima aipo'o za'ra ni. 52 Ãté, 5 na æhâiba hã te 'ri ãma siré 're
si'ubumro. Ta noræ hã te za rosa'rata na ð'ãma sima aipo'o za'ra. Ãté,
si'ubdatõ te za ðwå'wa, 're hâimana za'ra. Ãté maparane te za
ðwå'õ'wa, 're hâimana zahuré. Ãté, maparane te za ðwå'wa hã 're
hâimana zahuré. Ãté duré si'ubdatõ te za ðwå'õ'wa hã 're hâimana
za'ra. 53 Ãté, damama hã te za ti'ra noræ hã wå'õ za'ra, ðzazei'wa 're
hâimana za'ra mono wa, æ'ra si'aibâ hã. Ãté, da'ra noræ hã te za
timama hã siwi wå'õ za'ra, ðzazei'wa, 're hâimana mono wa, æmama
hã. Ãté, dana hã te za ti'ra noræ hã wå'õ za'ra, ðzazei'wa, 're hâimana
za'ra mono wa, æ'ra sipi'õ hã. Ãté, pi'õ noræ hã te za tina hã siwi
wå'õ, ðzazei'wa, 're hâimana mono wa, æna hã. Ãté, damaprewa hã
te za tisani'aba noræ hã wå'õ za'ra, ðzazei'wa 're hâimana za'ra mono
wa, æsani'aba noræ hã. Ãté, pi'õ noræ hã te za timaprebaba noræ hã
wå'õ za'ra, ðzazei'wa, 're hâimana za'ra mono wa, æmaprebaba noræ
hã. — Ãne ma tô tãma waihu'u za'ra Zezusi hã, tisiré 're ænomro
mono noræ ma.

54 Uburé te oto dama tinha:
— Ãté, te za hâiwa nhirõno æ'madâ'â za'ra wa'wa, bâtâ pusizém

niwæ. Taha wa, te za asima ærowasu'u za'ra wa'wa, ãne: “Tã, te za we
tita'a.” Ãté, ãne te za asima ærowasu'u za'ra wa'wa, awa'awi. Tawamhã
tã hã te za we tita'a tô. 55 Ãté, rowa'u hã te za wei watobro,
hâiwa'a're nhimi'e hawi. Taha wa, te za ãne asima ærowasu'u za'ra
wa'wa, “Te za oto tirowa'ro.” Ãne te za asima ærowasu'u za'ra wa'wa.
Tawamhã te za tô tirowa'ro. 56 Maræ hã ti'ai ãma hã, duré hâiwa na
hã aima waihu'u pese za'ra wa'aba di, 'madâ'â za'ra wa'aba wamhã.

E niha bété tane aiwa, aima waihu'u pese za'ra wa'aba õ di, maræ te te
æwasu'u hã, te dama 're æ'ab'manharæ wå mono zé hã, ãma 're ð'madâ'â
za'ra wa'aba mono nherå. — Ãne ma tô dama tinha, Zezusi hã.

57-58 Uburé ma, te duré dama tinha:
— E maræ wa, asina 're roti wå za'ra wa'aba mono õ di, æwå hã 're

'manharæ za'ra wa'aba mono da. Wa za ãma simiré'é, ãne: Ãté, ni'wa
hã te za asaprõ, dama 're ærowairébé mono 'wa, 're æsãmra mono
zéb u. Maræ 'manharæ wa, te za asaprõ, te te tãma aiwasu'u da. Taha
wa, te za bâdâdi na ane wa'aba ré, tãma asiwasu'u aiwasété na,
rowairébé'wai u te te asaprõni tõ da, damrami'wai ma, te te ai'ru tõ
da, dazazéb 're, te te asårå tõ da. 59 Te te asårå wamhã, asiwa'âbâ
'rãsutu pese õ nherå, ta hawi aiwatobro waihu'u õ di za. Ãne, wa
aima waihu'u za'ra wa'wa, asina 're roti wå za'ra wa'aba mono da,
æwå hã 're 'manharæ za'ra wa'aba mono da. — Ãne, ma tô tãma
waihu'u za'ra, Zezusi hã.

Dawasété wi 're ædasipizari za'ra mono zé wasu'u

13 1 Tawamhã Zezusi te te dama rowasu'u ré, ma tô ni'wam noræ
hã ætåme aihutu. Taha wa, te tãma rowasu'u za'ra, Zezusihi ma:

— A'uwå noræ hã ma tô simro ni, Darireza tede'wa noræ hã. Piratuhu
nhimiwada'uri zarina, ma tô simro ni. 'Re æhâimana u'âsi mono ma,
tinhimizama te te simroi ré, ma tô uprosi ni. — Ãne te Zezusihi ma
rowasu'u za'ra. 2 Tawamhã Zezusi te asa tãma nharæ za'ra:

— E Darireza noræ hã ma tô danhipai u tiwasédé hã te te 're
'manharæ za'ra. E taha wa, ma tô tidâ'â za'ra. E ãne, ma tô ãma
ærosa'rata za'ra wa'wa. 3 Mare di. Taha wab õ di. Ta noræ hã
danhipai u, tiwasédé hã te te 're 'manharæ za'ra mono õ di. Tane
nherå, ma tô tidâ'â za'ra. Tane, te za tô a noræ wa'wa hã æsine 're
atâ'â za'ra wa'aba mo, aiwasété wi 're aipizari za'ra wa'aba mono õ
wamhã. 4 A'uwå noræ hã, Siro'é na 'ri sipo'o ãma 're æsi'ubumroi
mono noræ nhisiwi, ma tô 'ri 'rãihâ hã waptãrã, da'madâ'âzé hã.
Taha wa, ma da'ahâ na ai'utõræ ni. 18 na ma 'ri hã da'uprosi. Ta noræ
hã bété, e ma tô danhipai u tiwasédé hã te te 're 'manharæ za'ra,
Zeruzarå ãma 're ædahâimana za'ra mono noræ upana. E taha wa, ma
tô tidâ'â za'ra. 5 Mare di. Taha wab õ di. Ta noræ hã danhipai u,
tiwasédé hã te te 're 'manharæ za'ra mono õ di. Tane nherå, ma tô
tidâ'â za'ra. Tane, te za tô a noræ wa'wa hã æsine 're atâ'â za'ra
wa'aba mo, aiwasété wi 're aipizari za'ra wa'aba mono õ wamhã. —
Ãne ma tô tãma waihu'u za'ra, Zezusi hã.

Pidera wede æ'rãi'õ wasu'u
6 Tawamhã te tãma ãma romnhimiré'é za'ra ãne, Zezusi hã:
— Aibâ hã te 're 'maihâimana, buru tede'wa hã. Æburu ãma hã, rob'ru

hã te 're hâimana za'ra, uwa 'ru hã. Pidera wede hã te duré tame 're
sa. Tawamhã bâtâ na te mo, pidera 'rã zô. Tane nherå, æ'rã hã te te
'masãmri õ di. 'Rãi ãna te za. 7 Taha wa, te buru 'madâ'â'wai ma
tinha, ãne: “Si'ubdatõ, ma tô ð'ãma tiwahu oto, taré nasi we sô ðneb
ré hã, pidera 'rã zô. Wa tô 'madâ'â wa'a. Te za æsizâ. E maræ da, te za
taré 're sab u'âsi, 're 'rãi mono ãna.” Ãne te romhuri'wai ma tinha.
8 Tawamhã romhuri'wa hã te asa tãma tinha: “Apito, misi ãma
wahu a'â. Wa hã wa za ab're, powawå nhana na te uiræ da, wå na
sab da. 9 Wahub amo na 'rãi wamhã, wå di za. 'Rãi õ wapsi, te za
ðma æ'ru, te sizâri da.” Ãne, romhuri'wa te tinha, buru tede'wai ma.
— Ãne ma tô tãma ãma romnhimiré'é za'ra, Zezusi hã.

Zezusi hã, romhuri zahârizém na pi'õ æsihâpâre te te æpesezé
wasu'u

10 Tawamhã romhuri zahârizém na ma tô dama rowasu'u Zezusi
hã, zudezu noræ te, rowahutuzéb ãma. 11 Tame te pi'õ hã æhâzé ré
hã dame nhamra. Hâzé ré ma tô ãma tiwahub ahâ, 18 na, wa'uburé
te te 're upi u'âsi mono wa. Sihâpâ u'âsi, te 're mo, wãi wahutu ãna.
12 Tawamhã Zezusi te te sabui wamhã, te 'mahâ:

— Pi'õ, aihâzé hã te za oto aima apa.
13 Taha pari, ma tô tinhib'rada hã ãma tihi. Tawamhã ma tô

awa'awi wãi wahudu. Wãi wahutu wamhã, te ãma tiwata, 'Re
æhâimana u'âsi mono ãma, te te pese wå te. 14 Tane nherå,
rowahutuzé 'madâ'â'wa hã ma tô sada tizahi, Zezusihi zada, sabadu
na te te pese wa. Taha wa, te uburé dama tinha:

— Bâdâ hã, 6 na æhâiba hã, wa te 're æromhuri za'ra mono zéb da
hã. Taha bâtâ na si, te za we 're anomro aba mo, da te 're aipese za'ra
wa'aba mono da. Sabadu na hã mare di za, romhuri zahârizém na
hã. — Ãne ma tô dama waihu'u, rowahutuzé 'madâ'â'wa hã.

15-16 Tawamhã Wanhib'apito te tãma tinha:
— Oro sabadu na te dapese wa, ðma nharæ za, te za powawå hã

awaru po'repore zama, 're æwasihu za'ra wa'aba mo, âi ba, 're simroi
wa'aba mono da, te te 're âhuri mono da. Ãhãta pi'õ hã, Abra'ãhã
nhihudu hã. Satanasi hã te te 're pibui mono ré hã, ma tô 18 na
ãma tiwahu. Sabadu na nherå, wa tô pese, hâzé ãna oto 're
hâimana mono da. E niha bâ bété, aima wå za'ra wa'aba õ di,
sabadu na te æpesezé hã rowå na pi'õ hã oto 're æmoræ da hã. — Ãne
ma tô Zezusi hã tãma waihu'u, dawasété na dasisãmri ma
ropibuma.

17 Tawamhã, Zezusihi mreme hã te te wapari za'ra wamhã, ma tô
æwå'õ'wa noræ hã aséb za'ra, Zezusihi mreme ma. Æwå'wa noræ ma,
rowå za'ra di. Maræ hã te te dama 're ab'manharæ wå mono wa, te 're
to za'ra, tipå'å na.

Motada nhamare wasu'u, æ'u'åtå wasu'u me
Mateusi 13.31-33; Marcusi 4.30-32

18-19 Tawamhã Zezusi hã te dama tinha, ãne:
— E niha, wa za ãma simiré'é, 'Re æhâimana u'âsi mono, da'ãma

're æsib'a'uwå mono zém na hã. Motada nhamare na, wa za ãma
simiré'é. Motada nhamare hã aibâ hã ma tô a're. Tawamhã ma tô
tiwa'ru. Wa'rui wamhã, papo za'åtå di oto. Tawamhã si hã te æsu
'rowi, te te sima 're sasi za'ra. Ãne, 'Re æhâimana u'âsi mono, da'ãma
're æsib'a'uwå mono zé hã. — Ãne ma tô ãma simiré'é, Zezusi hã.

20 Te duré dama tinha:
— E maræ na, wa za duré ãma simiré'é, 'Re æhâimana u'âsi mono,

da'ãma 're æsib'a'uwå mono zém na hã. 21 Æ'u'åtå wapuzém na, wa za
ãma simiré'é. Pi'õ hã te za æ'u'åtå wapuzé hã syry na sa'wa, tridu 'rã
zu pese wazari. Tridu zup si, sa'åtå uptabi di. Tawamhã te te wazari
pese wamhã, te za tidupto, æ'u'åne hã. Sa'åtå uptabi di za oto. Ãne
duré, 'Re æhâimana u'âsi mono, da'ãma 're æsib'a'uwå mono zé hã. —
Ãne ma tô ãma simiré'é, Zezusi hã.

'Ridawa, 're sy'yre wasu'u
Mateusi 7.13-14,21-23

22 Tawamhã Zezusi noræ hã te oto ai'aba'ré, Zeruzarå u. 'Ri nho'õmo
mono bâ, te te dama 're rowasu'u u'âsi Zezusi hã, 'ri wa'õtõ u zama.
23 Tawamhã te ni'wa hã sadanha:

— Apito, e da'umro na si, te za danho'reptuzé hã da te dasina 're
waihu'u za'ra. — Ãne te sadanha.

Taha wa, ma tô Zezusi hã asa uburé dama tinha:
24 — Tô sena, te za niwapsi da'ahâ na da te dasima 're wå za'ra,

'Re æhâimana u'âsi mono u 're danhisisi mono da. Tazahã, ætåme 're
danhisisi mono õ di za. Taha wa, 'ri para u 'ridawa 're sy'yre na 're
danhisisi mono da, sada 're ædanhiptete za'ra mono ne, te za sada 're
asiptete za'ra wa'aba mo, 'Re æhâimana u'âsi mono u 're asisisi aba
mono da. 25 Nimahã na te za 'ri tede'wa hã wahudu, te te siré
'rinhitop tete da. Tawamhã te za æ'ridawa ta'a za'ra wa'wa, rowi 're
ai'ubumroi wa'aba mono hã. 'Ri tede'wa hã te za æ'mahârâ za'ra
wa'wa, ãne: “Apito, ma'ãpé we wazô 'ridawa za'ra na, ãma atåme
wanhisisi da.” Ãne te za 're æ'mahârâ za'ra wa'aba mo. Tazahã, te za
asa aima nharæ za'ra wa'wa, ãne: “Te aiwaihu'u za'ra wa'aba õ di. E
ma hawimhã, a noræ wa'wa hã.” 26 Tawamhã ãne te za asa tãma
asiwasu'u za'ra wa'wa: “Wa noræ hã, wa tô asiré wasaihuri ni. Asiré,
wa tô duré âhuri ni. Warob ãma hã ma tô duré dama 're ærowahutu
mo, waza'ru ãma hã.” Ãne te za 'ri tede'wai ma asiwasu'u za'ra
wa'wa. 27 Taha wa, te za asa duré aima nharæ za'ra wa'wa, ãne: “Te
aiwaihu'u za'ra wa'aba õ di, ðzazei'wa na hã. Aiwasédé hã ma tô 're

æ'manharæ u'âsi za'ra wa'aba mo. Mo oto ai'aba'réi wa'aba, ðnhiti.”
Ãne te za aima rob'ru za'ra wa'wa. 28 Tawamhã rowå uptabi ãma,
'Re æhâimana u'âsi mono 'rata 're æsi'ubumroi mono hã te za æ'madâ'â
za'ra wa'wa, Abra'ã noræ hã, duré Izati, duré Zaco, duré uburé
æsadawa wasu'u'wa noræ hã. Tazahã, a noræ wa'wa hã te za rowi 're
ai'ubumroi u'âsi aba mo. Taha wa, te za asina 're ai'ry'ry aba mo. Te za
duré 're ai'wasitete za'ra wa'aba mo, 're robzépata za'åtå za'ra wa'aba
mono wa. 29 Daro mono bâ, te za ætåme 're dasihutu, 'Re æhâimana
u'âsi mono 'rata 're dasaihuri mono da, Danhib'apito uptabi na 're
æhâimana mono zéb u. Bâtâ pusizém hawi, te za ætåme 're dasihutu,
bâtâ zasizém hawib zama, duré hâiwa'a're nhimire hawib zama,
duré hâiwa'a're nhimi'e hawib zama. 30 Tawapsi, te za dama æwapu
ma nharæ za'ra, dama pire na 're hâimana za'ra mono da oto. Duré,
dama æpire ma, te za nharæ za'ra, dama wapu na 're hâimana za'ra
mono da oto. — Ãne ma tô Zezusi hã tãma waihu'u sirõmo za'ra.

Zeruzarå ãma Zezusi hã æpå'åzézé wasu'u
Mateusi 23.37-39

31 Tawamhã Zezusi hã te te apo're pu'u parip si, awa'awi ma tô
ætåme 'maihaihutu, parisezu noræ hã. Taha wa, ma tô Zezusihi ma
rob'ru za'ra, ãne:

— Mo oto ã hawi aimoræ. E maræ wa. Apito Erodi hã ma tô sima
aiwå, da te dasiwi aiwæræ da. — Ãne te tãma rob'ru za'ra.

32 Tawamhã Zezusi hã apâ te tãma rob'ru za'ra:
— Mo oto ætåme ai'aba'réi wa'aba apâ, tãma ðzadawa wasu'u za'ra

wa'aba da, wapsã wawå ne 're æmoræ ma. Wa'uburé hã wa tô te
dama 're anhamra. Wa duré te 're da'apese, ã bâtâ na duré awåm
na. Awå amo na, wa za ðnhimiromhuri hã uprosi. Ãne te za tãma
ðzadawa wasu'u za'ra wa'wa, Erodihi ma.

33 — Zeruzarå ãma, ma tô da te 're simro, 'Re æhâimana u'âsi
mono zadawa wasu'u 'rata 'wa noræ hã. Õne u'âsi. Taha wa, wa za
ãma mo, ãhãna, awåb zama, awå amo na zama, tame, da te dasiwi
ðwæræ da, æsadawa wasu'u'wa hã. — Ãne ma tô Zezusi tãma siwasu'u
za'ra, parisezu noræ ma.

34 Tawamhã ma tô sisõwa tinha, Zezusi hã:
— Zeruzarå ãma 're ai'ubumroi wa'aba mono noræ ãma, ai'ãma

ðpå'åzé za'ra wa'aba di. Aihi'rata noræ wa'wa hã ma tô 'Re æhâimana
u'âsi mono zadawa wasu'u 'rata 'wa noræ hã te te 're simroi u'âsi, åtå
na. Datåme te te 're æsatõræ za'ra mono noræ zama, ma tô duré te te
're simroi u'âsi, åtå na. Si'a hã ti'ra zawi te, 're æpapo za'ra mono ne,
wa aré te ðsima 're aiwå u'âsi za'ra wa'wa, ðsitåme te 're ai'awaibui
wa'aba mono da. Tane nherå, asima 're ðwå za'ra wa'aba mono õ di
asa. 35 Taha wa, tinhorõwa hã te za oto tirå, 'Re æhâimana u'âsi

mono hã, ãma 're æ'aiwata za'ra wa'aba mono zé hã. Duré a noræ
wa'wa hã, ðhâiba 'madâ'â na sahu za'ra wa'aba õ di za a'â. Niwapsi
duré ðhâiba 'madâ'â za'ra wa'aba wa, te za ãne asima ðwasu'u za'ra
wa'wa: “'Re æhâimana u'âsi mono zadawa para we æmoræ ma, 're
rowå za'åtå mono di za.” Ãne te za asima ðwasu'u za'ra wa'wa,
ðhâiba 'madâ'â na duré sahu za'ra wa'aba wa. Ãne na aipå'å 're asina
ðwaihu'u za'ra wa'aba wapsi, te za ðhâiba 'madâ'â na duré æsahu
za'ra wa'wa. — Ãne ma tô sisõwa tinha, Zezusi hã.

Zezusi hã romhuri zahârizém na, aibâ te te æpesezé wasu'u

14 1 Zudezu noræ te, romhuri zahârizém na ma tô Zezusi hã
ãzé, aibâ nhorõwa u, æsiré sa da. Aibâ hã, parisezu. Æsiré

parisezu noræ ma, pire di, aibâ hã. Tame 'ri para, æsi'ubumro noræ hã
ma tô Zezusi hã 'madâ'â za'ra. 2 Tame sãmra ré, ma aibâ æhâzé ré hã
ætåme wi, Zezusihi u. Hâzé wa, te dupto zahuré di. Duré, paihi
dupto zahuré di. 3 Taha wa, ma tô Zezusi hã rowahutu'wa noræ hã
azadanha, parisezu noræ me:

— E romhuri zahârizém na, wa za wa te 're dapese za'ra, sabadu
na hã. E ma tô wawi sawi, 'Re æhâimana u'âsi mono hã, sabadu na,
wa te 're dapese tõ za'ra mono da. E niha æsimiroti na rob'ui'éré hã.
— Ãne te Zezusi hã azadanha, rowahutu'wa noræ hã.

4 Tane nherå, asa te te ãma sada'âbâ za'ra õ di. Tawamhã Zezusi
hã ma tô aibâ hã pa'â. Ma tô pese. Taha pari, ma tô tãma rob'ru, moræ
da oto, 'ri tåme. 5 Tawamhã aibâ za'u si, te tãma nharæ za'ra, ãne:

— Ãté ai'ra hã te za aiwi ti'maiwaptã'ã 'wa, â zô ab're u, ãté
powawå hã. Tawamhã e â zô ab're hawimhã asiwi wazere aba õ di
za, romhuri zahârizém na nherå. — Ãne ma tô Zezusi hã asa ãma
azadanha.

6 Tazahã asa te te ãma sada'âbâ waihu'u za'ra õ di.

Dama dawapu wasu'u, dama dapire wasu'u me
7 Tawamhã wedeza na dasi'ubumroi wamhã, ma tô ni'wam noræ

hã dama æpire noræ te na ai'ubumro, dame sô ædahârâ za'ra noræ hã.
Ãne ma tô ãma da'madâ, Zezusi hã. Taha wa, ma tô tãma ãma
romnhimiré'é za'ra, ãne:

8 — Ni'wa hã asô hârâ wamhã, dasina damro u dame asa da,
aimoræ wamhã, dama æpire noræ te na, asãmra õ di za. E maræ wa.
Ãté, aima æpire hã te dame tihâiba, dame sô ædahârâ hã. 9 Tawamhã
te za aima tinha, 'ri tede'wa hã, õ niwæ asãmra da, asãmrazém na
sãmra da, aima æpire hã. Taha wa, te te aima ænharæ ma, asiséb di
za. Da'rãsutu u, te za oto asã. 10 Taha wa, ãne tõ da, dame asa da,
asô dahârâ wamhã, da'rãsutu u, te za a'â asã. E maræ da. 'Ri tede'wa
hã si'uihâ na si te te aima pisutu da, dama æpire noræ 'rata asãmra

da, asa da. Danho'a te te aima pisutu wamhã, aima rowå uptabi di
za. 11 Tane, ni'wa hã pire wå te, 'râwi sina 're wata mono wamhã,
'Re æhâimana u'âsi mono, te za tãma pisutu, wapu na 're hâimana
mono da oto. Duré ni'wa hã, tipire na 'râwi 're si'madâ'â mono õ
wamhã, te za tãma pisutu, dama pire na 're hâimana mono da oto.
— Ãne ma tô tãma waihu'u, Zezusi hã.

12 Tawamhã dame sa da, sô æhârâ ma, te tinha, Zezusi hã:
— Dasaihurizé, dama 're 'manharæ mono wamhã, ãté sô aihârâ

za'ra õ di za, asiwadi noræ zô hã duré asisãnawã noræ zô hã, duré
aimama noræ zô hã duré æsibrob ahâ noræ zô hã, aiwaptoma 're
æsi'ubumroi mono noræ zô hã. Ta noræ zô aihârâ wamhã, asiré
saihuri da, te za asa asô tihârâ za'ra, te te asa aima ãma wa'rãmi
za'ra da. 13 Taha wa, dasaihurizé hã dama 'manharæ wamhã, te za
æsibrob'õ noræ zô aihârâ za'ra, duré æmoræ'õ noræ zô, duré æ'rãtåire
noræ zô, duré ætob'a noræ zô. 14 Ãne wamhã, aima 're rowå mono di za.
E maræ wa. Ta noræ hã simaræ õ di, maræ na te te aima ãma æwa'rãmi
za'ra zéb da hã. 'Re æhâimana u'âsi mono si, te za asõprubzé
wa'rãmi aima tisõ. 'Re ænomro wå mono noræ te te ahâiwa'utu wapsi,
te za aima ãma uwaimra. — Ãne ma tô 'ri tede'wai ma waihu'u,
Zezusi hã.

Dasaihuri za'åtå zé wasu'u
Mateusi 22.1-14

15 Tame ma tô aibâ hã dame nhamra, 'ri para, sa da. Tawamhã
Zezusi te te dama æwaihu'uzé hã ma tô dame wapa. Taha wa, te
Zezusihi ma tinha:

— 'Re æhâimana u'âsi mono, Danhib'apito uptabi na 're æhâimana
mono zéb ãma, æ'rata 're æsaihuri mono noræ ma, 're rowå uptabi
za'ra mono di za. — Ãne te Zezusihi ma tinha.

16 Tawamhã Zezusi hã te asa aibâ wasu'u hã tãma wasu'u, ãne:
— Aibâ hã dasa hã sa'åtå na te te dama 'manharæ da, ma tô sina

roti. Tawamhã te te dama 'manharæ õ ré, ma tô da'apo're pu'u siro,
da'ahâ na ætåme dasihutu da, æsiré dasaihuri da. 17 Sipi pari wamhã,
tãma æromhuri'wai ma, te tinha, ãne: “Mo oto aimoræ dazô, we
dasi'aba'ré da. Dasa hã te oto dazô aimasa.” Ãne te tãma tinha.
Taha wa, romhuri'wa hã ma tô datåme mo, dazô hârâ da.

18 — Tane nherå, te nasi aibâ noræ hã siparabâsi niha tãma nharæ
za'ra, romhuri'wai ma, te te sima wå za'ra õ wa. Sô æhârâ 'rada hã te
tãma tinha, ãne: “Ãma ðmoræ neza. Tane nherå, ti'a hã wa
'mai'uipra. Tamomop si wa za mo, te sabu da. Ãne asib'apito ma,
ðzadawa wasu'u na za.” Ãne te tãma æromhuri'wai ma tinha.

19 — Tawamhã æhâiba amo hã te duré tãma tinha: “Ãma ðmoræ
neza. Tane nherå, powawå hã wa 'mai'uipra, 10 na æhâiba za'ra hã.

Tamomop si wa za mo, te sabu za'ra da, te te romhuri wå za'ra zô. Ãne,
asib'apito ma, ðzadawa wasu'u na za.” Ãne te romhuri'wai ma tinha.

20 — Æhâiba amo hã te duré tãma siwasu'u: “Nimosi, wa ðmro.
Taha wa, dame ðsa da, ãma ðmoræ waihu'u õ di.” Ãne te romhuri'wai
ma tinha.

21 — Taha wa, te apâ mo romhuri'wa hã, tinhib'apito ma, te te
sadawa wasu'u za'ra da. Te te wapari wamhã, ma tô ab'rui pese,
æsib'apito hã. Taha wa, te ãne tãma tinha: “Ai'aba'ré na dazô 're
aimoræ, 'ri nhi'riti na we danhimroi mono da, æsibrob'õ noræ hã, duré
æmoræ wå'õ noræ hã, duré ætob'a noræ hã, duré æ'rãtåire noræ hã.” Ãne te
tãma rob'ru. Taha wa, te ta noræ zô si mo, we te te simroi mono da.

22 — We te te danhimroi mono pari, te tinha, tinhib'apito ma:
“Apito, wa tô aimreme hã ãma uwaimra, aima. Zahadu da'masisi õ
di.” Ãne te tãma tinha.

23 — Taha wa, te æsib'apito hã duré asa tãma tinha: “Tane wamhã,
dazô airætæ mono pé, bâdâdi na. Da'manhopåtå wamhã, ta noræ hã te
za we æsimroi mo, ðnhorõwa hã da te dasiwi 'masisi da. 24 Tô sena,
wa aima waihu'u za'ra wa'wa. Sô ðhârâ 'rata noræ hã, ðsa na saihuri õ
di za.” Ãne te æsib'apito hã tãma tinha. — Ãne te aibâ ma rowasu'u,
Zezusi hã.

Zezusihi zazei'wa, 're ænomro mono zé wasu'u
Mateusi 10.37-39

25 Tawamhã Zezusi noræ hã si'aba'réi ré, te da'ahâ na æsarina
ai'aba'ré ni. Tawamhã ma tô Zezusi hã datåme aipi'ra. Ãne te dama
tinha:

26 — Ãté, ni'wam noræ hã te za we ðtåme ai'aba'ré, ðzazei'wa, 're
nomro mono da. Tawamhã te za te te 're ðzawi pese za'ra, timama
zawi nhipai u, duré tina zawi nhipai u, duré timro zawi nhipai u,
duré ti'ra noræ zawi nhipai u, duré tisisãnawã noræ zawi nhipai u,
duré tihâimanazém nhipai u. 27 Tiza'ozéb ré, ðzarina 're ænomro
mono ne, da te 're uprosi za'ra mono da nherå, te za ðsiré 're nomro.
Ãnei õ wamhã, ðzazei'wa na te 're waihu'u za'ra mono õ di za. — Ãne
ma tô dama waihu'u, Zezusi hã.

28 Te duré dama tinha:
— 'Ri'wa na, wa za aima ãma romnhimiré'é za'ra wa'wa. Ãté, a

noræ wa'wa hã te za asima æ'mairosa'rata 'wa, asima 'mai'ri wa'aba
da, rob'madâ'âzéb da. Taha wa, te za a'â æ'mairosa'rata 'wa, 'ri
wa'âbâzéb da, rob'uiprazé hã, æwab zô. 29-30 Ãnei õ wamhã, ãté õne
haré te za æsãna'rata si æ'manharæ 'wa. 'Ri 'rãihâ hã 'mai'uprosi aba õ
di za. Da te sabu za'ra wamhã, te za ai'ãma 're dawa'å za'ra wa'wa:
“Oro te te 'ri 'ru za, te õne haré za.” Ãne te za ai'ãma 're dawa'å
za'ra wa'wa. Ãne, 'ri'wa na te aima ãma æsimiré'é za'ra wa'aba zé hã.

31-33 — Duré apito na, wa za aima ãma simiré'é za'ra wa'wa. Ãté
danhib'apito te za dama 're 'manhamra. Æsib'a'uwå noræ hã
dasi'wapé 'manharæ'wa noræ hã te ahâ na 're si'ubumro, 10 miu na
æhâiba za'ra hã. Tawamhã ma tô apito hâiba amoi wasu'u wapa,
danhib'apito hã. Dasi'wapé 'manharæ'wa hã te we, u, ahâ uptabi na
te te simro tinhib'a'uwå hã, 20 miu na, u, æhâiba za'ra hã. Tawamhã
dazô wairébé õ ré, te za a'â nhamra, æsib'a'uwå hã, dazada siptete
za'ra zô. Dazada æsiptete za'ra õ na, te te waihu'u za'ra wamhã, te za
tinhitob'ru noræ u da'mazatõ, te te tãma 'mazadawa wasu'u da,
æsib'apito za'ra ma. Æsitob'ru noræ hã zahadu romhâ ré, te za ætåme
da'mazatõ, we dasihutu tõ da, dasi'wapé za'ra tõ da. Ãne, apito na
te aima ãma æsimiré'é za'ra wa'aba zé hã. Tane ðzazei'wa, 're
anomro aba mono da, maræ hã asima 're sawi za'ra wa'aba mono õ
di za, aipå'å 're. Maræ hã aipå'å 're, asima 're sawi za'ra wa'aba mono
wamhã, ðzazei'wa na te 're aiwaihu'u za'ra wa'aba mono õ di za. —
Ãne ma tô dama waihu'u, Zezusi hã.

Dasai waræræzé wasu'u
Mateusi 5.13; Marcusi 9.50

34 Te duré dama tinha, Zezusi hã:
— Sa na hã dasa hã ãma se ti, dasai waræræzé wa. Tane nherå, oto

're se si'utõræ mono wamhã, niha da te 're 'manharæ waihu'u mono õ
di, apâ se da. 35 Sei õ wamhã, ti'a hã wå da, ti'ai wa, da te 're
sa'wari za'ra mono õ di za. Duré powawå nhana ubumro nhisiwi,
da te 're sa'wari za'ra mono õ di za. Taré, te za rob u, da te 're
sa'wari za'ra, maræ dai õ wa oto. Ãne romnhimiré'ézé hã. Asimipari
pese za'ra wa'aba wamhã, ma'ãpé ðwapari pese za'ra wa'aba. — Ãne
te Zezusi hã dama si'ru.

Pone'årebâ æsimanizé wasu'u
Mateusi 18.10-14

15 1 Tawamhã Zezusihi u ma tô aihutu ni, da'ahâ na, æmreme
hã da te wapari za'ra da. Danhib'apito ma, rob'uiprazé

ubumroi'wa noræ hã ma tô duré ætåme aihutu, siwa'ru 're ænomro
mono noræ zama. 2 Tawamhã parisezu noræ hã te ãne tãma nharæ
za'ra, 'Re æhâimana u'âsi mono nhimiroti 'rata na rob'ui'éré na dama
rowahutu'wa noræ me:

— Õ hã ma tô ãma 're siwadi za'ra, siwa'ru 're ænomro mono ãma
hã. Ta noræ siré, te nasi tisa. — Ãne te Zezusihi ma nharæ za'ra.

3 Taha wa, Zezusi hã ma tô tãma ãma romnhimiré'é za'ra, ãne:
4 — Asimizama hã ahâ wamhã, ãté misi te za aiwi aimani, 100

na æhâiba za'ra wamhã. E tawamhã, sô airætæ mono õ di za, aiwi
'masimani wamhã. Te za tô sô airætæ mo, apâ âri da. Asimizama zô

airætæ mono ré, te za 99 na æhâiba za'ra hã asa'u daba'wara, ætehutu
wa. 5 Tawamhã aiwi æsimani hã oto sãmri wamhã, atoi uptabi di za.
Taha wa, te za asisé we æ'â apâ, sãmri wå te. 6 'Ri tåme ãwisi
wamhã, te za sô aihârâ za'ra, asiwadi noræ zô. 'Râwi ai'rata 're
æsõrõwa za'ra mono noræ zô zama, te za sô aihârâ za'ra. Tawamhã te
za tãma ærowasu'u za'ra, ãne: “Ãhãna ðma rowå di. Ðnhimizama hã
wa tô tisã, ðwi æsimani hã. Ðzabâdâ te za 're ato za'ra wa'aba mo.”
Ãne te za tãma ærowasu'u za'ra.

7 — Tane duré, ni'wa hã siwa'ru 're æmoræ hã tiwasédé hã te te oto
råme pese wamhã, hâiwa ãma 're æsi'ubumroi mono noræ hã te za tãma
're to za'ra, misi nherå. Õhõ ãma si, te za 're toi uptabi za'ra, 're ænomro
wå mono noræ nhipai u hã, 99 na æhâiba za'ra nhipai u hã. Ta noræ hã 're
nomro wå mono wa, tiwasété na 're æsiwå'õ za'ra mono da hã, mare di.
— Ãne ma tô tãma rowasu'u za'ra, rowahutu'wa noræ ma, Zezusi hã.

Rob'uiprazé æsapotore simanizé wasu'u
8 Tawamhã Zezusi hã te duré tãma ãma romnhimiré'é za'ra, ãne:
— Pi'õ te, rob'uiprazé hã ahâ wamhã, ãté misi te za tiwi

'maihaimani, 10 na hâimana za'ra wamhã, æsapotore hã. E tawamhã
sô 're rætæ mono õ di za, tiwi 'masimani wamhã. Te za tô sô 're rætæ.
Æro'ore hã te za duré sô ro'o, sô rætæ da. Te za duré sô 'ri 're wamro.
Sô 're rætæ pese mono wamhã, te za oto tisã. 9 Tawamhã te te sãmri
wå te, tisiwadi noræ zô te za oto tihârâ za'ra. Æ'rata æsõrõwa za'ra
noræ zô zama, te za tihârâ za'ra. Tawamhã, te za oto tãma rowasu'u
za'ra, ãne: “Ãhãna, ðma rowå di. Rob'uiprazé æsapotore hã wa tô

tisã, ðwi æsimani hã. Ðzabâdâ te za 're ato
za'ra wa'aba mo duré, a noræ wa'aba

zama.” Ãne te za tãma rowasu'u
za'ra.

10 — Tane duré, ni'wa hã siwa'ru 're æmoræ hã, tiwasédé hã te te oto
råme pese wamhã, hâiwa ãma 'Re æhâimana u'âsi mono ma romhuri'wa
noræ hã te za ãma 're to za'ra, tiwasédé hã te te råme pese wå te,
misi nherå. — Ãne ma tô tãma rowasu'u za'ra, Zezusi hã.

Ai'repudu, timama te te æråmezé wasu'u
11 Zezusi hã te duré tãma ãma romnhimiré'é za'ra, ãne:
— Aibâ 'ra hã maparane. 12 Tawamhã te bâtâ na æno hã timama wi

waptå, tinhibrom na ãma tãma siwanhizari zahuré da.
— Taha wa, ma æmama hã ãma tãma aipo'o zahuré. 13 Ãma

ronomro õ ré, te uburé tinhibro hã sima ubumro, darob amo u moræ
da, æno hã. Darob amoi u wisi wamhã, wasété ahâ na te 're mo.
Maræ na si, ma taré tinhibro hã uprosi, æmama te te tãma æpo hã.

14 — Tawamhã tinhibro hã ma uburé uprosi pese oto, ai'repudu
hã. Tawamhã tame darob ãma 're ædasi'ubumroi mono noræ hã ma
tô duré mram na 're dasi'ubumro. Dasai õ di. Taha wa, ma tô
ai'repudu hã mra hã dame sépata. 15 Taha wa, te aibâ u mo, te te
tãma 're romhuri mono da, tame. Taha wa, ma tô aibâ hã satõ
tiburu u, buru ãma uhâbâ te te tãma 're 'madâ'â mono da. 16 Mrap
te, ma tô sima wå, uhâbâ sa na 're sai mono da. Mra, te te 're sépata
mono nherå, ai'reputu ma hã, da te 're ai mono õ di. 17 Taha wa, ma
tô si'ãma rosa'rata, ãne: “Ðmama ma, romhuri'wa noræ hã ahâ nherå,
ma tô dasa hã 're si'azahâri. Wa hã wa ãme mra hã te 're sépata
za'åtå. 18 Taha wa, wa za oto mo, ðmama u apâ. Ðwisi wamhã, wa za
ðmama ma ðsiwasu'u, ãne: ‘Ðmama, ðwasété na wa tô 're mo. 'Re
æhâimana u'âsi mono nhimiroti hã, wa tô upa. Asimiroti zama, wa
duré upa. 19 Ðwasété wa, ãté ð'ãma 're ai'ra mono õ di za oto. Aima
romhuri'wa da, oto 're ðmoræ da, te za ðma æpisu.’ ” Ãne ma tô
rosa'rada hã sima 'manha, ai'repudu hã.

20 — Tawamhã aré 're æsãmra mono zém hawi te oto mo, timama
nhorõwa u. Tawamhã zahadu romhâ ré, ma æmama hã tisã ti'ra hã.
Taha wa, te ætåme wara, æ'ra hã te te sina på'å tari wa. Ætåme wisi
wamhã, tinho'utu ma tô ti'â, ti'ra hã. Tob'rata hârâ na, ma duré
sawi. 21 Tawamhã te timama ma tinha, ai'repudu hã: “Ðmama,
ðwasété na, wa tô 're mo. 'Re æhâimana u'âsi mono nhimiroti hã, wa
tô upa. Asimiroti zama, wa duré upa. Ðwasété wa, ãté ð'ãma 're ai'ra
mono õ di za.” Ãne te timama ma siwasu'u, ai'repudu hã.

22 — Wasété na 're moræ nherå, te te wå'õ õ di, ti'ra hã, æmama hã.
Tãma æromhuri'wa noræ hã te oto 'mahârâ za'ra sa'åtå, zazahâ
æhâiwå we te te siwi 'mai'âri da, te te siwi ãma uza da. Duré
æsiptõmohi wasisizé, te te tãma sårå za'ra da, ma tô 'mahârâ za'ra.
Duré æpara'uza zama te te tãma sårå za'ra da, ma tô 'mahârâ za'ra.
23 Taha wa, te duré tãma nharæ za'ra: “Powawå zapu zama, we

ãwisi aba, wæræ aba da, æhâipe hã. 24 E maræ wa. Ð'ra hã dâ'â newa.
Tane nherå, dâ'â õ di. Ma tô aré ãma ropsisa'rese'õ. Tane nherå, ma
tô we apâ wi. Taha wa, wasa hã wa za oto wasiré huri ni, rowå te.”
Ãne æmama te tãma nharæ za'ra, te te tãma 're æromhuri za'ra mono
noræ ma. Taha na ma tô dasa hã dama 'manha.

25 — Tawamhã æno hã wisi wamhã, ædub'rada hã te buru ãma
nhamra. 'Ri tåme te oto mo. Te te oto rob'umhutu wa, ma tô
rowamreme hã wapa, te te ærowamreme za'ra hã. Dapara 'rasi
zama, ma tô wapa, rowå te, dasima 're ædato za'ra mono zé hã.
26 Taha wa, te romhuri'wa hã 'mahâ, ãne: “E maræ, te 'manharæ za'ra
ni.” Ãne te sadanha.

27 — “Ano hã rowå na ma tô wei wi. Taha wa, wei wisi wå te, ma
tô wama ti'ru aimama hã, powawå æhâipe hã wa te wæræ da, wasaihuri
da.” Ãne te ædub'rata ma rowasu'u, romhuri'wa hã.

28 — Tawamhã ma ædub'rada hã tizahi. 'Ri para u sébré da hã, te
te sima wå õ di. Tawamhã æmama, ma ætåme watobro, te te tãma
nharæ da, sébré da. Tane nherå, sébré zei õ di. 29 Tane nherå, te
timama ma tinha: “Wa hã wa tô te aima 're romhuri pese. Ð'ãma
wahub ahâ di, te aima 're romhuri mono ré hã. Niwa, aimreme hã
te simini õ di. Tane nherå, maræ ðma sõmri õ di, pone'årebâ hã, dasa
hã te ðsiwadi noræ ma 'manharæ da. 30 Ãhãna ai'ra hã ma tô wi.
Asibro hã tãma æpo hã ma tô pi'õ na uprosi. Tane nherå, ma tô wisi
wi, dama æ'ru, powawå æhâipe hã da te tãma wæræ da.” Ãne te
timama ma tinha, ædub'rada hã.

31 — Tawamhã æmama te asa tãma tinha: “Ð'ra, a hã ð'rata, te 're
asãmra u'âsi mo. Maræ hã ðnhibro hã, uburé ate hã. 32 Uburé wama
rowå za'ra wa, wa tô dasa hã dama 'manha, ð'ra hã æwisizém na.
Ano hã dâ'â newa. Tane nherå, dâ'â õ di. Ma tô aré ãma
ropsisa'rese'õ. Tane nherå, ma tô we apâ wi.” Ãne ma tô ti'ra ma
waihu'u. — Ãne Zezusi ma tô tãma rowasu'u za'ra, rowahutu'wa
noræ ma.

Aibâ hâimana nhipese wasu'u

16 1 Zezusi hã te duré ãne tãma rowasu'u za'ra, tisiré 're ænomro
mono noræ ma:

— Aibâ hã te 're hâimana, æsibrob ahâ hã. Tãma æromhuri'wa hã
te duré 're sãmra, tãma rob'madâ'â'wa hã. Tawamhã ma tô tãma
'mairowasu'u ni, ãne: “Rob'uiprazé hã te te aiwi 're anhimini, aima
rob'madâ'â'wa hã.” Ãne te tãma 'mairowasu'u ni. 2 Taha wa, te sô
hâ, tãma ærob'madâ'â'wa zô. Te tãma tinha, ãne: “Aiwasu'u hã wa tô
wapa. Ðma 're ærob'madâ'â mono zé hã, tâibâ za oto. Te za rob'ui'éré
hã oto ðma æsõ, uburé ðnhimaræ na 're ærob'ui'éré mono zé hã.” Ãne
te tãma tinha, tãma ærob'madâ'â'wai ma.

3 — Tawamhã te 'râwi sima tinha, tãma ærob'madâ'â'wa hã:
“Ðnhib'apito, ma tô ðma tinha, te tãma 're romhuri mono tõ da oto.
E maræ, wa za oto te 're 'manharæ. Ðnhiptete uptabi õ di, buru na te
dama 're æromhuri mono zéb da hã. Duré ðnhiséb di za, rob'uiprazém
na te 're da'awari mono wamhã. 4 Æhe, wa tô ðsima waihu'u, maræ te
æ'manharæ da hã, ð'ãma 're dasiwadi za'ra mono da. Tawamhã, apito
te te ðmei wamhã, ãté ðsiwadi noræ hã te za te te siwi 're ðmrami,
tinhorõwa u, æsiré 're ðsa za'ra mono da.” — Ãne te 'râwi sima tinha.

5 — Tawamhã te sô hã, apito ma, maræ te te æwa'âbâ za'ra õ noræ
zô. Tawamhã ætåme æwisi 'rada hã te sadanha: “E niha tãma æwa'âbâ'õ
hã zahadu, rowa'rãmimhã.”

6 — “Piza'a, 100 na æhâiba za'ra hã, azeitona 'rãi wa'ui wab ré
hã.” — Ãne te tãma rowasu'u.

— Taha wa, te asa tãma tinha: “Ãhãta æwa'âbâ'õ na, rob'ui'éré hã.
Asãmra. 50 na ãma rob'ui'éré, rowa'rãmimhã, tãma wa'âbâ da.”
— Ãne te aibâ ma ti'ru, tãma ærob'madâ'â'wa hã. Taha wa, te te
tãma æ'ru zarina, ma tô ahâ prã na ãma rob'ui'éré.

7 — Tawamhã aibâ hâiba amo hã ma duré ætåme wi. Tawamhã
te sadanha: “A hã bété, e niha tãma æwa'âbâ'õ hã zahadu,
rowa'rãmimhã.”

— “Sa'u hã, miu na æhâiba hã, tridu ré hã te tãma æwa'âbâ'õ hã.”
— Ãne te tãma rowasu'u.

— Tawamhã te asa tãma tinha: “Ma'ãpé, 800 na ãma rob'ui'éré,
rowa'rãmimhã tãma æsõmri da.” — Ãne te tãma ti'ru, rob'madâ'â'wa
hã. Taha wa, te te tãma æ'ru zarina, ma ahâ prã na ãma rob'ui'éré.

8 — Te te dama æ'rui wasu'u, te te wapari wamhã, te tinha,
æsib'apito hã: “Pra. E niha rosa'rada tãma æwaihu'u pe.” Ãne te æsa'u
tãma tinha. — Ãne Zezusi te tãma rowasu'u za'ra, tisiré 're ænomro
mono noræ ma.

Ma tô duré tãma waihu'u za'ra:
— Maræ zô si, da te 're ærosa'rata za'ra mono noræ ma, waihu'u

pese di, rosa'rada hã, rowa'a nhib'a'uwå noræ nhipai u. 9 Taha wa,
ti'ab ré te za asimaræ na 're ædazawi za'ra wa'aba mo, ãma 're
asiwadi za'ra wa'aba mono da. Asimaræ hã asipara 're råme za'ra
wa'aba mono wapsi, hâiwa u, asõrõwa u 're asisisi aba mono wi, te
za asô 're tob'uzu za'ra wa'wa, asawi'wa noræ wa'wa hã. — Ãne
Zezusi te tãma roti za'ra, tisiré 're ænomro mono noræ ma. 10 Te duré
tãma nharæ za'ra:

— Ãté ni'wam noræ hã te za danhibrob 'rare hã, dazô te te 're
'madâ'â wå za'ra. Tawamhã dama umnhasi wa, te za da te tãma 're
pisutu za'ra, danhibrob ahâ na, te te dazô 're 'madâ'â za'ra mono da
oto. Tane, danhibrob 'rare, dazô te te 're 'madâ'â wasété za'ra mono
wamhã, te za da te 're waihu'u za'ra, æsa'åtå na zama, za dawi 're

æsipsaihuri za'ra mono na. 11 Ti'ai ãma danhimaræ hã, dazô 're
'madâ'â wasété za'ra wa'aba mono wamhã, e 'wa hã te za maræ æwå
uptabi hã te te aima 're pisutu za'ra wa'wa, sô 're 'madâ'â za'ra
wa'aba mono da. Mare di. Ni'wa, te te aima 're pisutu za'ra wa'aba
mono õ di za. 12 Maræ hã date hã, dazô 're 'madâ'â wasété za'ra
wa'aba mono wamhã, e niha te za maræ æwå hã da te aima 're sõmri
za'ra wa'wa, ate da. Mare di. Ni'wa te te aima 're sõmri za'ra wa'aba
mono õ di za. — Ãne Zezusi ma tô tãma waihu'u za'ra.

13 Te duré tãma nharæ za'ra:
— Dama romhuri'wa hã æsib'apito maparane wamhã, aiwa te te

tãma 're romhuri wå zahuré mono õ di za. Duré sahuré te te 're sawi
pese zahuré mono õ di za. Misi te za te te 're sawi pese. Æhâiba amo
si te za te te siwi 're wå'õ. Duré sahuré te te 're wapari pese zahuré
mono õ di za, romhuri'wa hã. Misi te za te te 're wapari pese. Æhâiba
amo si te za te te 're 'ruiwapari. Tane, a noræ wa'wa hã rob'uiprazéb zô
si asima 're romhuri za'ra wa'aba mono wamhã, e aiwa asimiromhuri
za'ra wa'wa hã za, 'Re æhâimana u'âsi mono ma, romhuri me. Mare
di. Aiwab õ di. — Ãne ma tô Zezusi hã tãma waihu'u za'ra, tisiré 're
ænomro mono noræ ma.

Zezusihi nhimirowasu'u hâiba amo
Mateusi 11.12-13; 5.31-32; Marcusi 10.11-12

14 Tawamhã parisezu noræ hã ma tô Zezusihi mreme hã wapari
za'ra. Tawamhã rob'uiprazé zei 'wa, 're nomro mono wa, ma tô Zezusihi
ma nharæ za'ra. 15 Taha wa, te Zezusi hã tãma nharæ za'ra, ãne:

— A noræ wa'wa hã aiwå newa, te ai'ãma 're dawata za'ra wa'wa.
Tazahã asimirosa'rata 'wa hã, 'Re æhâimana u'âsi mono ma, waihu'u
pese di. Ãté, maræ na te za dasima ãma 're dawata za'ra, æwå newa.
Tazahã tãma wå õ wamhã, te za te te 're awå'õ, 'Re æhâimana u'âsi
mono hã.

16 — Uburé maræ hã Mozési te te dama 're æ'apisutu mono hã, da
te 're 'madâ'â za'ra mono da, duré 'Re æhâimana u'âsi mono zadawa
wasu'u 'rata 'wa noræ nhimiroti hã ma tô dasipara bâ si, da te 're
pese za'ra, Zuwã Batita datåme moræ õ ré. Tawamhã æwasu'uwå hã
te oto da te 're wapari za'ra, 'Re æhâimana u'âsi mono hã, da'ãma 're
æsib'a'uwå mono zé wasu'u hã. Taha wa, maræ zô dasima æwåzéb
uwaibaba, da te 're ærob'ruiwapari za'ra mono ne, te za oto da te
dasima 're rob'ruiwapari za'ra, ætåme 're dasihutu mono da.

17 — Pire u'âsi, te za dama 're hâimana za'ra, uburé maræ hã, 'Re
æhâimana u'âsi mono te te dama 're æ'apisutu mono hã, da te 're
'madâ'â za'ra mono da, æsimiroti na rob'ui'éré 'rada hã. Hâiwa hã
si'utõræ nherå, duré ti'a hã si'utõræ nherå, te za pire u'âsi dama 're
hâimana u'âsi. — Ãne ma tô tãma waihu'u za'ra.

18 — Ni'wa hã aibâ hã timro te te råme wamhã, duré pi'õ aimawi
na mro wamhã, te za tiwasédé hã 'manha, aibâ hã. Duré, pi'õ, da te
æme na aibâ mro wamhã, te za duré 'manharæ wasété. — Ãne, Zezusi
ma tô tãma waihu'u za'ra, parisezu noræ ma.

Æsibro pese wasu'u, æsibrob'õ me
19 Tawamhã Zezusi hã te duré tãma rowasu'u za'ra, parisezu noræ

ma, ãne:
— Aibâ hã te 're mo, æsibro pe hã. Zazahâ æwa'âbâ za'åtå na si, te

're si'uza. Duré dasa æwå uptabi na si, te 're sa. 20 Tawamhã aibâ
æhâiba amo hã te 're sãmra, æsibrob'õ hã, æ'wa're ré hã, Razaru na
æsisi hã. Æsiwadi noræ hã te te siwi 're mrami, æsibro pese nhorõwa u,
te te siwi 're simizusi mono da, 'ridawa u. 21 Dasai rere'e na si, te 're
sa. Wapsã si ma tô æ'wa're hã te te 're upsõmri siwi. 22 Tawamhã ma
tô oto dârâ, æsibrob'õ hã. Dâ'â wamhã, hâiwa u ma tô siwi ti'â, 'Re
æhâimana u'âsi mono ma, romhuri'wa noræ hã. Abra'ãhã 'rata, te oto
're sãmra, dame 're sai mono da. Æsibro pe hã ma tô duré dârâ. Dâ'â
wamhã, ma tô dasiwi sårå ni, ab're 're. 23 Tawamhã ropipa hã te te
oto 're sépata za'åtå, adâ 're æsi'ubumroi mono zéb ãma hã. Ta hawi
ma tô rob'madâ, æsibro pe hã. Te te rob'madâ'â wamhã, ma tô
Abra'ã hã tisã, romhâ na. Æ'rata te Razaru hã nhamra, æsibrob'õ hã.
24 Te te 'madâ'â wamhã, ma tô tãma si'mahâ, ãne: “Wahi'rada
Abra'ã, ð'ãma aipå'åzé na. Ma'ãpé, Razaru hã we ðtåme satõræ, â we
te te ðma âri da, te te ãma ðnhoto di'i da, tinhiptõmo na, ðnhoto
wahâ da. Ãme ropipa, wa oto te 're sépata za'åtå, unhama ãma.”
Ãne te Abra'ãhã ma siwasu'u.

25 — Taha wa, ma tô Abra'ã hã asa tãma tinha, æsibro pese ma:
“Ðnhihudu, aihâiba ré ré, aima 're rowå mono di. Uburé maræ æwå hã
ma tô asô 're simi'wara. Razaru hã, maræ hã æwasétére si, ma tô da
te tãma 're sõmri za'ra. Ãhãna hã rowå na te oto 're hâimana. A hã
te oto ropipa, 're æsépata mo. 26 Duré, ab're 'rehâ hã æsa'åne hã te 're
sa'wari, wawa'wa. Taha wa, wa te ãma 're sapræ waihu'u za'ra mono
õ di, atåme wa'aba hã. Duré a noræ wa'wa hã we 're sapræ waihu'u
za'ra wa'aba mono õ di, watåme hã.” Ãne te tãma tinha, Abra'ã hã.

27 — Tawamhã æsibro pe hã te asa tãma tinha: “Wahi'rada Abra'ã,
tane wamhã, ma'ãpé Razaru hã satõræ, ðmama nhorõwa u. 28 Tame
te ðsisãnawã noræ hã 're si'ubumro, 5 na æhâiba za'ra hã. Ropipa, wa
oto te 're sépata. Taha wa, te za æsatõ, ætåme moræ za'ra da, te te
tãma rowasu'u za'ra da, ðzarina we 're sisisi tõ mono da, ropipa u.”
Ãne te Abra'ãhã ma tinha.

29 — Taha wa, ma tô duré Abra'ã hã asa tãma tinha: “'Re
æhâimana u'âsi mono nhimiroti na Mozési te te ãma ærob'ui'éré hã te
nomro, ano noræ 'ratamhã. 'Re æhâimana u'âsi mono zadawa wasu'u

'rata 'wa noræ nhimi'ui'éré zama, te æ'rata tinomro za'ra. Ta hã te za
te te 're wapari za'ra za, ti'ai ãma ré.” Ãne ma tô æsibro pese ma
rowasu'u, Abra'ã hã.

30 — Æsibro pe hã te duré asa tãma tinha: “Tane nherå, te te saze
za'ra õ di, æsimiroti na hã. Ni'wa hã dâ'â nherå, hâiwa'utu wamhã,
ætåme moræ za'ra wamhã, te za æsimirowasu'u na saze za'ra,
ðsisãnawã noræ hã. Ãne wapsi, te za tiwasédé hã råme pese za'ra,
rowå na oto 're nomro mono da.” Ãne te Abra'ãhã ma tinha.

31 — Tawamhã Abra'ã hã te duré asa tãma tinha: “Ano noræ hã
Mozésihi nhimiroti hã te te saze za'ra õ di. Duré 'Re æhâimana u'âsi
mono zadawa wasu'u'wa noræ nhimiroti zama, te te saze za'ra õ di.
Ãne wamhã, ni'wa hã dâ'â nherå, apâ hâiwa'utu wamhã, e te aré
ãma saze za'ra. Te te ãma saze za'ra õ di aré, æsimirowasu'u na hã.”
Ãne Abra'ã hã ma tô tãma waihu'u, æsibro pese ma.

17 1 Tawamhã Zezusi te tãma nharæ za'ra, tisiré 're ænomro
mono noræ ma:

— Ãté ni'wa simiroti zarina, te za ni'wam noræ hã 're hâimana
wasété za'ra. Tawamhã roti wasété'wai ma, 're ropipa za'ra mono di
za. 2 Ãhãta, ai'uté noræ hã. Ãté, ni'wa simiroti zarina, te za ai'uté hã
're 'maihâimana wasété. Tawamhã tãma æroti wasété'wai ma, 're
ropipa mono di za. Æbutu na åtå tõmo wawå hã da te ãma wasisi
pari, dâ'â da, âi ba da te mei wamhã, tãma ropipa di, tãma æroti
wasété 'wai ma hã. Tane nherå, æsimiroti wasété zarina, ai'uté te te
ðråme wamhã, taha nhipai u hã tãma ropipa uptabi di za, roti
wasété'wai ma hã. 3 Taha wa, te za 'râwi asina 're asõpré wa'aba
mo, 're anomro wå wa'aba mono zéb zô. Ãté asisãnawã hã te za
asada 're wasété za'ra wa'wa. Ãne wamhã, aimreme wå na, te za
tãma 're æroti za'ra wa'aba mo, asada 're wasété za'ra wa'aba mono
tõ da. Tiwasété na aima 're siwå'õ za'ra wa'aba mono wamhã, te za
tãma 're ænharæ za'ra wa'aba mo, ãne: “Te ðsina 'madâ'â õ di, ðzada
aiwasétézé hã.” Ãne te za tãma 're ænharæ za'ra wa'aba mo. 4 Ãté, ã
bâtâ na te za bâtâ bâ asada 're wasété za'ra wa'wa, asisãnawã noræ
hã. Ãté 7 na asada æwasétézé hã za. Tane nherå, tiwasété na aima
siwå'õ wa'aba da, apâ atåme nasi simasisi aba wamhã, te za nasi
tãma ænharæ 'wa: “Te ðsina 'madâ'â õ di, ðzada aiwasétézé hã.” — Ãne
ma tô Zezusi hã tãma waihu'u za'ra, tisiré 're ænomro mono noræ ma.

Wanhib'apito, wa te wasina 're æ'umnhasi za'ra mono zé
wasu'u

5 Tawamhã æsadawa wasu'u'wa noræ hã ma tô tiwi rowaptårå
za'ra, ãne:

— Wanhib'apito, wama 're aza'åtå u'âsi mono, wa te wasina 're
æ'ai'umnhasi za'ra mono zé hã. — Ãne te tiwi rowaptårå za'ra.

6 Taha wa, te Zezusi hã asa tãma ãma romnhimiré'é za'ra, ãne:
— Motada nhamare hã syryre nherå, da te 're wamhã, oto poto

wamhã, wede za'åtå uptabi di. Tane, a noræ wa'wa hã asina 're
ð'umnhasi za'ra wa'aba mono zé hã, syryre na nherå, aima 're
hâimana za'ra wa'aba mono wamhã, te aré pidera wede ma ænharæ
za'ra wa'wa, ãne: “Ma'ãpé asi'uihâ na asisa'o'o, â 're, asi're da.”
Tawamhã te aré asadawa zamaræ za'ra wa'wa, pidera wede hã. — Ãne,
Zezusi ma tô tãma waihu'u za'ra, tisiré 're ænomro mono noræ ma.

7 Ma duré tãma waihu'u za'ra, ãne:
— Ãté aima romhuri'wa hã te 're 'manhamra, ãté buru na te te

aima 're æromhuri mono hã, ãté pone'årebâ 'madâ'â'wa. Tawamhã
bâtâ na te za atåme wi, romhuri hawimhã. 'Ri para u sébré wamhã,
e te za ãne tãma ænha: “We oto asãmra, asa da.” E ãne, te za tãma
ænha. 8-9 Mare di. Ãne te za tãma ænha: “A'â ðma asipi na. Asipi parip
si, zazahâi wa'õtõ na asi'usisi, ðsa hã we ðma æré âri da, â zama. Ðsai
parip si, te za asa. Te za duré æhâ'rå.” Ãne te za tãma ænha.
Tawamhã te za aima ãma uwaimra, tãma æ'ru zarina. Asiminhimi'ru
hã te te ãma aima uwaimrami wa, e te za sô amnhasi, ãma aiwata
zô. Mare di. Sô simnhasi õ di za. 10 Tane a noræ wa'wa hã, asib'apito
nhimiwada'uri 'wa, ðma ãma 're uwaimrami za'ra wa'aba mono
wamhã, te za 're ænharæ za'ra wa'aba mo, ãne: “Sô 're wanhimnhasi
za'ra mono õ di za, wa'ãma 're aiwata za'ra mono zô hã. Taré aima
romhuri'wai wa, wa tô wa te ãma aima 're uwaimrami za'ra,
asimiwada'uri hã.” Ãne te za 're ænharæ za'ra wa'aba mo. — Ãne,
Zezusi ma tô tãma waihu'u za'ra, tisiré 're ænomro mono noræ ma.

Zezusi hã æ'wa're ré noræ hã te te æpese za'ra zé wasu'u
11 Tawamhã Zezusi noræ hã te oto ai'aba'ré, Zeruzarå u. Darireza

hã Samariza me 're æsiwaptob zahuré mono wa'wai baba, te

ai'aba'ré, bâdâdi na. 12 'Ri wa'õtõ u sihutu õ ré, ma tô aibâ noræ me
si'uzusi za'ra. Aibâ noræ hã æ'wa're ré hã, 10 na æhâiba za'ra hã.
Romhâ prã na ma tô tãma 'mazahâri za'ra. 13 Tame ma tô sina
'mahârâ za'ra, ãne:

— Zezusi, rowahutu'wa, wa'ãma aipå'åzé za'ra na, wapese za'ra
da. — Ãne te sina 'mahârâ za'ra.

14 Taha wa, te Zezusi hã tãma nharæ za'ra, ãne:
— Õwa te za ai'aba'réi wa'wa, sasedoti noræ u, 'Re æhâimana u'âsi

mono ma, da'ãma romhuri'wa noræ u, te te aiwaihu'u za'ra wa'aba
da, aséptâ'â za'ra wa'aba zém na hã. — Ãne te tãma nharæ za'ra.
Taha wa, te ai'aba'ré, æ'wa're ré noræ hã. Bâdâdi na si'aba'réi ré, ma
tô tizéptâ'â za'ra. 15 Tawamhã ma tô misi apâ mo Zezusihi u,
tihâiba hã te te 'madâ'â wa. Ta hã samaritanu. 'Re æhâimana u'âsi
mono ãma wata sina, te apâ mo, mreme 'rãihâ sina. 16 Zezusihi u
wisi wamhã, æsahâpâ ma aime, hi'rãtitõ. Te te æpesezém na te ãma
tiwata, aibâ hã. 17 Taha wa, te Zezusi hã tinha, ãne:

— Aibâ hã 10 na æhâiba za'ra hã, wa tô pese za'ra. E mahãta aibâ
noræ hã, 9 na æhâiba za'ra hã. 18 Wasiré zudezu'õ nherå, e niha te we
ãhã si mo apâ siwaprosi. 'Re æhâimana u'âsi mono ãma wata da,
æsimipese waihu'u pese na.

19 Tawamhã Zezusi hã te aibâ ma tinha, ãne:
— Hâiwi asa na, asõrõwa u aimoræ da oto. A hã ma tô ðzaze, te

aipesezém na. Taha wa, ma tô aséptâ, ðzazei wa. — Ãne ma tô aibâ
ma waihu'u, Zezusi hã.

'Re æhâimana u'âsi mono, da'ãma 're æsib'a'uwå mono zé wasu'u
Mateusi 24.23-28,36-44

20 Tawamhã parisezu noræ hã ma tô Zezusi hã siwi sadanha, ãne:
— E niwa te za bâdâ hã æwa waptãrã, 'Re æhâimana u'âsi mono,

da'ãma 're æsib'a'uwå mono zéb da hã. — Ãne te siwi 'mazadanha.
Taha wa, Zezusi te asa tãma nharæ za'ra, ãne:

— 'Re æhâimana u'âsi mono, da'ãma 're sib'a'uwå mono wapsi,
maræ hã datõmo na a'â, da te 're 'madâ'â za'ra mono õ di za. 21 Taha
wa, ãne da te 're romnhoré za'ra mono õ di za: “Ãhãta, da'ãma 're
æsib'a'uwå mono zé hã. Õhõta, da'ãma 're æsib'a'uwå mono zé hã.”
Ãne, da te 're romnhoré za'ra mono õ di za. E maræ wa. Dapå'å 're,
're hâimana mono wa, da'ãma 're æsib'a'uwå mono zé hã. — Ãne,
Zezusi ma tô tãma rowasu'u za'ra, parisezu noræ ma.

22 Tawamhã te tãma nharæ za'ra, tisiré 're ænomro mono noræ ma,
ãne:

— Niwapsi te za asima æwå za'ra wa'wa, bâdâ æwa waptã'ã da,
ti'ai ãma dasiré æpodo hã te te dama 're æroti mono zé hã. Ãté ãne te
za asima ænharæ za'ra wa'wa: “Misi bâtâ na nherå, Wanhib'apito na,

wa te wasina waihu'u za'ra neza.” Ãne te za asima ænharæ za'ra
wa'wa. Tawamhã a'â asina waihu'u za'ra wa'aba õ di za. 23 Ðzadawa
para õ nherå, te za ni'wam noræ hã te te aima 're romnhoré za'ra
wa'wa, taré: “Ãhãta ti'ai ãma dasiré æpodo hã te nhamra. Õhõta, te
nhamra.” Ãne te za te te aima 're romnhoré za'ra wa'wa, taré. Ãne
wamhã, danhimirowasu'u zarina, ðzô 're rob'madâ'â za'ra wa'aba
mono õ di za. 24 Tã si'ubuzi, te te 're rowa'a mono wamhã, dama
rob'madâ'â pibu pese di, hâiwa mono bâ hã. Tane, ti'ai ãma dasiré
ðpodo hã apâ wei ðmoræ wamhã, aihæni te za ð'madâ'â za'ra ni.
25 Tazahã, wa za a'â robzépata za'åtå, ã nimosi dapoto tém noræ hã
te te siwi ðwå'õ za'ra wa. 26 Tawamhã ðzô 're ædanhimipari za'ra
mono õ zém na, wa za wei mo apâ. Apâ we ðmoræzéb u hã Nowé 're
hâimana mono ré, 're ædahâimana za'ra mono ne, te za 're
dahâimana za'ra za. 27 Ta noræ hã daré âpusi mono õ ré hã, ma tô
simiza'rese ãna tisa te te 're huri, rowå na 're nomro u'âsi mono da
newa. Simiza'rese ãna te duré te te 're âhuri. Rowå na te duré sina
're mro za'ra. Ãne, 're ædahâimana za'ra mono zé hã, Nowé hã 'ri ne
'manharæ 're, sébré õ ré. Sébré parip si, ma tô oto tã hã we tita'a.
Ti'ai hawib zama, ma â pu'u. Taha wa, ma uburé â na dasi'utõræ.
28 Duré, Ro hã 're hâimana mono ré, 're ædahâimana za'ra mono
zém ne, te za 're dahâimana za'ra, apâ we ðmoræzéb u hã. Ta noræ hã
ma tô 're saihuri. Ma tô duré te te 're âhuri. Maræ hã ma tô da te
dasiwi 're uipra za'ra duré. Ma tô da te dasima 're rowede za'ra.
Daburu ãma, ma tô da te 're robzuri. Ma tô duré da te dasima 're 'ri
za'ra. Ãne, 're ædahâimana za'ra mono zé hã. 29 Tawamhã bâtâ na,
Sodoma hawi Roho watobrozém na hã ma tô dasi'utõræ. Tã we æta'a
ne, ma we uzâ hã asa'wa ti'ai u, åtå ro'o nhizédé uzé pire zama.
Taha wa, ma uburé dasi'utõræ. 30 Tane, ti'ai ãma dasiré ðpodo hã
apâ we ðmoræzéb u hã te za 're dahâimana za'ra. Ðzô 're danhimipari
za'ra mono õ di za. 31 Apâ we ðmoræ õ ré, ãté te za ni'wam noræ hã
ai'ubumro, 'ri nhisi hâpâ na. Tawamhã, apâ we ðmoræ wamhã,
tinhibrob zô te te si'ra za'ra õ di za. Mare di. Awa'awi te za
tinhorõwa hawi ai'aba'ré, tinhibrob zô sisisi ãna. Duré tiburu hawi,
apâ 'ri tåme si'aba'réi õ di za. Mare di. Õne haré te za duré ta noræ
hã åtå 'rãihâ u dame sisa're. 32 Ma'ãpé Roho mro wasu'u na 're
rosa'rata u'âsi za'ra wa'aba mono, æsine 're anomro aba mono tõ da.
33 Ni'wam noræ hã si'uihâ na tihâimanazép si te te sima 're sawi
za'ra mono wamhã, rowå æsi'utõræ'õ hã te te sina 're uwaimrami
za'ra mono õ di za. Ni'wam noræ hã ðzarina 're nomro mono da, 're
sihâiba zawi za'ra mono õ wapsi, te za te te sina 're uwaimrami
za'ra, rowå hã. 34 Taha barana te za ni'wam noræ hã siré tinhotõ
zahuré, ãté. Siré sõtõ zahuré ré, æhâiba amo hã te za 'Re æhâimana
u'âsi mono hã ti'â, hâiwa u. Æhâiba amo si te za tirå. 35 Ãté, pi'õ noræ

hã te za siré ti'ru'u zahuré. Siré 'ru'u zahuré ré, te za ti'â, æhâiba amo
hã. Æhâiba amo si te za tirå, 'Re æhâimana u'âsi mono hã. Tô sena, wa
aima waihu'u za'ra wa'wa. 36 Ãté, aibâ noræ hã te za siré romhuri
zahuré, buru ãma. Tawamhã æhâiba amo hã te za ti'â hâiwa u, 'Re
æhâimana u'âsi mono hã. Æhâiba amo si te za duré tirå. — Ãne, ma
tô Zezusi hã tãma waihu'u za'ra, tisiré 're ænomro mono noræ ma.

37 Tawamhã te sadanharæ za'ra, ãne:
— E mame te za ãne tiromhâiba. — Ãne te ãma sadanharæ za'ra.
Taha wa, te Zezusi hã asa tãma ãma romnhimiré'é za'ra, ãne:
— Sipahudu hã maræ dâ'â u 're si'rã'õtõ mono wamhã, dama pibui

pese di, maræ hã 're dâ'â za'ra mono wa, 're æsimi'wara mono zé hã.
— Ãne ma tô tãma rowasu'u za'ra.

Æmrotõ wasu'u, dama rowairébé'wai me

18 1 Tawamhã Zezusi hã ma tô tãma ãma romnhimiré'é za'ra,
tisiré 're ænomro mono noræ ma, wa'a ãna 'Re æhâimana u'âsi

mono wi, te te 're rowaptårå u'âsi za'ra mono da, te te 're pawaptob
u'âsi za'ra mono da. Ãne te ãma simiré'é:

2 — Aibâ hã te 're hâimana, 'ri nho'õmo ãma, dama rowairébé'wa
hã. 'Re æhâimana u'âsi mono nhimiroti 'madâ'â'õ'wa ta hã, duré
danhimiroti na zama æsimiwazéb õ. 3 Tame ma tô pi'õi mrotõ hã
're sãmra. Te ætåme 're neb u'âsi, te te tãma 're rowairébé mono da
ne. Ãne te te tiwi 're rowaptårå: “Ð'ãma aime na. Ma'ãpé ðzawi'õ'wai
ma roti na, te te ðma 'manharæ wasété tõ da.” Ãne te nasi tãma
tinha.

4-5 — Tane nherå, duréi nherå, te te pawaptob õ di. Tawamhã
ætåme 're neb u'âsi mono wa, te oto 'râwi sima tinha, dama
rowairébé'wa hã: “Wa hã 'Re æhâimana u'âsi mono nhimiroti, te
'madâ'â õ nherå, duré danhimiroti na ðnhimiwazéb õ nherå, te te
sina ðwa'a wa, wa za oto tãma rowairébé, maræ te te sima æwå na. Te
tãma rowairébé õ wamhã, ðtåme 're neb u'âsi mono wamhã, te za te
te 're ðwasutu u'âsi, timreme na. Ãne õ'umnhasite, wa za oto
pawapto.” Ãne te sima tinha, tipå'å na. — Ãne te Zezusi tãma
rowasu'u za'ra, tisiré 're ænomro mono noræ ma.

6 Te duré tãma nharæ za'ra, Wanhib'apito hã ãne:
— Ma'ãpé, ãma rosa'rata za'ra wa'aba, dama rowairébé'wa, te te

sina ærotizém na hã. 7 Wå prã zahã, te za, u, æmrotõ hã pawapto. E
bété tinhib'a'uwå hã te te 're pawaptob za'ra mono õ di za, 'Re
æhâimana u'âsi mono hã. Ãté rowa'a na, ãté barana te za sô 're hãsi,
te te 're pawaptob za'ra mono da. E bété te te 're pawaptop su'u
za'ra mono õ di za. 8 Mare di. Te te sima 're æwå za'ra mono zarina,
te za tô te te 're pawaptob za'ra. Te za te te 're pawaptop su'u za'ra.
Te te 're pawaptob za'ra mono nherå, e niha za, ti'ai ãma dasiré

ðpodo hã, apâ we ðmoræ wapsi. E te za da te 're ðzaze za'ra. E ti'ai
ãma te za dama tihâiba, da te dasina 're ð'umnhasi za'ra mono zé
hã. — Ãne te Zezusi hã ãma sadanharæ za'ra, tisiré 're ænomro mono
noræ hã.

Parisezu noræ wasu'u, danhib'apito ma, rob'uiprazéb
ubumroi'wai me

9 Tawamhã Zezusi hã te za duré dama ãma romnhimiré'é,
ni'wam noræ udâna. Ta noræ hã 're hâimana wå za'ra mono newa,
ma tô 'râwi sina 're wata za'ra. Tihâiba amo noræ hã te duré te te
siwi 're wå'õ za'ra, wasété za'ra newa. Taha wa, ma tô tãma ãma
simiré'é za'ra, ãne:

10 — Aibâ noræ hã ma tô tizasi zahuré, 'Re æhâimana u'âsi mono
ãma 're ædawata za'ra mono zéb u, tãma mreme zahuré da. Aibâ noræ
hã, parisezu, duré danhib'apito ma, rob'uiprazéb ubumroi'wa. 11 Zasi
wamhã, hâiwi te oto za, parisezu hã, rob'uiprazéb ubumroi'wa
nhiti. Ãne ma tô mre: “'Re æhâimana u'âsi mono, ãhãna, wa za
ai'ãma ðwata. E maræ wa. Wa hã ðsiré aibâ noræ ne, ðwasété na 're
ðmoræ õ di. Danhibrob zô, te 're rob'ruiwapari mono õ di. Wa hã
rob'uiprazém na, dawi 're ðnhipsaihuri mono õ di. Duré pi'õ na
zama, dawi 're ðnhipsaihuri mono õ di. Taha wa, wa za duré ai'ãma
ðwata, õhõ ne, rob'uiprazéb ubumroi'wa ne, 're ðmoræ õ wa.
12 Maparane bâtâ na romhuri sidâpâsi, wa ðsai ãna 're ðnhamra, te
aima 're romhuri mono da, ðmreme na. Ðpawa'â hã wa duré te aima
're po'o, syry na.” Ãne ma tô parisezu hã tiwå hã sina tihi, 'Re
æhâimana u'âsi mono ma.

13 — Tanei õ di, rob'uiprazéb ubumroi'wa hã. Hâiwi te za, romhâ
na. Te ti'rã po. 'Râwi siwå'õ wa, 'rãi wahutu õ di. Ãne te tãma
siwasu'u: “'Re æhâimana u'âsi mono, wa hã ðwasété di. Ðwasété wa,
ð'ãma aipå'åzé na, ðwasédé hã ðma pari da.” Ãne te tãma siwasu'u,
tiwasété na.

14 Taha wa, ma tô Zezusi hã dama tinha, ãne:
— Tô sena, wa aima waihu'u za'ra wa'wa. Rob'uiprazéb

ubumroi'wa si, rowå na te apâ mo tinhorõwa u, parisezu upana. E
maræ wa. 'Re æhâimana u'âsi mono te te wåsãmri wa, tãma
æsiwasu'uzém na, duré wasété nherå, maræ te te 're æ'manharæ wasété
mono na, te te 're 'madâ'â mono õ wab zama. Ni'wam noræ hã
danhipai u wå newa, tiwå na sina 're wata za'ra mono wamhã, 'Re
æhâimana u'âsi mono, te za tãma pisutu za'ra, wapu na dama 're
hâimana za'ra mono da. Duré ni'wam noræ hã tiwå na sina 're wata
za'ra mono õ wamhã, 'Re æhâimana u'âsi mono, te za tãma pisutu
za'ra, pire na dama 're hâimana za'ra mono da. — Ãne Zezusi ma tô
dama waihu'u.

Zezusihi u, ai'uté, da te æ'ãwisi za'ra zé wasu'u
Mateusi 19.13-15; Marcusi 10.13-16

15 Taha pari, ma duré ni'wam noræ hã ai'uté hã ãwisi za'ra,
Zezusihi u, ai'uté ãma mreme da, æwå hã te te tãma 're anhomri
mono da, ai'uté ma. Tawamhã æsiré 're ænomro mono noræ hã te te
da'madâ'â za'ra wamhã, ma tô tãma nharæ za'ra. 16 Tawamhã ma tô
Zezusi hã ai'uté noræ zô hâ, ætåme si'aba'ré da. Te duré tisiré 're
ænomro mono noræ ma tinha, ãne:

— Tô'ã. Dawi rosawi za'ra wa'aba õ di za. A'â we ðtåme da te
simroi mono, ai'uté noræ hã. Ã ai'uté noræ hã õne haré simizazei pese
na 're æhâimana za'ra mono ne, tane ni'wam noræ hã 're hâimana
za'ra mono wapsi, te za 'Re æhâimana u'âsi mono hã ãma 're
sib'a'uwå za'ra, ta noræ ãma hã. 17 Tô sena, wa aima waihu'u za'ra
wa'wa. Ni'wam noræ hã ai'uté hã simizazei pese na 're æhâimana
za'ra mono ne, 'Re æhâimana u'âsi mono ãma 're si'apito za'ra mono
da, te te sina 're saze za'ra mono õ wamhã, ãma 're sib'a'uwå za'ra
mono õ di za. — Ãne ma tô Zezusi hã tãma waihu'u za'ra.

Aibâ æsibrob ahâ wasu'u
Mateusi 19.16-30; Marcusi 10.17-31

18 Tawamhã roti'wa hã te Zezusi sadanha, zudezu hã:
— Rowahutu'wa, aiwå di. E maræ æwå hã wa za 'manha, 're

ædanomro u'âsi mono zé hã te ðsina æ'uwaimrami da hã. — Ãne te
Zezusi sadanha.

19 Taha wa, te Zezusi hã asa tãma tinha:
— E niha te ð'ãma aiwa, ðwå na. 'Re æhâimana u'âsi mono si, æwå

uptabi hã, õhõ si. 20 Aima waihu'u pese di, 'Re æhâimana u'âsi mono
nhimiroti hã. Ãne, dama æsimiroti hã: “Aimro na asiwi 're
asipsaihuri za'ra wa'aba mono õ di za. Duré, 're danhimroi wa'aba
mono õ di za. Duré, danhibrom na dawi 're asipsaihuri za'ra wa'aba
mono õ di za. Duré, dahâiba na dama 're asadawa nhipese za'ra
wa'aba mono õ di za. Duré aimama hã te za 're æwazé pese mo, ana
zama.” — Ãne ma tô Zezusi hã tãma rob'rãzarõtõ, 'Re æhâimana u'âsi
mono nhimiroti na hã.

21 Tawamhã aibâ hã te duré asa tãma tinha, ãne:
— Ðprédu wi, wa tô te 're wapari pese, æsimiroti hã. Õne u'âsi. Te

'madâ'â nhimini õ di. — Ãne te Zezusihi ma sihâimanazéb 'rãzarõtõ,
roti'wa hã.

22 Æsihâimanazéb 'rãzarõno hã te te wapari wamhã, te asa tãma
tinha, Zezusi hã:

— Tane nherå, misi te zahadu aihâimanazéb zô aiwi rowaptâ.
Ma'ãpé, uburé asibro hã dama wede mono, æwa'âbâ zô, æsibrob'õ
noræ ma, sõmri mono da. Tawapsi, asibro pese di za, hâiwa ãma hã.

Asibro hã dama wede mono parip si, te za apâ we ðtåme aimo, ðsiré
're aimoræ da oto. — Ãne te roti'wai ma tinha, Zezusi hã.

23 Ãne aibâ ma, te te roti wamhã, sibrob ahâ uptabi wa, ma tô
tiwi tirobzei'õ, tinhibrob zawi te. 24 Tawamhã Zezusi hã tiwi
ærobzei'õ na ma tô waihu'u. Taha wa, te ãma simiré'é, ãne:

— Æsibro pese noræ hã 'Re æhâimana u'âsi mono, da'ãma 're
æsib'a'uwå mono zéb u 're æsisisi mono da hã, pire di. Tãma pire
uptabi za'ra di za. 25 E niha te za awaru ba'õmore hã æsi'uwazi
para'õtõ zapu'u 're ãzé. Sébré waihu'u õ di. Tane, æsibro pese noræ hã
si'uihâ na 're sisisi waihu'u mono õ di za, 'Re æhâimana u'âsi mono,
da'ãma 're æsib'a'uwå mono zéb u hã. — Ãne ma tô tãma waihu'u
za'ra, Zezusi hã.

26 Taha wa, te æwapari'wa noræ hã sadanharæ za'ra, ãne:
— Æsibro pese noræ ma, waihu'u za'ra õ wamhã, e 'wam noræ hã te za

bété danho'reptuzé hã te te sina 're uwaimrami za'ra, dadâ'â ãna 're
ædanomro u'âsi mono zé hã. Ãté ni'wai õ di. — Ãne te siwi sadanha.

27 Tawamhã Zezusi hã ma tô asa tãma nharæ za'ra:
— Dasi'uihâ na danho'reptuzé hã da te dasina 're uwaimrami

za'ra mono õ di za. Dama waihu'u õ di. 'Re æhâimana u'âsi mono si
siminho'reptu waihu'u pese di. — Ãne ma tô Zezusi hã tãma
waihu'u za'ra.

28 Tawamhã Pedru hã te sadanha:
— Wa noræ hã wa tô wanhorõwa hã wasipara råme za'ra ni, asiré

're wanomro mono da oto. — Ãne te Zezusihi ma tinha.
29 Taha wa, te asa tãma tinha, Zezusi hã:
— Tane tô. Tô sena wa za aima waihu'u za'ra wa'wa. Ãté, ni'wam

noræ hã te za tinhorõwa hã råme za'ra, 'Re æhâimana u'âsi mono,
da'ãma 're æsib'a'uwå mono zé, te te dama 're wasu'u za'ra mono da.
Ãté timro hã te za a'â te te 're råme za'ra, ãté, tisisãnawã noræ hã,
ãté timama hã, ãté tina hã, ãté ti'ra noræ hã. 30 Tawamhã ti'ab ré, te
za tô maræ hã te te tãma 're anhomri za'åtå, æwa'rãmimhã, 'Re
æhâimana u'âsi mono hã. Te za tô duré tãma pisutu za'ra, niwa,
rowå hã te te sina 're æ'uwaimrami za'ra mono zéb da hã, hâiwa
ãma. — Ãne ma tô tãma waihu'u za'ra, Zezusi hã.

Zezusi hã tidâ'âzém na æsiwasu'uzé, tihâiwa'utuzém na zama
Mateusi 20.17-19; Marcusi 10.32-34

31 Tawamhã Zezusi hã hâiba pisutu ma tô sani za'ra, tisiré 're ænomro
mono noræ hã, aibâ 12 na æhâiba za'ra hã. Ãne te tãma nharæ za'ra:

— Ðwapari pese za'ra wa'aba. Ãhãna, wa Zeruzarå u ai'aba'ré ni.
Tame te za maræ hã ðzô watobro. 'Re æhâimana u'âsi mono zadawa
wasu'u'wa noræ hã, dasiré ðpoto ãma, te te ð'ãma ærob'ui'éré za'ra zéb
zarina, te za maræ hã ðzô watobro. 32 Te za, u, dasiwi ð'âri ni,

zudezu'õ noræ ma, da te dasiwi ðhâiba nhomri da. Te za, u, ð'ãma
tawa'å za'ra ni, zudezu'õ noræ hã. Te za, u, ð'ãma wasété za'ra.
Tizadaipro na te za, u, nasi siwi ð'uptob za'ra. 33 Te za, u, da te
dasiwi 're ðpré'é. Taha pari, te za, u, dasiwi ðwæræ ni. Tane nherå,
bâdâ maparane ð'ãma si'utõræ õ ré, wa za, u, apâ hâiwa'udu. — Ãne
ma tô sina tãma rob'rãzarõtõ za'ra, tisiré 're ænomro mono noræ ma.

34 Tazahã, tãma pibu prã za'ra di, te te tãma sina ærob'rãzarõtõ
za'ra zé hã. Tãma waihu'u za'ra õ di, te te tãma æwaihu'u za'ra zé hã.

Ætob'a te te 're æda'awari mono hã, Zezusi te te æto pesezé wasu'u
Mateusi 20.29-34; Marcusi 10.46-52

35 Tawamhã Zezusi noræ hã ma tô rob'umhutu za'ra oto, Zerico na
'ri nho'õmo nhisi u. Tame te aibâ hã ætob'a hã nhamra, bâdâdi
zababa te te 're æda'awari mono hã. 36 Aibâ hã ma tô da'awapa,
da'ahâ na da te æro'rahâri za'ra hã. Taha wa, te anha:

— E niha bâ.
37 Taha wa, te asa tãma rowasu'u za'ra ni:
— Zezusi, Nazaré hawi we æmoræ, ma ro'razâ. — Ãne te tãma

rowasu'u za'ra ni.
38 Tawamhã te ætob'a hã nasi 'mahâ:
— Zezusi, Dawihi nhihudu, ma'ãpé ð'ãma aipå'åzé na. — Ãne te nasi

'mahâ.
39 Tawamhã danhowa æsi'aba'ré, te tãma nharæ za'ra, ari'iwi

sãmra da. Tazahã, te te wapari za'ra õ di. Taha wa, te nasi 'mahâ:
— Dawihi nhihudu, ð'ãma aipå'åzé na. — Ãne te nasi 'mahâ.
40 Taha wa, ma tô Zezusi hã mazazâ. Te dama ti'ru, ætob'a hã da te

saprõni da, ætåme. Ætåme da te saprõni wamhã, Zezusi te sadanha:
41 — E maræ te asima ðwå, te ãma aima æ'uwaimrami da hã. — Ãne

te Zezusi sadanha.
— Apito, ðto pese da, wa ðsima aiwå, apâ te 're rob'madâ'â mono

da. — Ãne te asa tãma tinha, ætob'a hã.
42 Tawamhã te Zezusi hã tãma tinha:
— Rob'madâ'â. Asina ð'umnhasi wa, ma ato pe. — Ãne te Zezusi

tãma tinha.
43 Tawamhã awa'awi ma tô rob'madâ'â wå, aibâ hã. Zezusihi siré

te oto mo, 'Re æhâimana u'âsi mono ãma, wata sina. Uburé, ãma
æ'madâ'â'wa noræ zama, te 'Re æhâimana u'âsi mono ãma tiwata
za'ra. Ãne Zezusi, ætob'a te te æto pesezé wasu'u hã.

Zateuhu wasu'u

19 1 Tawamhã Zezusi hã Zerico u, ma tô wi. Wisi wamhã, 'ri
nho'õmo wa'wai baba, ma ro'razâ. 2 Zerico ãma, te aibâ hã

're hâimana, æsibro pe hã, Zateu na æsisi hã. Danhib'apito ma,

rob'uiprazéb ubumroi'wa noræ 'madâ'â'wa, Zateu hã. 3 Ta hã ma tô
sima wå, Zezusi hã te te sabu da, te te hâiba pibu da. Tane nherå,
da'ahâ uptabi wamhã, te te 'madâ'â waihu'u õ di Zezusi hã, sapore
wa, Zateu hã. 4 Taha wa, ma tô danho'a wara, wede u, te te sai'uri
da, sipapara te te 'madâ'â da, æwa'wai baba za wei moræ wa, Zezusi
hã. 5 Tawamhã Zezusi hã wede u oto wisi wamhã, hâimo te
rob'madâ. Taha wa, te 'mahâ Zateu hã, ãne:

— Zateu, ai'aba'ré na si'ra na. Ã bâtâ na hã asõrõwa ãma
ðhâimana hâ.

6 Taha wa, ma si'aba'ré na si'ra. To sina, ma tô tãma tinha,
æsõrõwa u æsiré moræ da, æ'rata a'â sãmra da. 7 Tawamhã æsõrõwa u
sébré wamhã, te dasima nharæ za'ra ni, Zezusihi za'u, ãne:

— Zapre, ma bété æsõrõwa u ãzé, aibâ æwasété nhorõwa u. — Ãne
te dasima nharæ za'ra ni.

8 Zateu hã hâiwi te oto za, Wanhib'apito ma, siwasu'u da. Tawamhã
ãne te tãma tinha:

— Ãhãta, ðnhibro hã wa za ãma aipo'o, æsibrob'õ noræ ma, te
sõmri mono da. Duré, dawi ðnhipsaihuri wamhã, wa za, te æsimi'uri
nhowa're're, dama ãma 'rãnhipa, æwa'rãmi. Rob'uiprazé misi
wamhã, wa za maparane si'uiwa na dama ãma 'rãnhipa. — Ãne te
Zezusihi ma siwasu'u.

9-10 Taha wa, te Zezusi hã dama tinha:
— Ãhãna hã rowå di oto, æsõrõwa ãma hã. Ã hã aibâ hã ma tô

tinho'reptuzé hã sina waihu'u. Abra'ãhã nhihudu, te za tô oto 're
mo. Taha da, wa tô we datåme mo, te 're da'anho'reptui mono da,
dawå na oto 're danomro mono da. Wa hã ti'ai ãma dasiré ðpodo.
— Ãne ma tô dama siwasu'u, Zezusi hã.

Romhuri'wa noræ, 10 na æhâiba za'ra wasu'u
Mateusi 25.14-30

11 Tawamhã ma tô wapari za'ra ni, Zezusihi mreme hã. Taha wa,
te za duré tãma ãma romnhimiré'é za'ra. E maræ wa. Zeruzarå u,
æwisizéb u hã, romhuture di oto. Ãne wamhã, te dasina rosa'rata
za'ra ni:

— Ãté, bâdâ te za oto æwa waptãrã, 'Re æhâimana u'âsi mono,
da'ãma 're æsib'a'uwå mono zéb da hã. — Ãne te dasina rosa'rata
za'ra ni. 12 Taha wa, te ãma simiré'é Zezusi hã, ãne:

— Aibâ hã dama æpire hã darob amoi u ma tô mo, tinhib'apito hã
te te sabu da. Æsib'apito hã te za pisutu, apito na dama 're hâimana
mono da, ærob ãma. Taha da, te za mo, si'apito da. Taha parip si, te
za wei mo apâ, tirob u. 13 Taha wa, te moræ õ ré, sitåme sô tihârâ
za'ra, tãma æromhuri'wa noræ zô, 10 na æhâiba za'ra noræ zô. Misi si,
ma tô te te tãma sõmri, rob'uiprazé æsapotore hã. Åtå'ubuzi æpré

'manharæ, ta hã, oru 'manharæ. Tawamhã te ãne tãma 'ru za'ra:
“Maræ hã te za 're æ'manharæ za'ra wa'aba mo, rob'uiprazém na ãma
atob za'ra wa'aba da, apâ we ðmoræ õ ré.” Ãne te tãma 'ru za'ra.
Taha pari, te oto tiwi timoræ za'ra.

14 — Dama si'apito da nherå, ærob 're, 're ædahâimana za'ra mono
hã te siwi 'ruiwapa, dama si'apito tõ da. Taha wa, te æsarina siwi
da'mazatõ, æsib'apito ma, te te ãma dazadawa wasu'u za'ra da.

15 — Tane nherå, ma tô aibâ hã æsib'apito hã pisutu, dama si'apito
da. Taha wa, ma tô wi apâ, tirob u. Wisi wi, ma tô sitåme sô tihârâ
za'ra, tãma æromhuri'wa noræ zô hã, niha ãma sitob za'ra wamhã, te
te waihu'u da. 16 Tawamhã ætåme æwisi 'rada hã te tãma tinha, ãne:
“Apito, rob'uiprazé æsapotore hã ma tô ðma æsõ, misi. 10 na æhâiba
za'ra hã, wa tô ãma ato.” Ãne te tãma siwasu'u, ætåme æwisi 'rada hã.

17 —Tawamhã æsib'apito te asa tãma tinha: “Wå di tô. A hã, romhuri
wå 'wa. Maræ hã 'rare nherå, ma tô ðma 're æ'manharæ wå u'âsi mo.
Ðma ai'umnhasi di. Taha wa, wa za oto aipisutu, 're da'ab'madâ'â
mono da. 'Ri ahâ, wa za aima pisutu za'ra, 10 na 'ri æhâiba za'ra hã
tame 're da'ab'madâ'â mono da.” — Ãne te tãma tinha.

18 — Tawamhã æsãna'remhã, ma we duré ætåme wi. Ta hã te duré
tinhib'apito ma tinha: “Apito, rob'uiprazé æsapotore hã ma tô ðma
æsõ. Æmrotõ na æhâiba za'ra hã, wa tô ãma ato.” Ãne te tãma wasu'u,
tinhib'apito ma.

19 — Taha wa, te æsib'apito hã asa tãma tinha: “Tane tô. 'Ri ahâ
hã æmrotõ na, wa za aima pisutu za'ra, tame 're da'ab'madâ'â mono
da.” Ãne te tãma tinha.

20 — Tawamhã æsãna'remhã, ma we duré ætåme wi. Tinhib'apito
ma, te tinha: “Apito, ãhãta rob'uiprazé ate hã, ðma æsõmri hã. Zazahâ
na, wa tô ubu, te asô 'madâ'â pese da. 21 A hã, da'ãma aipå'åzé õ di.
Date hã te dawi asima 're æ'apisutu mo, ate da. Duré asimirob're õ
nherå, te za asima 're ærob'rãihâri mo, ate da, danho hã. Ãne na, wa
tô aiwaihu'u. Taha wa, aipipa di.” Ãne te tãma tinha.

22 — Tawamhã æsib'apito te asa tãma tinha: “A hã ðma romhuri
wasété 'wa, te 're aimo. Aimreme wå õ wa, wa za aimreme hã aima
sizusi, aimreme zarina te aiwå'õ da. Ðte na, ma tô u, ðwaihu, da'ãma
ðpå'åzé õ na. Wa hã wa za date hã te ðsima 're apisutu, u, ðte da. Duré
wa za, u, te ðsima 're a'rãihâri, ðte da, danho hã. Ãne ma tô ðma
ænha. 23 Ãne na 're ðhâimana mono wamhã, e maræ wa bété
rob'uiprazé hã ðzô sårå õ di, wedehâpâ 're. Ãne we apâ ðmoræ wapsi,
te aima æsõmri nhipai u, wa aré ðsima waze, ðzô sina hâ'â wa.” Ãne
te romhuri'wai ma tinha.

24 — Taha wa, te æ'rata æsimasam noræ ma ti'ru: “Ma'ãpé, tiwi âri
aba rob'uiprazé hã, 10 na te te æhâiba ma, sõmri aba da.” Ãne te
ti'ru, æsib'apito hã.

25 — Tawamhã asa te tãma nharæ za'ra: “Oro õhõ te hã, 10 na
æhâiba za.” Ãne te tãma nharæ za'ra, tinhib'apito ma.

26 — Asa te duré tãma nharæ za'ra: “Tô sena wa aima waihu'u
za'ra wa'wa. Ni'wam noræ hã maræ ahâ nherå, simi'å na te te 're
romhuri za'ra mono wamhã, te za ãma tãma 're dasito, maræ na.
Tane nherå, ni'wam noræ hã maræ na syryre nherå, simi'å na te te
ãma 're romhuri za'ra mono õ wamhã, te za syryre nherå, tiwi sani
za'ra ni. 27 Oto ð'rui'wa noræ hã we ðtåme ãwisi za'ra wa'aba. Ma tô
siwi ðwå'õ za'ra, tãma ðsi'apito za'ra tõ da. Taha wa, te za ðnho'a
asiwi æsimroi wa'wa.” Ãne ma tô æsib'apito tãma 'ru za'ra. — Ãne te
dama ãma romnhimiré'é, Zezusi hã.

Zezusi hã Zeruzarå u æwisizé wasu'u
Mateusi 21.1-11; Marcusi 11.1-11; Zuwã 12.12-19

28 Tawamhã te te dama rowasu'u pari, te oto danhowa mo,
Zeruzarå u, Zezusi hã. 29-30 'Ri wa'õtõ u, ma tô rob'umhutu oto,
Betazé u hã, duré Betãnha u hã. Oriwera na åtå 'rãihâ nhisi 'rata, 'ri
wa'õno hã. Tisiré 're ænomro mono noræ hã ma tô sisõwa satõræ
zahuré, maparane. Ãne te tãma rob'ru zahuré, Zezusi hã:

— Õwa te za datåme ane wa'wa, 'ri wa'õtõ u, asõ're uwaibaba
wa'aba. Aimasisi aba wi, te za awaru po'repore æsãmri 'wa,
æprédupté hã, zahadu ni'wa ãma æmoræ'õ hã. Butu wazi na te za, da
te ãma wasisi haré. Tawamhã te za æwasihui wa'wa, we saprõni aba
da. 31 Ni'wa hã ãne te te asadanharæ aba wamhã: “E maræ da, te
æwasihui wa'wa,” tawamhã, ãne te za asa tãma ænharæ 'wa:
“Wanhib'apito hã ãma moræ da, wa tãma wasihu ni.” Ãne te za asa
tãma ænharæ 'wa. — Ãne ma tô Zezusi hã tãma waihu'u zahuré.

32 Tawamhã te oto tineb zahuré. Zezusi te te tãma æwasu'u zahuré
zéb uwaibaba, ma tô sãmri zahuré, awaru po'repore hã. 33 Te te
wasihu zahuré wamhã, ætede'wa noræ hã te sadanharæ zahuré:

— E maræ da, te asapa'abâ æwasihui wa'wa ari'iwi. — Ãne te tãma
nharæ zahuré.

34 Taha wa, te asa tãma nharæ zahuré:
— Wanhib'apito, maræ õ wa, ãma moræ da, wa tãma wasihu ni.

— Ãne ma tô tãma waihu'u zahuré.
35 Tawamhã te oto saprõni zahuré, awaru po'repore hã, Zezusihi

ma. Te te tãma ãwisi zahuré wamhã, ma tô tisi'ubuzém na tãma
ba'ubu zahuré. Tawamhã ma tô Zezusi pawaptob zahuré, ãma
sarõtõ da. 36 Ãma moræ ré, ma tô dasi'ubuzém na bâdâdi hã da te
waptâ za'ra. 37-38 Tawamhã ma tô rob'umhutu, Zeruzarå u hã.
Oriwera na te za oto si'ra, Zeruzarå u wisi da. Tamomo, te da'ahâ
na Zezusihi zarina ai'aba'ré ni, æsazei'wa noræ hã. Ma tô te te ãma 're
'madâ'â za'ra aré, Zezusi te te 're æda'apawapto mono zém na,

tiwaihu'u pese uptabi na. Taha wa, te oto damreme 'rãihâ na
dasima nharæ za'ra ni, ãne:

— Uburé Danhib'apito te we oto mo, 'Re æhâimana u'âsi mono
zadawa para. Tãma 're rowå za'åtå mono di za. Rowå hã hâiwa ãma
're æsa'wari u'âsi mono da si, wa wasima wå za'ra ni. — Ãne te
dasima nharæ za'ra ni.

39 Taha wa, parisezu noræ hã dawa'wa æsi'aba'ré hã, te Zezusihi
ma nharæ za'ra:

— Rowahutu'wa, ma'ãpé asazei'wa noræ hã sadawa uwati za'ra
na, ari'iwi si'aba'ré da. — Ãne te tãma nharæ za'ra.

40 Tawamhã te Zezusi hã asa tãma nharæ za'ra:
— Tô sena wa aima waihu'u za'ra wa'wa. Ari'iwi si'aba'réi

'wa'âhã, te aré tô åne hã mreme 'rãihâ na, 'Re æhâimana u'âsi mono
ãma tiwata za'ra. — Ãne ma tô tãma waihu'u za'ra, parisezu noræ ma.

Zezusi hã Zeruzarå noræ ãma æsiwa'õzé wasu'u
41 Tawamhã Zezusi hã ma tô rob'umhutu oto, Zeruzarå u hã. 'Ri

ahâ hã te te 'madâ'â wamhã, te aiwa'õ, æwa 're ædasi'ubumroi mono
noræ ãma hã. 42 Taha wa, te ãne tinha:

— Ãhãna dama 're ærowå za'ra mono zé hã dama waihu'u za'ra
'wa'âhã, aré dama 're rowå za'ra mono di. Tane nherå, dama waihu'u
za'ra õ di. Taha wa, da'ãma ðpå'åzé di. 43 Niwapsi, te za danhitob'ru
noræ hã daré 'ri uiræ za'ra. Ti'a za'wari na te za te te 're 'ri uiræ za'ra,
æmana wawi, 're dawairébé tõ mono da, nimomo. 44 Danhitob'ru noræ
hã te za 'ri hã daré te te 're sãmra za'ra. 'Ri hã, tâibâ za oto. 'Ri tede'wa
zama, te za uprosi za'ra. 'Ri tâibâ wamhã, åne hã te za oto re na 're
simi'wara, 'rizé hã. 'Re æhâimana u'âsi mono, te aré danho'reptu za'ra.
Tane nherå, danho'reptui'wa, datåme æwisi na hã da te waihu'u za'ra õ
di. — Ãne ma tô romhâ ré da'ãma rowa'õtõ siro, Zezusi hã.

Zezusi te te dama ænharæzé, rowede'wa noræ ma
Mateusi 21.12-17; Marcusi 11.15-19; Zuwã 2.13-22

45 Tawamhã 'Re æhâimana u'âsi mono ãma 're ædawata za'ra mono
zéb u, ma tô ãzé Zezusi hã, 'ri 'wawi wa'ra 're. Sébré wamhã, ma tô
rowede'wa noræ hã te te sate, rob u wairébé da. 46 Ãne te tãma
nharæ za'ra:

— Duréihã wahi'rada hã ma tô ãne na rob'ui'éré æbaihâ na hã, 'Re
æhâimana u'âsi mono mreme na: “Ðnhorõwa hã æwa ðma 're ædamreme
zusi mono zém na, te za da te 're sisi za'ra, 'ri hã.” Ãne te tinha.
Tane nherå, ma tô a noræ wa'wa hã æwa asima 're ærob'manharæ wasété
za'ra wa'aba mo. Taha wa, danhibrom na dawi 're æsipsaihuri za'ra
mono noræ, 're æsi'ubumroi mono zém ne, te oto 'ri hã 're sa, wasété
uptabi na. — Ãne te Zezusi hã tãma nharæ za'ra.

47 Tawamhã bâtâ sidâpâsi, te nasi dama rowasu'u Zezusi hã, 'ri
'wawi wa'ra 're. Ni'wam noræ hã ma tô Zezusi hã sima 'ru za'ra, te te
siwi wæræ da. Ta noræ hã 'Re æhâimana u'âsi mono ma, da'ãma
romhuri'wa æpire noræ hã, duré æsimiroti na rob'ui'éré 'rata na dama
rowahutu'wa noræ hã, duré roti'wa noræ hã. 48 Tane nherå, Zezusi te
te siwi wæræ da nherå, te te siwi wæræ õ di. E maræ wa. Te te 're
æwapari za'ra mono noræ hã ahâ wa, te te siwi wæræ waihu'u õ di.

Zezusihi pisutu'wa zô, da te æsadanharæzé wasu'u
Mateusi 21.23-27; Marcusi 11.27-33

20 1 Nimahã bâtâ na te Zezusi hã nhamra, 'Re æhâimana u'âsi
mono ãma 're ædawata za'ra mono zéb ãma. 'Ri 'wawi wa'ra

're, te nhamra, te te dama rowahutu da, duré æwasu'uwå na te te
da'apo're pu'u da. Tawamhã aibâ noræ hã ma ætåme aimasa. Ta noræ
hã sasedoti æpire noræ hã, duré 'Re æhâimana u'âsi mono nhimiroti
'rata na rob'ui'éré na dama rowahutu'wa noræ, duré zudezu noræ ma
roti'wa noræ. 2 Ætåme simasa wamhã, te siwi sadanha:

— E 'wa sadawa para, te bété ãne hã dama 're æ'ab'manharæ mo. E
'wa hã, aipisutu'wa. Ma'ãpé wama asiwasu'u za'ra na, wa te waihu'u
za'ra da. — Ãne te siwi sadanha.

3 Taha wa, te Zezusi hã asa tãma nharæ za'ra:
— Wa hã wa za duré a'â asadanharæ na ãma aima wa'rãmi za'ra

wa'wa. 4 E 'wa sadawa para, ma tô Zuwã hã â dawabzuri hã te te
dama 're ab'manharæ. E 'Re æhâimana u'âsi mono zadawa para. E
dazadawa parap si. Ma'ãpé, Zuwãhã ãma asimirosa'rada hã, ðma
waihu'u za'ra wa'aba. — Ãne te Zezusi hã tãma nharæ za'ra.

5 Taha wa, te 'râwi sima nharæ za'ra, ãne:
— E niha, wa za tãma waihu'u za'ra ni, õne wamhã. 'Re æhâimana

u'âsi mono zadawa para, â dawabzuri te te dama 're æ'ab'manharæ
mono na, wa te tãma waihu'u za'ra wamhã, te za wazadanharæ na sahu
za'ra, ãne: “E niha bété, Zuwã Batitaha nhimirowasu'u hã saze za'ra
wa'aba õ di, dame.” Ãté ãne, te za wama nharæ za'ra. 6 Ma tô da te
're saze za'ra Zuwã hã, 'Re æhâimana u'âsi mono zadawa wasu'u'wa
're æmoræ na. Tawamhã dazadawa parap si, â dawabzuri te te dama
're æ'ab'manharæ mono na, wa te tãma nharæ za'ra wamhã, ãté te za
åtå na dasiwi wa'uprosi ni. — Ãne te sima nharæ za'ra, 'râwi.

7 Tawamhã Zezusihi ma, te oto nharæ za'ra:
— Ni'wa sadawa para, ma tô Zuwã hã â dawabzuri hã te te dama

're ab'manharæ. Wa noræ hã wa te waihu'u za'ra õ di, æpisutu'wa hã.
— Ãne te tãma nharæ za'ra.

8 Taha wa, te asa tãma nharæ za'ra, Zezusi hã:
— A noræ wa'wa hã ðma waihu'u za'ra wa'aba õ nherå, wa hã te

duré aima waihu'u za'ra wa'aba õ di za, ni'wa sadawa para, te dama

're æ'ab'manharæ mono na hã. — Ãne te Zezusi hã asa tãma nharæ
za'ra.

Buru 'madâ'â'wa noræ wasu'u
Mateusi 21.33-46; Marcusi 12.1-12

9 Tawamhã Zezusi hã te duré dama romnhimiré'é, tinhimirowasu'u
na, ãne:

— Aibâ hã te 're hâimana, buru tede'wa hã. Tawamhã tiburu ãma
ma tô a're, uwa 'ru hã. Taha wa, ma tô ni'wam noræ hã sisõ'a ré
pisutu za'ra, æburu hã te te sô 're 'madâ'â za'ra mono da. Uwa 'ru 'rã
hã 're 'rãi prédub za'ra mono wapsi, te za æwa'rãmi te te tãma 're
po'o za'ra, buru tede'wai ma hã. Taha pari, te oto mo, buru tede'wa
hã darob amoi u, tamomo a'â hâimana da. Tame te a'â 're hâimana
hâ. 10 Tawamhã oto 'rãi prédu mono wa, ma tô buru tede'wa hã
tãma æromhuri'wa hã 'mazatõ tiburu u, uwa 'ru 'rã hã buru
'madâ'â'wa noræ te te tãma æpo'o za'ra zô. Tazahã, buru u wisi
wamhã, ma tô romhuri'wa hã siwi azâ, buru 'madâ'â'wa noræ hã.
Taha wa, te ubana siwi satõ apâ, æsib'apito u. 11 Ætåme wisi wamhã,
æwa'rãmimhã te duré sô 'mazatõ. Tazahã, buru u wisi wamhã, ma
duré siwi azâ, buru 'madâ'â'wa noræ hã. Ma tô tãma rob'manharæ
wasété za'ra. Taha wa, te duré ubana apâ siwi satõ, æsib'apito u.
12 Æwa'rãmi ma tô duré sô 'mazatõ, buru tede'wa hã. Si'ubdatõ oto
te te æsatõræ za'ra zé hã. Tazahã, buru u wisi wamhã, ma duré siwi
azâ. Ma siwi u'a. Buru hawi, te duré siwi satõ apâ. 13 Taha wa, te
'râwi sima tinha, buru tede'wa hã, ãne: “E maræ, wa za 'manha. Ãté
ð'ra hã wa za oto satõ, buru 'madâ'â'wa noræ u hã, ðma sawi pese
nherå, ð'ra hã. Ðburu u te satõræ wamhã, ãté te za siwi hâiba wazé.”
Ãne te 'râwi sima tinha, buru tede'wa hã. Tawamhã ti'ra si'aibâ hã
te oto satõ, tiburu u.

14 — Tawamhã buru u oto moræ wamhã, buru 'madâ'â'wa noræ hã
ma tô romhâ ré sima sãmri za'ra. Taha wa, te sima 'mahârâ za'ra,
ãne: “Õhõta buru tede'wai 'ra hã te wei mo, timama uiræ na buru
tede'wa da hã. Oto wa te wasiwi wæræ aba, buru hã wate za'ra da
oto.” Ãne te sima 'ru za'ra.

15 — Tawamhã buru hawi ma siwi time. Ma tô siwi tæwæ. Ãne,
buru 'madâ'â'wai 'ra wasu'u hã.

— Ãne wamhã, e maræ te za 'manha, buru tede'wa hã. 16 Te za sô
timoræ za'ra, uburé te te uprosi da. Tawamhã te za duré aimawi
da'maipisutu, tiburu 'madâ'â'wa da hã. — Ãne, Zezusi ma tô tãma
rowasu'u za'ra.

Tawamhã æsimirowasu'u hã da te wapari za'ra wamhã, te nharæ
za'ra ni, ãne:

— Rowasédé hã watobro õ neza. — Ãne te nharæ za'ra ni.

17 Tawamhã Zezusi te da'ab'madâ'â pese. Te dama tinha, ãne:
— Åtå wasu'u na rob'ui'éré hã, ãne: “Åtå tomhâpâ wå hã 'ri na'ratazéb

da hã, wå uptabi nherå, wasété newa, 'ri'wa noræ te te aré siwi æwå'õ
hã 'ri na'rata uparizéb da, te oto 're sa'wari u'âsi, pire na.” Ãne, åtå
wasu'u na rob'ui'éré, æbaihâ na hã. 18 Duré, åtå tomhâpâ nhisiwi,
zé'a 'manharæ hã 're rere'e mono wa, 're æsiprub za'ra mono ne, te za
ðwå'õ'wa noræ hã hâ za'ra, 'Re æhâimana u'âsi mono hã. Duré åtå
tomhâbâ hã zé'a 'manharæ nhisiwi, 're rere'e mono wa, te te 're æpru
pese za'ra mono ne, te za ðwå'õ'wa noræ hã hâ za'ra, sa'åtå uptabi na.
Ta noræ ãma hã 're sib'a'uwå za'ra mono õ di za. — Ãne te Zezusi hã
sina ãma simiré'é.

Rob'uiprazé hã Roma ãma danhib'apito uptabi ma,
da te tãma 're æpo'o za'ra mono zé wasu'u

Mateusi 22.15-22; Marcusi 12.13-17

19 Buru 'madâ'â'wa noræ wasu'u te te dama wasu'u wamhã, ma tô
sina waihu'u za'ra, dama rowahutu'wa noræ hã. Sasedoti noræ hã
sima æpire za'ra noræ me, ma tô sina waihu'u za'ra. Taha 'ru te, te aré
sima wå za'ra, te te siwi âri da, Zezusi hã, awa'awi. Tane nherå,
dama pahi za'ra wa, ma tô siwi ãma rosazâ a'â. 20 Taha wa, ma tô
taré a'â ãma 're sõpré. Ãne te aibâ noræ ma tãma ãma roti za'ra:

— Zezusihi u te za ai'aba'réi wa'wa, maræ na asiwi sadanharæ za'ra
wa'aba da, tô sena, maræ asiwi waihu'u za'ra wa'aba dai õ nherå,
æsimirowasu'u na hã. Tawapsi te za asiwi æsadanharæ za'ra wa'wa,
tinhimirowasu'u na te te ãma upa zô, te te ãma upai wa,
wanhib'apito u, wa te wasiwi saprõni da, maræ te te tãma 'manharæ
wasété da. — Ãne te aibâ noræ ma roti za'ra. Tawamhã ma tô
rob'uiprazém na tãma wa'âbâ za'ra, Zezusi za te te siwi æsadanharæ'wa
noræ ma. 21 Ætåme simasa wamhã, te ãne siwi sadanha, aibâ noræ hã:

— Rowahutu'wa, aimreme hã tô sena na, wa tô aiwaihu'u za'ra
ni. Asimirowahutu zama wå di. Asimiroti na 're da'ab'mairåme
mono õ di. Sena na te dama 're æ'aroti mo, 'Re æhâimana u'âsi mono
nhimirotizéb zarina. 22 Ãne wa, a hã ma'ãpé, maræ hã wama waihu'u
za'ra na, maræ hã wa te waihu'u za'ra da. E Roma ãma danhib'apito
uptabi ma, wa za rob'uiprazé hã wa te tãma 're po'o za'ra,
æsimiwada'urizéb zarina. E 'Re æhâimana u'âsi mono ma, wå di. E
tãma wå õ di. Ãne niha æsimiroti hã ãma. — Ãne te siwi sadanha.

23 Tazahã ma tô sina waihu'u, Zezusi hã. Tinhimirowasu'u na te
te tãma ãma upa za'ra da newa, ma tô ãne siwi sadanharæ za'ra.
Taha wa, te tãma nharæ za'ra, aibâ noræ ma:

24 — Rob'uiprazé æsapotore hã we ðma 'maiwå wa'aba, te 'madâ'â
da. E 'wai hâibaræ, rob'uiprazé æsapotore na hã. E 'wa sisi ui'éré duré,
ãma hã.

Tawamhã ma asa ãma sada'âbâ za'ra, ãne:
— Roma ãma danhib'apito hâibaræ ã hã, duré taha nhisi ui'éré, ã

hã. — Ãne te asa tãma nharæ za'ra.
25 Tawamhã Zezusi hã te duré asa tãma nharæ za'ra:
— Roma ãma danhib'apito ma, te za æsimiwada'uri zarina

rob'uiprazé hã tãma 're æpo'o za'ra wa'aba mo apâ, æte wa. Tane
duré, 'Re æhâimana u'âsi mono ma, te za maræ hã æsimiwada'uri
zarina tãma 're æsõmri za'ra wa'aba mo apâ, æte wa. — Ãne ma tô
tãma waihu'u za'ra, Zezusi hã.

26 Tinhimirowasu'u na te te tãma ãma upa za'ra da newa, ma tô
danho'a siwi sadanha, aibâ noræ hã. Tazahã, tinhimirowasu'u na te
te tãma ãma upa za'ra õ di, Zezusi hã. Æsimirowasu'u hã, wå uptabi
di. Wå uptabi wa, ma ãma titob'uzu za'ra, aibâ noræ hã. Taha wa, te
ari'iwi tihâimana za'ra oto.

Zezusi hã, da te æsadanharæzé wasu'u, dahâiwa'utuzém na
Mateusi 22.23-33; Marcusi 12.18-27

27-28 Tawamhã ma we aibâ noræ hã ætåme aimasa, Zezusihi u.
Aibâ noræ hã, sadusezu. Ta noræ hã 're dadâ'â za'ra mono wamhã,
ab're hawi apâ 're ædahâiwa'utu za'ra mono õ na, te te dama 're æroti
za'ra mono. Zezusihi u simasa wamhã, ma tô tãma rob'rãzarõtõ
za'ra, ãne:

— Rowahutu'wa, wahi'rada Mozési hã ma tô ãne dama roti:
“Aibâ æmro ré hã 'ra õ ré, dâ'â wamhã, tizédé'aba mro na, te za
timro æsisãnawã hã, ai'uté hã te te 'maipoto da, æwa æsédé'aba 'ra ne,
're moræ da.” Ãne, wahi'rata nhimiroti na rob'ui'éré hã. — Ãne te
Zezusihi ma sadawa 'rãzarõtõ za'ra, sadusezu noræ hã.

29 Te duré tãma rowasu'u za'ra:
— Aibâ hã æsisãnawã si hã te 're hâimana za'ra, 7 na æhâiba za'ra hã.

Tawamhã æpoto'rada hã ma tô timro oto. Tazahã, 'ra õ ré, ma tô
dârâ, aibâ hã. 30 Taha wa, ma tô æsõsi hã duré ãma timro, tizédé'aba
mro na. Tane nherå, ma duré dârâ, 'ra õ ré. 31 Taha wa, ma tô taha
nhosi hã duré ãma timro. Tane nherå, ma duré dârâ, 'ra õ ré. Ãne
siparabâsi, ma tô aré sisõwa're're nasi ãma timro za'ra. Tawamhã ma
tô oto uburé sisarina ai'utõ, 'ra õ ré. 32 Tawamhã pi'õ zama ma tô oto
dârâ, timro noræ zarina. 33 Æmro 7 na æhâiba za'ra wamhã, e 'wai mro
za bété pi'õ hã, ab're hawi apâ te te 're da'ahâiwa'utu mono wamhã,
'Re æhâimana u'âsi mono hã. — Ãne te siwi sadanha, sadusezu noræ hã.

34 Taha wa, te Zezusi hã asa tãma rowasu'u za'ra, ãne:
— Ti'ab ré si, te za dasina 're damro za'ra. 35 Hâiwa ãma hã, dasina 're

damro za'ra mono õ di za oto. Niwapsi, te za ab're hawi ahâiwa'utu,
'Re æhâimana u'âsi mono hã te te 're æ'awåsãmri mono noræ hã,
hâiwa ãma æ'rata 're si'ubumroi u'âsi mono da. 36 'Re æhâimana u'âsi

mono ma romhuri'wa noræ ne, te za dâ'â ãna 're hâimana u'âsi za'ra,
dâ'â waihu'u ãna. 'Re æhâimana u'âsi mono 'ra, te za 're dahâimana
za'ra, ab're hawi za te te da'ahâiwa'utu wa. 37-38 Mozési hã ma tô
dama waihu'u, ab're hawi 'Re æhâimana u'âsi mono te te 're
æda'ahâiwa'utu mono zém na hã. Wede zapore æro'o na, te te dama
ãma rob'ui'éré wamhã, ma tô 'Re æhâimana u'âsi mono dama wasu'u,
tihi'rata noræ nhib'apito na. Abra'ãhã nhib'apito, te, u, 're hâimana,
'Re æhâimana u'âsi mono hã. Duré Izatihi nhib'apito, te, u, 're hâimana.
Duré Zacoho nhib'apito te, u, 're hâimana. Ãne te dama rowasu'u,
Mozési hã. 'Re ædahâimana u'âsi za'ra mono nhib'apito, te 're mo,
'Re æhâimana u'âsi mono hã. Dahâiba hâ nhib'apito, 're moræ õ di.
Aihæni te æsõ'a 're dahâimana za'ra. 'Re ædadâ'â za'ra mono noræ zama,
te æsõ'a 're hâimana za'ra. Ãne, Mozési te te dama ærowasu'uzéb
zarina, wa tô waihu'u za'ra ni. — Ãne ma tô tãma sadawa 'rãzarõtõ
za'ra, sadusezu noræ ma, Zezusi hã.

39 Tawamhã te rowahutu'wa noræ hã Zezusihi ma nharæ za'ra:
— Asimirowasu'u hã wå di, rowahutu'wa. — Ãne te ãma tiwata za'ra.
40 Taha wa, ma tô roti wå na sõwada za'ra, sadusezu noræ hã.

Taha wa, maræ na te te siwi sadanharæ waihu'u õ di oto, te te sina
mreme wazéb za'ra wa, ta noræ hã.

Danho'reptui'wa na, Zezusi te te æda'azadanharæzé wasu'u
Mateusi 22.41-46; Marcusi 12.35-37

41 Tawamhã Zezusi hã te da'azadanha, ãne:
— Danho'reptui'wa da, 'Re æhâimana u'âsi mono te te æpisudu hã

Dawihi nhihudu te za, u, 're mo. E maræ wa, te æsihudu na wasu'u
za'ra ni. 42-43 Apito Dawi hã ma tô tinhib'apito na danho'reptui'wa
hã sisi, tinho're na. Ãne, Dawihi nho're na rob'ui'éré hã:

“'Re æhâimana u'âsi mono, ma tô Ðnhib'apito ma, tinha: ‘Ð'rata
te za 're asãmra mo, ðnhimire niwæ dama aipire na ðsiré 're
aihâimana u'âsi mono da. Wa hã wa za te tãma 're nharæ
za'ra, asitob'ru noræ ma, aima 're sib'uwa za'ra mono da.’ ”

Ãne Dawihi nho're wasu'u na rob'ui'éré, 'Re æhâimana u'âsi mono ma
danho're na, Saumusi na æbaihâ nhisi na hã. 44 Dawi hã tinhib'apito na
te te sisi nherå, e niha te za æsihudu si 're hâimana, Danho'reptui'wa
da, 'Re æhâimana u'âsi mono te te æpisudu hã. — Ãne ma tô Zezusi hã
da'azadanha.

Zezusi te te dama æroti mono zé wasu'u, rowahutu'wa noræ ne,
're dahâimana za'ra mono tõ da
Mateusi 23.1-36; Marcusi 12.38-40

45 Tawamhã uburé, da te wapari za'ra ré, te Zezusi hã tinha,
tisiré 're ænomro mono noræ ma:

46 — Ma'ãpé, rowahutu'wa noræ hã waihu'u za'ra wa'aba,
æhâimanazém na hã. Ta noræ hã uza pa ré, 're nomro mono da si,
tãma æwå za'ra hã. Duré 'ri nhi'riti wa, da te dasina 're æ'ubumroi
mono zéb ãma dama pire wa, da te 're wazéb za'ra mono da, ma tô
te te sima 're wå za'ra. Duré dama æpire noræ simasisizém na 're
æsi'ubumroi mono da si, tãma æwå za'ra hã, rowahutuzéb ãma duré
'ri para dasiré 're ædasaihuri mono zéb ãma hã. 47 Rowahutu'wa
zahã, te za pi'õi mrotõ noræ wi, æsibro hã te te tiwi 're uprosi za'ra.
Tane nherå, te ta noræ hã danho'a 'Re æhâimana u'âsi mono ma, 're
mreme zusi hâ, 're hâimana wå uptabi za'ra mono newa. Taha wa,
te te dama 're æ'arob'manharæ mono zém nhipai u, te za 'Re
æhâimana u'âsi mono hã te te tãma 're rob'manharæ za'åtå za'ra. —
Ãne ma tô tãma waihu'u za'ra, tisiré 're ænomro mono noræ ma.

Pi'õi mrotõ nhoprubzé wasu'u
Marcusi 12.41-44

21 1 Tawamhã 'Re æhâimana u'âsi mono ãma 're ædawata za'ra
mono zéb ãma, ma tô da'ab'madâ Zezusi hã, danhoprubzé,

da te 're æséme mono zéb 're, æsibro pese noræ hã te te séme ré, 'Re
æhâimana u'âsi mono ma. Ãne na ma tô da'ab'madâ, 'ri 'wawi wa'ra
're, Zezusi hã. 2 Pi'õi mrotõ zama ma duré 'madâ, æsibrob'õ hã. Ta
hã ma tô rob'uiprazé æsapotore hã dame tiza, maræ te te ãma æ'uipra
da hã aré, syryre nherå. 3-4 Taha wa, te Zezusi hã tinha, tisiré 're
ænomro mono noræ ma:

— Tô sena, ã hã pi'õi mrotõ hã sibrob õ nherå, ma tô tinhoprum
na uburé da'a'rãnhipa. Æsiré noræ hã rob'uiprazé hã nasi tãma
æsi'ataråme za'ra si, te nasi sé. Tanei õ di, pi'õi mrotõ hã. Simaræ õ
nherå, tihâimanazéb da, te te aré ætédé hã ma tô æbâre tãma tisõ.
Ãne wamhã, ma tô tinhoprum na uburé da'a'rãnhipa. — Ãne ma tô
Zezusi hã tãma waihu'u za'ra, tisiré 're ænomro mono noræ ma.

'Re æhâimana u'âsi mono ãma 're ædawata za'ra mono zé
wasu'u, za æsi'utõræzém na
Mateusi 24.1-2; Marcusi 13.1-2

5 Tawamhã ni'wam noræ hã ma tô 'ri 'rãihâ ãma tiwata za'ra, ãne:
— Åne hã wå uptabi di, 'ri 'manharæzé hã. Duré waipo wå di,

danhibzari hã. — Ãne te 'ri ãma tiwata za'ra, 'Re æhâimana u'âsi
mono nhorõwa ãma.

Taha wa, te Zezusi hã tinha:
6 — Niwapsi te za dasiwi prum ni, åtå na 'ri hã. Tawamhã misi si

te za oto simi'wara, åne hã. Sisisiwi 'manomro waihu'u õ di za oto,
åne hã. Tâibâ za oto. — Ãne ma tô romhâ ré ãma rowa'õtõ, Zezusi
hã.

7 Tawamhã te siwi sadanha:
— Rowahutu'wa, e niwa te za ãne na hã ãma tiromhâiba. E maræ

te za watobro, æsõwa, wa te ãma æwaihu'u sirõmo za'ra zéb da hã.
— Ãne te sadanharæ za'ra.

8 Taha wa, te Zezusi hã asa tãma nharæ za'ra:
— Ni'wam noræ hã te za sadawa nhipese na sisarina datåme 're

nomro, ahâ na. Wa hã ne, te za taré ðnhisi na dama 're siwasu'u
za'ra, danho'reptui'wa na. Taré te za duré te te dama 're rowasu'u
za'ra, ãne: “Bâdâ te za oto æwa waptãrã, 'Re æhâimana u'âsi mono te
te æpisudu hã.” Ãne te za taré te te dama 're rowasu'u za'ra. Taha
wa, te za aihâimana nhimiza'rese tiwi 're aihâimana za'ra wa'aba
mo, sadawa nhipese sina datåme 're ænomro mono noræ ãma, 're
sasõmri za'ra wa'aba mono tõ da. 9 'Re dasi'wapé za'ra mono wa, da
te dasina 're æropupu'u za'ra mono zé hã 're wapari za'ra wa'aba
mono wamhã, tãma 're aipahi za'ra wa'aba mono õ di za. Duré ti'ai
ãma danhib'apito noræ hã, da te 're æsani za'ra mono zé wasu'u hã 're
wapari za'ra wa'aba mono wamhã, tãma 're aipahi za'ra wa'aba
mono õ di za. Dasi'wapé hã te za a'â 're wairébé. Danhib'apito hã te
za a'â da te 're sani za'ra, tô. Tane nherå, rob'rãsutu uptabi õ di za
a'â. — Ãne ma tô romhâ ré tãma waihu'u sirõmo za'ra, Zezusi hã.

10 Ma duré tãma waihu'u za'ra, ãne:
— Danhipti'ai amoi u te za dasisô 're dapra a'â, 're dasi'wapé za'ra

mono da. Tawamhã daro mono bâ te za tô 're dasiwasutu za'ra.
11 Nima niwæmhã te za duré ti'a hã daré 're popo'o za'ra, sa'åtå. Nima
niwæmhã, danho õ wa, te za da te 're robzépata za'ra, dasa syryre wa.
Nima niwæmhã te za duré dahâzé æpire uptabi hã te te 're daduri.
Maræ æpipa hã te za duré hâiwa nho're na danho'a 're wairébé.

12 — Ãne na romhâimana õ ré, te za da te 're aiwaibui wa'wa.
Rowasédé hã te za duré da te aima 're 'manharæ za'ra wa'wa.
Rowahutuzéb u, te za da te 're ai'mazasi za'ra wa'wa, aihâimanazém
na da te 're aiwaihu'u za'ra wa'aba mono da. Taha wa, te za taré da
te 're aiwå'õ za'ra wa'wa. Taha pari, te za da te 're aséme 'wa,
dazazéb 're, 're aimasa wa'aba mono da. Ðzazei'wa 're anomro aba
mono 'ru te, te za duré da te 're asimroi wa'wa, danhib'apito noræ u.
Roti'wa, si'upana te te æpisutu noræ u zama, te za da te 're asimroi
wa'wa. 13 Ãne wamhã, ðwasu'uwå na te za 're ædapo're pu'u za'ra
wa'aba mo. 14 Duré asisõwa, asina aihâtâ'â te, asiwasu'uzéb zô 're
rosa'rata hâ za'ra wa'aba mono õ di za. 15 Wa hã wa za te 're
aipawaptob za'ra wa'wa, danhib'apito noræ ma, 're asiwasu'u za'ra
wa'aba mono zéb da hã. Ãne wa, aimreme wå na te za aiwå'õ'wa
noræ hã 're æsõwada za'ra wa'aba mo. 16 Ni'wam noræ hã te za te te
dama 're ai'ru za'ra wa'wa, dazazéb 're, da te 're aséme aba mono
da. Ãté aimama noræ hã te za te te dama 're ai'ru za'ra wa'wa, ãté

asisãnawã noræ hã, ãté asiwadi noræ hã. Ãté asawi'wa noræ zama te
za te te dama 're ai'ru za'ra wa'wa. Taha zarina, te za ai'mai'uprosi
aba ni. 17 Ðzazei'wa oto 're anomro aba mono wa, te za uburé da te
're ai'ruiwapari za'ra wa'wa. 18 Tane nherå, aihâimanazé hã aiwi 're
si'utõræ uptabi za'ra wa'aba mono õ di za. 19 Taha wa, te za 're
asiptete za'ra wa'aba mo, ð'ãma 're anomro u'âsi aba mono da.
Tawapsi, te za asõ'reptuzé hã asina 're æ'uwaimrami za'ra wa'aba
mo. — Ãne ma tô tãma waihu'u sirõmo za'ra, tisiré 're ænomro
mono noræ ma.

Zeruzarå ãma, za æropsisa'wari mono na rowasu'u
Mateusi 24.15-28; Marcusi 13.14-23

20 Tawamhã Zezusi hã ma duré tãma waihu'u sirõmo za'ra, ãne:
— Niwapsi te za dasi'wapéi 'manharæ'wa noræ hã Zeruzarå u

aihutu, 'ri 'wawi wa'ra, te te siwi uiræ da. Ta noræ hã 'madâ'â za'ra
wa'aba wamhã, te za æwaihu'u sirõmo za'ra wa'wa, za te te daré æ'ri
nhamra mono na hã. 21 Zudeza ãma, dame 're ai'ubumroi wa'aba
mono wamhã, te za åtå 'rãihâ u asa'rei wa'aba mo, aiwara sina. 'Ri
ahâ ãma 're ai'ubumroi wa'aba mono wamhã, te za aiwairébé su'u
'wa, 'ri ahâ nhiti. Rom na 're ai'ubumroi wa'aba mono wamhã, 'ri
ahâ u 're asisisi aba mono õ di za. 22 'Re æhâimana u'âsi mono te te
dama 're arob'manharæ mono wa, te za rowasété si a'â 're sa'wari.
Taha ré, te za maræ hã uburé dazô pusi, romhâ ré, 'Re æhâimana
u'âsi mono zadawa wasu'u'wa noræ hã te te ãma ærob'ui'éré za'ra zéb
zarina. 23 Tawamhã ãne hã rowasédé hã daré romhâimana wamhã,
æwasã ré noræ ma hã tãma ropipa uptabi za'ra di za, æ'ra pré ré noræ
ma zama. 'Re æhâimana u'âsi mono hã te te dama 're æ'arob'manharæ
pipa mono zé bâtâ na hã, tãma 're ropipa za'ra mono di za, zudezu
noræ ma. 24 Sib'ézé 'wapa na hã da'ahâ na te za tadâ'â za'ra ni. Duré,
ni'wam noræ hã daro mono bâ, te za da te simro. Te za da te ãma
ropé, daro mono bâ. 'Re æhâimana u'âsi mono zazei'õ'wa noræ hã
sahi sina te za a'â te te dama 're roti za'ra, Zeruzarå ãma, zudezu'õ
noræ hã. Bâdâ hã æwa tãma æwaptã'ã za'ra zéb u, te za da'madâ'â
'rãsutu za'ra. — Ãne ma tô romhâ ré tãma waihu'u za'ra, tisiré 're
ænomro mono noræ ma.

Ti'ai ãma dasiré æpodo hã apâ za we æmoræzé wasu'u
Mateusi 24.29-31; Marcusi 13.24-27

25 Romhâ ré, ma tô duré ãne hã tãma waihu'u sirõmo za'ra, Zezusi
hã:

— Niwapsi te za maræ aimawi hã 'madâ'â za'ra ni, bâtâ na hã,
a'amo na zama, wasi noræ na zama. Â poré a'a 'reptã'ã ma, te za
tapahi za'ra ni, â poré nhibzaihâ ma zama. Daro mono bâ, dama

robzei'õ uptabi za'ra di za. 26 Maræ hã hâiwa na 're æsimasa mono
hã, tizabzéb ãma 're simasab u'âsi mono õ di za. Taha wa, te za
daro mono bâ dawi tirobra za'ra, rowasédé hã dazô æwatobrozém
na te te rosa'rata pipa za'ra wa. 27 Tawamhã ti'ai ãma dasiré ðpodo
hã hâiwa'a na, wa za wei apâ mo, danho'a. Ðwaihu'u pese uptabi na,
wa za wei mo apâ, duré ðhâiba na hã rowa'a sa'åtå uptabi na. 28 Ãne
wana ré, maræ hã pusi mono wamhã, te za asiptete na 're aihâimana
u'âsi za'ra wa'aba mo. Duré 're ai'rãiwahutu za'ra wa'aba mono. E
maræ wa. Romhutu na te za asõ'reptu za'ra wa'aba zé hã asina
æ'uwaimrami za'ra wa'wa. — Ãne ma tô romhâ ré tãma waihu'u
sirõmo za'ra, tisiré 're ænomro mono noræ ma, Zezusi hã.

Pidera wede wasu'u
Mateusi 24.32-35; Marcusi 13.28-31

29 Zezusi hã te duré romnhimiré'é, pidera wede na, ãne:
— Ma'ãpé pidera 'rã na rosa'rata za'ra wa'aba, wede æpoto mono

bâ. 30 Æsu té hã 're wairébé mono wamhã, te za ãma 're æwaihu'u
za'ra wa'aba mo, tã 're æta'a mono zéb u, 're ærob'umhutu mono zém
na hã. 31 Tane duré, maræ hã 're æromhâimana mono zéb da, te aima
æwasu'u za'ra wa'aba zéb zarina, 'madâ'â za'ra wa'aba wamhã, te za
ãma ærowaihu'u za'ra wa'wa, romhuture di oto, 'Re æhâimana u'âsi
mono, da'ãma 're æsib'a'uwå mono zéb u hã. 32 Tô sena, wa ãne na
aima waihu'u sirõmo za'ra wa'wa. Ã hã uburé rowasédé hã dazô 're
wairébé mono ré, ti'ai ãma 're ædasi'ubumroi mono noræ hã ta noræ
hã 're dâ'â za'ra mono õ ré, te za æsõ'a za'ra ti'rãsutu, rowasédé hã.
33 Nimahã na te za hâiwa noræ hã ai'utõræ zahuré, ti'ai me. Si'utõræ
zahuré nherå, ðnhimiroti hã si'utõræ õ di za. Pire na te za dama 're
hâimana u'âsi. — Ãne ma tô Zezusi hã tãma waihu'u za'ra, tisiré 're
ænomro mono noræ ma.

34-35 Tawamhã Zezusi hã tinhimiroti na ma tô tãma 'rãsutu za'ra,
ãne:

— Asimiza'rese sina, te za 're aihâimana za'ra wa'aba mo. Datoi u
hã âsipãræ na 're asapa'a za'ra wa'aba mono õ di za. Maræ na si 're
rosa'rata za'ra wa'aba mono õ di za. E maræ wa. Rosa'rese õ ré, bâdâ
æpire, æwa waptã'ã õ'umnhasite. Rosa'rese õ ré, te robzari hã
ætede'wa hã te te 're waibu, wedenhorõ na. Tane, duré rosa'rese õ
ré, te za bâdâ æpire hã æwa waptãrã, uburé ti'ai ãma hã. 36 Taha wa,
te za asimiza'rese sina 're aihâimana u'âsi za'ra wa'aba mo. Te za
duré asima 're ærowaptårå u'âsi za'ra wa'aba mo. E maræ da. Maræ hã
're wairébé mono wamhã, asiptete na 're aihâimana za'ra wa'aba
mono da, apâ we ðmoræ wa, ðnho're asisép te, ai'rãipo tõ za'ra
wa'aba da, ti'ai ãma dasiré ðpoto nho're. — Ãne ma tô Zezusi hã
tãma waihu'u za'ra.

37 Tawamhã Zezusi hã bâtâ sidâpâsi, te nasi dama rowasu'u, 'ri
'wawi wa'ra 're, 'Re æhâimana u'âsi mono ãma 're ædawata za'ra
mono zéb ãma. Barana hã te nasi ne, Oriwera na åtå 'rãihâ nhisi u.
Tame ma tô nasi ãma ti'awå. 38 Awå wi, te nasi ætåme dasito, 'Re
æhâimana u'âsi mono nhorõwa u, æmreme hã da te nasi wapari za'ra
da.

Zezusihi ãma, da te ærosa'rata za'ra zé, da te dasiwi wæræ da
Mateusi 26.1-5; Marcusi 14.1-2; Zuwã 11.45-57

22 1 Æ'u'åtå duptoi'õ, da te 're æhuri mono zéb u hã, romhuture
di oto, Pascowa na dato nhisi u hã. 2 'Re æhâimana u'âsi

mono ma, da'ãma romhuri'wa æpire noræ hã, te rowahutu'wa noræ
me sima ãma rosa'rata za'ra, pi'uriwi te te siwi wæræ da, Zezusi hã.
Dama pahi za'ra wa, te ãne sima ãma rosa'rata za'ra.

Zezusi te te dama hâiba nhomri da, Zudasi hã te te
ærosa'ratazé wasu'u

Mateusi 26.14-16; Marcusi 14.10-11

3 Tawamhã Satanasi hã ma tô oto Zudasihi på'å 're ãzé. Icarizoti
na, Zudasihi nhisi hâiba amo hã. Zezusihi me dame 're æmoræ,
Zudasi hã, 12 na æhâiba za'ra siré hã. 4 Tawamhã te oto mo,
sasedoti æpire noræ u. Duré, 'Re æhâimana u'âsi mono ãma 're
ædawata za'ra mono zé 'madâ'â'wa noræ u, te mo, æpire noræ u, Zezusihi
ãma te te sadawa pibu za'ra da, te te dama hâiba nhomri da.
5 Æmreme te te wapari za'ra wamhã, tãma rowå za'ra di. Taha wa, te
tãma ropisutu za'ra, rob'uiprazé te te tãma sõmri za'ra da. 6 Taha
wa, ma tô Zudasi hã ãma saze za'ra, rob'uiprazé te te tãma sõmri
za'ra da, sasedoti æpire noræ hã. Taha wa, te oto rosa'rata, nimahã
bâtâ na Zezusi te te dama hâiba nhomri da, danhimiza'rese õ ré.

7 Tawamhã bâdâ hã ma tô æwa waptãrã oto, æ'u'åtå duptoi'õ, da te
're æhuri mono zé hã. Zudezu noræ hã te za pone'årebâ 'ra hã simro,
tisaihurizéb da, Pascowa na dato nhisi na da hã. 8 Taha wa, te
Zezusi hã Pedru noræ ma rob'ru zahuré, Zuwãhã me, ãne:

— Mo oto ane wa'aba, wazô asipi wa'aba da, Pascowa te bâtâ na
æwasaihurizéb da hã. — Ãne te tãma rob'ru zahuré.

9 Tawamhã te Pedru noræ hã sadanharæ zahuré, ãne:
— E momo ma tô asima ærowå, asô æwanhipi za'ra zéb da hã. —

Ãne te sadanharæ zahuré.
10 Taha wa, te Zezusi asa tãma nharæ zahuré:
— Ðwapari pese aba. 'Ri ahâ u aimasisi aba wamhã, aibâ hã te za

æsõpåtå 'wa, piza'a â ré, te te æ'âri hã. Sõpåtå aba wamhã, pibui
wa'aba mono za, 'ri para u æsébrézéb u. 11 Tame te za 'ri tede'wa hã
æsadanharæ 'wa, ãne: “Rowahutu'wa hã te wama tinha, wa te

asadanharæ da: E ma niwæ 'ri 're wa'wa hã, ðsiré 're ænomro mono
noræ me, æwa æwasaihurizéb da hã, Pascowa na dato nhisi na hã.”
12 Tawamhã 'ri tede'wa, te za hâimo 'ri 're wa'wa za'åne hã aima
pisutu 'wa, maræ æ'ubumro sirõmo ãma. Tame te za wazô ærobza'ra
pese 'wa. — Ãne te Zezusi hã tãma roti zahuré.

13 Tawamhã 'ri ahâ u simasisi wamhã, Zezusi te te tãma æ'awasu'u
zahuré zéb uwaibaba, ma tô uburé anhopåtå zahuré. Tame ma tô
dasa hã 'manharæ zahuré, Pascowa na dato nhisi na da hã.

14 Tawamhã te za oto tasaihuri ni. Taha wa, te oto Zezusi noræ hã
ai'ubumro, saihuri da, tizadawa wasu'u'wa noræ me. 15 Tawamhã te
oto tãma siwasu'u za'ra, ãne:

— Wa tô ðsima wå upta, aime ðsa za'ra wa'aba da, te robzépata õ
ré, Pascowa na 're ædasaihuri mono zém na. 16 Ãne, ðsa na 're ðsai
mono õ di za oto. Bâdâ æwa waptã'ã wapsi, 'Re æhâimana u'âsi mono
hã uburé da'ãma 're sib'a'uwå mono wapsi, wa za duré 're ðsa.
Tawapsi, dasaihurizé hã maræ te te æwasu'u hã te ðsina uwaimrami
wapsi, wa za duré 're ðsa. — Ãne ma tô tãma siwaihu'u za'ra.

17 Tawamhã ma hâsizé hã ti'â, uwa 'ru 'rãi wa'ui ré hã. 'Re
æhâimana u'âsi mono ãma te tiwata, sõpru wa. Te duré tãma nharæ
za'ra:

— Ã, âhuri aba, uburé. 18 Ã hã te 're hâsi mono õ di za oto, a'â.
Niwapsi, wa za duré te 're hâsi, 'Re æhâimana u'âsi mono hã uburé
da'ãma 're sib'a'uwå mono wapsi. — Ãne te tãma siwasu'u za'ra.

19 Æ'u'åne hã ma duré ti'â. 'Re æhâimana u'âsi mono ãma te duré
æré ãma tiwata, sõpru wa. Taha pari, ma tô te te wå'å, æ'u'åne hã. Te
te wå'åi mono parimhã, ma tô te te tãma sõmri, tisiré 're ænomro
mono noræ ma. Te duré tãma nharæ za'ra, ãne:

— Ã, æ'u'åne hã huri aba. Ã hã ðhâiba, te wasu'u, za asada ðsisõmri
aba zé hã. Ã hã te za 're æhuri aba mo, ð'ãma 're asipo're pu'u u'âsi
za'ra wa'aba mono zéb da hã. — Ãne te tãma nharæ za'ra.

20 Tawamhã saihuri pari, ma duré hâsizé hã ti'â, uwa 'ru 'rãi wa'u
æsé ré hã. Te tãma nharæ za'ra:

— 'Re æhâimana u'âsi mono te te dama æropisutuzép té, te wasu'u,
rob'rãi wa'u hã. Rob'rãi wa'u za'wari ne, asada ðdâ'â za'ra wa'aba
wamhã, te za ðwi puru, ðwapru hã. Tô sena, te za te te dama ãma 're
a'uwaimrami, te te dama æropisutuzép té hã. Ãne na waihu'u za'ra
wa'aba da, te za ðwi puru, ðwapru hã. 21 Ma'ãpé, asiwi waihu'u aba.
Ni'wa hã ðzawi'wa newa, te ðme nhamra, wedeza na, dama
ðnhomri'wa da hã. 22 Wa hã ti'ai ãma dasiré ðpodo hã wa za dârâ,
'Re æhâimana u'âsi mono te te ðma æpisutuzéb zarina. Ðdâ'â da, te te
ðma pisutu nherå, aibâ ma, tãma 're ropipa uptabi mono di za, za te
te dama ðhâiba nhomri'wai ma hã. — Ãne ma tô tãma waihu'u
za'ra.

23 Taha wa, te 'râwi sisadanharæ za'ra, ãne:
— E 'wa hã te za dama tisõ. — Ãne te 'râwi sisadanharæ za'ra.
24 Tawamhã sima æ'maipire zô sõpré wa, ãma sisaze za'ra õ wa, te

timreme na 'râwi si'wapé za'ra, æsiré 're ænomro mono noræ hã.
25 Taha wa, te Zezusi tãma nharæ za'ra, ãne:

— Ti'ai ãma danhib'apito noræ hã, simiwada'uri pese za'ra di.
Duré, æsiwaihu'u zarina, te za dama maræ 'manharæ wå 'wa na, da te
're sisi za'ra. 26 Tane asima 're aihâimana za'ra wa'aba mono õ di za,
a noræ wa'wa hã. Asiré noræ ma, aipire wa'aba nherå, te za tãma 're
asidai'uté za'ra wa'aba mo. Duré dawada'uri'wa, 're anomro aba
mono nherå, aiwapu na te za dama 're æromhuri za'ra wa'aba mo.
27 E 'wa hã, dama æpire. E tisa da, wedeza na æsãmra, dama æpire. E
dama dasai 'wapéi'wa hã dama æpire. Tisa da, wedeza na æsãmra hã,
tô dama æpire. Tazahã, wa hã dama dasai 'wapéi'wa ne, wa 're mo.

28 — A noræ wa'wa hã maræ te 're sépata mono ré, ma tô ðsiré 're
anomro u'âsi aba mo. 29 Taha wa, roti'wa da, dama ðpire na 're
ðhâimana mono da, Ðmama te te ðma æpisutu ne, tane wa za duré wa
hã aipisutu za'ra wa'wa, dama aipire na 're aihâimana za'ra wa'aba
mono da, dama roti'wa da. 30 A noræ wa'wa hã niwapsi, te za ðsiré
're asimroi wa'aba mo, wedeza na wasiré 're wasaihuri mono da,
wa te 're âhuri mono da zama. Danhib'apito simasisizém na, te za
're ai'ubumroi wa'aba mo, Izarazéhé nhihudu noræ ma, 're roti za'ra
wa'aba mono da. Wahi'rada Izarazé hã, 12 na æ'ra si'aibâ noræ hã.
Taha nhihudu noræ hã te za 're æ'madâ'â za'ra wa'aba mo. — Ãne ma
tô Zezusi hã tãma waihu'u sirõmo za'ra, te te waihu'u za'ra da.

Zezusi hã, Pedru te te æpo're pu'uzé wasu'u
Mateusi 26.31-35; Marcusi 14.27-31; Zuwã 13.36-38

31 Tawamhã Zezusi hã te Pedruhu ma tinha, ãne:
— Sima, ðwapari pese. Satanasi hã ma tô 'Re æhâimana u'âsi

mono wi aiwaptårå za'ra wa'wa, tô sena ðzazei uptabi 'wa zô, te te
aipibu za'ra wa'aba da. Tridu hã æ'rã uptabi zô, da te 're æ'upõræ za'ra
mono ne, te za te te 're aipibu za'ra wa'wa, ðzazei uptabi 'wa zô.
32 Sima, tane nherå, Ðmama wi, wa tô te 're rowaptårå aima, te te
're aipawaptob u'âsi mono da, ð'ãma 're aimoræ u'âsi da. Apâ ðtåme
aipi'rai wapsi, te za asisãnawã noræ hã 're æpawaptob za'ra mo,
hâimana nhiptete na 're nomro mono da. — Ãne te Pedruhu ma
tinha.

33 Tawamhã Pedru hã te asa tãma tinha, ãne:
— Apito, wa tô ðsima wå, asiré ãma ðmoræ da, asiré, da te ðnherå

da nherå, duré asiré ðdâ'â da nherå. — Ãne te Pedru hã tãma
siwasu'u.

34 Taha wa, te Zezusi hã asa tãma tinha, ãne:

— Pedru, ðwapari pese. Ðzadawa para õ nherå, ã bâtâ na si'a hârâ
õ ré, te za si'ubdatõ dawi ð'udâ, aima ðza'rese õ na. — Ãne ma tô
romhâ ré tãma waihu'u siro, Pedruhu ma.

Zezusi hã, tisiré 're ænomro mono noræ te te æpo're pu'u za'ra zé
wasu'u

35 Tawamhã Zezusi te sadanharæ za'ra, tisiré 're ænomro mono
noræ hã, ãne:

— Datåme te asatõræ za'ra wa'aba wamhã, wa tô aré aiwi sawi
za'ra wa'wa, maræ hã asiré 'wasari aba tõ da, rob'uiprazém nhemezé
hã, duré ro'wapézé hã, duré aipara'uzazé wa'wa hã. E tawamhã
maræ hã aiwi sô rowaptâ'â aba õ di. — Ãne te Zezusi hã sadanharæ
za'ra.

— Maræ zô, wawi rowaptâ'â za'ra õ di. — Ãne te asa tãma nharæ
za'ra.

36 Taha wa, te Zezusi hã tãma nharæ za'ra, ãne:
— Rob'uiprazém nhemezé, ate wamhã, te za oto æ'â, duré ro'wapézé,

ate wamhã. Duré sib'ézé 'wapa õ wamhã, te za asi'upsibizé dama
æwe, æwa'âbâ na sib'ézé 'wapa, asima uipra da. 37 E maræ wa, wa ãne
aima 'ru za'ra wa'wa. Ðwasété newa, te za rowasété 'manharæ'wa
noræ zu ðma rob'manharæ za'ra ni. Ãne, duréihã ma tô romhâ ré
ð'ãma rob'ui'éré sirõmo za'ra æbaihâ na, 'Re æhâimana u'âsi mono
zadawa wasu'u'wa noræ hã. Taha wa, te za ð'ãma rob'ui'éré zarina,
tô ð'ãma uwaimrami za'ra ni. — Ãne ma tô Zezusi hã romhâ ré sina
tãma rowaihu'u sirõmo za'ra.

38 Tawamhã ãne te asa tãma nharæ za'ra, æsiré 're ænomro mono
noræ hã:

— Wanhib'apito, ãhãta sib'ézé 'wapa maparane.
— Wå di tô. Taha si. — Ãne te asa tãma nharæ za'ra, Zezusi hã.

Zezusi noræ hã, åtå 'rãihâ ãma æsi'ubumrozé wasu'u
Mateusi 26.36-46; Marcusi 14.32-42

39 Tawamhã Zezusi hã ma oto rob u watobro, åtå 'rãihâ u moræ
da, Oriwera u. Tamomo 're æne mono zéb u te duré mo, Oriwera u.
Æsiré 're ænomro mono noræ hã te æme ai'aba'ré. 40 Tawamhã te te
sima æwåzéb u, ma tô ãma aihutu. Tame Zezusi te tãma roti za'ra,
ãne:

— Ma'ãpé, asima rowaptårå za'ra wa'aba, 'Re æhâimana u'âsi mono
wi, te te aipawaptob za'ra wa'aba da, Wa'uburé nhimiwada'uri wi.
— Ãne te tãma nharæ za'ra.

41 Tawamhã æsiti za'ra te mo, siwaprosi sãmra da, romhâ prã na.
Tame ma hi'rãtitõ nhamra, Timama ma, mreme da. 42 Ãne te Timama
ma mre:

— Ðmama, asima wå wamhã, ðma ba'a ðdâ'âzé hã, te robzépata tõ
da. Tane nherå, te ðsima æwåzéb uwaibaba, ðma pisutu õ di za. Aima
æwåzéb uwaibaba, te 'manharæ da hã ðma wå di. — Ãne te Timama
wi rowaptå.

43 Tawamhã ma ætåme sihâi'ré, hâiwa ãma romhuri'wa hã, te te
pawaptob da, siptete na 're moræ da, Zezusi hã. 44 Tiwi robzei'õ
uptabi nherå, ma tô duré mre, Timama ma, mreme 'rãihâ na. Taha
wa, ma tô 're su'u a'a, dawapru ne, ti'ai wa.

45 Tawamhã Timama ma, mreme pari, ma tô wahudu, tisiré 're
ænomro mono noræ u moræ da apâ. Sõtõ za'ra ré, ma siza za'ra. På'åzé
uptabi za'ra wa, te tinhotõ za'ra. 46 Taha wa, te tãma nharæ za'ra,
ãne:

— E maræ wa, te asõtõ za'ra wa'wa. Aiwahutu za'ra wa'aba. 'Re
æhâimana u'âsi mono wi, rowaptårå za'ra wa'aba asima, Wa'uburé
nhimiwada'uri wi, te te aipawaptob za'ra wa'aba da. — Ãne te tãma
nharæ za'ra.

Zezusi hã, da te æ'ârizé wasu'u
Mateusi 26.47-56; Marcusi 14.43-52; Zuwã 18.3-12

47 Tawamhã Zezusi te te tãma nharæ za'ra ré, ma ætåme aihutu ni,
da'ahâ na. Zudasi hã 12 na Zezusihi siré 're ænomro mono noræ me
hã aré, ta hã 're æmoræ, te te sô danhimro, Zezusihi zô. Tawamhã
Zezusihi u, ma ai'ré, 'râwi te te sawi da, tob'rata hârâ na. 48 Taha
wa, te Zezusi hã tãma tinha, ãne:

— Zudasi, oro ðzawi pese 'wa zahã, ma ðtob'rata hârâ na taré
dama ðzawi, ti'ai ãma dasiré ðpodo hã da te ðwaihu'u za'ra da. — Ãne
te tãma tinha.

49 Tawamhã æsiré 're ænomro mono noræ hã ma tô oto waihu'u
za'ra, da te oto dasiwi æ'âri da na hã. Taha wa, te siwi sadanha, ãne:

— Wanhib'apito, e wa te da'wapé za'ra õ di za, wanhi'wa na,
sib'ézé 'wapa na. — Ãne te sina sadanharæ za'ra.

50 Taha wa, Zezusihi siré hã ma da'u'a ni, sib'ézé 'wapa na.
Sasedoti æpire uptabi ma romhuri'wa hã ma po're nhizâri ni, æsimire
niwæ.

51 Tawamhã ma tô Zezusi hã tãma tinha, ãne:
— Tô'ã. Tane hã 'manharæ tõ. — Ãne te tãma tinha.
Tawamhã ma po're upi, tinhib'rata na. Taha wa, ma tipo're wå

apâ. 52 Zezusihi zô æsihudu hã ta noræ hã sasedoti æpire noræ, duré
'Re æhâimana u'âsi mono nhorõwa 'madâ'â'wa noræ, æpire noræ, duré
zudezu noræ ma roti'wa noræ. Taha wa, ma tô Zezusi hã tãma nharæ
za'ra, ãne:

— E wa hã danhibrob zô dapãræ'wa pâ, ma bété we ðzô aihutu
'wa, sib'ézé 'wapa ré, uibroi ré zama. 53 Bâtâ sidâpâsi, wa tô asõ'a

wa'aba nasi aimasisi, 'Re æhâimana u'âsi mono ãma 're ædawata za'ra
mono zéb ãma. E niha bâ tameb ré, asiwi ð'âri aba õ di bété. Ãhãna
ma tô bâdâ hã æwa waptãrã, asiwi ð'âri aba zéb da hã, robra tede'wa
hã pire na 're æmoræzéb da hã. — Ãne ma tô Zezusi hã tãma waihu'u
za'ra.

Pedru hã, Zezusi te te dawi æ'udâzé wasu'u
Mateusi 26.69-75; Marcusi 14.53-54,66-72; Zuwã 18.15-18,25-27

54 Tawamhã ma tô oto siwi ti'â, Zezusi hã. Te te siwi âri wamhã,
ma tô siwi saprõ, sasedoti u, æpire uptabi nhorõwa u. Pedru hã te
romhâ na te te dapibu. 55 'Ri 'wawi wa'ra 're, da te dasima æpré za'ra
u, ma wi, Pedru hã. Tame te nhamra Pedru hã, uzâ, da te dasiwi
æ'uiræ noræ 'rata. 56 Unhama ãma sãmra ré, ma tô pi'õ hã 'madâ,
romhuri'wa hã. Taha wa, te 'madâ'â pese, te te waihu'u da. Te te
waihu'u wamhã, te oto dama 'mahâ, ãne:

— Ãhã zama, te Zezusihi siré 're mo. — Ãne te pi'õ dama wasu'u.
57 Tane nherå, ma tô tiwi ai'udâ, ãne:
— Mare di. Ðma sa'rese õ di, ta hã. — Ãne te pi'õi ma tinha asa.
58 Tawamhã ãma ronomro pari, te duré aibâ hã Pedru 'madâ,

sãmra ré.
Taha wa, te Pedruhu ma tinha, ãne:
— A zama, te dasiré 're aimo. — Ãne te tãma tinha. Tazahã,

Pedru te asa tãma tinha, ãne:
— Mare di. Wa hã, õ noræ siré hãi õ di. — Ãne te aibâ ma tinha.
59 Tawamhã bâtâ pibuzé hã misi te te sa'oto wi, te duré ni'wa hã

tãma tinha, ãne:
— A hã te tô æsiré 're aimo. A hã, Darireza hawimhã duré. — Ãne

te tãma tinha.
60 Taha wa, te duré Pedru hã asa tãma tinha, ãne:
— Mare di. Tane ðma ænharæ hã, te waihu'u õ di. Sa'rese õ di. —

Ãne te aibâ ma tinha. Ãne na timreme hã te te 'rãsutu wi, ma
awa'awi si'a hã hâ. 61 Taha wa, ma tô Wanhib'apito hã aipi'ra.
Sipi'rai wamhã, te Pedru hã 'madâ'â pese. Te te 'madâ'â wamhã, ma
Wanhib'apito mreme na po're puru, Pedru hã. Romhâ ré, ma tô
tãma waihu'u siro, te te dawi æ'udâzém na, Zezusi hã. Ãne ma tô
tãma tinha: “Ã bâtâ na si'a hã hârâ õ ré, te za si'ubdatõ dawi ð'udâ,
ðzadawa para õ nherå.” Ãne ma tô romhâ ré, Pedruhu ma waihu'u
siro. 62 Ãne na oto æmreme na sina po're pu'u wamhã, ma tô
watobro rob u, Pedru hã. Taha wa, te oto aiwa'õ, sina på'åzé uptabi
wa.

63 Tawamhã aibâ noræ hã ma tô Zezusihi ma nharæ wasété za'ra,
siwi æ'madâ'â'wa noræ hã. Te duré nasi siwi ahâ. 64 Zazahâ na ma
duré siwi 'rã ubu. Taha wa, te tãma nharæ za'ra, ãne:

— Ma'ãpé wama waihu'u zara na, ni'wa hã ai'azâri'wa hã. E niha
æsisi hã. — Ãne te nasi tãma nharæ za'ra, te te nasi siwi ahâri sina.

65 Te duré tãma nharæ wasété za'ra, æwasété na.
66 Tawamhã mararé ma tô zudezu noræ ma roti'wa noræ hã

si'rã'õtõ, duré sasedoti æpire noræ hã, duré 'Re æhâimana u'âsi mono
nhimiroti 'rata na rob'ui'éré na dama rowahutu'wa noræ hã. Si'rã'õtõ
wamhã, ma tô dama 'ru za'ra, Zezusi hã da te we dasiwi saprõni
za'ra da, ætåmeb za'ra. 67 Da te ætåme dasiwi ãwisi wamhã, te siwi
sadanha, Zezusi hã, ãne:

— E a hã 'Re æhâimana u'âsi mono te te æ'aipisudu, Danho'reptui'wa
da. Ma'ãpé, wama asiwasu'u za'ra na.

Taha wa, te Zezusi hã asa tãma nharæ za'ra, ãne:
— Danho'reptui'wa na aima ðsiwasu'u za'ra wa'aba wamhã, e te

za ãma ðzaze za'ra wa'wa. Ãté ãma ðzaze za'ra wa'aba õ di za.
68 Duré, ðzadanharæ za'ra wa'aba wa'rãmi, te asadanharæ za'ra
wa'aba wamhã, e maræ te za ðma æwaihu'u za'ra wa'wa. Maræ hã ðma
waihu'u za'ra wa'aba õ di za. 69 Tane nherå, wa hã ti'ai ãma dasiré
ðpodo hã, wa za oto dama ðpire na 're ðnhamra, dama æpire uptabi
'rata. Wa za oto æsimire niwæ 're ðnhamra, 'Re æhâimana u'âsi mono
'rata. — Ãne te Zezusi hã tãma siwasu'u za'ra.

70 Tawamhã te duré siwi sadanha, ãne:
— E tawamhã, 'Re æhâimana u'âsi mono 'ra na, ma tô 're asi'madâ'â

mo. — Ãne te siwi sadanha.
Taha wa, te duré asa tãma nharæ za'ra, Zezusi hã:
— A noræ wa'wa hã te ænharæ za'ra wa'wa, tane na hã. — Ãne te

tãma nharæ za'ra.
71 Tawamhã te sima nharæ za'ra:
— Tâibâ oto. Da te wama æwasu'u za'ra zéb zô, wanhimipari za'ra

õ di za oto. Wasi'uihâ na wa tô æsiwasu'uzé hã wapari za'ra ni. — Ãne
te sima nharæ za'ra, dama æpire noræ hã.

Zezusi hã Piratuhu uiwada æsabzé wasu'u
Mateusi 27.1-2,11-14; Marcusi 15.1-5; Zuwã 18.28-38

23 1 Taha pari, ma tô aihæni tiwahutu za'ra, Zezusi hã te te siwi
saprõni da, Piratuhu u. 2 Tawamhã te te ætåme siwi ãwisi

wamhã, ma tô siwi wasu'u wasété, ãne:
— Ã hã ma tô dawi ro'wa'rutu, tinhimirowasu'u na. Roma ãma

danhib'apito ma, rob'uiprazé hã da te tãma 're po'o za'ra mono tõ
da, ma tô te te 're da'apa'uwati. Danhib'apito na te duré dama 're
siwasu'u, 'Re æhâimana u'âsi mono te te æpisutu na, Danho'reptui'wa
da. — Ãne te taré Zezusi wasu'u za'ra, Piratuhu ma.

3 Tawamhã Piratu te Zezusihi ma tinha:
— E a hã, zudezu noræ nhib'apito. — Ãne te sadanha.

Taha wa, ma tô Zezusi hã asa tãma tinha, ãne:
— Tahata ma tô tane hã ð'ãma æwaihu tô. — Ãne ma tô tizadawa

na tãma wa'rã, Zezusi hã.
4 Tawamhã Piratu te dama tinha, ãne:
— Æwasété na te waihu'u õ di, wasété wa, te æwå'õzéb da hã. — Ãne

te sasedoti æpire noræ ma nharæ za'ra, 'Re æhâimana u'âsi mono ma
da'ãma romhuri'wa æpire noræ me, uburé dama zama.

5 Tane nherå, te mreme tete na asa tãma nharæ za'ra, ãne:
— Tinhimirowasu'u na, ma tô te te dawi 're ro'wa'rutu,

tinhimirowasu'u na, daza'rui mono bâ, Zudeza ãma. Darireza ãma,
ma tô roti na sãna'rata. Ãhãta ma tô wei wi oto. — Ãne te taré
wasu'u za'ra, Piratuhu ma, Zezusi hã.

6-7 Tawamhã te Piratu hã da'azadanha, damreme te te wapari
wa:

— E ã hã, Darireza hawi te wei mo. — Ãne te da'azadanha.
— Æhe. Ta hawi te wei mo, tiza'rui hawi. — Ãne te asa tãma rowasu'u

za'ra ni.
Apito Erodi te te dama 're æroti mono zé, Darireza na danhipti'a

nho'õmo nhisi hã. Taha wa, Piratu te te wapari wamhã, te tãma 'ru
za'ra, Erodihi u te te siwi saprõni da, tame za a'â sãmra wa,
Zeruzarå ãma. 8 Erodi hã Zezusihi wasu'u hã ma tô te te 're wapari.
Taha wa, ma tô te te sima 're wå u'âsi, Zezusi te te sabu da.
Tawamhã, ætåme da te dasiwi ãwisi wamhã, toi uptabi di Erodi hã,
titõmo na te te oto 'madâ'â wa. Æsõ'a, maræ dama æ'manharæ
waihu'u'õ hã tiwaihu'u pese na te te 'manharæ da, ma tô aré sima
wå, Erodi hã. 9 Taha wa, ma tô Erodi hã maræ na sadanharæ ahâ,
Zezusi hã. Tazahã, te te sada'âbâ õ di asa. 10 Taha wa, te oto
Erodihi u aimasa, sasedoti æpire noræ hã. Rowahutu'wa noræ me, te
ætåme aimasa. Mreme tete sina, ma taré siwi pisutu za'ra, Zezusi hã.

11 Tawamhã Erodi noræ hã ma tô Zezusihi ãma tiwa'å za'ra, taré.
Tinhib'a'uwå noræ me, ma ãma tiwa'å za'ra, da'wapéi'wa noræ me.
Ma tô ãma tito za'ra. Dasi'ubuzém na ma tô siwi ãma hâiba ubu,
æwå na. Tawamhã Erodi hã te oto dama ti'ru, apâ da te dasiwi
saprõni da, Piratuhu u. Taha wa, te apâ siwi saprõ. 12 Piratu noræ hã
Erodihi me, te aré 're si'ruiwapari zahuré. Ãhãna, ma tô oto sisawi
zahuré.

Zezusi hã da te dasiwi wæræ da, Piratu te te ædazazezé wasu'u
Mateusi 27.15-26; Marcusi 15.6-15; Zuwã 18.39-19.16

13 Tawamhã Piratu te sitåme dazô hâ, sasedoti æpire noræ zô, 'Re
æhâimana u'âsi mono ma, da'ãma romhuri'wa æpire noræ zô. Duré
roti'wa noræ zô, te tihârâ za'ra, æsib'a'uwå noræ me, te te ætåme
ubumro da. 14 Ætåme sihutu wamhã, te tãma nharæ za'ra:

— We ðtåme asiwi ãwisi aba wi hã, ma tô ãne ðma æwasu'u za'ra
wa'wa: “Ãhã nhimirowasu'u zarina, te oto ro'wa'rutu na 're
dahâimana za'ra.” Ãne ma tô ðma æwasu'u za'ra wa'wa. Taha wa, wa
tô asõ'a za'ra wa'aba, sadanharæ pese aré, æwasété zô, æwasédé hã
ãma sa'ra za'ra wa'aba wa. Tazahã, maræ hã ãma hâimana õ di,
æwasédé hã. 15 Erodi hã te te duré sadanharæ wamhã, maræ hã te te
æ'manharæ wasété zé hã te te duré ãma sõpåtå õ di. Taha wa, ma tô
we apâ watåme satõræ za'ra, maræ hã ãma hâimana õ wa. Maræ te te
'manharæ wasété õ nherå, e niha wa za dama ti'ru, da te dasiwi wæræ
da. Mare di. 16 Taré wa za da'wapéi'wa noræ ma 'ru za'ra, te te siwi
're pré'é mono da. Taha parimhã, wa za satõ, apâ moræ da. — Ãne te
Piratu hã tãma nharæ za'ra.

17 Pascowa na dasaihurizép sidâpâsi, ma tô Piratu hã dazazém
hawi te te 're da'azani, misi si. 18 Tawamhã aihæni te damreme
'rãihâ na tãma nharæ za'ra ni, ãne:

— Da te dasiwi wærære. Barabasihi si, wama wazere za'ra na apâ.
— Ãne te ãma 'mahârâ za'ra ni, Piratu hã.

19 Barabasi hã dazazéb 're, te dame 're sa. Æsimiroti zarina, ma tô
dasi'wapé hã watobro, romanu noræ zada, Zeruzarå ãma. Ma tô
duré da'maiwæ, Barabasi hã. Taha wa, ma tô dasiwi sårå ni, dazazéb
're, sab da.

20 Piratu hã ma tô sima wå, Zezusi hã apâ te te satõræ da. Taha
wa, te ãne duré dama tinha. 21 Tane nherå, damreme 'rãihâ na te
nasi 'mahârâ za'ra ni, ãne:

— Wedepo'o nhonhi'rãmi na, da te dasiwi sasõmri, dâ'â da. —
Ãne te nasi 'mahârâ za'ra ni.

22 Tawamhã te Piratu hã duré dama tinha:
— E maræ te te 're ab'manharæ wasété mono bâ. Æwasété zô, te

sadanharæ wamhã, maræ hã ãma hâimana õ di. E niha wa za bété
taré dama ti'ru, da te dasiwi wæræ da. Mare di. Taré wa za ti'ru, da te
dasiwi 're pré'é mono da. Taha parip si, te za mo, ðzadawa para. — Ãne
Piratu te dama tinha. Si'ubdatõ oto æmreme hã.

23 Tane nherå, te aihæni noræ hã ãma sé za'ra, mreme 'rãihâ na,
ãne:

— Wedepo'o nhonhi'rãmi na sa'o, dâ'â da. — Ãne te nasi
'mahârâ za'ra ni. Taha wa, Piratu ma tô oto dawapa. 24 Da te tiwi
æwaptåråzéb uwaibaba, ma tô pisutu, wedepo'o nhonhi'rãmi na
sa'o da, Zezusi hã, dâ'â da. 25 Da te dasima æwå za'ra zéb
uwaibaba, ma tô dama ti'ru, aibâ, da te wazere da, dazazém hawi
watobro da, apâ moræ da. Aibâ nhimiroti zarina, ma tô dasi'wapé
hã watobro aré, romanu noræ zada hã. Ma tô duré da'maiwæ, aibâ
hã. Taha wa, ma tô sårå ni, dazazéb 're, sab da. Tawamhã Piratu
te oto ti'ru, Zezusi hã te te siwi âri da da'wapéi'wa noræ hã, da te

dasima æwå za'ra zéb uwaibaba, te te tãma 'manharæ za'ra da,
Zezusihi ma.

Zezusi hã, wedepo'o nhonhi'rãmi na dâ'â da,
da te dasiwi æsasõmrizé wasu'u

Mateusi 27.32-44; Marcusi 15.21-32; Zuwã 19.17-27

26 Tawamhã Zezusi hã te oto siwi saprõ, ædâ'âzéb u. Te te siwi
saprõni ré, ma tô buru hawimhã aibâ hã da'razâ. Aibâ nhisi hã,
Sima na æsisi hã. Simahã za'ru nhisi hã, Sireni na. Te te da'razâri
wa, ma tô siwi pa'â, da'wapéi'wa noræ hã. Æsisé ma tô tãma hiri
za'ra wedepo'o nhonhi'rãmi hã, Zezusihi zarina te te âri da. Taha
wa, te æsarina ti'â.

27 Tawamhã da'ahâ na te Zezusihi zarina ai'aba'ré ni. Pi'õ zama,
te dame ai'aba'ré, wawa sina. Zezusihi ãma på'åzé uptabi za'ra wa,
te 'ry'ry. 28 Taha wa, Zezusi hã ma tô ætåme aipi'ra za'ra, pi'õ noræ u,
te te tãma nharæ za'ra da, ãne:

— Pi'õ noræ, Zeruzarå ãma 're ai'ubumroi wa'aba mono noræ hã,
ðzô ai'ry'ry wa'aba tõ. Ãté asisô si, te za 're ai'ry'ry wa'aba mo,
ai'ra noræ zô zama. 29 Niwapsi dama 're rowasété za'ra mono di
za. Taha wa, te za nharæ za'ra ni, ãne: “Pi'õi 'ra'õ noræ ma si, 're
rowå za'ra mono di za, duré niwa ai'uté te te æwapsõmri za'ra õ
noræ ma zama.” Ãne te za nharæ za'ra ni. 30 Duré dama rowasété
wapsi, åtå 'rãihâ ma, te za tasi'ru za'ra ni, danhisiwi waptã'ã da,
te te da'uprosi da. Duré sa'a ma, te za tasi'ru za'ra ni, te te
dazuwa za'ra da. 31 E maræ da, wa tô romhâ ré aima rowa'õtõ
za'ra wa'wa. Ãhãna, mi wapti'i ré, te za oto rowasédé hã ðma
'manharæ za'ra ni. Mi hã 'ré wamhã, e niha za bété. Dama 're
rowasété uptabi za'ra mono di za. — Ãne te Zezusi hã pi'õ noræ
ma nharæ za'ra.

32 Zezusihi me, te aibâ noræ hã dasiwi saprõni zahuré ni, æsiré
dâ'â zahuré da, ta noræ hã. Rowasété 'manharæ'wa zahuré, aibâ noræ
hã. 33 Tawamhã ma tô oto ãwisi za'ra, Da'rãihi na romnhisi u. Tame
ma tô siwi sasõ Zezusi hã, wedepo'o nhonhi'rãmi na dâ'â da. Ma
duré rowasété 'manharæ'wa noræ hã æsiré sasõmri zahuré ni. Te ãma
aiwa'aba zahuré, æsimire niwæ, duré æsimi'e niwæ.

34 Tawamhã Zezusi hã te Timama ma tinha, ãne:
— Ðmama, da'ãma 'madâ'â õ di za, da te ðma æ'manharæ wasété za'ra

zé hã. Da te dasiwi ðwaihu'u ãna, ma tô ðma 'manharæ wasété za'ra
ni. — Ãne te Timama ma tinha, Zezusi hã.

Tawamhã åtå zapotore æ'ui'éré ré hã ma tô nasi sima sãmra,
Zezusihi uzazéb zô. Taha zarina, ma tô sima ãma aipé. 35 Zezusi
noræ hã simnhatã ré, te zudezu noræ hã æ'rata asimro, te te 'madâ'â
za'ra da. Taha wa, te roti'wa noræ hã sima nharæ za'ra, ãne:

— Ma tô te te 're da'anho'reptu aré. Tô sena Danho'reptui'wa da,
'Re æhâimana u'âsi mono te te pisutu wamhã, ma'ãpé sisõ'reptu.
— Ãne ma tô ãma tiwa'å za'ra.

36 Da'wapéi'wa noræ zama, ma tô ãma tiwa'å za'ra. Tawamhã ma
ætåme ai'ré za'ra, te te tãma wå za'ra da, uwa 'ru 'rãi wa'u æsé hã,
æwa'âbâ syry hã. 37 Ãne te tãma nharæ za'ra:

— A hã zudezu noræ nhib'apito wamhã, ma'ãpé asisõ'reptu na. —
Ãne te tãma nharæ za'ra, da'wapéi'wa noræ hã.

38 Zezusihi 'rãi uwaibaba, te ãma ærob'ui'éré ré hã da'o. “Ã hã,
zudezu noræ nhib'apito.” Ãne ãma ærob'ui'éré hã.

39 Tawamhã rowasété 'manharæ'wa hâiba amo hã te tãma tinha, ãne:
— A hã Danho'reptui'wa da, 'Re æhâimana u'âsi mono te te

aipisutu wamhã, ma'ãpé asisõ'reptu na. Wa noræ zama, wanho'reptu
na. — Ãne te Zezusihi ma tinha, wa'å sina.

40 Taha wa, ma æsiré hã ãma sadapsisi, ãne:
— Tô'ã. E 'Re æhâimana u'âsi mono nhimihâzé, asima pipa ã bâ,

ma tô tane tãma ænha. Wa noræ hã wa wasiré waza'o ni, apito
nhimiwada'uri zarina. Taré, da te wama rob'manharæ õ di, dasiwi.
41 Wa noræ hã wawasété wa, ma tô wama rob'manharæ ni. Tazahã, ã
hã maræ hã te te dama 'manharæ wasété õ di. — Ãne te tãma tinha.

42 Taha wa, te Zezusihi ma tinha, ãne:
— Zezusi, ð'ãma aipo're pu'u za, Danhib'apito na apâ we aimoræ

wamhã. — Ãne te Zezusihi ma tinha.
43 Taha wa, te Zezusi hã asa tãma tinha, ãne:
— Tô sena wa za aima waihu'u. Ã bâtâ na te za ð'rata 're asãmra

mo, rowå uptabi ãma. — Ãne ma tô aibâ ma ropisutu, Zezusi hã.

Zezusihi dâ'âzé wasu'u
Mateusi 27.45-56; Marcusi 15.33-41; Zuwã 19.28-30

44 Tawamhã ma tô ti'abzuma oto. Abzuma wamhã, ma tô tirobra,
daro mono bâ. Bâdâ siprazéb u, te oto robra si nomro. 45 Bâdâ sipra
wi, ma tô zazahâ hã hâihaipo'o, 'ri 're wa'wa nhitobzé hã, 'Re
æhâimana u'âsi mono ãma 're ædawata za'ra mono zéb ãma hã.
46 Taha wa, ma tô Zezusi hã Timama ma tinha, mreme 'rãihâ na:

— Ðmama. Ãhãta, wa za ðpå'åzani hã aima tisõ, asib'rata. — Ãne
te si'mahâ, mreme 'rãihâ na. Tawamhã awa'awi ma på'å hai'utõ oto.
47 Tawamhã aibâ hã ma tô ãma rob'madâ, da'wapéi'wa noræ
wada'uri'wa hã, romanu hã. Te te ãma rob'madâ'â wamhã, te ãma
tiwata, 'Re æhâimana u'âsi mono ãma. Ãne te tinha:

— Nare õ hã, aibâ 're æmoræ wå tô. — Ãne te tinha.
48 Tawamhã da'ahâ na ma tô tasi'rã'õtõ ni, da te ãma rob'madâ'â

za'ra da. Tawamhã Zezusi hã dâ'â wi, te 'ri tåme apâ ai'aba'ré ni,
dawawa sina. Ãma dapå'åzé uptabi za'ra di. 49 Zezusihi zawi

pese'wa noræ hã, romhâ na ma tô ãma 'madâ'â za'ra. Pi'õ noræ zama,
te romhâ na ãma 'madâ'â za'ra, Darireza hawi æsarina æsi'aba'ré noræ
hã.

Zezusi da te æsåråzé wasu'u
Mateusi 27.57-61; Marcusi 15.42-47; Zuwã 19.38.42

50-51 Aibâ hã te 're hâimana, Zuzé na æsisi hã. Arimateza na æsa'ru
nhisi hã, Zudeza na danhipti'a nho'õmo nhisi ãma. Aibâ hã æwå.
Hâimana wå uptabi di, dama. 'Re æhâimana u'âsi mono, da'ãma 're
æsib'a'uwå mono zéb zô, te 're simipari u'âsi. Ta hã, roti'wa æpire.
Zudezu noræ ma roti'wa æpire noræ siré, te 're simasisi. Tazahã,
Zezusi te te siwi âri da, te te sima ãma roti za'ra wamhã, te te ãma
dazazei õ di. 52 Zezusi hã dâ'â wamhã, te oto Piratuhu u mo Zuzé
hã, Zezusihi hâiba hã te te tiwi waptårå da. 53 Taha wa, ma tô ãma
saze, Piratu hã. Taha wa, ma tô si'ra, wedepo'o nhonhi'rãmi hawi,
Zuzé hã. Te te si'rai wamhã, ma tô hâiba ubu, zazahâ æhâirã na.
Taha pari, ma tô tiså, ab're wa, åtå zahâpâ ab're sirõmo wa. Tame
ma tô Zezusihi hâiba hã tiså, da te æwa æda'manherå'õ wa. 54 Ãhã
romhuri 'rãsutu na ma tiså. Romhutu na te za zudezu noræ hã
romhuri zahârizé hã 'madâ'â za'ra.

55 Tawamhã Zuzé hã ab're u moræ wamhã, ma tô pi'õ noræ hã
æsarina ai'aba'ré. Zezusihi zarina, Darireza na danhipti'a nho'õmo
nhisi hawi we æsi'aba'ré, pi'õ noræ hã. Tawamhã ab're hã ma tô sabu
za'ra. Duré Zezusihi hâiba, Zuzé te te æsåråzé hã ma tô sabu za'ra.
56 Tawamhã 'ri tåme te apâ ai'aba'ré. Taha wa, ma tô maræ hã sada
wa'u za'ra, wedewa'u æsadaze hã, te te siwi ãma hâiba u'ré da.
Romhuri zahârizém na hã ma tô tiwa'utu za'ra, 'Re æhâimana u'âsi
mono te te æpisutuzéb zarina.

Zezusi hã, Æmama te te æhâiwa'utuzé wasu'u
Mateusi 28.1-10; Marcusi 16.1-10; Zuwã 20.1-10

24 1 Dumidu na rowa'a wi, te pi'õ noræ hã ai'aba'ré, ab're u.
Maræ wa'u te siré âri za'ra, æsadaze hã. 2 Ab're u sihutu

wamhã, åne ma tô 'madâ'â za'ra, ab're nhitobzé hã. Sitob õ di oto.
Ni'wa hã ma tô ab're nhiti pi'ra. 3 Tawamhã sisisi wamhã, te te
sãmri za'ra õ di, Wanhib'apito Zezusihi hâiba hã. Robaba di. 4 Te te
waihu'u za'ra õ wa, te ãne sima rosa'rata za'ra:

— E niha ab're hã baba di. E mahãta æhâiba. — Ãne te sima sô
amrami za'ra. Tawamhã aibâ noræ hã maparane ma ætåme aima'wa.
Æ'uza hã ma ai'ubuzi zahuré. 5 Taha wa, ma tô pi'õ noræ hã tãma
tipahi za'ra. Pahi te, ma tô aiwå'å za'ra, ti'ai u. Taha wa, te ãne
tãma nharæ za'ra, pi'õ noræ ma:

— E niha da, te æhâiba zô ærob'madâ'â za'ra wa'wa, adâ'â 'ru ãma.
Apâ ma tô hâiwa'udu. 6-7 Ãme nomro õ di oto. Ma tô hâiwa'udu.

Darireza ãma 're sãmra mono ré, ma tô romhâ ré aima siwasu'u
sirõmo za'ra wa'wa aré, ãne: “Wa hã ti'ai ãma dasiré ðpodo hã te za
dama ðnhomri ni, aibâ æwasété noræ ma. Wedepo'o nhonhi'rãmi na
te za dasiwi ðzasõmri ni, ðdâ'â da. Bâdâ maparane ð'ãma si'utõræ õ
ré, wa za apâ hâiwa'udu.” Ãne ma tô romhâ ré aima siwasu'u
sirõmo za'ra wa'wa. — Ãne ma tô Zezusihi mreme na ãma po're
pu'u za'ra, aibâ noræ hã.

8 Taha wa, ma tô pi'õ noræ hã ãma tipo're pu'u za'ra, Zezusihi
mreme na. 9 Taha pari, te ab're hawi apâ ai'aba'ré, æsazei'wa noræ u.
Aibâ 11 na æhâiba za'ra noræ ma, ma tô rowasu'u pese za'ra,

Zezusihi siré 're ænomro mono noræ ma. Æsiré æsi'ubumro noræ ma
zama, ma tô tãma rowasu'u pese za'ra. 10 Pi'õ noræ nhisi hã, ãne:
Mariza Madarena, duré Zuwãna, duré Mariza, Ti'aduhu na. Ta noræ
hã æsiré pi'õ noræ me, ab're u æsi'aba'ré hã, te Zezusihi zadawa
wasu'u'wa noræ ma rowasu'u pese za'ra. 11 Tane nherå,
æsimirowasu'u na te te saze za'ra õ di, taré newa. 12 Tane nherå,
Pedru hã ma tô wahudu, ab're u wara da, te te sabu da. Ab're u wisi
wamhã, ma tô sô aiwå'å, te te sô rob'madâ'â da. Sô siwå'åi wamhã,
æ'ubuzéb si, ma tô sabu. Taha wa, ma tô apâ mo 'ri tåme, tob'uzu
sina, maræ hã æhâimana na.

Emausi u, æsazei'wa noræ nebzé wasu'u
Marcusi 16.12-13

13 Tawamhã tô taha bâtâ na te tineb zahuré, Emausi na 'ri wa'õtõ
nhisi u, Zezusihi zazei'wa noræ hã. Zeruzarå hawi te tineb zahuré, 'ri
wa'õtõ u. Zeruzarå hawimhã, 10 na ti'ai pibuzé hã, Emausi u hã.
14 Nep sina, ma tô te te sima rowasu'u zahuré, uburé maræ hã
æwairébé mono na. 15 Te te sima rowasu'u zahuré mono ré, duré
ãma sisada'âbâ zahuré mono ré, ma tô Zezusi hã ãma tiwisi zahuré.
Te oto æme timoræ zahuré. 16 Titõmo na ma tô 'madâ'â zahuré. Tane
nherå, te te waihu'u zahuré õ di, ni'wa newa. 17 Tawamhã Zezusi te
sadanharæ zahuré, ãne:

— E maræ, te asima æwasu'u wa'aba mo, bâdâdi na ane wa'aba
sina. — Ãne te sadanharæ zahuré. Taha wa, ma tô mazahâri zahuré.
Ubu pire zahuré di. 18 Tawamhã ma tô æhâiba amo hã sadanha,
Tezopasi na æsisi hã:

— Zeruzarå ãma 're asãmra mono nherå, e aiwétési aima æsa'rese
õ, ã nimosi maræ hã æwairébé mono hã. — Ãne te sadanha, Tezopasi
hã.

19 Taha wa, ma tô Zezusi hã asa sadanharæ zahuré:
— E maræ, wairébé mono bâ bété. — Ãne te sadanharæ zahuré.
— Zezusi, Nazaré hawi æmoræ ma, ma tô rob'manharæ wasété za'ra

ni. 'Re æhâimana u'âsi mono zadawa wasu'u'wa, te 're mo aré.
Tiwaihu'u pese na ma tô maræ hã te te dama 're ab'manharæ aré, æwå
hã. Duré mreme pire na, te 're mo. Ãne na ma tô waihu'u, 'Re
æhâimana u'âsi mono hã. Ãne na hã uburé ma tô waihu'u za'ra ni.
20 Tane nherå, wa'madâ'â'wa noræ hã sasedoti æpire noræ hã ma tô
danhib'apito u siwi saprõ. Roti'wa noræ dama æpire noræ me, ma tô
ætåme siwi saprõ, te te dama 'ru za'ra da, da te dasiwi wæræ da. Taha
wa, ma tô æsimiwada'uri zarina, dasiwi sasõmri ni, wedepo'o
nhonhi'rãmi na dâ'â da. 21 Izarazéhé nhihudu noræ hã,
danhimiwada'uri na oto 're wahâimana za'ra mono tõ da, te te 're
wa'apawapto mono da ne, wa tô 're wanhimnhasi za'ra aré. Ãhãna

bâdâ maparane ma tô ãma ne, da te æwæræzém na hã. 22-23 Ni'wam
noræ hã pi'õ noræ hã ma tô ai'aba'ré ab're u, wasiré æsazei'wa noræ hã.
Tane nherå, te te siwi sãmri za'ra õ di, æhâiba hã. Ab're hã baba
na, ma tô sô sabu za'ra. Apâ sihutu wamhã, ãne te wama rowasu'u
za'ra: “'Re æhâimana u'âsi mono ma romhuri'wa noræ si, wa tô
wasiwi 'madâ'â za'ra ni, hâiwa hawi we æne hã. Zezusi hã, u, dâ'â õ
di. Te u, oto 're mo. Ãne ma tô wama rowasu'u zahuré.” Ãne te
pi'õ noræ hã wama rowasu'u za'ra. Taha wa, wa tô ãma watob'uzu
za'ra ni, æsimirowasu'u za'ra na hã. 24 Taha wa, ma tô wasiré noræ
hã 'mane, pi'õi wa'rãmi, ab're u. Te te robzabu zahuré wamhã,
ab're hã baba na ma tô duré sabu zahuré, pi'õ noræ nhimirowasu'u
zarina. Te duré wama rowasu'u za'ra, Zezusihi hâiba hã te te
æsãmri zahuré õ na. — Ãne te tãma rowasu'u zahuré, Zezusihi ma,
Tezopasi noræ hã.

25-26 Tawamhã Zezusi hã te asa tãma nharæ zahuré, ãne:
— E niha bété, waihu'u su'u aba õ di, sazei aba da, 'Re æhâimana

u'âsi mono zadawa wasu'u 'rata 'wa noræ nhimirowasu'u mono bâ,
Danho'reptui'wa na rob'ui'éré hã. Danho'reptui'wa da, 'Re æhâimana
u'âsi mono te te æpisudu hã te za a'â robzépata, rowasédé, da te
tãma 'manharæ wamhã. Taha parip si, te za rowå ãma 're sãmra, 'Re
æhâimana u'âsi mono te te tãma æpisutuzéb uwaibaba. — Ãne ma tô
Zezusi hã tãma waihu'u zahuré, sõ'awi tãma siwasu'u zahuré õ
nherå, Danho'reptui'wa na.

27 Romhâ ré, ma tô æwana Danho'reptui'wa na rob'ui'éré za'ra ni.
Tawamhã Mozési te te ãma ærob'ui'éré na, te oto tãma rob'rãzarõtõ
zahuré. Taha pari, uburé 'Re æhâimana u'âsi mono zadawa wasu'u
'rata 'wa noræ, te te ãma ærob'ui'éré za'ra na, te tãma rob'rãzarõtõ
zahuré.

28 Tawamhã ma tô rob'umhutu za'ra oto, 'ri wa'õtõ u hã, Emausi
u hã. Zezusi hã te aré tiwi timoræ waré zahuré. 29 Taha wa, ma tô
tãma nharæ zahuré, tiwi moræ zahuré tõ da:

— Wa'rata asãmra a'â. Ma tô wawi tihâiwahâ. Te za wawi
tirobra. — Ãne te tãma nharæ zahuré.

Taha wa, ma tô ãzé 'ri para u, æ'rata sãmra zahuré da, a'â.
30 Tawamhã æ'rata te tinhamra zahuré, siré saihuri da. Sãmra
wamhã, ma tô æ'u'åne hã ti'â, Zezusi hã. 'Re æhâimana u'âsi mono
ãma te tiwata, sõpru wa. Taha pari, ma tô te te wå'å, æ'u'åne hã. Ma
tô tãma sõmri zahuré. 31 Taha wa, ma tô oto waihu'u zahuré,
Zezusi hã. Tazahã, ma tô tiwi aimani zahuré. 32 Taha wa, te æsa'u
sima rowasu'u zahuré, ãne:

— Bâdâdi na we te te wama rowasu'u mono ré hã, e watoi õre,
wapå'å 'remhã. Wato sina, wa we wa te wapari. Wapari ze ti. — Ãne
te sima rowasu'u zahuré.

RUCASI 24 318

O Novo Testamento na xavante do Brasil, 1a ed., © 2005, Liga Bíblica



33 Tawamhã awa'awi, ma tô tiwahutu zahuré, Zeruzarå u neb da
apâ. Simasisi wamhã, ma tô Zezusihi siré noræ hã sabu za'ra, 11 na
æhâiba za'ra hã. 'Ri para, te siré ai'ubumro, æsazei'wa noræ me.

34 — Tô sena, ma tô Wanhib'apito hã hâiwa'udu. Simahã ma, ma
tô sihâi'ré. — Ãne te tãma rowasu'u za'ra, datåme æsimasisi noræ ma.

35 Tawamhã Wanhib'apito, bâdâdi na ætåme æwisi zahuré na, ma
tô asa dama rowasu'u zahuré, æsazei'wa noræ ma. Duré,
Wanhib'apito te te æwaihu'u zahuré zém na, ma tô siwasu'u zahuré.
Æ'u'åne te te tãma æwå'å zahuré na, ma tô duré Wanhib'apito hã
waihu'u zahuré. Ãne na ma tô siwasu'u zahuré, Zezusihi zazei'wa
noræ ma.

Zezusi hã, tizazei'wa noræ ma, æsihâi'rézé wasu'u
Mateusi 28.16-20; Marcusi 16.14-18; Zuwã 20.19-23; Atusi 1.6-8

36 Tawamhã æsazei'wa noræ ma, te te rowasu'u zahuré ré, ma tô
Zezusi hã æwa'wa tizab za'ra. Ãne te tãma nharæ za'ra:

— Rowå na 're aihâimana za'ra wa'aba mono. — Ãne te tãma
nharæ za'ra.

37 Tawamhã dahâiba warõ newa, ma tô tãma tipå'åwara za'ra.
38 Taha wa, te Zezusi hã tãma nharæ za'ra, ãne:

— E maræ da, ma tô ðma aipå'åwara za'ra wa'wa. E maræ da, ma tô
ðwawã za'ra wa'wa, ðhâiwa'utuzém na. 39 Ðnhib'rada, 'madâ'â za'ra
wa'aba. Duré ðpara hã 'madâ'â za'ra wa'aba. Ma'ãpé oto ðzaze za'ra
wa'aba. Wa hã tô, Zezusi. Dahâiba warõ hã nhi õ di, duré hi õ di.
Wa hã ðnhi ré hã, duré ðhi ré hã. Ma'ãpé asib'rata na ð'upi za'ra
wa'aba, tô sena ðzaze za'ra wa'aba da. 40 — Ãne ma tô Zezusi hã
tãma si'ru za'ra. Taha wa, ma tô tinhib'rada hã tãma sõ'a za'ra, duré
tipara hã. 41 Æmreme te te wapari za'ra wamhã, te 're to za'ra, tipå'å
na. Tãma rowå uptabi za'ra di. Tane nherå, Zezusi hã hâiwa'utu õ
newa, te te ãma saze za'ra õ di. Taha wa, mrab zô te sadanharæ za'ra
oto, Zezusi hã:

— E mra, te aima tihâimana za'ra wa'wa. — Ãne te sadanharæ
za'ra.

42 Tawamhã syry na ma tô tãma sõmri za'ra, tepe zebre hã.
43 Tawamhã ma ti'â, te te 'råne da, æsõ'a za'ra. 44 Taha wa, te Zezusi
hã tãma nharæ za'ra, ãne:

— Romhâ ré wa tô aima rowasu'u za'ra wa'wa, ai'rata 're
ðnhamra za'ra wa'aba mono ré hã, maræ hã za ðzô æwairébé mono
na, Mozésihi nhimi'ui'éré zarina, duré 'Re æhâimana u'âsi mono
zadawa wasu'u 'rata 'wa noræ nhimi'ui'éré zarina, duré æsõ're na
rob'ui'éré zarina. — Ãne te Zezusi hã tãma nharæ za'ra.

45-46 Tawamhã ma tô ãne tãma waihu'u za'ra, æbaihâ na rob'ui'éré
zarina:

— Romhâ ré ma tô ãne ð'ãma rob'ui'éré za'ra ni: “Danho'reptui'wa
te za robzépata za'åtå, 'Re æhâimana u'âsi mono te te æpisudu hã.
Tane nherå, bâdâ maparane ãma si'utõræ õ ré, te za hâiwa'udu apâ,
ab're hawi. 47 Duré, te za æwasu'uwå na æsadawa para te te 're
dapo're pu'u za'ra, ãne: ‘Dawasédé hã te za da te 're råme pese za'ra.
Tawamhã te za te te dama 're apari dawasédé hã, 'Re æhâimana
u'âsi mono hã.’ Ãne te za æwasu'uwå na uburé te te ãma 're dapo're
pu'u za'ra, daro mono bâ. Zeruzarå ãma æsãna'rada hã za.” Ãne ma
tô duré romhâ ré ãma rob'ui'éré za'ra, æbaihâ na hã. 48 A noræ wa'wa
hã ma tô ð'ãma æ'madâ'â za'ra wa'wa, ðdâ'âzé hã. Duré ðhâiwa'utuzé
hã ma tô ð'ãma æwaihu'u za'ra wa'wa. Taha wa, te za ðwasu'u wå'wa,
're anomro aba mo. 49 Wa hã wa za we atåme satõræ za'ra wa'wa,
Ðmama te te aima æropisutu za'ra wa'aba zéb zarina. Taha wa, te za
a'â 'ri ahâ ãma sô asimipari za'ra wa'wa, hâiwa hawi te we atåme
æsatõræ za'ra wa'aba zéb u, ðwaihu'u pese na 're ðmoræ ne, 're anomro
aba mono da. — Ãne te Zezusi hã tãma nharæ za'ra, tisiré 're ænomro
mono noræ ma.

Zezusi hã, hâiwa u æmoræzé wasu'u
Marcusi 16.19-20; Atusi 1.9-11

50 Tawamhã Zezusi hã ma tô tisiré 're ænomro mono noræ hã te te
simro, 'ri ahâ nhiti, Betãnha na 'ri wa'õtõ nhisi u. Tamomo te te
rob'umhutu za'ra wamhã, ma tô tinhib'rada hã wahutu, tisi
hawimhã, æwå hã te te tãma sõmri za'ra da, Zezusi hã. 51 Tawamhã
taha ré, ma tô tiwi timoræ za'ra. Æmama hã ma tô tiwi âri za'ra,
hâiwa u. 52 Tawamhã æsa'u, te Zezusihi ãma tiwata za'ra, hi'rãtitõ.
To sina, te apâ ai'aba'ré, Zeruzarå u. 53 Tawamhã 'Re æhâimana u'âsi
mono ãma 're ædawata za'ra mono zéb ãma, te 're si'ubumroi u'âsi,
'ri 'wawi wa'ra 're, ãma 're wata u'âsi za'ra mono da.

Zuwã
Zezu Cristuhu wasu'uwå na, Zuwã te te ãma ærob'ui'érézé

Æbaihâ wasu'uzé
Ã æbaihâ na rob'ui'éré'wa nhisi hã, Zuwã na æsisi hã. Ã hã Zezusihi siré 're

æmoræ, Ti'aduhu sisãnawã. Ta noræ hã tepe mrami na aré romhuri'wa zahuré.
Duré Zuwã hã æhâiba amo hã te duré 're hâimana, â dawabzuri te te dama 're
æ'ab'manharæ mono hã. Taha nhisi hã, Zuwã Batita. Tazahã ã æbaihâ na rob'ui'éré'wa
hã ta hãi õ di.

Zuwã hã ma tô wama wasu'u za'ra, Zezusi hã tô sena 'Re æhâimana u'âsi
mono 'ra uptabi na hã. Zuwã 20.31 ãma te ãhã wasu'u hã tihâiba. Ma tô duré
wama waihu'u za'ra, Zezusi hã Danho'reptui'wa na ni'wam noræ hã te te sina 're
æ'umnhasi za'ra mono hã rowå na 're ædahâimana u'âsi za'ra mono zé hã za ta
noræ si te te sina 're æ'uwaimrami za'ra mono na hã. Zuwã hã ma tô duré wama
ãma romnhimiré'é za'ra, maræ mono bâ, wahâimanazém na wa te ãma 're
ærosa'rata za'ra mono zéb da hã. Â na ma tô wama ãma romnhimiré'é za'ra,
duré æ'u'åtå wapu na, duré rowa'a na, duré pone'årebâ na, duré pone'årebâ
'madâ'â'wa na zama, duré uwa 'ru na zama.

'Re æhâimana u'âsi mono mreme na æsisi
hã æsihâibazé wasu'u

1 1 Duréihã ti'ai õ ré hã, maræ õ uptabi di. Ropoto na te te
sãna'rata õ ré, te 're mo, 'Re æhâimana u'âsi mono mreme na

æsisi hã. Ta hã te siré 're simasisi u'âsi zahuré, 'Re æhâimana u'âsi mono
me. Duré ta hã 'Re æhâimana u'âsi mono. 2 Ti'ai õ ré hã, te siré 're
simasisi zahuré, maræ õ uptabi ré hã. 3 Ta hã ma tô uburé te te
ro'apoto, 'Re æhâimana u'âsi mono te te tãma æpisutuzéb zarina. Te
te ro'apoto mono õ 'wa'âhã, aré maræ õ uptabi di. 4 Ta hã rowå na 're
ædahâimana u'âsi za'ra mono zé nhomri'wa, te dama 're hâimana,
'Re æhâimana u'âsi mono mreme na æsisi hã. Dama rob'uiwå'wa ne,
rowa'a na damoræ wå na 're danomro mono da, te za roti wå na te te
dama 're awaihu'u. 5 Robra na ne, dawasété na 're danomro mono
nherå, te za dama rob'uiwå'wa ne 're æmoræ hã te te 're da'apawaptob
u'âsi, tinhimiroti na. Niwa da te dawi uprosi waihu'u õ di za
æsimiroti hã, dawasété na 're ædanomro mono noræ hã.

6 Tawamhã 'Re æhâimana u'âsi mono hã ma tô aibâ hã satõ, te te
dama 're sadawa wasu'u mono da. Aibâ nhisi hã Zuwã na æsisi hã. 7 Ta

hã ma tô te te dama 're wasu'u, rob'uiwå'wa ne 're æmoræ wasu'u hã.
8 Zuwã hã rob'uiwå'wa ne 're æmoræ hã 're hâimana mono õ di.
Rob'uiwå'wa ne 're æmoræ wasu'u na te te 're da'apo're pu'u mono da
si, ma tô we datåme wi, Zuwã hã. 9 Rob'uiwå'wa ne 're æmoræ hã tô
sena æsimiroti hã. Ta hã ti'ai u ma we datåme wi, aihæni æsimiroti hã
da te waihu'u pese za'ra da.

10-11 Ta hã te oto ti'ai ãma 're hâimana, 'Re æhâimana u'âsi
mono mreme na æsisi hã. Tazahã 'Re æhâimana u'âsi mono
zadawa para, te te ro'apoto mono nherå, ro'apoto mono 'wa na
da te waihu'u za'ra õ di. Tisiré zudezu noræ rob u, ma tô wei mo.
Tane nherå, sô 're tob'uzu za'ra mono õ di, ta noræ hã. 12 Ni'wam
noræ si ma tô sô 're tob'uzu za'ra. Ma tô te te ãma 're sasõmri
za'ra. Taha wa, ma tô ta noræ si pisutu za'ra, 'Re æhâimana u'âsi
mono 'ra, 're hâimana za'ra mono da. 13 E æ'ra siro, ma tô ta noræ
hã 're rere'e, ti'ai ãma timama sipoto na. Mare di. Taha zarina,
æ'ra siro, 're rere'e mono õ di. 'Re æhâimana u'âsi mono si ma tô
ãma 're 'ra za'ra.

14 Dama 'Re æhâimana u'âsi mono wasu'u'wa da hã, wa'rata 're
sãmra mono da, ma tô sihâiba. Simizawi pese uptabi di. Æsimiroti
hã wå uptabi di. 'Re æhâimana u'âsi mono 'ra wa, õhõ si 're moræ wå
uptabi di. Misire æ'ra hã. Õhõ si, waihu'u pese uptabi di. Wa noræ hã
wa tô wasiwi waihu'u za'ra ni, 're æmoræ wå uptabi na. Æwaihu'u pese
na zama, wa tô waihu'u za'ra ni.

15 Ta hã ma tô Zuwã Batita hã te te dama 're wasu'u, 'Re
æhâimana u'âsi mono 'ra na, da te 're waihu'u za'ra mono da. Ãne
ætåme wisi wamhã, te dama 'mahâ, Zuwã Batita hã:

— Õhõta aibâ hã te wei mo. Æwana, wa tô te aima 're wasu'u za'ra
wa'wa: “Õ hã ðza'u si wei moræ nherå, ðma pire di. E maræ wa. Ðpoto
õ ré, 're moræ u'âsi wa.” — Ãne ma tô dama rowasu'u, Zuwã Batita
hã.

16-17 Duréihã wahi'rada Mozési hã ma tô te te dama 're roti, 'Re
æhâimana u'âsi mono nhimiroti zarina. 'Re æhâimana u'âsi mono te
te tãma æwaihu'uzéb zarina, ma tô te te dama 're roti, ãma 're
danomro wå mono da. Zezu Cristu hã ma tô õhõ si te te dama 're
waihu'u, dawasété nherå, 'Re æhâimana u'âsi mono te te 're
æda'azawi pese mono zém na. Simizawi pese uptabi wa, te te 're
wa'apawaptob u'âsi, ãma 're wanomro wå mono da, Zezu Cristu
hã. 18 Ti'ai ãma 're ædanomro mono hã datõmo na da te 're 'madâ'â
za'ra mono õ di, 'Re æhâimana u'âsi mono hã. Õhõ si, ma tô
Timama hã 'madâ, siré 're simasisi u'âsi zahuré mono wa, Timama
me. Æ'ra hã misire, 'Re æhâimana u'âsi mono 'ra hã. Ta hã ma tô te
te dama 're wasu'u u'âsi Timama hã, da te 're waihu'u za'ra mono
da.

Zuwã Batita te te dama 're ærowasu'u mono zé wasu'u
Marcusi 1.1; Rucasi 3.2-3

19 Tawamhã aibâ noræ hã ma tô aihutu, Zuwã Batitaha u, 'Re
æhâimana u'âsi mono ma, da'ãma romhuri'wa noræ hã. Tipawapto'wa
noræ me, ma tô ætåme aihutu, réwita noræ me. Zudezu noræ ma
roti'wa noræ hã te te satõræ za'ra wa, ma ætåme aihutu, Zeruzarå
hawi.

Tawamhã ætåme sihutu wamhã, te siwi sadanharæ za'ra, ãne:
— E 'wa hã, a hã.
20 Taha wa, te ãne tãma siwasu'u za'ra:
— Wa hã Cristu õ di, 'Re æhâimana u'âsi mono te te æpisudu hã,

Danho'reptui'wa da.
21 Te duré siwi sadanharæ za'ra:
— E 'wa hã bété, a hã. E a hã, Eriasi apâ aihâiwa'udu.
Tawamhã asa te duré tãma nharæ za'ra:
— Mare di. Ta hãi õ di, wa hã.
Taha wa, te duré siwi sadanha:
— E a hã, 'Re æhâimana u'âsi mono zadawa wasu'u'wa zô, 're

ædanhimipari za'ra mono, te 're aimo.
Tawamhã asa te duré tãma nharæ za'ra:
— Mare di. Wa hã, ta hãi õ di.
22 Tawamhã te duré siwi sadanha:
— E 'wa hã bété, a hã. Ma'ãpé wei wama asiwasu'u su'u za'ra na,

wa te aiwaihu'u za'ra da, wei wazatõræ'wa noræ ma, wa te aiwasu'u
za'ra da.

23 Taha wa, te oto tãma siwasu'u za'ra, ãne:
— Wa hã a'ubuni wi, dama roti'wa. Ãne, wa tô te dama 're

rob'mahârâ: “Wanhib'apito zô, te za bâdâdi hã æmana 'rãmi asiwi
æsa'ra wa'aba mo, awa'awi da.” Ãne ma tô wahi'rada Iza'iza hã te te
dama 're roti aré, 'Re æhâimana u'âsi mono zadawa wasu'u 'rata 'wa
hã. Tane wa tô duré wa hã te dama 're roti, æsimiroti zarina. — Ãne
te Zuwã Batita hã tãma siwasu'u za'ra, aibâ noræ ma.

24-25 Tawamhã asa te tãma nharæ za'ra, ãne:
— Ma tô wama asiwasu'u za'ra. A hã, Cristu õ di. A hã, Eriasi õ di.

A hã, 'Re æhâimana u'âsi mono zadawa wasu'u'wa zô, 're ædanhimipari
za'ra mono õ di. E maræ da, te bété â dawabzuri hã dama 're
æ'ab'manharæ mo, a hãi õ nherå. — Ãne te tãma nharæ za'ra.

26-27 Tawamhã Zuwã te asa tãma nharæ za'ra, ãne:
— Â na si, wa tô â dawabzuri hã te dama 're ab'manharæ. Tane

nherå, ðza'u si we æmoræ hã 'Re æhâimana u'âsi mono te te dama 're
sadawa wasu'u mono da, ma tô wei wi. Zahadu sa'rese za'ra wa'aba
õ di, a noræ wa'wa hã. Ta hã ðma pire wa, æpara'uza wasisizé te tãma
wasihu waihu'u õ di. — Ãne Zuwã Batita hã te tãma siwasu'u za'ra.

28 Ãne romhâimanazé hã Betãnha na 'ri wa'õtõ nhisi ãma Zodã
zara niwæ â dawabzuri te te dama 're æ'ab'manharæzéb ãma hã.

'Re æhâimana u'âsi mono 'ra wasu'u
Marcusi 1.10; Rucasi 3.22

29 Tawamhã awå ma tô Zuwã Batita hã Zezusi hã tisã, ætåme moræ
ré. Te te sãmri wi, te dama 'mahâ, ãne:

— Õhõta te we oto mo, Pone'årebâ hã, 'Re æhâimana u'âsi mono
te te æpisudu hã dawasédé hã te te dama 're apari mono da.
30 Æwana wa tô ãne hã aima wasu'u za'ra wa'wa: “Ðza'u we æmoræ hã
ðma pire di. Ðpoto õ ré, 're moræ u'âsi wa, ðma pire di.” Ãne, wa tô
aima rowasu'u za'ra wa'wa. 31 Wa hã te duré waihu'u õ di aré, 'Re
æhâimana u'âsi mono te te æpisutu na hã Danho'reptui'wa da.
Tazahã, wa noræ hã Izarazéhé nhihudu hã wa te waihu'u za'ra da,
wa â dawabzuri hã te dama 're ab'manharæ.

32-33 — Ðsi'uihâ na, wa hã te duré waihu'u õ di. 'Re æhâimana u'âsi
mono, ma tô ðma waihu'u, te te æpisudu hã. Ãne te ðma wasu'u:
“Ætåme wa za satõ Ðpå'åzani hã, te æpisutu u. Æhawi moræ õ di za.
Æ'rata te za 're sãmra u'âsi. A hã te za ãma æ'madâ. Ãma 'madâ'â
wamhã, te za oto æwaihu, õ hã te æpisutu na, Ðpå'åzani te te dama 're
anhomri mono da.” Ãne ðzatõræ'wa hã te ðma wasu'u. Tô sena ma tô
ðma rowasu'u. Wa hã wa tô ãma 'madâ. Ma tô we ætåme mo, hâiwa
hawi utu'u ne, 'Re æhâimana u'âsi mono på'åzani hã. Æhawi moræ õ
di. 34 Wa hã wa tô ãma 'madâ. Tô sena, wa aima rowasu'u za'ra
wa'wa. Õ hã, 'Re æhâimana u'âsi mono 'ra. — Ãne te dama wasu'u,
Zuwã Batita hã.

Aibâ noræ hã, Zezusihi ãma te te æsasõmri na'rata zahuré zé
wasu'u

35 Tawamhã awå te duré Zuwã Batita hã wasiré tihâiba. Wa noræ
hã æsiré 're wane wa, wa æsiré aima'wara ni. Tawamhã wasiré
wasimasab ré, ma Zezusi hã ro'razâ. 36 Tawamhã, Zuwã Batita hã
te te 'madâ'â wamhã, te dama 'mahâ:

— Õhõta Pone'årebâ, 'Re æhâimana u'âsi mono hawi we æmoræ.
37 Tawamhã Zuwã Batitaha mreme hã wa te wapari wa, wa tô

oto wanem ni, Zezusihi zarina. 38 Taha wa, Zezusi hã ma wei wazô
aipi'ra. Te wei wa'madâ. Tawamhã te wama tinha, ãne:

— E maræ zô, te we ane wa'wa.
Tawamhã asa wa tãma nharæ ni:
— Rowahutu'wa, asãmrazé hã wa te waihu'u da, wa wei wanem ni.
39-40 Tawamhã Zezusi te wama tinha:
— Oto pé ðzaprõni aba, ðnhamrazé hã sabui wa'aba da. Taha wa,

wa oto æme wanem ni, æsãmrazéb u. Wasihutuzéb u ma tô bâdâ hã

we tinho're za'a. Tawamhã bâtâ na wa æ'rata aimasisi ni, Ãdéréhé
me. Simahã no, Ãdéré hã. 41 Tawamhã tidub'rata zô te mo, Ãdéré
hã. Te te sãmri wamhã, ãne te tãma rowasu'u:

— Danho'reptui'wa hã wa tô sõpåtå ni, 'Re æhâimana u'âsi mono
te te æpisudu hã. Danho'reptui'wa hã ta hã “Cristu”, damreme amo
na hã.

42 Tawamhã ma tô Zezusihi u we saprõ apâ. We te te ætåme ãwisi
wamhã, Zezusi te Sima hã 'madâ. Te tãma tinha:

— A hã Sima, Zuwãhã 'ra. Ãhãna wa za asisi na sapræ. Sepasi na asisi
hã za oto. — Ãne te tãma tinha. Ãma æsapræ hã Pedru na æsisi hã.

Zezusi hã, Piripi noræ te te æpisutu na'rata zahuré zé
wasu'u

43 Tawamhã awå Darireza na danhipti'a nho'õmo nhisi u moræ
da, te Zezusi hã sina ropisutu. Taha wa, wa æsiré oto ai'aba'ré ni.
Wasi'aba'réi ré, wa tô aibâ hã sõpåtå za'ra ni, Piripi na æsisi hã.
Tawamhã Zezusi te tãma tinha:

— We aimoræ, ðsiré 're aimoræ da oto.
Taha wa, te oto æsiré mo. 44 Piripihi za'ru hã Besada na 'ri nhisi

hã. Tame te duré Ãdéré noræ hã 're simasisi zahuré, Pedruhu me.
45 Tawamhã Piripi te Natãna'éhé zô mo. Te te sãmri wamhã, ãne te
tãma tinha:

— Aibâ hã wa tô sabu za'ra ni, wahi'rada Mozési te te ãma ærob'ui'éré
siro hã romhâ ré, 'Re æhâimana u'âsi mono zadawa wasu'u 'rata 'wa
noræ zama æsa'u te te ãma ærob'ui'éré za'ra hã. Ta hã Zezusi, Nazaré
hawi we æmoræ hã, Zuzéhé 'ra hã. — Ãne te Piripi hã tãma rowasu'u.

46 Tawamhã te Natãna'é hã asa tãma tinha, ãne:
— Oro Nazaré hawi æwå hã wei moræ õm ne.
Tawamhã Piripi asa te tãma tinha:
— We aimoræ, wanem hâ, sabu da.
Taha wa, te apâ ætåme saprõ.
47 Tawamhã te te sãmri wi, te Zezusi hã tãma tinha, Natãna'éhé

ma, ãne:
— Õhõta te wei mo, Izarazéhé nhihudu uptabi hã 're æmoræ wå

uptabi hã. Sadawa nhipese ãna te 're mo.
48 Taha wa, te Natãna'é hã asa tãma tinha:
— E niha ma tô ðwaihu.
Taha wa, te duré Zezusi asa tãma tinha:
— Piripi hã te te ai'mahârâ õ ré, wa tô ai'madâ, pidera wede

'rowi asãmra ré.
49 Tawamhã Natãna'é asa te duré tãma tinha:
— Rowahutu'wa, a hã 'Re æhâimana u'âsi mono 'ra. A hã uburé

Izarazéhé nhihudu noræ nhib'apito.

50-51 Tawamhã Zezusi asa te duré tãma tinha:
— Tane tô. Wede 'rowi asãmra ré, te aiwaihu'u wa, ma tô asina

ðwaihu, asina ðwapari wa. Ðwaihu'u pese wa, ma tô ð'ãma atob'uzu.
Niwapsi te za maræ hã æ'madâ, ðwaihu'u pese na maræ hã te aima
æwaihu'uzém nhipai u. Asõ'a wa'aba, te za hâiwa hã we 'ridawa,
ðnho'õmoi baba. Tawamhã siwa'rãmi te za nasi we ðtåme ai'aba'ré
hâiwa hawi, 'Re æhâimana u'âsi mono ma romhuri'wa noræ hã, dasiré
ðpoto u hã. — Ãne ma tô tãma waihu'u sirõmo za'ra, Zezusi hã.

Cana ãma dasina damrozé wasu'u

2 1 Tawamhã maparane ma tô wa'ãma timara. Taha pari,
dasaihurizé hã ma tô 'manharæ za'ra ni, dasina damrozém na

hã. Cana na 'ri wa'õtõ nhisi ãma, ma tô 'manharæ za'ra ni. Darireza
na danhipti'a nho'õmo nhisi ãma, Cana hã. Zezusihi na hã te tame
dame tihâiba. 2 Zezusihi zô zama, te tahârâ ni, æsiré 're æwanomro
mono noræ zô zama, dasina damro u wasi'aba'ré da. Taha wa, wa
duré wa noræ hã dame asimro ni. 3 Tawamhã, ma tô uwa 'ru 'rãi
wa'u æsé hã da'ãma ai'utõ, da te 'mahâpãræ mono õ ré. Taha wa, te
Zezusihi ma æna hã tinha, ãne:

— Uwa 'ru 'rãi wa'u æsé hã ma tô da'ãma ai'utõ, da te 'mahâpãræ
mono õ ré.

4 Tawamhã Zezusi asa te tãma tinha:
— Ãté a hã ðma waihu'u õ di za, maræ te æ'manharæ da hã. Bâdâ

zahadu æwa waptã'ã õ di, ãne te æ'manharæ da hã.
5 Taha wa, te æna hã romhuri'wa noræ ma tinha, ãne:
— Tiha te te aima waihu'u za'ra wa'aba wamhã, ma'ãpé æmreme

hã 'madâ'â pese za'ra wa'aba za. — Ãne te tãma nharæ za'ra.
6 Tame te piza hã 're simasa åtå 'manharæ hã, â ré hã 6 na æhâiba hã.

Nima noræ hã 80 na â za'ratazé hã, duré nima noræ hã 120 na â za'ratazé
hã. 'Re wasaihuri mono õ ré hã, wahi'rata noræ nhimiroti zarina, wa 're
wanhimisõ za'ra, wa noræ hã zudezu wa. Taha da, te 're simasa, piza
æsa'åne hã. 7 Tawamhã Zezusi te romhuri'wa noræ ma tinha, ãne:

— Â hã nasi amrami za'ra wa'aba, piza 're sa'wari za'ra wa'aba
da. 'Masisi za'ra wa'aba.

Tawamhã ma tô siwi 'masisi, piza 'remhã â hã. 8 Tawamhã Zezusi
te tãma nharæ za'ra, ãne:

— Ma'ãpé, â hã oto amrami za'ra wa'aba, danhipi na dawada'uri'wai
u 'wasari aba da, te te téiwa pibu da.

9-10 Tawamhã ma tô ætåme 'wasa, te te téiwa da. Te te téiwai
wamhã, â si õ di oto. Ma tô sirob'rãi wa'u. Nima hawi uwa 'ru 'rãi wa'u
æsé hã te te waihu'u õ di, danhipi na dawada'uri'wa hã. Romhuri'wa
noræ si ma tô waihu'u za'ra. Tawamhã te te téiwa wamhã, sina æmro
zahuré zô, te hâ, aibâ zô. Taha wa, te ãne tãma tinha:

— E niha ma bété æsei uptabi si dawi æté, wasaihuri na'rata hawi,
wa te âhuri tõ da. Dasaihuri na'rata hawi, te æsei uptabi hã da te
dama 're sõmri za'ra, da te 're âhuri mono da. Sa'åtå na da te 're
âhuri mono wapsi, te za æwa'u zei prã hã da te dama 're sõmri za'ra.
Tanei õ di, a hã. Nimosi ma tô æsei uptabi hã dama æ'ru, da te âhuri
da. — Ãne te aibâ ma tinha, danhipi na dawada'uri'wa hã.

11 Ãne hã maræ dama æ'manharæ waihu'u'õ hã te te dama æ'manharæzém
na ma tô Zezusi hã dapawaptom na sãna'rata, tiwaihu'u pese na,
Cana na 'ri nho'õmo nhisi ãma. Darireza na danhipti'a nho'õmo
nhisi 'remhã, Cana hã. Taha wa, waihu'u pese wa, wa tô wasina
umnhasi za'ra ni, æsiré 're æwanomro mono noræ hã.

12 Tawamhã Capana'u na 'ri nho'õmo nhisi u te oto mo, Zezusi
hã. Æna zama te æsiré mo. Æno noræ zama te æsiré ai'aba'ré. Wa noræ
zama, wa æsiré ai'aba'ré ni, æsiré 're wanomro mono wa. Tawamhã,
wasihutu wamhã, syry na wa tame asimro ni.

'Re æhâimana u'âsi mono nhorõwa hawi, Zezusi te te ædazate
mono zé wasu'u

Mateusi 21.12-17; Marcusi 11.15-19; Rucasi 19.45-48

13 Romhuture di oto, zudezu noræ te, dato hã da te 're æ'manharæ
za'ra mono zéb u hã, 'Re æhâimana u'âsi mono, Ezitu hawi te te
ædawaibuzém na ãma dasipo're pu'u za'ra da, Pascowa na dato nhisi
hã. Tawamhã romhuture wa, datoi u te oto mo Zeruzarå u, Zezusi
hã. Wa noræ zama, wa duré æsiré ai'aba'ré ni. 14 Zeruzarå ãma te 'ri
za'åne hã 're sa, 'Re æhâimana u'âsi mono ãma 're ædawata za'ra
mono zé hã. 'Ri 'wawi wa'ra 're, te aibâ noræ hã 're si'ubumro. Ta

noræ hã powawå te te dama 're wede za'ra, duré pone'årebâ, duré
utu'u. Æhâiba amo noræ hã te duré rob'uiprazém na te te dawi ãma
're sapræ za'ra. 15 Tawamhã Zezusi hã aibâ noræ hã te te 'madâ'â za'ra
wamhã, ma tô maræ hã sada 'manharæ za'ra, wedenhorõ na te te
ãma sate mono da, rob u. Tawamhã ma tô te te sate, æsimizama ré.
Wedeza hã ma tô duré tiwi pizari za'ra, rob'uiprazé hã te te tiwi
sãmra za'ra da, te te dawi ãma 're æsapræ za'ra mono noræ wi. 16 Te
duré tãma rob'ru za'ra, utu'u wede'wa noræ ma, ãne:

— Mo oto rob u sani za'ra wa'aba. 'Ri hã ã hã, Ðmama ãma 're
ædawata za'ra mono zé. Ãme dama 're rowede za'ra wa'aba mono õ
di za oto. — Ãne te tãma nharæ za'ra.

17 Taha wa, wa tô ãma wapo're pu'u za'ra ni, 'Re æhâimana u'âsi
mono zadawa wasu'u'wai mreme ui'éré na. Ãne duréihã ma tô
wahi'rada hã tinha, 'Re æhâimana u'âsi mono ma: “Asõrõwa da hã
maræ na te romhuri za'åtå wa, wa tô æwa ãma waze, asawi te.” Ãne
æmreme na wa tô wapo're pu'u za'ra ni.

18 Taha wa, te dama æpire noræ hã tãma nharæ za'ra, ãne:
— E 'wa sadawa para, ma tô ædazate mo, rob u. 'Re æhâimana

u'âsi mono zadawa para, sate mono wamhã, e maræ te za æ'manha,
dama æ'manharæ waihu'u'õ hã wa te ãma aiwaihu'u za'ra da.

19 Tawamhã Zezusi te asa tãma nharæ za'ra, ãne:
— Maræ hã wa za aima wasu'u za'ra wa'wa, ãma ðwaihu'u za'ra

wa'aba zéb da hã. Ã hã 'ri hã asiwi sãmra aba wamhã, wa za apâ 'ri
su'u. Bâdâ misi te za ð'ãma mo, apâ te 'ri ré hã. — Ãne te tãma
siwasu'u za'ra.

20 Tawamhã asa te tãma nharæ za'ra:
— E niha te za æ'ri su. E niha bâdâ misi te za ai'ãma mo, apâ 'ri ré,

a hã. Ã hã da te dasiwi 'ri su'u õ di, 'ri za'åtå wa. Wahub ahâ na ma
tô da'ãma tiwahu, da te dasiwi 'ri za'ra ré hã. 46 na ma tô ãma dawi
tiwahu. — Ãne asa te Zezusihi ma nharæ za'ra.

21 'Ri te te wasu'u wamhã, tihâiba te wasu'u, Zezusi hã. Sõ'awi
siwasu'u õ wa, æmreme hã dama pibu prã za'ra di. 22 Ab're hawi
hâiwa'utu wapsi, wa za ãma wapo're pu'u za'ra ni, apâ za te te æ'ri
wasu'u na hã. Wa za wasima rowasu'u za'ra ni, ãne: “Tô sena na ma
tô Zezusi hã tihâiwa'utuzém na dama siwasu'u. Tô sena na ma tô
duré wahi'rata noræ hã romhâ ré æhâiwa'utuzém na rob'ui'éré
sirõmo za'ra æbaihâ na, 'Re æhâimana u'âsi mono zadawa wasu'u'wa
noræ hã.” Ãne, wa za wasima rowasu'u za'ra ni.

Zezusihi ma, uburé danhimirosa'rata na tãma ædawaihu'u
pese zé wasu'u

23 Tawamhã Zezusi hã zahadu Zeruzarå ãma hâimana ré, ma tô
Pascowa na dato nhisi hã dasiwi 'manharæ ni. Tame sãmra ré, ma tô

maræ dama æ'manharæ waihu'u'õ hã te te dama 're ab'manharæ wå,
tiwaihu'u pese na, 'Re æhâimana u'âsi mono we te te æsatõræ na, da te
waihu'u za'ra da. Taha wa, maræ dama æ'manharæ waihu'u'õ hã
danho'a te te dama 're ab'manharæ mono wå te, ma tô da'ahâ na saze
za'ra ni. 24-25 Tane nherå, da te dasina æ'umnhasi za'ra na, te te sina
damreme zazei õ di, Zezusi hã. E maræ wa. Uburé danhimirosa'rada
hã tãma waihu'u pese wa. Ni'wa æ'upana te te tãma 're da'awaihu'u
mono õ di, Zezusihi ma. Si'uihâ na ma tô te te 're da'awaihu'u,
danhimirosa'rata na. Taha wa, tô sena da te dasina umnhasi za'ra õ
wa, te te sina damreme zazei õ di, Zezusi hã.

Zezusi hã, Nicodemosihi ma, te te ænharæzé wasu'u

3 1 Aibâ hã te 're hâimana, Nicodemosi na æsisi hã. Ta hã roti'wa,
wasiré zudezu. Parisezu na, wa tô wa te 're sisi za'ra, wahi'rata

noræ nhimiroti, parisezu noræ siré te te 're 'madâ'â pese mono wa.
2 Ta hã ma tô Zezusihi u wi, barana. Ætåme wisi wamhã, ãne te
tãma tinha:

— Rowahutu'wa, 'Re æhâimana u'âsi mono hã ma tô wei watåme
asatõ, wama 're rowasu'u mono da. Ãne wa tô ai'ãma waihu'u za'ra
ni. Taha zadawa para, ma tô maræ hã dama æ'manharæ waihu'u'õ hã
dama 're æ'ab'manharæ wå u'âsi mo, da te ãma aiwaihu'u za'ra da, we
te te asatõræ na. Ta hã te te aima 're waihu'u mono õ 'wa'âhã, a hã
æwaihu'u'õ hã dama 're ab'manharæ mono õ di aré. — Ãne te Zezusihi
ma tinha.

3 Taha wa, te Zezusi hã asa tãma tinha:
— Tô sena, wa aima waihu'u. Dapå'å 're, 're dapoto téb za'ra

mono õ wamhã, 'Re æhâimana u'âsi mono nhib'a'uwå 're danomro
mono õ di za.

4 Tawamhã Nicodemosi te duré asa tãma tinha:
— E niha te za aibâ hã si'æhi nherå, tipoto té. E niha te za tina

dub're apâ ãzé, duré apâ poto téb da. — Ãne te Zezusihi ma tinha.
5-6 Tawamhã Zezusi te duré asa tãma tinha:
— Tô sena, wa aima waihu'u za'ra wa'wa. Ai'uté hã dama 're poto

za'ra mono wamhã, 'Re æhâimana u'âsi mono nhib'a'uwå, 're nomro
sirõmo mono õ di za. Tipå'åzani hã te te dama 're anhomri mono
wapsi, te za 're dapoto téb za'ra, dapå'å 're. Tawapsi te za oto
æsib'a'uwå si 're danomro. 'Re æhâimana u'âsi mono hã 're ædanomro
wasété mono hawi te te 're da'a'upsõi mono wa, duré Tipå'åzani hã
te te dama 're anhomri mono wapsi, te za oto dapå'å 're, 're dapoto
téb za'ra. Tawapsi te za oto duré æsib'a'uwå 're danomro. Dapå'å 're,
're dapoto téb za'ra mono õ wamhã, 'Re æhâimana u'âsi mono
nhib'a'uwå, 're danomro mono õ di za. 7 A hã, aipoto tém neza. Ãne
te aima nharæ wa, ðma nharæ õ di za, ãne: “E niha wa za ðpoto té.”

8 Rowa'u wa za aima wasu'u, waihu'u da. Rowa'u hã te te 're
rowapõræ mono wamhã, æpupu'u si wa wa te 're wapari za'ra.
Æpupu'u na si wa za wa te 're waihu'u za'ra, 're æwairébé mono zém
na hã. Uihâ na te rowa'u hã 're wairébé, nimomo 're wa'u'u 'rãsutu
za'ra mono da. E ma hawi te rowa'u hã 're wairébé na'rata. E momo
te duré 're wa'u'u 'rãsutu za'ra. Wama waihu'u pese za'ra õ di. Tane
dama waihu'u pese õ di, dapå'å 're, 're ædapoto téb za'ra mono zé hã.
Dama waihu'u pese õ nherå, te za 'Re æhâimana u'âsi mono hã te te
dama 're anhomri, Tipå'åzani hã dapå'å 're, 're ædapoto téb za'ra
mono zém na, da te dasina 're waihu'u za'ra mono da. — Ãne te
Zezusi hã tãma rowasu'u.

9 Tawamhã Nicodemosi te duré asa tãma tinha:
— E niha te za Tipå'åzani hã te te dama 're anhomri, dapå'å 're,

're dapoto téb za'ra mono da.
10 Taha wa, te duré Zezusi hã asa tãma tinha:
— A hã Izarazéhé nhihudu noræ ma, rowahutu'wa. Tane nherå,

ðnhimirowasu'u hã aima pibui prã ti. E niha waihu'u õ di bété. 11 Tô
sena, wa aima waihu'u za'ra wa'wa. Wa noræ hã maræ hã wama
waihu'u pese wa, duré wa te 'madâ'â wa, wa ãne wa te dama 're
wasu'u. Tane nherå, wa te aima 're rowasu'u za'ra wa'aba mono nherå,
ãma 're wazaze za'ra wa'aba mono õ di. 12 Ti'ai ãma romhâimanazé
hã, wa tô aima wasu'u za'ra wa'wa. Tane nherå, te aima wasu'u za'ra
wa'aba nherå, ãma ðzaze za'ra wa'aba õ di. E niha te za tawamhã
hâiwa ãma da te 're æwaihu'u za'ra mono zéb da hã te aima wasu'u
za'ra wa'aba wamhã, ãma ðzaze za'ra wa'wa. Ãté ãma ðzaze za'ra
wa'aba õ di za. 13 Ni'wa hã hâiwa u sébré õ di, apâ wei moræ da,
hâiwa ãma romhâimanazé hã te te dama 're wasu'u mono da. Wa
hã ti'ai ãma dasiré ðpodo hã ðsiwaprosi, wa we hâiwa hawi mo, te
dama 're rowasu'u mono da.

14-15 — Duréihã Mozési hã ma tô a'ubuni wi wahi ne 'manharæ hã
sasõ, æsi'uwazi waipo 'manharæ hã, wedewaré na sa'o da. Ta hã wahi
te te æsari za'ra hã te te 'madâ'â za'ra wamhã, ma tô tizéptâ'â za'ra.
Dâ'â za'ra õ di. Tane te za duré wa hã dasiwi ðzasõmri ni, wedepo'o
nhonhi'rãmi na ðza'o da. Tawamhã wa za dazada dârâ. E maræ da.
Danho'reptui'wa na da te dasina 're ð'umnhasi za'ra mono wa, 're
dadâ'â za'ra mono ãna, 're dasi'ubumroi u'âsi mono da, hâiwa ãma,
'Re æhâimana u'âsi mono 'rata. 16 'Re æhâimana u'âsi mono hã te te
're da'azawi pese uptabi. Taha wa, ma tô ti'ra hã misi nherå, we
tisõ, dazada dâ'â da. Tawamhã æ'ra, da te dasina 're umnhasi za'ra
mono wamhã, dadâ'â ãna te za hâiwa ãma æ'rata 're dasi'ubumroi
u'âsi. Ropipa ãma æsiti 're dasi'ubumroi mono õ di za. 17 Dapo're'õ
u'âsi 're danomro mono wa, te te 're da'ahâ za'ra mono da, we te te
satõræ õ di ti'ra hã, 'Re æhâimana u'âsi mono hã. 'Re ædanomro

wasété mono hawi te te 're da'anho'reptui mono da si, ma tô we
satõ, ti'ai u.

18-19 — Ni'wam noræ hã æ'ra te te sina 're umnhasi za'ra mono
wamhã, e 'Re æhâimana u'âsi mono hã te za te te tãma 're nharæ
za'ra, ãne: “Aiwå'õ za'ra wa'aba wa, wa za te 're aihâ za'ra wa'wa.”
Ãne na hã te te tãma 're nharæ za'ra mono õ di za. Tizazei'õ'wa noræ
ma si te za ãne na te te tãma 're nharæ za'ra, æ'ra te te sina 're
umnhasi za'ra mono õ wa. Duré tiwasédé te te sima 're sawi pese
za'ra mono wa, te za ãne na te te tãma 're anharæ. 'Re æmoræ wå
uptabi hã ti'ai u ma tô wei mo, rowa'a æwå hã. Ta hã wå nherå, da te
dasiwi 're sawi pese za'ra mono õ di. Dapo're'õ u'âsi 're danomro
mono wa, te robra si da te dasima 're sawi pese za'ra. 20 Ni'wam
noræ hã 're nomro wasété u'âsi mono wamhã, te za 're æmoræ wå
uptabi hã te te 're 'ruiwapari za'ra, rowa'a æwå hã. Tawamhã ætåme
're nomro mono õ di za, æsimirosa'rata wasété na te te 're awaihu'u
mono wa, 're siséb za'ra mono õ'umnhasite. 21 'Re ænomro wå mono
noræ si te za ætåme 're nomro, rowa'a u. E maræ da. 'Re æhâimana u'âsi
mono nhimiroti si te te 're æ'madâ'â pese mono na, te te 're awaihu'u
mono da. — Ãne ma tô Zezusi hã Nicodemosihi ma waihu'u.

Zezusi noræ wasu'u, Zuwã Batitaha wasu'u me
22 Tawamhã Zezusi hã te mo, Zudeza na danhipti'a nho'õmo

nhisi u. Wa noræ hã wa æsiré ai'aba'ré ni. Wasihutu wamhã, tame wa
a'â wahâimana za'ra ni. Tame te Zezusi hã â dawabzuri hã dama
ab'manha. 23-24 Zuwã Batita hã te duré te te dama 're ab'manharæ â
dawabzuri hã, wanhiti. Saræ na 'ri nhisi 'rata â hã, sa'åtå di. Taha
wa, te tame a'â nhamra, Eno na â nhisi 'rata, Zuwã Batita hã.
Tawamhã te nasi ætåme dasito, â dawabzuri hã te te dama 'manharæ
da. Zahadu Zuwã hã danhib'apito te te 'rui õ di, da te dasiwi sårå
da, dazazéb 're. Taha wa, te zahadu te te dama 're ab'manharæ.

25 Tawamhã aibâ me te timreme na ai'wapé, Zuwãhã siré 're
ænomro mono noræ hã. Â dawabzuri wasu'u na te ai'wapé za'ra.
26 Taha wa, ma Zuwã Batitaha tåme aimasa, æsiré 're ænomro mono
noræ hã. Ãne te tãma wasu'u za'ra:

— Rowahutu'wa, Zodã zara niwæ aihâimana ré, ma tô Zezusi hã
we atåme wi. Wisi wi, ma tô dama æwasu'u, 'Re æhâimana u'âsi
mono te te æpisutu na Danho'reptui'wa da. E niha te bété õ hã te te
duré dama 're ab'manharæ, â dawabzuri hã. Zezusihi u si te oto
aihæni 're danomro. — Ãne te tãma rowasu'u za'ra.

27-28 Tawamhã Zuwã asa te tãma nharæ za'ra, ãne:
— 'Re æhâimana u'âsi mono si te za te te dama 're apisutu

romhuri hã, da te tãma 're romhuri za'ra mono da. Wa tô aré aima
ðsiwasu'u za'ra wa'wa, ãne: “Ta hã ma tô datåme ðzatõ æwana,

Danho'reptui'wa te dama 're wasu'u mono da. Wa hã, Cristu õ di.
Danho'reptui'wa da, te te ðpisutu õ di.” Ãne na hã aima ðsiwasu'u
za'ra wa'aba zém na hã ma tô aré ðwapari za'ra wa'wa. — Ãne Zuwã
Batita hã te tãma siwasu'u za'ra.

29 Tawamhã aibâ æmro siwadi na ma tô sina simiré'é, ãne:
— Dasina 're damro za'ra mono wamhã, aibâ hã oto mro wa,

æsiwadi hã toi uptabi di. Aibâ hã æmro hã tito na siwasu'u wamhã,
toi uptabi di, æsiwadi hã. Tane duré wa hã, ðtoi uptabi di. E maræ wa.
Da'ahâ na oto 're danomro mono wa, Zezusihi u. 30 Taha wasu'u hã,
wasu'u za'åtå uptabi di za oto, dama. Wa hã oto ðwasu'u syryre di
za. Tane nherå, ðma rowå uptabi di. — Ãne te tãma siwasu'u za'ra,
Zuwã Batita hã.

Hâiwa hawi we æmoræ si, uburé dama æpire uptabi wasu'u
31 Hâiwa hawi we æmoræ hã, uburé dama pire uptabi di. Wa noræ

hã ti'ai ãma a'uwå wa, maræ hã ti'ai ãma, wa te 're æ'madâ'â za'ra
mono si, wa wa te dama 're wasu'u za'ra. Hâiwa hawi we æmoræ si,
uburé dama pire uptabi di. 32 Hâiwa ãma uburé te te 're æ'ab'madâ'â
mono na, duré te te 're æ'awapari mono na, te za sena na te te dama
're wasu'u. Taha wa, te te dama ãma 're arowasu'u mono wamhã,
mreme pire uptabi di. Tane nherå, aihæni æmreme hã da te 're saze
za'ra mono õ di. 33 Da te 're saze za'ra mono wamhã, ãne te za da te
dasima 're wasu'u za'ra: “Tô sena, ma tô ti'ra na te te dama 're
wasu'u, 'Re æhâimana u'âsi mono hã.” Ãne te za æsazei'wa noræ hã te
te sima 're rowasu'u za'ra. 34 Ti'ra we te te satõræ wamhã, ma tô
Tipå'åzani hã tãma tisõ, æré 're moræ u'âsi da. Taha wa, te Timama
nhimiroti si te te dama 're wasu'u. 35 Ti'ra te te 're sawi pese uptabi,
'Re æhâimana u'âsi mono hã. Tawamhã ma tô pisutu, uburé dama
pire uptabi da. Duré uburé maræ ma pire da, ma tô ti'ra hã pisutu,
hâiwa ãma ti'ai ãma zama. 36 Æ'ra hã Danho'reptui'wa na da te
dasina 're umnhasi za'ra mono wamhã, dama 're rowå za'ra mono
di za. 'Re dadâ'â za'ra mono ãna, te za 're dasi'ubumroi u'âsi æ'rata,
hâiwa ãma. Æmreme, da te 're wapari za'ra mono õ wamhã, dama 're
rowå za'ra mono õ di za. 'Re æhâimana u'âsi mono nhimihâzé hã te
za da te dasina 're waihu'u u'âsi za'ra, æ'ra mreme hã da te 're wapari
za'ra mono õ wa.

Zezusi hã pi'õi wi, â te te æwaptåråzé wasu'u

4 1 Tawamhã parisezu noræ hã ma tô Zezusihi wasu'u hã wapari
za'ra. Ãne ma tô dasima wasu'u za'ra ni: “Da'umro na si te oto

're dahâimana za'ra, Zuwã Batitaha nhimiroti 'madâ'â'wa hã.
Da'umro na si te â dawabzuri hã te te dama 're ab'manharæ. Zezusihi
nhimiroti 'madâ'â'wa si te oto da'ahâ na 're dahâimana za'ra.”

2 Ãne, da te dasima rowasu'u za'ra nherå, si'uihâ na te te dama 're
ab'manharæ mono õ di, Zezusi hã. Wa noræ si, wa æsadawa para wa
te dama 're 'manharæ za'ra, â dawabzuri hã. 3 Tawamhã Zezusihi
ãma danhimirowasu'u hã parisezu noræ u æwaptã'ã na te te waihu'u
wamhã, te æsiti timoræ za'ra, Zudeza na danhipti'a nho'õmo nhisi
hawi. Apâ te mo, Darireza na danhipti'a nho'õmo nhisi u. Wa noræ
hã wa æsiré ai'aba'ré ni, æsiré 're wanomro mono wa.

4-6 Tawamhã Darireza u moræ wamhã, ma tô sima wå, awa'awi
dawa'wai baba te te ro'razâri da. Taha wa, wa tô samaritanu noræ ro
wa'wai baba, ro'rahâri za'ra ni, Samariza na danhipti'a nho'õmo
nhisi wa'wai baba. Wa tô oto rob'umhutu za'ra ni, 'ri nho'õmo u,
Sica u hã. Tawamhã â zô ab're u, wa tô aihutu ni, abzumazéb u.
Zuzéhé nhipti'ai ãma te â zô ab're hã 're hâimana, Zaco hã ti'ra ma,
ti'a hã te te æsõmri wa. Tame te Zezusi hã nhamra, â zô ab're ãma.
Te te ãma wazere wa, te tame nhamra.

7-8 Tawamhã 'ri nho'õmo u, wa tô ai'aba'ré ni, wasa hã wa te
wasisa 'mai'uipra za'ra da. Zezusihi si te waza'u tinhamra za'ra, â zô
ab're ãma. Tame sãmra ré, te we pi'õ hã mo, â zô, samaritanu na
æwaptårå hã. Tawamhã â zô ab're u wisi wi, te Zezusi hã 'mahâ,
ãne:

— Â we ðma a'âri, te hâ'råne da. 'Rubu di.
9 Tawamhã te pi'õ hã asa tãma tinha:
— E niha te â hã ðwi æwaptå, wasiré samaritanu õ nherå. A hã

zudezu. — Zudezu noræ hã duré samaritanu noræ hã siré 're hâimana
za'ra mono õ wa, te ãne pi'õ hã tãma tinha.

10 Taha wa, ma tô Zezusi hã asa tãma tinha:
— 'Re æhâimana u'âsi mono nhoprubzé hã waihu'u 'wa'âhã, duré

ðwaihu'u 'wa'âhã, te aré â hã ðwi æwaptå. Tawamhã â u'â hã wa aré
aima tisõ.

11 Taha wa, te duré pi'õ hã asa tãma tinha:
— Â zô ab're hã, ab're 'rehâ di. A hã ai'ubana te asã. Tiha na â hã

a'âri õ di za. E niha te za tawamhã æ'a'â, â u'â hã. 12 Wahi'rada Zaco
hã ma tô dama tisõ ã hã, â zô ab're hã. Ti'ra noræ me te te 're æ'âhuri
mono zé, ã hã wanhib'â hã. Æsimizama zama te te 're æ'âhuri mono
zé. Wahi'rada hã wama pire za'ra di. E a hã tãma aipire wa, te za
bété â u'â hã ðma æsõ. — Ãne te pi'õ hã asa tãma tinha.

13 Tawamhã Zezusi te duré asa tãma tinha:
— Tane tô. Ã hã da te 're âhuri mono wamhã, apâre 'rubu di.

14 Ðnhib'â hã te dama 're anhomri mono wa, da te 're âhuri mono
wamhã, 'rubu ãna te za æré 're dasi'ubumroi u'âsi. Ub're 're æsidototo
u'âsi za'ra mono ne, dawi 're si'utõræ waihu'u za'ra mono õ di za, da
te 're âhuri mono wamhã. Tawamhã 're dadâ'â za'ra mono ãna, te
za 're dasi'ubumroi u'âsi, hâiwa ãma.

15 Taha wa, te pi'õ hã oto tiwi waptå, æsib'â hã:
— Ta hã asib'â hã te za ðma æsõ, te 're 'rubu u'âsi tõ mono da, we

sô 're ðneb u'âsi tõ mono da.
16 Taha wa, te Zezusi hã tãma rob'ru, ãne:
— Mo oto aimoræ aimro zô, we ðtåme saprõni da.
17 Tane nherå, ma tô pi'õ hã ãne tãma siwasu'u:
— Wa hã ðmro õ di.
Taha wa, te Zezusi hã oto tãma rowasu'u:
— Tane tô. Ãhãna oto aimro õ di. 18 A hã 5 na aimro hã aré.

Ãhãna hã aimro uptabi õ di. Taré te asiré 're aimasisi aba mo, aibâ
me. Tô sena ma tô ðma asiwasu'u, aimro õ na hã.

19 Pi'õ hã te duré asa tãma tinha:
— Wa tô oto aiwaihu'u. A hã 'Re æhâimana u'âsi mono zadawa

wasu'u'wa, te 're aimo. 20 E mame te za 'Re æhâimana u'âsi mono
ãma 're dawata za'ra. E ã åtå 'rãihâ ãma. E Zeruzarå ãma. Ã åtå
'rãihâ hã ma tô wahi'rata noræ hã pisutu za'ra, ãme ãma 're dawata
za'ra mono da. Asiré zudezu noræ hã ma tô Zeruzarå hã pisutu za'ra,
tame ãma 're dawata za'ra mono da.

21 Tawamhã Zezusi te duré pi'õi ma tinha:
— Niwapsi, ãne da te dasima 're wasu'u za'ra mono õ di za oto:

“Ã åtå 'rãihâ ãma si, te za Wamama ãma 're dawata za'ra.” Duré ãne
da te dasima 're wasu'u za'ra mono õ di za: “Zeruzarå ãma si te za ãma
're dawata za'ra.” 22-24 Ãhãna te za oto daro mono bâ ãma 're wata
za'ra, æsazei uptabi 'wa noræ hã. 'Re æhâimana u'âsi mono på'åzani ré 're
nomro mono wa, te za tô sena ãma 're wata za'ra. Te za tãma 're
sisõmri u'âsi za'ra, æsimiroti zarina si 're nomro mono da. Ta noræ si ma
tô te te sima 're awå, ãma 're wata u'âsi za'ra mono da. 'Re æhâimana
u'âsi mono hã waihu'u pese uptabi di. Hâiba õ nherå, te daro mono
bâ 're sãmra, Æpå'åzani hã. Taha wa, te za oto daro mono bâ ãma 're
wata za'ra, æsazei uptabi 'wa noræ hã. Æpå'åzani ré 're nomro mono
wa, te za tô sena ãma 're wata za'ra. Te za tãma 're sisõmri u'âsi za'ra,
æsimiroti zarina si 're nomro mono da. A noræ wa'wa hã te ãma 're
aiwata za'ra wa'aba mo. Tane nherå, waihu'u za'ra wa'aba õ di, 'Re
æhâimana u'âsi mono hã. Wa noræ hã wa tô waihu'u za'ra ni. Taha
wa, wa ãma 're wawata u'âsi za'ra. 'Re æhâimana u'âsi mono te te
æpisudu hã Danho'reptui'wa da, ta hã zudezu. Ãne na hã wama
waihu'u pese za'ra di. — Ãne Zezusi te pi'õi ma rowasu'u.

25 Tawamhã pi'õ te duré tãma tinha:
— Niwapsi te za we datåme wi, Danho'reptui'wa da, 'Re æhâimana

u'âsi mono te te æpisudu hã, Cristu na da te 're æsisi za'ra mono hã.
Wei wisi wapsi, te za uburé 'Re æhâimana u'âsi mono nhimiroti hã
te te wama 're awaihu'u, wa te 're waihu'u za'ra mono da. Ãne na hã
ðma waihu'u pese di, æwasu'u hã.

26 Tawamhã Zezusi te duré asa tãma tinha:
— Wa hã wa tô we datåme wi. Wa hã te aima ærowasu'u hã

Danho'reptui'wa, wa 're mo. — Ãne te pi'õi ma siwasu'u, Zezusi hã.
27 Tawamhã pi'õi ma siwasu'u ré, wa tô ætåme aihutu ni. Pi'õi ma

nherå, siwasu'u wa, wa ãma watob'uzu za'ra ni, wanhimirosa'rata
na si. Tane nherå, pi'õ hã wa te wasiwi sadanharæ õ di, ãne: “E maræ
zô te æ'rata asa.” Duré Zezusi hã ãne wa te wasiwi sadanharæ õ di: “E
niha te pi'õi ma nherå, asiwasu'u. E maræ da, te pi'õi ma nherå,
ærowasu'u.” Ãne, wa te wasiwi sadanharæ za'ra õ di.

28-29 Taha pari, te pi'õ hã oto mo, 'ri tåme. Sisa'u ma piza hã tirå.
Wisi wamhã, ma tô dazô hâ awa'awi, ãne:

— Oto wasi'aba'réi wa'aba, aibâ hã sabu za'ra wa'aba da. Uburé
te 're æ'ab'manharæ mono zé hã ma tô ðma waihu'u. Ãté õ hã 'Re
æhâimana u'âsi mono te te æpisudu, Danho'reptui'wa da.

30 Taha wa, te we oto awa'awi ætåme ai'aba'ré ni, da'ahâ na.
31 Wa noræ hã pi'õ moræ za'u si, wa æsa hã tãma 'ru za'ra ni, sa da.

32 Tawamhã Zezusi te wama nharæ za'ra, ãne:
— Ðsa hã te ðma tihâiba, aima æwaihu'u'õ za'ra wa'wa hã.
33 Ãne hã te te wama waihu'u za'ra wa, wa tô wasima nharæ za'ra ni:
— Ãté æsa hã ma we tãma 'mai'ãwisi ni, nima hawi.
34 Tawamhã te Zezusi hã asa wama nharæ za'ra, ãne:
— 'Re dasaihuri mono wamhã, dama 're rowå za'ra mono di za.

Tane, wa hã. We ðzatõræ'wa te te ð'ãma ærotizé hã te ðsina uwaimrami
wamhã, ðma rowå di za. Ðnhimiromhuri hã te tãma uprosi wamhã,
ðma rowå di za duré. — Ãne Zezusi te wama siwasu'u za'ra. 35 Te duré
wama rowasu'u:

— Daburu hã ma tô æ'madâ'â za'ra wa'wa. 'Madâ'â za'ra wa'aba wa,
ma tô ãne ærowasu'u za'ra wa'wa: “Zahadu romhâ di, danho hã da
te 're æ'rãihâri za'ra mono zéb u hã. Maparane si'uiwa na a'amo hã
ãma 're si'utõræ mono parip si, te za amnho hã da te 're 'rãihâri
za'ra. Tawapsi dama romhuri ahâ di za oto.” Ãne te a noræ wa'wa hã
ærowasu'u za'ra wa'wa. Ãne, wa za wa hã aima rowasu'u za'ra
wa'wa oto, waihu'u za'ra wa'aba da. Buru hã 'madâ'â za'ra wa'aba.
Õhõta te we oto ai'aba'ré ni. Romhuture di oto, da te ðzaze za'ra zéb
u hã. Aima romhuri ahâ za'ra wa'aba di za, da te 're ðzaze za'ra
mono zém na da hã. — Ãne te wama siwasu'u, Zezusi hã. 36 Te duré
wama rowasu'u za'ra, ãne:

— Danho hã dama 're 'rãi'ré za'ra mono wapsi, te za da te 're
'rãihâri za'ra, buru tede'wai ma. Da te tãma 're uprosi za'ra mono
wapsi, te za te te 're da'apawa'âbâ, buru tede'wa hã. Romhuri te te
're uprosi za'ra mono wamhã, tãma 're rowå za'ra mono di za oto,
rob'rãihâri'wa noræ ma hã. Robzuri'wa noræ ma zama 're rowå za'ra
mono di za. Tane wa hã buru tede'wa ne, wa za te tãma 're wa'âbâ

za'ra, ðzadawa wasu'u'wa noræ ma. Ta noræ ma zama tãma 're rowå
za'ra mono di za. E maræ wa. Te te dama 're ðzadawa wasu'u za'ra
mono ré, da te 're ðzaze za'ra mono wa. Duré dadâ'â ãna hâiwa ãma
're dasi'ubumroi u'âsi mono wa za, taha wa, tãma 're rowå za'ra
mono di za. 37-38 Daburu na da te 're robzuri za'ra mono wamhã, te
za duré da te 're 'rãihâri za'ra. Tawamhã ni'wa hã te te rob're nherå, te
te 'rãihâri õ wamhã, te za wasu'u ni, ãne: “Õ hã ma rob're 'rata.
Tane nherå, te te 'rãihâri õ di, si'uihâ na. Æ'upana sô æromhuri'wa si
ma æsimiromhuri hã uprosi.” Ãne te za wasu'u ni. Tane ma tô aibâ
noræ hã aiwana te te dama 're ðwasu'u 'rata za'ra. Taha wa, te za oto
da te 're ðzaze za'ra, a noræ wa'aba zama 're ðzadawa wasu'u za'ra wa'aba
mono nherå, datåme te 're asatõræ za'ra wa'aba mono wamhã. — Ãne
Zezusi ma tô wama rowasu'u za'ra, æsiré 're wanomro mono wa.

39-40 Tawamhã ahâ na ma tô ætåme aihutu samaritanu noræ hã, 'ri
nho'õmo hawi. Pi'õ nhimirowasu'u hã da te saze sirõmo za'ra wa,
ma tô we ætåme aihutu ni. Ãne 'ri tåme wisi wi, ma tô aré pi'õ hã
dama rowasu'u: “Õ hã aibâ hã uburé te 're æ'ab'manharæ mono zé hã
ma tô ðma waihu'u.” Ãne ma tô aré dama rowasu'u.

Tawamhã ætåme dasihutu wamhã, te ãma ropti za'ra ni, a'â
da'rata sãmra da. Taha wa, te syry na da'rata nhamra, 'ri nho'õmo
ãma. Tame sãmra ré, te bâdâ hã maparane ãma ne.

41 Taha wa, da'ahâ na ma tô dasina umnhasi za'ra ni, dasi'uihâ na
æmreme hã da te wapari za'ra wa. Danho'reptui'wa na ma tô saze
za'ra ni, 'Re æhâimana u'âsi mono te te æpisutu na hã. 42 Tawamhã te
ãne pi'õi ma nharæ za'ra, pi'õ nhimirowasu'u wapari'wa noræ hã:

— Asimirowasu'u hã wa te wapari za'ra wa, wa tô saze za'ra ni.
Ãhãna wasi'uihâ na wa tô æmreme hã wapari za'ra ni. Taha wa, wa
oto waihu'u za'ra ni, õ hã Danho'reptui'wa te 're mo. — Ãne te
samaritanu noræ hã tãma nharæ za'ra, pi'õi ma.

Zezusi hã, dama æpire zadawa zapari'wai 'ra te te æpesezé wasu'u
43 Tame sãmra pari, te oto apâ mo Darireza na danhipti'a

nho'õmo nhisi u, Zezusi hã. Wa noræ hã wa æsiré ai'aba'ré ni. 44-45 Zezusi
hã ma tô ãne nasi wama rowasu'u za'ra aré: “'Re æhâimana u'âsi
mono zadawa wasu'u'wa noræ hã ærob ãma 're ædasi'ubumroi mono
noræ si, æsimiroti na wazép sina sô 're datob'uzu za'ra mono õ di.”
Ãne Zezusi hã ma tô wama sina wasu'u za'ra aré. Taha wa, te apâ
mo, Darireza u. Apâ wasihutu wamhã, ma tô dasima wå za'ra ni,
da'rata 're sãmra mono da. E maræ wa. Ta noræ hã ma tô aihutu
Zeruzarå u, Pascowa na datoi wa, dame si'rã'õtõ da. Tame ma tô ãma
'madâ'â za'ra, Zezusi hã tiwaihu'u pese na te te ædapawaptobzém
na. Taha wa, ma tô sô tatob'uzu za'ra ni, Darireza ãma 're
ædasi'ubumroi mono noræ hã.

46 Tawamhã Zezusi hã ma tô apâ wi, Cana na 'ri wa'õtõ nhisi u.
Darireza na danhipti'a nho'õmo nhisi ãma, Cana hã. Tame ma tô
Zezusi hã â na uwa 'ru 'rãi wa'u æsé 'manha aré, te te 're æromhõsi
mono na. Cana ãma sãmra ré, ma tô aibâ hã ætåme wi, Capana'u na 'ri
nho'õmo nhisi hawi. Ta hã apito zadawa zapari'wa. 47 Zezusihi wasu'u
hã te te wapari sirõmo wa, ma ætåme wi, æ'ra hã hâzé wa. Ãne te
dasima wasu'u za'ra ni: “Zudeza hawi ma tô Zezusi hã wi, Darireza u.”
Tawamhã ætåme wisi wamhã, ãne te ti'ra hã tãma wasu'u, wawa sina:
“Ð'ra hã hâzé ahâ wa, wa we asô mo, ðma pese da. Te za oto ðwi dârâ.”

48 Tawamhã Zezusi te asa tãma tinha:
— E niha te za maræ dama æ'manharæ waihu'u'õ hã te dama 're

æ'ab'manharæ mono zéb zarina si 're ðzaze za'ra wa'aba mo.
49 Taha wa, te asa tãma tinha, aibâ hã:
— Ð'ra hã ðwi dâ'â õ ré, ðsiré ãma aimoræ, ætåme.
50 Tawamhã Zezusi te duré asa tãma tinha:
— Te za oto apâ aimo, ætåme. Ai'ra hã aiwi dâ'â õ di za. Rowå na

te za aima 're mo. — Ãne te tãma tinha, Zezusi hã.
Tawamhã ma aibâ hã ti'ra na mreme zaze. Taha wa, te apâ mo,

ti'ra u. Tane nherå, bâtâ na ti'ra u wisi sirõmo õ di. Misi ma a'â nhono.
Awåpsi te za wi, ti'ra u hã. 51 Tawamhã tãma æromhuri'wa noræ hã
'ri tåme wisi õ ré, ma tô sina uzusi za'ra. Ma tô tãma rowasu'u za'ra,
ãne:

— Ai'ra hã hâzé õ di. Rowå na te oto nhamra.
52 Taha wa, ma tô æmama hã asa ãma sadanharæ za'ra, ãne:
— E mame bâtâ na ma tô séptârâ.
Tawamhã te ãne asa tãma rowasu'u za'ra:
— Bâdâ sipra wi ma tô tiwahâ.
53 Tawamhã æmama te tãma rowasu'u za'ra oto:
— Tane tô. Ahâmhâ bâdâ sipra wi, ma tô Zezusi hã ãne ðma tinha:

“Ai'ra hã aiwi dâ'â õ di za. Rowå na te za aima 're mo.” — Ãne te tãma
rowasu'u za'ra, Zezusihi mreme na. Taha wa, ma tô Zezusi hã sazei
pese, aibâ hã. Æmro zama ma tô saze. Aihæni ma tô saze za'ra Zezusi
hã, ti'ra noræ me. Tãma æromhuri'wa noræ zama ma duré saze za'ra.

54 Ãne Darireza na danhipti'a nho'õmo nhisi ãma ma tô tiwaihu'u
pese na maræ æ'manharæ waihu'u'õ hã dama 'manha Zezusi hã, Zudeza
hawi wisi wi. Ãne dapawaptom na ma tô ãma sahu, 'Re æhâimana
u'âsi mono we te te æsatõræ na, da te waihu'u za'ra da.

Zezusi hã aibâ æhi'ré te te æpesezé wasu'u

5 1 Tawamhã daro mono bâ ma tô Zeruzarå ãma tasi'rã'õtõ ni, 'Re
æhâimana u'âsi mono ãma dawata za'ra da. Taha wa, ma tô

Zeruzarå u dame mo Zezusi hã, dame ãma wata da. Wa noræ hã wa
æsiré ai'aba'ré ni duré, æsiré 're wanomro mono wa. 2-5 Tawamhã

Zeruzarå ãma te aibâ hã 're sãmra, æhâzé ré hã. 38 na ma tô oto ãma
tiwahu, tihâzé te te 're sépata mono ré hã. Ta hã te dame nomro,
æhâzé ré noræ me, ætob'a noræ me, duré æ'rãtåire noræ me, duré æhi'ré noræ
me zama. Pu'u 'rata te ta noræ hã 're simi'wara, pu'u wawå 'rata. 'Ri
'wawi wa'ra ãma, pu hã. Tame 'ridawa hã pone'årebâ 'mazasizé hã.
Wamremezém na Betezata na 'ridawa nhisi hã. Pu'u 'rata te uridi hã
're simasa, 5 na æhâiba hã. Tame te da'ahâ na 're danhimi'wara uriti
wa, æhâzé ré hã. Hâiwa ãma Danhib'apito uptabi ma romhuri'wa zô,
te dasina 're danhimipari za'ra. Ta hã te we 're ne hâiwa hawi, â hã te te
're upi mono wa, 're âsisasisi mono da. Tawamhã ni'wa hã â sisasisi
ré, te te æsi'rai 'rada hã te za séptârâ. 6 Tawamhã Zezusi hã ma tô oto
datåme wi, æhâzé ré noræ u. Wisi wi, ma aibâ hã tisã. Hâzé ré ãma
æwahub ahâ na ma tô waihu'u, Zezusi hã. Taha wa, te aibâ ma tinha:

— E aséptâ'â da hã te asima æwå.
7 Tawamhã aibâ ma asa sada'â:
— Apito, ni'wa hã hâimana õ di, 're âsisasisi mono ré, ð'ãma

æsi'rai'wa da hã pu'u u. Âi ba atãma hâire nasi ðsi'réi mono ré, te nasi
ðwana si'ra za'ra ni, âi ba. — Ãne te aibâ hã Zezusihi ma siwasu'u.

8 Taha wa, ma tô Zezusi hã tãma tinha, ãne:
— Ma'ãpé, aiwahutu. Asa'warizé hã âri, aimoræ da oto.
9 Taha wa, ma awa'awi tipese, aibâ hã. Pese wamhã, tiza'warizé

hã ma tô ti'â. Tawamhã para na te oto 're mo. Ãne na hã sabadu na
ma tô tiromhâiba, romhuri zahârizém na. 10 Taha wa, ma tô zudezu
noræ nhib'apito noræ hã tãma nharæ za'ra, ãne:

— 'Re æhâimana u'âsi mono ma tô dama roti, da te 're romhuri za'ra
mono tõ da, sabadu na hã. A hã æsimiroti 'madâ'â ãna te asa'warizé
hã 're æ'â, romhuri zahârizém na hã.

11 Taha wa, te aibâ hã asa tãma nharæ za'ra:
— Aibâ hã ðpese'wa hã ma tô ðza'warizé hã ðma ti'ru. Ðpara na oto

're ðmoræ da, te duré ðma tinha.
12 Tawamhã te sadanharæ za'ra:
— E 'wa hã ma tô asa'warizé hã aima ti'ru. E 'wa hã ma tô duré

aima tinha, aipara na 're aimoræ da hã oto.
13 Taha wa, ma tô duré aibâ hã asa tãma nharæ za'ra:
— Me. Te waihu'u õ di, wa hã. — Ãne te tãma nharæ za'ra. Zezusi

hã te te pese pari, ãma sapa'a õ di. Da'ahâ wa, te awa'awi æsiti mo.
Ãne wa, Zezusihi nhisi hã te te waihu'u õ di, aibâ hã.

14 Tawamhã 'ri 'wawi wa'ra 're, ma tô aibâ hã sõpåtå Zezusi hã,
'Re æhâimana u'âsi mono ãma 're ædawata za'ra mono zéb ãma. Te te
sõpåtå wamhã, ãne te aibâ ma tinha, Zezusi hã:

— Ma tô oto aséptâ, ãhãna hã. Taha wa, aiwasédé hã 're 'manharæ
mono õ di za oto, 're 'manharæ u'âsi mono wa, maræ æwasété uptabi
hã aima romhâimana õ'umnhasite. — Ãne te tãma tinha.

ZUWÃ 5 338

O Novo Testamento na xavante do Brasil, 1a ed., © 2005, Liga Bíblica



15 Tawamhã aibâ te mo, dama æpire noræ u. Ãne te tãma siwasu'u
za'ra:

— Ðpese'wa hã, wa tô waihu'u. Zezusi hã ma tô ðpese.
16 Taha wa, dama æpire noræ hã te oto sada tihâimana za'ra, romhuri

zahârizém na te te pese wa, sabadu na.
17 Tawamhã Zezusi hã ma tô tãma nharæ za'ra, ãne:
— Ðmama hã te za te te 're da'apawaptob u'âsi. Ðzama wa za duré

te 're da'apawapto. — Ãne te tãma siwasu'u za'ra.
18 Taha wa, te ãma sima roti za'ra, te te siwi wæræ da, romhuri

zahârizé hã æsimiroti za'ra zarina, te te 'madâ'â õ wa, duré 'Re
æhâimana u'âsi mono hã Timama na te te wasu'u wa, aiwa æwaihu'u
pese zahuré na hã.

Zezusi hã, Timama zadawa para dama pire na 're æhâimana
mono zé wasu'u

19 Tawamhã Zezusi hã te duré tãma nharæ za'ra:
— Tô sena, wa aima waihu'u za'ra wa'wa. Wa hã ðsi'uihâ na dama

æ'manharæ waihu'u'õ na te 're da'apawapto waihu'u mono õ di.
Ðmama zadawa para, wa tô te 're da'apawapto. Ðmama hã tiwaihu'u
pese na te te 're æda'apawapto mono ne, wa tô te 're da'apawapto.
20 Wa hã æ'ra wa, te te 're ðzawi pese. Ta hã ma tô ðpisutu, dama
æ'manharæ waihu'u'õ na te te 're æda'apawapto mono ne, te duré 're
da'apawapto mono da. Wa hã te 're da'apese mono wa, ma tô ð'ãma
're datob'uzu za'ra. Zahadu wapsi, Ðmama te za duré ðma tinha,
tiwaihu'u pese na te te 're æda'apawapto mono zarina, te 're
da'apawapto mono da. Tawamhã te za duré ð'ãma 're datob'uzu
za'ra, ðwaihu'u pese uptabi wa. 21 'Re dadâ'â za'ra mono wa, te
Ðmama hã ab're hawi te te 're da'ahâiwa'utu, apâ 're danomro u'âsi
mono da. Ðzama te ðsima 're æ'awå mono noræ ma, wa za duré te 're
anharæ, apâ 're hâiwa'utu za'ra mono wa, 're nomro u'âsi mono da,
wa hã æ'ra wa. Tawapsi te za da te 're ðwaihu'u za'ra, ðwaihu'u pese
uptabi na. 22-23 Ðmama hã 'râwi sipisutu õ di, ti'ai ãma
dahâimanazéb zarina te te dama 're arowairébé mono da. Taha da,
ma tô ti'ra wa, ðpisutu. E maræ da. Ãma 're ædawata za'ra mono ne,
æsine ðwaihu'u pese wa, ð'ãma zama 're dawata za'ra mono da. Ð'ãma
're dawata za'ra mono õ wamhã, we ðzatõræ'wai ãma zama duré 're
dawata za'ra mono õ di za, Ðmama ãma.

24-25 — Ðmreme hã da te 're wapari za'ra mono wamhã, duré we
ðzatõræ'wa hã da te dasina 're umnhasi za'ra mono wamhã, te za
tipå'å na sina uwaimrami sirõmo za'ra, rowå na 're ædahâimana
u'âsi za'ra mono zé hã. 'Re æhâimana u'âsi mono nhimihâzé hã te te
sina 're waihu'u za'ra mono õ di za. Te za tipå'å na ãma sapræ sirõmo
za'ra, dapå'å 're, dadâ'â u'âsi 're ædahâimana za'ra mono zém hawi,

dapå'å 're rowå na 're ædahâimana u'âsi za'ra mono zéb u hã.
26 Ðmama hã dapå'å 're, dadâ'â ãna rowå na 're ædahâimana u'âsi
za'ra mono zé nhomri'wa dama. Æ'ra wa, ma tô duré ðpisutu, ðzama
're ædahâimana u'âsi za'ra mono zé nhomri'wa na dama 're ðhâimana
mono da. 27 Ta hã ma tô duré ðma tinha, ti'ai ãma dahâimanazéb
zarina, te dama 're arowairébé mono da, æsadawa para wa hã ti'ai
ãma dasiré ðpodo hã 're ðhâimana mono wa.

28-29 — Ðmreme na atob'uzu za'ra wa'aba mono õ di za. Niwapsi
te za 're ædadâ'â za'ra mono hã tahâiwa'utu za'ra ni. Ðhârâ hã da te
wapari za'ra wa, te za ab're hawi tawairébé ni. Tawamhã 're ænomro
wå mono noræ hã te za apâ hâiwa'utu za'ra, rowå u'âsi 're hâimana
u'âsi za'ra mono da oto, 'Re æhâimana u'âsi mono 'rata. 'Re ænomro
wasété mono noræ zama, te za duré apâ hâiwa'utu za'ra, 'Re æhâimana
u'âsi mono nhimihâzé hã te te sina 're waihu'u za'ra mono da.

Zezusi hã, Timama zadawa para datåme 're æmoræzém na
dama æsiwasu'uzé

30 — Ðnhimipisutu zarina si, maræ na te dama 're arowairébé
mono õ di za. Ðmama nhimipisutu zarina si, wa za ti'ai ãma 're
ædahâimana za'ra mono zéb zarina, te dama 're arowairébé.
Ðnhimipisutu zarina, maræ na te dama 're arowairébé mono da, te
ðsima 're da'awå mono õ di, wa hã. We ðzatõræ'wa nhimipisutu
zarina si, te dama 're arowairébé mono da, wa ðsima te 're da'awå
u'âsi. Taha wa, te dama 're arowairébé mono wamhã, te dama
ãma upa za'ra õ di za. Duré ropipa hã 're ænomro wasété mono
noræ ma, te 're apisutu mono wamhã, te tãma ãma upa za'ra õ di
za.

31 — Ðsiwaprosi uptabi, aima ðsiwasu'u za'ra wa'aba õ di. Ni'wa te
te ðzadawa waptob õ wamhã, ãté te za ðzadawa nhipese na ðma 're
ænharæ za'ra wa'aba mo. Taha wa, ðsiwaprosi uptabi, aima ðsiwasu'u
za'ra wa'aba õ di. 32 Æhâiba amo hã ma tô ðzadawa wapto. Tô sena
ma tô aima sina ðwasu'u za'ra wa'wa. Ãne na wa tô waihu'u.

33-37 — Â ro'ore hã te te dama rob'uiwå wamhã, dama rowå di.
Tane Zuwã Batita hã ma tô simi'å na te te dama 're sadawa wasu'u,
'Re æhâimana u'âsi mono hã. Tawamhã te te dama 're sadawa
wasu'u mono ré, dama rowå di. A noræ wa'wa hã ma tô ætåme
æda'mazatõræ za'ra wa'wa, te te siwi sadanharæ za'ra da,
æsimirowasu'u na. Tô sena æsimirowasu'u hã. E maræ da, wa ãma
aipo're pu'u za'ra wa'wa, Zuwã Batita te te ð'ãma ærowasu'uzém na
hã. 'Re ðzaze za'ra wa'aba mono da, te 're asõ'reptu za'ra wa'aba
mono da, wa ãma aipo're pu'u za'ra wa'wa, æsimirowasu'u na hã
ðsina. Zuwã Batita hã ma tô mreme pire na te te dama 're ðwasu'u
wå. Mreme pire nherå, ti'ai ãma æpoto si, õ hã. Ti'ai ãma 're æpoto

za'ra mono zô si, 're ðnhimipari mono õ di, te te dama 're ðwasu'u
wå za'ra mono wa, da te 're ðzaze za'ra mono da. E maræ wa. Ðmama
hã te te dama 're ðwasu'u wå mono wa, 'Re æhâimana u'âsi mono hã.
Ta hã ma tô ðpisutu, te te 're æromhõsi mono zarina, te 're
da'apawapto mono da, we te te ðzatõræ na da te dasiwi 're waihu'u
za'ra mono da. A noræ wa'wa hã niwa atõmo na 'madâ'â za'ra
wa'aba õ di, Ðmama hã. Duré niwa aipo're na æmreme hã wapari
za'ra wa'aba õ di. 38 Duré æmreme hã aipå'å 're, 're hâimana za'ra
wa'aba mono õ di. Taha wa, te te we atåme ðzatõræ za'ra wa'aba
nherå, asina 're ð'umnhasi za'ra wa'aba mono õ di. 39-40 A noræ
wa'wa hã te ãne asima 're ærowasu'u za'ra wa'aba mo: “Wa noræ hã
wa wa te 're sõré u'âsi za'ra, 'Re æhâimana u'âsi mono mreme ui'éré
hã. Taha wa, wa za ãma wasina uwaimrami za'ra ni, 're ædanomro
u'âsi mono zé hã.” Ãne te asima 're ærowasu'u za'ra wa'aba mo. Ta
hã te ðwasu'u, 'Re æhâimana u'âsi mono mreme ui'éré hã. 'Re sõré
u'âsi za'ra wa'aba mono nherå, asima 're ðwå za'ra wa'aba mono õ
di, 're ðzaze za'ra wa'aba mono da. 'Re ðzaze za'ra wa'aba mono
'wa'âhã, wa aré aima pisutu za'ra wa'wa, 're ædanomro u'âsi mono
zé hã asina uwaimrami za'ra wa'aba da.

41 — Wa hã ð'ãma 're aiwata za'ra wa'aba mono zô, ðsina 're
ðnhimnhasi mono õ di. 42 E maræ wa. Te ðsina aiwaihu'u za'ra
wa'aba wa, asimirosa'rata na. 'Re æhâimana u'âsi mono, 're sawi
pese za'ra wa'aba mono õ di. 43 Ðzama asiwi 're ðzawi pese za'ra
wa'aba mono õ di. Ðmama zadawa para we atåme ðmoræ za'ra
wa'aba nherå, ãma 're ðzaze za'ra wa'aba mono õ di. Ãté te za
ni'wam noræ nhimirowasu'u si 're æsazei pese za'ra wa'aba mo, 'Re
æhâimana u'âsi mono te te we datåme 're satõræ za'ra mono õ nherå,
ta noræ hã. 44 A noræ wa'wa hã 'Re æhâimana u'âsi mono te te 're
aiwåsãmri za'ra wa'aba mono da, asima 're wå uptabi za'ra wa'aba
mono õ di. Ma tô asima 're ædawå uptabi za'ra wa'aba mo, ti'ai ãma
're ædanomro mono si te te 're aiwåsãmri za'ra wa'aba mono da. E
niha te za tawamhã, asina 're ð'umnhasi za'ra wa'aba mo. Wa hã æ'ra
nherå, ãté asina 're ð'umnhasi za'ra wa'aba mono õ di za. 45 E
Ðmama ma, wa za aiwasu'u za'ra wa'wa, 're ðzaze za'ra wa'aba mono
õ na. Mare di. Mozési hã te za tãma aiwasu'u za'ra wa'wa, 're ðzaze
za'ra wa'aba mono õ na, aima æ'umnhasi za'ra wa'wa hã. 46 Duréihã
Mozési hã ma tô ðwana ð'ãma rob'ui'éré siro dama. Tane nherå,
æsimi'ui'éré hã sena na 're saze za'ra wa'aba mono õ di. 'Re saze za'ra
wa'aba mono 'wa'âhã, te aré 're ðzaze za'ra wa'aba mo. 47 Ð'ãma
rob'ui'éré hã sena na 're saze za'ra wa'aba mono õ wamhã, e niha te
za tawamhã ðmreme na 're ðzaze za'ra wa'aba mo. Ãté ðmreme na 're
ðzaze za'ra wa'aba mono õ di za. — Ãne Zezusi ma tô tãma
rowasu'u za'ra, dama æpire noræ ma.

Zezusi hã da'ahâ uptabi nherå, te te æda'asaihurizé
wasu'u

Mateusi 14.13-21; Marcusi 6.30-44; Rucasi 9.10-17

6 1 Tawamhã Zezusi hã ma tô uba're na sapræ, æsõ'õmo na.
Darireza na danhipti'a nho'õmo nhisi ãma, æsõ'u hã. Tiberizadi

na æsõ'õmo nhisi hâiba amo hã. Wa noræ hã wa æsiré sapræ za'ra ni,
æsiré 're wanomro mono wa. 2 Da'ahâ na te duré æsarina ai'aba'ré ni.
E maræ wa. Tiwaihu'u pese na, maræ dama æ'manharæ waihu'u'õ hã te
te dama ab'manharæ wå mono wa, danho'a. 3 Tawamhã sa'a nhisi u,
wa hâimo ai'aba'ré ni, Zezusihi siré. Sa'a nhisi ãma, wa oto æsiré
asimro ni. 4 Romhuture di oto, zudezu noræ te, dato hã da te 're
æ'manharæ za'ra mono zéb u hã, Pascowa na dato nhisi hã.

5 Tawamhã ætåme dasi'aba'réi wamhã, ma tô da'ab'madâ, Zezusi
hã. Da'ahâ uptabi na te ætåme ai'aba'ré ni. Te te da'ab'madâ'â
wamhã, Piripihi ma, te tinha, ãne:

— E mame dasa hã te 're simi'wara, wa te dama æ'uipra za'ra da
hã, aihæni ãma dasaihuri da hã.

6 Taré ma sadawa pibu Piripi hã, 'râwi te te sina roti sirõmo nherå,
te te æda'apawaptobzéb da hã.

7 Taha wa, te Piripi hã asa tãma tinha:
— Da'ahâ uptabi wamhã, wa aré dasa na rob'uiprazé hã ahâ

uptabi nherå, uprosi za'ra ni, 200 na æhâiba nherå. Tane nherå, te
aré da'ãma ai'utõ, æ'u'åtå wapu hã. Syry na dasa hã da te huri da nherå,
aihæni dasa hã da te huri õ di aré. — Ãne Piripi te tãma tinha.

8-9 Taha wa, wa æsiré 're æwanomro mono hã misi Zezusihi ma
'manharæ ni. Ãdéré hã Sima Pedruhu no hã te tãma tinha, ãne:

— 'Watébrémi te, æ'u'åtå wapu hã te tihâiba, arozum ne u'åne hã.
5 na æhâiba hã. Duré pe'a hã maparanere. Tawamhã ãne aihæni
dasaihuri õ di za. — Ãne te Ãdéré hã Zezusihi ma wasu'u.

10 Tawamhã ma tô Zezusi hã asa wama nharæ za'ra:
— Te za dama ænharæ za'ra wa'wa, ti'ai wa, dasi'ubumro da. — Ãne

te wama nharæ za'ra. Tame du hã sa'åtå di. Taha wa, ma tô ti'ai
wa asimro ni. Da'ahâ uptabi di. Aibâ si, wa te wasiwi sa'rata
wamhã, 5 miu na æhâiba hã. 11 Tawamhã Zezusi ma tô waibu,
æ'u'åtå wapu hã. 'Re æhâimana u'âsi mono ãma te tiwata, sõpru
wa. Taha pari, ma tô wama sõmri za'ra, wa te dama sõmri za'ra
mono da. Pe'a zama ma duré wama sõmri za'ra, wa te dama
sõmri za'ra mono da. Tawamhã æ'u'åtå wapu hã umrore nherå,
da'ãma si'utõræ õ di. Pe'a zama maparane nherå, da'ãma si'utõræ õ
di. Taha wa, ma tô aihæni dasa hã huri ni. Ma tô da te 'mahâpãræ,
da'ãma si'utõræ ãna. 12 Da te 'mahâpãræ mono wamhã, Zezusi hã
te wama 'ru za'ra, apâ wa te ubumroi mono da, danho'rada hã
taré simi'wara tõ mono da.

13 Taha wa, wa tô apâ wa te ubumro za'ra. Si'õtõ wa, wa tô wa te
sé. Si'õno hã ahâ di, danho'rata ré hã, wa te æ'ubumro za'ra hã æ'u'åtå
wapu wå'åi ré hã. 12 na si'õno hã.

14 Æ'u'åtå wapu hã umrore nherå, da'ãma si'utõræ õ wa, ma tô ãma
tatob'uzu za'ra ni, waihu'u pese wa, Zezusi hã. Tawamhã te ãne
dasima rowasu'u za'ra ni, dasaihuri wå te:

— Tô sena õ hã 'Re æhâimana u'âsi mono zadawa wasu'u'wa, we
datåme æmoræ zô 're ædanhimipari za'ra mono. Oto wa te wasiwi
saprõni aba, ãma wanhib'apito za'ra da. — Ãne te dasima rowasu'u
za'ra ni.

15 Tawamhã Zezusi hã danhimiroti hã ma tô sina waihu'u. Taha
wa, te siwaprosi sa'a nhisi u mo apâ, danhiti.

Zezusi hã â nhisi baba æmoræzé wasu'u
Mateusi 14.22-33; Marcusi 6.45-52

16-17 Tawamhã mara simei wamhã, wa tô si'ra za'ra ni âi ba,
uba're na wa te sapræ za'ra da, zara u, Capana'u na 'ri nho'õmo nhisi
u. Robra di oto. Zahadu watåme wisi za'ra õ di, Zezusi hã.
18 Tawamhã ma rowa'u hã wawi tiwatobro za'ra, rowa'u'u za'åne
hã. Taha wa, âsisasi hã sa'åtå di. 19 Wa noræ si, wa tô wasiré sari
za'ra ni uba're hã, Zezusihi siré 're æwanomro mono noræ si. Sa'a
hawi wasi'aba'réi wamhã, â wa'wa u ma tô uba're hã waré
tihâimana za'ra. 5 na ti'ai pibuzém na, wa tô oto wasina wapahâ
za'ra ni, niha wamhã, ãté 6 na ti'ai pibuzém na. Tawamhã Zezusi
hã wa tô wasiwi sãmri ni. Â nhisi baba te wei watåme timoræ za'ra,
uba're u. Romhuture di oto. Wa te wasiwi sãmri wamhã, wa tãma
wapå'åwara za'ra ni.

20 Taha wa, Zezusi te wama si'mahârâ za'ra, ãne:
— Wa hã wa we atåme ðmoræ 'wa. Ðma aipahi za'ra wa'aba tõ.
21 Tawamhã ãne wama si'mahârâ za'ra wa, tãma wapahi za'ra

ãna, wa tô sô wahârâ za'ra ni, uba're u watåme sébré za'ra da,
wama rowå za'ra wa. Watåme sébré za'ra wi, ma tô uba're hã â
zada'ré u sina ropto, wa te wasima ãma ærotizéb u.

Zezusihi zô ædanhoprézé wasu'u
22 Tawamhã da'ahâ na te waza'u asimro ni, æsõ'u zaihâ na bâtâ

pusizém niwæ. Taha wa, awåmhã te ãne dasima rowasu'u za'ra ni:
— Ahâmhâ hã uba're hã misire te nomro, âmhã. Zezusihi siré 're

ænomro mono noræ si ma tô asisi uba're wa, te te siré sari za'ra da.
Zezusi hã æsiré sébré za'ra õ di. E momo te bété mo. — Ãne te
tasisadanharæ za'ra ni. 23 Tawamhã ni'wam noræ hã ma tô uba're na
datåme sapræ za'ra wawa'rãmi, zara u. Tiberizadi hawi ma tô
datåme sapræ za'ra, 'ri nho'õmo hawi. Wanhib'apito hã 'Re æhâimana

u'âsi mono ãma æwatazéb u, ma tô ãma roptob za'ra, dasa hã da te
æhurizéb u. 24 Tawamhã Zezusi hã sãmra õ wa, duré wa noræ zama
wasi'ubumroi õ wa, ma tô uba're wa, asisi ni, tisa te te æhuri noræ hã
zara u te te ãma sapræ za'ra da apâ. Tawamhã Zezusihi zô danhopré
da, ma tô uba're na sapræ za'ra ni, Capana'u u.

Zezusi hã dasai uptabi na dama æsiwasu'uzé
25 Tawamhã Zezusi hã ma tô sãmri za'ra ni, Capana'u ãma æsõ'u

zara niwæ. Da te dasiwi sãmri wamhã, ãne te sadanharæ za'ra ni:
— Rowahutu'wa, e niwa ma tô we aiwi, ãwa.
26 Taha wa, te Zezusi hã asa tãma nharæ za'ra:
— E maræ da, te we ðzô asõpré wa'aba mo. E maræ dama æ'manharæ

waihu'u'õ hã ðwaihu'u pese na te aima 'manharæ za'ra wa'aba wa,
ma tô ðwaihu'u za'ra wa'wa, 'Re æhâimana u'âsi mono we te te
ðzatõræ na. E taha wa, te we ðzô asõpré wa'aba mo. Mare di. Taré
æ'u'åne hã 'mahâpãræ za'ra wa'aba mono wå te, te we ðzô asõpré
wa'aba mo. 27 Dasa hã dawi wasété su'u di. Taha wa, asa zô si 're
rob'ruiwapari za'ra wa'aba mono õ di za. Dasa ne zô si, te za 're
ærob'ruiwapari za'ra wa'aba mo, wå na 're æhâimana u'âsi mono ne
zô si. Ta hã rowå u'âsi dadâ'â ãna 're ædahâimana u'âsi za'ra mono
zé, te wasu'u. Wa hã ti'ai ãma dasiré ðpoto wa, ma tô Ðmama hã
ðpisutu, æsadawa para te dama 're anhomri mono da, rowå u'âsi 're
ædahâimana u'âsi za'ra mono zé hã.

28 Tawamhã ma tô asa tãma nharæ za'ra ni, ãne:
— E maræ na ma tô 'Re æhâimana u'âsi mono hã te te sima 're

da'awå, te te sima 're æwå mono zéb uwaibaba, wa te tãma ãma 're
uwaimrami za'ra mono da. Ma'ãpé wama waihu'u za'ra na, wa te
waihu'u za'ra da.

29 Tawamhã te Zezusi hã asa tãma nharæ za'ra, ãne:
— 'Re æhâimana u'âsi mono, ma tô we ðzatõ, da te dasina 're

ð'umnhasi za'ra mono da. Tawamhã asina 're ð'umnhasi za'ra wa'aba
mono wamhã, te za tãma ãma 're æ'uwaimrami za'ra wa'aba mo, te
te sima 're æwå mono zéb uwaibaba, 're ðzaze za'ra wa'aba mono wa.

30-31 Taha wa, te asa tãma nharæ za'ra ni, ãne:
— Wahi'rata noræ hã a'ubuni wi 're nomro mono ré, ma tô te te 're

huri mana na dasa nhisi hã. Ãne ma tô daza'u ãma rob'ui'éré æbaihâ
na, 'Re æhâimana u'âsi mono zadawa wasu'u'wa hã: “Ma tô te te
dama 're anhomri, hâiwa hawi dasazé hã.” A hã bété. E maræ te za
wanho'a duré wama æ'manha, dama æ'manharæ waihu'u'õ hã, wa te
ãma aiwaihu'u pese za'ra wa, wa te asaze za'ra da.

32 Taha wa, te Zezusi hã tãma nharæ za'ra, ãne:
— Mozési hã hâiwa hawi te te dama 're anhomri mono õ di,

dasazé hã. Ðmama si hâiwa hawi dasa nhomri'wa te 're hâimana,

ate wa'aba da, dasai uptabi hã. 33 Dasa hã 'Re æhâimana u'âsi mono
nhibzari hã hâiwa hawi we æmoræ te wasu'u, dadâ'â ãna 're
ædahâimana u'âsi za'ra mono zé hã te te dama 're anhomri mono da.
— Ãne te Zezusi hã tãma rowasu'u za'ra.

34 Tawamhã te asa tãma nharæ za'ra ni, ãne:
— Wama 're anhomri u'âsi mono, wasai uptabi hã.
35 Taha wa, te Zezusi hã oto tãma siwasu'u za'ra, ãne:
— Wa hã dasai uptabi na, wa ðsiwasu'u. Mra wa, dasa hã da te 're

'mahâpãræ za'ra mono wamhã, dama 're rowå za'ra mono di za.
'Rubu wa, â hã da te 're âhuri mono wamhã, dama 're rowå za'ra
mono di za. Tane duré, Danho'reptui'wa na da te dasina 're
ð'umnhasi za'åtå za'ra mono wamhã, dama 're rowå za'ra mono di
za. 36 A noræ wa'wa hã ma tô ð'madâ'â za'ra wa'wa. Tane nherå,
asina 're ð'umnhasi za'ra wa'aba mono õ di. Ãne wa tô aima wasu'u
za'ra wa'wa aré. 37 Ðmama ma tô da'apisutu, ðnhib'a'uwå si 're
danomro mono da. Ta noræ si te za te te 're ðzaze za'ra, te te æpisutu
za'ra noræ hã. Te te 're ðzaze za'ra mono nherå, e wa za ðsiwi te 're
awå'õ. Mare di. Te æsiwi 're awå'õ mono õ di za. 38 Wa hã hâiwa
hawi wa wei mo. E maræ da. E 'râwi ðnhimiroti si te ðsima 're
'madâ'â mono da. Mare di. 'Râwi ðnhimiroti si te ðsima 're 'madâ'â
mono da, we ðmoræ õ di. We ðzatõræ'wa nhimiroti si te 're 'madâ'â
mono da, wa wei mo. 39 E maræ, ma tô te te sima 're wå, Ðmama hã.
Ðzazei'wa noræ te 're ab'madâ'â pese u'âsi mono wa, ðte u'âsi 're
nomro mono da, ma tô te te sima 're wå, ðte da, te te ðma 're apisutu
sirõmo mono wa. Ma tô duré te te sima 're ðwå, ðzazei'wa noræ na hã
're dâ'â za'ra mono wa, bâtâ na te ahâiwa'utu da, apâ 're hâimana
u'âsi za'ra mono da oto, ti'a æsi'utõræzéb ãma. 40 Ðmama ma tô duré
te te sima 're da'awå, da te dasina 're ð'umnhasi za'ra mono wa,
rowå na 're dahâimana u'âsi za'ra mono da, hâiwa ãma. Tawamhã
're dâ'â za'ra mono wa, wa za bâtâ na hâiwa'utu za'ra, ti'a
æsi'utõræzéb ãma. — Ãne te Zezusi hã tãma siwasu'u za'ra.

41-42 Dasa hã hâiwa hawi we æmoræ na siwasu'u wa, te ãne sima
rowasu'u za'ra, dama æpire noræ hã:

— Oro hâiwa hawi wei moræ za. Õ hã Zezusi, Zuzéhé 'ra. Æna zama
wama waihu'u pese za'ra di. — Ãne te sima rowasu'u za'ra.

43 Taha wa, te Zezusi hã asa tãma nharæ za'ra:
— Tô'ã. Tane ðma nharæ za'ra wa'aba õ di za. 44 Dasi'uihâ na da te

're ðzazei waihu'u za'ra mono õ di za. Ðmama si te za te te 're
da'apisutu we ðzatõræ'wa hã, da te 're ðzaze za'ra mono da. Tawapsi
te za da te 're ðzaze za'ra. Tawamhã 're dadâ'â za'ra mono wa, wa za
bâtâ na ab're hawi da'ahâiwa'utu ti'a æsi'utõræzéb ãma, apâ 're
dahâimana u'âsi za'ra mono da oto. 45 Duréihã ma tô ãne na
rob'ui'éré, 'Re æhâimana u'âsi mono zadawa wasu'u 'rata 'wa hã:

“Timreme te za te te dama 're awaihu'u, 'Re æhâimana u'âsi mono
hã.” Ãne ma tô ãma rob'ui'éré. Tawamhã Ðmama, timreme te te
dama 're awaihu'u mono wamhã, da te ãma 're sazei pese za'ra
mono wamhã, ðmreme na zama te za duré da te 're ðzazei pese
za'ra. 46 Ðmama hã datõmo na da te 're 'madâ'â za'ra mono õ di.
Ðwétési wa tô te 're 'madâ'â, æhawi we ðmoræ wa.

47 — Tawamhã Danho'reptui'wa na da te dasina 're ð'umnhasi
za'ra mono wamhã, rowå u'âsi te za dadâ'â ãna 're dahâimana u'âsi
za'ra hâiwa ãma, 'Re æhâimana u'âsi mono 'rata. Tô sena, wa aima
rowasu'u za'ra wa'wa, waihu'u za'ra wa'aba da. 48 Wa hã dasa na, wa
ðsiwasu'u, rowå na 're ædahâimana u'âsi za'ra mono zé nhomri'wa,
're ðmoræ wa, dama. 49 Wahi'rata noræ hã a'ubuni wi 're nomro mono
ré, ma tô mana na te te 're huri. Tane nherå, dâ'â ãna 're hâimana
u'âsi za'ra mono õ di, ta noræ hã. Ma tô tidâ'â za'ra. 50 Hâiwa hawi
dasa na 're dasaihuri mono wamhã, rowå u'âsi te za dadâ'â ãna
æ'rata 're dahâimana u'âsi za'ra, hâiwa ãma. 51 Wa hã dasa na wa tô
ðsiwasu'u, hâiwa hawi we ðmoræ wa. Ni'wam noræ hã ð'ãma 're
saihuri u'âsi mono wamhã, te za dâ'â ãna 're hâimana u'âsi za'ra,
hâiwa ãma. Taha da, wa za ðhâiba hã dama tisõ, dazada ðdâ'â da.
— Ãne Zezusi te tãma siwasu'u za'ra, dama æpire noræ ma.

52 Taha wa, te sima rowasu'u za'ra:
— E niha te za õ hã tihâiba hã wama sõmri za'ra, ãma 're wasaihuri

u'âsi mono da.
53 Tawamhã Zezusi te duré asa tãma nharæ za'ra:
— Wa hã ti'ai ãma dasiré ðpodo. Ðhâiba na 're asaihuri aba mono

õ wamhã, duré ðwapru, 're âhuri aba mono õ wamhã, rowå u'âsi
ð'ãma 're anomro aba mono õ di za. 54 Ð'ãma 're dasaihuri mono
wamhã, duré ðwapru, da te 're âhuri mono wamhã, rowå u'âsi te
za ð'ãma 're danomro. Tawamhã 're dadâ'â za'ra mono wa, wa za
bâtâ na ab're hawi da'ahâiwa'utu ti'a æsi'utõræzéb ãma, apâ 're
dahâimana u'âsi za'ra mono da. 55 Ðhâiba hã dasai uptabi. Duré
ðwapru hã, â uptabi. 56 Ðhâiba na 're dasaihuri mono wamhã, duré
ðwapru, da te 're âhuri mono wamhã, te za ðsiré 're dahâimana
u'âsi za'ra. Wa hã wa za duré æsiré 're ðmoræ u'âsi za'ra. 57 Ðmama
hã ma tô we ðzatõ, 're æmoræ u'â hã. Ta hã 're hâimana u'âsi mono
wa, wa za duré wa hã 're ðhâimana u'âsi. Taha wa, ð'ãma 're
dasaihuri mono wamhã, te za ðsine 're dahâimana u'âsi za'ra
hâiwa ãma, 're dadâ'â za'ra mono ãna. 58 Wa hã dasa na, wa tô
ðsiwasu'u, Ðmama, hâiwa hawi te te we dama ðnhomri na.
Wahi'rata noræ hã ma tô duréihã hâiwa hawim na tisa hã te te 're
huri. Tane nherå, dâ'â ãna 're hâimana u'âsi za'ra mono õ di. Ma tô
tidâ'â za'ra. Ð'ãma 're dasaihuri mono wapsi, dadâ'â ãna te za 're
dahâimana u'âsi za'ra, hâiwa ãma.

59 Ãne Zezusi ma tô tãma siwaihu'u za'ra, zudezu noræ te,
rowahutuzéb ãma, Capana'u ãma.

Zezusi hã tisiré noræ te te sina æsadanharæ za'ra zé wasu'u, za
te te æråme za'ra zéb zô

60 Tawamhã Zezusihi nhimirowasu'u hã ma tô dame wapari
za'ra, æsazei'wa noræ hã. Te te wapari za'ra wamhã, ãne te ahâ na
sima rowasu'u za'ra:

— Æsimirowasu'u hã wama pire di, wa te ãma æsaze za'ra zéb da hã.
61 Ta noræ hã sima si te te rowasu'u za'ra nherå, ma tô æmreme hã

sina waihu'u za'ra, Zezusi hã. Taha wa, te tãma nharæ za'ra, ãne:
— E ðmreme hã asiwi wå'õ za'ra wa'aba wa, te za ðråme za'ra

wa'wa. 62 Wa hã ti'ai ãma dasiré ðpodo hã, apâ hâiwa u ðmoræ ré,
ð'madâ'â za'ra wa'aba wamhã, e niha te za tawamhã asima
ærowasu'u za'ra wa'wa. 63 'Re æhâimana u'âsi mono på'åzani si te za
te te dama 're anhomri, dadâ'â ãna 're ædahâimana u'âsi za'ra mono
zé hã. Dasi'uihâ na da te dasina 're uwaimrami za'ra mono õ di za.
Maræ na te aima 're ærowasu'u za'ra wa'aba mono zéb zarina, te za
Æpå'åzani hã te te dama 're anhomri, 're ædahâimana u'âsi za'ra
mono zé hã. 64-65 Ãne, wa aima ðsiwasu'u za'ra wa'wa, waihu'u za'ra
wa'aba da. Tane nherå, ãne aima ðsiwasu'u za'ra wa'aba nherå,
aihæni ðmreme na ðzaze za'ra wa'aba õ di za, ãté. Dasi'uihâ na da te
're ðzazei waihu'u za'ra mono õ di za. Ðmama si te te dama 're anharæ
mono wapsi, te za ðmreme na da te 're ðzaze za'ra. Ãne wa tô aima
rowasu'u za'ra wa'wa aré. — Ãne Zezusi ma tô tãma rowasu'u za'ra.
E maræ wa. Da'ahâ na æsiré 're danomro mono nherå, aihæni te te
sazei uptabi za'ra õ wa. Ta noræ hã tô senai õ na, ma tô Zezusi hã
sina waihu'u za'ra. Duré te te dama æhâiba nhomri da hã ma tô sina
waihu'u siro, Zezusi hã.

Taha wa, ma tô aré dama rowasu'u:
— Dasi'uihâ na da te 're ðzaze za'ra mono õ di za. Ðmama si te te

dama 're anharæ mono wapsi, te za da te 're ðzaze za'ra. — Ãne ma
tô dama rowasu'u aré, da te waihu'u za'ra da.

66 Tawamhã da'ahâ na oto æsiré 're danomro mono õ di, æsazei'wa
noræ hã. Æmreme te te wapari ze za'ra õ wa, ma tô oto råme za'ra ni.
67 Taha wa, te Zezusi hã wazadanharæ za'ra:

— E a noræ wa'aba zama te za ðråme za'ra wa'wa. — Ãne te
wazadanharæ za'ra, 12 na wahâiba noræ hã æsiré 're æwanomro mono
noræ hã.

68 Tawamhã Sima Pedruhu si te asa tãma tinha:
— Mare di. Wa te airåme za'ra õ di za. Wa te airåme za'ra wamhã,

e 'wa tåme, wa za 're wanomro, rowasu'uwå hã wa te 're æwapari
za'ra mono da hã. Aimreme si wama pire za'ra di. Aimreme na si da

te 're asaze za'ra mono wamhã, rowå u'âsi te za ai'ãma 're danomro.
Te za duré hâiwa ãma 're dadâ'â za'ra mono ãna 're dahâimana u'âsi
za'ra, 'Re æhâimana u'âsi mono 'rata. 69 'Re æhâimana u'âsi mono, ma
tô we asatõ. Wa noræ hã wa tô asaze za'ra ni. A hã 're aimoræ wå
uptabi di. Ãne na wa tô aiwaihu'u za'ra ni. — Ãne te Zezusihi ma
tinha.

70 Tawamhã Zezusi asa te wama nharæ za'ra:
— A noræ wa'wa hã 12 na aihâiba za'ra wa'wa hã wa tô aipisutu

za'ra wa'wa, ðsiré 're anomro aba mono da, dama 're ðzadawa wasu'u
za'ra wa'aba mono da. Tane nherå, misire Wa'uburé nhib'a'uwå te
're mo, asiré wa'aba. — Ãne ma tô wama waihu'u za'ra.

71 Wa'uburé nhib'a'uwå hã te te wama wasu'u za'ra wamhã,
Zudasi te wasu'u, Sima Icarizotihi 'ra hã. Ta hã 12 na Zezusihi siré
're æwanomro mono noræ siré 're moræ nherå, te za niwapsi dama
hâiba nho, Zezusi hã.

Zezusi hã æsisãnawã noræ, Zudeza u te te siwi æsatõræzé wasu'u

7 1 Tawamhã Zezusi hã te datåme 're mo, Darireza na danhipti'a
nho'õmo nhisi ãma si. Zudeza na danhipti'a nho'õmo nhisi ãma

oto datåme 're moræ õ di. E maræ wa. Te te siwi wæræ da, te te sima
ãma roti za'ra wa, dama æpire noræ hã. Taha wa, te oto æsiti 're
timoræ za'ra datåme si, Darireza ãma si. 2 Romhuture di oto bâdâ hã
dasi'rã'õtõzéb u hã, ãma ædasipo're pu'u za'ra da hã, 'Re æhâimana
u'âsi mono te te ædanhimroi wå mono zém na a'ubuni wi, darop téb
u. 3 Tawamhã æno noræ hã te apâ siwi satõ Zezusi hã, Zudeza u moræ
da. Ãne te tãma nharæ za'ra:

— Apâ te za oto aimo, Zudeza u asazei'wa noræ u, maræ æwå hã
dama ab'manharæ ré, te te ãma ai'madâ'â za'ra da, asazei'wa noræ
hã. 4 Ni'wam noræ hã te te sima 're dawå za'ra mono wamhã, dama
maræ 'manharæ wå na da te 're waihu'u za'ra mono da, pi'uriwi æwå
hã te te dama 're 'manharæ za'ra mono õ di za. Sõ'awi te za te te
dama 're ab'manharæ. Taha wa, ma'ãpé sõ'awi dama 're ab'manharæ
u'âsi mono za, da te ãma 're aiwaihu'u za'ra mono da. — Ãne ma tô
æno noræ hã tãma waihu'u za'ra, Zezusihi ma.

5 Ta noræ hã tidub'rada hã zahadu te te saze za'ra õ di, 'Re
æhâimana u'âsi mono, we te te æsatõræ na Danho'reptui'wa da.

6 Taha wa, te Zezusi hã asa tãma nharæ za'ra, ãne:
— Zahadu bâdâ hã æwa waptã'ã õ di, ãma ðmoræzéb da hã. Niwam

na ãma ai'aba'réi wa'aba wamhã, aima rowå za'ra wa'aba di za.
7 Da te 're ai'ruiwapari za'ra wa'aba mono õ di za. Ðwétési te da te
dasiwi 're ð'ruiwapari. E maræ wa. Da te 're æ'manharæ wasété za'ra
mono zé hã te dama 're awaihu'u mono wa. 8 A noræ wa'aba si te za
ai'aba'réi wa'wa, dasi'rã'õtõzéb u hã. Ãhãna ðmoræ õ di za. Zahadu

bâdâ hã æwa waptã'ã õ di, ãma ðmoræzéb da hã. — Ãne Zezusi te
tãma nharæ za'ra.

9 Taha wa, te a'â nhamra Darireza ãma, Zezusi hã.

Zezusi hã dasi'rã'õtõzéb ãma æsãmrazé wasu'u
10 Tawamhã æno noræ hã datozéb u si'aba'ré za'u si, te oto Zezusi

hã mo pi'uriwi. 11 Dasi'rã'õtõ wamhã, te sô rob'madâ'â za'ra, dama
æpire noræ hã. Te nasi sô anharæ za'ra:

— E mahãta Zezusi hã. — Ãne te nasi sô anharæ za'ra.
12 Dasi'rã'õtõzéb u ædasito mono noræ hã te duré dasima rowasu'u

za'ra ni. Misire damreme õ di ãma. Ni'wam noræ hã te ãne dama
rowasu'u za'ra:

— Õ hã te 're timoræ wå, Zezusi hã.
Ni'wam noræ hã te duré dama rowasu'u za'ra:
— Mare di. Sadawa nhipese na te õ hã te te dama 're rowasu'u. —

Ãne te dama rowasu'u za'ra. Tawamhã æwasu'u na ãma dasisaze
za'ra õ di.

13 Pi'uriwi te ãne dasima wasu'u za'ra ni, Zezusi hã. Sõ'awi da te
dasima rowasu'u za'ra õ di, dama æpire noræ pipa te.

14 Tawamhã dasi'rã'õtõ ré, ma tô Zezusi hã wi, 'ri za'åtå u, 'Re
æhâimana u'âsi mono ãma 're ædawata za'ra mono zéb u. 'Ri 'wawi
wa'ra 're, te dama rowahutu. 15 Tawamhã dama æpire noræ hã
æmreme te te wapari za'ra wamhã, ma tô ãma titob'uzu za'ra. Ãne te
sima rowasu'u za'ra:

— Õ hã watåme 're zasi mono õ di, 'Re æhâimana u'âsi mono
nhimiroti, wa te tãma 're waihu'u za'ra mono da. E niha ma tô
waihu'u pese, te te dama 're ærowasu'u mono zéb da hã. — Ãne te
sima rowasu'u za'ra.

16 Taha wa, te Zezusi hã asa tãma nharæ za'ra:
— Ðsi'uihâ na te dama 're rowasu'u mono õ di. 'Re æhâimana u'âsi

mono, ma tô we ðzatõ, te dama 're rowasu'u mono da. Taha zadawa
para, wa tô te dama 're rowasu'u. 17 E niha te za da te 're ðwaihu'u
za'ra, 'Re æhâimana u'âsi mono nhimiroti na si te dama 're ærowasu'u
mono na hã, niha wamhã, ðsi'uihâ na ðnhimiroti na si te dama 're
ærowasu'u mono õ na hã. 'Re æhâimana u'âsi mono nhimiroti si, da
te 're 'madâ'â pese za'ra mono wamhã, te za da te ãma 're ðwaihu'u
za'ra. 18 Dasi'uihâ na danhimirosa'rata na da te dama 're rowasu'u
za'ra mono wamhã, te za sô 're simnhasi za'ra, mreme wå wa, ãma
're dawata za'ra mono zô. Datåme dazatõræ'wai ãma si 're dawata
za'ra mono da, da te dasima 're wå za'ra mono wamhã, tô sena na si
danhimirowasu'u hã. Dazadawa nhipese õ di. 19 Duréihã Mozési hã
ma tô aima sõmri za'ra wa'wa, 'Re æhâimana u'âsi mono nhimiroti
hã, aihi'rata noræ wa'aba ma hã. Tane nherå, æsimiroti hã 're 'madâ'â

pese za'ra wa'aba mono õ di. E maræ wa, te bété asima æwå za'ra
wa'wa, asiwi ðwæræ aba da. — Ãne te Zezusi hã tãma nharæ za'ra.

20 Tawamhã ãne hã da te wapari za'ra wamhã, te asa tãma nharæ
za'ra ni:

— E 'wam noræ hã ma tô bété sima aiwå za'ra, te te siwi aiwæræ da.
Wa'uburé te te aima nharæ wa, te asimiza'rese ãna wama ænharæ
za'ra. — Ãne te Zezusihi ma nharæ za'ra ni.

21-23 Tawamhã te Zezusi hã asa dama tinha:
— Misi dama æ'manharæ waihu'u'õ hã wå nherå, te dama 'manharæ

'ru te, ma tô ð'ãma atob'uzu za'ra wa'wa. Duréihã Mozési hã ma tô
dama pisutu danhihâiwata nhihârizé hã, æwana wahi'rata noræ hã te
te dama æpisutuzéb zarina. Taha wa, bâdâ te te æpisutuzém na te za
aibâ 'rare hã 're æsihâiwata nhihâri za'ra wa'aba mo, sabadu na. Ãne
na te za tãma ãma 're æ'uwaimrami za'ra wa'aba mo, Mozési te te
dama æpisutuzé hã. Tawamhã e maræ da, ma bété ðzada asahi za'ra
wa'wa, romhuri zahârizém na aibâ te pese wa, sabadu na.
24 Ma'ãpé atõmo na dahâiba mana wawi, asiwi 're æda'madâ'â za'ra
wa'aba mono zéb zarina si, asiwi 're dawå'õ za'ra wa'aba mono tõ,
æ'uwaibaba si 're dawaihu'u za'ra wa'aba mono da. — Ãne Zezusi te
dama tinha.

Zezusi hã 'Re æhâimana u'âsi mono te te æpisutu na rowasu'u
25 Tawamhã ni'wam noræ hã ma tô Zezusihi mreme hã wapari

za'ra, Zeruzarå ãma 're æsi'ubumroi mono noræ hã. Taha wa, te ãne
ãma sima rowasu'u za'ra:

— Ni'wai ãma te sima roti za'ra, te te siwi wæræ da, wama æpire
noræ hã. Ãté õ hã da te dasiwi æwæræ da hã. 26 Ni'ã. Sõ'awi te te dama
're rowasu'u mono nherå, da te tãma nharæ za'ra õ di, rowahutu na
te te sazâri da. E Danho'reptui'wa na ma tô siwi waihu'u za'ra,
wama æpire noræ hã. 27 Danho'reptui'wa wei moræ wamhã, æsa'ru hã
dama waihu'u za'ra õ di za. Õhõ za'ru hã wama waihu'u pese za'ra
di. — Ãne te dasima rowasu'u za'ra ni.

28 Tawamhã ma tô sina damreme waihu'u, Zezusi hã. Taha wa,
'ri za'åtå 'wawi wa'ra 're, zahadu te te dama rowahutu ré, te ãne
da'mahâ, mreme 'rãihâ na:

— Oro asiwi ðwaihu'u za'ra wa'aba za. Oro ðza'ru hã aima
waihu'u pese za'ra wa'aba za duré. Tô sena ðwaihu'u za'ra wa'aba õ
di. Ðza'ru uptabi hã waihu'u za'ra wa'aba õ di duré. Ðsi'uihâ na we
ðmoræ õ di. 'Re æhâimana u'âsi mono zadawa para, wa wei mo. Tô
sena æsimiroti hã we ðzatõræ'wa nhimiroti hã. Tane nherå, ta hã
asiwi waihu'u za'ra wa'aba õ di. 29 Wa hã ðma waihu'u pese di we
ðzatõræ'wa hã, æhawi we ðmoræ wa. — Ãne te Zezusi hã dama
siwasu'u.

30 Tawamhã ma tô duré sima ãma roti za'ra, te te siwi âri da,
dama æpire noræ hã. Tane nherå, te te siwi âri õ di. E maræ wa.
Zahadu bâdâ hã 'Re æhâimana u'âsi mono te te ãma æpisutuzé hã,
æwa waptã'ã õ wa. 31 Tawamhã ta noræ hã sada hâimana za'ra
nherå, ma tô da'ahâ na saze za'ra ni, Zezusi hã. Taha wa, te ãne
dasima rowasu'u za'ra ni:

— Danho'reptui'wa da, 'Re æhâimana u'âsi mono te te æpisudu hã
oto wei moræ wamhã, e te za te te dama 're ab'manharæ, maræ dama
æ'manharæ waihu'u'õ hã, Zezusi te te dama 're æ'ab'manharæ mono
nhipai u hã. — Ãne te dasima rowasu'u za'ra ni.

Parisezu noræ hã, Zezusihi zô te te ædazatõræ
za'ra zé wasu'u

32 Tawamhã parisezu noræ hã ma tô Zezusihi ãma dawapari za'ra.
Taha wa, ma tô sô da'mazatõræ za'ra, Zezusi hã te te siwi âri da, 'ri
'madâ'â'wa noræ hã, 'Re æhâimana u'âsi mono nhorõwa 'madâ'â'wa
noræ hã. 'Re æhâimana u'âsi mono ma, da'ãma romhuri'wa æpire noræ
me, ma tô sô satõræ za'ra, sasedoti æpire noræ me.

33 Tawamhã ætåme sihutu wamhã, Zezusi te tãma nharæ za'ra:
— Syry na wa za oto ai'rata ðnhamra 'wa. Taha pari, wa za apâ

mo, we ðzatõræ'wai u. 34 Ðzô rob'madâ'â za'ra wa'aba nherå, asiwi
ðsãmri za'ra wa'aba õ di za. Nimomo wa za mo. Nimomo ðmoræ
wamhã, ãma ðtåme 're anomro waihu'u aba mono õ di za. — Ãne te
tãma siwasu'u za'ra.

35 Taha wa, te sima rowasu'u za'ra, dama æpire noræ hã:
— E momo te za bété mo, wa te wasiwi sãmri za'ra tõ da hã. E

darob amoi u te za mo, wasiré zudezu noræ u deredu noræ 'rata, 're
æsi'ubumroi mono noræ u. E tamomo te za oto mo, deredu noræ rob
ãma te te 're rowahutu mono da. 36 Ma tô wama rowasu'u za'ra, wa
te sô rob'madâ'â za'ra nherå, za wa te wasiwi æsãmri õ na hã. Ma tô
duré wama rowasu'u za'ra, nimomo moræ wamhã, za ætåme
æwasihutu waihu'u õ na hã. Wa te wasiwi waihu'u za'ra õ di, te te
wama ænharæ za'ra zé hã. — Ãne te sima rowasu'u za'ra.

Zezusi hã â u'âsi na dama æsiwasu'uzé wasu'u
37 Tawamhã æråme ma dasi'rã'õtõ mono wa, ma tô Zezusi hã

hâiwi za, te te dama rowahutu da, datozém na bâdâ æpire uptabi
na. Ãne te dama tinha:

— 'Rubu wamhã, ma'ãpé we ðtåme 're anomro aba mono za, â u'â
hã te aima 're sõmri za'ra wa'aba mono wa, 're âhuri aba mono da.
38 Duréihã ma tô ãne â u'âsi na rob'ui'éré, 'Re æhâimana u'âsi mono
zadawa wasu'u'wa hã: “Â u'â hã 're sidototo u'âsi mono wamhã,
dama rowåzé hã te za dama 're hâimana u'âsi, æsipti hã. Tane

Danho'reptui'wa na da te dasina 're ð'umnhasi za'ra mono wamhã,
taha zarina te za rowå nhomri'wa hã dama 're hâimana za'ra.” Ãne
ma tô ãma rob'ui'éré, æbaihâ na hã. — Ãne te Zezusi hã dama
rowasu'u.

39 Â u'â te te dama wasu'u wamhã, Tipå'åzani te wasu'u, Zezusi
hã. Niwapsi te za te te tãma 're anhomri, tizazei'wa noræ ma. Dâ'â
wa, hâiwa'utu parip si, te za Tipå'åzani hã te te tãma 're anhomri.

Zezusihi ãma ædasisadanharæ za'ra zé wasu'u
40 Tawamhã Zezusihi mreme, da te wapari za'ra wamhã, te

dasima rowasu'u za'ra ni:
— Tô sena õ hã 'Re æhâimana u'âsi mono zadawa wasu'u'wa zô,

're ædanhimipari za'ra mono.
41 Ni'wam noræ hã te duré dama rowasu'u za'ra:
— Õ hã Danho'reptui'wa da, 'Re æhâimana u'âsi mono te te æpisudu.
Ni'wam noræ hã te duré dama rowasu'u za'ra:
— Oro õ hã Darireza hawi wei moræ za. Danho'reptui'wa da, 'Re

æhâimana u'âsi mono te te æpisudu hã Darireza hawi wei moræ õ di
za. 42 Danho'reptui'wa da hã apito Dawihi nhihudu te za, u, 're mo.
Berå ãma te za, u, podo, tihi'rata za'ru ãma, Dawihi za'ru ãma. Ãne
duréihã ma tô ãma rob'ui'éré siro, 'Re æhâimana u'âsi mono zadawa
wasu'u'wa hã. — Ãne te dasima rowasu'u za'ra ni.

43 Taha wa, æwasu'u na dasisaze za'ra õ di. 44 Ni'wam noræ si te
sima wå za'ra, te te siwi âri da. Tane nherå, te te siwi âri õ di.

Dama æpire noræ hã, Zezusi, Danho'reptui'wa na te te dame 're
æsaze za'ra mono õ zé wasu'u

45 Tawamhã Zezusihi zô æsihutu noræ hã te apâ ai'aba'ré, sasedoti
æpire noræ u, parisezu noræ u zama. Ubana ætåme sihutu wamhã, te
sadanharæ za'ra, ãne:

— E maræ da, we asiwi saprõni aba õ di, watåme.
46 Tawamhã te asa tãma nharæ za'ra:
— Ni'wa te te ãma wabzu õ di, æsimiroti wå na hã. Taha wa, wa

te wasiwi âri õ di, wa te wei wasiwi saprõni da, atåme za'ra wa'aba.
47 Taha wa, te parisezu noræ hã asa tãma nharæ za'ra, ãne:
— E niha a noræ wa'aba zama ma tô æmreme hã dame æsaze za'ra

wa'wa, tô sena te te dama 're rowasu'u mono newa. 48 E
Danho'reptui'wa na ma tô 'mazaze dama æpire hã, duré parisezu hã.
Mare di. Ni'wa te te ãma sazei õ di. 49 Õ noræ hã ma tô saze za'ra,
tãma waihu'u pese za'ra õ wa, 'Re æhâimana u'âsi mono nhimiroti
na Mozési te te ãma ærob'ui'érézé hã. Taha wa, te za õ noræ hã te te
siwi 're wå'õ pese za'ra, 'Re æhâimana u'âsi mono hã. — Ãne te
parisezu noræ hã 'ri za'åtå 'madâ'â'wa noræ ma nharæ za'ra.

ZUWÃ 7 352

O Novo Testamento na xavante do Brasil, 1a ed., © 2005, Liga Bíblica



50-51 Tawamhã parisezu noræ siré hã ma tô oto rowasu'u, Nicodemosi
hã, Zezusihi u aré æmoræ hã barana. Ãne te tãma rowasu'u za'ra, tisiré
parisezu noræ ma:

— Emaræ te te æ'manharæ zô, wa te wasiwi waihu'u ãna, wa za wasiwi
wå'õ za'ra ni. E ãne wahi'rada Mozési ma tô dama roti, 'Re æhâimana
u'âsi mono nhimiroti zarina. Mare di. Ãne te te dama roti õ di. — Ãne
Nicodemosi te tãma rowasu'u za'ra, tisiré parisezu noræ ma.

52 Taha wa, te duré asa tãma nharæ za'ra:
— E a zama Darireza hawi we aimoræ wa, te ãne wama æwaihu'u

za'ra. Darireza hawi te te 're da'azatõræ mono õ di, te te dama 're
æsadawa wasu'u za'ra mono da hã, 'Re æhâimana u'âsi mono hã.
Æmreme ui'éré hã robaba di, ãma. Ma'ãpé sõré na za, ãma ærob'ui'éré
õ na waihu'u da. — Ãne te tãma nharæ za'ra, Nicodemosihi ma.
53 Taha pari, tinhorõwa u te te ropé da, ma oto wairé.

Pi'õ hã aibâ aimawi ré nomro wa, Zezusihi u da te dasiwi
æsaprõnizé wasu'u

8 1 Tawamhã Zezusihi me, wa ai'aba'ré ni, åtå 'rãihâ u, Oriwera
u. 2 Awåmhã mararé, wa apâ ai'aba'ré ni 'ri za'åtå u, 'Re

æhâimana u'âsi mono ãma 're ædawata za'ra mono zéb u. Wasihutu
wamhã, 'ri 'wawi wa'ra u, wa asisi ni. Tamomo da'ahâ na ma tô
Zezusihi u ubumro ni. Tawamhã ma tô nhamra, te te dama
rowahutu da, Zezusi hã. 3 Te te dama rowahutu ré, ma tô we ætåme
aihutu, 'Re æhâimana u'âsi mono nhimiroti 'rata na rob'ui'éré na
dama rowahutu'wa noræ hã, parisezu noræ me. Pi'õ hã te we ætåme
siwi saprõ. Mro ré nherå, aibâ aimawi ré nomro ré, da te 'madâ'â
wa, te we ætåme siwi saprõni za'ra, niha æsimiroti hã te te ãma
waihu'u za'ra da. Tawamhã dawa'wa u ma tô siwi 'mazé pi'õ hã,
Zezusihi nho're sab da. 4 Tawamhã Zezusi te siwi 'mahâ, ãne:

— Rowahutu'wa, ã hã pi'õ hã mro ré nherå, aibâ aimawi ré nomro
ré, ma tô dasiwi 'madâ'â ni. Taha wa, wa we atåme wasiwi saprõni
ni, asimiroti hã wa te ãma waihu'u za'ra da. 5 Damro ré nherå, aibâ
aimawi ré 're danhimi'wara mono wa, åtå na da te dasiwi 're simroi
mono da, ma tô te te dama 're a'ru, wahi'rada Mozési hã. A hã bété,
e niha asimiroti hã pi'õi ãma hã. — Ãne te siwi ãma sadanha.

6 Mozésihi nhimiroti zarina te te dama 'rui õ wa, te te siwi wå'õ
za'ra da, ma tô ãne siwi ãma sadanha. Tane nherå, Zezusi hã asa te
te ãma sada'âbâ za'ra õ di. Ti'a zô ma tô aiwå'å, tinhiptõmo na te te
ui'éré da. 7 Æmreme zô, te te nasi 'mahârâ za'ra wamhã, ma tô apâ
wahudu. Ãne te tãma nharæ za'ra:

— Ni'wa hã wasété ãna 're moræ wamhã, te za simrimi 'rata, åtå na.
8 Tawamhã ma tô duré aiwå'å, ti'a zô te te ui'éré da. 9 Tawamhã

æmreme te te wapari za'ra wamhã, dawana æhâiba prédub 'rata,

uimrehåne ma tô watobro. Æsa'u si te nasi wairé, misi si siwi
æsaprõni'wa hã æmreme te te sina wapari za'ra wa, sisép te. Zezusi
hã siwaprosi te oto za. Pi'õ si te dawa'wa za, Zezusihi nho're.
10 Tawamhã Zezusi hã ma tô apâ wahudu. Pi'õ siwaprosi sa wa, te
oto sadanha:

— E mahãta aiwasu'u'wa noræ hã. E 'mazab õ di, te te dama ai'ru
za'ra da, da te dasiwi aiwæræ da, aiwasédé hã te te ai'ãma æsa'ra za'ra
noræ hã.

11 Taha wa, te pi'õ hã asa tãma tinha:
— Maze di. Ni'wa hã sab õ di, te te dama ð'ru da, da te dasiwi

ðwæræ da.
Taha wa, Zezusi te duré asa tãma tinha:
— Tane tô. Wa hã te duré dama ai'rui õ di za, da te dasiwi aiwæræ

da. Mo oto aimoræ. Aiwasédé hã 'manharæ na sahu õ di za. — Ãne te
pi'õi ma tinha.

Zezusi hã dama rob'uiwå'wa na dama æsiwasu'uzé wasu'u
12 Tawamhã Zezusi te duré dama tinha, ãne:
— Wa hã dama rob'uiwå'wa na wa ðsiwasu'u. Ðnhimiroti zarina

're danomro mono wamhã, dawasété na 're danomro mono õ di za,
robra na. Rowa'a na si te za ð'ãma 're danomro u'âsi, rowå na si.

13 Tawamhã parisezu noræ hã te asa tãma nharæ za'ra:
— Asiwaprosi wama asiwasu'u wamhã, tô sena wama asiwasu'u

õ di.
14 Taha wa, te Zezusi hã asa duré tãma nharæ za'ra:
— Tane nherå, ðsiwaprosi aima ðsiwasu'u za'ra wa'aba nherå, tô

sena, wa aima ðsiwasu'u za'ra wa'wa. Nima hawi we ðmoræzé hã
waihu'u za'ra wa'aba õ di. Ðwétési, wa tô ðsina waihu'u. Nimomo
ðmoræzé hã duré waihu'u za'ra wa'aba õ di. Ðwétési wa tô ðsina
waihu'u siro. Taha wa, tô sena te ðsina waihu'u pese wa, te za
ðmreme na 're ðzaze za'ra wa'aba mo. 15 Danhimirosa'rata zarina si,
te 're ædawaihu'u za'ra wa'aba mo, dawå na dawasété na zama.
Tanei õ di, wa hã. 16 Tô sena, wa za te 're da'awaihu'u, dawå na
dawasété na zama. Ðsiwaprosi te 're da'awaihu'u mono õ di za. We
ðzatõræ'wai me, wa za wa te 're da'awaihu'u, dawå na dawasété na
zama. 17 Duréihã ma tô Mozési hã ãne na te te dama 're roti, 'Re
æhâimana u'âsi mono zadawa para: “Ni'wa hã siwaprosi te te 're
da'awasu'u mono wamhã, 're saze za'ra wa'aba mono õ di za,
æsimirowasu'u na. Siwaprosi wamhã, mreme wapure di. Maparane
wapsi, 're æne wå hã ãma 're sisaze zahuré mono wamhã, te za
æsimirowasu'u zahuré na 're æsaze za'ra wa'aba mo. Sahuré wamhã,
mreme pire zahuré di.” Ãne Mozésihi nhimiroti na rob'ui'éré hã.
18 Wa hã wa ðsiwasu'u. We ðzatõræ'wa hã te duré ðwasu'u, Ðmama hã.

Taha wa, ðsiwaprosi ðsiwasu'u õ wa, te za wamreme hã tô sena na
're æsaze za'ra wa'aba mo.

19 Tawamhã parisezu noræ hã te asa tãma nharæ za'ra, ãne:
— E mahãta tawamhã, aimama.
Taha wa, ma tô duré Zezusi hã asa tãma nharæ za'ra:
— Ðmama te aima wasu'u za'ra wa'aba nherå, asiwi ðwaihu'u za'ra

wa'aba õ di. Ðmama zama, asiwi waihu'u za'ra wa'aba õ di. Tô sena
ðwaihu'u za'ra wa'aba 'wa'âhã, Ðmama zama te aré æwaihu'u za'ra
wa'wa.

20 Ãne te tãma rowasu'u za'ra, 'Re æhâimana u'âsi mono ãma 're
ædawata za'ra mono zéb ãma, 'ri 'wawi wa'ra 're, te te dama
rowahutu ré. Rob'uiprazé, da te 're æséme mono zéb 'rata sab ré, te
ãne tãma rowasu'u za'ra. Taha wa, te te siwi âri ze za'ra nherå, te te
siwi âri õ di, dama æpire noræ hã. E maræ wa. Zahadu bâdâ hã æwa
waptã'ã õ wa, te te sima ãma ærotizé hã, 'Re æhâimana u'âsi mono
hã.

“E 'wa hã a hã,” Ãne Zezusi da te dasiwi æsadanharæ za'ra zé
wasu'u

21 Tawamhã Zezusi hã te duré tãma nharæ za'ra, parisezu noræ ma:
— Aihawi wa za ðmoræ za'ra wa'wa. Tawamhã aiwasété ré, te za

're atâ'â za'ra wa'aba mo, 'Re æhâimana u'âsi mono hã aiwasédé hã te
te aima 're pari za'ra wa'aba mono ãna. Aiwasété ré, 're atâ'â za'ra
wa'aba mono wamhã, nimomo ðmoræ wamhã, ðzarina ãma 're anomro
waihu'u aba mono õ di za. — Ãne te Zezusi tãma rowasu'u za'ra.

22 Taha wa, ma tô ãne sima rowasu'u za'ra:
— Õ hã ma tô wama nharæ za'ra, nimomo moræ wamhã, æsarina

're wanomro waihu'u mono õ di za. E 'râwi siwæræ da bâ, te ãne
wama nharæ za'ra. — Ãne te sima rowasu'u za'ra.

23 Tawamhã ma tô Zezusi hã duré tãma nharæ za'ra:
— A noræ wa'wa hã ti'ai ãma si te 're anomro aba mo. Wa hã

hâiwa hawi, wa wei mo. A noræ wa'wa hã ti'ai ãma a'uwå te 're
aihâimana za'ra wa'aba mo. Tanei õ di, wa hã. 24 A noræ wa'wa hã
aiwasété ré, te za 're atâ'â za'ra wa'aba mo. Ãne wa tô aima rowasu'u
za'ra wa'wa aré. Tawamhã wa hã aima ðsiwasu'u za'ra wa'aba zéb
zarina, 're ðhâimana mono na 're ðzaze za'ra wa'aba mono õ wamhã,
te za tô aiwasété ré 're atâ'â za'ra wa'aba mo. — Ãne Zezusi ma tô
tãma waihu'u za'ra.

25 Tawamhã ma tô siwi sadanha:
— E 'wa hã bété, a hã.
Tawamhã ma duré ãma sada'âbâ za'ra asa:
— Rowahutu na te dama ãma 're æsãna'rata mono hawi, wa tô aima

're ðsiwasu'u za'ra wa'wa, 're ðhâimana mono zém na hã. 26 Zahadu

uburé maræ hã te aima waihu'u za'ra wa'aba õ di, 're anomro wasété
aba mono zém na hã. We ðzatõræ'wa hã tô sena ma tô te te ðma 're
da'awaihu'u. Taha wa, duré wa hã te te ðma 're æda'awaihu'u mono
zéb zarina si, wa za te dama 're awaihu'u, æsine. — Ãne ma tô
Zezusi hã tãma rowasu'u za'ra.

27 We tizatõræ'wa hã te te tãma wasu'u za'ra wamhã, Timama te
wasu'u, 'Re æhâimana u'âsi mono hã. Sõ'awi te te tãma rowasu'u
za'ra õ wamhã, æmreme tãma pibu prã za'ra di, dama æpire noræ ma.
28 Taha wa, te Zezusi hã duré tãma nharæ za'ra, ãne:

— Wa hã dasiré ðpodo hã niwapsi te za asiwi ðzasõmri za'ra wa'wa,
hâiwi ðza'o da. Tawapsi te za ðwaihu'u za'ra wa'wa, aima 're
ðsiwasu'u za'ra wa'aba mono zéb zarina, 're ðhâimana mono zém na
hã. Te za duré ðwaihu'u za'ra wa'wa, ðsi'uihâ na te dama 're
ærowasu'u mono õ na hã, Ðmama te te ðma æwaihu'uzéb zarina si, te
dama 're ærowasu'u mono na hã. 29 We ðzatõræ'wa hã te te ðma 're
æroti mono zéb zarina si, wa tô te tãma ãma 're uwaimrami u'âsi.
Taha wa, ð'rata te 're sãmra u'âsi. Te te 're ðråme mono õ di. — Ãne
Zezusi ma tô tãma siwasu'u za'ra.

30 Tawamhã æmreme hã da te wapari za'ra wamhã, ma tô da'ahâ
na Danho'reptui'wa na saze za'ra ni.

Æsazei uptabi 'wa, za 're ædanomro mono zé wasu'u
31 Tawamhã Zezusi te tãma nharæ za'ra, æsazei'wa noræ ma hã:
— Ðmreme 're 'madâ'â pese za'ra wa'aba mono wamhã, ðzazei

uptabi 'wa, te za 're anomro aba mo. 32 Tawamhã aima waihu'u pese
za'ra wa'aba di za, 'Re æhâimana u'âsi mono nhimiroti hã. Ta hã tô
sena uptabi. Taha zarina te za asõ'reptuzé hã asina 're æwaihu'u
za'ra wa'aba mo, wada'uri ãna si'uihâ na 're æhâimana za'ra mono
noræ ne, rowå na 're aihâimana za'ra wa'aba mono da oto. — Ãne
Zezusi te tãma rowasu'u za'ra.

33 Tawamhã te duré asa tãma nharæ za'ra, Zezusihi ma:
— Wa noræ hã Abra'ãhã nhihudu, wa 're wanomro. Niwa dama

romhuri'wa da, danhimi'uipra na 're wahâimana za'ra mono õ di. E
niha wa za tawamhã wanho'reptuzé hã wasina wa te 're waihu'u za'ra.

34 Tawamhã Zezusi asa te duré tãma nharæ za'ra:
— Tô sena wa aima waihu'u za'ra wa'wa. Dawasété na 're danomro

u'âsi mono wamhã, dawasédé, da te 're sahâri waihu'u za'ra mono õ
di za, danhimi'uipra noræ hã titede'wai hawi 're æwairébé waihu'u
mono õ ne. 35 Apito ma, romhuri'wa noræ hã, apito 'ra me, aiwab õ
di. Apito 'ra, te za timama nhorõwa ãma 're sãmra u'âsi, æ'ra wa.
Tãma æromhuri'wa noræ hã æsõrõwa ãma 're si'ubumroi u'âsi mono õ
di za. 36 Wa hã wa aima ðsiwasu'u za'ra wa'wa, 'Re æhâimana u'âsi
mono 'ra na. Aiwasété hawi te 're asõ'reptu za'ra wa'aba mono

wamhã, tô sena te za rowå na ð'ãma 're anomro aba mo. 37 A noræ
wa'wa hã Abra'ãhã nhihudu te 're anomro aba mo. Ãne na ðma
aiwaihu'u pese za'ra wa'aba di. Tane nherå, æsihudu nherå, ma tô
asiwi ðwå'õ za'ra wa'wa, asiwi ðwæræ za'ra wa'aba da. E maræ wa.
Ðnhimiroti hã taré asiwi 're wå'õ za'ra wa'aba mono wa. 38 Wa hã
Ðmama, te te ðma 're æwaihu'u mono zéb zarina si, wa tô aima te 're
waihu'u za'ra wa'wa. A noræ wa'wa hã aimama te te 're æ'aiwada'uri
za'ra wa'aba mono zéb zarina si, te 're æ'manharæ za'ra wa'aba mo.
— Ãne Zezusi te tãma nharæ za'ra.

39 Tawamhã Zezusihi ma, te duré asa nharæ za'ra, ãne:
— Wa noræ hã, Abra'ãhã nhihudu.
Tawamhã asa te duré Zezusi hã tãma nharæ za'ra:
— Abra'ãhã nhihudu uptabi 'wa'âhã, te aré 're anomro wå wa'aba

mo, æsine. 40 'Re æhâimana u'âsi mono nhimiroti hã tô sena uptabi.
Taha si, wa tô te aima 're wasu'u za'ra wa'wa, te te ðma 're æ'awaihu'u
mono zéb zarina. Tane nherå, ma tô ð'ãma asima æroti za'ra wa'wa,
asiwi ðwæræ za'ra wa'aba da. Ãne dama 're hâimana mono õ di,
Abra'ã hã. A noræ wa'wa hã aimama ne, te 're anomro aba mo. — Ãne
Zezusi te tãma nharæ za'ra.

41 Tawamhã asa te duré tãma nharæ za'ra:
— Misire Wamama hã, 'Re æhâimana u'âsi mono hã. Wa noræ hã

æ'ra uptabi, wa 're wahâimana za'ra.
42 Tawamhã Zezusi hã te duré asa tãma nharæ za'ra:
— Tô sena 'Re æhâimana u'âsi mono hã, Aimama za'ra wa'aba

'wa'âhã, te aré asiwi 're ðzawi pese za'ra wa'aba mo. E maræ wa.
Æhawi we ðmoræ wa, atåme za'ra wa'aba. Ðsi'uihâ na we ðmoræ õ di.
Ta hã ma tô we ðzatõ. 43 E niha aima waihu'u pese za'ra wa'aba õ
di, ðnhimirowasu'u hã. Wå nherå, aima wapari ze za'ra wa'aba õ
wa, aima pibu prã za'ra wa'aba di. 44-45 Aimama za'ra wa'wa hã,
Wa'uburé. A noræ wa'wa hã æ'ra te 're anomro aba mo. Te te sima 're
æwå mono zém na si, te asima 're æwå za'ra wa'aba mo, tãma ãma 're
uwaimrami za'ra wa'aba mono da. Ta hã dapoto na'rata hawi
dapãræ'wa te 're mo. Sadawa nhipese u'âsi wa, tô sena te te dama 're
rowasu'u mono õ di. Tizadawa nhipese na ma tô sãna'rata.
Simirosa'rata wasété u'âsi wa, sadawa nhipese u'âsi di. Taha wa,
æ'ra 're anomro aba mono wa, ðnhimirowasu'u hã tô sena nherå,
ãma 're ðzaze za'ra wa'aba mono õ di. 46-47 Tô sena na wa aima te
're wasu'u za'ra wa'wa, 'Re æhâimana u'âsi mono nhimiroti hã. Tane
nherå, ðnhimirowasu'u na 're ðzaze za'ra wa'aba mono õ di. E maræ
wa. 'Re æhâimana u'âsi mono nhib'a'uwå noræ si te za te te 're wapari
pese za'ra, æsimiroti hã. A noræ wa'wa hã æsib'a'uwå 're anomro aba
mono õ di. Taha wa, æsimiroti hã 're wapari pese za'ra wa'aba mono
õ di. — Ãne Zezusi ma tô tãma waihu'u za'ra.

Zezusihi wasu'u, Abra'ãhã wasu'u me
48 Tawamhã dama æpire noræ hã ma tô asa tãma nharæ za'ra:
— A hã, samaritanu. Wa'uburé ré, 're aimoræ wa, te asimiza'rese

ãna ãne na hã wama ærowasu'u. Tô sena, wa tô nasi ãne na aima
nharæ za'ra ni. — Ãne te taré tãma nharæ za'ra, Zezusihi ma.

49 Tawamhã Zezusi asa te tãma nharæ za'ra:
— Mare di. Wa'uburé ré, 're ðmoræ õ di. Wa hã ðmreme wazép

sina, wa Ðmama hã te aima 're wasu'u wå za'ra wa'wa. Tazahã a
noræ wa'wa hã asiséb ãna te ãne ðma ænharæ wasété za'ra wa'wa.
50 Ð'ãma 're dawata za'ra mono zô, ðsina 're ðnhimnhasi mono õ
di, wa hã. Misire ma tô te te sima 're da'awå, ð'ãma 're dawata
za'ra mono da. Tô æ'uwaibaba te te ð'ãma sima 're æda'awå mono
zé hã. 51 Tô sena wa za aima rowasu'u za'ra wa'wa. Ðnhimiroti hã
da te 're 'madâ'â pese za'ra mono wamhã, 're dadâ'â za'ra mono
ãna te za 're dahâimana u'âsi za'ra. — Ãne te tãma rowasu'u
za'ra.

52 Sõ'awi te te tãma rowasu'u za'ra õ wa, æmreme hã tãma pibu
prã za'ra di. Taha wa, asa te duré Zezusihi ma nharæ za'ra:

— Wa'uburé ré, 're aimoræ na, wama aiwaihu'u pese za'ra di oto.
Wahi'rada Abra'ã hã ma tô dârâ. Uburé 'Re æhâimana u'âsi mono
zadawa wasu'u'wa noræ zama ma duré tidâ'â za'ra. Tane nherå, ma
tô ænha, da te 're asaze za'ra mono wamhã, 're dadâ'â za'ra mono
ãna, 're ædahâimana u'âsi za'ra mono na hã. 53 E Abra'ãhã nhipai u
aipire bâ, te ãne wama ænharæ za'ra. Ma tô dârâ, ta hã. 'Re æhâimana
u'âsi mono zadawa wasu'u'wa noræ zama ma tô duré 're dâ'â za'ra. E
'wa hã bété, a hã. Ma'ãpé asina asimirosa'rata na wama waihu'u
za'ra na, wa te aiwaihu'u za'ra da.

54 Tawamhã Zezusi te duré asa tãma nharæ za'ra:
— Wa hã, ðpire na ðsina 're ðwata mono õ di. Ðpire na ðsina 're

ðwata mono 'wa'âhã, aré dama ðwapure di. Ðmama si te ðpire na te
te dama 're ðwasu'u. Ta hã Asib'apito na te 're æsisi za'ra wa'aba mo,
'Re æhâimana u'âsi mono hã. 55 Tane nherå, Asib'apito na 're sisi
za'ra wa'aba mono nherå, waihu'u za'ra wa'aba õ di. Taha wa, te
taré Asib'apito na 're æsisi za'ra wa'aba mo. Wa hã wa tô waihu'u,
'Re æhâimana u'âsi mono hã. Aima sô 're ðnhimrami za'ra wa'aba
mono 'wa'âhã, aré ðzadawa nhipese di wa hã, asine za'ra wa'aba. Tô
sena wa tô waihu'u, 'Re æhâimana u'âsi mono hã. Æsimiroti hã wa tô
duré te 're 'madâ'â pese. 56 Aihi'rata 'wa, Abra'ã hã ma tô ðwaihu'u
siro, we datåme ðmoræzém na hã ti'ai u. Taha wa, Abra'ãhã ma,
rowå di. Te 're to. — Ãne Zezusi te tãma rowasu'u za'ra.

57 Tawamhã te asa tãma nharæ za'ra, dama æpire noræ hã:
— E niha ma tô Abra'ã hã æwaihu, duréi pese dawi dâ'â nherå. Te

aré ãne wama æwasu'u za'ra, ai'ãma wahub ahâ uptabi 'wa'âhã.

Zahadu a hã, ai'ãma wahub ahâ õ di. 50 na zahadu ai'ãma wahub õ
di. — Ãne te Zezusihi ma, nharæ za'ra.

58 Taha wa, Zezusi te duré asa tãma nharæ za'ra:
— Tô sena, wa aima ðsiwasu'u za'ra wa'wa. Abra'ã hã poto õ ré,

wa 're ðhâimana u'âsi. — Ãne Zezusi ma tô tãma siwasu'u za'ra, dama
æpire noræ ma.

59 Tawamhã te te sadawa 'ru za'ra wa, ma åne hã sada waibu
za'ra, te te siwi ãma wæræ da. Tane nherå, te te siwi wæræ õ di, rob u
watobro da, tiwi si'wahi za'ra wa, 'ri 'wawi wa'ra hawi.

Zezusi hã aibâ æpotozém hawi ætob'a te te æpesezé wasu'u

9 1 Tawamhã moræ ré, ma tô aibâ hã tisã Zezusi hã, æwaptã'ãzém
hawi ætob'a hã. 2 Æsiré, wa te wasiwi sãmri za'ra wa, wa tô ãne

wasiwi sadanharæ ni:
— E maræ wa, ma tob'a na waptãrã. E tiwasédé te te 'manharæ wa,

ma tob'a na waptãrã. E æmama noræ hã timro me tiwasédé te te
'manharæ zahuré wa, ma æ'ra hã tob'a na waptãrã.

3 Taha wa, te Zezusi hã asa wama nharæ za'ra:
—Mare di. Tiwasédé te te 'manharæ õ di. Æmama noræ zama, tiwasédé

te te 'manharæ zahuré õ di. Rowå na 're moræ wa za, ma tob'a na
podo, æwaihu'u pese na da te waihu'u za'ra da, 'Re æhâimana u'âsi
mono hã. 4 Ta hã ma tô we ðzatõ, dapawaptom na te tãma 're
romhuri mono da. Rowa'a ré, te za da te 're romhuri za'ra. 'Re mara
mono wa, da te 're romhuri waihu'u za'ra mono õ di. Tane rowå ré,
wa za wa te tãma 're romhuri za'ra. 5 Tawamhã ti'ai ãma 're ðnhamra
mono ré, dama rob'uiwå'wa ne, wa hã dama rowå nhomri'wa, wa
're ðhâimana. — Ãne te wama siwasu'u.

6-7 Tawamhã Zezusi hã ma tô tizadaipro hã oto time ti'ai u, ti'a te
te ãma wai'o da, te te ãma tomhâ u'ré da. Tawamhã tinhiptõmo na
ma tô sada a'â. Te te ãma tomhâ u'réi pari wamhã, te tãma tinha:

— Mo oto aimoræ pu'u u, asitõmo upsõ da, Siro'é na pu'u nhisi u.
— Ãne te satõ. Siro'é na pu'u nhisi hã dazatõræ, te wasu'u.

Taha wa, te mo, sitõmo upsõ da. Sitõmo upsõi wamhã, tõmo wå
di oto aibâ hã. Tawamhã te wei mo apâ. 8 Tawamhã da te 'madâ'â
za'ra wamhã, te dasima rowasu'u za'ra ni, ãne:

— E õ hã rob'uiprazém na te te 're da'awari mono da, 're æsãmra
mono. — Ãne te dasima rowasu'u za'ra ni, æsõrõwa 'rata 're
ædahâimana za'ra mono noræ hã. Tob'a ré, te te siwi 're æ'madâ'â za'ra
mono noræ me, te ãne sima rowasu'u za'ra.

9 Tawamhã ni'wam noræ hã te sima rowasu'u za'ra:
— Tô õ hã, tob'a na aré 're æsãmra mono.
Ni'wam noræ hã te duré sima rowasu'u za'ra:
— Mare di. Ta hãi õ di. Taré ætob'a ne, õ hã.

Tawamhã te te sina dawapari wamhã, te oto dama sina wasu'u,
tito pese'wa hã:

— Wa hã ðtob'a di aré tô.
10 Tawamhã te sadanharæ za'ra:
— E niha ma tô atõmo wå.
11 Taha wa, te asa tãma siwasu'u za'ra:
— Aibâ hã ma tô tizadaipro na waza ti'a hã, te te ãma ðtomhâ

u'ré da, Zezusi na æsisi hã. Pu'u u ðmoræ da, te ðma rob'ru, ðsitõmo
upsõ da. Taha wa, wa tô mo. Ðsitõmo upsõi wamhã, ðtõmo wå di
oto. — Ãne te aibâ hã sina dama wasu'u.

12 Tawamhã ma tô sô sadanharæ za'ra:
— E mahãta tawamhã, Zezusi hã.
Tawamhã te asa tãma rowasu'u za'ra:
— Me. Wa hã te waihu'u õ di. — Ãne te asa tãma rowasu'u za'ra,

aibâ hã.

Parisezu noræ hã aibâ ætob'a, Zezusi te te æpe,
te te siwi æsadanharæzé wasu'u

13 Tawamhã parisezu noræ u te siwi saprõ, aré tob'a na 're æsãmra
mono hã. 14 Romhuri zahârizém na te ætåme siwi saprõ, Zezusi hã
tizadaipro na ti'a te te æwazarizém na, duré te te æto pesezém na,
sabadu na. 15 Tawamhã te te ætåme siwi ãwisi za'ra wamhã, te siwi
sadanha, parisezu noræ hã, niha te te æto pesezéb zô. Tawamhã asa
te tãma siwasu'u za'ra:

— Tizadaipro na ti'a hã te te æwai'o na, ma tô ðtõmo u'ré. Taha
pari, wa tô ðsitõmo upsõ. Ãhãna hã wa oto rob'madâ'â wå.

16 Tawamhã ni'wam noræ si, te Zezusihi ma nharæ za'ra, parisezu
noræ hã:

— Õ hã sabadu na te te pese nherå, te te 'madâ'â pese õ di,
romhuri zahârizém na roti hã. 'Re æhâimana u'âsi mono hã we te te
satõræ õ di. We te te satõræ 'wa'âhã, te aré te te 're 'madâ'â pese,
æsimiroti hã. — Ãne te Zezusihi ma nharæ za'ra.

Tawamhã æhâiba amo noræ hã te rowasu'u za'ra duré:
— 'Re moræ wasété 'wa'âhã, aré waihu'u pese õ di, maræ dama

æ'manharæ waihu'u'õ hã te te dama 'manharæ da hã. — Ãne Zezusihi
ãma ma tô tasisada 'rãmi za'ra ni. 17 Taha wa, te duré siwi sadanha,
parisezu noræ hã:

— Õ hã te te ato pese nherå, e niha asimirosa'rada hã ãma hã.
Tawamhã ma tô duré asa tãma nharæ za'ra:
— Õ hã 'Re æhâimana u'âsi mono zadawa wasu'u'wa, te 're mo.

— Ãne te tãma rowasu'u za'ra.
18 Tõmo wå u'âsi, 're moræ newamhã, te te æto pesezém na ma tô

wawã za'ra, dama æpire noræ hã. Taha wa, ma tô aibâ mama zô

tihârâ za'ra, te te ãma sadanharæ za'ra da. Æna zô zama te tihârâ
za'ra. 19-21 Tawamhã ætåme simasisi zahuré wamhã, te ãma siwi
sadanharæ za'ra:

— E õ hã ai'ra. Ma tô dama æwasu'u wa'wa, tob'a na æwaptã'ã na.
E niha ma ãhãna titõmo wå, tob'a nherå. Rob'madâ'â wå di oto.

Tawamhã æmama te asa tãma nharæ za'ra:
— Ta hã tô wa'ra, te 're mo. Tob'a na ma tô waptãrã. Ãne na

wama waihu'u pese di. Niha oto te te ærob'madâ'â wå na wa te
waihu'u õ di. Duré æto pese'wa hã wa te waihu'u õ di. A noræ wa'wa
hã te za ð'ra hã asiwi æsadanharæ 'wa, æto pese'wa zô te te aima
wasu'u za'ra wa'aba da. Ma tô tiprédu oto. Si'uihâ na te za aima
siwasu'u za'ra wa'wa.

22 Ãne æmama te tãma nharæ za'ra, dama æpire noræ mreme pipa
te. Ãne ma tô sima ãma roti za'ra aré: “Ni'wam noræ hã Zezusi,
Danho'reptui'wa da, 'Re æhâimana u'âsi mono te te æpisutu na te te
saze za'ra wamhã, wa za wa te tiwi 're rosawi za'ra, rowahutuzéb u
dame 're sisisi tõ mono da.” Ãne na ma tô te te sima 're roti za'ra.
23 Taha wa, te te tãma wasu'u za'ra õ di, ti'ra to pese'wa hã. Æ'ra si te
te siwi sadanharæ za'ra da, æ'ra hã oto prédu wa, te ti'ra si tãma 'ru
za'ra.

24 Tawamhã parisezu noræ hã te sô tihârâ za'ra, te te æto pese zô, apâ
ætåme sébré za'ra da. Ætåme sébré za'ra wamhã, te tãma nharæ za'ra:

— Zezusi hã 're moræ wasété di. Ãne wama waihu'u pese za'ra di.
Ma'ãpé 'Re æhâimana u'âsi mono ãma si aiwata, taha si te te ato
pese wa.

25 Tawamhã ma tô asa tãma nharæ za'ra:
— Ãté tô sena 're moræ wasété di, Zezusi hã. Ãté 're moræ wå di.

Wa hã te waihu'u õ di. Ðtõmo wå zép si, wa tô ðsina waihu'u. Ðtob'a
u'âsi, wa aré 're ðnhamra. Ãhãna ðtõmo wå di oto. — Ãne te tãma
siwasu'u za'ra, parisezu noræ ma.

26 Tawamhã asa te te æto pese ma, te nharæ za'ra:
— E niha ma tô ato pese.
27 Taha wa, te aibâ hã asa duré tãma nharæ za'ra:
— Wa tô aima rowasu'u za'ra wa'wa aré. Tane nherå, ãma

ðwapari ze za'ra wa'aba õ di. E maræ da, wa za bété aima ðsiwasu'u
na sahu za'ra wa'wa. E Zezusi hã saze za'ra wa'aba da bâ, wa za
ðsiwasu'u na aima sahu za'ra wa'wa. — Ãne te tãma nharæ za'ra.

28 Tawamhã te te sadawa 'ru za'ra wa, te asa tãma nharæ za'ra:
— A hã æsazei'wa, te 're aimo. Wa noræ hã Mozésihi zazei'wa, wa 're

wanomro. 29 'Re æhâimana u'âsi mono, ma tô Mozésihi ma pisutu,
æsadawa para datåme 're moræ da. Ãne wama waihu'u pese za'ra di,
wa noræ hã. Õ hã bété, Zezusi hã e ma hawi te wei mo. Wa noræ hã
ãne na hã wa te waihu'u za'ra õ di.

30 Tawamhã te duré asa tãma nharæ za'ra:
— E niha bété, Zezusi te te ðto pese nherå, waihu'u za'ra wa'aba õ

di, we æsatõræ'wa hã. 31 Ni'wa hã 're moræ wasété wamhã, æmreme te
te 're wapari mono õ di za, te te tãma ãma 're a'uwaimrami mono
da, 'Re æhâimana u'âsi mono hã. Ni'wa hã æsimiroti te te 're 'madâ'â
pese mono wamhã, te za æmreme hã te te 're wapari u'âsi, te te tãma
ãma 're uwaimrami u'âsi mono da. Ãne wama waihu'u pese za'ra di,
wa noræ hã. 32 Ropoto na'rata hawi 're datob'a za'ra mono wa, ni'wa
hã te te 're da'ato pese mono õ di. Æwasu'u hã robaba di aré. 33 Õ hã
aibâ hã 'Re æhâimana u'âsi mono hawi wei moræ õ 'wa'âhã, aré ðto
pese õ di. Tãma waihu'u õ di aré. — Ãne te tãma nharæ za'ra.

34 Tawamhã parisezu noræ, te asa tãma nharæ za'ra:
— Aiwasété ré, ma tô ana dub're asa'å. Taha wa, ma tô atob'a na

aipo. E niha te bété wama ærowasu'u za'ra, aiwasété nherå. Mo oto
aimoræ. Rowahutuzéb u dame 're azasi mono õ di za oto. — Ãne
Zezusi te te æto pese ma, te nharæ za'ra, parisezu noræ hã.

Sõ'awib õ nherå, Zezusi hã datob'a na tizazei'õ'wa noræ ãma
æsimiré'ézé wasu'u

35 Tawamhã te te æto pese wi, te te tiwi ærosawi za'ra zé hã ma tô
wapa, Zezusi hã. Taha wa, te sô rob'madâ, tinhimito pese zô. Te te
sãmri wamhã, te tãma tinha:

— E dasiré æpodo hã, ma tô æsaze.
36 Tawamhã asa te Zezusihi ma tinha:
— E 'wa hã dasiré æpodo. Ma'ãpé ðma wasu'u na, te waihu'u da,

duré te saze da.
37 Tawamhã Zezusi asa te duré tãma tinha:
— Wa hã dasiré ðpodo, ð'madâ hã wa aima ðsiwasu'u.
38 Tawamhã ma tô aibâ hã Zezusihi ma tinha:
— Apito, wa za oto asaze.
Taha wa, hi'rãtitõ ma tô tãma nhamra, Zezusihi ãma wata da.
39 Tawamhã Zezusi te dama tinha:
— Ti'ai u, wa we datåme mo, te da'ãma 're arowairébé mono da.

E maræ da. Tipå'å 're, tob'a na 're æsiwaihu'u za'ra mono noræ hã tob'a
ãna oto 're nomro mono da, duré tipå'å 're, tob'a õ na taré 're
æsi'madâ'â za'ra mono noræ hã tob'a u'âsi 're nomro mono da. — Ãne
Zezusi ma tô dama rowasu'u.

40 Tawamhã parisezu noræ æ'rata æsimasa, te tãma nharæ za'ra:
— Wa noræ hã bété. E wapå'å 're, watob'a na wa 're wanomro. E

wa noræ hã te æwawasu'u za'ra.
41 Tawamhã Zezusi asa te tãma nharæ za'ra:
— Aipå'å 're, atob'a na 're asiwaihu'u za'ra wa'aba mono 'wa'âhã,

te te 're aiwå'õ za'ra wa'aba mono õ di aré, 'Re æhâimana u'âsi mono

hã. Tawamhã aipå'å 're, atob'a õ na 'râwi 're asi'madâ'â za'ra wa'aba
mono wa, te za te te 're aiwå'õ za'ra wa'wa. — Ãne Zezusi ma tô
tãma rowasu'u za'ra, parisezu noræ ma.

Pone'årebâ 'madâ'â'wa na, Zezusi hã te te sina æsimiré'ézé
wasu'u

10 1 Tawamhã Zezusi te duré pone'årebâ tede'wai wasu'u hã
dama wasu'u. Ãne te dama wasu'u:

— Tô sena wa za aima rowasu'u za'ra wa'wa, pone'årebâ tede'wai
wasu'u na. Pone'årebâ hã wa'ra 're, 're simi'wara mono wamhã,
æsimisaihuri hã 'ridawa u, sô 're sisisi mono õ di. Wa'ra na si te za sô
're sarõtõ za'ra. 2 Ætede'wa si te za 'ridawa u sô 're ne, 're zasi mono
da, wa'ra 're. 3 Ta hã 'ridawa u, sô 're simasisi mono wamhã, te za te
te tãma 're 'ridawa, 'ridawa 'madâ'â'wa hã. Sô 're simasisi mono
wamhã, æmreme te za waihu'u za'ra, pone'årebâ hã. Æsisi mono
bâ, te za sitåme sô 're hârâ, rob u te te 're sani za'ra mono da.
4 Tinhimizama hã rob u te te 're simroi mono wamhã, æsõwa te za
're ne. Titede'wai mreme te te waihu'u pese za'ra wa, te za æsarina
're nomro, æsimizama hã. 5 Pone'årebâ tede'wai upana nherå, e te za
dazarina 're nomro. Mare di. 'Re nomro mono õ di za, dazarina. Te
za tiwi 're sisa're, æmreme te te 're waihu'u za'ra mono õ wa. — Ãne
Zezusi, ma tô dama rowasu'u, pone'årebâ tede'wai wasu'u na.

6 Tane nherå, maræ te te æwasu'u hã da te waihu'u za'ra õ di.

Zezusi hã 'ridawa na te te sina æsimiré'ézé wasu'u
7 Tawamhã Zezusi te duré dama tinha:
— Tô sena wa za aima ðsiwasu'u za'ra wa'wa. Wa hã wa 'ridawa

na ðsina simiré'é, pone'årebâ 'mazasizém na wa'ra u. 8 Pone'årebâ
hã, titede'wai upana noræ mreme hã te te 're wapari za'ra mono õ di

za, æsipsaihuri noræ mreme hã, danhibrob zô dapãræ'wa noræ mreme
hã. Tane 'Re æhâimana u'âsi mono zazei uptabi 'wa noræ hã te te 're
wapari za'ra mono õ di za, aimawi te te dama 're ærowasu'u za'ra
mono noræ mreme hã, ðwana datåme 're ænomro mono noræ mreme
hã. 9 Wa hã, 'ridawa na wa tô ðsina simiré'é, ðsiwaprosi
Danho'reptui'wai wa. 'Ridawa na te za wa'ra u 're sisisi, pone'årebâ
hã. 'Re sisisi mono wamhã, tãma 're rowå za'ra mono di za. Tane,
da te 're ðzaze za'ra mono wamhã, dama 're rowå za'ra mono di za,
wa hã te 're da'anho'reptui u'âsi mono wa. Wa'ra hawi, te za
pone'årebâ hã tisa zô 're wairébé. Æsa zô, tiwi 're rowaptâ'â za'ra
mono õ nherå, tãma 're rowå za'ra mono di za. Tane ðzazei'wa noræ
wi, æwå zô tiwi 're rowaptâ'â za'ra mono õ di za. 10 E maræ da, te
æsimisaihuri noræ hã wa'ra u 're sisisi. Pone'årebâ zô te 're nomro, te
te dawi 're waibui mono wa, te te dawi 're simroi mono da. Tanei õ
di, wa hã. Wa hã wa tô we datåme mo, robzei u'âsi ð'ãma 're
danomro mono da, duré 're dadâ'â za'ra mono ãna, 're dasi'ubumroi
u'âsi mono da, hâiwa ãma.

Zezusi hã pone'årebâ tede'wa na te te sina æsimiré'ézé wasu'u
11 — Wa hã pone'årebâ tede'wa na, wa ðsina simiré'é, tinhimizama

te te 're æ'azawi pese mono na. E maræ wa. Ðsisawi ãna, ðzazei'wa
noræ zada, ðdâ'â wa za, te 're anho'reptui mono da. 12 Tite wa, te te
're azawi pese, tinhimizama hã, pone'årebâ tede'wa hã. Tãma
æromhuri'wa hã tite õ wa, te te 're azawi pese mono õ di. Taré
rob'uiprazéb zô si, te te 're romhuri. Robzahi hã we sô moræ
wamhã, te za tiwi wara. Pone'årebâ, te za råme za'ra. Taha wa, te
za 'mai'â, robzahi hã. Te te 'mai'âri wamhã, te za ãma ropé. 13 E
maræ wa, te za tiwi wara, romhuri'wa hã. Ætede'wai õ wa, te za tiwi
wara, te te 're azawi pese mono õ wa. 14-15 Wa hã pone'årebâ tede'wa,
æsimizawi pese na, wa tô ðsina simiré'é, ðzazei'wa noræ te 're azawi
pese mono wa. Ðmama hã ma tô ðwaihu'u, ti'ra na. Wa hã wa duré õ hã
waihu'u, Ðmama na. Tane duré ðzazei'wa noræ hã wa tô te 're awaihu'u
u'âsi, ðnhib'a'uwå na. Ðzazei'wa noræ hã ma tô duré ðwaihu'u za'ra,
tinhib'apito na. Ta noræ zada, wa za ðsisawi ãna dârâ, te 're anho'reptui
mono da. 16 Ni'wam noræ hã te duré 're nomro, ðnhib'a'uwå 're hâimana
za'ra mono da hã. Ta noræ ãma, wa za pone'årebâ na simiré'é za'ra,
ðnhimiwa'ra 're, 're æsi'ubumroi mono õ na hã. Ta noræ zama wa za
ðsitåme ubumro. Tawamhã te za ðmreme hã te te 're wapari pese
za'ra. Pone'årebâ noræ hã maparane danhimi'ubumro hã siré oto 're
æsi'ubumroi mono ne, te za simisutu ðnhib'a'uwå 're nomro, misi
æ'madâ'â'wa, tãma 're ðhâimana za'ra mono wa za.

17 — Taha wa, Ðmama te te 're ðzawi pese, ðsisawi ãna, sada ðdâ'â
za'ra wa za, apâ ðhâiwa'utu pari, 're ðmoræ u'âsi da. 18 Dasi'uihâ na

da te dasiwi ðwæræ da hã mare di. Ðsi'uihâ na, wa za dârâ, dazada.
Wa za duré hâiwa'udu, ðsi'uihâ na. Ãne wa za 'manha, Ðmama te te
ðma æpisutuzéb zarina. — Ãne Zezusi te dama siwasu'u.

19-21 Tawamhã æmreme, te te wapari za'ra wamhã, ma tô ni'wam
noræ hã dama rowasu'u za'ra, ãne:

— Wa'uburé ré, 're moræ wa, te ãne simiza'rese ãna wama siwasu'u.
E maræ da, te za bété æmreme hã æwapari za'ra wa'wa.

Tawamhã ni'wam noræ hã te dama rowasu'u za'ra:
— Mare di. Wa'uburé ré, 're moræ 'wa'âhã, aré mreme wå õ di.

Mreme wå di, õ hã. E wa'uburé, ma tô pawapto, ætob'a te te æto pese
da hã. Mare di. Ta hã waihu'u õ di. — Ãne Zezusihi ãma ma tô
tasisada'rãmi za'ra ni.

Zudezu noræ hã, Zezusi te te siwi æwå'õ za'ra zé wasu'u
22-23 Tawamhã wasiré zudezu noræ hã daro mono bâ ma tô duré

si'rã'õtõ, Zeruzarå ãma, 'Re æhâimana u'âsi mono ãma dawata za'ra
da. E maræ wa. Apâ 'ri za'åne hã te te tãma pisutu za'ra wå te, ãma
're ædawata za'ra mono zéb da hã ma tô tasi'rã'õtõ ni, bâdâ dama
æpire na, ãma dasipo're pu'u za'ra da, rowa'u'u wahâ, 're sa'wari
mono ré. Tawamhã Zezusihi me, wa ai'aba'ré ni, 'ri za'åtå u. 'Ri 'wawi
wa'ra wa'wai baba, wa 're wanomro, Apito Saromahã nhib'uriti na
uriti nhisi wa'wai baba. 24 Tamomo ma tô ætåme si'rã'õtõ, dama
æpire noræ hã, Zezusihi u. Tawamhã te tãma nharæ za'ra:

— E niwa te za wama asiwasu'u za'ra. Wama asiwasu'u za'ra zéb
zô, wanhimipari wa'a za'ra di. A hã, tô sena Danho'reptui'wa da, 'Re
æhâimana u'âsi mono te te aipisutu wamhã, ma'ãpé sõ'awi wama
asiwasu'u za'ra na, wa te aiwaihu'u za'ra da. — Ãne te Zezusihi ma
nharæ za'ra.

25 Tawamhã Zezusi hã te asa tãma nharæ za'ra:
— Wa tô aima ðsiwasu'u pari za'ra wa'wa. Tane nherå, ðmreme na

're ðzaze za'ra wa'aba mono õ di. Ðmama zadawa para, wa tô maræ
dama æ'manharæ waihu'u'õ hã te dama 're ab'manharæ wå, da te 're
ðwaihu'u za'ra mono da. 26 Tane nherå, asina 're ð'umnhasi za'ra
wa'aba mono õ di, ðnhib'a'uwå 're anomro aba mono õ wa.
27 Ðnhib'a'uwå si te za ðmreme hã te te 're wapari pese za'ra.
Pone'årebâ tede'wa, tinhimizama hã te te 're æ'awaihu'u mono ne,
wa tô ðnhib'a'uwå noræ hã waihu'u za'ra. Ta noræ si te za ðnhimiroti
hã te te 're 'madâ'â pese za'ra. 28 Ta noræ ma, wa za pisutu za'ra, 're
dâ'â za'ra mono ãna, 're hâimana u'âsi za'ra mono da, hâiwa ãma
'Re æhâimana u'âsi mono 'rata. Ni'wa hã te te ðwi 're waibui mono õ
di za, ðzazei'wa noræ hã. 29 Ðmama, ma tô ðma pisutu za'ra,
ðnhib'a'uwå si 're nomro mono da. Ta hã danhipai u, uburé dama
pire di, Ðmama hã. Uburé maræ ma, pire di, hâiwa ãma ti'ai ãma

zama. Taha wa, ni'wa hã te te tiwi 're waibui waihu'u mono õ di za.
30 Wa noræ hã aiwa wawaihu'u pese di, Ðmama me. — Ãne Zezusi te
tãma siwasu'u za'ra, dama æpire noræ ma.

31 Tawamhã ta noræ hã ma duré åne hã sada waibu, te te ãma
siwi wæræ da. 32 Taha wa, te Zezusi hã duré tãma nharæ za'ra:

— Wa hã Ðmama te te ðma æpisutuzéb zarina, wa tô maræ dama
æ'manharæ waihu'u'õ na te 're da'apawaptob u'âsi. E ma hã
ðnhimipawaptobzé hã aima wå za'ra wa'aba õ wa, te za asiwi ðwæræ
'wa, åtå na. Ma'ãpé, ðma waihu'u za'ra wa'aba.

33 Tawamhã asa te tãma nharæ za'ra:
— 'Re da'apawapto mono wa, wa te wasiwi aiwæræ õ di za. Aimreme

wasété wa, wa za wasiwi aiwæræ ni. Ti'ai ãma aipoto nherå, 'Re
æhâimana u'âsi mono me, aiwa aiwaihu'u pese aba na asiwasu'u wa,
wa za wasiwi aiwæræ ni, aimreme wasété wa.

34-36 Tawamhã Zezusi asa te tãma nharæ za'ra:
— E æ'ra na ðsiwasu'u wa, ma tô ðmreme hã asiwi æwå'õ za'ra

wa'wa. Duréihã 'Re æhâimana u'âsi mono, ma tô tinhimiroti hã te te
dama 're awaihu'u, da te dasima ãma 're roti za'ra mono da. Ti'ra na
ma tô roti'wa noræ hã te te 're sisi za'ra. Ãne ma tô æbaihâ na ãma
rob'ui'éré, æsadawa wasu'u'wa hã. Tô sena, æmreme ui'éré hã.
Roti'wa noræ hã, ti'ra na te te 're sisi za'ra mono wamhã, e wa hã
ðmreme wå'õre di, æ'ra na ðsiwasu'u wamhã, ti'ai u we te te ðzatõræ
nherå, 'Re æhâimana u'âsi mono hã. 37-38 Ðmama hã tiwaihu'u pese
na, te te 're da'apawapto. Ðzama, wa tô æsine te 're da'apawapto. Taha
wa, te za æ'ra na ðwaihu'u za'ra wa'wa. Æsine, te 're da'apawapto
mono õ wamhã, æ'ra na 're ðzaze za'ra wa'aba mono õ di za. Æ'ra na
wa tô aima 're ðsiwasu'u za'ra wa'wa aré. Tane nherå, ðmreme na 're
ðzaze za'ra wa'aba mono õ di. Taha wa, Ðmama hã tiwaihu'u pese na
te te 're æda'apawapto mono ne, te 're da'apawapto mono nherå, te
za æ'ra na 're ðzaze za'ra wa'aba mo. Tawamhã te za æwaihu'u za'ra
wa'wa, ð'ãma 're æhâimana mono na, Ðmama hã. Te za duré ðwaihu'u
za'ra wa'wa, Ðmama ãma 're ðhâimana mono na. — Ãne Zezusi te tãma
siwasu'u za'ra.

39 Tawamhã ma tô duré sima wå za'ra, te te siwi âri da, dama
æpire noræ hã. Tane nherå, tiwi simani za'ra wa, te te siwi âri za'ra õ di.

40 Tawamhã apâ ma tô mo, Zodã pa u Zezusi hã. Æsiré, wa ai'aba'ré
ni. Tawamhã wasihutu wi, wa sapræ za'ra ni, zara u. Zuwã Batita hã
â dawabzuri te te dama 're æ'ab'manharæ 'rata mono zéb u, wa sapræ
za'ra ni. Tame te a'â nhamra, Zezusi hã. 41 Tame sãmra ré, te da'ahâ
na nasi ætåme aihutu ni. Nasi ætåme dasihutu wamhã, ãne te dasima
rowasu'u za'ra ni:

— Zuwã Batita hã, æmreme na da te 're saze za'ra mono da, maræ
dama æ'manharæ waihu'u'õ hã te te dama 're ab'manharæ mono õ di.

Tane nherå, tô sena ma tô Zezusi hã te te dama 're wasu'u. — Ãne
te dasima rowasu'u za'ra ni.

42 Taha wa, tame wasi'ubumroi ré, ma tô da'ahâ na Zezusi hã
saze za'ra ni, Danho'reptui'wa na.

Razaru ædâ'âzé wasu'u

11 1-3 Tawamhã aibâ hã te 're hâimana, Razaru na æsisi hã.
Betãnha na 'ri wa'õtõ nhisi ãma te 're sãmra. Tame te duré

æhidiba noræ hã 're simasisi zahuré Mariza noræ hã, Mataha me.
Mariza hã niwapsi te za Zezusihi para u'ré, wedewa'u zadaze na,
tãma rowå da. Taha parip si te za para u'õ, tizéré na.

Tawamhã ma tô tihâzé, Razaru hã. Hâzé wa, ma tô æhidiba noræ
hã da'mazatõ, Zezusihi zô da'maimoræ da, æhitébré hã te te tãma
'maiwasu'u da. Ætåme wisi wamhã, ãne te Zezusihi ma sadawa
wasu'u:

— Apito, aibâ 're æsawi pese mono hã ma tô tihâzé.
4 Tawamhã Zezusi hã te te wapari wamhã, te tinha:
— Tane tô. Dâ'â u'âsi nomro õ di za. Taha wa, te za 'Re æhâimana

u'âsi mono ãma 're dawata za'ra, waihu'u pese wa. Ð'ãma zama te za
duré 're dawata za'ra. Wa hã æ'ra wa, te za duré ð'ãma 're dawata
za'ra. — Ãne te Zezusi hã tinha.

5 Mata noræ hã Zezusihi ma, sawi pese za'ra di, Razaru noræ hã.
6 Tane nherå, æwasu'u te te wapari wamhã, awa'awi ætåme moræ õ
di. Maparane ma tô ãma timara, tame sãmra ré. 7 Taha pari, te oto
wazatõræ za'ra, apâ wa te wasiwi saprõni da, Zudeza na danhipti'a
nho'õmo nhisi u. Æsiré 're wanomro mono wa, te wazatõræ za'ra.

8 Taha wa, wa tô asa tãma nharæ za'ra ni:
— Rowahutu'wa, e niha te za apâ aimo. Nimosi dama æpire noræ hã

te aré siwi aiwæ, åtå na.
9 Tawamhã ãne te wama rowasu'u za'ra, Zezusi hã:
— Bâtâ pusizém hawimhã bâdâ sébrézéb u hã rowa'a di. Tawamhã,

ni'wa hã rowa'a na moræ wamhã, simei õ di za. E maræ wa. Rowa'a
na hã rob'madâ'â pibui pese wa. 10 Robra na moræ wamhã, te za
aime. — Ãne sõ'awib õ nherå, te wama siwasu'u za'ra, Zezusi hã.
'Re æhâimana u'âsi mono, ma tô tãma pisutu, 're æmoræzé hã a'â 're
moræ da. Taha wa, te sina hâtâ'â ãna 're mo.

11 Tawamhã Zezusi te duré wama nharæ za'ra, ãne:
— Wasiwadi te nhono, Razaru hã. Wa za ætåme mo, te utu da.
12 Tawamhã wa tô duré asa tãma nharæ za'ra ni:
— E maræ da, te za ætåme aimo. Séptâ'â wa, te oto tinhotõ wå. — Ãne

wa tô tãma nharæ za'ra ni.
13 Zezusihi si ma tô ædâ'â uptabi na waihu'u. Æsõtõ na te te wama

wasu'u za'ra wamhã, ædâ'âzé te wasu'u. Taré sõtõ newa, wa noræ hã

wa te waihu'u za'ra õ di, ædâ'âzé hã. 14 Wa te waihu'u za'ra õ wa,
sõ'awi te oto wama rowasu'u za'ra:

— Razaru hã ma tô dârâ. 15 Hâzé ré æ'rata ðnhamra õ nherå, ðma
rowå di. E maræ wa. Romhâimanazéb zarina, ðwaihu'u pese na ðzaze
za'ra wa'aba wa za, ðma rowå di. Oto ætåme wasi'aba'réi wa'aba. — Ãne
te wazatõræ za'ra, Zezusi hã.

16 Taha wa, Tome hã æsi'ubza na da te 're æsisi za'ra mono hã te
wama nharæ za'ra, ãne:

— Oto æme wasi'aba'réi wa'aba, æsu da te wa'uprosi da nherå.
— Ãne te tinha, Tome Didimo hã. Didimo na æsisi hã dasi'ubza, te
wasu'u.

Tawamhã wa tô ætåme wasiwi saprõni ni, Betãnha na 'ri nhisi u.

Zezusi hã apâ dahâiwa'utu'wa na æsiwasu'uzé wasu'u
17-19 Tawamhã Betanha u wasihutu wamhã, ma tô ni'wa hã Zezusihi

ma rowasu'u, ãne:
— Razaru hã ma tô dârâ. Ma tô dasiwi sårå ni. Maparane si'uiwa

na ma tô ãma timara oto, da te dasiwi æsåråzém na hã. — Ãne te
tãma rowasu'u. Betãnha u hã romhuture wa, ma da'ahâ na wawana
aihutu ni, Zeruzarå hawimhã. Si'ubdatõ ti'ai pibuzé hã Betãnha u
da hã. Mata noræ hã da te på'åtété zahuré da, ma ætåme aihutu ni,
æhitébré hã tiwi dâ'â zahuré wa. 20 Tawamhã ni'wa hã ma tô Mata
noræ ma rowasu'u, ãne:

— Zezusi hã te we oto mo.
Taha wa, ma tô Mata hã awa'awi watobro rob u, Zezusi hã te te

sina uzusi da. Marizaha si te æsa'u nhamra, 'ri para. 21 Tawamhã
Mata hã Zezusi te te sina uzusi wamhã, ãne ma tô tãma tinha:

— Wanhib'apito, wahitébré hã hâzé ré wa'rata asãmra 'wa'âhã,
wawi dâ'â õ di aré. 22 Dâ'â nherå, 'Re æhâimana u'âsi mono ma,
aimreme wamhã, te za aima ãma uwaimra.

23 Tawamhã Zezusi te asa tãma tinha:
— Tane tô. Dâ'â nherå, te za hâiwa'udu, aihitébré 'wa hã.
24 Mata te duré asa tãma tinha:
— Tane tô. Bâdâ ma tô sima pisutu 'Re æhâimana u'âsi mono hã,

adâ hã te te æ'ahâiwa'utuzéb da hã. Tawapsi te za wahitébré hã
dazu hâiwa'utu.

25-26 Tawamhã Zezusi te duré asa tãma tinha:
— Wa hã 're dadâ'â za'ra mono nherå, te 're da'ahâiwa'utu mono

pari, 're ædanomro u'âsi mono zé te dama 're æ'apisutu mono, wa 're
mo. Ni'wam noræ hã Danho'reptui'wa na te te sina 're ð'umnhasi
za'ra mono wamhã, tãma 're rowå za'ra mono di za. 'Re dâ'â za'ra
mono wamhã, dâ'â ãna te za 're hâimana u'âsi za'ra, hâiwa ãma. E
tô sena ma ðmreme hã æsaze.

27 Tawamhã Mata asa te tãma tinha:
— Æhe. Tô sena, wa aimreme hã saze. A hã Danho'reptui'wa da,

'Re æhâimana u'âsi mono te te aipisudu. A hã 'Re æhâimana u'âsi
mono 'ra. Wahi'rata noræ hã asô 're æsimipari za'ra mono, a hã, ti'ai u
we aimoræ da hã. — Ãne te Zezusihi ma tinha.

Zezusi æsiwa'õzé wasu'u
28 Tawamhã apâ te mo Mata hã, 'ri tåme. Ti'awi pesere ma tô

tinoi ma rowasu'u, Marizaha ma:
— Rowahutu'wa te we asô hâ, ætåme aimoræ da.
29-30 Taha wa, ma si'aba'ré na wahudu, Zezusihi u wei moræ da,

Mariza hã. Zahadu 'ri tåme, wasihutu õ di. Mata te te æwa'uzusizéb
ãma, wa zahadu aimasam ni. 31 Tawamhã Mariza hã watobro
wamhã, ma æsarina wairé rob u, ætåme æsihutu noræ hã. Ãne te sima
ãma romnomri za'ra: “Ãté tihitébré 'ru u te mo, ãma wawa da.”
Tane nherå, tihitébré 'ru u moræ õ di, Mariza hã. Zezusihi u te wei
mo. Taha wa, ma tô we æsarina ai'aba'ré ni.

32 Mariza hã we ætåme wisi wamhã, hi'rãtitõ ma æpapara nhamra,
Zezusihi ma wapu wa. Tawamhã ãne te tãma tinha:

— Wanhib'apito, wahitébré hã hâzé ré, wa'rata asãmra 'wa'âhã,
aré wawi dâ'â õ di. — Ãne te tãma tinha, wawa sina.

33 Tawamhã Mariza hã på'åzé te, siwa'õ wa, duré we æsarina
æsihutu zama 'ry'ry wa, på'åzé di, Zezusi hã. På'åzé ahâ di. 34 Ãne
ma tô sadanharæ za'ra:

— E mame ma tô asiwi æsårå 'wa.
Tawamhã asa te tãma rowasu'u za'ra:
— We aimoræ wasiré, sabu da.
35 Tawamhã på'åzé ahâ wa, te aiwa'õ, Zezusi hã.
36 Taha wa, te dasima nharæ za'ra ni:
— Õ hã te te sawi pese uptabi di. Te te sawi pese uptabi wa, te sô

tiwawa.
37 Tawamhã da'umro na te tãma nharæ za'ra ni, ãne:
— Õ hã aibâ ætob'a, ma tô to pese. E niha bété hâzé ré te te pese õ

di, dâ'â tõ da, Razaru hã. — Ãne te tãma nharæ za'ra ni.

Zezusi hã Razaru te te æhâiwa'utuzé wasu'u
38 Tawamhã æsiré, wa ai'aba'ré ni, ab're u. Sa'a zahâpâ, ab're hã.

På'åzé ahâ di, Zezusi hã. På'åzé uptabi na te mo. Tawamhã, ab're u
wasihutu wamhã, da te dasiwi ãma sitom haré, te åne hã za. Tõmo
za'åtå di, åne hã.

39 Tawamhã ma tô Zezusi hã åne hã dama ti'ru, æsitobzé hã da te
dasiwi sa'ré da.

Taha wa, ma tô Mata hã Zezusihi ma tinha:

— Wanhib'apito, da te dasiwi æsåråzém na hã, maparane si'uiwa
na ma tô ãma timara. Taha wa, ma tô ti'ro. E 'ro nherå, te za
æsitobzé hã dasiwi sa'ré ni.

40 Tawamhã Zezusi te asa tãma tinha:
— Tane nherå, te za dasiwi sa'ré ni. Ãma ðzazei wamhã, dama

æwaihu'u'õ te za æ'madâ, 'Re æhâimana u'âsi mono te te æ'manharæzé
hã. E ãne na hã te aima rowasu'u õ di. Wa tô aima rowasu'u.

41-42 Tawamhã æsitobzé ma tô dasiwi sa'ré ni. Tawamhã hâimo te
oto rob'madâ, Timama ma mreme da, Zezusi hã. Ãne te tãma tinha:

— Ðmama, da'ãma aima 're ðmreme mono wamhã, ðmreme te ðma
ãma 're æ'a'uwaimrami u'âsi mo. Ãhãna te za duré ðmreme hã æwapa.
Taha wa, ðma rowå di. Danho'a, wa ãne aima rowasu'u, aima ðmreme
ré, da te ðwapari za'ra da. E maræ da. Aibâ ãma aima ðmremezé hã ãma
ðma uwaimrami wamhã, a hã we ðzatõræ'wa na dama 're ðsiwasu'u
mono zém na, da te 're ðzaze za'ra mono da. — Ãne te Timama ma
tinha.

43 Timamamamreme pari, te oto Razaruhu zô hâ, mreme 'rãihâ na:
— Razaru, ab're hawi we aiwatobro, rob u.
44 Tawamhã sô hârâ pari, ma watobro, dâ'â nherå, sib'rata ubu

ré, duré para ubu ré, duré 'rã ubu ré. Taha wa, ma tô Zezusi hã dama
ti'ru:

— Æ'ubuzé hã asiwi wasihui wa'aba, 're moræ da.
Taha wa, ma tô siwi wasihu, æ'ubuzé hã.

Zezusi, da te dasiwi wæræ da, dama æpire noræ te te ãma
ærosa'rata za'ra zé wasu'u

Mateusi 26.1-5; Marcusi 14.1-2; Rucasi 22.1-2

45 Tawamhã da'ahâ na ma tô Zezusi hã saze za'ra ni, Marizaha u
æsihutu noræ hã. Razaru hã danho'a te te hâiwa'utu wa, ma saze
za'ra ni, 'Re æhâimana u'âsi mono we te te æsatõræ na. 46 Tane nherå,
ni'wam noræ hã ma tô apâ ai'aba'ré, Zeruzarå u parisezu noræ u, Razaru
te te æhâiwa'utuzém na te te tãma rowasu'u za'ra da. 47 Tawamhã
æsimirowasu'u hã te te wapari za'ra wamhã, tisiré noræ zô te sitåme
tihârâ za'ra, dama æpire noræ zô. Taha wa, ma sitåme si'rã'õtõ, sasedoti
æpire noræ hã, duré parisezu noræ hã duré uburé zudezu noræ ma roti'wa
noræ zama. Sitåme si'rã'õtõ wamhã, ãne te sima rowasu'u za'ra:

— E maræ, wa te æ'manharæ za'ra da hã. Õ hã te maræ hã dama
æ'manharæ waihu'u'õ hã te te dama 're ab'manharæ u'âsi, tiwaihu'u
pese na. 48 Maræ, wa te tãma 'manharæ za'ra õ wamhã, aihæni te za
da te 're saze za'ra, 'Re æhâimana u'âsi mono te te æpisutu na
Danho'reptui'wa da. Tawamhã romanu noræ hã te za wei wazô
aihutu. 'Ri za'åne hã te za wawi sãmra za'ra. Te za duré wa'uprosi
za'ra, uburé wasiré zudezu noræ zu. — Ãne te sima rowasu'u za'ra.

49-50 Ã wahum na hã te Caipasi hã 're hâimana, sasedoti æpire
uptabi na hã. Tawamhã ta hã te tãma nharæ za'ra, ãne:

— E maræ da, rosa'rada hã waihu'u aba õ di bété. Aibâ misire wa
te wasiwi wæræ wamhã, aré wama 're rowå za'ra mono di. Aré aihæni
wasi'utõræ õ di. — Ãne ma tô Caipasi hã tisiré noræ ma waihu'u
za'ra, dama æpire noræ ma hã.

51 Ãne te te tãma rowasu'u za'ra wamhã, ã wahum na sasedoti
æpire uptabi na 're æhâimana mono zéb zarina, si'uihâ nai õ nherå, te
tãma rowaihu'u sirõmo za'ra, Zezusi hã dazada ædâ'âzém na hã.
52 Zudezu noræ zada si, dâ'â õ di za, Zezusi hã. Daro mono bâ 'Re
æhâimana u'âsi mono, ti'ra da, uburé te te 're æ'apisutu mono noræ
zada, te za dârâ, simisutu æ'ra si 're danomro mono da.

53 Tawamhã Caipasihi nhimiroti hawi te sima ãma roti zahi u'âsi
za'ra oto, te te siwi wæræ da, dama æpire noræ hã. 54 Taha wa, ærob
ãma 're moræ õ di oto, Zudeza na danhipti'a nho'õmo nhisi ãma,
Zezusi hã. Darob amoi u te mo, Epra'æ na 'ri nho'õmo nhisi u. Ti'a 'ré
u'âsi 'rata, Epra'æ hã. Wa noræ hã wa æsiré ai'aba'ré ni. Tame wa a'â
're wasi'ubumro.

55 Romhuture di oto, dato hã da te 're æ'manharæ za'ra mono zéb u
hã, Pascowa na dato nhisi hã. Taha wa, da'ahâ na te Zeruzarå u 're
danomro daro mono bâ, zudezu noræ hã. Dato hã sãna'rata õ ré, te
za dawasété na tasiwasu'u za'ra ni, 'Re æhâimana u'âsi mono ma,
dawå na datoi u danhisisi da. Taha da, ma tô Zeruzarå u aihutu ni,
bâdâ hã romhuture wa oto, datoi u hã. 56 Dasihutu wamhã,
Zezusihi zô te tanhopré ni. Ãne te dasima rowasu'u za'ra ni:

— E datoi u te za wei mo, 're ædasi'rã'õtõ mono zéb u hã. Ãté wei
moræ õ di za. — Ãne 'ri za'åtå 'wawi wa'ra 're, dasimasab ré, te dasima
ãma romnomri za'ra ni.

57 E maræ wa. Zezusihi ãma te dama roti za'ra aré, dama æpire
noræ hã:

— Ma'ãpé nimame æsãmra na 'mai'madâ'â aba wamhã, wei wama
wasu'u za'ra wa'aba za, wa te waihu'u za'ra da. — Ãne ma tô dama
ãma roti za'ra aré, sasedoti æpire noræ hã, parisezu noræ me. Te te
siwi âri da, ma tô ãne dama ãma roti za'ra.

Mariza hã Zezusi te te æpara upsõzé wasu'u
Mateusi 26.6-13; Marcusi 14.3-9

12 1 Romhuri misi da'ãma si'utõræ parip si, te za dato hã dasiwi
'manharæ ni, Pascowa na dato nhisi hã. Tawamhã Zezusi hã

te apâ mo, Betãnha u. Wa noræ hã wa æsiré ai'aba'ré ni. Tame Razaru
hã te 're sãmra, ab're hawi Zezusi te te æhâiwa'udu hã. 2 Tawamhã,
wasihutu wamhã, ma tô wama api za'ra ni, wasa hã wa te huri da,
Zezusi hã sawi te. Mata hã ma tô wasa hã te te wama sé. Razaru hã

te wame tisa. 3 Tawamhã Mariza hã ma tô we ti'â, wedewa'u æsadaze
hã. Nadu na wedewa'u nhisi hã. Ta hã æwa'âbâ wawå. Zezusihi zô te
we ti'â, te te ãma para u'ré wa, tãma rowå da. Tawamhã, te te ãma
para u'ré pari wamhã, ma tô para u'õ, tizéré na. Sadazei pire wa,
ma tô 'ri 're zadaze sina. 4-5 Tawamhã Zudasi Icarizoti hã tãma toi õ
di, Marizaha ma. Zezusihi siré 're æmoræ Zudasi hã, Zezusi hã te te
dama æhâiba nhomri da hã. Taha wa, te Marizaha ma tinha, Zudasi
hã:

— E maræ da bété, te te dama wede õ di wedewa'u zadaze hã,
rob'uiprazéb zô æsibrob'õ noræ ma, ãma sipé da, æwa'â hã. — Ãne te
Zudasi hã tãma tinha.

6 E maræ wa. E æsibrob'õ noræ hã te te pawaptob zei wa. Mare di.
Te te pawaptob ze za'ra wab õ di. Ta hã sipsaihuri di. Rob'uiprazé
hã te te wama 're æ'madâ'â mono hã, te pi'uriwi te te sima 're
'mazani.

7-8 Tawamhã Zezusi hã ma tô Zudasihi ma tinha:
— Tô'ã. Tãma nharæ tõ. Ðdâ'â wapsi, da te dasiwi ðnherå õ ré, te te

ãma ðhâiba u'ré da, te aré ðzada tété. Æsibrob'õ noræ hã te ai'rata 're
si'ubumroi u'âsi 'wa. Nimahã aima wå za'ra wa'aba wamhã, te za 're
æpawaptob u'âsi za'ra wa'aba mo. Tanei õ di, wa hã. Ai'rata 're
ðnhamra u'âsi aba mono õ di za oto. Taha wa, ai'rata ðnhamra aba
ré, ðma sõpru wa, ðma rowå di. — Ãne ma tô wama waihu'u za'ra,
Zezusi hã.

Sasedoti æpire noræ hã, Razaru te te siwi wæræ da,
te te ãma ærosa'rata wasété za'ra zé wasu'u

9 Tawamhã ma tô dasima rowasu'u za'ra ni, ãne:
— Betãnha ãma te nhamra, Zezusi hã. — Ãne te dasima rowasu'u

za'ra ni. Taha wa, da'ahâ na ma tô we ætåme ai'aba'ré ni, da te sabu
za'ra da. Zezusihi u si, we dasi'aba'réi õ di. Razaruhu u zama te we
ai'aba'ré ni, ab're hawi te te æhâiwa'utu u zama, da te sabu za'ra da.
10-11 Tawamhã Razaru hã da te sabu za'ra wamhã, da'ahâ na ma tô
Zezusi hã Danho'reptui'wa na saze za'ra ni. Ta noræ ma, oto wapu
za'ra di, 'Re æhâimana u'âsi mono ma, da'ãma romhuri'wa æpire noræ
mreme hã, sasedoti æpire noræ mreme hã. Taha wa, Zezusi, da te
saze za'ra 'ru te, te sima ãma roti za'ra Razaruhu ãma, taha zama te
te siwi wæræ da.

Zezusi hã Zeruzarå u æwisizé wasu'u
Mateusi 21.1-11; Marcusi 11.1-11; Rucasi 19.28-40

12-18 Tawamhã awå wa duré Zezusihi siré ai'aba'ré ni, Zeruzarå u.
Zezusi hã Razaru ab're hawi te te hâiwa'utu wamhã, ma tô ãma
'madâ'â za'ra ni aré. Tawamhã ãma æ'madâ'â'wa noræ hã ma tô dama

rowasu'u za'ra aré, Zeruzarå ãma 're æsi'ubumroi mono noræ ma.
Zeruzarå u dasi'rã'õtõ wamhã, daro mono bâ ma tô Razaruhu
wasu'u hã wapari za'ra ni, ædasi'rã'õtõ mono hã. Zezusihi wasu'u,
ma duré wapari za'ra ni, Zeruzarå u æmoræ na hã. Taha wa, te ætåme
ai'aba'ré ni, Zeruzarå u ædasi'rã'õtõ mono hã bâdâdi wa, da te uzusi
za'ra da. Wa'asu te dasiré 'wasari ni, dama rowå wa, Zezusi da te
ãma sawi za'ra da.

Tawamhã Zezusi hã da te uzusi za'ra wamhã, te dasima 'mahârâ
za'ra ni, ãne:

— 'Re æhâimana u'âsi mono ãma 're wawata za'ra wa'aba mono.
Õhõta Wanhib'apito, te we oto mo, 'Re æhâimana u'âsi mono zadawa
para. 'Re æhâimana u'âsi mono hã æwå si te te tãma 're pisutu u'âsi mono
da si, wa wasima wå za'ra ni, Izarazéhé nhihudu noræ nhib'apito ma
hã. — Ãne te dasima 'mahârâ za'ra ni.

Tawamhã wasi'aba'réi ré, ma tô awaru po'repore hã tisã Zezusi
hã, æprédupté hã. Tawamhã ma tô ãma darõno, ãma moræ da. Ãne
wamhã, ma tô sina uwaimra, ãma rob'ui'éré hã. Duréihã ma tô ãma
rob'ui'éré siro, 'Re æhâimana u'âsi mono zadawa wasu'u'wa hã. Ãne
ma tô ãma rob'ui'éré, Zeruzarå ãma 're ædasi'ubumroi mono noræ ma:

“Si'ã na 're aihâimana za'ra wa'aba mono noræ, aipahi za'ra
wa'aba õ di za. Õhõta te we atåme timoræ za'ra wa'wa,
Asib'apito za'ra wa'wa hã awaru po'repore na æpréduptém na.”

Ãne duréihã ma tô ãma rob'ui'éré, æbaihâ na hã.
Ãma rob'ui'éré te te sina uwaimrami nherå, wama waihu'u pese

za'ra õ di, ãma rob'ui'éré hã. Zezusi hã ab're hawi hâiwa'utu wa,
hâiwa u rowå uptabi u apâ moræ parip si, wa za ãma wasipo're pu'u
za'ra ni, rob'ui'éré na. Tawapsi wa za wasima rowasu'u za'ra ni,
ãne: “Tô sena ma tô sina uwaimra, ãma rob'ui'éré hã. Ãma dawata
za'ra ré, ma tô datåme mo, awaru po'repore na æpréduptém na.”
Ãne wa za wasima rowasu'u za'ra ni.

19 Tawamhã da'ahâ na da te uzusi za'ra da, ætåme dasi'aba'réi
wamhã, ãne te sima rowasu'u za'ra, parisezu noræ hã:

— Aihæni te Zezusihi niwæ 're danomro. Taré, wa nasi ãma wasima
roti u'âsi za'ra ni. — Ãne te sima nharæ za'ra, parisezu noræ hã.

Deredu noræ, Zezusi te te 'madâ'â za'ra da, Piripihi wi te te
æwaptårå za'ra zé wasu'u

20 Tawamhã deredu noræ zama ma tô aihutu, Zeruzarå u, 'Re
æhâimana u'âsi mono ãma dame wata za'ra da, zudezu'õ noræ hã.
21 Tawamhã tame si'ubumroi ré, te ai'aba'ré, Piripihi u. Darireza
hawimhã Piripi hã. Besada na æsa'ru nhisi hã. Piripihi u sihutu
wamhã, te tãma nharæ za'ra:

— Wa wasima wå za'ra ni, wa te 'madâ'â za'ra da, Zezusi hã.

22 Taha wa, te Piripi hã mo Ãdéréhé u, te te tãma sadawa wasu'u
za'ra da. Zezusihi u te sisaprõni zahuré, te te tãma sadawa wasu'u
za'ra da. 23 Tawamhã æmreme te te wapari wamhã, ãne te Zezusi hã
tãma siwasu'u zahuré:

— Wa hã dasiré ðpodo. Romhuture di oto bâdâ hã, ð'ãma 're
ædawata za'ra mono zéb u hã. 24 Tô sena wa za aima rowasu'u za'ra
wa'wa, amnho potozé wasu'u na hã. E niha te za amnho hã ti'rã ahâ.
Ai'uréiwi nomro wamhã, poto õ di za. Ab're 're, 're rere'e mono wa,
ætomhâ, 're si'utõræ mono wapsi, te za 're poto za'ra. 'Re poto za'ra mono
wapsi, 'rãi ahâ di za. Misire nherå, poto wamhã, nhama wamhã,
zâb ahâ di za. — Ãne Zezusi te sina simiré'é, sõ'awib õ nherå.

25 Te duré tãma rowasu'u zahuré, ãne:
— Ni'wam noræ hã tihâimanazé te te sima 're sawi za'ra mono

wamhã, rowå æsi'utõræ'õ hã te te sina 're uwaimrami za'ra mono õ di
za. Ni'wam noræ hã ðzarina 're nomro mono da, tihâimanazé te te
sima 're sawi za'ra mono õ wapsi, tawapsi te za te te sina 're
uwaimrami za'ra, rowå hã. 26 Ni'wam noræ hã te te ðma 're romhuri
za'ra mono da, te te sima 're ðwå za'ra mono wamhã, 're ðmoræzém
na si te za 're nomro, ðzarina si. Tawamhã ð'rata te za 're hâimana
u'âsi za'ra, hâiwa ãma. Te te ðma 're romhuri pese za'ra mono wa,
Ðmama te za ãma 're wata za'ra. Te za duré te te tãma 're wa'âbâ
za'ra, æsimiromhuri hã.

Zezusi hã za tidâ'âzém na æsiwasu'uzé wasu'u
27 — Ãhãna te ðsina rosa'rata ahâ di. E Ðmama ma, wa za ðsi'ru, te

te dawi ðnho'reptu da, ðdâ'â õ ré, te robzépata tõ da. Mare di. Tãma
ðsi'rui õ di za, te te dawi ðnho'reptu da. Dazada ðdâ'â da si, wa wei
mo. 28 Ðmama, ma'ãpé we ðpawapto na, ð'ãma ærotizém na te ðsina
uwaimrami da, ai'ãma 're dawata za'ra mono hâ. — Ãne te Timama
ma mre. Tawamhã hâiwa hawi ma tô tãma tinha:

— Wa tô te 're aipawaptob u'âsi, ð'ãma 're dawata za'ra mono da.
Wa za duré aipawapto, ð'ãma 're dawata u'âsi za'ra mono da.

29 Tawamhã ma tô sima rowasu'u za'ra, æ'rata æsimasa hã:
— Õhõta te wei rãrã, tã hã.
Tawamhã ni'wam noræ hã te dama rowasu'u za'ra:
— Mare di. 'Re æhâimana u'âsi mono ma romhuri'wa, te we tãma

mre, hâiwa hawi.
30 Taha wa, te Zezusi hã dama tinha:
— Ð'udâna wei mreme õ di. Ai'udâna wa'aba zama wapari za'ra

wa'aba da, te we ðma mre. 31 'Re æhâimana u'âsi mono, ma tô ãma
roti siro, dawasété na. Romhuture di oto bâdâ hã te te ãma
ærotizém na, te te ãma æ'uwaimramizéb da hã. Romhutu na te za
duré tinha Wa'uburé ma, dama sib'uwa wa, oto te te 're dawada'uri

tõ mono da. 32 Hâiwi ðza'o da, da te dasiwi ðzasõmri wapsi, wa za
ðsitåme te 're da'a'ubumro, ðnhib'a'uwå 're dahâimana za'ra mono
da, daro mono bâ. — Ãne te Zezusi hã dama siwasu'u. 33 E maræ da.
Wedepo'o nhonhi'rãmi na ædâ'âzém na da te waihu'u sirõmo za'ra
da.

34 Tawamhã te ãne asa tãma nharæ za'ra ni:
— Danho'reptui'wa da, 'Re æhâimana u'âsi mono te te æpisudu hã

dâ'â õ di za. Te za 're moræ u'â. Ãne duréihã ma tô ãma rob'ui'éré
za'ra, 'Re æhâimana u'âsi mono zadawa wasu'u'wa noræ hã. E niha
tawamhã te ænha, hâiwi da te dasiwi æsasõmri na, ti'ai ãma dasiré
æpodo hã. E 'wa hã dasiré æpoto na æsisi hã. — Ãne te Zezusi hã siwi
sadanha.

35 Tawamhã Zezusi hã sõ'awib õ nherå, te rowa'a na siwasu'u,
ãne:

— Rowa'a hã te za syry na aima 're hâimana za'ra wa'wa oto.
Tawamhã aima 're hâimana za'ra wa'aba mono ré, te za 're anomro
aba mo, aiwi 're robra za'ra wa'aba mono õ ré hã. Robra na damoræ
wamhã, nimomo damoræ da hã dama waihu'u õ di. 36 Ai'rata 're
ðnhamra za'ra wa'aba mono ré, te za asina 're ð'umnhasi za'ra
wa'aba mo, ð'ãma 're anomro wå uptabi aba mono da. — Ãne Zezusi
te dama roti.

Zudezu noræ hã, Zezusi Danho'reptui'wa na te te 're æsazei õ
za'ra mono zé wasu'u

Taha pari te danhiti mo, da te dasiwi 'madâ'â tõ da, Zezusi hã.
37 Maræ hã dama æ'manharæ waihu'u'õ hã ma tô te te dama 're
ab'manharæ wå u'âsi, Zezusi hã, tiwaihu'u pese na. Tane nherå,
Danho'reptui'wa da, 'Re æhâimana u'âsi mono te te æpisutu na, da te
saze za'ra õ di. 38 Da te saze za'ra õ wamhã, ma dasina uwaimrami za'ra
ni, Iza'izaha mreme hã. Duréihã ma tô ta hã 'Re æhâimana u'âsi mono
ma dawasu'u, æsadawa wasu'u 'rata 'wa hã. Ãne ma tô tãma dawasu'u:

“Wanhib'apito, wa te dama 're asadawa wasu'u za'ra mono
wamhã, e ma tô ai'ãma da te 're wazaze za'ra. Mare di.
Ai'ãma, da te 're wazaze za'ra mono õ di. Duré aiwaihu'u
pese na 're da'apawapto mono wamhã, e ma tô aiwaihu'u
pese na da te 're aiwaihu'u za'ra. Mare di. Da te 're aiwaihu'u
za'ra mono õ di.”

Ãne ma tô tãma dawasu'u Iza'iza hã, wawa sina. Ãne ma timreme na
rob'ui'éré.

39-40 Tawamhã da te 're saze za'ra mono da, da te dasima 're wå
za'ra mono õ wa, da te 're sazei waihu'u za'ra mono õ di oto. Ãne
ma tô duré rowasu'u Iza'iza hã, 'Re æhâimana u'âsi mono zazei'õ'wa
noræ ãma:

“'Re æhâimana u'âsi mono, ma tô oto dama tinha, æsimiroti
hã da te 're waihu'u za'ra mono ãna oto 're danomro mono
da, dawasété wi 're dasipizari za'ra mono tõ da, te te 're
da'anho'reptui mono tõ da.”

Ãne duréihã ma tô rowasu'u Iza'iza hã, wahi'rada hã. Zezusi, da te
're saze za'ra mono õ wamhã, ma tô oto dasina uwaimrami za'ra ni,
Iza'izaha nhimirowasu'u zarina.

41 Duréihã Iza'iza hã sõtõ 'rowi te te ærosawårå ne, ma tô
Wanhib'apito 'madâ, Zezusi hã. Æhâiba na hã rowa'a za'åtå di. Te te
'madâ'â wa, te ãne na rowasu'u siro.

42 Tawamhã da'ahâ na Zezusi, da te saze za'ra õ nherå, ma tô
ni'wam noræ hã saze za'ra, dama æpire noræ hã, ahâ na. Tane nherå,
te te saze za'ra nherå, æsazei'wa na sõ'awi dama 're siwasu'u za'ra
mono õ di, parisezu noræ mreme pipa te. Zudezu noræ te, rowahutuzéb
u dame 're sisisi tõ mono da, te te tiwi 're rosawi za'ra mono
õ'umnhasite, te ari'iwi 're si'ubumroi u'âsi. 43 Parisezu noræ si te te
're wåsãmri za'ra mono da, ma tô te te sima 're wå za'ra. 'Re
æhâimana u'âsi mono si te te 're wåsãmri za'ra mono da, te te sima
're wå za'ra mono õ di. Taha wa, te ari'iwi 're si'ubumroi u'âsi, 're
siwasu'u za'ra mono ãna, æsazei'wa na.

Timreme wå'õ'wa noræ ãma,
Zezusi te te ãma ærowasu'uzé

44 Tawamhã Zezusi te da'ab'mahâ:
— Ni'wam noræ hã Danho'reptui'wa na te te sina 're ð'umnhasi

za'ra mono wamhã, ðzazei'wa si 're nomro mono õ di za. Ð'u'âbâ te
za we ðzatõræ'wa zazei'wa 're nomro. 45 Duré ni'wam noræ hã te te
ð'madâ'â za'ra wamhã, ð'u'âbâ te za we ðzatõræ'wa zama 'madâ'â
za'ra. 46 Wa hã wa tô we datåme mo, dama rob'uiwå'wa ne 're
ðmoræ da. E maræ da. Da te dasina 're ð'umnhasi za'ra mono wa,
robra na ne, dawasété na oto 're danomro tõ mono da. 47 Ãté
ni'wam noræ hã te za taré ðmreme hã te te 're wapari za'ra. E
tawamhã wa za ta noræ hã awa'awi te 're ahâ za'ra. Mare di.
Awa'awi te 're dahâ za'ra mono da, we ðmoræ õ di. Te 're
da'anho'reptui mono da si, wa wei mo. 48 Ni'wam noræ hã te te 're
ðwå'õ za'ra mono wamhã, duré ðmreme te te 're wå'õ za'ra mono
wamhã, zahadu wapsi te za oto siwaihu'u za'ra, tiwasété na. Ti'a
æsi'utõræzéb ãma ðmreme na po're pu'u za'ra wa, te za bâtâ na
siwaihu'u za'ra, tiwasété na.

49-50 — Ðmama hã ma tô ðzazei'wa noræ ma pisutu sirõmo za'ra,
robzei u'âsi ãma 're nomro mono da. Duré æ'rata 're hâimana u'âsi
za'ra mono da, hâiwa ãma 're dâ'â za'ra mono tõ da, ma tô tãma
pisutu sirõmo za'ra. Ãne si ma tô Ðmama hã ðma waihu'u, te dama

're awaihu'u mono da. Wa hã ðsi'uihâ na ðnhimirosa'rata si te
dama 're awaihu'u mono õ di. We ðzatõræ'wa, te te ðma æwaihu'uzéb
zarina si, wa tô te dama 're awaihu'u. — Ãne te dama siwasu'u
Zezusi hã.

Zezusi hã, tisiré 're ænomro mono noræ te te
æpara upsõ za'ra zé wasu'u

13 1 Awå te za oto dato hã dasiwi 'manharæ za'ra ni, Pascowa
na dato nhisi hã. Zezusi hã ma tô sina waihu'u, romhuture

di oto apâ æmoræzé hã, Timama u. Õne u'âsi te te 're wa'azawi pese
Zezusi hã, æsiré 're wanomro mono wa.

2 Tawamhã wasa, wa te huri da, wa tô asimro ni, barana. Wasa
hã wa te huri õ ré, ma tô Zudasi Icarizoti hã rosa'rata, Zezusihi zô
te te danhimroi mono da, te te dama hâiba nhomri da. Wa'uburé
nhimirosa'rata hawim na, te ãne ãma rosa'rata. Simahã 'ra, Zudasi
hã. 3 Zezusi hã ma tô Æmama hã pisutu, dama pire da. Uburé maræ
ma, pire da, ma tô pisutu, ti'ai ãma hâiwa ãma zama. 'Re æhâimana
u'âsi mono hawi, ma tô wei mo. Apâ te za oto ætåme mo. Ãne ma tô
sina waihu'u siro, Zezusi hã. 4 Tawamhã wasa hã wa te huri õ ré,
ma tô Zezusi hã wahudu. Ti'uza, ma tô sani. Tisi'u'õzém na ma tô
si'awasisi. 5 Tawamhã â, ma tô sa'wa, piza'a 're nho'a wa, æsiré 're
æwanomro mono noræ hã te te ãma wa'apara upsõ da. Te te
æwa'apara upsõ na ma tô sãna'rata, wa'ãma. Te te wa'apara upsõi
pari, te za duré te te wa'apara u'õ, tisi'u'õzém na. 6 Sima Pedruhu
'rata te oto za. Tawamhã Pedru te tãma tinha:

— Wanhib'apito, e te za ðpara upsõ. Mare di. Ðpara upsõi õ di za.
7 Tawamhã Zezusi asa te tãma tinha:
— Te aipara upsõ za'ra wa'aba zé hã, maræ te aima wasu'u za'ra

wa'wa. Zahadu waihu'u õ di, a hã. Zahadu wapsi te za æwaihu.
8 Tawamhã Pedru te duré tãma tinha:
— Ðpara upsõi õ di za.
Zezusi te duré asa tãma tinha:
— Te aipara upsõi õ wamhã, ðnhib'a'uwå õ di za, a hã.
9 Tawamhã Sima Pedru te tãma tinha:
— Wanhib'apito, ðpara si upsõi õ di za. Ðnhib'rata zama te za

æ'upsõ, ð'rã zama.
10 Taha wa, ma tô Zezusi hã asa tãma tinha:
— Mare di. 'Re dasisõi mono wapsi, dahâiba hã wå di za. Dapara

si 're uptob za'ra mono wa, te za apâ da te 're upsõ za'ra. A noræ
wa'wa hã aiwå za'ra wa'aba di, ðma. Misire ðma æwå õ hã. — Ãne te
Zezusi hã wama rowasu'u za'ra.

11 Aibâ hã ma tô sina waihu'u siro, te te dama æhâiba nhomri'wa
da hã. Taha wa, ma wama waihu'u za'ra, misire æwå'õ na hã.

12 Tawamhã te te wapara upsõ za'ra pari, ma tô apâ si'uza. Ti'a
ma tô nhamra. Sãmra wapsi, te wama nharæ za'ra:

— E maræ te aima wasu'u za'ra wa'wa, te aipara upsõ za'ra wa'aba
zé hã. E ma tô asina æwaihu'u za'ra wa'wa. 13-15 A noræ wa'wa hã
rowahutu'wa na te 're ðnhisi za'ra wa'aba mo. Asib'apito na zama te
're ðnhisi za'ra wa'aba mo. Wa hã rowahutu'wa na 're ðnhisi za'ra
wa'aba mono wamhã, ðma wå di. E maræ wa. Wa hã rowahutu
uptabi 'wai wa. Duré Asib'apito na 're ðnhisi za'ra wa'aba mono
wamhã, ðma wå di. E maræ wa. Wa hã, Asib'apito uptabi aba wa.
Wa hã Asib'apito wa'aba nherå, aiwi ðsisawi za'ra wa'aba õ di, te
aipara upsõ za'ra wa'aba tõ da. Duré rowahutu'wai uptabi 'wa
nherå, aiwi ðsisawi za'ra wa'aba õ di, te aipara upsõ za'ra wa'aba tõ
da. Taha wa, te za ðsine ðnhirã zarina 're asipara upsõ za'ra wa'aba
mo, ðnhirã zarina 're anomro aba mono da, ðsine 're asisawi za'ra
wa'aba mono ãna, 're asipawaptob u'âsi za'ra wa'aba mono da.
16 Ma'ãpé ðwapari pese za'ra wa'aba za. Danhib'apito noræ hã 're
sisawi za'ra mono ãna, te te 're dapawaptob za'ra mono wamhã,
tãma æromhuri'wa noræ zama, te za æsine te te 're dapawaptob za'ra,
're sisawi za'ra mono ãna. Duré te te 're æsatõræ za'ra mono hã 're
sisawi za'ra mono ãna, te te 're dapawaptob za'ra mono wamhã,
æsadawa wasu'u'wa noræ zama te za æsine te te 're dapawaptob za'ra,
're sisawi za'ra mono ãna.

17-18 — Ãne wa tô aima rowasu'u za'ra wa'wa, waihu'u za'ra
wa'aba da. Ðnhimiroti hã 're 'madâ'â pese za'ra wa'aba mono
wamhã, aima 're rowå za'ra wa'aba mono di za, uburé aima 're
rowå za'ra wa'aba mono õ nherå. Asimirosa'rata na, wa tô
aiwaihu'u za'ra wa'wa. Ðsiré 're anomro aba mono da, te aipisutu
za'ra wa'wa hã, misire ma tô ð'maiwå'õ wa'wa. Ta hã wa tô
pisutu, ðsiré 're moræ da, 'Re æhâimana u'âsi mono mreme ui'éré te
te sina uwaimrami da. Ãne ma tô wahi'rada hã tinha, aré:
“Wasiré 're æwasai mono, ma tô ðwå'õ.” Ãne ma tô duré ðwå'õ'wa
na rob'ui'éré siro, poto õ ré, wahi'rada hã. Taha wa, te za oto sina
uwaimrami su'u, ðwå'õ'wa hã. 19 Taha õ ré, wa aima waihu'u
sirõmo za'ra wa'wa, te te sina uwaimrami wapsi, te ðsina
æwaihu'uzém na, 're ðzazei u'âsi za'ra wa'aba mono da. 20 Ðwapari
pese za'ra wa'aba. Zahadu wapsi, wa za ðzazei'wa noræ hã datåme
te 're satõræ za'ra, te te dama 're ðzadawa wasu'u za'ra mono da.
Tawamhã æmreme za'ra hã da te 're wapari za'ra mono wamhã,
da te dasiwi 're sawi pese za'ra mono wamhã, ta noræ u'âbâ te za
ðzama da te dasiwi 're ðzawi pese za'ra. Da te dasiwi 're ðzawi
pese za'ra mono wamhã, ð'u'âbâ te za duré we ðzatõræ'wa da te
dasiwi 're sawi pese. — Ãne ma tô wama siwasu'u zara, Zezusi
hã.

Zezusi hã Zudasi te te æwasu'uzé wasu'u, za te te dama æhâiba
nhomri'wa da hã

Mateusi 26.17-25; Marcusi 14.17-21; Rucasi 22.7-13,21-23
21 Tawamhã på'åzé uptabi di, Zezusi hã. Taha wa, te duré wama

siwasu'u za'ra, ãne:
— Tô sena, wa aima waihu'u sirõmo za'ra wa'wa. Misire te za

dama ð'maihâiba nhomri 'wa. — Ãne te wama nharæ za'ra.
22 Tawamhã aibâ te te sina æwaihu'uzém na, wa te waihu'u za'ra õ

wa, wa taré wasi'madâ'â za'ra ni. 23 Wa hã, Zezusi te te 're ðzawi
pese mono, wa æ'rata nhamra. 24 Tawamhã Sima Pedru te Zezusihi
ãma ðwada'u, te sadanharæ da, sadawa 'rasi sina:

— Ma'ãpé sadanharæ. E 'wa hã te za we te te sô danhimro, te te
dama hâiba nhomri da.

25 Tawamhã æ'rata ðnhamra wa, wa oto sadanha, Zezusi hã:
— Wanhib'apito, e 'wa hã te za we asô te te danhimro, te te dama

aihâiba nhomri da hã. — Ãne wa sadanha, Zezusi hã.
26 Taha wa, te ãne asa ðma tinha:
— Æ'u'åtå wå'å, wa za di'i, te tãma sõmri da. Taha na te za æwaihu,

dama ðhâiba nhomri'wa da hã.
Tawamhã ma tô di'i, te te tãma sõmri da, Zudasihi ma. Sima

Icarizotihi 'ra, Zudasi hã. 27 Te te tãma sõmri pari, ma oto Satanasihi
nhimiroti hã wapari pese Zudasi hã, æpå'å 're oto sébré wa. Taha
wa, te Zezusi hã Zudasihi ma tinha:

— Maræ hã 'manharæ su'u pé. — Ãne te tãma tinha.
28 E maræ da, te ãne tãma roti. Wa noræ hã wa te waihu'u za'ra õ

di. 29 Ni'wam noræ hã te ãma rosa'rata za'ra, ãne: “Rob'uiprazé hã te
te 're 'madâ'â mono wa, ãté maræ hã wasazéb da, te te wama uipra
za'ra da, te ãne tãma roti.” Æhâiba amo noræ hã te duré ãma
rosa'rata za'ra: “Ãté æsibrob'õ noræ ma, syry na te te sõmri mono da,
te tãma roti.” Ãne, wa æmreme na wasima ãma romnhoré za'ra ni.

30 Tawamhã te te 'råne pari, rob u ma tô watobro Zudasi hã, robra u.

Zezusihi nhimirotizép tém na rowasu'u
31 Tawamhã rob u watobro za'u si, te ãne wama siwasu'u za'ra,

Zezusi hã:
— Wa hã dasiré ðpodo. Romhuture di oto bâdâ hã ð'ãma 're

ædawata za'ra mono zéb u hã. Ð'ãma 're dawata za'ra mono wamhã,
'Re æhâimana u'âsi mono ãma te za duré 're dawata za'ra, ðsiré.
32 Ðsiré ãma 're dawata za'ra mono wamhã, te za duré ð'ãma tiwata,
'Re æhâimana u'âsi mono hã. Te za ð'ãma tiwata su'u. 33 Ðno noræ,
syry na wa za oto ai'rata ðnhamra 'wa. Ai'rata 're ðnhamra u'âsi aba
mono da, te za asima 're ðwå za'ra wa'aba mo. Tane nherå, wa za
mo. Nimomo ðmoræ wamhã, ãma ðtåme 're anomro waihu'u aba

mono õ di za a'â. Ãne wa tô dama waihu'u aré. 34 Ðnhimiroti tém
na, wa za oto aima roti za'ra wa'wa, 're asisawi pese za'ra wa'aba
mono zéb da hã. Wa hã te 're asawi pese za'ra wa'aba mono ne, te
za 're asisawi pese za'ra wa'aba mo.

Pedru hã, Zezusi za te te dawi æ'udâzém na
te te æpo're pu'uzé wasu'u

Mateusi 26.31-35; Marcusi 14.27-31; Rucasi 22.31-34

35-36 Tawamhã Sima Pedru te sadanha:
— Wanhib'apito, e momo te za aimo.
Tawamhã Zezusi asa te tãma tinha:
— Nimomo wa za mo. Ãma ðzarina, aimoræ waihu'u õ di za a'â.

Zahadu wapsi te za ðzarina ãma aimo.
37 Tawamhã Sima Pedru te asa tãma tinha:
— E maræ wa, ãhãna asarina ãma ðmoræ waihu'u õ di. Te asõ'reptu

da, asada ðdâ'â da hã ðma wå di.
38 Tawamhã ma tô Zezusi hã asa duré tãma tinha:
— E tô sena asiwasu'uzé hã. Tô sena wa aima rowasu'u. Ðzadawa

para õ nherå, si'a hârâ õ ré, te za si'ubdatõ dawi ð'udâ, aima ðza'rese
õ na. — Ãne ma tô Zezusi hã tãma waihu'u siro, Pedruhu ma.

Zezusi hã, Timama u bâdâdi na te te dama sina æsimiré'ézé
wasu'u

14 1 Tawamhã Zezusi te duré wama nharæ za'ra, ãne:
— Ð'ãma aipå'åzé za'ra wa'aba õ di za. 'Re æhâimana u'âsi

mono, te za asina 're æ'umnhasi za'ra wa'aba mo. Ðzama te za duré
asina 're ð'umnhasi u'âsi za'ra wa'aba mo, Danho'reptui'wa na.
2-3 Ðmama nhorõwa ãma hã rob're za'åtå di, 're ædasi'ubumroi mono
zéb da hã. Tame 're ædasi'ubumroi mono zéb õ 'wa'âhã, te aré aima
rowasu'u za'ra wa'aba õ di. Wa za oto aiwi ðmoræ 'wa, 're asimroi
wa'aba mono zéb da hã, te asô pisutu za'ra wa'aba da. Te asô pisutu
za'ra wa'aba parip si, wa za wei mo apâ, te ãma asimroi wa'aba
mono da, 're ðnhamra mono zéb u, tame ð'rata 're aihâimana u'âsi
za'ra wa'aba mono da. 4 Nimomo aiwi ðmoræ za'ra wa'aba zé hã ma
tô æwaihu'u za'ra wa'wa. Bâdâdi hã ma tô duré æwaihu'u za'ra
wa'wa. — Ãne te wama rowasu'u za'ra.

5 Tawamhã Tome te tãma tinha, ãne:
— Wanhib'apito, nimomo wawi aimoræzé hã wa te waihu'u za'ra

õ di. E niha wa za tawamhã bâdâdi hã waihu'u za'ra ni, ãma 're
æwanomro mono zéb da hã.

6 Tawamhã Zezusi asa te tãma tinha:
— Wa hã bâdâdi na, wa ðsina simiré'é. E maræ wa. Da te 're ðzaze

za'ra mono wapsi, amo ðzarina 're dasihutu mono wa za, Ðmama

tåme. Wa hã tô sena roti na'rata 'wa. Wa hã 're ædanomro u'âsi
mono zé, te dama 're æ'apisutu mono, wa 're mo. Taha wa, da te 're
ðzaze za'ra mono wapsi, te za amo 're dasihutu, Ðmama u æ'rata 're
dasi'ubumroi u'âsi mono da. 7 'Re ðwaihu'u za'ra wa'aba mono õ di
aré, 'Re æhâimana u'âsi mono 'ra na. Taha wa, Ðmama na 're waihu'u
za'ra wa'aba mono õ di aré, 'Re æhâimana u'âsi mono hã. Wa hã 're
ðwaihu'u za'ra wa'aba mono 'wa'âhã, te aré Ðmama hã 're æwaihu'u
za'ra wa'aba mo. Ma tô oto æ'ra na ðwaihu'u za'ra wa'wa. Taha wa,
ma tô duré Ðmama hã æwaihu'u za'ra wa'wa, 'Re æhâimana u'âsi
mono hã. Ðmama ma tô oto æ'madâ'â za'ra wa'wa.

8 Tawamhã Piripi te duré tãma tinha:
— Wanhib'apito, ma'ãpé Aimama zô aihârâ, wa te 'madâ'â za'ra

da. Wa te 'madâ'â za'ra wamhã, maræ zô wawi 're rowaptâ'â za'ra
mono di za, wama 're ærowå za'ra mono zéb da hã.

9 Tawamhã Zezusi te asa tãma tinha:
— Piripi, e zahadu ðwaihu'u õ di, ai'rata 're ðnhamra hâ za'ra

wa'aba mono nherå. Ni'wam noræ hã te te 're ð'madâ'â za'ra mono
wamhã, ð'u'âbâ te za Ðmama hã te te 're 'madâ'â za'ra. E niha te
bété a hã ðma ænha, Ðmama zô ðhârâ da, 'madâ'â za'ra wa'aba da.
10 Wa hã Ðmama ãma, wa 're ðhâimana. Õ hã te duré ð'ãma 're
hâimana, Ðmama hã. E te ðsina aima æwasu'u za'ra wa'aba na, ãma
ðzazei õ di. Ðsi'uihâ na te ðsina aima wasu'u za'ra wa'aba õ di.
Ðmama hã ð'ãma 're æhâimana mono hawi, te aima 're ærowasu'u
za'ra wa'aba mono zé hã. Ãne æsimiromhuri hã. 11 Ðmama ãma, wa
're ðhâimana. Ð'ãma te duré 're hâimana, Ðmama hã. Te ðsina aima
're æwasu'u za'ra wa'aba mono na, te za ãma 're ðzazei u'âsi za'ra
wa'aba mo. Te ðsina aima æwasu'u za'ra wa'aba na si, ãma 're ðzazei
waihu'u za'ra wa'aba mono õ wamhã, te za ð'ãma 're ærosa'rata
u'âsi za'ra wa'aba mo, maræ dama æ'manharæ waihu'u'õ hã te dama
're æ'ab'manharæ wå mono na, taha zarina te ðsina aima 're æwasu'u
za'ra wa'aba mono na, ãma 're ðzaze za'ra wa'aba mono da. 12 Tô
sena wa za aima rowasu'u za'ra wa'wa. Asina 're ð'umnhasi za'ra
wa'aba mono wamhã, te za ðwaihu'u pese zarina 're ædapawaptob
u'âsi za'ra wa'aba mo. A noræ wa'wa hã 're ædapawaptob za'ra
wa'aba mono zé hã, ðnhimipawaptobzé ma, sa'åtå di za. E maræ
wa. Wa hã Ðmama u za oto apâ ðmoræ wa. 13-14 Taha wa, uburé
maræ hã te aima 're æwå za'ra wa'aba mono zéb uwaibaba si, te za
tiwi 're ærowaptårå za'ra wa'aba mo, Ðmama wi, ðzadawa para.
Tawamhã wa za te aima ãma 're a'uwaimrami 'wa. Ðwi zama
ðzadawa para, ðwi 're rowaptårå za'ra wa'aba mono wamhã, wa za
te aima ãma 're a'uwaimrami 'wa. E maræ da. Ðmama ãma 're aiwata
za'ra wa'aba mono da, wa hã æ'ra te aima ãma 're a'uwaimrami aba
mono wa za.

Zezusi hã tisiré noræ ma, Timama på'åzani na te te tãma
æropisutu za'ra zé wasu'u

15 Tawamhã Zezusi te duré wama rowasu'u za'ra, ãne:
— 'Re ðzawi pese za'ra wa'aba mono wamhã, ðnhimiroti si te za

're æ'madâ'â pese za'ra wa'aba mo. 16-17 Tawamhã Ðmama wi, wa za
waptå, Tipå'åzani hã te te aima sõmri za'ra wa'aba da, ðsine te te 're
aipawaptob u'âsi za'ra wa'aba mono da, ai'rata 're sãmra u'âsi za'ra
wa'aba mono da. Tô sena na te za ðnhimiroti hã te te aima 're
waihu'u u'âsi za'ra wa'wa, Æpå'åzani hã. Ðzazei'õ'wa noræ hã te te
waihu'u za'ra õ di, Ðmama på'åzani hã. Taha wa, te te sima 're wå
za'ra mono õ di, æ'rata 're sãmra u'âsi za'ra mono da. A noræ wa'aba
si ma tô æwaihu'u za'ra wa'wa, Æpå'åzani hã ai'rata 're sãmra aba
mono wa. Zahadu wapsi te za aipå'å 're, 're sãmra u'âsi za'ra wa'wa.

18 — Damama noræ hã timro me 're dâ'â za'ra mono wa, waptép si
're ædasi'ubumroi mono ne, asiwaprosi 're asimroi wa'aba mono õ di
za. Wa hã wa za we apâ atåme ðmoræ 'wa. 19 Syry na, wa za oto
ai'rata ðnhamra 'wa, æråme ma. Taha ré hã te za duré a'â dasiwi
ð'madâ'â ni. Taha parip si, da te dasiwi ðzabu na sahu õ di za oto. A
noræ wa'aba si, te za duré ðzabu za'ra wa'wa. Ðdâ'â nherå, ab're hawi
ðhâiwa'utu wa, wa za oto ðdâ'â ãna 're moræ u'â. Taha wa, te za duré
a noræ wa'wa hã atâ'â ãna 're asimroi u'âsi aba mo, hâiwa ãma.
20 Apâ we atåme ðwisi za'ra wa'aba wapsi, te za ðwaihu'u za'ra
wa'wa, Ðmama ãma 're ðhâimana mono na. Ð'ãma 're aihâimana
za'ra wa'aba mono na, te za asina 're ðwaihu'u za'ra wa'aba mo. Wa
hã ai'ãma wa'aba 're ðhâimana mono na te za duré asina 're ðwaihu'u
za'ra wa'aba mo.

21 — Ni'wam noræ hã ðnhimiroti si te te 're 'madâ'â pese za'ra
mono wamhã, ta noræ si ðzawi pese 'wa, te za 're nomro. Te te 're
ðzawi pese za'ra mono wamhã, te za asa Ðmama hã te te 're sawi
pese za'ra. Wa hã wa za duré te 're sawi pese za'ra, ðzawi pese 'wa
noræ hã. Ta noræ ma si, wa za 're ðhâimana mono zém na tãma 're
ðsiwaihu'u za'ra. — Ãne Zezusi te wama siwasu'u za'ra.

22 Tawamhã Zudasi te oto sadanha:
— E maræ da, te za bété wa noræ ma si 're asiwaihu'u mo. E maræ

wa, asazei'õ'wa noræ ma, 're asiwaihu'u za'ra mono õ di bété. — Ãne
Zudasi te sadanha. Zudasi aimawi hã. Icarizoti õ di.

23 Tawamhã Zezusi asa te duré tãma tinha, ãne:
— Ni'wam noræ hã te te 're ðzawi pese za'ra mono wamhã, te za

ðnhimiroti si te te 're 'madâ'â pese za'ra. Tawamhã Ðmama, te za asa
te te 're sawi pese za'ra. Wa noræ hã wa za ætåme 're wasimasisi
za'ra, æ'rata 're wahâimana u'âsi za'ra mono da. 24 Ni'wam noræ hã te
te 're ðzawi pese za'ra mono õ wamhã, ðnhimiroti te te 're 'madâ'â
pese za'ra mono õ di za. Ãne, wa aima rowasu'u za'ra wa'wa,

waihu'u za'ra wa'aba da. Ðsi'uihâ na ðmreme na te aima rowasu'u
za'ra wa'aba õ di. Ðmama mreme na si, wa aima rowasu'u za'ra
wa'wa, we ðzatõræ'wai mreme na.

25 — Ai'rata ðnhamra aba ré, wa tô ãne aima rowasu'u za'ra
wa'wa. 26 Zahadu wapsi Ðmama wi, te waptårå wa, te za Tipå'åzani
hã we atåme satõræ za'ra wa'wa, aipawaptob za'ra wa'aba 'wa da hã.
Wå uptabi di Æpå'åzani hã. Ta hã te za uburé maræ hã te te aima 're
waihu'u za'ra wa'wa. Uburé maræ hã te aima 're æwaihu'u za'ra wa'aba
mono zém na te za te te 're aipo're pu'u u'âsi za'ra wa'wa.

27 — Rowå na si 're anomro aba mono zéb si, wa za oto aima
pisutu za'ra wa'wa, ð'ãma 're aipå'åzé za'ra wa'aba mono tõ da, duré
asina 're aihâtâ'â za'ra wa'aba mono ãna, 're anomro aba mono da. Taré
te aima pisutu za'ra wa'aba õ di. Ðzazei'õ'wa noræ nhimipisutuzém
nei õ di, ðnhimipisutuzé hã. 28 Wa za oto aiwi ðmoræ 'wa. Niwapsi
wa za duré we apâ atåme ðmoræ 'wa. Ãne ma tô te ðsina ærotizé hã
æwapari za'ra wa'wa aré. Ðmama u wa za oto apâ mo, ðma æpire u.
'Re ðzawi pese za'ra wa'aba mono 'wa'âhã, te aré 're ato za'ra wa'aba
mo, Ðmama u za oto ðmoræ wa, wa hã. 29 Apâ ætåme ðmoræ õ ré, wa
aima ðsiwasu'u sirõmo za'ra wa'wa. E maræ da. Te ðsina ærotizé hã te
ðsina uwaimrami wapsi, ãma ðzaze za'ra wa'aba da. 30-31 Aima
ðmreme syry aba di za oto. E maræ wa. Ðzazei'õ'wa noræ wada'uri'wa,
we ðzô moræ wa, Wa'uburé hã. Ta hã ðma pire õ di. Ðma pire õ nherå,
ætåme wasi'aba'réi wa'aba, Ðmama te te ð'ãma ærotizé hã te ðsina
uwaimrami da. Tawamhã te ðsina uwaimrami wapsi, Ðmama te 're
æsawi pese mono na te za da te 're ðwaihu'u za'ra. — Ãne Zezusi te
wama siwasu'u za'ra.

Zezusi hã uwa 'ru uptabi na te te sina æsimiré'ézé wasu'u

15 1 Tawamhã Zezusi te duré wama siwasu'u za'ra, ãne:
— Rob'ru na, wa za ðsina simiré'é, uwa 'ru na. Uwa 'ru

'madâ'â'wai ãma, wa za Ðmama ãma simiré'é. 2 Uwa 'ru panhipti
sisa'ridi hã wå õ di, 're æ'rã za'ra mono õ hã. Taha wa, uwa 'ru
'madâ'â'wa hã te za æpanhipti hã te te 're anhihâri æ'rãi'õ hã, te te 're
anhamra mono da. Tane te za Ðmama hã ðzazei'õ'wa noræ hã te te 're
azatõræ, ðnhiti 're hâimana za'ra mono da. Uwa 'ru panhipti sisa'riti
amo hã wå za'ra di, 're 'rã za'ra mono wa. Taha wa, wa za 're æ'rã
za'ra mono na simiré'é, ðzazei'wa noræ ãma 're nomro wå mono wa.
Æ'wanhipré te te 're æ'anhihâri mono hã, wa za ãma simiré'é,
ðzazei'wa noræ te te 're æ'manharæ wasété za'ra mono zém na. 'Re æ'rã
za'ra mono hã æpanhipti wãi wa, æ'wanhipré ahâ wamhã, te za misi
si te te 're anhihâri æ'madâ'â'wa hã, 're 'rãi pese za'ra mono da. Tane
te za Ðmama hã ðzazei'wa noræ wi æwasédé hã te te 're anhihâri, 're
nomro wå uptabi mono da oto. 3 A noræ wa'wa hã te oto 're anomro

wå wa'aba mo, ðnhimiroti si 're
'madâ'â pese za'ra wa'aba mono
wa. 4 Ma'ãpé ð'ãma 're aihâimana
za'ra wa'aba mono za. Tawamhã
wa za 'râwi ai'rata 're ðhâimana
u'âsi za'ra wa'wa. Uwa 'ru
panhipti sisa'riti amo hã 're sab
u'âsi mono õ wamhã, 're 'rãi
mono õ di za, ta hã. Tane a noræ
wa'wa hã ð'ãma 're aihâimana

u'âsi za'ra wa'aba mono õ wamhã, 're anomro wå waihu'u aba
mono õ di za.

5 — Uwa 'ru na wa za ðsina simiré'é. Uwa 'ru panhipti sisa'riti na
wa za duré ai'ãma simiré'é za'ra wa'wa. Ð'ãma 're aihâimana u'âsi
za'ra wa'aba mono wamhã, wa za te 're aipawaptob u'âsi za'ra
wa'wa, 're anomro wå uptabi aba mono da. Asiwaprosi 're anomro
wå waihu'u aba mono õ di za. 6 Ni'wam noræ hã ð'ãma 're hâimana
u'âsi za'ra mono õ wamhã, 're nomro wå mono õ di za. Ta noræ ãma,
wa za uwa 'ru panhipti nhihâri hã ãma simiré'é. Uwa 'ru panhipti
nhihâri hã te te 're æ'anhamra mono hã, te za 're 'ré za'ra. 'Re 'ré
za'ra mono wapsi, te za simisutu te te 're aza'ra æ'madâ'â'wa hã, te te
're asui mono da, 're zata za'ra mono da. 7 A noræ wa'wa hã te za
ð'ãma 're aihâimana u'âsi za'ra wa'aba mo, 're anomro wå wa'aba
mono da. Tawamhã Ðmama hã te za te te 're aiwapari u'âsi za'ra
wa'wa, tiwi 're ærowaptårå za'ra wa'aba mono zém na hã. Tawamhã
tiwi 're æwaptårå za'ra wa'aba mono zéb uwaibaba, te za tô te te
aima ãma 're a'uwaimrami 'wa. 8 'Re anomro wå uptabi aba mono
wamhã, ðzazei uptabi 'wa na te za da te 're aiwaihu'u za'ra wa'wa.
Tawamhã Ðmama ãma te za 're dawata za'ra. E maræ wa. 'Re anomro
wå wa'aba mono da, te te 're aipawaptob u'âsi za'ra wa'aba mono
wa. 9 Ðmama, te te 're ðzawi pese mono ne, wa tô te 're asawi pese
za'ra wa'wa. Ma'ãpé ð'ãma 're anomro u'âsi aba mono, te 're æ'asawi
pese za'ra wa'aba mono zém na asina 're waihu'u u'âsi za'ra wa'aba
mono da. 10 Wa hã Ðmama nhimiroti si, wa tô te 're 'madâ'â pese.

Taha wa, Ðmama te te 're ðzawi pese mono zém na wa tô ðsina te 're
waihu'u u'âsi. Tane duré a noræ wa'wa hã ðnhimiroti si 're 'madâ'â
pese za'ra wa'aba mono wamhã, te 're æ'asawi pese za'ra wa'aba
mono zém na, te za asina 're æwaihu'u u'âsi za'ra wa'aba mo.

11 — Ãne wa tô aima roti za'ra wa'wa, ðsine robzei u'âsi 're
anomro aba mono da, duré ðsine aipå'å 're, 're atoi uptabi za'ra
wa'aba mono da. 12 Wa hã te 're æ'asawi pese uptabi za'ra wa'aba
mono ne, te za 're asisawi pese za'ra wa'aba mo. Ãne wa aima roti
za'ra wa'wa, waihu'u za'ra wa'aba da. 13 Ni'wam noræ hã te te 're
dazawi pese za'ra mono wamhã, te za te te 're danho'reptu za'ra. 'Re
dadâ'â za'ra mono da nherå, te za te te 're danho'reptu za'ra, dawi
're sisawi za'ra mono ãna. 14 Ðnhimiroti si 're 'madâ'â pese uptabi
za'ra wa'aba mono wamhã, ðzawi pese 'wa, te za 're anomro aba
mo. 15 Danhib'apito noræ hã uburé tinhimiroti hã te te tãma 're
waihu'u za'ra mono õ di, tãma æromhuri'wa noræ ma hã, tãma
æromhuri'wa noræ si 're hâimana za'ra mono wa. Tanei õ di, wa hã.
Uburé, wa tô Ðmama nhimiroti hã te aima 're wasu'u za'ra wa'wa.
Taha wa, ðma romhuri'wa na si te 're asisi za'ra wa'aba mono õ di za
oto. Te 're æ'asawi pese za'ra wa'aba mono na zama, wa za oto te 're
asisi za'ra wa'wa. 16 A noræ wa'wa hã asima ðwå na'rata za'ra wa'aba
õ di, ðsiré 're anomro aba mono da. Wa hã wa tô ðsima aiwå na'rata
za'ra wa'wa, ðsiré 're anomro aba mono da. Wa tô duré aipisutu
za'ra wa'wa, datåme 're anomro aba mono da, da'ãma asimiromhuri
'wa hã ðma ãma 're uwaimrami za'ra wa'aba mono da. Tawamhã
asimiromhuri za'ra wa'aba na hã robaba õ di za. Ãne wamhã,
Ðmama te za te te 're aiwapari u'âsi za'ra wa'wa. Tawamhã uburé
maræ hã te te aima 're æwå za'ra wa'aba mono zéb uwaibaba si, tiwi
're rowaptårå za'ra wa'aba mono wamhã, te za te te aima ãma 're
a'uwaimrami 'wa. 17 Ãne wa za duré aima roti za'ra wa'wa. Ma'ãpé,
're asisawi pese za'ra wa'aba mono za.

Zezusihi siré 're ænomro mono noræ, da te 're æ'ruiwapari za'ra
mono zé wasu'u

18 — Ðzazei'õ'wa noræ hã te te siwi 're ai'ruiwapari za'ra wa'aba
mono wamhã, asõwa wa'aba, da te dasiwi 're ð'ruiwapari 'rata
mono na, te za ãma 're aipo're pu'u u'âsi za'ra wa'aba mo.
19 Ðzazei'õ'wa noræ niwæ 're anomro u'âsi aba mono 'wa'âhã, te aré
da te dasiwi 're asawi pese za'ra wa'wa. Tane nherå, a noræ wa'wa
hã ðzazei'õ'wa noræ niwæ 're anomro aba mono õ di oto. Wa hã wa tô
aipisutu za'ra wa'wa, ðniwæp si 're anomro aba mono da. Taha wa,
te za tô ðzazei'õ'wa noræ hã te te siwi 're ai'ruiwapari u'âsi za'ra
wa'wa, æsiniwæ 're anomro u'âsi aba mono õ wa. 20 Asina ðwapari
pese za'ra wa'aba, ãma 're rosa'rata u'âsi za'ra wa'aba mono da,

ðmreme na. Danhib'apito noræ ma, da te 're æ'manharæ za'ra mono
zéb zarina, te za duré tãma æromhuri'wa noræ ma, da te 're 'manharæ
za'ra. Wa hã Asib'apito za'ra wa'wa hã da te ðma 're ærob'manharæ
wasété za'ra mono ne, te za duré aima wa'aba da te 're rob'manharæ
wasété za'ra. Duré ðnhimiroti hã da te 're 'madâ'â pese za'ra mono
wamhã, asimiroti za'ra wa'aba zama te za da te 're 'madâ'â pese
za'ra. 21 We ðzatõræ'wa na da te 're waihu'u za'ra mono õ di, 'Re
æhâimana u'âsi mono hã. Taha wa, te za da te aima 're rob'manharæ
wasété za'ra wa'wa, ðzazei'wa 're anomro aba mono wab zama.
22 Tawamhã wa hã we datåme ðmoræ wa, te za oto te te siwi 're
da'awå'õ 'Re æhâimana u'âsi mono hã, da te 're ðzaze za'ra mono õ
wa. Tawamhã ari'iwi te za 're dasi'ubumro, da te 're ðzaze za'ra
mono õ na, da te dasiwi 're udâ waihu'u za'ra mono õ wa za. 23 Wa
hã da te dasiwi 're ð'ruiwapari mono wamhã, ð'u'âbâ te za Ðmama hã
da te dasiwi 're 'ruiwapari. 24 Wa hã maræ dama æ'manharæ waihu'u'õ
hã wa tô te dama 're ab'manharæ wå aré, danho'a, da te dasiwi 're
ðzaze za'ra mono da, 'Re æhâimana u'âsi mono we te te ðzatõræ na.
Ni'wa ðsine hã te te 're da'apawapto mono õ di aré. Tane nherå, da
te dasiwi 're ðzaze za'ra mono õ di, we te te ðzatõræ na. Maræ dama
æ'manharæ waihu'u'õ hã, te dama 're ab'manharæ mono õ 'wa'âhã, te
te aré 're da'awå'õ mono õ di, da te 're ðzaze za'ra mono õ zém na
hã. Tane nherå, danho'a te dama 're ab'manharæ wå mono nherå,
ma tô Ðmama me da te dasiwi 're wa'ruiwapari. 25 “Maræ hã te dama
're ab'manharæ wasété mono õ nherå, ma tô taré da te dasiwi 're
ð'ruiwapari.” Ãne duréihã ma tô wahi'rada hã ð'ãma rob'ui'éré siro,
romhâ ré. Ðzazei'õ'wa noræ hã ma tô oto sina uwaimrami za'ra, te te
siwi 're ð'ruiwapari mono zém na hã.

26 — Zahadu wapsi wa za we atåme satõræ za'ra wa'wa, Ðmama
på'åzani hã, aipawaptob za'ra wa'aba 'wa da hã. Tô sena uptabi
æsimirowasu'u hã. Ðmama hawi te za we atåme timoræ za'ra wa'wa,
ðnhimiroti na te te 're aipawaptob u'âsi za'ra wa'aba mono da. 27 A
noræ wa'wa hã ma tô ðsiré 're anomro aba mo, Ðmama nhimiroti na
te dama ãma æsãna'ratazém hawi. Taha wa, te za a noræ wa'aba
zama ðnhimiroti na 're ædapawaptob u'âsi za'ra wa'aba mo. — Ãne
ma tô Zezusi hã sina wama roti za'ra.

16 1 Ãne te duré wama nharæ za'ra, Zezusi hã:
— Ðnhimiroti hã 're råme za'ra wa'aba mono tõ da, wa tô

ãne aima roti za'ra wa'wa. 2 Dama æpire noræ hã te za aiwi te te 're
rosawi za'ra wa'wa, rowahutuzéb u dame 're asisisi aba mono tõ da.
Duré 'Re æhâimana u'âsi mono te te tãma pisutu za'ra newa, te za
ai'uprosi aba ni. 3 'Re æhâimana u'âsi mono hã da te dasiwi 're
waihu'u mono õ di, Ðmama na. Ðzama we te te ðzatõræ na, da te
dasiwi 're ðzaze za'ra mono õ di. Taha wa, ðzadawa wasu'u'wa 're

anomro aba mono nherå, te za da te 're ai'ruiwapari u'âsi za'ra
wa'wa. 4 Ãne, wa aima waihu'u sirõmo za'ra wa'wa, da te dasiwi 're
ai'ruiwapari za'ra wa'aba mono wapsi, ðmreme na 're aipo're pu'u
u'âsi za'ra wa'aba mono da, maræ zô asipibu ma, 're asõpré wa'aba
mono tõ da. — Ãne ma tô wama waihu'u sirõmo za'ra, Zezusi hã.

Zezusi hã, Timama på'åzani na te te dama æropisutuzé wasu'u,
dapawapto'wa da

Tawamhã ãne ma tô duré wama waihu'u za'ra:
— Ãne na te aima 're rowasu'u za'ra wa'aba mono õ di aré,

zahadu ai'rata 're ðhâimana za'ra wa'aba mono wa. 5-6 Apâ wa za
oto aiwi ðmoræ za'ra wa'wa, we ðzatõræ'wai u. Taha wa, ãhãna si wa
tô uburé aima rowasu'u za'ra wa'wa, asina waihu'u sirõmo za'ra
wa'aba da. Ãne aima ðsiwasu'u za'ra wa'aba wa, aipå'åzé ahâ za'ra
wa'aba di, we ðzatõræ'wai u za oto aiwi ðmoræ za'ra wa'aba wa. “E
momo te za aimo,” ãne asiwi ðzadanharæ na sahu za'ra wa'aba õ di za,
te aima waihu'u pese za'ra wa'aba da. 7 Tô sena, wa za aima rowasu'u
za'ra wa'wa. Wa za oto aiwi ðmoræ za'ra wa'wa, aipawaptob za'ra
wa'aba 'wa da hã we te atåme satõræ za'ra wa'aba hâ, rowå u'âsi 're
anomro aba mono da. Aiwi ðmoræ za'ra wa'aba õ wamhã, we atåme
moræ za'ra wa'aba õ di za, aipawaptob za'ra wa'aba 'wa da hã. Ðmoræ
wapsi, ðsiwa'rãmi wa za we atåme satõræ za'ra wa'wa. 8-11 We atåme
wisi za'ra wa'aba wapsi, te za maræ hã te te dama 're awaihu'u, da te
dasina 're waihu'u za'ra mono da. Ðmreme na da te 're ðzaze za'ra
mono õ wa, 'Re æhâimana u'âsi mono ma, dawå õ na te za te te
dama 're awaihu'u. 'Re ðmoræ wå u'âsi na zama te za duré te te dama
're ðwasu'u, da te 're ðwaihu'u za'ra mono da. 'Re ðmoræ wå u'âsi wa,
wa za apâ mo, Ðmama u. Apâ ðmoræ wamhã, asiwi 're ðzabui waihu'u
za'ra wa'aba mono õ di za. 'Re æhâimana u'âsi mono hã ma tô sima
ãma roti siro, ti'ai ãma dawada'uri wasété 'wa te te azâri da,
Wa'uburé hã. Ãne na te za duré te te dama 're awaihu'u,
aipawaptob za'ra wa'aba 'wa da hã.

12 — Uburé maræ hã ðnhimirowasu'u na te aima wasu'u ze za'ra
wa'aba nherå, te aima rowasu'u za'ra wa'aba õ di za a'â. E maræ wa.
Zahadu aima pibu pese za'ra wa'aba õ wa. 13 Zahadu wapsi
aipawaptob za'ra wa'aba 'wa da hã, te za we atåme timoræ za'ra
wa'wa, 'Re æhâimana u'âsi mono på'åzani hã. Tô sena uptabi,
æsimiroti hã. We atåme wisi za'ra wa'aba wapsi, te za uburé roti tô
sena uptabi hã te te aima 're waihu'u pese za'ra wa'wa. Si'uihâ na te
te aima 're waihu'u za'ra wa'aba mono õ di za. Ðnhimirowasu'u
zarina si te za te te aima 're waihu'u za'ra wa'wa. Romhâ ré te za
duré za romhâimanazé hã te te aima 're waihu'u sirõmo za'ra
wa'wa. 14 Ðnhimiroti si te za te te aima 're waihu'u u'âsi za'ra wa'wa.

Ðnhimiroti te te aima 're waihu'u u'âsi za'ra wa'aba mono wamhã,
ðnhisi za'åtå di za, ðzazei'wa noræ ma. 15 Aiwa wanhimiroti hã,
Ðmama me. Taha wa, te za ðnhimiroti si te te aima 're waihu'u za'ra
wa'wa, Ðmama på'åzani hã.

Zezusihi siré noræ hã za tiwi ærobzei'õ za'ra zé wasu'u,
duré apâ za tãma ærowå za'ra zé wasu'u me

16 — Syry na, wa oto ai'rata ðnhamra 'wa. Ãhã parip si, ðzabu
za'ra wa'aba õ di za a'â. Taha parip si te za duré ðzabu za'ra wa'wa.
— Ãne Zezusi te wama siwasu'u za'ra.

17-18 Tawamhã æsiré 're æwanomro mono noræ hã wa wasima
rowasu'u za'ra ni, ti'a wi:

— Wa'rata te za nhamra. Syry na wa'rata sãmra parip si, wa te
sabu za'ra õ di za a'â, Timama u za apâ moræ wa za oto. Taha parip
si, wa za duré sabu za'ra ni. E niha, syry na æmreme hã. Ãne
wamhã, wama pibu prã za'ra di. — Ãne aihæni õ nherå, wa wasima
rowasu'u za'ra ni.

19 Zezusihi mreme hã wa te wasiwi waihu'u õ wa, wa te wasiwi
sadanharæ ze ti oto. Ãne ma tô sina wawaihu'u za'ra, Zezusi hã.
Taha wa, te wama nharæ za'ra, ãne:

— Wa tô aima ðsiwasu'u za'ra wa'wa, ãne: “Syry na wa oto ai'rata
ðnhamra 'wa. Ãhã parip si, ðzabu za'ra wa'aba õ di za a'â. Taha
parip si te za duré ðzabu za'ra wa'wa.” Ãne wa tô aima ðsiwasu'u
za'ra wa'wa. E ðmreme hã aima pibu prã za'ra wa'aba di. E aima
pibu prã za'ra wa'aba wa, te ãne asima ærowasu'u za'ra wa'wa.
20 Asina ðwapari pese za'ra wa'aba za. A noræ wa'wa hã aiwawa ahâ
za'ra wa'aba di za. Ðzazei'õ'wa noræ si te za 're to za'ra. Aipå'åzé ahâ
za'ra wa'aba nherå, aipå'åzé u'âsi 're anomro aba mono õ di za.
Zahadu wapsi, aima 're rowå uptabi za'ra wa'aba mono di za.
21 Pi'õi ãma te za æwasã hã 're sépu'u za'ra, tãma 're ærere'e mono
zéb u hã, romhuture wa oto. Tãma 're rere'e mono parip si, tãma 're
rowå za'ra mono di za oto, æna ma. Taha wa, tihâzé na hã te te 're
rosa'rata u'âsi za'ra mono õ di za oto. 22 Tane duré a noræ wa'wa hã,
te za aipå'åzé hã a'â æsépata za'ra wa'wa. Apâ atåme ðwisi aba
wapsi, aima 're rowå za'ra wa'aba mono di za. Robzei u'âsi te za 're
anomro aba mo.

23 — Niwapsi, Ðmama hã te za we Tipå'åzani hã atåme satõræ
za'ra wa'wa. Tawapsi asiwi 're ðzadanharæ za'ra wa'aba mono õ di
za, maræ hã 're waihu'u za'ra wa'aba mono da. Tô sena wa za aima
rowasu'u za'ra wa'wa. Maræ hã te aima 're æwå za'ra wa'aba mono
zéb uwaibaba si, te za Ðmama wi 're æwaptårå za'ra wa'aba mo,
ðmreme zarina. Tawamhã te za te te aima ãma 're a'uwaimrami 'wa.
24 Zahadu maræ hã te aima 're æwå za'ra wa'aba mono zéb uwaibaba,

Ðmama wi 're waptårå za'ra wa'aba mono õ di. Te za oto tiwi 're
ærowaptårå za'ra wa'aba mo, te te aima 're sõmri za'ra wa'aba mono
da, robzei u'âsi 're anomro aba mono da.

Zezusi hã sisa'u za te te ædaråme na, duré Timama u za
æmoræzém na æsiwasu'uzé wasu'u

25 — Ãhãna sõ'awi, Ðmama hã te aima wasu'u za'ra wa'aba õ di.
Romnhimiré'é na si wa tô te aima 're rowasu'u za'ra wa'wa. Niwapsi,
wa za sõ'awi te aima 're rowasu'u za'ra wa'wa, romnhimiré'é ãna.
26-27 Tawapsi te za maræ hã te aima 're æwå za'ra wa'aba mono zéb
uwaibaba, Ðmama wi 're æwaptårå za'ra wa'aba mo, ðmreme zarina.
Wa hã Ðmama wi, maræ hã te aima 're waptårå za'ra wa'aba mono õ
di za. Asi'uihâ na te za tiwi 're æwaptårå za'ra wa'aba mo. Tawamhã
Ðmama si te za si'uihâ na te te aima 're sõmri za'ra wa'wa, ta hã te te
duré 're asawi pese za'ra wa'aba mono wa. E maræ wa, ma tô Ðmama
hã te te 're asawi pese za'ra wa'wa. A noræ wa'wa hã ma tô 're ðzawi
pese za'ra wa'aba mo. Ðmama hawi we ðmoræ na ma tô duré 're ðzaze
za'ra wa'aba mo. Taha wa, ma tô te te 're asawi pese za'ra wa'wa,
Ðmama hã. 28 Ðmama hawi wa we datåme mo. Apâ wa za duré
dahawi ætåme mo, Ðmama u. — Ãne te wama siwasu'u za'ra, Zezusi hã.

29-30 Taha wa, wa tô tãma nharæ za'ra ni:
— Sõ'awi ma tô oto wama asiwasu'u za'ra, romnhimiré'é ãna.

Wanhimirosa'rata za'ra hã ma tô asina æwaihu'u siro. Taha wa, wa te
wasiwi asadanharæ da, asina wazô asimipari õ di. Ãne wama waihu'u
pese za'ra di oto. Taha wa, wa tô asaze za'ra ni, tô sena 'Re æhâimana
u'âsi mono hawi we aimoræ na. — Ãne wa tô tãma nharæ za'ra ni.

31-32 Taha wa, ma tô Zezusi hã asa wama nharæ za'ra:
— E tô sena ma tô oto ðzaze za'ra wa'wa, 'Re æhâimana u'âsi mono

hawi we ðmoræ na hã. Ãté tô sena ðzaze za'ra wa'aba õ di. Romhuture
di oto bâdâ hã, ðhawi æropéi wa'aba mono zéb u hã, asõrõwa wa'aba u.
Tane nherå, asiwi ðråme za'ra wa'aba nherå, ðsiwaprosi ðhâimana õ di
za. Ðmama, te ðsiré 're hâimana u'âsi. 33 Ãne na wa tô aima rowasu'u
za'ra wa'wa, ð'ãma 're aihâimana za'ra wa'aba mono wa, rowå na 're
aihâimana za'ra wa'aba mono da. Tane nherå, ðzazei'õ'wa noræ hã te
za tô te te 're ai'ruiwapari u'âsi za'ra wa'wa. Taha wa, te za 're
ærobzépata za'ra wa'aba mo. Tane nherå, te za asiptete sina ð'ãma 're
anomro aba mo. Wa hã ðzazei'õ'wa noræ ma, ðnhiptete uptabi wa, wa
tô ãma ai'uté za'ra. — Ãne te Zezusi hã wama siwasu'u za'ra.

Zezusi hã Timama ma æmremezé wasu'u

17 1 Tawamhã wama siwasu'u za'ra pari, Timama ma mreme
da, te hâimo rob'madâ, Zezusi hã. Ãne te Timama ma tinha:

— Ðmama, bâdâ ðma æpisutuzé hã ma tô æwa waptãrã. Ma'ãpé, we

389 ZUWÃ 16, 17

O Novo Testamento na xavante do Brasil, 1a ed., © 2005, Liga Bíblica



ðpawapto na, ð'ãma ærotizé hã te dama ðsina uwaimrami da, ai'ãma
're dawata u'âsi za'ra mono da. 2 A hã ma tô ðma 're æda'apisutu mo,
ðzazei'wa 're danomro mono da. Wa hã ma tô duré ðpisu, uburé
dama ðpire uptabi da. E maræ da. Ðzazei'wa noræ ma, te 're apisutu
mono da, robzei u'âsi ð'ãma 're nomro u'âsi mono da, duré 're dâ'â
za'ra mono ãna, ai'rata 're hâimana u'âsi za'ra mono da, hâiwa ãma.
3 A hã misire Danhib'apito uptabi. Wa hã Zezu Cristu
Danho'reptui'wa da, ðpisudu, we datåme ðzatõræ. Ãne na, da te 're
wawaihu'u za'ra mono wa, da te 're wazazei pese za'ra mono
wamhã, robzei u'âsi te za ð'ãma 're danomro. 'Re dadâ'â za'ra mono
ãna, te za duré 're dasi'ubumroi u'âsi, hâiwa ãma. 4 Romhuri hã ðma
æpisudu hã wa tô oto ðsina uwaimra. Te ðsina uwaimrami wa, te za
oto ai'ãma 're dawata u'âsi za'ra. 5 Ti'a õ ré hã, wa tô aiwa
wawaihu'u pese na wasiré 're wasimasisi u'âsi, maræ õ uptabi ré hã.
Taha wa, rowå uptabi di, wama. Ma'ãpé, we ðma nharæ, aiwa wasiré
're wasimasisi u'âsi mono da duré apâ.

6 — Ã noræ hã te asib'a'uwå 're nomro. Asib'a'uwå si 're nomro
mono wa, ma tô oto ðma æpisutu za'ra, ðnhib'a'uwå 're nomro mono
da. Wa tô te tãma 're aiwasu'u u'âsi za'ra, 're aihâimana mono zém
na. Asimiroti hã ma tô te te 're 'madâ'â pese za'ra. 7-8 Maræ hã ðma
're æ'awaihu'u mono zém na si, wa tô te tãma 're waihu'u za'ra. Ãne
na ma tô ã noræ hã te te 're ðzaze za'ra. Ã noræ ma, asimiroti hã wå
za'ra di. Tô sena aihawi we ðmoræ na ma tô ðzaze za'ra. A hã we
ðzatõræ'wa na ma tô duré ðzaze za'ra.

9 — Ãhãna wa aima ãma wasu'u za'ra, 're pawaptob u'âsi za'ra
mono da. Ðzazei'õ'wa noræ hã te aima ãma wasu'u za'ra õ di. We ðma
æpisutu za'ra noræ si, wa ãma aima wasu'u za'ra, asib'a'uwå 're
nomro mono wa, duré 're pawaptob u'âsi za'ra mono da.
10 Ðnhib'a'uwå noræ hã uburé asib'a'uwå te 're nomro. Asib'a'uwå
noræ hã uburé ðnhib'a'uwå te duré 're nomro. Tawamhã ð'ãma 're
ænomro wå mono zéb zarina, te za ð'ãma 're dawata u'âsi za'ra.
11 Ãhãna ãme 're ðnhamra u'âsi mono õ di za oto. Atåme wa za oto
ãma mo. Ã noræ si te za ðza'u 're si'ubumro, ðzazei'õ'wa noræ 'rata.
Ðmama, a hã aiwå uptabi na te 're asãmra mo. Ma'ãpé, we ðma
æpisutu za'ra hã we 're apawaptob u'âsi mono, aiwaihu'u pese na,
wasine 're sisawi pese za'ra mono wa, tinhimirosa'rata na 're sisazei
pese u'âsi za'ra mono da. 12 Æ'rata 're ðnhamra za'ra mono ré, wa tô
uburé te 're 'madâ'â pese za'ra, aiwaihu'u pese zarina, ðwi 're si'utõræ
za'ra mono tõ da, duré ðnhib'a'uwå u'âsi 're nomro mono da. Misire
ma tô simini. Ðnhib'a'uwå uptabi hã 're moræ õ wa, ma tô asimiroti
hã tirå. Duréihã poto õ ré, ma tô õhõ ãma æbaihâ na rob'ui'éré siro,
wahi'rada hã. Ãhãna ma tô oto sina uwaimra, õ hã. 13 Ãhãna bâdâ
hã romhuture di oto, ãma atåme ðmoræzé hã. Ãme ðnhamra ré, wa

ãne aima mre, te te ðwapari za'ra wa, ðsine robzei u'âsi 're nomro
mono da. 14 Ðsiré 're nomro mono ré, wa tô te tãma 're asadawa
wasu'u za'ra, uburé. Wa hã ðzazei'õ'wa noræ niwæ 're ðmoræ õ di. Tane
ã noræ hã ðzazei'õ'wa noræ niwæ, 're nomro mono õ di duré. Taha wa,
ma tô ðzazei'õ'wa noræ hã ðsiré te te 're 'ruiwapari za'ra. 15 Ãne te
ãma aima wasu'u za'ra õ di, ðzazei'õ'wa noræ wi, ãma asitåme waibu
da. Wa'uburé wi, æwasété uptabi wi, ãma 're asisapræ u'âsi za'ra mono
da, wa ãne ãma aima wasu'u za'ra. 16 Wa hã ðzazei'õ'wa noræ niwæ,
're ðmoræ õ di. Tane ã noræ hã ðzazei'õ'wa noræ niwæ 're nomro mono
õ di duré. 17 Asimiroti hã tô sena uptabi. Tawamhã te za asimiroti
na 're æpawaptob u'âsi za'ra mo, ai'ãma si 're nomro wå uptabi mono
da. 18 A hã we datåme ðzatõræ ne, wa za oto datåme satõræ za'ra, te
te dama 're ðzadawa wasu'u za'ra mono da. 19 Wa hã wa tô ðsina
asaze, ð'ãma ærotizé hã te ðsina uwaimrami da. E maræ da. Ã noræ
zama ãma 're æroti za'ra mono zé hã te te sina 're asazei pese za'ra
mono da, taha zarina, te te ãma 're uwaimrami za'ra mono da.

20-21 — Ðmama, 're wasisawi pese mono wa, wa tô wanhimirosa'rata
na 're wasisazei pese u'âsi. Ma'ãpé, uburé ðzazei'wa noræ hã 're
apawaptob u'âsi mono, wasine 're sisawi pese za'ra mono wa,
tinhimirosa'rata na 're sisazei pese za'ra mono da. Ã noræ si 're
pawaptob za'ra mono õ di za. Ã noræ nhimirowasu'u zarina, za te te 're
ðzaze za'ra mono noræ zama te za 're æ'apawaptob u'âsi mo. Tawamhã
wasine 're sisawi pese za'ra mono wa, te za duré tinhimirosa'rata na
're sisazei pese za'ra. Ãne wamhã, tô sena datåme we ðzatõræ na, te za
da te 're ðzaze za'ra. 22 A hã 're ðzawi u'âsi mono wa, ðma 're rowå u'âsi
mono di. A hã 're ðzawi pese mono ne, wa za ðzazei'wa noræ hã õne u'â
te 're azawi pese. E maræ da. Wasine 're sisawi u'âsi za'ra mono wa,
tinhimirosa'rata na zama 're sisazei pese u'âsi za'ra mono da, ta noræ
ma zama 're rowå u'âsi za'ra mono da. 23 Ðsiré 're aimoræ ne, wa za
duré wa hã æsiré 're ðmoræ u'âsi za'ra. Tawamhã wasine 're sisawi u'âsi
za'ra mono wa, tinhimirosa'rata na zama te za 're sisazei pese u'âsi
za'ra. Ãne wamhã, te za da te 're ðzaze za'ra, tô sena datåme we ðzatõræ
na. Duré 're ðzawi pese mono ne, ðzazei'wa noræ hã 're æ'azawi pese
mono na, te za da te 're aiwaihu'u za'ra.

24 — Ti'ai õ ré te 're ðzawi pese mo, maræ õ uptabi ré. 'Re ðzawi pese
mono wa, ma tô ðma æpisu, ð'ãma 're dawata u'âsi za'ra mono da, duré
ðhâiba na rowa'a za'åtå ré, 're ðhâimana u'âsi mono da. Ðmama, ãne na
hã te te 're ð'madâ'â za'ra mono da hã, wa tô ðsima wå za'ra, za 're
ðhâimana mono zéb ãma, ð'rata 're si'ubumroi u'âsi mono da, ðma
æpisutu za'ra noræ hã. 25 Ðmama, a hã aiwå uptabi na te 're asãmra mo.
A hã we datåme ðzatõræ na te te 're asaze za'ra mono õ di, ðzazei'õ'wa
noræ hã. Tazahã, ðma aiwaihu'u pese di, we ðzatõræ'wa na. Ãne na hã
ðzazei'wa noræ ma zama, tãma aiwaihu'u pese za'ra di. 26 Taha wa, wa

tô te tãma 're aiwasu'u u'âsi za'ra, 're æda'azawi pese mono zém na,
te te siwi 're aiwaihu'u u'âsi za'ra mono da. Õne u'âsi, wa za duré te
tãma 're aiwasu'u za'ra, 're ðzawi pese mono zarina, duré 're sisawi
pese za'ra mono da. — Ãne te Timama ma rowasu'u, Zezusi hã.

Zezusi hã da te dasiwi æ'ârizé wasu'u
Mateusi 26.47-56; Marcusi 14.43-50; Rucasi 22.47-54

18 1 Tawamhã Timama ma mreme pari, wa tô rob u wawairébé
ni oto, æsiré âi ba wasi'aba'ré da. Séderõ pa zara u, wa sapræ

za'ra ni, wede 're æsimasa mono zéb u. 2 Tamomo wa tô nasi
wasi'rã'õtõ ni Zezusihi me, wede 're æsimasa mono zéb ãma. Nasi
æwasi'rã'õtõzé hã Zudasihi ma, waihu'u pese di. 3 Tawamhã te te oto
sô danhimro, tamomo. Da'wapéi'wa noræ hã te sô te te simro, ahâ
na. Zeruzarå ãma 'ri za'åtå 'madâ'â'wa noræ zama te sô te te simro,
sasedoti æpire noræ zadawa para, duré parisezu noræ zadawa para.
Tawamhã 'rãsitõ ré, te sô ai'aba'ré ni, uzi ré zama. Danhiwãi ré
zama te sô ai'aba'ré ni, sib'ézé 'wapa ré zama. 4 We oto sô dasihutu
wamhã, Zudasihi zama ma we dame wi. Romhâ ré ma tô uburé
sina waihu'u siro, Zezusi hã da te tãma æ'manharæ za'ra zém na. We
sô dasihutu wamhã, ma datåme watobro. Ãne te dama tinha:

— E 'wa sô, te asõpré wa'wa.
5 Tawamhã asa te ãne tãma nharæ za'ra:
— Zezusihi zô, wa wanhopré ni, Nazaré hawi we æmoræ zô.
Tawamhã Zezusi te dama siwasu'u oto:
— Wa hã Zezusi. Ãhãta wa za.
6 Tawamhã æmreme ma, ma tô ai'marõpãræ za'ra ni. 7 Tawamhã

Zezusi te duré dama tinha:
— E 'wa sô, te asõpré wa'wa.
Tawamhã asa te duré tãma nharæ za'ra, ãne:
— Zezusihi zô, wa wanhopré ni, Nazaré hawi we æmoræ zô.
8 Taha wa, te duré Zezusi hã asa dama siwasu'u:
— Wa hã Zezusi. Wa tô aima ðsiwasu'u za'ra wa'wa. Ðzô si asõpré

wa'aba wamhã, ma'ãpé ã noræ hã satõræ za'ra wa'aba, si'aba'ré da.
— Ãne te tãma nharæ za'ra, timreme, Timama ma, te te wa'ãma ãma
uwaimrami za'ra da.

9 Ãne Zezusi hã ma tô Timama ma siwasu'u, aré: “Ðma æpisutu
za'ra noræ hã wa tô te 're 'madâ'â pese za'ra, ðwi si'utõræ tõ da.” Ãne ma
tô tãma siwasu'u aré. Tawamhã da'wapéi'wa noræ, te te siwi wawaibui
õ wamhã, timreme, Timama ma, ma tô wa'ãma ãma uwaimra.

10 Tawamhã Sima Pedru ma tô sib'ézé 'wapa hã waze. Te te
wazere wi, ma romhuri'wa hã ãma po're nhizâ, æpo're nhimire niwæ.
Sasedoti æpire uptabi ma romhuri'wa, ta hã. Romhuri'wa nhisi hã,
Macu na æsisi hã. 11 Tawamhã Zezusi hã te Pedruhu ma tinha:

ZUWÃ 17, 18 392

O Novo Testamento na xavante do Brasil, 1a ed., © 2005, Liga Bíblica



— Sib'ézé 'wapa hã apâ sårå. E wa za dawi ðsisawi, Ðmama te te
ð'ãma ærotizé hã te ðsina uwaimrami tõ da. Mare di. Te robzépata da
nherå, wa za oto ðsina uwaimra.— Ãne te Pedruhuma tinha, Zezusi hã.

Anasihi u, Zezusi da te dasiwi æsaprõnizé wasu'u
12 Tawamhã Zezusi hã da'wapéi'wa noræ hã ma tô siwi ti'â,

tinhib'apito me. 'Ri za'åtå 'madâ'â'wa noræ me zama ma tô siwi ti'â.
Ma tô dasiwi pawasisi ni oto. 13 Tawamhã Anasihi u te oto siwi
saprõni za'ra. Ta hã Anasi hã, Caipasihi maprewa. Sasedoti æpire
uptabi, Caipasi hã. 14 Ta hã ma tô ãne tisiré noræ ma roti za'ra aré,
dama æpire noræ ma: “Misire, wa te wasiwi wæræ wamhã, wama rowå
za'ra di. Wama pire za'ra õ di.” Ãne ma tô tãma roti za'ra aré.

Pedru hã Zezusi te te dawi æ'udâzé wasu'u
Mateusi 26.69-70; Marcusi 14.66-68; Rucasi 22.54-57

15-17 Tawamhã Zezusi hã da te dasiwi saprõni wamhã, Pedru hã
te Zezusihi zarina mo. Ðzama wa duré æsarina mo, sasedoti æpire
uptabi nhorõwa u. Ðwétési, wa æsarina ãzé 'ri 'wawi wa'ra u, tãma
ðwaihu'u pese wa, 'ri tede'wai ma. Pedru hã te rowi za, 'ridawa
'rata. 'Ri 'wawi wa'ra ãma 'ridawa te pi'õ hã 'madâ. Tawamhã wa hã
wa mo, 'ridawa u. Pi'õi ma, wa tinha, Pedruhu wi te te rosawi tõ da.
Taha wa, te te tãma wå wa, wa tô 'mazé Pedru hã, 'ri 'wawi wa'ra u.
Taha wa, te pi'õ hã Pedru sadanha:

— E a hã, Zezusihi siré te 're aimo.
Tawamhã Pedru asa te tãma tinha:
— Mare di. Wa hã æsiré 're ðmoræ õ di. — Ãne te tãma tinha.
18 Tame romhuri'wa noræ hã te sima ro'o za'ra, hâ te, hâi'ro za'ra

da. 'Ri za'åtå 'madâ'â'wa noræ me, te sima ro'o za'ra. Pedruhu zama
te dame tihâi'ro.

Sasedoti æpire uptabi hã, Zezusi te te
æsadanharæzé wasu'u

Mateusi 26.57-68; Marcusi 14.53-65; Rucasi 22.54,66-71

19 Tawamhã sasedoti æpire uptabi hã te Zezusi sadanha, æsiré 're
æwanomro mono noræ na. Æsimiroti na zama te sadanha. 20-21 Tawamhã
Zezusi asa te tãma tinha:

— Sõ'awi wa tô te dama 're rowahutu u'âsi, rowahutuzé mono
bâ. Ãme dasi'rã'õtõzéb ãma zama, wa tô nasi dama rowahutu, 'Re
æhâimana u'âsi mono ãma 're ædawata za'ra mono zéb ãma hã.
Pi'uriwi te dama 're rowahutu mono õ di. E maræ da, te ðzadanha.
Ðwapari'wa noræ hã te za æsadanharæ za'ra wa'wa, te te aima ðzadawa
wasu'u za'ra da. Ta noræ ma, waihu'u pese za'ra di, ðnhimirowasu'u
hã. — Ãne Zezusi te tãma tinha.

22 Tawamhã Zezusihi 'rata aibâ æsa, ma tinhib'rata na 'rãime. Te
tãma tinha:

— E niha te ãne tãma ænha, sasedoti dama æpire uptabi ma nherå.
23-24 Taha wa, te Zezusi hã asa tãma tinha:
— Ðmreme na te ãma upai wamhã, ma'ãpé we ðma waihu'u. E

maræ da, ma ð'rãime, ðmreme wå nherå. — Ãne Zezusi te aibâ ma
tinha. Tawamhã Anasi hã ma tô Zezusi hã dama ti'ru, Caipasihi u
da te dasiwi saprõni da.

Tawamhã pawasisi ré, ma tô ætåme dasiwi saprõni ni, sasedoti
æpire uptabi u.

Pedru hã Zezusi te te duré dawi æ'udâ na æsahuzé wasu'u
Mateusi 26.71-75; Marcusi 14.69-72; Rucasi 22.58-62

25 Tawamhã Sima Pedru te zahadu za, unhama ãma hâi'ro da.
Taha wa, te ãne sadanharæ za'ra:

— E a hã te Zezusihi siré 're aimo.
Tawamhã Pedru hã ma tô dawi ai'udâ. Te tãma nharæ za'ra:
— Mare di. Wa hã æsiré 're ðmoræ õ di.
26 Tawamhã aibâ te duré sadanha Pedru hã, sasedoti æpire uptabi

ma, romhuri'wa hã. Taha sisãnawã, ma tô Pedru po're nhizâ. Ãne te
Pedru sadanha:

— E a hã, wede, 're æsimasa mono zéb ãma, wa tô ai'madâ.
27 Taha wa, ma tô duré Pedru hã tiwi ai'udâ.
Tiwi si'udâ parip si, ma tô si'a hã awa'awi hâ.

Zezusi hã Piratuhu u da te æsaprõnizé wasu'u
Mateusi 27.1-2,11-14; Marcusi 15.1-5; Rucasi 23.1-5

28 Tawamhã Caipasihi nhorõwa hawi ma tô Zezusi hã siwi saprõni
za'ra, wasiré zudezu noræ hã, romanu nhorõwa u robza'rã ré. Roti'wa
dama æpire uptabi romanu hã, Piratu na æsisi hã. Te te ætåme siwi
ãwisi wamhã, 'ri para u te te siwi 'mazébré õ di, Piratuhu u. Rowi te
æré aimasa. E maræ wa. 'Re æhâimana u'âsi mono nhimiroti waihu'u'õ'wai
wa, Piratu hã. Tawamhã Pascowa na dato nhisi bâtâ na, dasi'rã'õtõ
ré, sisisi õ di za, siwasété za'ra tõ da. Siwasété za'ra 'wa'âhã, aré
dame saihuri waihu'u õ di. 29 Tawamhã Piratu hã ma tô datåme
watobro. Ãne te dama tinha:

— E maræ wa, te we bété asiwi æsaprõni 'wa. E maræ, ma 'manha.
30 Tawamhã te asa tãma rowasu'u za'ra:
— Tiwasédé te te 're 'manharæ u'âsi mono õ 'wa'âhã, aré wa te

aima hâiba nhomri za'ra õ di.
31 Tawamhã Piratu te asa tãma nharæ za'ra:
— A noræ wa'wa hã te za asiwi æsaprõni za'ra wa'wa, asi'uihâ na

aihi'rata noræ nhimi'manharæzéb zarina, maræ hã tãma 'manharæ

za'ra wa'aba da, tiwasédé hã asõ'a za'ra wa'aba, te te 're 'manharæ
u'âsi mono wamhã.

Taha wa, ma tô asa tãma nharæ za'ra, Piratuhu ma:
— Mare di, wa te wasiwi saprõni õ di za. Asib'apito, ma tô wawi

sawi za'ra, ni'wa hã tiwasédé te te 'manharæ wamhã, wa te wasiwi
wæræ tõ da. — Ãne te Piratuhu ma nharæ za'ra.

32 Romhâ ré ma tô Zezusi hã siwasu'u tidâ'âzém na, wedepo'o
nhonhi'rãmi na da te dasiwi æsasõmrizém na. Tawamhã Piratu te te
dama 'rui wapsi, te za 're æsiwasu'u mono zéb zarina, dasiwi
sasõmri ni.

33 Tawamhã Piratu, ma tô 'ri para u apâ ãzé. 'Ri para u sébré
parip si, te Zezusihi zô hâ, 'ri para u ætåme sébré da, te te sadanharæ
da, Piratu hã. Tawamhã ãne te sadanha:

— E a hã, zudezu noræ nhib'apito.
34 Tawamhã Zezusi asa te tãma tinha:
— E apito na da te aima ðwasu'u za'ra wa, te ðzadanha. E asi'uihâ

na te ðzadanha, wa hã apito zô.
35 Tawamhã Piratu hã te duré asa tãma tinha:
— E wa hã zudezu na 're ðhâimana mono bâ, ðsi'uihâ na te

asadanharæ da hã. Asiré zudezu noræ hã ma tô siwi ðma aihâiba nho,
sasedoti æpire noræ me. E maræ, ma bété æ'manha.

36 Tawamhã ma tô Zezusi hã asa tãma siwasu'u:
— Wa hã ti'ai ãma danhib'apito na 're ðhâimana mono õ di.

Danhib'apito na 're ðhâimana mono 'wa'âhã, wa aré ðnhib'a'uwå
noræ hã wada'uri za'ra, te te da'wapé za'ra da, da te dasiwi ðhâiba
nhomri tõ da, dama æpire noræ u. Wa hã ti'ai ãma danhib'apito na 're
ðhâimana mono õ di. — Ãne ma tô Zezusi hã tãma siwasu'u.

37 Taha wa, ma tô Piratu hã asa duré sadanha:
— E a hã danhib'apito.
Zezusi te duré tãma tinha:
— Tahata ma tô tane hã ð'ãma æwaihu. Taha da, wa tô ti'ai ãma

podo. Taha da, wa tô we ti'ai u datåme mo, roti tô sena uptabi hã te
dama 're wasu'u mono da. Ni'wam noræ hã roti tô sena uptabi hã te
te sima 're wå za'ra mono wamhã, ta noræ si te za te te 're ðwapari ze
za'ra. — Ãne Zezusi te tãma tinha.

38 Piratu te duré asa tãma tinha:
— E ma hã, roti tô sena uptabi hã.

Piratu hã Zezusi da te dasiwi wæræ da, te te dama æhâiba
nhomrizé wasu'u

Mateusi 27.15-31; Marcusi 15.6-20; Rucasi 23.13-25

Tawamhã Piratu hã apâ ma datåme watobro, rob u. Ãne te dama
tinha:

— Wa tô sadanha. Ma tô ðma siwasu'u. Maræ hã te te 're ab'manharæ
wasété mono õ di. 39 Ãme ma tô asi'rã'õtõ 'wa, Pascowa na datozé
nhibâtâ na. Ma tô asima 're æwå za'ra wa'aba mo, 're asi'rã'õtõ aba
mono ré, misi si dazazém hawi te dama 're arob'rui mono da, apâ
're dawairébé mono da. Zudezu noræ, e tawamhã wa za asib'apito
za'ra wa'aba ma rob'ru, apâ moræ da. — Ãne te Piratu hã dama tinha.

40 Tawamhã hârâ 'rãihâ na te 'mahârâ za'ra:
— Mare di. Taha ma, rob'ru õ di za, moræ da. Barabasihi ma si te

za ærob'ru, apâ moræ da. Taha si. — Ãne te Piratuhu ma nharæ za'ra.
Rowasété 'manharæ'wa, Barabasi hã.

19 1 Tawamhã Piratu ma tô da'wapéi'wa noræ ma 'ru za'ra,
powawå hâi waré na te te siwi 're pré'é mono da, Zezusi hã.

2 Te te siwi 're pré'é mono pari, ma tô 'wabzéré na siwi ãma sõpre
za'ra. Tisi'ubuzém na ma duré siwi ãma hâiba ubu, æhâ pré na.
3 Siwa'rãmi te nasi ætåme ai'ré za'ra, tô sena te te nasi sawi za'ra da
newa. Ãne te tãma nharæ za'ra:

— Zudezu noræ nhib'apito, rowå na aihâimana. — Ãne te tãma
nharæ za'ra, ãma wa'å za'ra sina.

Tawamhã te te nasi sawi za'ra pari, te nasi siwi 'rãi wabzu, sisa'u.
4-5 Tawamhã Piratu, ma apâ datåme watobro. Ãne te dama tinha:

— Ãhãta wa we atåme saprõni za'ra wa'wa. Wa tô sadanha. Ma
tô ðma siwasu'u. Maræ hã te te 're ab'manharæ wasété mono õ di. Ãne
hã waihu'u za'ra wa'aba da, wa tô we atåme saprõni za'ra wa'wa. —
Ãne te dama tinha.

Tawamhã Zezusi ma ætåme watobro, 'wabzéré na sõpre ré.
Zazahâ pré na ubu ré zama ma ætåme watobro.

Taha wa, te Piratu hã dama 'mahâ, ãne:
— Õhõta aibâ hã. 'Madâ'â za'ra wa'aba.
6 Tawamhã te 'madâ'â za'ra, 'Re æhâimana u'âsi mono ma, da'ãma

romhuri'wa æpire noræ hã, sasedoti æpire noræ hã. 'Re æhâimana u'âsi
mono ãma 're ædawata za'ra mono zé 'madâ'â'wa noræ zama te
'madâ'â za'ra. Te te 'madâ'â za'ra wamhã, hârâ 'rãihâ na te nasi 'mahârâ
za'ra, ãne:

— Wedepo'o nhonhi'rãmi na da te dasiwi sasõmri, dâ'â da.
Tawamhã te Piratu asa tãma nharæ za'ra:
— Asi'uihâ na te za asiwi æsaprõni za'ra wa'wa, asiwi sasõmri za'ra

wa'aba da. Wa hã wa tô sadanha. Ma tô ðma siwasu'u. Maræ hã te te
're ab'manharæ wasété mono õ di.

7 Taha wa, te asa tãma nharæ za'ra, dama æpire noræ hã:
— Ti'ai ãma poto nherå, ma tô dama 're siwasu'u, 'Re æhâimana

u'âsi mono 'ra na. Mreme wå'õre di. Wahi'rata noræ hã ma tô dama
roti za'ra, ãne ni'wa, 're siwasu'u mono wamhã, wa te wasiwi wæræ
da. — Ãne te tãma nharæ za'ra.

8-9 Tawamhã Zezusi dama 're æsiwasu'u mono zém na ma tô
Piratu hã damreme wapa. Taha wa, ma tô på'åwara. Tawamhã 'ri
para u ma duré ãzé. Zezusi hã æsarina ma duré ãzé. Taha wa, te
duré Zezusi sadanha, Piratu hã:

— E ma hawi te we aimo bété. — Ãne te sadanha. Tane nherå,
tizadawa na te te wa'rãmi õ di, Zezusi hã. Ari'iwi te za.

10 Tawamhã Piratu te tãma tinha:
— E maræ da, ðma asiwasu'u õ di. E aima ðpire na asina ðwaihu'u õ

di. Wa hã te dama ai'rui wamhã, te aré aipawasisizé hã aima
wasihu ni apâ, dawi aimoræ da. Wa hã te dama ai'rui wamhã, te aré
dasiwi asasõmri ni, atâ'â da. E ãne aima ðmreme pire na asina
ðwaihu'u õ di. — Ãne Piratu te Zezusihi ma tinha.

11 Tawamhã Zezusi asa te tãma tinha:
— 'Re æhâimana u'âsi mono, ma tô aipisutu, ðma aipire da. Ðma

aipire da, te te aipisutu õ 'wa'âhã, aré ðma aipire õ di. Tawamhã
ðma aipire da, te te aipisutu nherå, ð'ãma asimiroti wasété wamhã,
tãma aiwå õ di za, aiwasédé hã ð'ãma 'manharæ wa. Tane nherå,
aibâ hã si'uihâ na te te aima ðhâiba nhomri hã aiwasété nhipai u
wasété uptabi di, õ hã. — Ãne Zezusi te Piratuhu ma siwasu'u.

12 Tawamhã Zezusihi mreme te te sina waihu'u wa, ma tô sima
wå, Zezusi te te satõræ da, apâ dawi moræ da. Tane nherå, hârâ 'rãihâ
na te nasi æsadawa wa'rãmi 'mahârâ za'ra, dama æpire noræ hã, ãne:

— Õ hã danhib'apito na ma tô 're siwasu'u. Ni'wa hã danhib'apito
na 're siwasu'u mono wamhã, apito Séza hã danhib'apito na te te
da'ãma waihu'u õ di za. Apâ moræ da, tãma rob'rui wamhã, apito
Séza hã aima toi õ di za. — Ãne te nasi tãma nharæ za'ra, sa'åtå.

13-14 Tawamhã damreme te te sina wapari wa, ma tô Zezusihi zô
ãzé, te te tãma nharæ da, rob u æsarina watobro da. Taha wa, ma tô
æsarina watobro, rob u. Tawamhã åtå 'manharæ nhisiwi, te wedeza
na nhamra 'ridawa, Piratu hã. Wasimremezém na åtå 'manharæ nhisi
hã, Dabata na. Tame danhib'apito, te 're simasisi u'âsi, dawasété na te
te 're da'awaihu'u mono da, dawå na zama te te duré 're da'awaihu'u
mono da. Tame sãmra ré, ma tô abzumazéb u za bâdâ hã, sabadu õ
ré hã, duré Pascowa na dato nhisi õ ré hã. Tawamhã Zezusi hã rob
u æsarina watobro wamhã, Piratu te tinha, wasiré zudezu noræ ma:

— Õhõta asib'apito za'ra wa'wa.
15 Tawamhã dahârâ 'rãihâ na te nasi 'mahârâ za'ra ni asa:
— Wedepo'o nhonhi'rãmi na da te dasiwi sasõmri, dâ'â da.
Tawamhã Piratu asa te tãma nharæ za'ra:
— E asib'apito za'ra wa'wa, wa za dama ti'ru, wedepo'o nhonhi'rãmi

na da te dasiwi sasõmri da, dâ'â da.
Tawamhã sasedoti æpire noræ hã te asa tãma nharæ za'ra, Piratuhu

ma:

— Õhõ si wanhib'apito hã, Roma ãma apito Sézaha si. — Ãne te
tãma nharæ za'ra, sasedoti æpire noræ hã.

16 Tawamhã da'wapéi'wa noræ ma, te oto ti'ru Piratu hã, wedepo'o
nhonhi'rãmi na te te siwi sasõmri da, dâ'â da, Zezusi hã.

Zezusi hã wedepo'o nhonhi'rãmi na da te dasiwi æsasõmrizé
wasu'u

Mateusi 27.32-44; Marcusi 15.21-32; Rucasi 23.26-43

17-18 Tawamhã 'ri nhiti te oto siwi saprõ, Zezusi hã. Wedepo'o
nhonhi'rãmi hã te sisada ti'â, Da'rãihi na romnhisi u. Wasimremezém
na Dodota na romnhisi hã.

Tamomo te te siwi ãwisi za'ra wamhã, wedepo'o nhonhi'rãmi na
ma tô oto siwi sasõ, da'wapéi'wa noræ hã. Aibâ noræ wa'wa, ma tô
siwi sasõ. Aibâ maparane te ãma aiwa'aba zahuré, da te dasiwi
æsasõmri zahuré hã. 19 Tawamhã Piratu, ma tô ãne ãma rob'ui'éré:
“Ã hã Zezusi, Nazaré hawi we æmoræ, zudezu noræ nhib'apito.” Ãne
ma tô ãma rob'ui'éré. Tawamhã te te ãma rob'ui'éré pari, te dama ti'ru,
æ'rãi uwaibaba te te siwi 'mazasõmri da, rob'ui'éré hã. Si'ubdatõ
damreme na rob'ui'éré hã. Wasiré zudezu noræ mremezém na, duré
romanu noræ mremezém na, duré deredu noræ mremezém na.
20 Æsa'ozém hawimhã 'ri nho'õmo u hã, romhuture di. Taha wa,
wasiré zudezu noræ hã te ahâ na te te 're sõré za'ra, ãma rob'ui'éré
hã. 21-22 Tawamhã Piratuhu ma, te nharæ za'ra, sasedoti æpire noræ hã:

— Rob'ui'éré na ãma sapræ na. “Ã hã zudezu noræ nhib'apito,” ãne
tõ da. Ãne ãma sapræ na. “Ãne te ã hã 're siwasu'u: Wa hã zudezu noræ
nhib'apito.” Ãne ãma sapræ na. — Ãne te Piratuhu ma nharæ za'ra.

Tawamhã Piratu asa te tãma nharæ za'ra:
— Mare di. Te ãma sapræ õ di za. Õhõ u'âsi za. — Ãne te tãma nharæ

za'ra.
23 Tawamhã te te siwi sasõmri pari, ma æ'uzazém na sima ãma

aipé, misi si da'wapéi'wa noræ hã. Maparane si'uiwa na æhâiba hã.
Misire æhâpa hã, te tihâiba, æhâ're'õ hã. Õne haré æ'manharæ hã.
24 Taha wa, te ãne sima nharæ za'ra:

— Wasima ãma wasipé na, wa te wasima hânhihâri mono tõ da.
Åtåre hã misi, wanhisi ui'éré ré hã wa te wasiwi mei wa'aba,
ætede'wa hã wa te wasiwi ãma waihu'u za'ra da. — Ãne te sima
nharæ za'ra.

Tawamhã ma tô sima me za'ra. Duréihã wahi'rada, ma tô ãne
ãma rob'ui'éré siro, 'Re æhâimana u'âsi mono zadawa wasu'u'wa hã:

“Ð'uzazé hã ma tô sima ãma aipé. Åtåre, ma duré siwa'wa
sima me za'ra, ætede'wa hã te te siwi ãma waihu'u za'ra da.”

Ãne ma tô ãma rob'ui'éré siro, æbaihâ na hã. Tawamhã rob'ui'éré
zarina, ma tô 'manharæ za'ra, da'wapéi'wa noræ hã.

25 Tame te pi'õ noræ hã aimasa, Zezusihi za'ozéb 'rata æna hã duré
æna wapté hã, duré Mariza hã Coropasihi mro hã, duré Mariza
Madarena hã. 26-27 Tawamhã Zezusi te tina hã 'madâ. Wa hã te te
're ðzawi pese mono zama te duré ð'madâ, æpapara ðza wa.

Tawamhã ãne te tina ma tinha:
— Ãhãta ai'ra. Te za oto ãma 're ai'ra mo.
Tawamhã ðma zama te duré tinha:
— Ãhãta ana. Te za oto ãma 're ana mo.
Tawamhã te te ðma ærotizéb zarina, wa za ðnhorõwa u saprõ,

ð'rata 're sãmra u'âsi mono da.

Zezusihi dâ'âzé wasu'u
Mateusi 27.45-56; Marcusi 15.33-41; Rucasi 23.44-49

28 Tawamhã Zezusi hã sa'o ré, ma tô sina uwaimra, Æmama te te
ãma ærotizé hã. Ãne na ma tô sina waihu'u, Zezusi hã. Tawamhã
ãma ærob'ui'éré 'rata zéb zarina, te tinha:

— Wa hã 'rubu di. — Ãne te tinha, Zezusi hã.
29 Piza'a 're nho'a hã te æpapara za, uwa 'rãi wa'u æsé ré hã.

Tawamhã ma tô maræ hã wedehu na siwi ãma 'rã'ubu da'wapéi'wa
noræ hã, uwa 'rãi wa'u æsé na te te ãma siwi di'i da, æwa'âbâ syry na,
Zezusihi ma, te te siwi wå da, æsadawa u. Taha wa, te oto upsõ
Zezusi hã, tizadawa na. 30 Te te upsõmri parip si, te tinha:

— Tâibâ oto. Wa tô oto ðsina uwaimra.
Taha pari, ma tô oto 'rãi waptãrã. Tawamhã si'uihâ na ma på'å

hai'utõ.

Da'wapéi'wa hã Zezusi æ'a're wi te te æwa'rézé wasu'u
31 Tawamhã dama æpire noræ hã te Piratuhu u ai'aba'ré, æsõrõwa

u. Ætåme sihutu wamhã, te ãma sadanharæ za'ra, wedepo'o
nhonhi'rãmi na æsimnhana hã te te dama 'ru za'ra da, da te dasiwi
hi'å za'ra da. E maræ da. Dâ'â su'u za'ra da, wedepo'o nhonhi'rãmi
hawi da te dasiwi wamiræ hâ. Ãne te ãma sadanharæ za'ra. E maræ
wa. Romhuri zahârizém na simnhatã u'âsi wamhã, dama wå prã ti.
Hâiwahâ pesere si te za bâdâ hã æwa waptãrã, romhuri zahârizé hã.
Tawamhã romhuri zahârizéb u simnhatã ré, ãma hâiwahâ pese tõ
za'ra da, te ãne ãma sadanharæ za'ra, bâdâ hã dama pire uptabi wa,
romhuri zahârizé hã. 32 Tawamhã Piratu hã te tãma 'ru za'ra,
da'wapéi'wa noræ ma, te te siwi hi'å za'ra da. Te te tãma 'ru za'ra wa,
ma tô aibâ noræ hã siwi hi'å zahuré, Zezusihi siré æsa'o zahuré hã.
33 Taha pari, ma tô Zezusihi zô ai'ré za'ra. Æwana dâ'â zahuré
wamhã, te te siwi hi'åi õ di. 34 Æwana dâ'â zahuré nherå, ma tô æ'a're
wi wa'ré da'wapéi'wa hã, si'uwazi 'rã'wa pa na. Te te wa'réi wi, ma
æwapru hã puru. Â zama ma æsu asa'wa.

35 Wa hã 'râwi æ'madâ'â'wa, wa aima wasu'u za'ra wa'wa, waihu'u
za'ra wa'aba da, 're saze za'ra wa'aba mono da. Tô sena, wa aima
rowasu'u za'ra wa'wa. 36 Duréihã ma tô 'Re æhâimana u'âsi mono
zadawa wasu'u'wa hã ãma rob'ui'éré siro, da te dasiwi æhi'åi õ na
hã. Tawamhã ãma ærob'ui'éré zarina, te te siwi hi'åi õ di,
da'wapéi'wa noræ hã. 37 Ma tô duré ãne ãma rob'ui'éré siro, æsadawa
wasu'u'wa hã, ãne: “Da te æwa'rézé hã te za 'madâ'â za'ra ni.”
Tawamhã ãma ærob'ui'éré zarina, æwa'rézé hã ma tô 'madâ'â za'ra ni.

Zezusi dâ'â pari, da te dasiwi æsåråzé wasu'u
Mateusi 27.57-61; Marcusi 15.42-47; Rucasi 23.50-56

38-39 Tawamhã Zuzé hã ma tô Piratuhu u mo, Zezusihi hâiba na
te te tãma rowairébé zô, te te âri da, ab're 're, te te sårå da.
Arimateza na romnhisi hawimhã, Zuzé hã. Zezusihi zazei'wa, 're
moræ nherå, æsazei'wa na siwasu'u õ di, dama æpire noræ mreme pipa
te. Tawamhã Zezusihi hâiba na ma tô ãma saze, Piratu hã. Tawamhã
te oto sô mo, Zuzé hã. Nicodemosihi me, ma tô âri zahuré, te te
hâiba u'ré zahuré da. Maræ zu wazari, ma tô Nicodemosi hã we sada
ãwisi æsadaze hã ahâ na, 35 na æpire pibuzé hã. Wede nhinihãi hâ
zum ne hã, 'rém nhana'ré ne hã, æwazarimhã. Nicodemosi hã ta hã
Zezusihi u barana æmoræ, æsimiroti te te wapari da. 40 Tawamhã
zazahâ æhâ pa na ma tô hâiba ubu zahuré. Zazahâ hã te nasi ãma
hâzub zahuré, æsadaze na te te ãma hâiba ubu zahuré ré. Õne u'â
wasiré zudezu noræ hã 're dadâ'â za'ra mono wamhã, te te dama 're
'manharæ za'ra, da te danherå õ ré.

41 Zezusihi za'ozéb ãma te wede hã 're simasa, rob'rere wede hã.
Tame sa'a zahâpâ, te ab're hã 're sa'wari, ab're siro hã, æ'ubuni hã,
ni'wa æwa da te æsårå õ hã. 42 Tawamhã romhuri zahârizéb u oto
romhuture wa, duré ab're siro hã æsa'ozéb 'rata hâimana wa, ma tô
æwa siwi tiså, Zuzé noræ hã.

Zezusi hã ab're hawi apâ æhâiwa'utuzé wasu'u
Mateusi 28.1-8; Marcusi 16.1-8; Rucasi 24.1-12

20 1 Tawamhã pi'õ hã robza'rã ré te ab're u mo, Mariza
Madarena hã, dumidu na. Ab're u moræ wamhã, ab're

nhitobzé hã åne hã, baba di. Ni'wa ma tô æwana æsiti sa'ré. 2 Taha
wa, te apâ wara, Sima Pedruhu u. Ðtåmeb zama ma duré wi, Zezusi
te te ðzawi pese u hã. Ãne te wama rowasu'u:

— Wanhib'apito hã ma tô dasiwi wazere ni, ab're hawi. Da te
dasiwi æhirizé hã wa te wasiwi waihu'u za'ra õ di. — Ãne te wama
rowasu'u.

3 Tawamhã te te wama rowasu'u pari, wa tô awa'awi wanem ni,
ab're u, Pedruhu me. 4 Wa oto asamro ni. Te råme wamhã, æwana

wa wi, ab're u. 5 Ðwisi wi, wa ab're u sô aiwå'å, te sô rob'madâ'â da.
Ðzébré õ di. Æ'ubuzéb si wa tô 'madâ'â za'ra, æhâirã hã. Æ'ubuzéb si te
daba'wara. 6 Sima Pedru hã ma tô we ðzarina wi. Wisi wi, ma taha
si ab're u ãzé. Sébré wamhã, ma duré æ'ubuzéb si 'madâ'â za'ra.
7 Romhâ na te æ'ubuzém nhiti æ'rã ubuzé hã nomro. Hâ nhinhai haré
te nomro. 8 Tawamhã ab're u ðwisi 'rada hã wa tô duré æsarina ãzé.
Æ'ubuzé hã wa tô duré 'madâ'â za'ra. Æ'rã ubuzé hã æsiti ænomro hã
wa duré 'madâ, hâ nhinhai haré. Te 'madâ'â wamhã, wa tô saze
Zezusi hã, æhâiwa'utuzém na. 9 Duréihã ma tô æhâiwa'utuzém na
rob'ui'éré sirõmo za'ra æbaihâ na hã, 'Re æhâimana u'âsi mono
zadawa wasu'u'wa noræ hã. Tane nherå, æhâiwa'utuzém na rob'ui'éré
hã zahadu wama waihu'u pese õ di. 10 Tawamhã ab're, wa te sabui
pari, wa oto apâ wanem ni, wanhorõwa u.

Zezusi hã Mariza Madarenahã u æsihâi'rézé wasu'u
Mateusi 28.9-10; Marcusi 16.9-11

11 Tawamhã Mariza Madarenahã si te waza'u za ab're 'rata,
wawa sina. Wawa sina ma ab're u aiwå'å, te te duré sô rob'madâ'â
da. 12 Siwå'åi wa, ma tô aibâ hã sãmri zahuré, 'Re æhâimana u'âsi
mono ma romhuri'wa noræ hã, hâiwa hawi we æne hã. Zazahâ æhâirã
ré te aimasisi zahuré, siwanhizari. Zezusihi 'rã nomrozéb ãma te
æhâiba amo hã nhamra. Æhâiba amo hã æte nomrozéb ãma te duré
nhamra. 13 Tawamhã hâiwa hawi romhuri'wa noræ hã te Mariza
Madarena sadanharæ zahuré, ãne:

— Pi'õ. E maræ wa, te aiwawa.
— Wanhib'apito, da te dasiwi wazere wa, da te dasiwi æhirizé hã

te waihu'u õ wa, wa ðwawa. — Ãne te tãma siwasu'u zahuré.
14 Tawamhã tãma siwasu'u zahuré pari, ma aipi'ra. Sipi'rai wi,

ma tô aibâ hã tisã, Mariza Madarena hã. Tane nherå, Zezusi te te
waihu'u õ di, ni'wa newa. 15 Tawamhã Zezusi te tãma tinha:

— Pi'õ, e maræ wa, te aiwawa. E 'wa sô, te ærob'madâ.
Tawamhã Mariza te asa tãma tinha:
— A hã wazere wamhã, ðma wasu'u na æhirizé hã te waihu'u da,

nimomo sô ðmoræ da, apâ te we âri da. — Ãne te tãma tinha.
Rob'rere wede 'madâ'â'wa newa, te te waihu'u õ di, Zezusi hã.

16 Tawamhã Zezusi te tãma tinha:
— Mariza.
Tawamhã tinhisi te te wapari wamhã, ma ætåme aipi'ra, Mariza

hã. Tawamhã wasimremezém na ebreusi mreme na te tãma tinha, ãne:
— Raboni. (Ã hã damreme hã ãma æsapræ na hã “Rowahutu'wa.”)
17 Tawamhã Zezusi te tãma tinha:
— Ðtété õ di za. Zahadu apâ ðmoræ õ di, Ðmama u hã. Mo oto

aimoræ, ðsisãnawã noræ u tãma ðzadawa wasu'u za'ra da. Ðmama u,

wa za oto mo apâ hâiwa u, Aimama aba u. Ðnhib'apito u, wa za oto
mo, Asib'apito za'ra wa'aba u. Ãne tãma ðzadawa wasu'u za'ra na
za.

18 Tawamhã Mariza Madarena te oto watåme mo, Zezusihi siré
're æwanomro mono noræ u, te te wama sadawa wasu'u za'ra da.
Watåme wisi wamhã, te wama rowasu'u za'ra, ãne:

— Wanhib'apito, wa tô sabu. Timama u te za, u, oto mo, hâiwa u
Wamama u. Tinhib'apito u te za, u, oto mo, Wanhib'apito u. — Ãne
te wama sadawa wasu'u za'ra, Mariza Madarena hã.

Zezusi hã tisiré noræ u æsihâi'rézé wasu'u
Mateusi 28.16-20; Marcusi 16.14-18; Rucasi 24.36-49

19 Tawamhã tô taha bâtâ na dumidu na bâdâ sébré wi, wa tô
wasi'rã'õtõ ni, Zezusihi siré 're æwanomro mono noræ si. Dama æpire
noræ pipa te, wa tô wasiré 'rinhitop tete za'ra ni. Tame wasi'rã'õtõ
ré, ma tô Zezusi hã wama sihâi'ré za'ra wawa'wa. Wawa'wa te tizab
za'ra. Tawamhã te ãne wama nharæ za'ra:

— Rowå na 're aihâimana za'ra wa'aba mono.
20 Tawamhã tinhib'rada, ma tô wama wå za'ra, wa te 'madâ'â

za'ra da. Ti'a're ãma ti'wa're hã ma duré wama uræræ za'ra. Tawamhã
Wanhib'apito, wa te sabu za'ra wamhã, wa 're wato za'ra. 21 Tawamhã
Zezusi te duré wama nharæ za'ra:

— Rowå na 're aihâimana za'ra wa'aba mono. Ðmama we te te
datåme ðzatõræ ne, wa za duré datåme asatõræ za'ra wa'wa.

22 Tawamhã tizadawa wa'u'u na ma tô waza'uri za'ra. Ãne te
wama nharæ za'ra:

— Wa za oto Ðpå'åzani hã aima sõmri za'ra wa'wa. Wå uptabi di,
ta hã. 23 Taha zarina te za ðzadawa para dama 're æwaihu'u za'ra
wa'aba mo, 'Re æhâimana u'âsi mono hã dawasédé hã te te da'ãma
're æ'ab'madâ'â mono õ zém na hã. Tawamhã dama 're æwaihu'u za'ra
wa'aba mono zéb zarina, te za te te dama 're apari, dawasédé hã.
Ãne na dama 're waihu'u za'ra wa'aba mono õ wamhã, dawasédé hã
te te dama 're apari mono õ di za, 'Re æhâimana u'âsi mono hã. — Ãne
ma tô wama waihu'u za'ra.

Tome hã Zezusi te te æwawãzé wasu'u
24-25 Tawamhã wasi'rã'õtõ wamhã, Tome hã wame sãmra õ di,

æsi'ubza na da te 're æsisi za'ra mono hã. Taha wa, wa tô tãma
rowasu'u za'ra ni:

— Wanhib'apito, wa tô sabu za'ra ni.
Tawamhã Tome te wama nharæ za'ra, ãne:
— Wa hã æsib'rata zapu'uzé, te 'madâ'â õ wamhã, duré æsib'rata

zapu'uzéb 're, ðnhipto te sårå õ wamhã, duré æ'a're wa'ré 're, ðnhib'rada

te sårå õ wamhã, æhâiwa'utuzém na te sazei õ di za, wa hã. — Ãne
te Tome hã wama nharæ za'ra.

26 Tawamhã romhuri hã misi wa'ãma si'utõræ pari, wa duré
wasi'rã'õtõ ni, dumidu na. Tome hã te oto wame tinhamra za'ra.
Tawamhã 'ri nhitop tete nherå, ma tô duré wei watåme tizébré
za'ra, Zezusi hã. Wawa'wa te duré tizab za'ra. Ãne te wazawi za'ra:

— Rowå na 're aihâimana za'ra wa'aba mono.
27 Tawamhã Zezusi te Tomehå ma tinha:
— We ðtåme aimoræ, ðnhib'rada 'madâ'â da. Ðnhib'rata zapu'uzéb 're,

asipto hã sårå. Duré ð'a're 'wa're 're, asib'rada hã sårå. Ðhâiwa'utuzém
na ðwasu'u na, ðwawã tõ. Te za oto ðzaze, ðhâiwa'utuzém na hã. — Ãne
te tãma tinha.

28 Tawamhã Tome te asa tãma tinha:
— A hã, Ðnhib'apito uptabi. A hã, 'Re æhâimana u'âsi mono. Ai'ãma

si, wa za 're ðwata u'âsi.
29 Tawamhã Zezusi te asa tãma tinha:
— Ðzabui wapsi, ma tô oto ðzaze, ðhâiwa'utuzém na. Ni'wam noræ

hã te te 're ðzabu za'ra mono õ nherå, te te 're ðzaze za'ra mono
wamhã, tãma 're rowå za'ra mono di za. — Ãne ma Tomehå ma
waihu'u, Zezusi hã.

Rowasu'u 'rãsutuzém na rowasu'u
30 Zezusi hã dâ'â õ ré, ma tô tiwaihu'u pese na maræ dama

æ'manharæ waihu'u'õ hã te te dama 're ab'manharæ wå u'âsi, wanho'a.
Æsimipawaptobzé hã ahâ di. Wa hã wa tô ãma rob'ui'éré, uburé te
ãma rob'ui'éré õ nherå, æsimipawaptobzém na hã. 31 E maræ da, wa
tô ãma rob'ui'éré. Danho'reptui'wa da, 'Re æhâimana u'âsi mono te te
æpisutu na, Zezusihi si 're saze za'ra wa'aba mono da, duré 'Re
æhâimana u'âsi mono 'ra na 're saze za'ra wa'aba mono da. E maræ
da, te za Zezusihi si asina 're æ'umnhasi za'ra wa'aba mo. Rowå u'âsi
ãma 're anomro aba mono da, duré 're atâ'â za'ra wa'aba mono ãna 're
aihâimana u'âsi za'ra wa'aba mono da, 'Re æhâimana u'âsi mono 'rata,
hâiwa ãma. Taha da, te za Zezusihi si asina 're æ'umnhasi za'ra wa'aba
mo.

Zezusi hã tisiré noræ 7 na æhâiba za'ra noræ u, æsihâi'rézé wasu'u

21 1 Tawamhã Zezusi hã ma tô duré wama sihâi'ré za'ra, æsiré
're æwanomro mono noræ u. Æsõ'u zaihâ u ma tô watåme

sihâi'ré za'ra. Tiberizadi na 'ri nho'õmo nhisi 'rata, æsõ'u hã. Ãne
duré watåme æsihâi'ré za'ra zé wasu'u hã.

2 Wa noræ hã wa tô wasiré asimro ni, Sima Pedruhu me, duré
Tomehå me æsi'ubza na da te 're æsisi za'ra mono me hã, duré
Natãna'éhé me, duré aibâ maparane æsiré 're æwanomro mono noræ

me hã. Cana na 'ri nhisi ãma 're æhâimana mono, Natãna'é hã. Darireza
na danhipti'a nho'õmo nhisi ãma, Cana hã. Wa noræ hã Zebedehe
'ra, Ti'aduhu me. 3 Tawamhã Sima Pedru te wama nharæ za'ra:

— Tepe zô, wa za mo, wa hã.
Tawamhã wa tô tãma nharæ za'ra ni:
— Asiré, wa za amo ai'aba'ré ni, tepe zô.
Tawamhã wa tô oto wawairébé ni rob u, tepe zô wasi'aba'ré da.

Tawamhã âi ba wasihutu wamhã, uba're wa, wa tô asisi ni,
abazipara hã wa te nasi wasiwi wabzuri da, tepe zô. Tane nherå,
wa te wasiwi 'mai'âri õ di, ã barana hã. 4 Tawamhã awå u hâiwa
pré wi te aibâ hã za, æsõ'u zaihâ na. Wa te wasiwi sãmri wamhã, wa
te wasiwi waihu'u za'ra õ di, Zezusi hã. 5 Tawamhã ma tô wa'mahârâ
za'ra, ãne:

— Ðsisãnawã noræ, e ma tô æ'mai'âri za'ra wa'wa, tebe hã.
Tawamhã asa wa tô tãma nharæ za'ra ni:
— Mare di. Wa te 'mai'âri za'ra õ di. Â baba di.
6 Tawamhã te wama 'ru za'ra:
— Ma'ãpé, abazipara hã asimire niwæ asiwi mei wa'aba, tebe hã

'mai'âri za'ra wa'aba da.
Taha wa, wa tô oto abazipara hã wanhimire niwæ wasiwi me ni,

âi ba. Wa te wasiwi mei wamhã, â hawi wa te wasiwi wazere
waihu'u õ di, uba're u hã, tebe hã ahâ uptabi wa, æ'remhã. 7 Taha
wa, wa Pedruhu ma tinha:

— Õ hã, Wanhib'apito. — Ãne wa tô tãma tinha, Zezusihi siré 're
ðmoræ hã te te 're ðzawi pese mono hã.

Tawamhã ðmreme te te wapari wi, awa'awi ma tô si'uza, Sima
Pedru hã. Te te romhuri da, ma tô aré ti'uza hã sani. Tawamhã
si'uza pari, ma tô uba're hawi tobro, âi ba, Zezusihi u moræ da. 8 Wa
noræ hã wa uba're na abazipara hã wasiwi sari ni. Romhuture di
oto, â zada'ré u hã. 9 Â zada'ré u, wa te wasiwi ãma ropto wamhã,
wa tô oto wawairébé ni, rob u. Tawamhã uzâ, wa tô wasiwi sãmri
ni. Pré'a nhisiwi, te tebe hã daba'wara. Æ'u'åtå wapu zama te æsu
daba'wara. 10 Tawamhã ãne te wama nharæ za'ra:

— Tebe hã asiwi æ'mai'âri za'ra wa'wa hã we 'mai'âri aba.
11 Tawamhã Sima Pedru uba're wa, ma tô ãzé abazipara zô, â

zada'ré u te te sari da, tepe ré hã. Tebe hã 'masisi uptabi di. 153 na
æhâiba hã, æsa'åtå si. Tebe hã ahâ uptabi nherå, abazipara hã te te
sina tari õ di. 12 Tawamhã Zezusi te wazô tihârâ za'ra:

— We ai'aba'réi wa'aba, asaihuri aba da.
Tawamhã ãne wa te wasiwi sadanharæ za'ra õ di: “E 'wa hã a hã.”

Wanhib'apito, wa te waihu'u za'ra wa, wa te wasiwi sadanharæ za'ra
õ di. 13 Tawamhã Zezusi hã ma tô æ'u'åtå wapu hã wama sõmri
za'ra. Tepe zama, ma duré wama sõmri za'ra, wa te æhuri da hã.

14 Ab're hawi hâiwa'utu pari, te nasi watåme sihâi'ré za'ra, Zezusi
hã. Ãhãna watåme wisi wamhã, si'ubdatõ oto watåme æsihâi'ré za'ra
zé hã, æsiré 're æwanomro mono noræ u hã.

Zezusi hã Pedru te te sina æsadanharæzé wasu'u
15 Tawamhã wasaihuri pari, Zezusi hã te Sima Pedruhu ma tinha:
— Sima, Zuwãhã 'ra, ma'ãpé, ðma waihu'u. Ã noræ ma, ðzawi pese

za'ra di. A hã bété, e ta noræ nhipai u aima ðzawi pese di.
Tawamhã Pedru te asa tãma tinha:
— Æhe. Ma tô asina ðwaihu'u siro, te 're æ'asawi pese mono zém na.
Tawamhã Zezusi te tãma tinha:
— Pone'årebâ 'madâ'â'wa, tinhimizama te te 're æ'madâ'â pese

za'ra mono ne, ma'ãpé ðzazei'wa noræ hã 're ab'madâ'â pese mono za.
16 Tawamhã te duré sadanha:
— Sima, Zuwãhã 'ra, e aima ðzawi pese uptabi di.
Pedru te duré asa tãma tinha:
— Æhe. Ma tô asina ðwaihu'u siro, te 're asawi pese mono zém na.
Tawamhã Zezusi te tãma tinha:
— Ma'ãpé ðzazei'wa noræ hã 're ab'madâ'â pese mono za, pone'årebâ

'madâ'â wå 'wa ne hã.
17 Te duré sadanha:
— Sima, Zuwãhã 'ra, e aima ðzawi pese uptabi di. — Ãne te

Pedru sadanha. Si'ubdatõ oto te te æsadanharæzé hã.
Tawamhã si'ubdatõ te te sadanharæ wa, på'åzé di oto, Pedru hã.

Tawamhã Zezusihi ma, te duré tinha, ãne:
— Uburé maræ hã aima waihu'u pese di. A hã ma tô asina

ðwaihu'u siro, te 're æ'asawi pese mono zém na.

Tawamhã Zezusi te tãma tinha:
— Ma'ãpé, ðzazei'wa noræ hã 're ab'madâ'â pese mono za, pone'årebâ

'madâ'â wå 'wa ne hã.
18 Te duré tãma tinha:
— Tô sena wa aima rowasu'u: Aipréduptéb ré, ma tô 're asi'uza

mo, nimomo 're ane mono da, asima 're ærowå mono zéb uwaibaba.
Niwapsi, ãnei õ di za. Asi'æhi wapsi, te za aipano hã æwå zahuré, da
te ai'awasisi da, nimomo asima rowå õ nherå, da te asaprõni da.

19 Ãne sõ'awib õ nherå, ma tô tãma rowaihu'u siro, ædâ'âzém na
hã, za tãma æromhâimanazém na hã. Sihâiba zawi ãna, za dâ'â wa,
te za 'Re æhâimana u'âsi mono ãma 're dawata za'ra.

Tawamhã Zezusi te duré Pedruhu ma tinha:
— 'Re ðmoræzém na te za 're aimo, ðzarina. — Ãne te tãma roti.

Zezusi hã Pedruhu ma, te te ærotizé wasu'u, Zuwãhã ãma
20-21 Tawamhã nimomo simisutu wasi'aba'réi ré, ma tô Pedru hã

aipi'ra. Sipi'rai wamhã, ma tô ð'madâ, Zezusihi siré 're ðmoræ hã te te
're ðzawi pese mono hã. Barana wasi'ubumroi ré wasaihuri da, wa
tô æsõ're ãma nhamra aré. Wa hã wa tô sadanha aré: “Wanhib'apito,
e 'wa hã te za asô te te danhimro, te te dama aihâiba nhomri da.”
Ãne wa tô sadanha aré. Tawamhã Pedru te te ð'madâ'â wamhã, te
Zezusi sadanha, ð'ãma:

— Wanhib'apito. Ã hã bété, e niha za tãma æromhâimanazé hã.
22 Tawamhã Zezusi asa te tãma tinha:
— Apâ we ðmoræ õ ré, ædâ'â'õzé te tãma pisutu wamhã, taha si

ãma 're 'madâ'â mono õ di za, 're aimoræ da, ðzarina. Asi'ãma si te za 're
ærosa'rata mo, 're ðmoræzém na si 're aimoræ da. — Ãne te Pedruhu
ma roti.

23 Tawamhã ðdâ'â ãna 're ðhâimana u'âsi mono na rowasu'u hã
ma tô te te ropé, Zezusihi zazei'wa noræ u. Zezusi hã te te ðma
pisutu õ di, ðdâ'â'õzé hã. Taré ma tô Pedruhu ma waihu'u aré: “Apâ
we ðmoræ õ ré, ædâ'â'õzé te tãma pisutu wamhã, taha si ãma 're
'madâ'â mono õ di za.” Ãne si ma tô tãma tinha aré.

24 Ta hã Zezusihi wasu'u na aima rowasu'u za'ra wa'aba 'wa hã,
Zezusihi siré 're æmoræ. Ta hã duré ãma rob'ui'éré'wa. Zezusihi wasu'u
na æsimirowasu'u hã sena uptabi na wa tô wasina waihu'u za'ra ni.

Zuwã te te ærob'ui'éré 'rãsutu zé
Zuwã 20.30-31

25 Zezusi hã te te dama 're æ'arob'manharæ wå mono zé hã ahâ
uptabi di, da te ãma ærob'ui'éré za'ra õ hã. Da te ãma rob'ui'éré za'ra
'wa'âhã, aré tãma rob're syryre di æbaihâ ma hã, ti'ai ãma hã.
Nimame 're æsimi'wara mono zéb da hã mare di.

Atusi
Zezusihi zadawa wasu'u'wa noræ nhimiromhuri na rob'ui'éré

Æbaihâ wasu'uzé
Ã æbaihâ na Rucasi hã ma tô ãma rob'ui'éré. Zezusihi mreme wapari'wa noræ

hã 'Re æhâimana u'âsi mono på'åzani hã za we te te ætåme æsi'ra za'ra zéb zô,
æsimipari za'ra na hãma tô ãma rob'ui'éré. Zezusi hã ti'ai ãma oto 're moræ õ di.

Capituru 1 ãma hã Rucasi ma tô wasu'u, Zezusi hã hâiwa u apâ æmoræzém na
hã. Capituru 2 ãma ma tô duré wasu'u, 'Re æhâimana u'âsi mono på'åzani hã
æsazei'wa noræ på'å mono bâ oto ãma 're æsõrõwa za'ra mono na hã. Capituru 3
hawimhã æbaihâ 'rãsutu u hã ma tô wama rowasu'u za'ra, Zezusihi zadawa
wasu'u'wa noræ nhimiromhurizém na hã, daro mono bâ Zezusihi wasu'uwå hã
te te dama 're wasu'u za'ra mono ré, maræ hã sada 're æhâimana za'ra mono zém
na hã.

Cristuhu wasu'uwå na hã Zeruzarå 're, ma tô zudezu noræ ma ãma rowasu'u
na'rata za'ra ni. Taha pari, ma tô samaritanu noræ nhipti'ai u hã ãma ropé ni. Ta
hawimhã zudezu'õ noræ u, ma tô duré te te ropé oto, Zezusi hã zudezu noræ u si
wei moræ õ wa.

1 1-2 Tezopiru, wa hã Rucasi, ðnhimi'ui'éré 'rata na wa tô aima
rob'ui'éré pa, Zezusi 're æmoræzém na. Ti'ai ãma 're moræ ré hã

ma tô te te 're da'apawapto. Ma tô duré te te dama 're arowahutu.
Æsãna'rata hawimhã, æ'rãsutu u wa tô aima ãma rob'ui'éré. Hâiwa u
æmoræzé wasu'u na wa tô duré aima rob'ui'éré pa.

Tawamhã hâiwa u moræ õ ré, ma tô tizadawa wasu'u'wa noræ ma
rob'ru za'ra, te te sima æwå za'ra zéb uwaibaba, sô æhârâ za'ra noræ
ma. 'Re æhâimana u'âsi mono på'åzani ré, 're moræ wa, ma tô
æsadawa para tãma rob'ru za'ra, te te duré ãma 're dapawaptob za'ra
mono da, duré æwasu'uwå te te dama 're wasu'u za'ra mono da,
æsine. Ãhãna wa za duré aima rob'ui'éré, hâiwa u moræ za'u si, te te
're æpawaptob za'ra mono zé wasu'u na hã.

Zezusi hã tizadawa wasu'u'wa noræ ma, nasi æsihâi'rézé wasu'u
3 Zezusi hã dâ'â nherå, hâiwa'utu wamhã, tihâiba na u'âsi te nasi

tãma sihâi'ré za'ra, tizadawa wasu'u'wa noræ ma hã. Nasi ætåme
æsihâi'ré za'ra zém na hã, 40 na ma tô bâdâ hã ãma ne. Tô sena,
Zezusi hã hâiba ré za oto apâ 're æmoræ na te te ãma waihu'u za'ra
da, te nasi ætåme sihâi'ré za'ra, taré newa, te te siwi ãma wawã tõ

za'ra da. 'Re æhâimana u'âsi mono, da'ãma 're æsib'a'uwå mono zém
na ma tô duré tãma rowasu'u za'ra. 4 Tawamhã nimahã bâtâ na
æ'rata sãmra za'ra ré, te tãma roti za'ra, Zeruzarå ãma simipari sina
a'â hâimana za'ra da. Ãne te tãma roti za'ra, Zezusi hã:

— Ðmama, te te aima æropisutu za'ra wa'aba zéb zô asimipari
za'ra wa'aba za a'â. Te te æropisutuzé hã wa tô aima wasu'u za'ra
wa'wa. 5 Zuwã Batita hã ma tô â uptabi na si te te 're da'ahâiba ubu,
â dawabzuri te te dama 're ab'manharæ mono wamhã. Ãnei õ di za
oto, a noræ wa'wa hã. Ai'ãma 're ronomro za'ra wa'aba mono õ ré, te
za oto 'Re æhâimana u'âsi mono hã Tipå'åzani na te te 're aihâiba
ubu za'ra wa'wa, æré 're anomro u'âsi aba mono da. — Ãne te tãma
nharæ za'ra.

6 Tawamhã siré si'ubumroi ré, te siwi sadanha, æsadawa wasu'u'wa
noræ hã:

— Wanhib'apito, e tawamhã, ãhãna te za wama asi'apito za'ra,
Izarazéhé nhihudu noræ ma hã warob 're duré wama 're roti mono
da, wahi'rada Dawi hã te te dama 're æroti mono ne hã, romanu noræ
te te 're wawada'uri za'ra mono tõ da. — Ãne te siwi sadanha.

7 Tawamhã Zezusi te asa tãma nharæ za'ra:
— Ðmama ma si waihu'u pese di. Taha si ma tô bâdâ hã sima

pisutu pese, te te dama ãma æ'uwaimramizéb da hã. A noræ wa'wa
hã bâdâ hã waihu'u za'ra wa'aba da, Ðmama te te aima pisutu za'ra
wa'aba õ di, te te dama ãma æ'uwaimramizéb da hã. 8 Tane nherå,
te za Tipå'åzani hã we aima sõmri za'ra wa'wa. Tawapsi, te za
tiwaihu'u pese na asiptete za'ra wa'wa, dama 're ðzadawa wasu'u
za'ra wa'aba mono da. Tawamhã te za tô dama 're ðzadawa wasu'u za'ra
wa'aba mo, Zeruzarå na 'ri nho'õmo nhisi ãma. Zudeza na
danhipti'a nho'õmo nhisi ãma te za duré dama 're ðzadawa wasu'u
za'ra wa'aba mo, daza'rui mono bâ, Samariza na danhipti'a nho'õmo
nhisi ãma zama. Uburé daza'rui mono bâ romhâ na zama te za oto
dama 're ðzadawa wasu'u za'ra wa'aba mo. — Ãne te tãma roti za'ra.

Zezusi hã hâiwa u æmoræzé wasu'u
9-10 Tawamhã tizadawa wasu'u'wa noræ ma, te te tãma roti za'ra

pari, ma tô Æmama hã tiwi âri za'ra, æsõ'a za'ra, hâiwa u moræ da oto,
Zezusi hã. Moræ ré, te te siwi sawårå za'ra. Tawamhã hâiwa'a 'rowi
ma tô tiwi tizébré za'ra oto. Te te siwi sãmri za'ra õ di oto.
Tawamhã hâimo te te siwi sawårå mono ré, aibâ noræ hã ma tô
sa'rese ãna aima'wara zahuré, æsababab za'ra, uza hâirã ré. 11 Tawamhã
ãne te tãma nharæ za'ra:

— Darireza ãma 're aihâimana za'ra wa'aba mono noræ, e maræ
da, te aimasap sina, hâimo ãma æsawårå za'ra wa'aba mo. Zezusi hã
'Re æhâimana u'âsi mono, hâiwa u te te aiwi æ'âri za'ra wa'wa hã, ta

hã te za wei apâ mo. Hâiwa u ãma moræ ré, ma tô æsawårå za'ra
wa'aba mo. Hâiwa u ãma aiwi æmoræ aba ne, te za wei apâ mo. — Ãne
ma tô tãma rowasu'u za'ra, hâiwa hawi romhuri'wa noræ hã.

Zeruzarå ãma Zezusihi zadawa wasu'u'wa noræ,
nasi æsi'rã'õtõzé wasu'u

12 Tawamhã Zezusihi zadawa wasu'u'wa noræ hã te oto apâ
ai'aba'ré, Oriwera na åtå 'rãihâ nhisi hawi, Zeruzarå na 'ri nho'õmo
nhisi u. Ta hawimhã, Zeruzarå u hã misi na ti'ai pibuzé hã. 13 Ma tô
oto aihutu, Zeruzarå u. Sihutu wamhã, 're ædanhimi'wara mono zéb
u te oto ai'aba'ré. Hâimo te sai'uri za'ra, tisi'ubumrozéb u sisisi da,
'ri nhisi u. Æsadawa wasu'u'wa noræ hã ãne æsisi za'ra hã: Pedru hã,
duré Zuwã hã, duré Ti'adu hã, duré Ãdéré hã, duré Piripi hã, duré
Tome hã, duré Batoromezu, duré Mateusi, duré Apezuhu 'ra Ti'adu
na æsisi hã, duré Sima hã zeroti noræ me aré 're æmoræ hã, duré
Zudasi Ti'aduhu 'ra hã. Ta noræ hã ma tô hâimo sai'uri za'ra.
14 Tawamhã awå sidâpâsi te nasi si'rã'õtõ, 'Re æhâimana u'âsi mono
ma, mreme zusi da nasi, Zezusihi no noræ me, duré æna zama Mariza
na æsisi hã aimawi pi'õ noræ me zama.

Mati'asi hã Zudasihi nhowa're're,
'Re æhâimana u'âsi mono te te æpisutuzé wasu'u

15 Tawamhã bâdâ hã siwaptom na ãma ne pari, ma tô æsazei'wa
noræ hã si'rã'õtõ, 120 na æhâiba za'ra hã. Tawamhã Pedru hã ma tô
wahudu hâiwi, te te tãma rowasu'u za'ra da. Ãne te tãma rowasu'u
za'ra:

16-20 — Wasiré Zezusihi zazei'wa noræ, ðwapari za'ra wa'aba.
Zudasihi wasu'u na wa za aima rowasu'u za'ra wa'wa. Duréihã, 'Re
æhâimana u'âsi mono på'åzani hã ma tô Zudasi hã waihu'u siro,
romhâ ré. Taha wa, Dawihi ma, ma tô tinha, dama roti'wai ma, te
te æwaihu'u sirõmo zém na te te ãma rob'ui'éré da. Tawamhã Dawi
hã ma tô Zudasihi ãma rob'ui'éré siro, poto õ ré. Ãne æbaihâ na ãma
ærob'ui'éré hã: “Æsõrõwa ãma hã 'ri baba di za oto. 'Ri baba na te za
oto 're sa. Ni'wa hã æwa 're sãmra mono õ di za oto.” Ãne Zudasihi
dâ'âzé wasu'u na ma tô wama rob'ui'éré.

— Rob'ui'éré na æwasu'u hã ma tô sina uwaimra Zudasi hã, tidâ'âzé
wasu'u hã te te sina waihu'u ãna. Siwi æwå'õ'wa noræ hã ma tô te te
sô simro, Zezusihi zô. Æsiré 're wanomro mono nherå, wasiré
romhuri, Zezusi te te tãma pisutu nherå, ma tô te te sô danhimro, te
te dama hâiba nhomri da. Te te dama hâiba nhomri parip si, ma tô
sima uipra ti'a hã, Zezusi te te dama æsõmrizé wa'âbâ na. Tawamhã
tame ma tô dârâ, tinhipti'ai 're, Zudasi hã. Ma tô waptãrã, ti'ai wa.
Waptã'ã wamhã, ma tô nomohaipo'o. Nomosipo'o wamhã, uburé

æsãna ma tiwi asa'wa. Ãne ma tô Zudasi hã sina uwaimra, za ædâ'âzé
wasu'u na rob'ui'éré zarina.

— Tawamhã æwasu'u hã 'ri baba, ma tô te te ropé, Zeruzarå ãma.
Taha wa, Asédama na ma tô æsipti'a hã da te 're sisi za'ra,
dasimremezém na. Wamreme na ãma æsapræzé hã, dawapru
za'warizém na darom nhisi hã.

— Duré ãne 'Re æhâimana u'âsi mono, te te æwaihu'u sirõmo zéb
zarina ma tô rob'ui'éré siro, Dawi hã Zudasihi wasu'u na: “Romhuri
hã, ætei õ di oto. Ni'wa te hã za oto, æsõwa're'remhã.” Ãne ma tô
ãma rob'ui'éré siro, Dawi hã.

21-22 — Taha wa, wa noræ hã wa za aibâ hã wasiwi 'maipisutu ni,
Zezusi apâ æhâiwa'utuzém na wasiré te te dama 're rowasu'u mono
da, Zudasihi nhowa're're. Zuwã Batita, â dawabzuri hã te te dama
're æ'ab'manharæ mono zém hawi, ti'ai ãma 're moræ ré, Wanhib'apito
Zezusihi siré 're æwanomro mono noræ zô, wa za wanhopré ni, duré
hâiwa u moræ ré, wasiré wa te æ'madâ'â za'ra noræ zô. — Ãne te
dama rowasu'u, Pedru hã.

23 Tawamhã aibâ maparane ma tô æsisi na pisutu zahuré ni, Zuzé
Zusitu na æsisi hã, duré æhâiba amo hã, Mati'asi na æsisi hã. Zuzé
Zusitu hã, Basaba na æsisi amo hã. 24-25 Taha pari, te oto tiwi
rowaptårå za'ra, 'Re æhâimana u'âsi mono wi, ãne:

— Wanhib'apito, a hã aima dawaihu'u pese di. Taha wa, ma'ãpé
wei wama waihu'u za'ra na. E niha aibâ hã te asima æwå, æpisutu da
hã, wasiré Zezusihi zadawa wasu'u'wa da hã. Zezusihi ma, te te 're
æromhuri mono zéb da hã Zudasi hã ma tô tirå. Taha wa, a hã tãma
æpisutuzéb u, ma tô mo. E 'wa hã te za æpisu, Zudasihi nhowa're're,
wasiré æsadawa wasu'u'wa da hã. — Ãne ma tô tiwi rowaptårå za'ra.

26 Tawamhã 'Re æhâimana u'âsi mono hã te te æpisudu hã te te
waihu'u za'ra da, ma tô maræ hã sima me za'ra, te te siwi ãma
uwaimrami da. Tawamhã ma tô siwi ãma uwaimra oto. Mati'asi hã
ma tô oto siwi waihu'u za'ra, 'Re æhâimana u'âsi mono te te æpisutu
na hã, Zudasihi nhowa're'reb da hã. Tawamhã Mati'asi hã aibâ 11
na æsadawa wasu'u'wa da hã, Zezusi te te æpisutu za'ra noræ me, te za
oto 're mo. Taha wa, 12 na æhâiba za'ra hã oto apâ, Zezusihi zadawa
wasu'u'wa noræ hã.

'Re æhâimana u'âsi mono hã Tipå'åzani we te te
dama æsõmrizé wasu'u

2 1-5 Tawamhã zudezu noræ hã ma tô 're sihutu Zeruzarå u, 'Re
æhâimana u'âsi mono zadawa 'madâ'â'wa noræ hã, tisiré noræ u.

Daro mono bâ ma tô 're dasihutu, Påtecoti na bâtâ nhisi u, 're danho
ahâ za'ra mono wå te, 'Re æhâimana u'âsi mono ãma 're dawata
za'ra mono da.

Tawamhã Påtecoti na bâtâ nhisi na Zezusihi zazei'wa noræ hã ma
tô sina ubumro. Siré si'ubumroi ré, awa'awi ma tô maræ hã wapari
za'ra, hâiwa hawimhã. Rowa'u'u wawå pupu'u ne hã 'ri 're wa'wa
mono bâ ma tô maræ hã wapari za'ra, aihæni. Unhama ro'o ne hã ma
tô maræ hã sina sãmri za'ra. Æhâiba mono bâ ma tô te te ropé, ætåme,
unhama ro'o ne hã. Tawamhã æ'rãi mono bâ, ma tô simasa. 'Re
æhâimana u'âsi mono på'åzani hã ma tô ætåme tiwisi za'ra, æsazei'wa
noræ u. Æhâiba mono bâ, ma tô æpå'å 're sisisi, Æpå'åzani hã. Taha na
si ma tô oto damreme mono bâ dama rowasu'u za'ra, timreme nai õ
nherå, Æpå'åzani te te tãma æwaihu'u za'ra zéb zarina.

6 Tawamhã Zeruzarå u 're ædasi'rã'õtõ mono noræ hã ropupu hã da
te wapari za'ra wamhã, da'ahâ na ma tô ætåme dasito, Pedru noræ u.
Ædasito mono hã, damreme mono bâ da te wapari za'ra wamhã, ma
tô ãma tatob'uzu za'ra ni, æmreme za'ra na hã. 7-8 Tawamhã ãne te
dasima rowasu'u za'ra ni:

— Pra. E niha, wa bété wamreme mono bâ wapari za'ra ni, õ noræ
hã, Darireza na danhipti'a nho'õmo nhisi ãma 're hâimana za'ra
mono nherå. E niha, ma tô bété õ noræ hã wamreme hã waihu'u
za'ra. — Ãne te dasima rowasu'u za'ra ni.

9 Taha pari, te duré dasima nharæ za'ra ni, ãne:
— Wa noræ hã darob amoi hawimhã wa we aihutu ni, Patiza na

danhipti'a nho'õmo nhisi hawimhã, duré Mediza na danhipti'a
nho'õmo nhisi hawimhã, duré Erã na danhipti'a nho'õmo nhisi
hawimhã, duré Mesapotamiza na danhipti'a nho'õmo nhisi hawimhã,
duré Zudeza na danhipti'a nho'õmo nhisi hawimhã, duré Capadosiza
na danhipti'a nho'õmo nhisi hawimhã, duré Põtu na danhipti'a
nho'õmo nhisi hawimhã, duré Azi'a na danhipti'a nho'õmo nhisi
hawimhã, 10-11 duré Prizi'a na danhipti'a nho'õmo nhisi hawimhã,
duré Pãpiriza na danhipti'a nho'õmo nhisi hawimhã, duré Ezitu na
romnhisi hawimhã, duré Ribiza na danhipti'a nho'õmo nhisi
hawimhã, tame Sireni na 'ri nhisi 'rata daza'rui hawimhã. Nima
noræ hã Roma na 'ri nho'õmo nhisi hawimhã ma tô we aihutu. Duré
nima noræ hã Cereta na romnhisi hawi ma tô we aihutu. Duré nima
noræ hã Arabiza na danhipti'a nho'õmo nhisi hawi, ma tô we aihutu.
Nima noræ hã zudezu noræ hã. Duré nima noræ hã zudezu'õ noræ, 'Re
æhâimana u'âsi mono ãma 're ædawata za'ra mono noræ hã. E niha
bété, wa wapari za'ra ni, wamreme mono bâ, aibâ noræ hã te te
wama ærowasu'u za'ra na hã, 'Re æhâimana u'âsi mono, tiwaihu'u
pese na te te dama 're æ'ab'manharæ wå uptabi mono wasu'u na hã.
— Ãne te dasima nharæ za'ra ni.

12 Tawamhã damreme mono bâ da te wapari za'ra wamhã, ma tô
ãma tatob'uzu za'ra ni. Da te ãma rosa'rata waihu'u za'ra õ di. Taha
wa, te ãne ãma tasisadanharæ za'ra ni:

— E niha te te wama ærowasu'u za'ra zém na wa za wasina rosa'rata
za'ra ni. Wa te waihu'u za'ra õ di, wa te æwaihu'u za'ra zéb da hã.
— Ãne te dasima nharæ za'ra ni.

13 Tawamhã ni'wam noræ si ma tô Pedru noræ ãma tiwa'å za'ra.
Taha wa, te ãne sima rowasu'u za'ra:

— Oro õ noræ hã wamreme mono bâ, te te waihu'u za'ra za, ma
uwa 'rãi wa'u æsé na si'uihâ idi'iti za'ra. — Ãne te sima rowasu'u
za'ra.

Pedru te te dama ærowasu'uzé wasu'u
14 Tawamhã Pedru hã ma tô hâiwi za. Æsiré Zezusihi zadawa

wasu'u'wa noræ hã ma tô duré æsiré hâiwi aimasa, 11 na æhâiba za'ra
hã. Tawamhã mreme 'rãihâ na te dama rowasu'u Pedru hã, da te
wapari za'ra da. Ãne te dama tinha:

— Wasiré zudezu noræ, ðwapari pese za'ra wa'aba za, duré uburé
Zeruzarå ãma 're ai'ubumroi wa'aba mono noræ zama, ðnhimirowasu'u hã
waihu'u za'ra wa'aba da. 15 A noræ wa'wa hã te ðsiré æsimasam noræ ãma
ærosa'rata wasété za'ra wa'wa. Uwa 'rãi wa'u æsé na wasi'uihâ idi'iti za'ra
newa, te wa'ãma ærosa'rata wasété za'ra wa'wa. Mare di. Ãnei õ di.
Rob'rãi wa'u zé na wa'uihâ idi'iti za'ra õ di. Zahadu bâdâ we sõ're za'a
õ di. Ãne ré, da te 're âhuri mono õ di, rob'rãi wa'u æsé hã. 16 Ãhãna
æsadawa wasu'u 'rata 'wai mreme hã ma tô wama ãma uwaimra oto,
'Re æhâimana u'âsi mono hã. Zuwéhé mreme hã ma tô wama ãma
uwaimra, æsadawa wasu'u 'rata 'wai mreme hã. Taha wa, te ãne
wa'ãma asõpré wa'wa. Taha wa, te duré ãne æwawapari za'ra wa'wa.
Duréihã, 'Re æhâimana u'âsi mono mreme hã ma tô wahi'rata noræ ma,
te te 're awaihu'u, Zuwé hã. Ãne 'Re æhâimana u'âsi mono mreme hã:

17 “Rob'rãsutu u ti'a si'utõræ õ ré, wa za Ðpå'åzani hã te dama
're anhomri, daro mono bâ. Tawamhã asihudu za'ra wa'wa
hã, aibâ noræ hã pi'õ noræ zama te za te te 're ðzadawa wasu'u
za'ra. Æhi noræ ma, sõtõ 'rowi te te 're ærosawårå za'ra mono
na wa za tãma 're ðsiwaihu'u za'ra, ðnhimiroti na. Duré,
æpréduptém noræ ma zama 're sõtõ za'ra mono õ nherå, sõtõ
'rowim ne te te 're ærosawårå za'ra mono ne, wa za tãma 're
ðsiwaihu'u za'ra, ðnhimiroti na.

18 Ðma romhuri'wa noræ ma, wa za te tãma 're anhomri,
Ðpå'åzani hã aibâ noræ ma, pi'õ noræ ma zama. Tawamhã te
za te te dama 're ðzadawa wasu'u za'ra.

19 Hâiwa na wa za maræ dama æwaihu'u'õ hã 'manha, ãma
ædatob'uzu za'ra zéb da hã. Ti'ai ãma zama wa za duré
maræ hã dama æwaihu'u'õ hã 'manha. Dawapru te za puru.
Duré uzâ te za ãro. Tawamhã æsizé sa'åtå na watobro wamhã,
te za rob'utõ.

20 Bâdâ te te rob'uiwå õ di za. Te za tirobra. A'amo zama te
za titõmo wapru. Ãne wa za 'manha, uburé Danhib'apito
nhibâdâ hã æwa waptã'ã õ ré, æpire uptabi hã.

21 Tawamhã te dapawaptob da, da te ðwi waptårå za'ra
wapsi, wa za tô sena da'anho'reptu.”

Ãne Zuwé hã ma tô 'Re æhâimana u'âsi mono mreme hã wahi'rata noræ
ma, te te 're awaihu'u. — Ãne ma tô Pedru hã Zuwéhé nhimirowasu'u
na dama rob'rãzarõtõ.

22 Tawamhã Pedru hã ma tô duré ãma uzusi, tinhimirowasu'u na,
ãne:

— Wasiré Izarazéhé nhihudu noræ, ðwapari pese za'ra wa'aba za.
Zezusi hã Nazaré ãma aré 're æsãmra mono hã, ta hã, 'Re æhâimana
u'âsi mono zadawa para, ma tô te te 're da'apawapto, danho'a. Maræ
æwå hã dama æ'manharæ waihu'u'õ hã ma tô te te dama 're
ab'manharæ. Tô sena, õ hã 'Re æhâimana u'âsi mono zadawa para, te
te dama 're æ'ab'manharæ mono zém na da te 're waihu'u za'ra mono
da, ma tô Timama waihu'u pese zarina maræ æwå hã te te dama 're
ab'manharæ. Ai'rata 're hâimana za'ra wa'aba mono wa, ma tô ãne
na hã asiwi æwaihu'u za'ra wa'wa. 23 'Re æhâimana u'âsi mono hã ma
tô tiwaihu'u pese na waihu'u siro romhâ ré, Zezusihi dâ'âzé hã. Te
te æwaihu'u sirõmo zéb uwaibaba, duré te te sima æwåzéb
uwaibaba, ma tô aima pisutu za'ra wa'wa, Zezusi hã dama 'ru za'ra
wa'aba da, 'Re æhâimana u'âsi mono nhimiroti waihu'u'õ'wa noræ
ma, ai'upana za'ra wa'aba, te te siwi wæræ da. Taha wa, ma tô siwi
sasõ, wedepo'o nhonhi'rãmi na. Taha na ma siwi tæwæ. 24 Tane
nherå, 'Re æhâimana u'âsi mono hã ma tô hâiwa'utu, ab're hawi
watobro da, dâ'â uptabi nherå. Ma tô duré pawapto, dâ'â u'âsi nomro
tõ da. Ædâ'âzé tãma wapure wa, dâ'â u'âsi nomro waihu'u õ di,
Zezusi hã. 25 Taha wa, wahi'rada Dawi hã ma tô Zezusi wasu'u
duréihã, ãne:

“Wanhib'apito, te za ð'rata 're asãmra u'âsi mo. Taha wa,
ðpahi õ di za.

26 Taha wa, ðto sina, wa 're ðhâimana, ðpå'å 'remhã. Ðmreme toi
u'âsi na, wa 're ðmreme. Ðhâiba ré 're ðmoræ u'âsi dai õ nherå,
ðpahi ãna wa za asô ðsina 're ðnhimipari u'âsi.

27 Ðdâ'â nherå, ðråme õ di za, adâ 're æhâimana za'ra mono zéb
ãma hã. Wa hã te aima 're romhuri wå u'âsi mono wa,
ðdâ'â wamhã, ðhâiba 'roi õ di za. Taha wa, wa hã ðdâ'âzé
hã te pipa õ di za.

28 'Re ðmoræ wå u'âsi da, ma tô ðma æwaihu. Taha wa, ðto sina
wa za 're mo, asõ'a 're ðmoræ wa.”

Ãne ma tô Dawi hã wahi'rata noræ ma, Zezusi wasu'u siro. — Ãne ma
tô Pedru hã dama sadawa 'rãzarõtõ.

29 Taha pari, te duré dama tinha, ãne:
— Wasiré Izarazéhé nhihudu noræ, ðwapari pese za'ra wa'aba za.

Wahi'rada Dawi hã wa za aima wasu'u za'ra wa'wa oto sõ'awi. Tô
sena, ma tô dârâ, Dawi hã. Dâ'â wamhã, åtå zahâpâ wa, ab're 're,
ma tô dasiwi sårå ni. Da te æsåråzé hã wama waihu'u pese za'ra di,
ãhãna hã. 30 Ta hã, 'Re æhâimana u'âsi mono zadawa wasu'u 'rata
'wa, te 're hâimana. Tawamhã 'Re æhâimana u'âsi mono, ma tô tãma
ropisutu, æsihudu hã æsine dama si'apito da, zahadu wapsi, æ'uiræ na
te te dama 're aroti mono da. 31-32 Taha wa, 'Re æhâimana u'âsi
mono te te tãma æwaihu'uzéb zarina, ma tô wasu'u siro Dawi hã,
Danho'reptui'wa da, te te æpisudu hã apâ za æhâiwa'utuzém na hã,
ãne:

“Dâ'â nherå, 'Re æhâimana u'âsi mono te te råme õ di za.
Æhâiba hã 'roi õ di za.”

Ãne ma tô Dawi hã wahi'rata noræ ma rowasu'u za'ra, apâ za
æhâiwa'utuzém na hã. 'Re æhâimana u'âsi mono hã ma tô Zezusi hã
hâiwa'utu. Apâ te te hâiwa'utu wamhã, wa noræ hã wa tô sabu za'ra
ni. Taha wa, wa wa te dama 're wasu'u za'ra, æhâiwa'utuzém na hã.
33 'Re æhâimana u'âsi mono hã ma tô sitåme ti'â apâ, æsimire niwæ oto
're sãmra u'âsi mono da. Tawamhã Tipå'åzani hã ma tô ti'ra ma tisõ,
te te tãma ãma æropisutu siro hã, te te sima 're æda'awå mono zéb
uwaibaba, te te dama 're anhomri mono da. Ãhãna, Zezusi hã ma tô
wama sõmri za'ra, Tipå'åzani hã. Taha wa, ma tô ãne wa'ãma asõpré
wa'wa. Ma tô duré ãne æwawapari za'ra wa'wa, aimreme mono bâ
wa'aba. 34 Dawi hã dâ'â wamhã, hâiba wahuré moræ õ di, hâiwa u
hã. Cristuhu si ma tô hâiba wahuré mo, hâiwa u apâ. Taha wa, ãne
ma tô duré wahi'rata noræ ma Cristu wasu'u wå, Dawi hã:

“'Re æhâimana u'âsi mono te roti, Ðnhib'apito ma: ‘We aimoræ,
ð'rata 're asãmra mono da, ðnhimire niwæ. 35 Zahadu, wa za
aipawapto. Siwi aiwå'õ'wa noræ ma, asiptete di za. Taha wa,
a hã tô sena Danhib'apito uptabi na te te siwi aiwaihu'u wa,
te za aima 're 'rã po za'ra. Asisiti te za duré 're æ'azatõræ mo.’ ”

Ãne ma tô Dawi hã wahi'rata noræ ma waihu'u, 'Re æhâimana u'âsi
mono mreme hã. 36 Taha wa, wa hã wa aima rowasu'u za'ra wa'wa,
waihu'u pese za'ra wa'aba da, duré uburé wasiré Izarazéhé nhihudu
noræ te te waihu'u pese za'ra da. Zezusi hã da te dasiwi sasõmri da,
dama æ'ru za'ra wa'wa hã, ta hã 'Re æhâimana u'âsi mono te te
æpisudu, uburé Danhib'apito da hã, duré Danho'reptui'wa da hã.
Ma'ãpé ãhã wasu'u hã tô sena na waihu'u pese za'ra wa'aba. — Ãne
ma tô dama rowasu'u, Pedru hã.

37 Tawamhã Pedruhu mreme, da te wapari za'ra wamhã, ma tô
tapå'åwara za'ra ni. Taha wa, te ãne tãma nharæ za'ra ni, Pedru noræ
ma, Zezusihi zadawa wasu'u'wa noræ ma hã:

— Wasiré Izarazéhé nhihudu noræ, e niha za, tawamhã. E maræ, wa
za 'manharæ za'ra ni. — Ãne te tãma nharæ za'ra ni asa.

38 Tawamhã Pedru te duré asa dama tinha:
— Aiwasété wi, te za aipizari za'ra wa'wa, råme pese za'ra wa'aba

da, Zezusihi nhimiroti na si oto 're anomro aba mono da. Zezu
Cristuhu zazei uptabi 'wa na asiwasu'u za'ra wa'aba sina, te za â
dawabzuri hã æ'manharæ za'ra wa'wa. Aihâiba mono bâ te za ãne
æ'manharæ za'ra wa'wa, aiwasédé hã te te aima pari za'ra wa'aba da,
'Re æhâimana u'âsi mono hã. Tawamhã Tipå'åzani hã te za aima
sõmri za'ra wa'wa. 39 Ãne ma tô aima ropisutu sirõmo za'ra wa'wa,
te te aima 're sõmri za'ra wa'aba mono da, asihudu noræ ma zama.
Wasiré'õ noræ ma zama ma tô tãma ropisutu sirõmo za'ra.
Wanhib'apito, 'Re æhâimana u'âsi mono, za sitåme sô 're æhârâ za'ra
mono noræ ma, ma tô ropisutu sirõmo za'ra, Tipå'åzani na hã.

40 — Taha wa, wasiré Izarazéhé nhihudu noræ 're æhâimana
wasété za'ra mono zém na 're aihâimana za'ra wa'aba mono õ di za.
Ãhãna tiwi aipizari za'ra wa'aba, 're ædanomro wå mono zém niwæ
oto 're anomro aba mono da, asisõ'reptu za'ra wa'aba da, 'Re
æhâimana u'âsi mono hã te te dasiré aiwå'õ pese za'ra wa'aba tõ da.
— Ãne ma tô dama rowasu'u pese, Pedru hã. Simiroti za'åtå uptabi
di.

41 Tawamhã da'ahâ na ma tô Zezusi hã saze za'ra ni, Pedru te te
dama æsadawa wasu'uzém na hã. Taha wa, ma oto â dawabzuri hã
'manharæ za'ra ni, 3 miu na dahâiba hã. Tawamhã Zezusihi zazei
na'rata 'wa noræ me, ma tô oto sitåme atob za'ra. Tawamhã ahâ
uptabi di oto, æsazei'wa noræ hã.

Æsaze na'rata 'wa noræ 're æhâimana za'ra mono zé wasu'u
42 Tawamhã Zezusihi zazei'wa noræ hã æsadawa wasu'u'wa noræ

nhimirowahudu hã te te 're wapari pese za'ra. Te te råme za'ra õ di.
Ma tô 're sisawi pese za'ra. Ma tô 're si'rã'õtõ, tisa da, duré 'Re
æhâimana u'âsi mono ma, 're mreme zusi mono da. 43 Zezusihi
zadawa wasu'u'wa noræ hã maræ æwå hã ahâ na ma tô te te dama 're
'manharæ za'ra, dama æ'manharæ waihu'u'õ hã. Taha wa, ma tô ãma
're datob'uzu za'ra.

44 Tawamhã æsazei'wa noræ hã te oto siré 're hâimana za'ra,
aihæni. Tinhibrom na tite da si, te te ãma 're rosa'rata za'ra mono õ
di oto. 45 Ni'wam noræ hã ma tô tinhipti'a hã te te dama 're wede
za'ra, duré tinhibrob zama, æwa'âbâ zô. Tawamhã æwa'â hã ma tô te
te sima 're po'o za'ra, maræ zô tiwi 're æro'wanhi'riti za'ra mono zéb
zarina. 46 Awå sidâpâsi ma tô duré 're si'rã'õtõ, 'Re æhâimana u'âsi
mono ãma 're ædawata za'ra mono zé 'ri 'wawi wa'ra 're, 're mreme
zusi mono da, tãma. Tinhorõwa mono bâ, ma tô duré 're si'rã'õtõ,

æ'u'åtå wapu na siré 're saihuri mono da. Sima 're sõprub za'ra mono
wa, ma tô to sina tisa na siré 're saihuri. 47 'Re æhâimana u'âsi mono
ãma te duré siré ãma 're wata za'ra, uburé æsõprubzém na hã.
Tawamhã aihæni, ma tô æsazei'wa noræ hã wåsãmri za'ra ni.
Tawamhã awå sidâpâsi, ma tô æsazeté'wa sidâpâ dasina tahâ'â ni,
'Re æhâimana u'âsi mono hã rowasété hawi te te 're æ'anho'reptui
mono noræ hã.

Pedru hã æhi'ré te te æpesezé wasu'u

3 1 Tawamhã nimahã bâtâ na ma tô Pedru noræ hã dame tineb
zahuré, Zuwãhã me, 'Re æhâimana u'âsi mono ãma 're ædawata

za'ra mono zéb u hã. Bâdâ sipi'rai wi, te dame tineb zahuré, 'Re
æhâimana u'âsi mono ãma 're ædawata za'ra mono zé bâtâ na.
2 Tame te aibâ hã nhamra, æpotozém hawi æmoræ'õ hã. Æ'madâ'â ze
na 'ridawa nhisi u te ta hã nasi dasiwi mrami ni, rob'uiprazém na
te te 're da'awari mono da, 're danhisisi mono sidâpâsi.
3 Tawamhã Pedru noræ hã 'ri 'wawi wa'ra u zasi zahuré õ ré, æhi'ré
hã ma tô sãmri zahuré. Te te sãmri zahuré wamhã, te nasi 'mahârâ
zahuré, maræ te te tãma sõmri zahuré da. 4 Tawamhã Pedru noræ
hã ma tô 'madâ'â pese zahuré, Zuwãhã me. Tawamhã Pedru te
tãma tinha:

— Wei wa'madâ'â. — Ãne te tãma tinha.
5 Tawamhã ma tô 'madâ'â zahuré, maræ te te tãma sõmri zahuré

da newa. 6 Tawamhã Pedru te duré tãma tinha:
— Wa hã ðnhimaræ õ di. Rob'uiprazé hã robaba di, ðte hã. Tane

nherå, 'Re æhâimana u'âsi mono te te ðma æsõmri na wa za
aipawapto. Zezu Cristu, Nazaré ãma aré 're æsãmra mono zadawa
para, wa za aima tinha: Aiwahutu, aipara na 're aimoræ da oto. — Ãne
te tãma tinha, Pedru hã.

7 Taha pari, Pedru hã ma tô pa'â æsimire niwæ, æhi'ré hã te te
wahutu da. Te te wahutu wamhã, awa'awi ma tô parahaptete,
æpara'õtõ zama. 8 Tawamhã ma tô darõno. Hâiwi te oto za. Tame
ma timoræ na sãna'rata oto. Tawamhã Pedru noræ me, ma tô siré
asisi, 'Re æhâimana u'âsi mono ãma 're ædawata za'ra mono zé 'ri
'wawi wa'ra u. Tawamhã moræ sina te sarõtõ, rowå te. 'Re æhâimana
u'âsi mono ãma te duré tiwata. 9 Tawamhã aihæni ma tô 'madâ'â
za'ra ni, aibâ hã sarõtõ mono ré hã, duré 'Re æhâimana u'âsi mono
ãma wata ré hã. 10 Moræ wå wa, ma tô duré ãma tatob'uzu za'ra ni.
Tawamhã ãne te dasima nharæ za'ra ni:

— Oro õ hã æhi'ré hã sãmra sina, rob'uiprazém na te te nasi
da'awari za, moræ wå di oto. Æ'madâ'â ze na 'ridawa nhisi ãma 're
æsãmra mono aré. — Ãne te dasima nharæ za'ra ni, moræ wå wa
oto.

'Re æhâimana u'âsi mono nhorõwa ãma, Pedru te te dama
ærowasu'uzé wasu'u

11 Tawamhã aibâ hã ma tô Pedru noræ hã te te 're patété zahuré,
Zuwãhã me, Saromahã nhisi na 'ri zahâpâ nhisi ãma. Te te 're
patété zahuré mono ré, da te 'madâ'â za'ra wa, ma tô aihæni ætåme
dasisa're. Tawamhã ma tô ãma tatob'uzu za'ra ni. 12 Tawamhã
Pedru te te da'madâ'â wamhã, te dama tinha, ãne:

— Wasiré Izarazéhé nhihudu noræ, e maræ wa, ma wa'ãma
atob'uzu za'ra wa'wa. Wasi'uihâ na æhi'ré hã wa te moræ wå newa, te
wei wa'ãma asõpré wa'wa. Wasi'uihâ na wa te pese õ di, wa noræ hã.
'Re wane wå wa, wa te pese newa, te wei æwa'madâ'â za'ra wa'wa.
Mare di. Ãne wab õ di. 13 'Re æhâimana u'âsi mono, wahi'rata noræ
nhib'apito, Abra'ãhã nhib'apito, duré Izatihi nhib'apito, duré Zacoho
nhib'apito. Ta hã ma tô Zezusi hã wåsã, tãma æromhuri wå 'wa hã.
Tane nherå, Zezusi hã ma tô asiwi æwå'õ za'ra wa'wa. Ma tô asiwi
æsõmri 'wa, Piratuhu ma. Taha nho'a, ma tô asiwi æwå'õ za'ra wa'wa,
te te sima wå nherå Piratu hã, moræ da apâ, dazazém hawi.
14 Zezusi hã 're moræ wå uptabi nherå, ma tô asiwi æwå'õ za'ra
wa'wa. Rob'manharæ wasété'wa si ma tô asima æwå za'ra wa'wa,
dazazém hawi da te dasiwi wazere da, Zezusihi upana. 15 Dahâimana
wå zéb da, dapå'åwå hã za te te dama 're æ'anhomri mono 'wa hã,
aima za'ra wa'aba, da te dasiwi wæræ da, ma tô dama æ'ru za'ra
wa'wa. Tazahã 'Re æhâimana u'âsi mono, ma tô apâ hâiwa'utu, dâ'â
uptabi nherå. Wa noræ hã Zezusi apâ hâiwa'utu wa, wa te æsabu
za'ra hã wa tô wa te dama 're wasu'u za'ra. 16 Zezusi hã tiwaihu'u
pese na ma tô æhi'ré hã pese, æmreme te te sazei wa. Taha wa, ma tô
aptete oto. Ma tô æ'madâ'â za'ra wa'wa. Ma tô æwaihu'u za'ra wa'wa
oto. Tô sena te te sazei wa, moræ wå di oto wanho'a.

17 — Wasiré Izarazéhé nhihudu noræ, ðwapari pese za'ra wa'aba
za. Wa hã wa tô aiwaihu'u za'ra wa'wa. Asiwi waihu'u aba ãna, ma
tô dama æ'ru za'ra wa'wa, Zezusi hã. Aima æpire za'ra wa'aba noræ
zama te te siwi waihu'u ãna, ma tô ta noræ zama dama 'ru za'ra,
Zezusi hã da te dasiwi wæræ da. 18 Taha zarina, ma tô 'Re æhâimana
u'âsi mono hã timreme hã ãma uwaimra, duréihã æsadawa wasu'u
'rata 'wa noræ hã wahi'rata noræ ma, te te ãma 're æ'awaihu'u sirõmo
mono zéb zarina, Cristu hã za te te ærobzépatazém na hã,
Danho'reptui'wa da, te te æpisudu hã. 19-20 Taha wa, te za aiwasédé
hã 're æråme za'ra wa'aba mo, 'Re æhâimana u'âsi mono u 're aipizari
za'ra wa'aba mono da, aiwasédé hã te te aima 're pari za'ra wa'aba
mono da. Tawamhã 'Re æhâimana u'âsi mono, te za te te 're aipawaptob
za'ra wa'wa, aipå'å 're, asiptete u'âsi ãma 're anomro aba mono da.
Zezusi hã te za we apâ satõ, Danho'reptui'wa da, 'Re æhâimana u'âsi
mono hã te te aima æpisutu za'ra wa'wa hã. 21 Tane nherå, te za

417 ATUSI 3

O Novo Testamento na xavante do Brasil, 1a ed., © 2005, Liga Bíblica



hâiwa ãma 're hâimana a'â, 'Re æhâimana u'âsi mono hã te te a'â
ropese da, duréihã æsadawa wasu'u 'rata 'wa noræ, wahi'rata noræ
ma, te te 're æ'awaihu'u mono zéb zarina. 22 Duréihã, Mozési ma tô
wahi'rata noræ ma rowasu'u siro, ãne: “Uburé Danhib'apito uptabi,
'Re æhâimana u'âsi mono hã ma tô ðpisutu, tizadawa wasu'u'wa da,
Asib'apito za'ra wa'wa hã. Ãne ni'wa hã asiré wa'wa hã te za ðza'u si
aima pisutu za'ra wa'wa, 'Re æhâimana u'âsi mono hã, ðsine te te
aima 're sadawa wasu'u za'ra wa'aba mono da. Tawamhã te za
æsimirowasu'u na 're æwapari pese za'ra wa'aba mo. 23 Ni'wa hã
æmreme te te wapari õ wamhã, te za dasiwi wå'õ ni. 'Re æhâimana
u'âsi mono nhib'a'uwå nhiti, te za satõræ ni. 'Re æhâimana u'âsi
mono zama te za siwi wå'õ pese.” Ãne ma tô rowasu'u, Mozési hã.
24 Duréihã uburé 'Re æhâimana u'âsi mono zadawa wasu'u 'rata 'wa
noræ hã ma tô ãne na te te tãma 're æ'apisutu mono zéb uwaibaba, te
te dama ãma 're rowasu'u za'ra. Samuwé hã uimrehåne ma tô
æsadawa wasu'u na ãma sãna'rata, wahi'rata noræ ma. Taha za'u si
ma tô duré æsadawa wasu'u'wa sidâpâsi te te dama ãma 're rowasu'u
sirõmo za'ra. Uburé ma tô duré ã nimosi æromhâimanazém na zama,
te te dama 're rowasu'u sirõmo za'ra. 25 A noræ wa'wa hã, wasiré
wahi'rata noræ nhihudu te 're aihâimana za'ra wa'aba mo. Taha wa,
wahi'rata noræ ma, 'Re æhâimana u'âsi mono te te 're æ'apisutu mono
zé hã te duré wama 're hâimana za'ra. Abra'ãhã ma, uimrehåne ma
tô tãma ropisutu 'rata. Ãne ma tô tãma ropisutu: “Romhutu'õpsi te
za ni'wa hã asihudu hã te te 're da'apawapto, daro mono bâ rowå
na 're danomro mono da.” Ãne ma tô taha ma ropisutu na'rata.

26 — Taha wa, ma tô 'Re æhâimana u'âsi mono hã tinhimiropisudu
hã ãma uwaimra. Ti'ra hã ma tô we atåme uimrehåne satõræ za'ra
wa'wa, te te 're aipawaptob za'ra wa'aba mono da. Te te tãma 're
æromhuri mono da hã te te pisutu wamhã, ma tô we atåme satõræ
za'ra wa'wa, 're anomro wasété aba mono zé hã 're råme za'ra
wa'aba mono da, rowå na ãma 're anomro aba mono da. — Ãne ma
tô Pedru hã dama rowasu'u.

Pedru noræ hã Zuwãhã me dama roti'wa noræ nho're
æsima'warazé wasu'u

4 1 Tawamhã Pedru noræ hã Zuwãhã me, zahadu te te dama
rowasu'u zahuré ré, ma tô sasedoti noræ hã aihutu, 'Re

æhâimana u'âsi mono ãma 're ædawata za'ra mono zéb 'madâ'â'wa
noræ nhib'apito me, sadusezu noræ zama. Sadusezu noræ hã apâ
dahâiwa'utuzé wasu'u wå'õ'wa noræ. 2 Ta noræ hã ma tô sada ab'ru
za'ra, Pedru noræ zada, apâ 're ædahâiwa'utu za'ra mono zém na te te
dama rowasu'u zahuré wa. Ãne ma tô dama rowasu'u zahuré:
“Dadâ'â nherå, te za apâ te te 're da'ahâiwa'utu, 'Re æhâimana u'âsi

mono hã, Zezusi te te æhâiwa'utu ne.” Ãne na te te dama rowasu'u
zahuré 'ru te, ma tô sada tizahi za'ra. 3 Tawamhã ma tô dasiwi
mrami zahuré ni. Hâiwahâ pesere wa, ma a'â siwi tiza, dazazéb 're,
awåpsi te te siwi sani zahuré da, æwasété na te te dama rowasu'u
zahuré ré ne, te te tãma nharæ za'ra da. 4 Tane nherå, da'ahâ na ma
tô saze za'ra ni, Zezusihi wasu'uwå hã da te æwapari za'ra noræ hã.
Æsazei'wa noræ hã ahâ uptabi di oto. Aibâ noræ za'rata si hã 5 miu na
æhâiba za'ra hã.

5 Tawamhã ma tô da'ãma ti'awå za'ra. Da'ãma awå za'ra wamhã,
ma tô si'rã'õtõ, Zeruzarå ãma sasedoti æpire noræ hã. Zudezu noræ
ma, roti'wa noræ hã ma tô æme si'rã'õtõ, 'Re æhâimana u'âsi mono
nhimiroti 'rata na rob'ui'éré na dama rowahutu'wa noræ me zama.
6 Anasi noræ hã ma tô duré datåme aimasisi zahuré, Caipasihi me.
'Re æhâimana u'âsi mono ma, da'ãma romhuri'wa æpire uptabi Anasi
hã, sasedoti æpire uptabi. Duré ni'wam noræ hã ma tô dame aimasisi
zahuré, Zuwã hã Aresãdirihi me. Anasihi sisãnawã zahuré, ta noræ
hã. Duré Anasihi sisãnawã hâiba amo noræ hã ma tô æsiré ubumro,
Zeruzarå ãma dama æpire za'ra noræ hã. 7 Tawamhã dama æpire noræ
hã ma tô dama 'ru zahuré, Pedru noræ hã da te sani zahuré da,
Zezusihi zadawa wasu'u'wa noræ hã, æsõ'reb za'ra da te dasiwi simizusi
zahuré da.

Tawamhã ma tô sadanharæ zahuré ni, ãne:
— E niha ma tô bété ãne æ'manharæ 'wa. E 'wa sadawa para, ma

bété a noræ wa'wa hã æhi'ré hã æpese 'wa. — Ãne te sadanharæ zahuré ni.
8-9 Tawamhã 'Re æhâimana u'âsi mono på'åzani na ma tô Pedru

hã aptete, dama pahi tõ da, te te dama rowasu'u wå da. Taha wa, te
ãne tãma rowasu'u za'ra, dama æpire noræ ma hã:

— Dama æpire noræ, ãne te æwazadanharæ za'ra wa'wa: “E niha, ma
tô bété ãne hã æ'manharæ 'wa. E 'wa sadawa para, ma tô bété a noræ
wa'wa hã æhi'ré hã æpese 'wa.” Ãne ma tô æwazadanharæ za'ra wa'wa.
Taha wa, wa za aima rowasu'u za'ra wa'wa. 10 Tawamhã a noræ
wa'wa hã te za æwaihu'u pese za'ra wa'wa, aihâiba mono bâ wa'aba.
Uburé wasiré Izarazéhé nhihudu noræ zama te za duré waihu'u pese
za'ra. Zezu Cristuhu zadawa para, wa tô pese ni, æhi'ré hã. Zezusi hã
Nazaré ãma aré 're æsãmra mono hã asiwi wæræ aba da, ma tô dama
æ'ru za'ra wa'wa. Tawamhã ma tô dasiwi sasõmri ni, wedepo'o
nhonhi'rãmi na. Ma tô dârâ. Dâ'â nherå, 'Re æhâimana u'âsi mono,
ma tô apâ hâiwa'utu. Taha zadawa para, te aibâ æhi'ré hã ãme za,
rowå na. Ma tô tipese oto. 11 Duréihã ma tô Zezusihi wasu'u na
wahi'rata noræ ma rob'ui'éré siro, 'Re æhâimana u'âsi mono zadawa
wasu'u'wa hã. Åtå na ma tô ãma simiré'é, ãne:

“Åne hã wå nherå, ma tô 'ri'wa noræ hã siwi wå'õ za'ra, taré
nomro da. Tane nherå, te te siwi wå'õ nherå, taré nomro õ

di, åne hã. Ni'wa hã ma tô ti'â, 'ri uparizéb da hã, wå
uptabi wa.”

Ãne ma tô Zezusihi wasu'u na wahi'rata noræ ma rob'ui'éré siro,
æbaihâ na hã.

— A noræ wa'wa hã åtå wå'õ'wa noræ ne hã. Duré Zezusi hã åtå ne
hã. 12 Tane nherå, Zezusihi si Danho'reptui'wa hã. Ni'wa hã,
aimawi hã 'Re æhâimana u'âsi mono te te dama pisutu õ di, ti'ai ãma
te te 're æda'anho'reptui mono da hã. Taha wa, Zezusihi si uburé
Danho'reptui'wa hã. — Ãne te dama æpire za'ra noræ ma rowasu'u,
Pedru hã.

13 Pedru noræ hã mreme pahi zahuré õ di. Te te datõmo pipa
zahuré õ di. Taha wa, zudezu noræ ma roti'wa noræ hã ma tô ãma
titob'uzu za'ra. Rowahutu'wa da, te te dame 're romnhoré zahuré
mono õ nherå, mreme pahi zahuré õ di. Tawamhã ma tô ãma tipo're
pu'u za'ra oto, Zezusihi siré 're æneb zahuré na, ti'ai ãma 're moræ ré
hã. 14 Aibâ æhi'ré hã, Pedru noræ te te æpese zahuré hã te æsiré tizab
zahuré, danho're. Taha wa, dama æpire za'ra noræ hã asa te te tãma
nharæ waihu'u za'ra õ di oto. 15 Tawamhã ma tô tãma rob'ru za'ra,
dasi'rã'õtõzém hawi pusi da. Pusi za'u si, ma tô ãma sisadawa pibu
za'ra, dama roti'wa noræ hã. 16 Ãne te sisadanharæ za'ra:

— E maræ, wa za 'manharæ za'ra ni, aibâ noræ ma hã. Tô sena,
maræ hã dama æ'manharæ waihu'u'õ hã ma tô 'manharæ zahuré,
danho'a. Æhi'ré hã ma tô pese zahuré. Aihæni Zeruzarå ãma 're
ædahâimana za'ra mono hã ma tô wapari za'ra ni, æhi'ré wasu'u hã.
Taha wa, wa noræ hã æwasu'u, wa te dawi 're udâ waihu'u za'ra
mono õ di za. 17 Tane nherå, æwasu'u hã daza'rui mono bâ te te ropé
tõ da, wa za tãma amhâzépa za'ra ni, te te dama 're rowasu'u
zahuré mono tõ da oto, Zezusi 're æmoræzém na hã. — Ãne ma tô ãma
sisaze za'ra, dama æpire za'ra noræ hã.

18 Tawamhã ma tô sô tihârâ za'ra, apâ ætåmeb za'ra neb zahuré
da. Ætåmeb za'ra zasi zahuré wamhã, ma tô sadawa uwati zahuré
ni, Zezusihi hâimanazém na te te dama 're rowasu'u zahuré mono
tõ da, duré æsadawa para te te dama 're rowahutu zahuré mono tõ
da. 19-20 Tawamhã Pedru noræ hã te asa tãma nharæ za'ra, Zuwãhã
me:

— E ma hã bété, 'Re æhâimana u'âsi mono ma, æwå. E æmreme, wa
za wapari ni. E aimreme za'ra wa'wa, wa za wapari ni bété. 'Re
æhâimana u'âsi mono mreme si, wa za wapari ni. Ma'ãpé, asima
ãma rosa'rata za'ra wa'aba, waihu'u za'ra wa'aba da. Wa noræ hã wa
za wa te dama 're rowasu'u u'âsi za'ra, uburé wa te 're æ'madâ'â za'ra
mono zém na hã, wa te 're æwapari za'ra mono zém na zama. Wa te
dawi 're udâ waihu'u za'ra mono õ di za. — Ãne te asa tãma nharæ
za'ra, Pedru hã.

21-22 Aibâ æhi'ré hã pese õ ré hã, 40 na ma tô ãma tiwahu. Taha
wa, aihæni 'Re æhâimana u'âsi mono ãma te tawata za'ra ni, aibâ
æhi'ré hã moræ wå wa oto. Taha wa, da te dasiwi ahâri da, te te
dama 'ru waihu'u za'ra õ di, zudezu noræ ma roti'wa noræ hã. Taha
wa, te taré duré tãma amhâzépa zahuré ni, Pedru noræ ma, Zuwãhã
me, te te dama rowasu'u zahuré tõ da oto, Zezusihi wasu'u na. Taha
parimhã, ma tô tãma rob'ru zahuré ni, neb zahuré da oto.

Zezusihi zazei'wa noræ hã æmreme zusi zé wasu'u
23 Tawamhã Pedru noræ hã zudezu noræ ma, æpire za'ra noræ hawi

pusi wamhã, ma tô tineb zahuré, tisiré æsazei'wa noræ u, Zuwãhã
me. Tawamhã ma tô tãma rowasu'u za'ra, 'Re æhâimana u'âsi mono
ma, da'ãma romhuri'wa æpire noræ mreme na, dama æpire za'ra noræ
mreme na zama. 24 Ãne hã da te wapari za'ra wamhã, aihæni ma tô
dasiré ãma tawata za'ra ni, 'Re æhâimana u'âsi mono ãma. Te oto
tiwi rowaptårå za'ra ni, ãne:

— 'Re æhâimana u'âsi mono, a hã Wanhib'apito uptabi. A hã
Ropoto na'rata 'wa. Uburé, ma tô maræ hã æ'apoto mo, hâiwa hã,
duré ti'a hã, duré âporé hã. Uburé æwa 're ædanomro mono da hã ma
tô duré æpo. 25 A hã ma tô Aipå'åzani hã Dawihi ma æsõ, wahi'rata
ma, aima romhuri'wai ma, aimreme hã wahi'rata noræ ma, te te 're
wasu'u mono da. Ãne ma tô tãma rowasu'u za'ra Dawi hã, wahi'rata
noræ ma:

“E maræ wa, zudezu'õ noræ hã ma tô sada tizahi pese za'ra,
daro mono bâ. E maræ wa, æsimirosa'rata za'ra hã tô senai õ
di. 26 Roti'wa noræ hã te sada aimasa. Æsadawa para da'uwati'wa
noræ me, ma sada atob za'ra, Wanhib'apito 'Re æhâimana
u'âsi mono zada, duré Danho'reptui'wa da, te te æpisutu zada.”

Ãne te tãma rowasu'u za'ra, Dawi hã.
27 — Ãhãna, tô sena Zeruzarå ãma ma tô tasi'rã'õtõ ni, aima

romhuri wå 'wa zada, Zezusihi zada, Danho'reptui'wa da æpisutu zada.
Erodi noræ hã ma tô sitåme ubumro, Põsi'u Piratuhu me. Ta noræ hã
zudezu'õ noræ me duré Izarazéhé nhihudu noræ me, ma tô sada
si'rã'õtõ, te te siwi wæræ da. 28 A hã romhâ ré, ãma æropisutuzéb zarina
ma tô si'uihâ na ãma siwi uwaimra tô, te te waihu'u za'ra õ nherå,
Erodi noræ hã. 29 Ãhãna dama æpire za'ra noræ hã te duré wama
amhâzépa za'ra. Wa noræ hã aima romhuri'wa noræ. Wei wapawaptob
za'ra na, ai'umnhasi sina aimreme hã wa te dama 're wasu'u za'ra
mono da, wapahi ãna. 30 Zezusihi zadawa para, wa te 're dapese za'ra
mono da, wei wapawaptob za'ra na. Zezusi hã aima romhuri wå 'wa,
taha zadawa para, maræ æwå hã dama æ'manharæ waihu'u'õ hã wa te
dama 're 'manharæ za'ra mono da, wei wapawaptob za'ra na. — Ãne
ma tô tãma mreme zu, æsazei'wa noræ hã.

31 Tawamhã 'Re æhâimana u'âsi mono ma, mreme zusi pari, 'ri ma
tô æré sãsã'ã za'ra. Tawamhã 'Re æhâimana u'âsi mono på'åzani na
ma tô aptete za'ra, æpå'å mono bâ. Pahi ãna, ma tô dama sadawa
wasu'u za'ra oto, 'Re æhâimana u'âsi mono hã.

Æsazei'wa noræ hã, sõprum na 're æhâimana za'ra mono zé wasu'u
32 Tawamhã æsazei'wa noræ hã uburé, ma tô sisaze za'ra,

tinhimirosa'rata za'ra na hã. Ni'wam noræ hã tinhibro te te sima 're
sawi za'ra mono õ di, tite da si. Uburé, ma tô æsibrob'õ noræ udâna
te te 're po'o za'ra. 33 Mreme prédup sina, ma tô Zezusihi zadawa
wasu'u'wa noræ hã te te dama 're rowasu'u za'ra, Wanhib'apito
Zezusi apâ æhâiwa'utuzé wasu'u na. Duré 'Re æhâimana u'âsi mono
hã ma tô Zezusihi zazei'wa noræ ma 're sõprub za'ra, æwå na si.
34-35 Tawamhã 'ri tede'wa noræ hã duré ti'a tede'wa noræ hã ma tô
tinhorõwa hã duré tinhipti'a hã te te dama 're wede za'ra, æwa'âbâ
zô. Tawamhã æwa'â hã ma tô te te 're sõmri za'ra, Zezusihi zadawa
wasu'u'wa noræ ma. Tawamhã, æsazei'wai mono bâ maræ zô tiwi 're
æro'wanhi'riti za'ra mono zéb zarina, ma tô te te tãma 're po'o za'ra,
Zezusihi zadawa wasu'u'wa noræ hã. Taha wa, ni'wa hã simaræ ãna
're hâimana mono õ di oto.

36-37 Tawamhã aibâ hã Zuzé na æsisi hã ma tô tinhipti'a hã dama
wede, æwa'âbâ zô. Roti wå 'wa, ta hã. Taha wa, Banabé na ma tô siwi
sisi, Zezusihi zadawa wasu'u'wa noræ hã. (Banabéhé nhisi hã dama
rowå zani'wa, te wasu'u, æsisi hã.) Réwihi nhihudu, ta hã. Sipri na
rob'ré za'iti nhisi ãma æpotozé hã. Tinhipti'a hã te te dama wede
wamhã, æwa'â, ma tô uburé ti'â, Zezusihi zadawa wasu'u'wa noræ u.

Ananizaha wasu'u, Sapiraha me

5 1 Aibâ hã Ananiza na æsisi hã tinhipti'a hã ma tô æwa'âbâ zô
dama wede zahuré timro me, Sapiraha me. 2 Tawamhã ti'ai

wa'â hã ma tô sima po'o zahuré, pi'uriwi. Æ'rãsutu si ma tô Ananiza
hã ti'â uburé newa, Zezusihi zadawa wasu'u'wa noræ u, wahuré
newa. 3 Tawamhã Pedru te tãma tinha:

— Ananiza, e maræ da, ma tô Satanasihi nhimiwada'uri zarina
æ'manha. Taha wa, ma tô 'Re æhâimana u'âsi mono på'åzani ma,
asadawa nhipe. Asipti'ai wa'â hã pi'uriwi ma tô asima æpo'o 'wa.
4 Asipti'a, da te aiwi uipra õ ré hã, ate hã. Duré, da te aiwi uipra
wamhã, æwa'âbâ zama ate hã. E maræ da, ma tô bété wama asadawa
nhipe. E wama si ma tô asadawa nhipe. Mare di. 'Re æhâimana u'âsi
mono ma zama ma tô asadawa nhipe. — Ãne te tãma tinha, Pedru hã.

5-6 Tawamhã Pedruhu mreme te te wapari wi, ma tô waptãrã ti'ai
wa, Ananiza hã. Waptã'ã wamhã, ma tô dârâ. Tawamhã æpréduptém
noræ hã ma tô sô tiwahutu za'ra. Ma tô siwi ubu. Taha pari, ma tô

siwi ti'â, te te siwi sårå da. Tawamhã taha wasu'u hã da te wapari
za'ra wamhã, aihæni ma tô tapå'åwara za'ra ni.

7 Tawamhã æsa'u si, te duré æmro hã mo, Zezusihi zadawa
wasu'u'wa noræ u. Timro dâ'âzé te te waihu'u ãna, ma ãzé, 'ri para u.
8 Sébré wamhã, Pedru te 'mahâ:

— We ðma wasu'u na. E niha ma tô asipti'ai wa'wa hã dama
æwede 'wa. E õhõ na si æwa'â hã tô. — Ãne te sadanha, Pedru hã.

Tawamhã asa te tãma rowasu'u:
— Æhe, tô õhõ na si æwa'â hã. — Ãne te tãma wasu'u.
9 Tawamhã Pedru te tãma tinha, ãne:
— Te asima ærosa'rata wasété 'wa, 'Re æhâimana u'âsi mono

på'åzani hã tô sena æwaihu'u pese zô pibui wa'aba da. E maræ da, ma
bété ãne hã æ'manharæ 'wa. Õhõta, wapari. Aimro nherå'wa noræ hã
te we para'rasi za'ra. Ta noræ hã te za siwi ai'â. — Ãne te tãma
tinha, Pedru hã.

10 Tawamhã awa'awi ma duré waptãrã, pi'õ hã, Pedruhu papara.
Ma tô duré dârâ. Æpréduptém noræ hã ma tô duré apâ asisi. Ma tô
duré sabu za'ra, pi'õ ædâ hã. Ta hã ma tô duré siwi tiså, ab're 're
æmro zu. 11 Tawamhã uburé pese, ma tô tapå'åwara za'ra ni oto,
æsazei'wa noræ, siré 're æsi'rã'õtõ mono noræ hã. Duré æwasu'u hã da te
wapari za'ra wamhã, aihæni ma tô tapahi za'ra ni.

Zezusihi zadawa wasu'u'wa noræ hã dama æwaihu'u'õ te te
dama 're æ'manharæ za'ra mono zé wasu'u

12 Tawamhã Zezusihi zadawa wasu'u'wa noræ hã, maræ æwå hã
ahâ na ma tô te te dama 're 'manharæ za'ra, dama æ'manharæ
waihu'u'õ hã. Duré æsazei'wa noræ hã ma tô 're si'rã'õtõ u'âsi aihæni,
Saromahã nhisi na 'ri zahâbâ, da te 're æsisi za'ra mono u hã.
13 Tawamhã æsazei'õ'wa noræ hã, æsazei'wa noræ me 're hâimana za'ra
mono da, te te sima 're rosa'rata za'ra mono nherå, pahi za'ra di oto.
Tazahã te oto æsazei'wa noræ hã da te 're wåsãmri za'ra, 're hâimana
wå za'ra mono wa. 14 Taha wa, ma tô da'ahâ uptabi na saze za'ra ni,
Wanhib'apito niwæ 're danomro mono da oto. Aibâ hã ahâ uptabi na
ma tô saze za'ra, pi'õ zama. Taha wa, æsazei'wa noræ hã ma tô sina
hâ. 15 Ãne hã Zezusihi zadawa wasu'u'wa noræ hã te te dama 're
'manharæ za'ra mono wa, ma tô æhâzé ré noræ hã da te 're sa'ra, 'ri
nhi'riti wa, 're simi'wara mono da, æsa'warizé wa, duré wetenhamri
wa. Pedru hã æwa'wai baba za'ra te te ro'razâri wa, æ'awã hã te te
hâiba upsibi za'ra da, te tame 're simi'wara, te te pese za'ra da.
16 Zeruzarå 'rata 'ri wa'õtõ mono hawi, ma tô da'ahâ na dasito,
Zeruzarå u. Æhâzé ré noræ hã ma tô dasiré 'wasari ni. Duré wa'uburé
ré 're æhâimana za'ra mono noræ zama, ma tô 'wasari ni, dasiré.
Tawamhã aihæni ma tô tapese za'ra ni oto.

423 ATUSI 5

O Novo Testamento na xavante do Brasil, 1a ed., © 2005, Liga Bíblica



Zezusihi zadawa wasu'u'wa noræ hã dama æpire za'ra noræ
nho're æsimasabzé wasu'u

17 Tawamhã sasedoti æpire uptabi hã, duré uburé æsiré sadusezu
noræ me, ma tô ta noræ hã Zezusihi zadawa wasu'u'wa noræ hã ãma
sõ'ru za'ra. Tawamhã ma tô sima ãma roti za'ra, niha te te tãma
rob'manharæ za'ra da. 18 Taha wa, ma tô dama 'ru za'ra, da te dasiwi
waibu da, Zezusihi zadawa wasu'u'wa noræ hã. Tawamhã dazazéb
're, ma tô dasiwi séme ni. 19 Tawamhã barana Wanhib'apito ma,
hâiwa ãma romhuri'wa hã ma tô ætåme si'ra za'ra, te te tãma
'ridawa za'ra da. Te te tãma 'ridawa za'ra wamhã, ma tô sani za'ra,
rob u. Ãne te tãma nharæ za'ra:

20 — Mo oto ai'aba'réi wa'aba, 'Re æhâimana u'âsi mono ãma 're
ædawata za'ra mono zéb u, 're ædanomro mono zép tém na dama
rowasu'u za'ra wa'aba da. — Ãne te tãma nharæ za'ra.

21 Tawamhã, ãne hã te te wapari za'ra wamhã, bâdâ 'rãiwatobro
wi, ma tô asisi, 'Re æhâimana u'âsi mono nhorõwa ãma 'ri 'wawi
wa'ra u. Tame ma tô rowahutu na dama ãma sãna'rata za'ra.

Tawamhã sasedoti æpire uptabi hã, æsiré 're ænomro mono noræ
zama ma tô zudezu noræ ma æpire za'ra noræ zô da'mazatõ, Zeruzarå
ãma 're æsi'ubumroi mono noræ zô. Tawamhã ma tô ætåme ubumro
uburé. Tawamhã dazazéb u ma tô Zezusihi zadawa wasu'u'wa noræ zô
tihârâ za'ra, da te ætåme simroi mono da. 22 Tawamhã 'Re æhâimana
u'âsi mono nhorõwa 'madâ'â'wa noræ hã ma tô sô ai'aba'ré, dazazéb u.
Sô sisisi wamhã, 'ri 're baba di. Taha wa, te apâ ai'aba'ré ubana, dama
roti'wa noræ u. 23 Ætåme sihutu wamhã, te ãne tãma rowasu'u za'ra:

— Pra. E niha bâ. Dazazé hã, baba di. 'Ridawa nhitop tete uptabi
nherå, duré dazazé 'madâ'â'wa noræ hã 'ridawa ãma simasam nherå,
wa te 'ridawa za'ra wamhã, 'ri 're baba di. Ni'wai õ di. Robaba na
wa sô rob'madâ'â za'ra ni. — Ãne te tãma rowasu'u za'ra.

24 Tawamhã 'Re æhâimana u'âsi mono ãma 're ædawata za'ra mono
zé 'madâ'â'wa noræ nhib'apito hã, duré sasedoti æpire noræ hã ãne hã
te te wapari za'ra wamhã, te te waihu'u za'ra õ di oto. Taha wa, ma
tô sô amrami za'ra, tinhimirosa'rata na, Zezusihi zadawa wasu'u'wa
noræ zô. 25 Taha ré, ni'wa hã te wei mo, aibâ hã. Ta hã ma tô tãma
rowasu'u za'ra, ãne:

— Ðwapari pese za'ra wa'aba. Aibâ noræ hã dazazéb 're, æséme 'wa
hã, 'Re æhâimana u'âsi mono ãma 're ædawata za'ra mono zéb ãma 'ri
'wawi wa'ra 're, te dama rowahutu za'ra. — Ãne te tãma rowasu'u
za'ra.

26 Tawamhã 'Re æhâimana u'âsi mono ãma 're ædawata za'ra mono
zé 'madâ'â'wa noræ hã ma tô sô ai'aba'ré tinhib'apito noræ me, apâ te
te simroi mono da. Æsimroi mono 'wa noræ hã åtå na da te hâ za'ra
mono õ'umnhasite, ma tô pawasisi ãna te te simro. 27 Te te simroi

mono wamhã, te tãma nharæ za'ra, dama roti'wa noræ nho're simasab
da. Tawamhã 'Re æhâimana u'âsi mono ma, da'ãma romhuri'wa æpire
uptabi hã te tãma nharæ za'ra, Zezusihi zadawa wasu'u'wa noræ ma:

28 — Wa tô aré aiwi sawi za'ra wa'aba ni, Zezusihi nhimiroti na
dama 're rowahutu tõ za'ra wa'aba mono da. Tazahã dama 're wasu'u
za'ra wa'aba mono wa, æwasu'u hã ma tô te te ropé 'ri pâ, ãme Zeruzarå
ãma hã. Taha wa, ma tô da te dasima 're wawasu'u za'ra. Wa noræ hã,
u, Zezusihi wæræ'wa. — Ãne te tãma nharæ za'ra.

29 Tawamhã Pedru noræ hã te asa tãma nharæ za'ra, tisiré Zezusihi
zadawa wasu'u'wa noræ me:

— 'Re æhâimana u'âsi mono mreme si wa za wa te 're 'madâ'â pese
za'ra. Aimawi mreme hã wa te 're 'madâ'â za'ra mono õ di za. 30 'Re
æhâimana u'âsi mono, wahi'rata noræ nhib'apito hã ma tô hâiwa'utu
Zezusi hã, asadawa para wa'aba, da te dasiwi æwæræ hã. Wedepo'o
nhonhi'rãmi na asiwi æsasõmri 'wa hã ma tô hâiwa'utu. 31 Ta hã ma
tô 'Re æhâimana u'âsi mono hã ti'â apâ, æsimire niwæ 're sãmra u'âsi
mono da oto, dama æpire na 're hâimana mono da, duré tiwaihu'u
pese zarina te te 're da'anho'reptui mono da. Taha wa, te za te te 're
wapawaptob za'ra, wasiré Izarazéhé nhihudu mono bâ, wawasédé
hã wa te 're råme za'ra mono wa, te te wama 're apari mono da.
32 Wa noræ hã wa tô ãne na hã watõmo na 'madâ'â za'ra ni. Taha wa,
wa za wa te dama 're wasu'u u'âsi za'ra. 'Re æhâimana u'âsi mono hã
da te 're wapari za'ra mono wamhã, te za Tipå'åzani hã te te dama 're
anhomri. Taha zama te za duré ãne uburé te te dama 're awaihu'u,
Zezusihi wasu'uwå hã. — Ãne te tãma nharæ za'ra, Pedru noræ hã.

33 Tawamhã dama roti'wa noræ hã ãne te te wapari za'ra wamhã,
ma tô sada tizahi za'ra. Taha wa, ma tô sima ãma roti za'ra, te te
dama 'ru za'ra da, da te dasiwi simro da. 34 Tane nherå, aibâ æwå hã
Damarizé na æsisi hã ma tô hâiwi za. Ta hã parisezu noræ niwæ te 're
mo, dama æwazé pe hã. 'Re æhâimana u'âsi mono nhimiroti na dama
rowahutu'wa, te 're hâimana. Tawamhã ta hã ma tô oto dama 'ru
za'ra, Zezusihi zadawa wasu'u'wa noræ hã da te sani za'ra da, dama
æpire noræ nhiti si'ubumro da, syry na.

35 Taha pari, ma tô dama roti'wa noræ ma tinha, ãne:
— Wasiré Izarazéhé nhihudu noræ, ðwapari pese za'ra wa'aba,

ãma asõpré wa'aba da, aibâ noræ ãma. E maræ te za tãma æ'manharæ
za'ra wa'wa. Ãma rosa'rata pese za'ra wa'aba. 36 Aibâ hã Te'udasi na
æsisi hã duréihã, waihu'u pese newa, ma tô dama æpire na dama
siwasu'u. Tawamhã aibâ ahâ na ma tô æsiré 're nomro, 400 na
æhâiba hã. Tane nherå, da te wæræ wamhã, æsiré 're ænomro mono
noræ hã ma tô te te ropé. Robaba di oto. 37 Te'udasihi uiræ na si ma
tô duré Zudasi hã datåme wi, Darireza ãma aré 're æsãmra mono hã.
Romanu noræ nhib'apito hã dahâiba za'rada hã te te waihu'u da,

danhisi mono bâ da te tãma ubumro za'ra ré, ma tô Zudasi hã
datåme wi. Tawamhã da'ahâ na ma tô duré æsiré 're danomro,
Te'udasihi ne. Æsine, ma tô duré wæræ ni, Zudasi hã. Tawamhã æsiré
're ænomro mono noræ hã ma tô duré te te ropé. 38-39 Taha wa,
ãhãna hã wa te hâiba upi za'ra wa'aba tõ, Pedru noræ hã. Tô'ã. Ta
noræ hã si'uihâ na te te 're rowahutu za'ra mono wamhã,
æsimirowahutu za'ra hã te za æsarina 're si'utõræ za'ra. Tazahã 'Re
æhâimana u'âsi mono zadawa para te te 're rowahutu za'ra mono
wamhã, tiwi uprosi waihu'u za'ra wa'aba õ di za, æsimirowahutu
za'ra hã. Taha wa, 'Re æhâimana u'âsi mono hã 'wapé za'ra wa'aba
õ'umnhasite, te za aibâ noræ ma æwaprosi waré za'ra wa'wa, si'aba'ré
da. — Ãne te dama roti'wa noræ ma roti, Damarizé hã.

Tawamhã æsimiroti hã ma tô saze za'ra. 40 Tawamhã Zezusihi
zadawa wasu'u'wa noræ zô ma tô sitåme tihârâ za'ra apâ. Ma tô
dama hâiba 'ru za'ra, taré da te dasiwi hâ za'ra da. Taha pari, ma tô
duré sadawa uwati za'ra, te te duré dama 're rowasu'u tõ za'ra
mono da, Zezusihi wasu'u na hã. Taha parip si, ma tô tãma rob'ru
za'ra, apâ si'aba'ré da. 41 Tawamhã ma tô dawi wairé, dama roti'wa
noræ hawi. Da te hâ za'ra nherå, to za'ra di, Zezusihi zadawa
wasu'u'wa noræ hã. Æsazei'wai wa, Zezusihi ne te te 're robzépata
za'ra mono da, 'Re æhâimana u'âsi mono hã te te tãma æpisutu za'ra
zém na hã ma tô sina waihu'u za'ra. Taha wa, tãma rowå za'ra di.
42 Tawamhã awå sidâpâsi ma tô te te dama 're rowahutu za'ra, 'Re
æhâimana u'âsi mono ãma 're ædawata za'ra mono zéb ãma 'ri 'wawi
wa'ra 're. 'Ri baba, ma tô duré te te dama 're rowasu'u za'ra, Zezusihi
wasu'uwå na. Zezusi hã tô sena, Danho'reptui'wa da, 'Re æhâimana
u'âsi mono te te wama æpisutu na ma tô duré te te dama 're rowasu'u
za'ra.

Aibâ noræ hã 7 na æhâiba za'ra hã dapawapto'wa da,
da te dasiwi æpisutu za'ra zé wasu'u

6 1 Tawamhã ahâ uptabi na ma tô zudezu noræ hã saze za'ra,
deredu noræ mreme na 're æmreme zusi mono noræ hã, duré

ebreusi noræ mreme na 're æmreme zusi mono noræ zama. Tawamhã
deredu noræ mreme na 're æmreme zusi mono noræ hã ma tô
aiwapsari za'ra, dazari'wa noræ hã deredu noræ æmrotõ noræ ãma 're
po're simrami u'âsi za'ra mono wa. Awå sidâpâsi, æsazei'wa noræ hã
ro te te sima 're waibui mono wamhã, te ãma 're po're simrami u'âsi
za'ra. Taha wa, ma tô dama nharæ za'ra, aibâ noræ hã deredu noræ
mreme na 're æmreme zusi mono noræ hã. 2 Tawamhã Zezusihi
zadawa wasu'u'wa noræ hã, 12 na æhâiba za'ra hã ma tô sô tihârâ
za'ra, tisiré æsazei'wa noræ zô. Hâiba mono bâ ætåme si'aba'ré da, te
sô tihârâ za'ra. Ætåme sihutu wamhã, te tãma nharæ za'ra, ãne:

— Wasiré Zezusihi zazei'wa noræ, e 'Re æhâimana u'âsi mono
wasu'uwå hã wa za dawi wasu'u zazâri za'ra ni, taha upana wa te
're ædazari za'ra mono da si. Mare di. Wa te dama ãma 're rowasu'u
za'ra mono õ wamhã, 'Re æhâimana u'âsi mono hã te te wama 're
arowaré mono õ di za. 3 Ma'ãpé, sô asõpré wa'aba mono, aibâ 7 na
æhâiba noræ zô. Aibâ noræ hã da te æwåsãmri za'ra zô, te za sô asõpré
wa'wa, 'Re æhâimana u'âsi mono på'åzani na si 're ænomro mono noræ
zô, hâiwa hawi dahâimanazém na rowaihu'u ré 're æhâimana za'ra
mono noræ zô. Ta noræ ma, wa za romhuri hã pisutu za'ra ni, awå
sidâpâsi te te 're dazari za'ra mono da. 4 Tawamhã wa noræ hã 'Re
æhâimana u'âsi mono ma, wa za 're wamreme zusi u'âsi. Æmreme na
wa za wa te 're dapawaptob u'âsi za'ra. — Ãne te tãma nharæ za'ra.

5 Tawamhã æsimiroti za'ra hã aihæni ma tô saze za'ra, æsazei'wa
noræ hã. Taha wa, ma tô aibâ noræ zô rob'madâ'â za'ra. Tawamhã
ma tô sãmri za'ra, Esitéwã hã. Ta hã, 'Re æhâimana u'âsi mono ãma
te te æsasõmri. Æpå'åzani na si te 're hâimana. Tawamhã ma tô duré
sãmri za'ra Piripi hã, duré Procoru hã, duré Nicano hã, duré Timo
hã, duré Pamenasi hã, duré Nicorazu hã. Ãtizotiza na 'ri nho'õmo
nhisi ãma 're æsãmra mono aré, Nicorazu hã. Zudezu'õ aré, ma tô
sizudezu, 'Re æhâimana u'âsi mono ãma oto dame 're wata mono da.
6 Tawamhã ã noræ hã ma tô oto te te simro, Zezusihi zadawa
wasu'u'wa noræ u, tinhib'rada te te ãma sa'ra za'ra da, æ'rã nhisiwi,
ãma mreme zusi da. Ãne Zezusihi zadawa wasu'u'wa noræ hã ma tô
romhuri hã tãma pisutu za'ra.

7 Tawamhã 'Re æhâimana u'âsi mono zadawa wasu'u hã ma tô
duré te te ropé, 'ri baba. Zezusihi nhirã zarina 're ænomro mono noræ
hã ma tô sina hâ, Zeruzarå ãma hã. Sasedoti noræ hã ahâ na ma tô
duré Zezusi hã saze za'ra oto.

Esitéwã, da te dasiwi æ'ârizé wasu'u
8 'Re æhâimana u'âsi mono hã ma tô Esitéwã hã te te 're pawapto

pese, tiwaihu'u pese na. Taha wa, æwaihu'u pese na si te 're
hâimana, Esitéwã hã. Taha zarina ma tô maræ æwå hã te te dama 're
ab'manharæ, dama æ'manharæ waihu'u'õ hã, danho'a. 9 Tane nherå,
ni'wam noræ hã zudezu noræ hã ma tô sada 're hâimana za'ra,
æmreme te te 're wå'õ za'ra mono wa. Ta noræ hã darob amoi hawi,
Zeruzarå u 're æsihutu mono aré, Sireni na 'ri nho'õmo nhisi hawi,
duré Aresãdiriza na 'ri nho'õmo nhisi hawi, duré Sirisiza na
danhipti'a nho'õmo nhisi hawi, duré Azi'a na danhipti'a nho'õmo
nhisi hawi. Ta noræ hã ma tô 're si'rã'õtõ u'âsi, rowahutuzéb u
dasi'uihâ na 're ædahâimana za'ra mono zém na rowahutuzém nhisi
u hã. Tawamhã ta noræ hã, Esitéwãhã mreme te te siwi wå'õ za'ra
wa, te nasi aimawi na tãma nharæ za'ra. 10 Tawamhã 'Re æhâimana

u'âsi mono på'åzani hã ma tô tite hã rowaihu'u pese zé hã tãma
tisõ, Esitéwãhã ma, mreme waihu'u pese da. Taha wa, aibâ noræ
ma, te te asa tãma ãma wa'rãmi za'ra wamhã, ma tô nasi mreme
nhihâri za'ra. 11 Taha wa, ta noræ hã ma tô ni'wam noræ hã sada
wada'uri za'ra pi'uriwi, Esitéwã te te siwi wasu'u wasété za'ra da,
dama. Rob'uiprazé ma tô tãma sõmri za'ra, sada simasab da. Ãne te
tãma roti za'ra:

— Ãne te za Esitéwã hã dama æwasu'u za'ra wa'wa: “Esitéwã hã
wa tô wapari za'ra ni. Mozési hã te te dama 're wasu'u wasété. 'Re
æhâimana u'âsi mono ãma, te te duré 're wasété.” Ãne te za dama
æwasu'u wasété za'ra wa'wa, Esitéwã hã. — Ãne ma tô aibâ noræ hã
sada wada'uri za'ra.

12 Taha wa, ma tô ãne hã dama wasu'u wasété za'ra, Esitéwã hã.
Duré 'Re æhâimana u'âsi mono nhimiroti 'rata na rob'ui'éré na dama
rowahutu'wa noræ ma zama, ma tô ãne wasu'u wasété za'ra, dama
roti'wa noræ ma zama. Aihæni sada danhiti'rui wairébé da, ma tô ãne
dama wasu'u wasété za'ra. Tawamhã ma tô oto sô ai'aba'ré,
Esitéwãhã zô. Taha wa, ma tô siwi ti'â. Te te siwi âri wamhã, ma tô
siwi saprõ, zudezu noræ ma, æpire za'ra noræ u. 13 Tawamhã,
Esitéwãhã mreme te te siwi æwå'õ za'ra noræ zô, ma tô sô tihârâ
za'ra, taré te te siwi æwasu'u wasété 'wa noræ zô, Esitéwã te te tãma
wasu'u wasété za'ra da. Ãne te dama æpire za'ra noræ ma, Esitéwã hã
taré wasu'u za'ra:

— Õ hã aibâ hã, rowasu'u wasédé hã te te sazâri õ di, 'Re æhâimana
u'âsi mono ãma 're ædawata za'ra mono zém na hã. Duré 'Re
æhâimana u'âsi mono nhimiroti wå wa'rãmi, ma tô te te dama 're
rowasu'u wasété u'âsi. 14 Wa noræ hã wa tô wapari za'ra ni, æmreme
hã. Zezusi hã Nazaré ãma aré 're æsãmra mono hã te za, u, 'ri hã
uprosi, 'Re æhâimana u'âsi mono ãma 're ædawata za'ra mono zé hã.
Duré, roti hã Mozési te te aré wama æsõmri hã 're æwahâimana za'ra
mono zéb da hã te za, u, wawi ãma sapræ. — Ãne ma tô Esitéwãhã
wasu'u wasété za'ra taré.

15 Tawamhã zudezu noræ ma roti'wa noræ hã, duré aihæni
æsi'ubumrozéb ãma æhâimana za'ra noræ hã te ãma tinhopré,
Esitéwãhã ubu ãma hã. 'Re æhâimana u'âsi mono ma, hâiwa ãma
romhuri'wai ubu ne, Esitéwãhã ubu hã.

Dama æpire noræ nho're, Esitéwã dama æsiwasu'uzé wasu'u

7 1 Tawamhã 'Re æhâimana u'âsi mono ma, da'ãma romhuri'wa
æpire uptabi hã te tãma tinha, Esitéwãhã ma:

— E tô sena aiwasu'u hã.
2-3 Tawamhã Esitéwã ma tô tãma rob'rãzarõtõ za'ra, dahi'rata

noræ wasu'u na hã, ãne:

— Wasiré Izarazéhé nhihudu noræ, wamama noræ zama, ðwapari
za'ra wa'aba. 'Re æhâimana u'âsi mono hã, rowa'a na 're æsãmra mono
hã duréihã ma tô Abra'ãhã ma sihâi'ré, wahi'rata ma. Mesapotamiza
na danhipti'a nho'õmo nhisi ãma 're sãmra mono ré, ma tô ætåme
wi, zahadu Harã na 'ri nho'õmo nhisi u moræ õ ré. Ãne te tãma
tinha: “Ma'ãpé airom nhiti aiwatobro, asisãnawã noræ nhiti aimoræ
da. Airop téb u wa za asaprõ, tamomo 're aihâimana mono da oto.”
Ãne ma tô tãma roti. 4 Taha wa, tisiré cadeza noræ nhipti'ai hawi
ma tô watobro. Harã na 'ri nho'õmo nhisi ãma te oto 're sãmra,
Abra'ã hã. Tame, æmama hã ma tô tiwi dârâ. Tiwi dâ'â parip si, ma
tô 'Re æhâimana u'âsi mono hã saprõ, æroptéb u, Abra'ã hã. Taha wa,
te oto a noræ wa'wa hã æwa 're aihâimana za'ra wa'aba mo, æsipti'ai
ãma. 5 Tane nherå, we te te saprõni nherå, te te tãma sõmri uptabi
õ di, ti'a hã æte da hã. Taha wa, te ãne hã tãma tinha: “Tô sena, ti'a,
wa za aima tisõ, ate da, asihudu sidâpâsi, asihudu noræ te da.” Ãne
ma tô tãma ropisutu, Abra'ãhã ma, 'ra õ ré. 6 Te duré tãma tinha:
“Apto'oré hã asihudu noræ hã te za dasiré 're si'ubumro, darob amoi
ãma tinhipti'ai ãmai õ nherå, tisiré'õ noræ siré. Tawamhã ti'a
tede'wa noræ nhimiwada'uri zarina si te za 're hâimana za'ra, te te
tãma 're romhuri pese za'ra mono da taré, wa'âbâ ãna. Si'uihâ na
si'ãma 're hâimana waihu'u za'ra mono õ di za. Da te 're æhâ za'ra
mono zé hã te za duré te te 're sépata za'ra. Ãne te te 're robzépata
za'ra mono ré hã, te za ãma tiwahub ahâ za'ra, 400 na. 7 Tawamhã
wa za te 're 'ruiwa'âbâ za'ra. Maræ, wa za asa te 're ab'manharæ,
daza'ru tede'wa noræ ma hã asihudu noræ wi, 're robzei'õ za'ra mono
wa. Taha parip si, asihudu noræ hã te za wei wairé apâ. Tawamhã
ãme te za ð'ãma 're dawata za'ra oto.” Ãne te tãma ropisutu, 'Re
æhâimana u'âsi mono hã.

8 — Te duré tãma roti, ãne: “Te za 're asisihâiwata nhihâri za'ra
wa'aba mo, ðzazei'wa na aipibui pese aba zéb da hã.” Ãne ma tô
tãma roti. Taha wa, Izati hã waptã'ã wamhã, ma tô sihâiwata nhizâ,
æmama hã, Abra'ã hã. 8 na ãma mara wapsi, ma tô sihâiwata nhizâ.
Izati hã ma duré ti'ra hã sihâiwata nhizâ, Zaco hã. Zaco hã æsarina
ma duré ti'ra hã te te 're anhihâiwata nhihâri, poto sidâpâsi, 12 na
æhâiba noræ hã. Ta noræ hã Zacoho 'ra noræ hã, wahi'rata na'rata
uptabi. — Ãne te Esitéwã hã rob'rãzarõtõ, dama æpire za'ra noræ ma.

9 Tawamhã Esitéwã hã ma tô duré tinhimirob'rãzarõtõ na tãma
ãma uzusi za'ra, ãne:

— Ta noræ hã wahi'rata noræ hã ma tô tinoire hã dama wede za'ra,
Zuzé na æsisi hã. Æhâimanazém na te te siwi 're 'ruiwapari za'ra
mono wa, ma tô dama wede za'ra. Taha wa, æ'uipra'wa noræ hã ma tô
siwi saprõni za'ra, Ezitu u, tame danhimiwada'uri zarina si te te dama
're romhuri mono da, pawa'âbâ ãna. Tane nherå, 'Re æhâimana u'âsi

mono hã ma tô æsiré 're hâimana u'âsi. 10 Taha wa, te te ærobzépata
mono zéb sidâpâsi ma tô nasi pawapto, tiwi robzei'õ tõ da. Tawamhã
apito Para'oho ma, sihâi'ré wamhã, 'Re æhâimana u'âsi mono ma tô
tiwaihu'u pe hã tãma tisõ, æhâimana wå zéb da hã. Taha wa, apito
Para'o hã ma tô wåsã, Zuzé hã. Taha zarina ma tô tãma pisutu,
Ezitu ãma roti'wa da oto, æsadawa para. Æsibro hã duré æsõrõwa
zama te te tãma 're 'madâ'â mono da zama, ma tô duré pisutu.
11 Tawamhã nimahã wahum na dasa hã poto õ di, Ezitu ãma hã
duré wahi'rada 're æhâimana za'ra mono zéb ãma hã, Cana'ã na
romnhisi ãma hã. Taha zarina, ma tô oto mra hã da te 're sépata
za'ra. Maræ õ di, te te 're æhuri mono da hã, wahi'rata noræ hã.
12 Tawamhã wahi'rada Zaco hã ma tô dasai wasu'u hã wapa, Ezitu
ãma buru nho wasu'u hã, tamep si da te 're æsa'wari mono na hã.
Taha wa, ma tô ti'ra noræ hã wahi'rata noræ hã satõræ za'ra, Ezitu u
si'aba'ré da, mra hã te te 'mai'uipra za'ra da. Tawamhã æmoræ'rata na
si'aba'réi wamhã, ma tô aihutu apâ, timama u. Mra hã ma tô te te
ãwisi. 13 Taha parip si, ma tô duré sô ai'aba'ré, Ezitu u, maparane
ãma. Tawamhã Zuzé hã ma tô tãma siwasu'u za'ra oto, tidub'rata
noræ ma. Tawamhã apito Para'o hã ma tô wapa, Zuzéhé sisãnawã
noræ wasu'u hã. Taha wa, ma tô oto waihu'u za'ra, æsisãnawã za'ra
na hã. 14 Taha wa, ma tô Zuzé hã timama zô hâ, Zacoho zô, aihæni
pese ætåme si'aba'ré da, æmro noræ hã æ'ra noræ zama, duré uburé æsiré
're ædahâimana za'ra mono noræ zama. Ãne dahâiba za'ra hã, 75 na.
15-16 Tawamhã Zaco noræ hã te oto zâmo, Ezitu u, tame 're
si'ubumroi mono da oto. Tame ma oto Zaco hã dârâ. Tame ma tô
duré æ'ra noræ hã 're dâ'â za'ra. Tawamhã æmama hã tiwi dâ'â za'ra
wamhã, æhi hã ma tô siwi ti'â apâ, ærob u, Sitå na danhipti'a
nho'õmo nhisi u, tame te te siwi séme da. Ti'a hã Abra'ã hã dâ'â õ
ré, Hamohõ nhihudu noræ wi, te te sisada æ'uipra sirõmo ãma, ma
siwi sé, æhi hã. 'Re dâ'â za'ra mono sidâpâsi, ma tô wahi'rata noræ hi
zama apâ da te 're 'wasari tamomo, Zacoho 'ra noræ hi hã, tame da
te 're séme mono da, åtå zahâpâ wa, ab're 're.

17 — Tawamhã 'Re æhâimana u'âsi mono hã Abra'ãhã ma, te te
æropisutuzé hã te te tãma ãma æ'uwaimramizéb u hã, romhuture di
oto. Æsihudu noræ hã wahi'rata noræ hã ma tô oto sina hâ, Ezitu ãma.
Da'ahâ uptabi di oto. 18 Tawamhã roti'wa aimawi hã ma tô oto ãzé,
si'apito da, Ezitu ãma, Zuzéhé waihu'u'õ'wa hã. 19 Tawamhã tizadawa
nhipese na si ma tô wahi'rata noræ ma 're hâimana ta hã. Ma tô te te
tãma 're rob'manharæ wasété u'âsi za'ra. Ma tô damama noræ ma roti
za'ra, rowi te te 're sa'ra za'ra mono da, ai'uté hã, 're dâ'â za'ra mono
da. 20 Taha ré, ma tô Mozési hã podo, ai'utépré æwå uptabi hã.
A'amo si'ubdatõ ma tô ãma ai'utõ, æmama noræ te te æ'madâ'â zahuré
zém na hã, 'ri para. 21 Tawamhã 'ri nhiti ma tô æna hã tihi. Taha wa,

apito Para'oho 'ra sipi'õ hã ma tô ãma ti'ra, Mozésihi ãma. Ti'ra
uptabi newa, ma tô prédu. 22 Taha wa, Ezitu ãma danhimirowaihu
hã ma tô uburé dawi waihu'u, Mozési hã. Oto prédu wamhã, te te
waihu'u pese wa, uburé te te rob'manharæ wå di. Æsimiroti hã wå wa,
dama mreme pire di. — Ãne te dama æpire za'ra noræ ma, rob'rãzarõtõ,
Esitéwã hã, dahi'rata wasu'u na hã.

23 Ãne te duré tãma rob'rãzarõtõ za'ra:
— Tawamhã Mozési hã 40 na ãma wahu wamhã, ma tô sima

rosa'rata, tisiré noræ hã te te waimrami mono da, Izarazéhé
nhihudu noræ hã. 24 Tawamhã te te ab'madâ'â mono wamhã, ma tô
'maihâiba pibu tisiré hã, ezipsiu hã te te 're pré'é mono ré hã. Taha
wa, ma tô ætåme mo, ãma sisapræ da. Tawamhã te te 're pré'é mono
'ru te, ma tô tæwæ, æ'azâri'wa hã, tisiré hã te te 'ruiwa'âbâ da.
25 Mozési hã ma tô tisiré noræ ãma rosa'rata, ãne: “Ðsiré noræ hã ãté
te za siwi ðwaihu'u, 'Re æhâimana u'âsi mono te te tãma ðpisutu za'ra
zém na Ezitu hawi te dawi ubumroi mono da.” Ãne te tisiré noræ
ãma rosa'rata. Tane nherå, te te siwi waihu'u õ di, æsiré noræ hã.
26 Tawamhã awåm na hã ma tô duré mo, tisiré noræ u. Moræ
wamhã, te duré æsiré noræ hã æsõ'a si'wapé zahuré, maparane. Taha
wa, ma timreme hã tãma 'marõwæræ zahuré, ãne: “Tô'ã. Asi'wapéi
wa'aba tõ. Oro asiré 're anomro aba mono za, te asi'wapéi wa'wa.”
Ãne ma tô timreme hã tãma 'marõwæræ zahuré.

27 — Tawamhã ãma æsãna'rata'wa hã ma tô Mozésihi mreme hã
wå'õ. Taha wa, ma tô mreme sina sa'ré, ãne: “E 'wa sadawa para we
aimoræ bâ, wanhib'apito da, duré wama rowairébé'wa da hã. 28 E
ðzama te za ðwæ, ezipsiu hã æwæræ ne, ahâmhâ.” Ãne te tãma tinha,
Mozésihi ma. 29 Tawamhã æmreme hã te te wapari wamhã, ma tô
Ezitu hawi aimani Mozési hã, Midi'ã na romnhisi u, tame 're hâimana
mono da oto. Tame ma timro. Æ'ra maparane oto, aibâ noræ hã.

30 — Midi'ã ãma 're sãmra mono ré hã, ma tô ãma tiwahu, 40 na.
Tawamhã nimahã bâtâ na ma tô 'Re æhâimana u'âsi mono ma
romhuri'wa hã ætåme sihâi'ré, hâiwa hawimhã. Sina'i na åtå 'rãihâ
nhisi 'rata, ma tô ætåme sihâi'ré, a'ubuni u, wede zapore ro'o wa'wa.
31 Tawamhã Mozési ma tô ãma titob'uzu, te te sãmri wa. Taha wa,
ma tô ætåme ai'ré, 'râwi te te sabu da. Tawamhã 'Re æhâimana u'âsi
mono mreme ma tô wapa. Ãne te tãma tinha: 32 “Wa hã 'Re
æhâimana u'âsi mono, aihi'rata noræ nhib'apito, Abra'ãhã nhib'apito,
duré Izatihi nhib'apito, duré Zacoho nhib'apito.” Ãne ma tô tãma
si'mahâ, Mozésihi ma. Tawamhã Mozési hã æmreme te te wapari
wamhã, te tãma rårå, pipa te. Tãma pahi wa, te te 'madâ'â waihu'u
õ di. 33 Tawamhã Wanhib'apito te duré tãma tinha: “Ðnho'a asabzé
hã wå uptabi di, ti'a hã. Aima ðpire uptabi wa, ðma asiséb zarina te
za aipara'uza hã æsani. 34 Wa hã wa tô ðnhib'a'uwå noræ hã te 're

'madâ'â za'ra. Romhuri pire na te te 're rob'ma'wamaræ mono wa, te
robzei'õ u'âsi 're hâimana za'ra, Ezitu ãma hã. Taha wa, ma tô
romhuri pire te, 're 'wab'åtå u'âsi za'ra. Æ'wab'åtå za'ra hã wa tô te 're
wapari u'âsi za'ra. Taha wa, wa we oto ætåme si'ra za'ra, te sõ'reptu
za'ra da, Ezitu hawi. A hã wa za oto asatõ, Ezitu u apâ aimoræ da.”
Ãne ma tô tãma rob'ru, Mozésihi ma.

35 — Tawamhã te oto mo apâ, Mozési hã Ezitu u, tisiré noræ te te
sõ'reptu za'ra da. Tane nherå, Izarazéhé nhihudu noræ hã ma tô aré
siwi watawa, ãne: “E 'wa sadawa para we aimoræ bâ, wanhib'apito
da, duré wama rowairébé'wa da.” Ãne ma tô aré siwi wå'õ. Tane
nherå, 'Re æhâimana u'âsi mono hã ma tô apâ ætåme satõræ za'ra,
Mozési hã. Tawamhã hâiwa ãma 'Re æhâimana u'âsi mono ma
romhuri'wa hã, wedezapore ro'o wa'wa sô æsãmra hã ma tô Mozési
hã pawapto, Ezitu hawi te te danhimroi mono da apâ, danhipti'ai u.
36 Taha wa, ma tô Mozési hã te te danhimro tô, Ezitu hawi. Duré
Ezitu ãma zahadu 're sãmra mono ré, ma tô maræ hã dama
æ'manharæ waihu'u'õ hã te te dama 're ab'manharæ. Â pré na â poré
nhisi ãma, ma duré dama rob'manha, æwaihu'u'õ na. A'ubuni wi siwa'ru
're danomro mono ré, ma duré maræ dama æ'manharæ waihu'u'õ hã te
te dama 're ab'manharæ, 40 na da'ãma wahub za'ra ré. 37 Ta hã ma
tô tisiré Izarazéhé nhihudu noræ ma rowasu'u, ãne: “'Re æhâimana
u'âsi mono hã te za ni'wa hã asiré wa'wa hã we aima pisutu za'ra
wa'wa, ðsine, te te aima 're æsadawa wasu'u za'ra wa'aba mono 'wa
da hã.” Ãne te tãma rowasu'u za'ra, Mozési hã. — Ãne ma tô Esitéwã
hã dahi'rata wasu'u na tãma rob'rãzarõtõ za'ra, dama æpire za'ra
noræ ma.

38 Ãne te duré tãma rob'rãzarõtõ za'ra:
— Izarazéhé nhihudu noræ hã a'ubuni wi 're nomro mono ré, ma

tô Mozési hã dasiré 're mo, wahi'rata noræ siré. Nimahã bâtâ na siré
si'rã'õtõ wamhã, ma tô hâiwa ãma 'Re æhâimana u'âsi mono ma
romhuri'wa hã tãma rowasu'u, Mozésihi ma, Sina'i na åtå 'rãihâ
nhisi ãma. 'Re æhâimana u'âsi mono nhimipisutu zarina, robzei u'âsi
æ'rata 're ædanomro u'âsi mono zé wasu'u hã ma tô tãma tisõ,
Mozésihi ma, ta hã te te wama 're anhomri mono da, æsipai u.
39 Tazahã wahi'rata noræ hã te te wapari ze za'ra õ di, Mozésihi
mreme hã. Ezitu u apâ æsi'aba'ré da si, ma tô tinhimirosa'rata na
sisaze za'ra. 40 Taha wa, te Arãhã ma nharæ za'ra, ãne: “Ma'ãpé,
maræ hã romhâiba hã wama 'ma'manharæ za'ra na, 'Re æhâimana
u'âsi mono ne æwaihu'upe hã, te te æwanhimroi mono da hã.” Ãne
ma tô tiwi waptårå za'ra, romhâiba hã te te 'manharæ za'ra da. Te
duré ãne tãma nharæ za'ra: “Mozési hã ma wawi aimani, Ezitu hawi
we æwanhimroi mono 'wa hã. Wa te sa'rese za'ra õ di oto.” Ãne te
wahi'rata noræ hã tãma nharæ za'ra, Arãhã ma. 41 Taha wa, tame ma

tô powawå 'ra hâiba ne hã tãma 'manharæ za'ra, ãma 're æwata za'ra
mono zéb da hã, 'Re æhâimana u'âsi mono upana. Tawamhã ma
tinhimizama hã oto siwi simro, tinhimirob'manharæ ãma wata za'ra
da. Aimawi te te sima rob'manharæ za'ra wå te, ma tô duré dasa hã siwi
'manha. 42 Taha wa, 'Re æhâimana u'âsi mono, ma tô tiwi aipi'ra
za'ra, aimawi na si si'uihâ na za 're wata za'ra mono da, æ'upana. Bâtâ
ãma æ'upana 're wata za'ra mono da, ma tô duré tiwi aipi'ra za'ra,
duré a'amoi ãma, duré wasi ãma zama. Taha na ma tô 'Re æhâimana
u'âsi mono zadawa wasu'u 'rata 'wa hã ãma rob'ui'éré, duréihã
æmreme na:

“Izarazéhé nhihudu noræ, e ð'ãma si 're aiwata za'ra wa'aba
mono da, ma tô ðnhimipodo hã asiwi 're æsimroi wa'aba mo,
a'ubuni wi 're anomro aba mono ré hã. Mare di. Ð'upana
aimawi ãma si 're aiwata za'ra wa'aba mono da, ma tô ãne
hã 're æ'manharæ za'ra wa'aba mo. Ãne 're anomro aba mono
ré, ma tô 40 na ai'ãma tiwahub za'ra wa'wa.

43 Ð'upana ãma 're aiwata za'ra wa'aba mono da, ma tô
romhâiba hã asima æ'manharæ za'ra wa'wa, waihu'u pese
newa, Moroti æhâiba'õ na romhâiba 'manharæ nhisi ãma.
Duré Råpã na wasi nhisi ãma ma tô 're aiwata za'ra wa'aba
mo, waihu'u pese newa æhâiba'õ ãma hã. Ta hã ma tô asiwi
're æmrami aba mo, ãma 're aiwata za'ra wa'aba mono da,
a'ubuni wi. Taha wa, wa za oto airom nhiti asatõræ za'ra
wa'wa, Babironiza na 'ri nho'õmo nhisi nhipai u ai'aba'réi
wa'aba da.”

Ãne ma tô wahi'rata noræ ma rowasu'u, æsadawa wasu'u'wa
nhimi'ui'éré na, 'Re æhâimana u'âsi mono mreme zarina. Timreme,
ma tô wahi'rata noræ ãma uwaimra. — Ãne te Esitéwã hã zahadu
dama æpire noræ ma rob'rãzarõtõ za'ra, dahi'rata noræ wasu'u na
hã.

44-45 Te duré tãma rob'rãzarõtõ za'ra, ãne:
— 'Re æhâimana u'âsi mono hã ma tô tãma pisutu, Mozésihi ma,

wahi'rata noræ hã te te siwi æ'ri mono zéb da hã, a'ubuni wi.
Tawamhã Mozésihi ma, te te æpisutuzéb zarina ma tô da te dasiwi
simizusi romhâ 'manharæ na 'ri hã, dasiré æwa simasisi mono da, 'Re
æhâimana u'âsi mono hã. Taha wa, ma tô 'rizé hã te te siwi 'wapé
siré, danhimizahâri sidâpâsi te te siwi simizusi mono da. Tawamhã
ta noræ uiræ na si ma tô wahi'rata noræ hã siwi ãwisi, tirop téb u
sihutu wamhã, Zuzuwéhé siré. Sihutu wamhã, 'Re æhâimana u'âsi
mono hã ma tô wahi'rata noræ hã pawaptob za'ra, dasi'wapé na. Ma
tô te te tãma dazate za'ra, tame 're ædahâimana za'ra mono noræ hã.
Tawamhã wahi'rata noræ hã ma tô asisi oto, tirop téb u. Sisisi
wamhã, ma tô siwi tisã 'ri hã, 'Re æhâimana u'âsi mono æwa 're

æsãmra mono zéb da hã. Tame te oto 're sab u'âsi, Dawi za æpotozéb
u hã. 46-47 Tawamhã Dawi hã ma tô tiprédu. Prédu wamhã, 'Re
æhâimana u'âsi mono hã ma tô wåsã. Taha wa, Dawi hã ma tô tiwi
waptå, 'ri æté hã te te tãma sãræ da, æwa 're æsãmra mono zéb da hã.
Ãne te tiwi waptå: “E te za ðma æ'ru, 'ri té, te aima sãræ da. A hã 'Re
æhâimana u'âsi mono, Zacoho nhib'apito. Taha wa, wa ðsima wå, 'ri
hã te aima sãræ da.” Ãne ma tô tiwi waptå, 'Re æhâimana u'âsi mono
wi. Tane nherå, Dawi hã te te tãma 'ri õ di. Æ'ra si, ma tô tãma 'ri,
Saroma hã tipoto'wa uiræ na si.

48 — E tawamhã 'ri hã da te dasiwi æsãræ 'rep si te 're sãmra
u'âsi, 'Re æhâimana u'âsi mono hã. Mare di. 'Ri 'rep si 're sãmra
mono õ di. Ãne ma tô duréihã ãma rob'ui'éré, æsadawa wasu'u 'rata
'wa hã:

“Wanhib'apito, ma tô ãne ðma siwaihu'u: 49-50 Wa hã hâiwa
nhipai ãma, Apito. Ti'ai ãma zama, Apito. Ðwaihu'u pese
wa, wa hã uburé Apito. Ðwétési uburé maræ hã te 'manharæ
waihu'u pese di. E niha te za tawamhã ðnhorõwa hã ðma
æ'ri za'ra wa'wa, æwa 're ðnhamra u'âsi mono zéb da hã.
Mare di. 'Re ðnhamra u'âsi mono zéb da hã ðma 'ri waihu'u
za'ra wa'aba õ di za.”

Ãne ma tô Wanhib'apito mreme hã wama wasu'u, æsadawa
wasu'u'wa hã. — Ãne ma tô Esitéwã hã dama æpire za'ra noræ ma
rob'rãzarõno hã 'rãsutu za'ra, dahi'rata noræ wasu'u na hã.

Esitéwãhã dâ'âzé wasu'u
51 Tawamhã Esitéwã hã te duré tãma nharæ za'ra, dama æpire za'ra

noræ ma:
— A noræ wa'wa hã aipo're za'ra wa'aba õ di. Aipå'å tete za'ra

wa'aba di. 'Re æhâimana u'âsi mono zadawa wasu'u hã aipo'reptõ
newa, 're wapari za'ra wa'aba mono õ di. Aihi'rata noræ wa'wa hã 're
æhâimana za'ra mono zém ne, te 're aihâimana za'ra wa'aba mo. 'Re
æhâimana u'âsi mono på'åzani hã te asiwi 're æwå'õ za'ra wa'aba mo,
aihi'rata noræ wa'aba ne hã. 52 Aihi'rata noræ wa'wa hã ma tô sada
're sib'ru za'ra, 'Re æhâimana u'âsi mono zadawa wasu'u 'rata 'wa
noræ zada. 'Re æmoræ wå uptabi hã za we æwisi wana, ma tô aré te te
dama 're wasu'u za'ra, æsadawa wasu'u'wa noræ hã. Tane nherå, ma
tô aihi'rata noræ wa'wa hã te te 're simro, ta noræ hã. Aihi'rata noræ
wa'wa hã ãne te te 're æ'manharæ za'ra mono ne, ma tô duré a noræ
wa'aba zama dama æsa'ré za'ra wa'wa, 're æmoræ wå uptabi hã da te
dasiwi wæræ da. 53 'Re æhâimana u'âsi mono ma, hâiwa ãma
romhuri'wa noræ, æsimiroti hã te te aima 're sõmri za'ra wa'aba
mono nherå, æsimiroti na 're wapari za'ra wa'aba mono õ di. — Ãne
te tãma nharæ za'ra, dama æpire za'ra noræ ma, Esitéwã hã.

54 Tawamhã zudezu noræ ma roti'wa noræ hã Esitéwãhã mreme te
te wapari za'ra wamhã, ma tô sadawa 'ru za'ra. Taha wa, te 'wasitete
za'ra, Esitéwãhã ãma. 55 Tane nherå, 'Re æhâimana u'âsi mono på'åzani
na ma tô aptete, Esitéwã hã. Taha wa, hâimo ma tô 'mazawå.
Tawamhã 'Re æhâimana u'âsi mono hâiba na rowa'a za'åne hã ma tô
'madâ. Zezusi hã ma duré tisã. 'Re æhâimana u'âsi mono nhimire
niwæ te za. 56 Tawamhã Esitéwã te 'mahâ, ãne:

— 'Madâ'â za'ra wa'aba. Õhõta hâiwa, ma we 'ridawa. Ti'ai ãma
dasiré æpodo hã wa tô sabu. 'Re æhâimana u'âsi mono nhimire niwæ
te za. — Ãne te tãma 'mahârâ za'ra.

57 Taha wa, tinhib'rata na ma tô tiwi sipo're nhidâ za'ra, dama
roti'wa noræ hã. Asa tãma 're sipari za'ra mono sina, ma tô sô rere,
te te siwi âri da. 58 Sa'åtå te siwi 'mapra, 'ri nho'õmo babarãi u, åtå
na te te siwi wæræ da. Tawamhã ti'uza æsisiwimhã, ma tô sada sani
za'ra, Esitéwãhã 'ruiwapari'wa noræ hã te te nasi siwi ahâri pibui
pese da. Saru na aibâ æpréduptém nhisi 'rata, ma tô ti'uza hã sa'ra
za'ra, ta hã te te sa 'madâ'â za'ra da. 59 Tawamhã åtå na te te nasi
siwi ahâri ré, ma tô Esitéwã hã mre, Zezusihi ma. Ãne ma tô sina
'mahâ:

—Wanhib'apito Zezusi, ðpå'åzani te za ðwi æ'â, ãma atåme ðmoræ da.
60 Tawamhã hi'rãtitõ ma tô nhamra, Esitéwã hã. Mreme 'rãihâ na

ma tô duré tãma mre, ãne:
— Wanhib'apito, tiwasédé te te ð'ãma 'manharæ za'ra nherå, tãma

pisutu za'ra õ di za, rowasédé hã.
Tawamhã mreme pari, ma tô dârâ oto, Esitéwã hã.

Saru hã æsazei'wa noræ ãma te te ærowasutu na'rata zé wasu'u

8 1-3 Esitéwã hã da te æwæræzém na hã ma tô Saru hã dapa'uze.
Tawamhã aibâ noræ hã ma tô Esitéwã siwi tiså, 'Re æhâimana

u'âsi mono zadawa 'madâ'â pese 'wa noræ hã. Te te siwi sårå
wamhã, te ãma ti'ry'ry, wawai 'rãihâ na. Tawamhã Esitéwã dâ'â
parimhã, bâtâ na ma tô awa'awi sada tazahi za'ra ni, æsazei'wa noræ
zada. Taha wa, æsazei'wa noræ hã Zeruzarå ãma 're æsi'ubumroi
mono zô, ma tô rowasédé hã sô tiwatobro na'rata za'ra, sada dazahi
za'ra wa. Saru hã Zezusihi zazei'wa noræ ãma ma tô rowasutu,
æsazei'wa hâimanazé hã si'utõræ da. 'Ri baba te nasi zasi, æsazei'wa
noræ zô. Tawamhã rob u te te nasi da'anhamra, aibâ hã duré pi'õ
zama. Taha pari, te nasi te te da'ãma arobâdâ, te te nasi da'a'maza
da, dazazéb 're. Taha wa, æsazei'wa noræ hã ma tô te te siwi ropé,
Zeruzarå hawi. Ta hawimhã Zudeza na danhipti'a nho'õmo nhisi u
ma tô te te ropé, duré Samariza na danhipti'a nho'õmo nhisi u
zama, daza'rui mono bâ. Zezusihi zadawa wasu'u'wa noræ si te
zahadu 're si'ubumro, Zeruzarå ãma hã.

Samariza na danhipti'a nho'õmo nhisi ãma, Piripi hã
æwasu'uwå na te te dama ærowasu'u za'ra zé wasu'u

4 Tawamhã daro mono bâ, æsazei'wa noræ te te æropéi mono hã
sihutu sidâpâsi, ma tô te te dama 're rowasu'u za'ra, Cristuhu
wasu'uwå na. 5 Tawamhã Piripi hã Samariza na danhipti'a nho'õmo
nhisi u, ma tô mo. Tame ma tô Cristu hã te te dama 're wasu'u, 'Re
æhâimana u'âsi mono te te æpisudu hã, Danho'reptui'wa da. 6 Maræ æwå
hã dama æ'manharæ waihu'u'õ hã ma tô te te dama 're ab'manharæ.
Piripihi mreme hã da te wapari za'ra wamhã, aihæni ma tô æmreme
na 're danhopré, maræ æwå hã te te 're æ'ab'manharæ mono hã da te
sabu za'ra wamhã. 7 Wa'uburé ré 're æhâimana za'ra mono noræ hã
ahâ na ma tô apese. Sadari sina te nasi wairé, wa'uburé hã. Æmoræ
waihu'u'õ hã ahâ na ma duré pese za'ra, Piripi hã. Æhi'ré zama ma tô
ahâ na apese. 8 Taha wa, datoi uptabi za'ra di, 'ri nho'õmo ãma 're
ædahâimana za'ra mono noræ hã.

9 Tame te aibâ hã 're sãmra, Sima na æsisi hã. Romhõsi pese 'wa,
ta hã. Taha ãma ma tô aré 're tob'uzu za'ra, samaritanu noræ hã.
Sima hã æwaihu'u pese newa, te dama 're siwasu'u u'âsi, dama æpire
na. 10 Aihæni ma tô Simahã mreme na 're danhopré aré. Ãne te da te
dasima 're rowasu'u za'ra, õ hã 'Re æhâimana u'âsi mono newa:

— “Õhõ ma hã, aibâ ma hã æwaihu'upe te tãma tihâiba. 'Re
æhâimana u'âsi mono waihu'u pe hã sa'åtå na te tãma tihâiba.” — Ãne
te da te dasima 're wasu'u za'ra.

11 Wahub ahâ na ma tô ãma 're datob'uzu za'ra, te te dama 're
æ'aromhõsi mono zém na hã. Taha wa, te ãma 're danhopré pese.
12 Tane nherå, 'Re æhâimana u'âsi mono, da'ãma 're æsib'a'uwå mono
zé wasu'u na, duré Zezu Cristuhu wasu'u na, Piripi hã te te dama
rowasu'u wamhã, ma tô saze za'ra ni. Æsimirowasu'u hã da te saze
za'ra wamhã, â dawabzuri ma tô 'manharæ za'ra ni, aibâ noræ hã,
duré pi'õ noræ zama. 13 Simahã zama ma tô saze. Â dawabzuri ma
duré dame 'manha. Te te 'manharæ parimhã, te oto Piripihi siré 're
mo. Tawamhã te nasi ãma titob'uzu, dama æ'manharæ waihu'u'õ hã
te te nasi dama ab'manharæ wa, Piripi hã.

14 Tawamhã Zezusihi zadawa wasu'u'wa noræ hã zahadu Zeruzarå
ãma hâimana za'ra ré, ma tô samaritanu noræ wasu'u hã wapari
za'ra, 'Re æhâimana u'âsi mono zadawa wasu'u, da te æsaze za'ra zém
na rowasu'u hã. Taha wa, ma tô Pedru noræ hã siwi satõræ zahuré,
Zuwãhã me. Samariza u datåme neb zahuré da, ma tô satõræ zahuré
ni. 15 Tawamhã ma tô datåme aimasisi. Simasisi wi, ma tô 'Re
æhâimana u'âsi mono ma timreme zahuré, da'ãma, Tipå'åzani hã te
te dama sõmri da. 16 'Re æhâimana u'âsi mono på'åzani hã zahadu
datåme wisi õ di, tamomomhã. Wanhib'apito Zezusihi nhisi na si
ma tô â dawabzuri hã 'manharæ za'ra ni. 17 Tawamhã Pedru noræ hã

ma tô tinhib'rata na da'a'rã upi zahuré. Te te ãma da'a'rã upi zahuré
mono wamhã, 'Re æhâimana u'âsi mono, ma tô Tipå'åzani hã dama
sõmri za'ra.

18 Tawamhã Sima hã ma tô sabu, Zezusihi zadawa wasu'u'wa
noræ, da'rã nhisiwi tinhib'rada hã te te nomri zahuré mono ré hã,
'Re æhâimana u'âsi mono, Tipå'åzani te te dama æ'anhomri mono zé
hã. Taha wa, ma tô sima wå, rob'uiprazé hã te te tãma sõmri
zahuré da. 19 Ãne te tãma nharæ zahuré:

— Ã. Rob'uiprazé, wa za aima sõmri 'wa, asine wa'aba, ðnhib'rada
hã da'rã nhisiwi te 're aza'ra mono da, aiwaihu'u pese 'wa hã we
ðma sõmri aba da, asine wa'aba te 're da'a'rã upi mono wamhã, 'Re
æhâimana u'âsi mono, Tipå'åzani te te dama 're anhomri mono da.
— Ãne te tãma nharæ zahuré, Sima hã.

20 Tawamhã Pedru te asa tãma tinha, ãne:
— E niha ma tô ærosa'rata wasé, rob'uiprazém na asima uipra da,

'Re æhâimana u'âsi mono hã tiwaihu'u pe te te wama æsõmri hã. Mo
oto aimoræ ropipa u, ate rob'uiprazéb ré. 21 'Re æhâimana u'âsi
mono, ma tô aiwaihu'u, asima asimirosa'rata wasété na hã. Taha
wa, a hã wanhimiromhuri zarina, romhuri waihu'u õ di za. Ta hã
atei õ di. 22 Aiwasété wi aipi'ra na. Wanhib'apito ma, aimreme.
Tãma asiwasu'u na asimirosa'rata wasédé hã te te aima pari da.
23 Wa tô ðsina aiwaihu'u. Zahadu asimi'ru hã sa'åtå di. Zahadu te
Satanasi hã atété, aiwasété hawi aiwatobro tõ da. — Ãne te Simahã
ma tinha, Pedru hã.

24 Tawamhã Sima te asa tãma tinha:
— A noræ wa'wa hã te za ð'ãma aimreme 'wa, 'Re æhâimana u'âsi

mono ma, ropipa hã uburé ðma ærowasu'u na te te ðma ãma
uwaimrami tõ da. — Ãne te Sima hã asa tãma nharæ zahuré, Pedru
noræ ma, Zuwãhã me.

25 Tawamhã Pedru noræ hã Wanhib'apito mreme na te te dama
rowahutu zahuré pari, ma tô apâ tineb zahuré, Zeruzarå u. Neb
zahuré wamhã, te sipa zahuré, daza'rui mono bâ, Samariza na
danhipti'a nho'õmo nhisi ãma, Zezusihi wasu'uwå na te te dama
rowasu'u zahuré mono da.

Piripi hã aibâ te te æsõpåtåzé wasu'u, Etizopizaha nhihudu hã
26-28 Tawamhã aibâ hã ma tô mo, Zeruzarå u. Etizopiza na

darom nhisi ãma Cãdasi na pi'õ siroti'wa nhisi ma, rob'madâ'â'wa
hã. Etizopiza ãma dama pire di, ta hã. 'Re æhâimana u'âsi mono ãma
wata da, ma tô mo. Ãma wata pari, te oto mo apâ tirob u, awaru na
wedewara zapore na. Moræ sina te te romnhoré, 'Re æhâimana u'âsi
mono zadawa wasu'u 'rata 'wa nhimi'ui'éré na, Iza'izaha
nhimi'ui'éré na.

Tawamhã hâiwa ãma Wanhib'apito ma, romhuri'wa hã ma tô
Piripihi ma rob'ru, ãne:

— Aiwahutu, pi'reba aimoræ da, Daza na 'ri nho'õmo nhisi u
bâdâdi tum na aimoræ da, Zeruzarå hawi. — Ãne te tãma tinha.

Taha wa, te Samariza hawi oto mo Piripi hã, Daza u bâdâdi na
moræ da. Tawamhã moræ ré, ma tô tisã aibâ hã, Zeruzarå hawi apâ
æmoræ hã. 29 Tawamhã 'Re æhâimana u'âsi mono på'åzani hã ma tô
tãma tinha Piripihi ma, ætåme si'ré da, æsababa moræ da, awaru na
wedewara zapore zababa.

30 Tawamhã ma tô ætåme sina rotété, Piripi hã. Tawamhã ma tô
te te wapari, te te romnhoré mono ré, aibâ hã. 'Re æhâimana u'âsi
mono zadawa wasu'u 'rata 'wa nhimi'ui'éré hã te te sõré, Iza'izaha
nhimi'ui'éré hã. Tawamhã Piripi te ãma 'mahâ, aibâ hã:

— E æwasu'u hã ma tô æwaihu, æ'ui'éré, æsõré mono hã. — Ãne te
ãma 'mahâ.

31 Tawamhã asa te tãma tinha:
— E 'wa te te ðma waihu'u bâ, wa za waihu'u. — Ãne te asa tãma

tinha.
Tawamhã ma tô 'mahâ, ætåme sarõtõ da, awaru na wedewara

zapore 're, siré neb da. 32 Rob'ui'éré te te æsõré mono hã ãne:
“Pone'årebâ, da te wæræ da, da te dasiwi æsaprõni ne, ma tô
dasiwi saprõni ni, da te dasiwi wæræ da. Tawamhã dawi
sisawi ãna ma tô dama mo. Duré pone'årebâ 'ra hã da te
séré nhihâri wamhã, æsadari õ ne, ari'iwi ma tô tihâiba.

33 Wå nherå, ma tô dasiwi wæræ ni, wasété newa. Ni'wa hã te
te dawi sawi õ di, da te dasiwi wæræ tõ da. Ti'ai ãma 're
moræ õ di oto. 'Ra ãna ma tô dârâ. Sihudu õ di. Sihudu õ
wamhã, da te wasu'u waihu'u õ di, æsihudu wasu'u hã.”

Ãne æbaihâ na rob'ui'éré, aibâ te te æsõré mono hã.
34 Tawamhã aibâ te oto sadanha, Piripi hã:
— Æsadawa wasu'u 'rata 'wa hã e 'wa hã te wasu'u. E te siwasu'u.

E aimawi hã te wasu'u. Ma'ãpé, ðma wasu'u na. — Ãne te sadanha.
35 Tawamhã Piripi, rob'ui'éré te te æsõré mono zém na ma tô tãma

rowasu'u na'rata. Zezusihi wasu'uwå hã ma tô tãma waihu'u, aibâ ma.
36 Tawamhã bâdâdi na neb zahuré ré, ma tô â u aimasisi zahuré.

Tawamhã aibâ hã ma tô â hã tãma 'mahâ, Piripihi ma:
— Ãhãta â. E wanhimizahâri õ di za a'â, â dawabzuri hã ðma

'manharæ da. — Ãne te aibâ hã sina 'mahâ.
37 Taha wa, te Piripi hã asa sadanharæ pese:
— E tô sena, ma tô æsazei pe. Sazei pese wamhã, â dawabzuri te za

tô æ'manha. — Ãne ma tô Piripi hã tãma tinha asa.
Tawamhã aibâ, te duré tãma tinha:
— Tô sena wa saze, Zezu Cristu, 'Re æhâimana u'âsi mono 'ra hã.

— Ãne te tãma tinha.
38 Taha wa, aibâ hã ma tô tãma æromhuri'wai ma tinha, awaru na

wedewara zapore hã a'â simizazâri da. Taha wa, ma tô æré mazazâri
za'ra. Âi ba, ma tô oto si'ra zahuré. Tawamhã â dawabzuri, ma tô
Piripi hã tãma 'manha, aibâ ma. Tawamhã apâ ma tô pu. 39 Â hawi
pusi wamhã, Wanhib'apito på'åzani hã awa'awi ma tô Piripihi ãma
aimani. Te te sãmri õ di oto, aibâ hã. Tane nherå, ma tô rowå na
tirob u hã wara apâ, to sina. 40 Tawamhã Piripi hã sisa'rese ãna ma tô
wi, Azotu na 'ri nho'õmo nhisi u hã. Siwaihu'u õ di. Tawamhã ta hawi
te oto mo, Sézareza na 'ri nho'õmo nhisi u. Tamomo moræ ré, 'ri nho'u
hã te te anhopåtå mono sidâpâsi ma tô sipa, Zezusihi wasu'uwå hã
te te dama wasu'u mono da. Tawamhã ma tô oto wi, Sézareza u.

Saru hã tihâimanazém na te te æsapræzé wasu'u
Atusi 22.6-16; 26.12-18

9 1 Tawamhã æsazei'wa noræ hã Zezusihi wasu'uwå na daro mono
bâ te te siwi ãma 're ropéi mono ré, te zahadu Saru hã te te

tãma 're amhâzépa za'ra, æsazei'wa noræ ma. Wanhib'apito Zezusihi
nhirã zarina 're nomro mono 'ru te, te te tãma 're amhâzépa za'ra, te
te uprosi da. Tawamhã nimahã bâtâ na sasedoti æpire uptabi u ma
tô mo, 'Re æhâimana u'âsi mono ma, da'ãma romhuri'wa hã æpire
uptabi u, rob'ui'éré hã te te tiwi waptårå da. 2 Ta hã rob'ui'éré hã
Damasitu na 'ri nho'õmo nhisi u te te âri da, ma tô tiwi waptå, tame
zudezu noræ te, rowahutu'wa noræ ma, te te sõmri za'ra da, sasedoti

æpire zadawa para ætåme æmoræ za'ra na rob'ui'éré hã. Tawamhã
Wanhib'apito 're æhâimana mono zém na 're ænomro mono noræ hã,
rob'ui'éré'wa zadawa para te za Saru hã we te te simro, Zeruzarå u
pawasisi ré, aibâ hã, pi'õ zama.

3 Tawamhã Damasitu u te te rosahutu wamhã, waptu na ma tô
hâiwa hawi rowa'a za'åne hã tãma ai'ubuzi, Saruhu ma. Æhâiba
nho'õmo, ma rob'uiwå. 4 Taha wa, ma tô waptãrã, ti'ai wa. Ni'wai
mreme hã ma tô wapa. Ãne te 'mahâ:

— Saru. Saru. E maræ wa, te ðwi 're ærowasutu u'âsi mo. — Ãne te
'mahâ.

5 Tawamhã Saru hã te asa 'mahâ:
— Apito, e 'wa hã, a hã. — Ãne te sadanha.
Asa te duré tãma tinha:
— Wa hã Zezusi, wa ai'mahâ. Te ðwi 're ærowasutu u'âsi mo. 6 Ma'ãpé

ãhãna aiwahutu, 'ri nho'õmo u aimoræ da. Tame te za ni'wa hã aima
roti, maræ 'manharæ da. — Ãne te tãma tinha, Wanhib'apito hã.

7 Tawamhã aibâ æsiré æsi'aba'ré noræ hã õne haré ma mazahâri
za'ra. Ari'iwi te aimasa. Sadaihu'u ãna ma tô ni'wa hã ãma mreme
wapari za'ra. Tane nherå, ni'wa hã te te ãma sãmri za'ra õ di, ta
noræ hã. 8 Tawamhã Saru, ma tô wahudu oto. Wahutu wamhã, ma
tô toporo. Tane nherå, te te rob'madâ'â waihu'u õ di. Tob a di. Taha
wa, æsiré æsi'aba'ré noræ hã ma tô te te siwi patété, te te siwi saprõni
da, Damasitu u. 9 Tame bâdâ hã si'ubdatõ te ãma ne, te te
rob'madâ'â waihu'u ãna hâimana ré hã. Maræ na si'upari õ di. Sai
ãna te nasi da'wa. Te te hâ'råne õ di duré.

10 Tawamhã Damasitu ãma aibâ hã te 're sãmra, Zezusihi nhirã
zarina 're æmoræ hã, Ananiza na aibâ nhisi hã. Tawamhã sõtõ õ
nherå, sõtõ 'rowi te te ærosawårå ne, ma tô Wanhib'apito hã tãma
sihâi'ré. Ãne te 'mahâ:

— Ananiza.
Tawamhã asa ma sada'â:
— E maræ, Ðnhib'apito.
Tawamhã Wanhib'apito te tãma tinha:
11 — Aiwahutu, Zudasihi nhorõwa u aimoræ da, “Awa'awi” 'ri

nho'õmo nhi'riti nhisi ãma æsõrõwa u. Tame te za aibâ zô asinha,
Saru na aibâ nhisi zô, Tasu na 'ri nho'õmo nhisi ãma æpoto zô. Ãhãna
te we ðma mre. 12 Sõtõ õ nherå, sõtõ 'rowi te te ærosawårå ne, ma tô
aiwaihu'u, ætåme aiwisi õ ré. Te te rob'madâ'â hâ. Asib'rada æ'rãi
ãma hiri da, tõmo wå da, ætåme æ'aimoræzém na hã ma tô waihu'u
siro. — Ãne te Ananizaha ma tinha, Wanhib'apito hã.

13 Tawamhã Ananiza te asa tãma tinha:
— Ðnhib'apito, da'ahâ na ma tô ðma wasu'u za'ra ni. Õ hã, u,

Zeruzarå ãma ma tô æwasédé hã te te ãma 're ab'manharæ, asazei'wa

noræ ãma. 14 Ãme te za oto, u, sasedoti æpire noræ zadawa para
dapawasisi za'ra, ai'ãma 're ædawata za'ra mono noræ hã apâ te te
simroi mono da. — Ãne te asa tãma tinha.

15 Tawamhã Wanhib'apito te asa tãma tinha:
— Mo oto ætåme aimoræ. Õ hã, Saru hã wa tô ðsima pisutu, ðzadawa

wasu'u'wa da. Zudezu'õ noræ ma, te za te te 're ðzadawa wasu'u, duré
dama roti'wa noræ ma, duré Izarazéhé nhihudu noræ ma zama.
16 Tawamhã, te te dama 're ðzadawa wasu'u mono wamhã, te za oto
te te 're robzépata. Uburé za te te 're ærobzépata mono zém na wa za
tãma awaihu'u siro, Saruhu ma. — Ãne te tãma tinha, Wanhib'apito hã.

17 Taha pari, ma tô mo Ananiza hã, Zudasihi nhorõwa u.
Tawamhã ma tô 'ri para u ãzé. Sébré wamhã, ma tô tinhib'rada hã
tino, æ'rã nhisiwi, Saruhu 'rãi ãma. Ãne te tãma tinha:

— Ðsisãnawã Saru, Wanhib'apito hã ma tô we atåme ðzatõ, tô õ
hã Zezusi hã, Damasitu u we aimoræ ré, bâdâdi wa, aima æsihâi'ré
hã. Ta hã ma tô we atåme ðzatõ, atõmo wå da, apâ rob'madâ'â hâ,
duré Æpå'åzani ré si 're aihâimana mono da, aipå'å wå na si. — Ãne
te tãma tinha.

18 Tawamhã awa'awi pe'a hâ ne hã ma tô tizarõtõ zahuré, ætõmo
hawi. Ma tô apâ tãma tiromnho'a. Tõmo wå di oto. Tawamhã ma tô
wahudu. Wahutu wamhã, â dawabzuri ma tô tãma 'manharæ ni
awa'awi. 19 Â dawabzuri te te 'manharæ parip si, ma tô ai'upa. Taha
wa, apâ ma tô aptete oto.

Saru hã Damasitu ãma æsãmrazé wasu'u
Tawamhã bâdâ umro na ma tô ãma ne, Damasitu ãma æsazei'wa

noræ 'rata sãmra ré, Saru hã. 20 Tawamhã awa'awi ma tô æwasu'uwå
na dama ãma sãna'rata oto, rowahutuzé mono bâ, Zezusi hã 'Re
æhâimana u'âsi mono 'ra, 're æhâimana mono na hã. 21 Da te wapari
za'ra wamhã, aihæni, ma tô ãma tatob'uzu za'ra ni. Taha wa, te ãne
dasima nharæ za'ra ni:

— Oro õ hã Zezusihi zazei'wa te te 're 'mapãræ mono za, Zeruzarå
ãma hã. Oro we wisi za duré ãwa, Zezusihi zazei'wa noræ zô,
pawasisi ré apâ te te simroi mono da, sasedoti æpire noræ u. — Ãne
te dasima nharæ za'ra ni.

22 Saru hã te te rowasu'u waihu'u pese di. Simirowasu'u pire di
duré. Tawamhã tinhimirowasu'u pire na ma tô te te ãma rosa'ré.
Zezusi hã Danho'reptui'wa da, 'Re æhâimana u'âsi mono te te æpisutu
wasu'u na ma tô mreme pire na tãma rowasu'u za'ra, zudezu noræ
ma. Tawamhã te te rowasu'u pire wa, zudezu noræ hã te te sada'âbâ
waihu'u za'ra õ di.

23-24 Tawamhã Damasitu ãma hâimana ré, bâdâ ahâ na ãma ne
pari, ma tô zudezu noræ hã sada si'rã'õtõ, Saruhu da. Tawamhã ma

tô dama ãma rowairébé za'ra, te te siwi dama hâiba 'ru za'ra da, da
te dasiwi wæræ da. Taha wa, bâtâ bâre ma tô sô tinhopré, 'ri nho'õmo
'wawi wa'ra 'ridawa ãma, te te siwi wæræ da. Barana zama, te duré
sô rob'madâ'â za'ra. Tawamhã da te dasima æ'ru za'ra zé wasu'u hã
ma tô sina wapa, Saru hã. 25 Taha wa, nimahã mara na Saruhu siré
're ænomro mono noræ hã ma tô Saru hã si'õtõ 're siwi ãma si'ra 'ri
zadazâri hawi, 'ri nho'õmo uiræzém na'rata ãma 'ri mana u te te siwi
hiri da, dawi.

Saru hã Zeruzarå ãma æsãmrazé wasu'u
26 Tawamhã Zeruzarå u te oto mo, Saru hã. Tamomo oto wisi

wamhã, Zezusihi nhirã zarina 're ænomro mono noræ siré 're
hâimana mono neza. Tane nherå, ta noræ hã te te pipa za'ra di. Saru
hã æsazei uptabi 'wa na tãma siwasu'u za'ra wamhã, te te ãma saze
za'ra õ di, æsiwasu'uzém na hã. 27 Tawamhã Banabé hã ma tô
Saruhu ãma aime. Zezusihi zadawa wasu'u'wa noræ u ma tô saprõ,
te te tãma wasu'u za'ra da, bâdâdi wa Wanhib'apito te te æsabuzém
na hã. Duré Saruhu ma, Wanhib'apito te te ærowasu'uzém na ma tô
tãma wasu'u za'ra. Damasitu ãma pahi ãna Zezusi te te dama
æwasu'uzém na, te duré tãma rowasu'u za'ra. 28 Taha parip si, ma tô
dasiré 're mo oto Saru hã, Zeruzarå ãma æsazei'wa noræ siré. Pahi
ãna, ma tô Wanhib'apito hã te te dama 're sadawa wasu'u, Zeruzarå
're, 'ri wa'õno 're æhâimana za'ra mono 'remhã. 29 Zudezu noræ,
deredu noræ mreme na 're æmreme zusi mono noræ ma, ma tô duré te
te 're rowasu'u. Ta noræ hã ma tô nasi asa tãma nharæ za'ra,
æsimirowasu'u wa'rãmi. Tawamhã ta noræ hã te sima 'ru za'ra, te te
siwi wæræ da. 30 Tawamhã æsazei'wa noræ hã da te dasima æ'ru za'ra
zé hã te te waihu'u za'ra wamhã, ma tô Saru hã siwi saprõ, Sézareza
na 'ri nho'õmo nhisi u. Ta hawi ma tô duré siwi satõ, Tasu na 'ri
nho'õmo nhisi u moræ da.

31 Tawamhã æsazei'wa noræ ma, rowå di oto, Zudeza na danhipti'a
nho'õmo nhisi ãma, duré Darireza na danhipti'a nho'õmo nhisi
ãma, duré Samariza na danhipti'a nho'õmo nhisi ãma zama. Uburé
tãma rowå za'ra di oto, siré 're æsi'rã'õtõ mono noræ ma hã daro
mono bâ. 'Re æhâimana u'âsi mono på'åzani nhimipawaptobzém na
ma tô æsazei'wa noræ hã 're hâimana nhiptete za'ra. Taha zarina, ma
tô duré æsazei'wa noræ za'rada hã sina hâimo. Ta noræ hã ma tô
Wanhib'apito Zezusi hã te te 're wazé pese za'ra.

Pedru hã Rida ãma æhi'ré te te æpesezé wasu'u
32 Tawamhã Pedru hã ma tô 're mo, daza'rui mono bâ. 'Re moræ

wamhã, nimahã bâtâ na ma tô wi, Rida na 'ri nho'õmo nhisi u, 'Re
æhâimana u'âsi mono nhib'a'uwå, tame 're æhâimana za'ra mono noræ

hã te te waimrami mono da. 33 Tame ma tô aibâ hã sõpåtå æmoræ'õ
hã, Ene'asi na æsisi hã. 8 na ma tô ãma tiwahu, waptâp si 're sa'wari
mono ré hã. 34 Tawamhã Pedru te tãma tinha:

— Ene'asi, Zezu Cristu ma tô aipese. Aiwahutu. Asa'warizé hã
sa'ra pese. — Ãne te tãma tinha.

Tawamhã awa'awi ma tô wahudu, Ene'asi hã. 35 Tawamhã uburé
Rida ãma 're ædahâimana za'ra mono hã, duré Sarõ na romhâpâ
nhisi ãma 're ædahâimana za'ra mono hã te 'madâ'â za'ra ni, æhi'ré
pesezé hã. Taha wa, ma tô aipizari za'ra ni, Wanhib'apito niwæ oto
're danomro mono da.

Pedru hã Zopi ãma pi'õ te te æhâiwa'utuzé wasu'u
36 Tawamhã pi'õ hã Zezusihi nhirã zarina 're æmoræ hã te 're

hâimana, Zopi na 'ri nho'õmo nhisi ãma. Tabita na pi'õ nhisi hã.
Deredu noræ nhiminhisizém na Docasi na æsisi amo hã. Æsibrob'õ
noræ ãma te 're siwãræ u'âsi, Docasi hã. Maræ æwå si te te dama 're
ab'manharæ u'âsi.

37 Tawamhã Rida ãma Pedru hã zahadu sãmra ré, ma tô tihâzé,
Docasi hã. Hâzé pire wa, ma tô dârâ. Taha wa, ma tô dasiwi hâiba upsõ
ni. Da te dasiwi hâiba upsõi pari, ma tô dasiwi hiri ni, 'ri 're wa'wa
u hâimo. 38 Tawamhã Pedru hã Rida ãma zahadu æhâimana na ma tô
æwasu'u hã wapari za'ra, Zezusihi nhirã zarina 're ænomro mono noræ
hã. Rida u hã, romhuture di, Zopi hawimhã. Taha wa, æwasu'u te te
wapari za'ra wamhã, ma tô aibâ noræ hã 'mazatõræ zahuré ni sô, te te
tãma sadawa wasu'u zahuré da, Zopi u ætåme moræ su'u za'ra da.

39 Tawamhã Pedru te sima rowå, æme moræ zahuré da. Tawamhã
tamomo wisi wi, ma tô siwi saprõ hâimo, 'ri 're wa'wa u. Tame,
uburé pi'õi mrotõ noræ hã ma tô siwi uiræ Pedru hã, siwa'õ za'ra
sina. 'Ry'ry sina, te nasi zazahâ hã tãma wå za'ra, te te 'madâ'â za'ra
da, hâiba ré ré te te dama 're æ'ahâ're mono hã, Docasi hã. 40 Taha
wa, ma tô Pedru hã tãma rob'ru za'ra, aihæni wairébé da. Wairébé
za'u si, ma tô hi'rãtitõ nhamra, 'Re æhâimana u'âsi mono ma, mreme da.
Tawamhã ma tô aipi'ra, pi'õ ædâ'â u. Te tãma tinha, ãne:

— Tabita, ai'utu. — Ãne te 'mahâ.
Tawamhã pi'õ hã ma tô toporo. Pedru te te 'madâ'â wamhã, ma

tô udu.
41 Taha wa, Pedru hã ma tô pa'â, te te pawaptob da, para na sab

da hâiwi. Tawamhã, wahutu wamhã, Pedru ma tô dazô hâ, uburé
Zezusihi zazei'wa noræ zô, duré æmrotõ noræ zô zama, æhâiwa'udu hã te
te sabu za'ra da. Taha wa, ma tô sabu za'ra æhâiwa'udu hã, tihâibazém
na apâ hâimana wa.

42 Tawamhã 'ri pâ ma tô pi'õi wasu'u hã te te ropé, Zopi ãma hã.
Æwasu'u da te wapari za'ra wamhã, da'ahâ na ma tô saze za'ra ni,

Wanhib'apito hã. 43 Tawamhã Pedru hã bâtâ ahâ na ma tô tame
tihâiba a'â, Zopi ãma. Sima na romhâ su'u'wa nhisi nhorõwa ãma te
nhamra.

Conerizu hã, Pedruhu zô æhârâzé wasu'u

10 1 Sézareza na 'ri nho'õmo nhisi ãma te aibâ hã 're sãmra,
da'wapéi'wa noræ wada'uri'wa hã, Conerizu na æsisi hã. Ta

hã romanu. Da'wapéi'wa noræ hã, æsimi'ubumro noræ hã Itarianu na
æwaptårå zara hã. Ta noræ zama romanu. 2 'Re æhâimana u'âsi mono
zadawa 'madâ'â'wa te 're hâimana Conerizu hã, duré æsõrõwa ãma
æsiré 're æhâimana za'ra mono noræ zama. Zudezu noræ, æsibrob'õ noræ
ãma ma tô 're siwãræ u'âsi ta hã, zudezu õ nherå. Te duré 're mreme
u'âsi, 'Re æhâimana u'âsi mono ma. 3 Tawamhã nimahã bâtâ na
bâdâ sipra wi, ma tô maræ hã sabu, sõtõ õ nherå, sõtõ 'rowi te te
ærosawårå ne. Hâiwa ãma 'Re æhâimana u'âsi mono ma, romhuri'wa
hã ma tô sabu. Ma tô we ætåme sina rotété. Taha wa, te oto 'mahâ:

— Conerizu. — Ãne te 'mahâ.
4 Tawamhã tãma på'åwara nherå, te te 'madâ'â pese sina, ma

sada'â asa:
— E maræ na te we ð'mahâ.
Tawamhã asa te tãma tinha, hâiwa ãma romhuri'wa hã:
— 'Re æhâimana u'âsi mono hã ma tô te te 're aiwapari ze, tiwi 're

ærowaptårå mono zém na hã. Duré da'ãma 're aiwãræ pese mono na
zama ma tô aiwaihu'u. Taha wa, te ai'ãma 're po're pu'u u'âsi.
5 Taha wa, te za æda'mazatõ, Zopi u Sima Pedru na aibâ nhisi zô.
6 Tinhipsara 'rata te a'â nhamra, romhâ su'u 'wai 'rata. Æsõrõwa hã
âporé zaihâ na te 're sa, 'ri hã. — Ãne te tãma tinha.

7 Tawamhã ãne na te te tãma rowasu'u pari, ma tô apâ mo æhawi,
hâiwa ãma 'Re æhâimana u'âsi mono ma, romhuri'wa hã.

Taha wa, te Conerizu hã sitåme sô tihârâ zahuré, æsõrõwa 're,
tãma æromhuri'wa noræ zô. Tizadawa zapari'wa zô zama te hâ,
da'wapéi'wa zô. 'Re æhâimana u'âsi mono zadawa 'madâ'â'wa,
da'wapéi'wa hã. 8 Maræ te te æ'madâ'âzém na te tãma rowasu'u za'ra.
Taha parimhã, ma tô satõræ za'ra, Zopi u si'aba'ré da.

9 Tawamhã si'aba'réi ré, ma tô tiwi ti'awå za'ra. Awå bâtâ na te
duré ai'aba'ré, Zopi u. Tawamhã tamomo ma tô oto rosahutu za'ra.

Tawamhã ta noræ hã, Conerizu te te æsatõræ za'ra noræ hã ætåme
sihutu õ ré, abzuma ma tô Pedru hã sai'u 'ri nhisi hâpâ u hâimo, 'Re
æhâimana u'âsi mono ma, mreme da. 10 Tawamhã mra hã ma tô
tæwæ. Sa neza. Tawamhã sô danhipi ré, ma tô duré maræ hã sabu,
sõtõ õ nherå, sõtõ 'rowi te te ærosawårå ne. 11 Hâiwa 'ridawa, ma tô
sabu. Maræ hã te we si'ra ti'ai u, zazahâ hâi wawå ne hã. Æhâ nhipti
na ma we 'rã'õtõ. 12 Abaze hã te æ're daba'wara, ænhize hã ænhi zei'õ

zama siwazari, ti'ai baba di'i na te te sina 're ærobâdâ za'ra mono
noræ zama. Si zama te siwazari daba'wara. 13 Tawamhã Pedru, ma
tô wapa, ni'wai mreme hã. Ãne te 'mahâ:

— Pedru, aiwahutu, asima 'maiwæræ da, asai hâ. — Ãne te 'mahâ.
14 Tawamhã asa te tãma tinha:
— Ðnhib'apito, mare uptabi di. Maræ æwasétére hã te 're 'masi

mono õ di, wahi'rada Mozési hã te te wawi æwå'õ hã.
15 Tawamhã tãma ærowasu'u'wa te duré tãma tinha:
— 'Re æhâimana u'âsi mono, maræ hã æwå na te te aima wasu'u

wamhã, wasété õ nherå, asiwi wå'õ õ di za.
16 Tô õhõ na si ma duré tãma ãma sahu, maparane. Taha pari,

ma tô ti'â apâ, hâiwa u zazahâ hâi wawå ne hã.
17 Tawamhã Pedru te zahadu ãma rosa'rata, te te æ'madâ'âzém na

hã maræ te te tãma æwasu'u hã te te waihu'u õ wa. Te te ãma
rosa'rata ré, Conerizu te te æsatõræ za'ra noræ hã ma tô aihutu, 'ri

nho'õmo u. Tawamhã Simahã nhorõwa zô ma tô dazadanharæ za'ra.
'Ridawa, te aimasa oto. 18 Tawamhã te sô da'mahârâ za'ra:

— E Sima Pedru hã te nhamra. — Ãne te dazadanharæ za'ra.
19 Zahadu te Pedru hã ãma rosa'rata, te te æ'madâ'âzém na.

Tawamhã 'Re æhâimana u'âsi mono hã ma tô Tipå'åzani na tãma
waihu'u, ãne:

— Õhõta, aibâ noræ hã te we asô sinharæ za'ra, si'ubdatõ æhâiba
noræ hã. 20 Taha wa, ma'ãpé aiwahutu, ætåme si'ra za'ra da. Ta noræ
hã zudezu'õ na 're hâimana za'ra mono nherå, tiwi aiwairæ za'ra õ di za,
wa hã te we atåme æsatõræ za'ra na dâ'âsina. — Ãne ma tô Pedruhu
ma waihu'u, 'Re æhâimana u'âsi mono på'åzani hã.

21 Tawamhã Pedru, ma tô si'ra oto, aibâ noræ u. Te tãma siwasu'u
za'ra, ãne:

— Wa hã Sima Pedru na ðnhisi hã. E maræ da, te ðzô asinharæ za'ra
wa'wa. — Ãne te tãma siwasu'u za'ra.

22 Tawamhã asa te tãma nharæ za'ra:
— Da'wapéi'wa noræ wada'uri'wa hã ma tô wei wazatõræ za'ra atåme,

Conerizu na æsisi hã. Ta hã aibâ æwå, 'Re æhâimana u'âsi mono ãma
're æwata u'âsi mono. Duré zudezu noræ te te 're æ'awåsãmri mono.
Hâiwa ãma 'Re æhâimana u'âsi mono ma romhuri'wa hã ma tô po're
pu'u Conerizu hã, asô hârâ da, asimirowasu'u hã te te wapari da.
— Ãne ma tô tãma sadawa wasu'u za'ra, Pedruhu ma.

23 Tawamhã Pedru te tãma rob'ru za'ra, 'ri para u sisisi da, sõtõ
za'ra da a'â.

Tawamhã ma tô ãma ti'awå za'ra. Awåpsi, te æme timoræ za'ra,
aibâ noræ me. Zezusihi zazei'wa noræ zama te duré umro na æsiré
ai'aba'ré, Zopi ãma 're æhâimana za'ra mono noræ hã. 24 Awåpsi te za
aihutu, Sézareza u hã. Tame Conerizu hã te zahadu sô mapa. Sô
æhârâ za'ra noræ hã te duré æsiré sô mapari za'ra, æsisãnawã noræ hã,
duré æsiwadi noræ zama.

Tawamhã Pedru noræ hã ma tô aihutu. Sihutu wi, Pedru hã te 'ri
tåme mo. 25 'Ri para u sébré õ ré, ma tô sina uzusi 'ridawa u,
Conerizu hã. Tawamhã Conerizu hã 'rã po sina, ma tô aime æpapara
hi'rãtitõ, Pedruhu papara, tãma wapu wa, ãma wata da. 26 Tane
nherå, Pedru hã ma tô wahutu. Ãne te tãma tinha:

— Aiwahutu. Wa hã asine hã a'uwå. — Ãne te tãma tinha, Pedru hã.
27 Tawamhã te te sima rowasu'u zahuré sina, ma tô oto si'mazasi

zahuré, 'ri para u. Da'ahâ na ma tô sô tasi'rã'õtõ ni. 28 Tawamhã
Pedru hã te te da'madâ'â wamhã, te dama tinha, ãne:

— A noræ wa'wa hã ma tô æwaihu'u pese za'ra wa'wa, 're
æwahâimana za'ra mono zém na hã. Wa noræ hã zudezu noræ hã,
zudezu'õ noræ nhorõwa u 're wanhisisi waihu'u mono õ di. Wa noræ
hã 'Re æhâimana u'âsi mono nhib'a'uwå 're wahâimana za'ra mono

wa, wa tiwi 're wasi'uwati pese za'ra, zudezu'õ noræ wi. Ãne 're
æwahâimana za'ra mono zé hã. Tane nherå, 'Re æhâimana u'âsi
mono hã ma tô ðma waihu'u pese oto, ni'wa, æwå na 'Re æhâimana
u'âsi mono te te ðma wasu'u wamhã, zudezu'õ nherå, te ðsiwi wå'õ
tõ da. Ãne ma tô ðma waihu'u. 29 Taha wa, ãma ðzô aihârâ za'ra
wa'aba wa, awa'awi wa tô we atåme ðmoræ za'ra wa'wa, ðsiwairæ
ãna. Ma'ãpé, ðma rowasu'u za'ra wa'aba. E maræ da, te ãma ðzô
æda'mazatõræ za'ra wa'wa, we ðmoræ da, atåme za'ra wa'aba. — Ãne
te dama tinha, Pedru hã.

30 Tawamhã Conerizu te asa tãma rowasu'u oto, ãne:
— Bâdâ si'ubdatõ ma tô ð'ãma ai'utõ, aibâ ðtåme æwisizém na hã.

'Re æhâimana u'âsi mono ma, ðmreme ré, ma tô ðtåme wi, bâdâ sipra
wi. Ti'uza hâirã na ma tô rob'uiwå, rowa'a nherå. 31 Tawamhã te ðma
tinha, ãne: “Conerizu, 'Re æhâimana u'âsi mono ma, 're aimreme
mono ré, ma tô te te 're aiwapari ze. Duré da'ãma 're aiwãræ pese mono
na ma tô aiwaihu'u. 32 Ma'ãpé da'mazatõræ, Zopi u. Sima Pedruhu
zô aihârâ. Sima na romhâ su'u'wa nhisi nhorõwa ãma te nasi da'wa.
Â poré zaihâ na te æsõrõwa hã 're sa, 'ri hã.” Ãne te ðma tinha.
33 Taha wa, wa tô ðsi'aba'ré na ãma asô da'mazatõ, we aimoræ da.
Taha wa, ma tô we oto watåme aiwi. Rowå di oto. Ãhãna wa tô
ãme wasi'rã'õtõ ni, 'Re æhâimana u'âsi mono nho'a, Wanhib'apito te
te aima æpisutuzéb zarina, wa te wapari za'ra da, æsimiroti hã. —
Ãne te Conerizu hã tãma rowasu'u, Pedruhu ma.

Pedru hã Conerizu noræ ma, te te ærowasu'uzé
34-35 Tawamhã Pedru hã timreme na ma oto ãma tãma sãna'rata

za'ra, ãne:
— Tô ta, ãhãna wa tô waihu'u. Tô sena 'Re æhâimana u'âsi mono

hã ma tô si'ãma ropisutu, dawi 're sisawi tõ mono da, zudezu nherå,
duré zudezu'õ nherå. Daro mono bâ, æwå si da te 're 'manharæ za'ra
mono da, æmreme, da te 're wapari za'ra mono wamhã, te za tô te te
sima 're da'awå aiwapsi. Misi, ma tô te te da'ãma sima 're rosa'rata,
dawi 're sisawi tõ mono da. 36 'Re æhâimana u'âsi mono zadawa
wasu'u hã ma tô æwaihu'u za'ra wa'wa. Tizadawa wasu'u hã ma tô
wama waihu'u za'ra, wasiré Izarazéhé nhihudu noræ ma. Zezu
Cristu hã ma tô watåme satõræ za'ra, te te wama rowasu'u za'ra da,
'Re æhâimana u'âsi mono ãma rowå na 're ædanomro mono zém na
hã. Zezu Cristu hã, uburé Danhib'apito uptabi. Taha wasu'u ma tô
æwaihu'u za'ra wa'wa. 37 Wasiré Izarazéhé nhihudu noræ nhipti'ai
ãma 're æhâimana mono zém na hã ma tô duré æwaihu'u za'ra
wa'wa, Zezu Cristu hã. Zuwã Batita hã ma tô dama rowasu'u, â
dawabzuri hã da te 're 'manharæ za'ra mono da. Taha parip si,
wasiré Izarazéhé nhihudu noræ nhipti'ai mono bâ, ma tô 're mo,

Zezu Cristu hã. Darireza na danhipti'a nho'õmo nhisi ãma 're
æmoræzém na ma tô sãna'rata. 38 'Re æhâimana u'âsi mono hã ma tô
Tipå'åzani hã tãma tisõ, Zezusihi ma, Nazaré ãma aré 're æsãmra
mono ma. Tiwaihu'u pese zama ma tô tãma tisõ. Taha wa, wasiré
Izarazéhé nhihudu noræ nhipti'ai wa'wai baba, ma tô 're mo, maræ
æwå hã te te dama 're ab'manharæ mono da, dama æ'manharæ
waihu'u'õ hã. Duré, Wa'uburé nhimiwada'uri nhiptete zarina 're
æhâimana siwamnaræ za'ra mono noræ hã ma tô te te 're apese. Ãne
ma tô æwå hã te te dama 're ab'manharæ, Æmama hã æsiré 're moræ u'âsi
wa, 'Re æhâimana u'âsi mono hã. Ãne Zezu Cristu 're æhâimana mono
zém na ma tô æwaihu'u za'ra wa'wa. 39-40 Wa noræ hã Zeruzarå ãma
duré daza'rui mono bâ, Izarazéhé nhihudu noræ nhipti'ai ãma uburé
Zezusi te te dama 're æ'ab'manharæ wå mono na watõmo na wa te 're
æ'madâ'â za'ra mono zéb zarina, wa tô wa te dama ãma 're rowasu'u
za'ra. — Ãne te tãma rowasu'u za'ra, Pedru hã.

Te duré tãma rowasu'u za'ra:
— Ta hã, Zezu Cristu hã wedepo'o nhonhi'rãmi na da te dasiwi

æsasõmrizém na ma tô dasiwi wæræ ni. Tane nherå, bâdâ maparane
ãma si'utõræ õ ré, ma tô apâ hâiwa'utu, 'Re æhâimana u'âsi mono hã.
Taha pari, ma tô tãma pisutu Zezusihi ma, wama sihâi'ré za'ra da.
41 Aihæni, da te sabu za'ra õ di. Wa noræ si wa tô wahâiba pisutu
sabu za'ra ni. Romhâ ré, ma tô 'Re æhâimana u'âsi mono hã sima
wawå za'ra, Zezusihi hâiwa'utuzém na wa te dama 're rowasu'u
za'ra mono da. Taha wa, watåmep si ma tô satõ, Zezusi hã
hâiwa'utu parimhã. Wa tô æsiré wasaihuri ni. Wa tô duré æsiré âhuri
ni, apâ hâiwa'utu parimhã. 42 Taha wa, ma tô wama pisutu za'ra,
æwasu'uwå na wa te dama 're rowasu'u za'ra mono da. Ma tô duré
wapisutu za'ra, Zezusi hã 'Re æhâimana u'âsi mono te te æpisutu na,
wa te dama 're wasu'u u'âsi za'ra mono da, dama rowairébé'wa da
hã. Tawamhã dahâiba ré 're ædahâimana za'ra mono noræ ma, te za
te te dama 're arowairébé, duré 're ædadâ'â za'ra mono noræ ma
zama. 43 Duréihã 'Re æhâimana u'âsi mono zadawa wasu'u 'rata 'wa
sidâpâsi, ma tô Zezusi za te te dama 're æ'ab'manharæ wå mono zém
na wahi'rata noræ ma, te te 're wasu'u sirõmo za'ra, ãne: “Õ hã da te
dasina 're umnhasi za'ra mono wamhã, dawasédé hã te za te te
dama 're apari, te te da'ãma 're ab'madâ'â mono tõ da oto.” Ãne ma
tô wahi'rata noræ ma, te te 're wasu'u za'ra, æsadawa wasu'u'wa noræ
hã. — Ãne ma tô tãma rowasu'u za'ra, Pedru hã.

'Re æhâimana u'âsi mono hã zudezu'õ noræ ma, Tipå'åzani te te
tãma æsõmri za'ra zé wasu'u

44 Tawamhã Pedru hã zahadu te te tãma rowasu'u za'ra ré, ma tô
'Re æhâimana u'âsi mono hã Tipå'åzani hã tãma sõmri za'ra,

Pedruhu mreme wapari'wa noræ ma hã. Taha wa, æpå'å mono bâ ma
tô sisisi, hâiwa hawimhã. 45-46 Tawamhã zudezu noræ, Zezusihi
zazei'wa 're æhâimana za'ra mono noræ hã, Pedruhu siré, Zopi hawi
æsi'aba'ré noræ hã ma tô ãma titob'uzu za'ra, zudezu'õ noræ ãma, 'Re
æhâimana u'âsi mono, Tipå'åzani hã ta noræ ma zama, te te oto
sõmri za'ra wa. Taha wa, te zudezu'õ noræ hã damreme amo na
sima robzanhamri za'ra, timreme nai õ nherå. 'Re æhâimana u'âsi
mono ãma, te duré tiwata za'ra, æwaihu'u pese na. Ãne hã te te
wapari za'ra wamhã, te zudezu noræ hã sima nharæ za'ra, ãne:

— Oro õ noræ hã zudezu'õ za, ma 'Re æhâimana u'âsi mono hã
Tipå'åzani hã tãma sõmri za'ra. — Ãne te zudezu noræ hã sima nharæ
za'ra.

Taha wa, te Pedru hã tãma nharæ za'ra, ãne:
47 — 'Re æhâimana u'âsi mono hã ma tô Tipå'åzani hã tãma sõmri

za'ra, te te wama æsõmri za'ra ne hã. E 'wa hã te za tawamhã â hã
tiwi sawi za'ra, â dawabzuri hã te te 'manharæ tõ za'ra da, æwa. Mare
di. Te za tô 'manharæ za'ra, ta noræ hã. — Ãne ma tô tãma nharæ
za'ra.

48 Tawamhã ma tô tãma 'ru za'ra, Zezu Cristuhu nhisi na,
æsadawa para â dawabzuri hã te te 'manharæ za'ra da, zudezu'õ noræ
hã. Tawamhã Pedru te siwi waptå, æ'rata sãmra za'ra da a'â.

Pedru hã zudezu'õ noræ u timoræzém na æsiwasu'uzé

11 1 Tawamhã æsazei'wa noræ hã, Zudeza na danhipti'a nho'õmo
nhisi ãma 're æhâimana za'ra mono noræ hã, Zezusihi zadawa

wasu'u'wa noræ me, ma tô wapari za'ra, ãne: “Zudezu'õ noræ zama
ma tô, u, 'Re æhâimana u'âsi mono zadawa wasu'u hã saze za'ra,
Zezusihi wasu'uwå hã.” Ãne ma tô æsazei'wa noræ hã rowasu'u hã
wapari za'ra, daza'rui mono bâ. 2 Tawamhã Pedru hã ma tô apâ mo,
Zeruzarå u. Wisi wamhã, ni'wam noræ hã ma tô tãma nharæ za'ra.
Zudezu'õ noræ ãma te ãne sima rosa'rata za'ra, ta noræ hã: “Zezusi hã
da te saze za'ra nherå, danhihâiwata nhihâri õ wamhã, 'Re æhâimana
u'âsi mono te te 're da'anho'reptui mono õ di za.” Ãne te sima rosa'rata
za'ra. 3 Taha wa, ma tô tãma nharæ za'ra, Pedruhu ma, ãne:

— Zudezu'õ noræ ãma te nasi asõ, æsihâiwata nhihâri'õ noræ
nhorõwa ãma. Ma tô duré nasi æsiré asa za'ra. — Ãne te tãma nharæ
za'ra.

4 Tawamhã Pedru hã ma tô tãma siwasu'u za'ra, æsãna'rata hawi
uburé ãma æromhâimana mono zém na hã. Ãne te tãma siwasu'u
za'ra:

5 — Zopi ãma ðnhamra ré, wa tô maræ hã 'madâ, ðnhotõ õ nherå,
ðnhotõ 'rowi te ærosawårå ne. 'Re æhâimana u'âsi mono ma, ðmreme
ré, wa tô 'madâ. Zazahâ hâi wawå ne hã ma tô we ðtåme si'ra,

hâiwa hawi. Æhâ nhipti wahuré na ma tô we ãma wasisi. Tawamhã
ðnho're ma tô nomro. 6 Æ'remhã te 'madâ'â wa, wa tô ropodo hã
ab'madâ, æpoto mono bâ. Abaze hã siwazari, wa tô ab'madâ, æsahi
zama. Ti'ai baba di'i na te te sina 're ærobâdâ za'ra mono noræ zama,
duré hâiwi 're æsisa'rei mono zama, si hã wa tô ab'madâ, siwazari.
7 Ni'wai mreme hã wa tô duré wapa. Te ðma tinha, ãne: “Pedru,
aiwahutu. Asima 'maiwæræ da, asai hâ.” Ãne ma tô ðma tinha.
8 Tawamhã wa tô asa tãma tinha: “Ðnhib'apito, mare uptabi di.
Maræ hã æwasétére hã te 're 'masi mono õ di, wahi'rada Mozési hã te
te wawi æwå'õ hã.” Ãne wa tô asa tãma tinha. 9 Tawamhã hâiwa
hawi te we duré ðma tinha, ãne: “'Re æhâimana u'âsi mono, maræ hã
æwå na te te aima wasu'u wamhã, wasété õ nherå, asiwi wå'õ õ di
za.” 10 Tô õhõ na si si'ubdatõ ma tô ðma tinha. Tawamhã apâ ma tô
ti'â, hâiwa u. 11 Apâ te te âri parip si, aibâ noræ hã si'ubdatõ ma tô
ðzô 'maihaihutu, ðza'warizéb u hã. Sézareza hawi da te ãma ðtåme
æsatõræ za'ra hã ma tô ðzô aihutu. 12 Tawamhã 'Re æhâimana u'âsi
mono på'åzani hã ma tô ðma waihu'u, awa'awi æme ðmoræ za'ra da.
Taha wa, wa tô æme ðmoræ za'ra. Æsazei'wa noræ hã, Zopi hawi ðsiré
we æsi'aba'ré noræ hã 6 na æhâiba hã, ta noræ hã ma tô duré ðsiré
ai'aba'ré, Sézareza u. Wasihutu wamhã, aibâ hã ðzô æhârâ nhorõwa
u wa tô asisi ni, 'ri para u, Conerizuhu nhorõwa u. 13 Ta hã ma tô
wama rowasu'u za'ra, hâiwa ãma 'Re æhâimana u'âsi mono ma,
romhuri'wa 'ri para u ætåme æsihâi'ré na. Ætåme wisi wamhã, ma tô
ãne tãma rowasu'u: “Ma'ãpé, da'mazatõræ, Zopi u da'maimoræ da,
Sima Pedruhu zô. 14 Ta hã te za Zezusihi wasu'uwå na aima rowasu'u
za'ra wa'wa, taha zarina 'Re æhâimana u'âsi mono hã te te asõ'reptu
za'ra wa'aba da, aihæni asõrõwa ãma 're æsi'ubumroi mono noræ zama.”
Ãne 'Re æhâimana u'âsi mono ma, romhuri'wa nhimirowasu'u hã,
aibâ ma.

15 — Tawamhã wa hã wa tô tãma rowasu'u na sãna'rata oto. Te
rowasu'u ré, 'Re æhâimana u'âsi mono hã ma tô Tipå'åzani hã tãma
sõmri za'ra, æsãna'rata hawi te te wama æsõmri za'ra ne hã.
16 Tawamhã Wanhib'apito mreme na wa tô po're puru, æwana te te
wama ærowasu'u za'ra hã, ãne: “Zuwã Batita hã ma tô â uptabi na si
te te 're da'ahâiba ubu, â dawabzuri te te dama 're ab'manharæ
mono wamhã. Tanei õ di za oto. 'Re æhâimana u'âsi mono hã te za
oto Tipå'åzani na te te 're aihâiba ubu za'ra wa'wa, æré 're anomro
u'âsi aba mono da.” Ãne ma tô wama rowasu'u. 17 Wanhib'apito
Zezu Cristu, wa te 're saze za'ra mono wamhã, 'Re æhâimana u'âsi
mono hã ma tô Tipå'åzani hã wama sõmri za'ra. Misire õhõ si we te
te wama æsõmri za'ra ne, ma tô tãma sõmri za'ra, ta noræ ma. E
maræ, wa za tawamhã wa hã 'manha. E 'Re æhâimana u'âsi mono te
te æ'manharæ, wa za ðsiwi wå'õ. E wa za ðsiwi dawå'õ, 'Re æhâimana

u'âsi mono, te te sima dawå nherå. Mare di. Te dawå'õ õ di za. —
Ãne te tãma nharæ za'ra, Pedru hã.

18 Ãne hã te te wapari za'ra wamhã, asa te te tãma nharæ waihu'u
za'ra õ di oto. Taha wa, ma tô ãma tiwata za'ra, 'Re æhâimana u'âsi
mono ãma. Tawamhã te oto sima rowasu'u za'ra, ãne:

— 'Re æhâimana u'âsi mono hã ma tô zudezu'õ noræ zama pisutu
za'ra, tiwasété wi 're sipizari za'ra mono da, 'Re æhâimana u'âsi
mono siré, rowå na 're hâimana u'âsi za'ra mono da. — Ãne te sima
rowasu'u za'ra, zudezu noræ, æsazei'wa noræ hã.

Ãtizotiza ãma Zezusihi zazei'wa noræ 're æhâimana za'ra
mono zé wasu'u

19 Tawamhã Esitéwã da te dasiwi æwæræzéb zarina, æsazei'wa noræ
ãma da te rowasété za'ra wa, ma tô da te ropé, æsazei'wa noræ hã
Zeruzarå hawi. Penisiza na danhipti'a nho'õmo nhisi u, ma tô da te
ropé, duré Sipri na danhipti'a nho'õmo nhisi u, duré Ãtizotiza na 'ri
nho'õmo nhisi u zama. Si'aba'réi ré, zudezu noræ ma si ma tô 'Re
æhâimana u'âsi mono zadawa wasu'u na rowasu'u za'ra, Zezusihi
wasu'uwå na. Zudezu'õ noræ ma, zahadu te te ãma rowasu'u za'ra õ
di. 20 Tane nherå, æhâiba amo noræ hã, Sipri na danhipti'a nho'õmo
nhisi ãma aré 're æhâimana za'ra mono noræ hã, duré Sireni ãma
danhipti'a nho'õmo amoi ãma aré 're æhâimana za'ra mono noræ hã,
ma tô ai'aba'ré, Ãtizotiza na 'ri nho'õmo nhisi u. Ta noræ hã zudezu
noræ ma si, te te rowasu'u za'ra õ di, Wanhib'apito Zezusihi
wasu'uwå na hã. Zudezu'õ noræ ma zama, ma tô ãma rowasu'u za'ra.
21 Tawamhã Wanhib'apito hã ma tô õ noræ hã pawaptob za'ra,
tiwaihu'u pese na. Taha wa, da'ahâ na ma tô saze za'ra ni oto,
Wanhib'apito niwæ 're dahâimana za'ra mono da oto.

22 Tawamhã taha wasu'u hã ma tô æsazei'wa noræ hã wapari za'ra,
Zeruzarå ãma siré 're æsi'rã'õtõ mono noræ hã. Te te wapari za'ra
wamhã, Banabé hã ma tô satõræ za'ra, Ãtizotiza u moræ da.
23 Tamomo wisi wamhã, ma tô waihu'u, 'Re æhâimana u'âsi mono hã
æwå na dama 're æsõpru mono zém na hã tame. Taha wa, toi uptabi
di, Banabé hã. Tawamhã ma tô dama roti, ãne:

— Aihæni, aipå'å na sada 're asimi'å za'ra wa'aba mono, Wanhib'apito
niwæp si 're aihâimana u'âsi za'ra wa'aba mono da. — Ãne te dama
roti, Ãtizotiza ãma hã. 24 Banabé hã, aibâ æwå. 'Re æhâimana u'âsi
mono på'åzani na si 're æmoræ u'â, ta hã. Wanhib'apito te te sina 're
æ'umnhasi u'âsi mono, ta hã. Taha wa, ma tô Wanhib'apito zazei'wa
hã dasina tahâ'â ni, Banabéhé nhimirowasu'u zarina.

25 Banabé hã te oto mo Tasu u, Saruhu zô te te robzabu da.
26 Tawamhã tamomo wisi wamhã, ma tô sõpåtå. Ta hawi, ma tô
apâ saprõ, Ãtizotiza u. Tame te aimasisi zahuré oto. Æsazei'wa noræ,

siré 're æsi'rã'õtõ mono noræ 'rata te 're simasisi zahuré, te te dama 're
rowahutu zahuré mono da. Misi ma tô ãma tiwahub zahuré, te te
're da'apawaptob zahuré mono ré hã. Tame ma tô Cristuhu
nhib'a'uwå na da te 're sisi na'rata za'ra, Zezusihi nhirã zarina 're
ænomro mono noræ hã, Ãtizotiza ãma hã.

27 Tawamhã 'Re æhâimana u'âsi mono zadawa wasu'u'wa noræ hã,
ni'wam noræ hã te ai'aba'ré, Zeruzarå hawi, Ãtizotiza u. 28 Adabu na
aibâ nhisi hã te æme timoræ za'ra, tisiré æsadawa wasu'u'wa noræ me.
Tawamhã Ãtizotiza u sihutu wamhã, Adabu hã ma tô hâiwi za. 'Re
æhâimana u'âsi mono på'åzani te te tãma æwaihu'uzéb zarina, ma tô
dama waihu'u siro romhâ ré, amnho hã daro mono bâ za dawi
æsi'utõræ mono na hã. (Roma ãma danhib'apito Caradiu hã te te
dama 're roti mono ré, ma tô ãne hã tô da'ãma tiromhâiba, amnho
õ na hã.)

29 Taha wa, Zezusihi zazei'wa noræ hã ma tô sima roti za'ra, æsibro
hã æhâiba mono bâ tãma 're æhâimana za'ra mono zéb zarina, te te
po'o mono da, Zudeza ãma æsazei'wa noræ ma, te te tãma sõmri za'ra
da. 30 Tawamhã ma tô te te tãma po'o. Tawamhã Banabé noræ hã
ma tô æré satõræ zahuré ni Zeruzarå u, Saruhu me, tame
da'madâ'â'wa noræ ma, te te sõmri zahuré da, æsibzari za'ra hã.

Pedru hã dazazém hawi 'Re æhâimana u'âsi mono te te
æsõ'reptuzé wasu'u

12 1 Tawamhã apito Erodihi zadawa para ma tô æsazei'wa noræ
ma, da te tãma 're rob'manharæ wasété za'ra. 2 Taha wa,

Zuwãhã dub'rada hã, Ti'adu hã ma tô dasiwi wæræ ni, æsi'uwazi 'wa
pa na, apito Erodihi zadawa para. 3 Tawamhã zudezu noræ hã ma tô
siwi wåsãmri za'ra, Ti'adu da te dasiwi æwæræzé hã. Taha wa, Erodi
hã ma tô Pedruhu zama dama ti'ru, da te dasiwi âri da, dazazéb 're,
da te sårå da. Æ'u'åtå duptoi'õ na dasa, da te 're æhuri mono zé bâtâ
na ma tô siwi ti'â. 4 Te te siwi âri wamhã, ma tô siwi tiså, dazazéb
're. Pascowa na dato nhisi hã si'utõræ parip si, dama rowairébé'wa
noræ nho're sab da, ma tô a'â siwi tiså, dazazéb 're, dama
rowairébé'wa noræ hã da te æwæræzéb da hã, te te siwi ãma rowairébé
da. Taha wa, da'wapéi'wa noræ hã te nasi 'madâ'â za'ra siwa'rãmi.
Maparane si'uiwa na si mararé te ætåme ai'aba'ré. Abzuma zama te
nasi siwa'rãmi ai'aba'ré, barana zama, mara wa'wab zama, te te
nasi 'madâ'â za'ra da. Uburé hã 16 na æhâiba za'ra hã, da'wapéi'wa
noræ hã. 5 Pedru hã dazazéb 're, sãmra nherå, æsazei'wa noræ hã te
sa'åtå ãma mreme zusi u'â, 'Re æhâimana u'âsi mono ma, siré 're
æsi'rã'õtõ mono noræ hã.

6 Pedru hã Erodi te te dama æ'ruzé hã romhuture di oto, dama
rowairébé'wa nho're sab da hã oto. Awåpsi te za dasiwi wazere ni,

danho'a te te siwi ãma rowairébé da, niha wamhã, da te dasiwi wæræ
da. Tawamhã Pedru hã te oto nhono, barana. Da'wapéi'wa noræ
wa'wa, maparane æsi'uwazi nhorõ rutu ré te nhono, pawasisi ré.
'Ridawa æ'madâ'â'wa noræ hã te duré aima'wara zahuré. 7 Tawamhã
hâiwa ãma Wanhib'apito ma, romhuri'wa hã awa'awi ma tô ætåme
wi, mara wa'wa. Mara wa'wam nherå, dazazéb 'remhã oto robrã di,
'ri 're wa'wa ãma hã. Hâiwa hawi romhuri'wa hã ma tô Pedru hã
rési æsisé ãma, utu da. Te tãma tinha, ãne:

— Ai'aba'ré na aiwahutu. — Ãne te tãma tinha.
Taha wa, æpawasisizé hã si'uihâ na ma tô tãma asisina, æsi'uwazi

nhorõ rudu hã.
8 Tawamhã hâiwa hawi romhuri'wa hã te duré tãma tinha:
— Ai'uza hã ai'usisizém na asima wasisi. Aipara'uza zama asima

za na. — Ãne te duré tãma tinha.
Tawamhã Pedru, ma tô ãma saze, te te 'manharæ da. Te duré

tãma tinha:
— Ai'ubuzé æhâpa ré, we ðzarina aimoræ. — Ãne ma tô duré tãma

tinha.
9 Tawamhã sõtõ 'rowim newa, ma tô æsarina watobro Pedru hã,

te te ærosawårå newa. Te te waihu'u õ di, tô sena 'Re æhâimana u'âsi
mono ma romhuri'wa, ætåme æwisi na hã, hâiwa hawi. 10 Tawamhã
'ridawa 'madâ'â'wa æmoræ'rada hã ma tô sa're zahuré. Taha nhana're
æsa hã ma duré sa're zahuré, Pedru noræ hã. Tawamhã ma tô
aimasisi zahuré oto, dazazé 'wawi wa'ra 'ridawa u si'uwazi
'manharæ na 'ridawa nhito pese u. Tawamhã uihâ na ma tô 'ridawa
nhitobzé hã tãma aiwanhizari zahuré. Õne haré ma tô oto tipusi
zahuré. Bâdâdi na ma tô tineb zahuré. Tawamhã hâiwa hawi
romhuri'wa hã ma tô Pedruhu wi aimani, awa'awi. 11 Taha wa,
Pedru hã ma tô 'râwi sina rosa'rata:

— E niha. Te rosawårå newa. Tane nherå, tô sena ma tô
Wanhib'apito hã we ðtåme satõ, hâiwa hawi tãma æromhuri'wa hã
Erodihi wi, te te ðnho'reptu da, zudezu noræ te te sima æwå za'ra zéb
zarina, ðdâ'â tõ da. — Ãne ma tô sima tinha.

12 Tawamhã, ãma æromhâimanazém na tô sena te te oto sina
waihu'u wamhã, Marizaha nhorõwa u ma tô mo, Pedru hã. Zuwã
Marcusihi na, Mariza hã. Tame da'ahâ na ma tô tasi'rã'õtõ ni, ãma
damreme zusi da. Tamomo te oto mo, Pedru hã. 13 Wisi wi, ma tô
'ri 'wawi 'ridawa nhitobzé hã ta'a. Tawamhã dama romhuri'wa hã
ma tô ætåme wahudu pi'õ hã, Rodi na æsisi hã 'ridawa ta'a'wa, te te
waihu'u da. 14 Tawamhã Pedruhu mreme te te waihu'u wamhã, ma
tô tãma rowå watobro. Rowå te, si'aba'ré na apâ sipi'rai wa, ma tô
'ridawa na po're ha'â. Te te tãma 'ridawa ãna, te tisiré noræ ma te te
wasu'u da, wara. Ãne ma tô tãma wasu'u za'ra:

— Pedru hã te za, 'ridawa. — Ãne te tãma wasu'u za'ra. 15 Taha
wa, te pi'õi ma nharæ za'ra:

— Mare di. A hã asimiza'rese õ di.
Te duré asa tãma nharæ za'ra:
— Tô sena te za, Pedru hã.
Tawamhã te oto nharæ za'ra, ãne:
— Ãté Pedruhu 'madâ'â'wa te za, hâiwa hawi 'Re æhâimana u'âsi

mono ma, romhuri'wa hã.
16 Ãne ré, te Pedru hã nasi 'ridawa ta'a. Taha wa, ma tô oto tãma

'ridawa za'ra. Te te sabu za'ra wamhã, uihâ na ma tô ãma titob'uzu
za'ra, tô sena na. 17 Tawamhã Pedru hã ma tô tinhib'rada hã tãma wå
za'ra hâimo, ari'iwi si'ubumro da. Taha pari, ma tô tãma siwasu'u
za'ra, Wanhib'apito hã dazazém hawi, te te æwazere na. Te duré
tãma nharæ za'ra:

— Ti'aduhu ma, te za ðwasu'u za'ra wa'wa, duré æsiré æsazei'wa noræ
ma zama. — Ãne te tãma sihâiba 'ru za'ra. Taha pari, ma tô tiwi
timoræ za'ra nimomo.

18 Tawamhã ãma awå wamhã, awå wi, da'wapéi'wa noræ hã Pedru
te te siwi sa'rese za'ra õ wa, ma tô tãma tipå'åwara za'ra, da'wapéi'wa
noræ hã. 19 Pedruhu zô sõpré pese da, ma tô Erodi hã tãma sô rob'ru
za'ra. Sô sõpré pese nherå, te te siwi sãmri õ di. Taha wa, Erodi hã
ma tô æ'madâ'â'wa noræ hã sadanharæ pese za'ra, Pedruhu ãma. Taha
pari, ma tô dama 'ru za'ra, da te simro da, dazazé 'madâ'â'wa noræ hã.

Apito Erodihi dâ'âzé wasu'u
Tawamhã apito Erodi hã ma tô mo, Zudeza na danhipti'a nho'õmo

nhisi hawi, Sézareza na 'ri nho'õmo nhisi u, tame sãmra da a'â.
20 Tawamhã apito Erodi hã ma tô sahi u'âsi dazada hâimana,

Tiru na 'ri nho'õmo nhisi ãma 're ædahâimana za'ra mono noræ zada,
duré Sido na 'ri nho'õmo nhisi ãma 're ædahâimana za'ra mono noræ
zada zama. Taha wa, Tiru hawi ma tô da'madâ'â'wa noræ hã
ai'aba'ré, apito Erodihi u, Sido hawib zama. Erodi hã te te siwi
sadaihu'u da, ma ætåme sito. Tawamhã Barasitu na Erodihi nhibrob
'madâ'â'wa nhisi u uimrehåne, ma aihutu. Tawamhã te ãne tãma
siwasu'u za'ra, Barasituhu ma:

— Ma'ãpé, wa'ãma aime za'ra na, Erodihi me apâ wa te wasima
ropese za'ra da, wasazé hã wa te duré wasima 're uipra za'ra mono
da, æsib'a'uwå noræ wi apâ. — Ãne te tãma siwasu'u za'ra, Barasituhu
ma. Tawamhã Barasitu hã ma tô ãma saze za'ra, ãma sime za'ra da.
Taha pari, ma tô Erodihi u aihutu duré, te te sadawa pibu za'ra da
duré ta hã, tisazé hã te te 're æ'uipra za'ra mono zéb da hã apâ.
21 Taha wa, Erodi hã bâdâ te te sima æpisutuzém na ma tô ti'uza wå
æhâpa hã sima tiså. Danhib'apito 're æsimasisi mono zéb ãma ma tô

nhamra, tinhimirotizéb ãma, te te dama roti za'ra da. 22 Tawamhã
te te dama roti za'ra pari, ma tô ãne ãma tawata za'ra ni, damreme
'rãihâ na:

— Õhõ mreme hã, aibâ mreme õ di. Æhâiba'õ mreme, æwaihu'upese
mreme. — Ãne te ãma tawata za'ra ni, æwaihu'upese newa.

23 Tawamhã awa'awi ma tô hâiwa ãmaWanhib'apito ma romhuri'wa
hã azâ, æhâzé pire na, Erodi hã. 'Re æhâimana u'âsi mono ãma si 're
ædawata za'ra mono zé hã te te sima sawi wa, ma tô azâ. Maræ hã
æsãna wai'u ne hã ãma sépu'u wa, ma tô dârâ, Erodi hã.

24 Tawamhã 'Re æhâimana u'âsi mono zadawa wasu'u hã ma tô
ropé, 'ri pâ. Sadawa wasu'u za'åtå di oto.

Banabé noræ hã Saruhu me, Ãtizotiza u apâ ænebzé wasu'u
25 Tawamhã Banabé noræ hã ma tô apâ tineb zahuré, Saruhu me,

Ãtizotiza na 'ri nho'õmo nhisi u. Æsazei'wa noræ nhibzari te te æ'wapé
zahuré hã te te dama sõmri zahuré pari, ma tô apâ tineb zahuré,
Zeruzarå hawi. Zuwã Marcusi hã te æsiré timoræ zahuré.

Banabé noræ hã tinhimiromhuri na te te æsãna'rata
zahuré zé wasu'u

13 1 Tawamhã Ãtizotiza ãma 'Re æhâimana u'âsi mono zadawa
wasu'u'wa noræ hã duré dama rowahutu'wa noræ hã te 're

si'ubumro, æsazei'wa noræ wazari. Ãne æsisi za'ra hã: Banabé hã, duré
Simi'ã hã, æsisi amo hã Hâira na; duré Rusizu, Sireni ãma aré 're
æsãmra mono hã; duré Saru hã, duré Mana'å hã, apito Erodihi
siwadi aré, Mana'å hã, Erodihi nhorõwa ãma siré prédub zahuré
wa. 2 Tawamhã nimahã bâtâ na ma tô ta noræ hã saihuri ãna asimro
a'â, Wanhib'apito ãma wata za'ra da. Taha wa, ma tô 'Re æhâimana
u'âsi mono på'åzani hã ãne tãma waihu'u za'ra:

— Banabé noræ ma, wa tô romhuri hã pisutu zahuré, Saruhu me.
Te te ðma 're romhuri zahuré mono da, wa tô ðsima pisutu zahuré,
ta noræ hã. Taha wa, te æpisutu zahuré zéb zarina, te za oto tãma
æpisutu za'ra wa'wa, asiti wa'aba oto neb zahuré da. — Ãne ma tô
tãma waihu'u za'ra.

3 Tawamhã 'Re æhâimana u'âsi mono ma, te duré mreme zu,
saihuri ãna. Tinhib'rada ma tô æ'rãi ãma sa'ra za'ra, Banabé noræ 'rã
nhisiwi, 'Re æhâimana u'âsi mono te te tãma æwaihu'u za'ra zéb
zarina, te te tãma pisutu za'ra da, romhuri hã. Taha parip si, ma tô
siwi satõræ zahuré, neb zahuré da oto.

Sipri ãma Banabé noræ te te æromhuri zahuré zé wasu'u
4 Tawamhã Banabé noræ hã ma tô tineb zahuré, Saruhu me. 'Re

æhâimana u'âsi mono på'åzani ré, ma tô tineb zahuré, Sere'usiza na

'ri nho'õmo nhisi u. Ta hawi, te duré tineb zahuré, Sipri na rob'ré
za'iti nhisi u. Rowa'u'u na uba'renem na ma tô sapræ zahuré, dame.
5 Tawamhã ma tô aimasisi zahuré, Saramina na 'ri nho'õmo nhisi u.
Tame ma tô tinhimiromhuri na sãna'rata zahuré. Zudezu noræ te,
rowahutuzé mono bâ, ma tô tame 'Re æhâimana u'âsi mono hã
dama sadawa wasu'u zahuré. Zuwã Marcusi hã ma tô æme timoræ
zahuré, romhuri na te te pawaptob zahuré da.

6-8 Sipri na rob'ré za'iti nhisi wa'wai baba, si'aba'réi wamhã, ma
tô aihutu, Paposi na 'ri nho'õmo nhisi u. Tame abzé tede'wa hã ma
tô sõpåtå za'ra, zudezu noræ siré hã, Bazezusi na æsisi hã. Deredu
noræ nhiminhisi na hã Erima na æsisi amo hã. 'Re æhâimana u'âsi mono
zadawa wasu'u'wa newa, te taré te te dama 're rowasu'u. Danhib'apito
siwadi, Bazezusi hã. Sézi'u Paru na danhib'apito nhisi hã. Ta hã,
rosa'rata waihu'u pese 'wa. Tawamhã ma tô sô tihârâ zahuré,
Banabé noræ zô Saruhu me, te te wapari pese da, 'Re æhâimana u'âsi
mono zadawa wasu'u hã. Tawamhã Erima hã abzé tede'wa hã ma
tô 'Re æhâimana u'âsi mono zadawa wasu'u hã tiwi wå'õ zahuré,
danhib'apito hã Zezusihi wasu'uwå te te saze tõ da. 9 Tawamhã
Saru, Paru na æsisi amo hã ma tô aptete, 'Re æhâimana u'âsi mono
på'åzani na. Taha wa, abzé tede'wa te te 'madâ'â sina, 10 ma tô tãma
tinha, ãne:

— Wa'uburé 'ra, a hã. Uburé æwå nhitob'ru, a hã. Aihâimana nhipese
di. Æwasété si, te asima 're æ'azawi pese mo. 'Re æhâimana u'âsi mono
nhimiroti hã wå nherå, te dawi ãma 're æ'azapræ u'âsi mo, æwasétére
na. 11 Ãhãna, 'Re æhâimana u'âsi mono hã te za ai'azâ. Tawamhã te
za a'â atob'a. Bâtâ nhimirowa'a hã 'madâ'â õ di za a'â. — Ãne te
tãma tinha, Paru hã.

Tawamhã awa'awi, ma tô titõmozazu, Erima hã. Ma tô tiwi
tirobra duré, tob'a wa. Taha wa, ma tô te te nasi rob'upi dazô, ni'wa
hã te te saprõni da. 12 Tawamhã danhib'apito hã aibâ ætob'a na te te
'madâ'â wamhã, ma tô saze, sena na Zezusihi wasu'uwå hã.
Wanhib'apito nhimiroti na ma duré titob'uzu.

Ãtizotiza amoi ãma Paru noræ te te æromhuri zahuré zé wasu'u
13 Tawamhã Paru noræ hã te ai'aba'ré, Paposi hawi, Pãpiriza na

danhipti'a nho'õmo nhisi u. Rowa'u'u na uba'renem na te ai'aba'ré,
dame. Tane nherå, Zuwã Marcusi, æme moræ zahuré õ di. Ma råme
zahuré, Zeruzarå u moræ da apâ. Pãpiriza u sihutu wamhã, Peredi
na 'ri nho'õmo nhisi u te ai'aba'ré, Paru noræ hã. 14 Ta hawi, te duré
ai'aba'ré, Pisidiza na danhipti'a nho'õmo nhisi u. Tawamhã ma tô
aihutu, Ãtizotiza na 'ri nho'õmo nhisi u. Sihutu wamhã, sabadu na
ma tô asisi, zudezu noræ te, rowahutuzéb u. Tame te asimro ni.
15 Tawamhã ma tô ni'wa hã dama sõré, 'Re æhâimana u'âsi mono

nhimiroti na Mozési te te ærob'ui'érézém na hã. Æsadawa wasu'u
'rata 'wa noræ nhimi'ui'éré hã te duré dama sõré. Te te sõré za'ra
parimhã, rowahutuzéb ãma 're da'anhimi'rui mono 'wa hã ma tô
Paru noræ hã ãne 'mahârâ za'ra, te te dama rowasu'u za'ra da:

— Wasiré Izarazéhé nhihudu noræ, asima wå za'ra wa'aba wamhã,
te za wama ærowasu'u za'ra wa'wa, wama robze za'ra da. — Ãne ma
tô 'mahârâ za'ra.

16 Taha wa, Paru hã hâiwi ma tô za. Tinhib'rada, ma tô dama wå,
ari'iwi dasi'ubumro da. Tawamhã te dama tinha, ãne:

— Wasiré Izarazéhé nhihudu noræ, ðwapari za'ra wa'aba. Duré
zudezu'õ noræ, a noræ wa'aba zama wasiré õ nherå, 'Re æhâimana u'âsi
mono ãma 're aiwata za'ra wa'aba mono noræ hã, ðwapari za'ra
wa'aba. 17 'Re æhâimana u'âsi mono hã Izarazéhé nhihudu noræ
nhib'apito hã ma tô wahi'rata noræ hã sima pisutu za'ra, ãma sib'a'uwå
za'ra da. Æsihudu sidâpâsi, ma tô te te 're apawapto, sitébré da, Ezitu
ãma tisiré'õ noræ 'rata 're si'ubumroi mono ré hã. Ta hawi, ma tô sani
za'ra, tiwaihu'u pese na. 18 A'ubuni wi, 're dahâimana za'ra mono ré,
ma tô te te 're da'ab'madâ'â pese, ãma 're dazaihâ popo'o za'ra mono
nherå. 40 na ma tô da'ãma tiwahu, a'ubuni wi te te 're da'ab'madâ'â
mono ré hã. 19 Cana'ã na romnhisi ãma ma tô 'Re æhâimana u'âsi
mono hã da'uprosi. 7 na dapoto mono bâ ma da'uprosi, a'uwå noræ
hã, æwa 're ædasi'ubumroi mono hã. Tawamhã tinhib'a'uwå ma, ma tô
sõmri za'ra ti'a hã, Izarazéhé nhihudu noræ ma. 20 Æwa dawi 're rob
za'ra mono ré hã, 450 na ma tô ãma tiwahub za'ra.

— Tawamhã dama æmreme pire noræ hã misi sidâpâsi ma tô dama
pisutu za'ra, æsadawa para dama rowairébé'wa 're hâimana za'ra
mono da, Samuwé hã æpotozéb u. Tawamhã ma tô podo, Samuwé
hã. Prédu wamhã, ta hã ma tô 'Re æhâimana u'âsi mono hã te te
dama 're sadawa wasu'u. Ta hã æsadawa wasu'u 'rata 'wa, Samuwé
hã. 21 Tawamhã Izarazéhé nhihudu noræ hã ma tô tiwi waptårå
za'ra, 'Re æhâimana u'âsi mono wi, ni'wa hã danhib'apito ne, te te 're
æda'uwati mono da hã, te te pisutu da. Taha wa, 'Re æhâimana u'âsi
mono hã ma tô tãma hâiba nhomri za'ra, Sau hã da'uwati'wa da.
Sauhu mama hã, Tisi na æsisi hã. Båzamihæ nhihudu ta hã, Tisi hã.
Sau hã te te 're da'uwati mono ré hã 40 na ma tô ãma tiwahu.
22 Tawamhã te te oto 're da'uwati mono tõ da, ma tô waze, 'Re
æhâimana u'âsi mono hã. Æsa'u hã ma tô Dawi hã dama hâiba nho,
da'uwati'wa da oto. Ta hã ma tô duré wåsã oto. Ãne te te
æwåsãmrizé hã: “Dawi hã Zéséhé 'ra hã ðma wå di. Ðnhimiroti te te
ãma uwaimrami da, te za te te 're ðwapari u'âsi.” Ãne ma tô Dawi
hã wåsã, 'Re æhâimana u'âsi mono hã. 23 Dawihi nhihudu uwaibaba,
ma tô 'Re æhâimana u'âsi mono hã pisutu Zezusi hã, Izarazéhé
nhihudu noræ nho'reptui'wa da hã. Wahi'rata noræ ma, te te

æropisutuzéb zarina, ma tô pisutu. 24 Zezusi hã tinhimiromhuri na
te te dama sãna'rata õ ré, ma tô Zuwã Batita hã te te dama 're
rowahutu, wasiré Izarazéhé nhihudu noræ ma, dawasété wi 're
dasipizari za'ra mono da, duré â dawabzuri hã da te 're 'manharæ
za'ra mono da. 25 Tawamhã tinhimiromhuri te te æsazârizéb u
romhutu wapsi, te dama siwasu'u, ãne: “Cristuhu zô te 're asimipari
za'ra wa'aba mo. Tawamhã te ð'ãma 're ærosa'rata za'ra wa'aba mo,
Cristuhu newa, Danho'reptui'wa da, 'Re æhâimana u'âsi mono te te
ðpisutu newa. Tazahã, ta hãi õ di, wa hã. Ðza'u si ðma æpire hã te za
wei mo. Wei wisi wapsi, wa hã tãma ðwapure di za. Tãma ðwapure
wa, æpara'uza wasisizé, te apâ tiwi wasihu waihu'u õ di za, ðnhisé wa.”
Ãne te dama siwasu'u, Zuwã Batita hã. — Ãne ma tô Paru hã dama
rob'rãzarõtõ, dahi'rata nhihudu uwaibaba, Zezusi we æmoræzém na hã.

26 Te duré dama tinha:
— Wasiré Abra'ãhã nhihudu noræ, ðwapari za'ra wa'aba, duré

zudezu'õ noræ, 'Re æhâimana u'âsi mono ãma 're aiwata za'ra wa'aba
mono noræ zama. Uburé wa'udâna ma tô æwasu'uwå hã wei watåme
satõræ za'ra, wahâiba mono bâ, danho'reptuzé wasu'u hã. 27 Zeruzarå
ãma 're æsi'ubumroi mono hã, duré tame dama æpire noræ zama, Zezusi
hã Danho'reptui'wa na te te waihu'u za'ra õ di. Sabadu sidâpâsi, 'Re
æhâimana u'âsi mono zadawa wasu'u 'rata 'wa noræ nhimi'ui'éré hã da
te dasima 're sõré za'ra mono nherå, æwasu'u hã te te waihu'u za'ra õ
di, ta noræ hã. Taha wa, Zezusi hã dâ'â da, te te siwi ãma roti wamhã,
te te waihu'u za'ra ãna, ma tô 'Re æhâimana u'âsi mono zadawa wasu'u
'rata 'wa noræ nhimirowasu'u hã siwi ãma uwaimra, si'uihâ na.
28 Zezusi hã maræ æwasédé hã te te 'manharæ õ nherå, ma tô õ noræ hã
siwi waptå, Piratuhu wi, da'wapéi'wa noræ hã te te siwi wæræ da, wasété
ré ne. 29 Tawamhã Zezusihi ãma uburé 'Re æhâimana u'âsi mono
mreme ui'éré 'rada hã te te siwi ãma uwaimrami parip si, ma tô siwi
si'ra, wedepo'o nhonhi'rãmi hawi. Ma tô siwi tiså, åtå zahâpâ wa, ab're
're. 30 Tane nherå, 'Re æhâimana u'âsi mono, ma tô apâ hâiwa'utu, dâ'â
uptabi nherå. 31 Tawamhã apâ hâiwa'utu pari, ma tô nasi dama
sihâi'ré, bâtâ ahâ na, Zezusi hã. Darireza hawi, Zeruzarå u aré æsiré
æsi'aba'ré noræ ma, ma tô nasi sihâi'ré. Ta noræ hã te oto te te dama 're
wasu'u wå za'ra Zezusi hã, Izarazéhé nhihudu noræ ma.

32 — Wa noræ zama æwasu'uwå hã wa te aima sõmri za'ra wa'aba
da, wa ai'rata wahâimana za'ra wa'aba ni. 33 'Re æhâimana u'âsi
mono, wahi'rata noræ ma, te te æropisudu hã ma tô wama ãma
uwaimrami za'ra oto, wasiré æsihudu noræ ma. Zezusi hã ma tô apâ
hâiwa'udu. Apâ æhâiwa'utuzé wasu'u na 'Re æhâimana u'âsi mono
ãma danho're na rob'ui'éré, æsãna'remhã, te wama wasu'u, ãne:

“A hã ð'ra. Ã bâtâ na aihâiwa'utuzé bâtâ na wa za Aimama
na aima 're ðhâimana.”

34 — Duré ãma rob'ui'éré 'rata hâiba amo hã te duré wama wasu'u
'Re æhâimana u'âsi mono, Zezusi dâ'â uptabi nherå, apâ za te te
æhâiwa'utuzém na, dâ'â u'âsi nomro tõ da. 'Re æhâimana u'âsi mono
te tinha:

“Dawihi ma, tô sena maræ æwå na te tãma æropisutuzém na
wa za taha u'âbâ aima ãma uwaimrami za'ra wa'wa.”

Ãne æmreme na rob'ui'éré hã. 35 Æhâiba amo na rob'ui'éré
æsãna'remhã, te duré wama wasu'u:

“Te te aima 're æromhuri wå u'âsi mono hã dâ'â wamhã,
råme õ di za, hâiba 'ro tõ da.”

Ãne te wama wasu'u. — Ãne te Paru hã dama rob'rãzarõtõ, rowasu'u
'rata na hã.

36 Te duré dama rowasu'u:
— Dawi hã ti'ai ãma 're moræ ré, ma tô 'Re æhâimana u'âsi mono

ma sina uwaimra, te te tãma æpisutuzéb zarina. Te te sina tãma
uwaimrami pari, ma tô dârâ, Dawi hã. Æhi'rata noræ 'ru ãma åtå
zahâpâ wa ab're wa, ma dasiwi sårå ni. Da te dasiwi sårå wamhã,
æhâiba hã ma ti'ro. 37 Tane nherå, 'Re æhâimana u'âsi mono apâ te te
æhâiwa'udu hã, 'roi õ di. Hâiba wå na ma tô apâ hâiwa'utu.
38-39 Wasiré noræ, ma'ãpé aihæni ðwapari pese za'ra wa'aba, tô sena
na waihu'u za'ra wa'aba da. Danho'reptuzé wasu'u hã wa za aima
waihu'u za'ra wa'wa. Zezusi hã, dawasété pari'wa. Duréihã, Mozési
hã ma tô wahi'rata noræ ma ãma rowasu'u za'ra, 'Re æhâimana u'âsi
mono nhimiroti na. Æsimiroti zarina 're dahâimana za'ra mono
nherå, dawasédé da te dasima 're pari waihu'u za'ra mono õ di,
ãma. Tane nherå, ãhãna Zezusi hã da te dasina 're umnhasi za'ra
mono wamhã, dawasédé te te oto da'ãma 're æ'ab'madâ'â mono õ
zarina, te za oto te te 're da'awåsãmri. 40-41 Duréihã 'Re æhâimana
u'âsi mono zadawa wasu'u 'rata 'wa hã ma tô ãne na ãma rob'ui'éré,
'Re æhâimana u'âsi mono mreme na, ãne:

“'Re aihâimana za'ra wa'aba mono ré, wa za niha dama
rob'manha, æpipa na. Tawamhã za te dama ærob'manharæzém
na te za ãma 're asiwawã za'ra wa'aba mo, ni'wa hã te te
ãma 're aipo're pu'u za'ra wa'aba mono nherå.
'Madâ'â za'ra wa'aba. A noræ wa'wa hã ð'ãma aiwa'å za'ra wa'aba
noræ hã, te za tãma 're a'rãmi za'ra wa'aba mo, ðnhimirob'manharæ
pipa ma. Tawamhã ðzadawa para te za ai'utõræ 'wa.”

Ãne 'Re æhâimana u'âsi mono mreme hã. Ma'ãpé ãma rosa'rata pese
za'ra wa'aba za ãne na hã, 'Re æhâimana u'âsi mono nhimirob'manharæ
pipa zé hã asina uwaimrami za'ra wa'aba tõ da. — Ãne te Paru hã
dama rob'rãzarõtõ.

42 Tawamhã Paru noræ hã zudezu noræ te, rowahutuzém hawi
pusi zahuré wi, ma tô waptårå zahuré ni, sabadu amo na te te dama

rowasu'u na sahu zahuré da. 43 Tawamhã rowahutuzém hawi dawairébé
wamhã, da'ahâ na te Paru noræ siré ai'aba'ré ni, Banabéhé me,
zudezu noræ hã, duré zudezu'õ noræ hã, zudezu noræ hâimanazéb
zarina 're æhâimana za'ra mono noræ zama. Tawamhã ma tô tãma
roti za'ra, 'Re æhâimana u'âsi mono nhimipawaptobzém na siptete
sina ãma 're hâimana u'âsi za'ra mono da.

44 Tawamhã sabadu amo na aihæni ma tô tasi'rã'õtõ ni, 'ri
nho'õmo ãma 're ædasi'ubumroi mono hã, Wanhib'apito zadawa
wasu'u hã da te wapari za'ra da. Da'umro di, da te æwapari za'ra õ
hã. 45 Tane nherå, da'ahâ na ædasi'rã'õno hã zudezu noræ hã te te
da'madâ'â za'ra wamhã, ma tô ãma da'ruiwapari za'ra. Tawamhã
Paruhu mreme hã ma tô dawi wå'õ za'ra, zudezu noræ hã. Taha wa,
timreme na ma tô nasi ãma tãma wa'rãmi za'ra, Paruhu mreme
wa'rãmi. Ma tô duré ãma tiwa'å za'ra. 46 Tane nherå, pahi ãna ma
tô Paru noræ hã tãma nharæ za'ra, zudezu noræ ma, ãne:

— A noræ wa'aba ma, uimrehåne wa tô aima rowasu'u za'ra wa'aba
ni, 'Re æhâimana u'âsi mono zadawa wasu'u na hã. Tane hã tô, wå di.
Tane nherå, taré newa, ma tô asiwi æwå'õ za'ra wa'wa, æwasu'uwå
hã. Taha wa, æbâi õ di, hâiwa ãma rowå ãma 're æ'aihâimana u'âsi
za'ra wa'aba mono zéb da hã, 'Re æhâimana u'âsi mono 'rata. Taha
wa, wa za airåme za'ra wa'aba ni, zudezu'õ noræ ma, wa te tãma 're
rowasu'u za'ra mono da oto. 47 Wanhib'apito hã ma tô ãne na wama
roti za'ra oto:

“A noræ wa'wa hã wa tô aipisutu za'ra wa'wa, zudezu'õ noræ
ma, 're rob'uiwå za'ra wa'aba mono da, æwå na, taha zarina
te 're æda'anho'reptui mono zém na daro mono bâ ãma 're
ropéi wa'aba mono da, dama.”

Ãne te wama roti za'ra, Wanhib'apito hã. — Ãne ma tô Paru noræ hã
tãma rowasu'u za'ra, Banabéhé me.

48 Tawamhã zudezu'õ noræ hã Paruhu mreme te te wapari za'ra
wamhã, toi uptabi za'ra di. Wanhib'apito zadawa wasu'u na ma tô
tiwata za'ra. 'Re æhâimana u'âsi mono hã, rowå na æ'rata 're hâimana
u'âsi za'ra mono da, te te sima æpisutu za'ra noræ hã ma tô saze za'ra,
Zezusi hã.

49 Tawamhã Wanhib'apito zadawa wasu'u hã ma tô ropé, daza'rui
mono bâ, tame danhipti'a nho'õmo ãma 're ædahâimana za'ra mono
noræ u. 50 Tane nherå, zudezu noræ hã ma tô tame dama æpire noræ
hã wada'uri wasété za'ra, Paru noræ zada hâimana za'ra da. Pi'õ noræ
hã æmreme pire noræ hã, 'Re æhâimana u'âsi mono ãma 're æwata
za'ra mono noræ, zudezu'õ noræ, ta noræ zama ma tô wada'uri wasété
za'ra, sada hâimana za'ra da. Tawamhã ma tô ãma rowasété zahuré
ni, Paru noræ ãma, Banabéhé me. Ma tô tãma rob'ru zahuré ni, ta
hawi danhipti'a nho'õmo hawi neb zahuré da, danhiti. 51 Tawamhã

Paru noræ hã ma tô tipara zapru hã wamiræ zahuré, da'ãma dâ'â
zahuré tõ da. Taha wa, õne haré ma tô tineb zahuré, Iconizu na 'ri
nho'õmo nhisi u. 52 Tawamhã Zezusihi zazei'wa noræ hã Ãtizotiza
ãma 're æsi'ubumroi mono hã te 're to za'ra. 'Re æhâimana u'âsi mono
på'åzani na ma tô aptete za'ra, æpå'å mono bâ.

Paru noræ hã Iconizu ãma te te æromhuri zahuré zé wasu'u

14 1 Tawamhã Iconizu na 'ri nho'õmo nhisi u ma tô aimasisi
zahuré, Paru noræ hã, Banabéhé me. Tamomo simasisi

zahuré wamhã, Ãtizotiza ãma sada æromhâimana zahuré ne, ma tô
duré sada tiromhâimana zahuré. Zudezu noræ te, rowahutuzéb u
ma tô tizasi zahuré, te te dama rowasu'u zahuré da. Tawamhã
simirowasu'u wå wa, mreme wapari ze zahuré di, dama hã. Taha
wa, da'ahâ na ma tô saze za'ra ni, zudezu noræ hã, zudezu'õ noræ
zama. 2 Tane nherå, zudezu noræ te te 're æsaze za'ra mono õ hã ma
tô zudezu'õ noræ hã wada'uri wasété za'ra, sada hâimana za'ra da,
Paru noræ zada, uburé siré æsazei'wa noræ zada zama. 3 Tane nherå,
Paru noræ hã te Iconizu ãma aimasisi hâ zahuré. Pahi ãna ma tô
Wanhib'apito hã dama wasu'u wå zahuré. Tawamhã æwasu'uwå hã
tô sena na da te waihu'u za'ra da, Wanhib'apito hã ma tô Paru noræ
pawaptob zahuré, da te 're æwaihu'u za'ra mono zéb da hã, maræ æwå
hã dama æ'manharæ waihu'u'õ hã te te dama 're ab'manharæ zahuré
mono da tame. 4 Tane nherå, õhõ na si misi da te dasima ãma
rosa'rata za'ra õ di, 'ri nho'õmo ãma 're ædasi'ubumroi mono noræ hã.
Ma tô dasima aipo'o ni. Ni'wam noræ hã ma tô zudezu noræ niwæ 're
hâimana za'ra. Ni'wam noræ hã te Paru noræ niwæ 're hâimana za'ra,
Zezusihi zadawa wasu'u'wa noræ niwæ.

5 Tawamhã ni'wam noræ hã zudezu noræ hã zudezu'õ noræ me, ma
tinhib'apito noræ me ãma sisaze za'ra, Paru noræ ãma te te rowasété
za'ra da, duré åtå na te te siwi pãræ da. 6 Tawamhã damreme te te
sina wapari zahuré wamhã, ma tô dawi tipusi zahuré, wara sina,
Paru noræ hã. Rica'oniza na danhipti'a nho'õmo nhisi u ma tô tineb
zahuré. Tamomo neb zahuré wamhã, Risitira na 'ri nho'õmo nhisi
u, ma tô aimasisi zahuré, duré Derebi na 'ri nho'õmo nhisi amoi u.
7 Tame ma tô oto dama rowahutu zahuré, Zezusihi wasu'uwå na
hã.

Paru noræ hã Risitira ãma duré Derebi ãma te te æromhuri
zahuré zé wasu'u

8 Tawamhã Risitira ãma te aibâ hã 're sãmra, æhi'ré hã, æpotozém
hawi æmoræ'õ hã para uwa zahuré wa. 9 Paru hã te te dama rowasu'u
ré, ma tô æhi'ré hã mreme wapa. Tawamhã Paru, ma tô ætåme
rob'madâ. Te te 'madâ'â wamhã, ma tô sina waihu'u, tô sena

Wanhib'apito te te æsaze na hã, duré te te pese da, te te sina
æ'umnhasi na hã. 10 Taha wa, te mreme 'rãihâ na tãma tinha:

— Aiwahutu. Hâiwi asa na, aipara na. — Ãne te tãma tinha.
Tawamhã æhi'ré, si'aba'ré na ma tô hâiwi za. Ma tô timoræ wå.

11 Taha wa, Paru te te æwahudu hã da te 'madâ'â za'ra wamhã, ma
tô dasima 'mahârâ za'ra ni, ãne:

— Æhâiba'õ noræ, æwaihu'upese noræ hã ma tô wei watåme 'manhi'ra
zahuré. Ma tô si'aibâ zahuré, ãma 're æwawata za'ra mono noræ hã.
— Ãne ma tô dasima 'mahârâ za'ra ni, dasimremezém na, Rica'oniza
ãma 're ædasi'ubumroi mono noræ mreme na.

12 Tawamhã Paru noræ hã ma tô sisi zahuré ni, Banabéhé me.
Æhâiba'õ noræ hã waihu'u pese newa da te dasima 're æsisi za'ra mono
zém na ma tô sisi zahuré ni. Banabé hã Zupité na ma sisi ni. Duré
Paru hã Mecuriu na ma tô sisi ni, rowahutu'wai wa. 13 Zupitéhé
ãma 're ædawata za'ra mono zé hã 'ri nho'õmo 'wawi wa'ra 'ridawa
'rata, 'ri hã. Taha wa, aibâ hã Zupitéhé ma da'ãma 're æmreme mono
hã ma tô powawå hã saprõni zahuré, ãma 're ædawata za'ra mono
zéb u, 'ri nho'õmo 'wawi wa'ra 'ridawa u hã. Tawamhã romnhirãrã
na ma tô sõ'rebzu zahuré, tãma 'madâ'â ze zahuré da. We æsaprõni
zahuré 'wa hã ma tô dasine sima wå, powawå hã te te pãræ zahuré
da, ãma dawata za'ra da, Paru noræ ãma, waihu'u pese zahuré
newa. 14 Tawamhã te te æ'manharæ wasu'u hã Paru noræ hã te te
wapari zahuré wamhã, wara sina ma tô dawa'wa u tizasi waré
zahuré. Ti'uza hã ma tô hâiwazu zahuré, tinho'utu nho'õmoi baba,
rob'ru te. Te te hâiwazu zahuré sina, ma tô hârâ 'rãihâ na
da'mahârâ zahuré, ãne:

15 — Aibâ noræ, e maræ da, te za tane æ'manharæ za'ra wa'wa. Tô'ã.
'Manharæ za'ra wa'aba tõ. Wa noræ hã aibâ, asine wa'aba hã.
Zezusihi wasu'uwå na wa te aima rowasu'u za'ra wa'aba da, wa tô
we wanem ni, atåme za'ra wa'aba. Wa tô aima roti za'ra wa'aba ni,
taré romhâiba na ãma 're aiwata za'ra wa'aba mono zém hawi 're
aipizari za'ra wa'aba mono da, æwaihu'upese newa ãma 're aiwata
tõ za'ra wa'aba mono da, 'Re æhâimana u'âsi mono niwæ 're anomro
aba mono da oto. Ta hã ropoto na'rata 'wa, duré hâiwa nhirõtõ
'manharæ'wa, duré ti'ai 'manharæ'wa, duré âporé 'manharæ'wa. Uburé
ti'ai ãma 're ædanomro mono da hã, ma tô te te da'apoto, hâiwa
nhirõtõ ãma 're ædahâimana za'ra mono da zama, duré â 'râwi 're
ænomro mono da zama. 16 Duréihã, dahi'rata sidâpâsi da te dasima
æwåzéb uwaibaba te 're danomro. 'Re æhâimana u'âsi mono hã te te
're da'ahâ za'ra su'u mono õ di. 17 Tane nherå, ma tô dama 're
siwaihu'u u'âsi, tinhoprubzém na sena 're æhâimana mono zém na,
da te 're waihu'u za'ra mono da. Tã hã ma tô pisutu, we aima 're ta'a
za'ra wa'aba mono da, te te aima 're robdi'i za'ra wa'aba mono da.

Buru nho hã te duré te te aima 're sõmri za'ra wa'wa, 're æ'rã za'ra
mono zéb da hã, te te æpisutu zarina, ãma 're asaihuri aba mono zéb
da hã, aima ãma 're ærobzei u'âsi za'ra wa'aba mono zéb da hã. —
Ãne ma tô Paru noræ hã dapo're pu'u zahuré, Banabéhé me.

18 Ãne Zezusihi zadawa wasu'u'wa noræ hã te te dawi sawi zahuré
nherå, da te ãma rosahâri waihu'u za'ra õ di aré. Powawå hã te aré
tô dasiwi pãræ ni, Paru noræ ãma ædawata za'ra zéb da hã. Tane
nherå, dama mreme pire zahuré wa, ma tô ãma rosahâri za'ra ni
oto, da te dasiwi pãræ tõ da, æwaihu'upese zahuré newa, ãma
dawata tõ zahuré da, Paru noræ ãma hã. 19 Tawamhã zudezu noræ
hã Ãtizotiza hawi te ai'aba'ré, Paru noræ zarina, Iconizu hawib
zama. Sihutu wamhã, ma tô ãma dawada'uri wasété za'ra, aihæni
sada danhiti'ru za'ra da. Tawamhã, ma tô ãma tasisaze za'ra ni.
Taha wa, åtå na ma tô dasiwi hâ ni, Paru hã da te dasiwi wæræ da.
Tawamhã, dâ'â newa, ma tô ãma rosa'rata za'ra ni. Taha wa, ma tô
da te ãma robâdâ, 'ri ahâ nhiti. 20 Tawamhã æsiré æsazei'wa noræ hã
ma tô siwi uiræ. Æ'rata simasab ré, ma tô udu, Paru hã. Tawamhã 'ri
nho'õmo u te apâ mo. Tame awåm na te oto ne Paru noræ hã,
Banabéhé me. Derebi na 'ri nho'õmo nhisi u te tineb zahuré.
21 Tame ma tô dama rowahutu zahuré, æwasu'uwå na. Tawamhã
da'ahâ na ma tô saze za'ra ni, Zezusihi nhirã zarina 're danomro
mono da. Taha pari, te oto apâ tineb zahuré dahawi, siwa'rãmi.

Paru noræ hã Ãtizotiza u, siwa'rãmi æneb zahuré zé wasu'u
Tawamhã Paru noræ hã Risitira wa'wai baba te apâ tineb zahuré

siwa'rãmi, duré Iconizu wa'wai baba, duré Ãtizotiza wa'wai baba.
22 'Ri nho'õmo wa'wai baba neb zahuré wamhã, ma tô æsazei'wa noræ
hã pawaptob za'ra, hâimana nhiptete na 're nomro mono da, 'Re
æhâimana u'âsi mono ãma te te 're sasõmri u'âsi za'ra mono da. Ãne
te duré tãma nharæ za'ra:

— A noræ wa'wa hã Zezusihi zazei'wai wa, maræ æwasédé hã da te
aima 're 'manharæ za'ra wa'aba mono wamhã, tãma 're aipahi za'ra
wa'aba mono õ di za. Ãne na hã te za tô 're ærobzépata za'ra wa'aba
mo. Tane nherå, 'Re æhâimana u'âsi mono nhib'a'uwå oto 're anomro
aba mono wa, te za niwapsi hâiwa ãma æ'rata 're aihâimana u'âsi za'ra
wa'aba mo, rowå na. — Ãne te tãma nharæ za'ra. 23 Tawamhã 'ri
nho'õmo mono bâ æsazei'wa noræ hã siré 're æsi'rã'õtõ mono sidâpâsi ma
tô da'madâ'â'wa da hã te te 're apisutu zahuré, Paru noræ hã. Sai ãna,
te duré ta noræ hã timreme zahuré, Wanhib'apito ma, te te sina 're
æ'umnhasi za'ra mono ma, æwasété wi da'wawi 're æsimapa za'ra mono
zém na te te 're pawaptob u'âsi za'ra mono da, da'madâ'â'wa noræ hã.

24 Pisidiza na danhipti'a nho'õmo nhisi wa'wai baba, te oto tineb
zahuré Paru noræ hã, Pãpiriza na danhipti'a nho'õmo nhisi u.

25 Tame, ma tô Zezusihi wasu'uwå na dama rowahutu zahuré,
Peredi na 'ri nho'õmo nhisi ãma. Taha pari, ma tô duré tineb
zahuré, Atariza na uba're nhimizahârizém nhisi u. 26 Ta hawi te
duré tineb zahuré, rowa'u'u na uba'renem na, dame. Tawamhã apâ
ma tô aimasisi zahuré Ãtizotiza u, Siriza na danhipti'a nho'õmo
nhisi ãma timoræ na te te æsãna'rata zahuré zéb u. Ta hawi neb
zahuré õ ré, ma tô Paru noræ ãma tamreme zusi ni, 'Re æhâimana
u'âsi mono ma. Te te tãma 're romhuri wå zahuré mono da, te te 're
pawaptob u'âsi zahuré mono da, ma tô ãma tamreme zusi ni,
Ãtizotiza hawi neb zahuré õ ré. Te te dama 're rowahutu zahuré
mono parimhã, ma tô apâ aimasisi zahuré. 27 Ãtizotiza u apâ
simasisi zahuré wamhã, ma tô æsazei'wa noræ zô tihârâ zahuré, te te
ætåme ubumro da. Taha wa, ma tô dama siwasu'u zahuré, 'Re
æhâimana u'âsi mono nhimipawaptobzém na. Ãne te tãma rowasu'u
za'ra:

— 'Re æhâimana u'âsi mono, ma tô wapawapto, maræ æwå hã wa
te dama 're 'manharæ mono da, æwasu'uwå hã wa te dama ãwisi da,
zudezu'õ noræ ma zama. Tawamhã ta noræ zama ma tô te te 're sazei
pese za'ra. — Ãne te tãma rowasu'u za'ra, æsazei'wa noræ ma.
28 Ãtizotiza ãma te oto aimasisi hâ zahuré, Zezusihi nhirã zarina 're
ænomro mono noræ 'rata, Paru noræ hã.

Zeruzarå ãma ædasi'rã'õtõzé wasu'u

15 1 Tawamhã aibâ noræ hã ma tô aihutu Ãtizotiza u, Zudeza
na danhipti'a nho'õmo nhisi hawi. Tawamhã æsazei'wa noræ

ma, te roti za'ra, ãne:
— Zudezu'õ noræ hã, Mozési hã wahi'rata noræ ma, te te æpisutu

zarina, 're sisihâiwata nhihâri za'ra mono õ nherå, 'Re æhâimana
u'âsi mono te te 're sõ'reptu za'ra mono õ di za. — Ãne te tãma
nharæ za'ra, aibâ noræ hã.

2 Tawamhã Paru noræ hã Banabéhé me, ma tô wå'õ zahuré,
æsimirowasu'u za'ra hã. Taha wa, te simreme wa'rãmi sa'åtå ãma
sima nharæ za'ra. Ãne wa, æsazei'wa noræ hã ma tô ni'wam noræ hã
pisutu za'ra, Paru noræ siré si'aba'ré da, Zeruzarå u, tame
da'madâ'â'wa noræ me duré Zezusihi zadawa wasu'u'wa noræ me, te
te sima ãma romnhoré za'ra da. 3 Tawamhã æsazei'wa noræ hã siré
're æsi'rã'õtõ mono noræ hã ma tô ãma ana, æsi'aba'rézém na hã. Ma
tô si'mazatõræ za'ra, æme 'masi'aba'réi hutu da. Tawamhã Paru noræ
hã Zeruzarå u si'aba'réi ré, Penisiza na danhipti'a nho'õmo nhisi
wa'wai baba, te ai'aba'ré, duré Samariza na danhipti'a nho'õmo
nhisi wa'wai baba zama. Taha wa'wai baba, si'aba'réi ré, ma tô
æsazei'wa noræ ma, te te rowasu'u za'ra, zudezu'õ noræ hã 'Re
æhâimana u'âsi mono u, 're æsipizari za'ra mono na hã. Tawamhã

aihæni ma tô dama ãma rowå zani za'ra, tame æsazei'wa noræ ma.
4 Tawamhã Zeruzarå u ma tô oto aihutu. Sihutu wamhã, æsazei'wa
noræ hã, duré Zezusihi zadawa wasu'u'wa noræ hã, duré
da'madâ'â'wa noræ hã ma tô siwi waibui wå, Paru noræ hã.
Tawamhã Paru noræ hã ma tô dama rowasu'u za'ra aihæni, 'Re
æhâimana u'âsi mono nhimipawaptobzéb zarina uburé æsadawa
para te te dama 're æ'ab'manharæ zahuré mono zém na hã.
5 Tawamhã ni'wam noræ hã ma hâiwi aimasa, parisezu noræ hã te te
dama rowasu'u za'ra da. Tawamhã te dama nharæ za'ra, ãne:

— Æsazei'wa noræ ma, wa te roti za'ra wa'aba, zudezu'õ noræ hã,
dame 're sisihâiwata nhihâri za'ra mono da, uburé 'Re æhâimana
u'âsi mono nhimiroti 'rata na Mozésihi nhimi'ui'éré zarina 're
nomro mono da. — Ãne te dama nharæ za'ra.

6 Tawamhã Zezusihi zadawa wasu'u'wa noræ hã ma tô si'rã'õtõ,
da'madâ'â'wa noræ me, te te sima ãma romnhoré za'ra da niha.
7 Tawamhã te te sima ãma romnhoré hâ za'ra pari, ma tô Pedru hã
hâiwi za. Ãne te tãma nharæ za'ra:

— Wasisãnawã noræ, ðwapari za'ra wa'aba. Duréihã 'Re æhâimana
u'âsi mono hã ma tô sima ðpisutu, ðhâiba pisutu zudezu'õ noræ ma,
Zezusihi wasu'uwå na te tãma 're rowasu'u za'ra mono da, te te 're
wapari za'ra mono wa, te te 're saze za'ra mono da. Ãne na ma tô
ð'ãma æwaihu'u za'ra wa'wa. 8 'Re æhâimana u'âsi mono hã dapå'å
'remhã danhimirosa'rada hã te te waihu'u pese di. Zudezu'õ noræ hã
te te 're saze za'ra mono wamhã, 'Re æhâimana u'âsi mono te te 're
æwåsãmri za'ra mono zéb zarina, ma tô Tipå'åzani hã ta noræ ma
zama te te 're anhomri, æsãna'rata hawi te te wama 're æ'anhomri
mono ne. 9 Ta noræ hã Zezusi te te sina 're æ'umnhasi za'ra mono zéb
zarina si, ma tô æwasédé hã te te tãma 're apari, wa noræ hã wa te
wasina 're umnhasi za'ra mono wa, wawasédé hã te te wama 're
æ'apari mono ne hã aiwa. Aimawi hã te te tãma 're apisutu mono õ
di, zudezu'õ wa. 10-11 E maræ da, ma tô bété asima æwå za'ra wa'wa,
'Re æhâimana u'âsi mono hã pibu za'ra wa'aba da, niha te te aima
ærob'manharæ za'ra wa'aba õ zéb zô. 'Re æhâimana u'âsi mono
nhimiroti 'rata na Mozési te te ãma ærob'ui'éré hã wa te tãma ãma
're uwaimrami waihu'u za'ra mono õ di, taha zarina 're
æwasisõ'reptu za'ra mono da hã. Wahi'rata noræ zama te te tãma
ãma 're uwaimrami waihu'u za'ra mono õ di duré. Taha wa, e maræ
da, wa za bété wasiré æsazei'wa noræ ma, wa te 're roti za'ra,
Mozésihi nhimi'ui'éré zarina 're nomro mono da, zudezu'õ nherå.
Ni'wa hã maræ æpire uptabi hã te te danhoihi waptob ãna, te te
dama æsibu 'rãihâ ne, ma tô a noræ wa'wa hã æpire uptabi hã tãma
æpisutu za'ra wa'wa, zudezu'õ na æsazei'wa noræ ma hã. Tane nherå,
tinhoprubzém na si ma tô Wanhib'apito Zezusi hã te te 're

wa'anho'reptu. Õhõ na si te duré ta noræ zama te te 're anho'reptu,
zudezu'õ noræ hã. — Ãne te tãma nharæ za'ra, Pedru hã.

12 Tame æsi'ubumro noræ hã te ari'iwi asimro, Banabé noræ mreme
hã te te wapari za'ra da, Paruhu me. Uburé zudezu'õ noræ ma, 'Re
æhâimana u'âsi mono zadawa para, maræ dama æ'manharæ waihu'u'õ
hã te te 're æ'ab'manharæ zahuré mono zém na te dama siwasu'u
zahuré. 13 Ta noræ hã te te dama rowasu'u zahuré parimhã, te duré
Ti'adu hã dama rowasu'u, ãne:

— Wasisãnawã noræ, ðwapari za'ra wa'aba. 14 Sima Pedru, ma tô
wama rowasu'u pari za'ra, 'Re æhâimana u'âsi mono, tinhoprum na
zudezu'õ noræ ãma æsime na'rata zém na. Tinhib'a'uwå da, ma tô
ni'wam noræ si te te 're awaibu, zudezu'õ noræ hã. 15 Ãne na ma tô
'Re æhâimana u'âsi mono zadawa wasu'u 'rata 'wa hã ãma rob'ui'éré,
tô æsarina. Ãne duréihã rob'ui'éré hã, uburé Danhib'apito mreme na
hã:

16 “Zahadu wa za apâ ðsina siri, Dawi na aihi'rata nhisi
nhimirotizéb zarina ni'wa hã æsihudu uwaibaba hã siroti'wa
da.
'Ri siprum nherå, ti'ai u'åne hã te za ubumro ni, da te dasiwi
ãma 'ri téb da apâ. Tane duré, Dawi hã duréihã pire na te
te 're æda'ab'madâ'â mono zé hã si'utõræ nherå, wa za æsihudu
hã pisutu, apâ Dawihi nhimiroti zarina te te 're 'mairoti
mono da.

17 Tawamhã zudezu'õ noræ zama te za ðzô 're sõpré, ðnhib'a'uwå
da, te ðsima æpisutu za'ra noræ hã te te 're ðzaze za'ra mono
da.

18 Wa hã uburé Danhib'apito, wa tô ãne hã æsãna'rata hawimhã
dama waihu'u pa.”

Ãne æsadawa wasu'u ui'éré 'rada hã. — Ãne ma tô Ti'adu hã tãma
rob'rãzarõtõ za'ra.

19 Te duré tãma nharæ za'ra:
— Ãhãna ðnhimirosa'rada hã wa za aima waihu'u za'ra wa'wa.

Zudezu'õ noræ hã, 'Re æhâimana u'âsi mono u 're æsipizari za'ra mono
noræ wi, wa te tiwi 're ro'wa'rutu za'ra mono õ di za. 20 Ãne si wa za
'manharæ za'ra ni. Wa za tãma rob'ui'éré za'ra ni, maræ æwasété
uptabi si, wa te tiwi sawi za'ra da, romhâiba 'manharæ ãma 're
ædawata za'ra mono zéb da, abaze da te 're simroi mono wamhã,
taha nhi hã te te 're huri tõ mono da, duré siwa'ru tihâimanazé
æwasédé hã te te 're 'manharæ za'ra mono tõ da, pi'õ na aibâ na
zama, duré danhimizama hã da te 're æsõ'reti za'ra mono nhi hã
waprui ré te te 're huri tõ mono da, duré danhimizama wapru hã te
te duré 're âhuri tõ mono da. Ãne si wa za dawi sawi za'ra ni.
21 Rowahutuzé mono bâ, sabadu sidâpâsi Mozésihi nhimi'ui'éré hã

da te 're sõré za'ra mono ré hã, ma ãma tiwahub ahâ. Te duré da te
dasima ãma 're rowahutu u'âsi za'ra, 'ri nho'õmo mono bâ. Taha
wa, Mozésihi nhimi'ui'éré hã dama waihu'u pese za'ra wa, te za ã
noræ hã roti hã te te wama 're 'madâ'â za'ra, zudezu'õ noræ hã, rowå
na wasiré 're wahâimana za'ra mono da. — Ãne ma tô Ti'adu hã
dama rowasu'u 'rãsutu.

Zudezu'õ na, Zezusihi zazei'wa noræ ma, da te ærob'ui'éré
za'ra zé wasu'u

22 Tawamhã Zezusihi zadawa wasu'u'wa noræ hã, da'madâ'â'wa
noræ me, ma tô aihæni ãma sisaze za'ra, æsiré æsazei'wa noræ me,
Ãtizotiza u tisiré noræ hã te te siwi 'mazatõræ zahuré da, Paru noræ
siré 'maneb zahuré da, Banabéhé me. Tawamhã Zudasi hã ma tô
siwi pisutu, Basaba na æsisi amo hã, æsiré neb zahuré da, Siraha me.
Ta noræ hã simiroti prédub zahuré di, æsazei'wa noræ ma hã.
23 Tawamhã æsiré neb zahuré wamhã, rob'ui'éré, ma tô siré âri
zahuré. Ãne rob'ui'éré hã:

“Wasiré æsazei'wa noræ, zudezu'õ na 're aipoto za'ra wa'aba mono
hã, wa ãma asawi za'ra wa'aba ni, Ãtizotiza na 'ri nho'õmo nhisi
ãma 're aihâimana za'ra wa'aba mono noræ hã, duré Siriza na
danhipti'a nho'õmo nhisi ãma 're aihâimana za'ra wa'aba mono noræ
hã, duré Sirisiza na danhipti'a nho'õmo nhisi ãma 're aihâimana
za'ra wa'aba mono noræ hã. Wa noræ hã Zezusihi zadawa wasu'u'wa
noræ hã duré ãme da'madâ'â'wa noræ zama wa tô wasisãnawã na wa
te 're asisi za'ra wa'wa, wasiré Zezusihi zazei'wai wa. 24 Wa noræ hã
wa tô romreme hã wapari za'ra ni. Aibâ noræ hã, aré wasiré 're
æsi'ubumroi mono hã ma tô, u, ãma ai'aba'ré, atåme za'ra wa'aba,
wazadawa para õ nherå. Si'uihâ na ma te u, tinhimirowasu'u na
aiwi ro'wa'rutu za'ra wa'wa. Ma duré asimirosa'rada hã aiwi
'wa'rutu za'ra wa'wa. 25 Taha wa, aihæni wa tô ãma wasisaze za'ra
ni, aibâ noræ hã maparane wasi'upana wa te wasiwi ãma satõræ
zahuré da, atåme za'ra wa'aba. Aibâ noræ hã Banabé noræ siré te za
ãma tineb zahuré. Banabé noræ hã Paruhu me, wama æsawi pese
zahuré. 26 Ta noræ hã Wanhib'apito Zezu Cristu te te dama 're
wasu'u wå zahuré mono da, 're neb zahuré ré, ma tô da te dasima
're 'ru zahuré, da te dasiwi pãræ da. Tane nherå, ma tô Zezusi hã te
te dama 're sadawa wasu'u u'âsi zahuré. 27 Ãhãna, wa Paru noræ me
wasiwi ãma satõræ zahuré ni Zudasi noræ hã, Siraha me.
Wanhimi'ui'éré zarina te za 'râwi aima wazadawa wasu'u za'ra
wa'wa. 28 'Re æhâimana u'âsi mono på'åzani hã ma tô
wanhimirosa'rata waihu'u pe hã wama sõmri za'ra, æsimirosa'rada
hã wa te waihu'u za'ra da. Tawamhã wa tô ãma saze za'ra ni,
wanhimiroti ahâ na wa te aima 're roti za'ra wa'aba mono tõ da.

Ãne si wa za aima roti za'ra wa'aba ni: 29 ‘Danhimizama hã
romhâiba 'manharæ ãma 're dawata za'ra mono da, da te 're æsimroi
mono nhi hã 're huri aba mono õ di za. Duré æwapru hã 're âhuri
aba mono õ di za. Duré danhimizama da te 're æsõ'reti za'ra mono
nhi hã 're huri aba mono õ di za. Duré siwa'ru aihâimanazé æwasédé
hã 're 'manharæ za'ra wa'aba mono õ di za, pi'õ na aibâ na zama.’
Ãne na si wanhimiroti za'ra hã, aima za'ra wa'aba hã. Ãne na
wanhimiroti zarina 're anomro aba mono wamhã, aima 're rowå
za'ra wa'aba mono di za. Wa ãma asawi za'ra wa'aba ni, æråme ma.”
— Ãne ma tô tãma rob'ui'éré za'ra, Zeruzarå ãma 're æsi'ubumroi
mono noræ hã.

30 Tawamhã Zeruzarå hawi, dasi'upana da te æsatõræ zahuré hã
ma tô tineb zahuré, Ãtizotiza u. Paru noræ me te tineb zahuré.
Sihutu wamhã, æsazei'wa noræ zô hârâ za'ra wa, ma tô ubumro.
Rob'ui'éré, ma tô tãma sõmri za'ra. 31 Taha wa, ma tô sõré za'ra. Te
te sõré za'ra wamhã, toi uptabi za'ra di, roti hã wå wa. 32 Zudasi
noræ hã Siraha me, 'Re æhâimana u'âsi mono zadawa wasu'u'wa
zahuré. Tawamhã ta noræ hã ma tô æsazei'wa noræ ma roti zahuré.
Simiroti hâ zahuré di, ta noræ hã. Taha wa, ma tô æsazei'wa noræ hã
ãma aptete za'ra, æsimiroti zahuré na. Maræ æwå hã te te 'manharæ ze
za'ra di. 33-34 Taha wa, ma tô bâdâ hã nasi ãma si'utõræ zahuré, Sira
noræ ãma Ãtizotiza ãma simasisi zahuré ré hã. Tawamhã æsazei'wa
noræ hã ma tô apâ siwi satõræ za'ra, rowå na apâ neb zahuré da, te te
siwi æsatõræ za'ra noræ u.

35 Paru noræ hã te a'â aimasisi zahuré, Ãtizotiza ãma, Banabéhé
me. Tame ni'wam noræ me te te dama 're rowahutu zahuré mono
da, duré Wanhib'apito zadawa wasu'u na te te dama 're rowasu'u
zahuré mono da, ma tô a'â aimasisi zahuré.

Paru noræ hã siwi æsiwanhizarizé wasu'u
36 Tawamhã ãma ronomro pese zahuré pari, te Paru hã Banabéhé

ma tinha:
— Oto wane na apâ, 're æwanebzé na'rata niwæ. 'Ri nho'õmo u

datåme 're æwaneb na'rata zéb uwaibaba, Wanhib'apito, wa te dama
æsadawa wasu'u na'rata zéb u, wa za wanem ni, æsazei'wa noræ hã
wa te duré sabu na sitéb za'ra da, rowå na 're hâimana za'ra mono
zô. — Ãne te tãma tinha.

37 Tawamhã Banabé hã ma tô sima wå, Zuwã Marcusi hã æsiré
moræ zahuré da. 38 Tane nherå, Paru hã ma tô wå'õ, æsiré moræ
zahuré tõ da, æwana wamhã, Zeruzarå u Pãpiriza hawi apâ moræ
sirõmo da, te te råme zahuré wa, Zuwã Marcusi hã. Timoræ hã te te
æme 'rãsutu zahuré õ wa, ma tô siwi wå'õ. 39 Tawamhã te sima ãma
nharæ zahuré, Zuwã Marcusihi hâiba na. Siwapari zahuré õ di. Taha

wa, ma tô siwi aiwanhizari zahuré, ãma sisaze zahuré õ wa.
Tawamhã Banabé hã ma tô Zuwã Marcusi hã saprõ. Rowa'u'u na
uba'renem na te tineb zahuré dame, Sipri na rob'ré za'iti nhisi u.
40 Tawamhã Paru hã ma tô Sira hã pisutu, æsiré moræ da. Æsazei'wa
noræ hã ma tô ãma mreme zu, 'Re æhâimana u'âsi mono ma, ta hã te
te pawaptob zahuré da, æneb zahuré zém na hã.

41 Taha parimhã, ma tô tineb zahuré Paru noræ hã, Siriza na
danhipti'a nho'õmo nhisi wa'wai baba, duré Sirisiza na danhipti'a
nho'õmo nhisi wa'wai baba. Tinhimiroti na ma tô te te 're da'apawapto,
æsazei'wa hâimanazém na danhiptete na 're dahâimana za'ra mono
da, dasiré 're ædasi'rã'õtõ mono bâ.

Timotiu hã æme moræ zahuré da,
Paru te te sima æwåzé wasu'u

16 1 Tawamhã Derebi na 'ri nho'õmo nhisi u ma tô aimasisi
zahuré, Paru noræ hã. Taha pari, ma tô duré aimasisi

zahuré, Risitira na 'ri nho'õmo nhisi u. Tame te aibâ hã 're sãmra,
Zezusihi zazei'wa hã, Timotiu na æsisi hã. Æna hã zudezu, Zezusihi
zazei'wa, ta hã. Tane nherå, æmama hã zudezu õ di, deredu noræ siré
hã, ta hã. 2 Æsazei'wa noræ hã uburé ma tô Timotiu hã wåsãmri za'ra,
Risitira ãma 're æsi'ubumroi mono noræ hã, duré Iconizu ãma 're
æsi'ubumroi mono noræ hã. 3 Tawamhã Paru hã ma tô sima wå,
Timotiu hã æsiré moræ da. Tane nherå, zudezu noræ hã uburé tãma
waihu'u pese za'ra di, Timotiuhu mama hã deredu noræ siré na hã.
Taha wa, Paru hã ma tô Timotiu sihâiwata nhizâ, sizudezu da, te te
ãma siwi wå'õ tõ da, zudezu noræ hã. 4 Tawamhã Paru noræ hã
daza'rui mono bâ ma tô te te dawaimrami za'ra, Zezusihi zadawa
wasu'u'wa noræ nhimirosa'rata na, te te dama rowasu'u za'ra mono
da, duré Zeruzarå ãma da'madâ'â'wa noræ nhimirosa'rata na zama.
Ma tô duré dama roti za'ra, ta noræ nhimirosa'rada hã da te 're
'madâ'â pese za'ra mono da, æsazei'wa noræ hã. 5 Taha zarina, ma tô
Wanhib'apito te te sina 're æ'umnhasi za'ra mono zém na 're siptete
za'ra, æsazei'wa noræ hã daza'rui mono bâ siré 're æsi'rã'õtõ mono hã.
Awå sidâpâsi ma tô sina hâ, æsazei'wa hã.

Paru hã Torowadi ãma maræ hã sõtõ 'rowim ne te te æsabuzé
wasu'u

6 Tawamhã Paru noræ hã ma tô ai'aba'ré, Prizi'a na danhipti'a
nho'õmo nhisi wa'wai baba, duré Darasiza na danhipti'a nho'õmo
nhisi wa'wai baba. Tane nherå, 'Re æhâimana u'âsi mono på'åzani
hã ma tô sadawa uwati za'ra, Azi'a na danhipti'a nho'õmo nhisi ãma
æwasu'uwå na te te dama rowasu'u za'ra tõ da a'â. 7 Tawamhã ma tô
aihutu, ti'a nhizârizéb u, Mizi'a na danhipti'a nho'õmo nhisi u.

Bitinha na danhipti'a nho'õmo nhisi u sisisi neza. Tane nherå,
Zezusi hã ma tô Tipå'åzani na tiwi rosawi za'ra, tamomo si'aba'ré tõ
da. 8 Taha wa, Mizi'a na danhipti'a nho'õmo nhisi wa'wai baba, ma
tô ro'rahâri waré za'ra. Tawamhã Torowadi na 'ri nho'õmo nhisi u,
ma tô aihutu, uba're za'åtå nhimizahârizéb u. 9 Tawamhã sõtõ õ
nherå, sõtõ 'rowi te te ærosawårå ne, ma tô maræ hã sabu Paru hã,
barana. Aibâ hã Masédoniza na danhipti'a nho'õmo nhisi ãma 're
æsãmra mono hã te æ'rata za, sa'åtå te te waptårå da, ãne:

— Wei watåme aimoræ, Masédoniza u wa'ãma aime za'ra da. — Ãne
te tãma tinha. 10 Tawamhã ãne hã Paru hã sõtõ 'rowim ne te te
'madâ'â wamhã, wa tô wasima ro'ubumro za'ra ni, Masédoniza u
wasi'aba'ré da. E maræ wa. Zezusihi wasu'uwå na tame wa te dama
rowasu'u za'ra da, 'Re æhâimana u'âsi mono te te æwapisutu za'ra na
wa te wasina waihu'u za'ra wa.

Paru noræ hã Piripu ãma te te æromhuri na'rata
za'ra zé wasu'u

11 Tawamhã Torowadi hawi, wa tô ai'aba'ré ni, rowa'u'u na
uba'renem na. Samotarasiza na rob'ré za'iti nhisi u, ma tô waré
tiwara waré za'ra. Ta hawimhã awåpsi wa tô sapræ za'ra ni zara u,
Ne'apuri na 'ri nho'õmo nhisi u hã. 12 Tawamhã Ne'apuri hawi, wa
tô aihutu ni, Piripu na 'ri nho'õmo nhisi u, Masédoniza na
danhipti'a nho'õmo nhisi ãma 'ri nho'õmo u hã. Tame te romanu
noræ hã 're si'ubumro. Tame wasi'ubumroi ré, ma tô bâdâ hã umro
na wa'ãma ai'utõræ za'ra. 13 Tawamhã sabadu na wa tô wawairébé
ni, 'ri nho'õmo hawi, pazaihâ u 'Re æhâimana u'âsi mono ma,
wamreme zusi da. Tame, zudezu noræ hã tãma 're æmreme zusi
mono zém na wa te wasima rosa'rata za'ra wa, wa tamomo ai'aba'ré
ni. Tame ma tô pi'õ noræ hã ubumro, âdawa. Tawamhã wa noræ hã
wa tô æ'rata asimro ni, pi'õ noræ 'rata, wa te wasima rowasu'u za'ra
da. 14 Tame te pi'õ hã nhamra, Ridiza na æsisi hã. Ti'atira na 'ri
nho'õmo nhisi ãma 're æsãmra mono aré ta hã, Ridiza hã. Zazahâ
æwå hã te te dama 're æ'awede mono, æhâpré pe hã. Ta hã, 'Re
æhâimana u'âsi mono ãma 're æwata mono duré. Tawamhã Paruhu
nhimirowasu'u te te wapari wamhã, Wanhib'apito hã ma tô
pawapto, te te ãma saze da. 15 Taha wa, ma tô â dawabzuri hã
'manharæ za'ra, Ridiza noræ hã æsiré æsõrõwa ãma 're æsi'ubumroi
mono noræ me. Taha pari, te duré wazô tihârâ za'ra, æ'rata
wasi'ubumro da a'â. Ãne te wazô tihârâ za'ra:

— Wa hã, Wanhib'apito zazei'wa na sena na ðwaihu'u za'ra
wa'aba wamhã, ðnhorõwa ãma te za asimroi wa'wa a'â. — Ãne ma
tô wazô tihârâ za'ra, pi'õ hã. Ãne wama siwaihu'u za'ra zawi te, wa
tô ætåme ai'aba'ré ni, æ'rata wasi'ubumro da a'â.

Paru noræ hã dazazéb 're, da te æsitob zahuré zé wasu'u
16 Tawamhã nimahã bâtâ na 'Re æhâimana u'âsi mono ma, 're

ædamreme zusi mono zéb u wasi'aba'réi ré, azarudu hã ma tô
wawa'rãmi mo, pawa'âbâ ãna dama romhuri'wa hã. Wa'uburé ré 're
hâimana mono wa, te maræ hã romhâ ré te te dama 're awaihu'u
siro, ta hã. Tawamhã azarutu wada'uri'wa noræ hã ma tô
rob'uiprazé hã ahâ na æ'upana te te sima 're waibu, maræ hã romhâ
ré te te dama 're æ'awaihu'u mono zé wa'â hã. 17 Tawamhã azarudu
hã ma tô Paruhu zarina mo, wazarina zama. Mreme 'rãihâ na te
nasi te te wa'mahârâ za'ra, ãne:

— Õ hã aibâ noræ hã, 'Re æhâimana u'âsi mono ma romhuri'wa
noræ, æwaihu'u pese uptabi ma romhuri'wa za'ra. Niha te za aima
waihu'u za'ra wa'wa, asisõ'reptu za'ra wa'aba da. — Ãne te nasi te
te wa'mahârâ za'ra, dama.

18 Awå sidâpâsi te nasi ãne te te wa'ab'mahârâ. Te te nasi
wa'ab'mahârâ u'âsi mono wa, wapari a te, nimahã bâtâ na ma tô
Paru hã sô aipi'ra, wa'uburé ma, te te nharæ da. Ãne te tãma
tinha:

— Zezu Cristuhu zadawa para, wa aima rob'ru. Mo oto aimoræ,
azarutu nhiti. — Ãne te tãma tinha, wa'uburé ma, Paru hã.

Tawamhã awa'awi, ma azarutu hawi watobro. Ma tô æsiti mo
oto. 19 Taha wa, azarudu hã maræ hã romhâ ré te te oto dama 're
awaihu'u mono õ di. Taha wa, æwada'uri'wa noræ hã ma tô Paru
noræ zada tinhiti'ru za'ra, æwa'â te te sima 're waibui mono õ wa
oto. Taha wa, ma tô siwi pamra, Paru noræ hã. Taha pari, ma tô
siwi sari zahuré, dama æpire noræ u 'ri nho're u. 20 Tawamhã, apito
siromanu noræ nho're te te siwi simizusi wamhã, te ãne tãma
rowasu'u za'ra:

— Ã hã aibâ noræ hã, zudezu noræ siré hã 're æwanomro mono zém
na ma tô wawi ro'wa'ré zahuré, ãme waza'rui 'remhã. 21 'Re ædanomro
mono zép tém na te dama rowasu'u zahuré, 're æwahâimana za'ra
mono zéb upana. Wa noræ hã, romanu. Taha wa, æsarina ãma 're
æwanomro mono da hã, wa te waihu'u za'ra õ di. — Ãne te tãma
rowasu'u za'ra.

22 Tawamhã õhõ na si ma tô da'ahâ na ãma tasisaze za'ra ni, Paru
noræ ma, rowasédé hã da te dasiwi 'manharæ za'ra da. Tawamhã
apito noræ hã ma tô da'wapéi'wa noræ ma 'ru za'ra, Paru noræ uza hã
te te tiwi hâiwazu za'ra da, Siraha me. Taha wa, ma tô sa'åtå tiwi
hâiwazu zahuré ni, æ'uza hã. Wedehu na te duré da te 're pré'é
zahuré. 23 Da te 're pré'é zahuré mono parimhã, ma tô 'mazasi
zahuré ni, dazazéb u. Taha pari, dazazé 'madâ'â'wai ma, ma tô 'ru
zahuré ni, te te 'madâ'â pese zahuré da, pusi õ'umnhasite. 24 Taha
wa, ãne, da te tãma 'ru za'ra wa, ma tô 'mazasi zahuré, dazazé 'ri 're

wa'wa amo nhipai u. Tame wedepo'o zapu'u 're, ma tô æpara hã za
zahuré ni, da te para'õtõ tété zahuré da.

Paru noræ hã dazazéb 're æsima'wara zahuré zé wasu'u
25 Tawamhã mara wa'wa, ma tô Paru noræ hã 'Re æhâimana u'âsi

mono ma timreme zahuré, Siraha me. Tinho're na te duré ãma
tiwata zahuré. Tawamhã 'ri 're wa'wa amo niwæ æsimasam noræ hã te
wapari za'ra, æsõ're zahuré hã. 26 Tawamhã te awa'awi ti'a hã 're
wara. Ti'ai 'rowi, 'ri na'rata tétézé hã te sãsã'ã, dazazéb 'ri hã.
Tawamhã awa'awi ma uburé 'ridawa nhitobzé hã si'ridawa za'ra.
Dapawasisizé hã duré daparatétézé hã ma tô sisinaræ, dazazéb 're
æsimasam noræ ma, æsi'uwazi nhorõ rudu hã. 27 Taha wa, dazazé
'madâ'â'wa hã ma tô udu. Utu wamhã, ma tô 'ridawa hã 'madâ.
'Ridawa haré te za, dazazé hã. Taha wa, ma tô tinhi'wa hã sisada
waze, ãma siwæræ da aré, æsimasam noræ hã wairébé newa. 28 Taha
wa, te Paru hã hârâ 'rãihâ na 'mahâ:

— Tô'ã. Asiwæræ tõ. Ãhãta wa aihæni aimasam ni. — Ãne te 'mahâ.
29 Tawamhã ma tô dazazé 'madâ'â'wa hã rob'uiwåzéb zô hâ.

Wara sina, ma tô ætåme tizébré zahuré, Paru noræ u. Æpapara, ma tô
aime zahuré hi'rãtitõ, rårå'å sina. 30 Taha pari, ma tô sani zahuré,
rob u. Te tãma nharæ zahuré, ãne:

— Aibâ noræ, e maræ wa za 'manha, danho'reptuzé hã te ðsina
uwaimrami da hã. — Ãne te sina sadanharæ zahuré.

31 Tawamhã ma tô asa tãma rowasu'u zahuré:
— Wanhib'apito Zezusi asina umnhasi. Tawamhã te za asõ'reptu,

asõrõwa ãma asiré 're ai'ubumroi wa'aba mono noræ me.
32 Tawamhã Wanhib'apito zadawa wasu'u na te duré tãma

rowasu'u za'ra, dazazé 'madâ'â'wai ma, duré æsiré 're æsi'ubumroi
mono noræ ma zama. 33 Mara wa'wam nherå, dazazé 'madâ'â'wa hã
ma tô a'â Paru noræ hã hâiba upsõ zahuré, da te dasiwi 're æpré'é
zahuré mono zém na da te æhânhinaræ zahuré mono zé hã. Te te
upsõ zahuré parip si, ma tô â dawabzuri hã 'manha, dazazé
'madâ'â'wa hã. Æsiré 're æsi'ubumroi mono noræ zama ma tô 'manharæ
za'ra. 34 Taha pari, tinhorõwa u te oto saprõni zahuré. Æsa hã ma tô
tãma sõmri zahuré, sa zahuré da. Dazazé 'madâ'â'wa hã, toi uptabi
di oto. Æsõrõwa ãma æsiré 're æsi'ubumroi mono noræ zama toi uptabi
za'ra di, 'Re æhâimana u'âsi mono te te saze za'ra wa.

Paru noræ hã dazazém hawi æpusizé wasu'u
35 Tawamhã awå mararé romanu na danhib'apito noræ hã ma tô

damrami'wa noræ hã sô 'mazatõræ za'ra, Paru noræ hã da te dasiwi
sani da, Siraha me. Ãne te tãma 'ru za'ra:

— Aibâ noræ hã sani wa'aba, neb zahuré da oto. — Ãne te tãma
'ru za'ra. 36 Tawamhã dazazé 'madâ'â'wa hã ma tô Paru noræ ma
rowasu'u, ãne:

— Danhib'apito noræ hã ma tô ai'rui wa'wa, da te asani wa'aba da,
ane wa'aba da oto. Rowå na ane wa'aba za. — Ãne ma tô Paru noræ
ma tinha, dazazé 'madâ'â'wa hã.

37 Tawamhã te Paru hã asa tãma nharæ za'ra, damrami'wa noræ ma:
— Maræ hã wa te 'manharæ wasété õ nherå, ma tô dama wa'ru,

danho'a da te 're wapré'é mono da, wa noræ hã romanu noræ siré
nherå. Ma tô wamrami ni, dazazéb 're, wasima'wara da. Tawamhã
e pi'uriwi te za wazatõræ za'ra. Mare di. Apito noræ hã te za wei
wazô ai'aba'ré, si'uihâ na danho'a te te siwi wazani da, waneb da.
— Ãne te Paru hã tãma nharæ za'ra.

38 Tawamhã damrami'wa noræ hã ma tô Paru noræ hã tãma
sadawa wasu'u za'ra, danhib'apito noræ ma. Romanu noræ siré na
siwasu'u zahuré wa, ma tô tipå'åwara za'ra. 39 Taha wa, ma tô
ætåme ai'aba'ré, tãma siwasu'u za'ra da, Paru noræ ma, ta noræ hã te
te sina 'ruiwapari za'ra tõ da. Taha pari, ma tô siwi sani zahuré
dazazém hawi, neb zahuré da. Tawamhã ma tô tãma rob'ru za'ra, 'ri
nho'õmo hawi neb zahuré da oto. 40 Tawamhã, dazazém hawi da te
sani zahuré wamhã, ma tô tineb zahuré, Ridizaha nhorõwa u. Tame
ma tô æsazei'wa noræ me sisõpåtå za'ra. Tawamhã tinhimirowasu'u

na ma tô tãma rowå zani za'ra. Taha pari, te oto tineb zahuré,
Piripu na 'ri nho'õmo nhisi hawi.

Paru noræ hã Tesaronita ãma te te æromhuri za'ra zé wasu'u

17 1 Tawamhã Paru noræ hã te oto ai'aba'ré, Ãpipori na 'ri
nho'õmo nhisi wa'wai baba, duré Aporoniza na 'ri nho'õmo

nhisi wa'wai baba zama. Tawamhã ma tô oto aihutu, Tesaronita na
'ri nho'õmo nhisi u. Tame te rowahutuzé hã 're sa, zudezu noræ te
hã. 2 Paru hã nimomo 're simasisi mono sidâpâsi, te rowahutuzéb u
're zasi, 're æhâimana mono zéb zarina. Taha wa, Tesaronita u wisi
wamhã, ma tô duré ãzé, rowahutuzéb u. Tawamhã si'ubdatõ romhuri
'rãsutu na ma tô dama rowasu'u sabadu na, 'Re æhâimana u'âsi
mono zadawa wasu'u na rob'ui'éré 'rata na, tame 're æsi'ubumroi
mono noræ ma. 3 Ãne ma tô dama rob'rãzarõtõ:

— “Cristu hã Danho'reptui'wa da, 'Re æhâimana u'âsi mono te te
wama æpisudu hã te za robzépata. Te za duré dârâ. Dâ'â uptabi
nherå, te za apâ hâiwa'udu.” Ãne te wama ãma rowasu'u, ærob'ui'éré
'rata na hã. Zezusi hã te aima æwasu'u za'ra wa'wa hã wa tô waihu'u
pese za'ra ni, tô õ hã Cristu, 'Re æhâimana u'âsi mono te te wama
æpisudu, Danho'reptui'wa da. — Ãne ma tô Paru hã tãma rowasu'u
za'ra.

4 Tawamhã ni'wam noræ hã zudezu noræ hã ma tô saze za'ra, Paru
noræ te te tãma ærowasu'u za'ra zéb zarina. Taha wa, ma tô æsiré
tihâimana za'ra, Paru noræ siré, Siraha me. Duré deredu noræ
zudezu'õ noræ hã, 'Re æhâimana u'âsi mono ãma 're æwata za'ra mono
noræ hã, ahâ na ma tô duré saze za'ra. Pi'õ noræ zama ma tô saze
za'ra, dama æmreme pire za'ra hã. Ta noræ zama ma tô oto æsiré
tihâimana za'ra.

5 Tane nherå, zudezu noræ, æsazei'õ'wa noræ hã ma tô ãma 'madâ'â
wå'õ za'ra, Paru noræ hã. Taha wa, ma tô 'ri nhi'riti na aibâ æwasété
noræ ma si'upana 'ru za'ra, æwa'a noræ ma hã. Tawamhã ta noræ hã
ma tô sitåme sito, Paru noræ zada hâimana za'ra da. Ta noræ hã ma
tô ãma siwi ro'wa'rutu pese, 'ri nho'õmo ãma. Aibâ nhorõwa hã ma
tô duré siwi uiræ, Zasãhã nhorõwa hã. Paru noræ zô sisisi da, ma æré
siwi uiræ. Taha pari, ma sô asisi, te te siwi sani da, danho're u.
6 Tane nherå, oto sô sisisi wamhã, robaba zahuré di, Paru noræ hã.
Te te sa'rese za'ra õ di. Taha wa, Zasã noræ hã ma tô Paru noræ
upana pawaibu ni, æsiré æsazei'wa noræ me. Tawamhã dama æpire
noræ nho're u ma tô te te simro. Tawamhã mreme 'rãihâ na te
'mahârâ za'ra, æsaprõni'wa noræ hã:

— Õ hã, aibâ noræ hã daro mono bâ, 're ædahâimana za'ra mono
zém na ma tô ãma dawi sapræ za'ra. Ma tô dawi ro'wa'rutu za'ra.
Ãhãna ma tô duré we aimasisi, waza'ru u. 7 Zasã hã ma tô

tinhorõwa u 'mazasi zahuré, æ'rata simasisi zahuré da a'â. Roma
ãma danhib'apito nhimiroti wa'rãmi, te 're hâimana za'ra. Ãne te
wama nharæ za'ra: “Zezusi hã, taha si danhib'apito uptabi hã.” Ãne
te wama nharæ za'ra. — Ãne ma tô 'mahârâ za'ra, apito noræ ma.

8 Tawamhã taha wasu'u hã da te wapari za'ra wamhã, ma tô dazahi
sina nharæ za'ra ni. Dama æpire noræ zama ma tô sada tizahi za'ra.
9 Taha wa, dama æpire noræ ma, ma tô Zasã noræ hã rob'uiprazé hã
sõmri za'ra, æsisani za'ra zéb da hã. Taha pari, ma tô satõræ za'ra,
tinhorõwa u si'aba'ré da apâ.

10 Tawamhã mara simei wi, ma tô æsazei'wa noræ hã Paru noræ hã
siwi satõræ zahuré, Siraha me, Bereza na 'ri nho'õmo nhisi u neb
zahuré da.

Paru noræ hã Bereza ãma te te æromhuri za'ra zé wasu'u
Tawamhã Bereza na 'ri nho'õmo nhisi u sihutu wamhã, ma tô

Paru noræ hã ai'aba'ré, zudezu noræ te, rowahutuzéb u.
11 Bereza ãma 're æsi'ubumroi mono noræ nhimirosa'rada hã, wå

di. Tesaronita ãma 're æsi'ubumroi mono noræ nhimirosa'rata nei õ
di. Zezusihi wasu'uwå hã ma tô wapari pese za'ra. Awå sidâpâsi,
ma tô 'Re æhâimana u'âsi mono zadawa wasu'u na rob'ui'éré 'rada
hã da te 're sõré za'ra, Paru noræ nhimirowasu'u hã tô sena zô te te
ãma rosa'rata pese za'ra da. 12 Taha wa, zudezu noræ hã ahâ na ma
tô saze za'ra. Deredu noræ si'aibâ noræ hã ma tô duré saze za'ra, ahâ
na. Deredu noræ sipi'õ noræ zama ma duré ahâ na saze za'ra, æsibro
pese noræ hã. 13 Tawamhã taha wasu'u hã ma tô waptãrã apâ
Tesaronita u, ãne: “Bereza ãma te duré u, dama rowahutu Paru hã,
'Re æhâimana u'âsi mono zadawa wasu'u na hã.” Ãne hã zudezu
noræ hã te te wapari za'ra wamhã, ma tô Paru noræ zarina ai'aba'ré,
Bereza u siti'ru sina. Tame ma tô duré timreme wasété na dawi
ro'wa'rutu za'ra, sada dazahi za'ra da. 14 Tawamhã æsazei'wa noræ hã
awa'awi ma tô oto Paru hã satõræ za'ra, âporé zaihâ u moræ da. Sira
noræ si Timotiuhu me te æsa'u aimasisi zahuré, Bereza ãma. 15 Paru
hâiba wapto'wa da hã ma tô duré si'mazatõræ za'ra, æsazei'wa noræ
hã æsiré 'masi'aba'ré da, Atena na 'ri nho'õmo nhisi u te te siwi
saprõni za'ra da. Taha pari, ma tô apâ ai'aba'ré, Bereza u. Paruhu
mreme hã te apâ siwi ti'â, Sira noræ ma, Timotiuhu me, ætåme nep
su'u zahuré da, Atena u hã.

Paru hã Atena ãma te te æromhurizé wasu'u
16 Atena ãma, Paru hã te oto sô mapari zahuré, Sira noræ zô

Timotiuhu me. Tame romhâiba 'manharæ hã ahâ na te 're simasa,
ãma 're ædawata za'ra mono zéb da hã. Taha wa, da'ãma på'åzé
uptabi di, Paru hã. 17 Taha wa, zudezu noræ te, rowahutuzéb ãma

ma tô awå sidâpâsi maræ wasu'u na te te azada'âbâ, zudezu noræ hã
duré zudezu'õ noræ, 'Re æhâimana u'âsi mono ãma 're æwata za'ra
mono noræ zama. 'Ri nhi'riti nho'õmo na da te 're æ'ubumroi mono
zéb u te te da'anhopåtå mono sidâpâsi, ma tô duré maræ wasu'u na
te te da'azada'âbâ, Paru hã. 18 Zezusihi wasu'uwå na ma tô dama
rowasu'u. Dâ'â nherå, apâ æhâiwa'utuzém na ma tô duré dama
rowasu'u. Taha wa, Epiturezuhu nhimirowahutu zarina, duré etozitu
noræ nhimirowahutu zarina dama rowahutu'wa noræ hã ma tô duré
ãma sada'âbâ za'ra, Paru hã. Tawamhã nima noræ hã ma tô ãne
sisadanharæ za'ra ãma:

— E maræ na te wama rowasu'u. Simiza'rese bâ. — Ãne te sima ãma
rowasu'u za'ra, dama rowahutu'wa noræ hã.

Nima noræ hã te duré ãne sima nharæ za'ra:
— Ãté æhâiba'õ noræ wasu'u na te wama rowasu'u, æwaihu'upese

hâiba amoi wasu'u na, wa te ãma 're saze za'ra mono da. — Ãne te
sima nharæ za'ra. 19 Tawamhã Paru hã ma tô siwi saprõ, Are'opadu
na rosa'rata'wa noræ si'rã'õtõzém nhisi u. Tame ma tô tãma nharæ
za'ra, ãne:

— E te za wama æwaihu, asimirowahutuzép té hã. E maræ, te wama
æwasu'u za'ra. 20 Æwasu'u hã wa te waihu'u za'ra õ di. Duré wama
ãma sahu na pé, wa te waihu'u za'ra da. — Ãne te tãma nharæ za'ra.

21 Atena ãma 're æsi'ubumroi u'âsi mono noræ hã, duré darob amoi
hawi ætåme 're æsihutu mono noræ hã maræ hã rowasu'u té hã te te 're
wapari ze za'ra mono di. Te te sima ãma 're rowasu'u ze za'ra mono
di duré. Taha wa, te ãne tãma nharæ za'ra, Paruhu ma.

22 Taha wa, Paru hã hâiwi ma tô za, danho're te te tãma rowasu'u
za'ra da, Are'opadu ãma. Ãne te tãma nharæ za'ra:

— Aibâ noræ, ãme Atena ãma 're ai'ubumroi wa'aba mono noræ hã
ma'ãpé ðwapari pese za'ra wa'aba. 'Re aihâimana za'ra wa'aba mono
zé hã wa tô waihu'u. Romhâiba hã ahâ na te 're simasa, ãma 're

ATUSI 17 476

Are'opadu dasi'rã'õtõzé
Atusi 17.15-22

O Novo Testamento na xavante do Brasil, 1a ed., © 2005, Liga Bíblica



æ'aiwata za'ra wa'aba mono zéb da hã. 23 'Ri baba 're ðmoræ wa, wa
tô te azabu, ãma 're æ'aiwata za'ra wa'aba mono zé hã. Nimame, wa
tô wedeza ne hã sabu, romhâiba 'manharæ ma, maræ hã æsisiwimhã
da te 're æsa'ra za'ra mono zé hã. Taha ãma rob'ui'éré hã wa tô duré
sabu. Ãne rob'ui'éré hã: “Æwaihu'upe hã wa te waihu'u za'ra õ
nherå, ãma 're æwawata za'ra mono zé, ã hã.” Waihu'u õ nherå, ãma
're æ'aiwata za'ra wa'aba mono hã wa za oto aima waihu'u za'ra
wa'wa sõ'awi.

24 — 'Re æhâimana u'âsi mono hã ma tô ti'a hã 'manha, duré uburé
maræ hã æwa 're æhâimana za'ra mono da hã. Ta hã Danhib'apito
uptabi, hâiwa ãma, ti'ai ãma zama. Taha wa, ãma 're ædawata za'ra
mono zéb da, 'ri hã danhib'rata na da te 're æ'manharæ za'ra mono
ãma hã, 're sãmra mono õ di. 25 Õhõ si ma tô dapå'åzanizé hã te te
dama 're anhomri. Taha zarina si te 're dapå'åzani za'ra. Taha si, ma
tô uburé maræ hã te te dama 're anhomri, ãma 're ædahâimana za'ra
mono zéb da hã. Taha wa, maræ zô tiwi 're rowaptâ'â mono õ di, da
te 're æpawaptob za'ra mono zéb da hã. 26 Æsãna'rata hawimhã, aibâ
misire nherå, ma tô ta hawimhã atébré dapoto mono bâ, 'Re
æhâimana u'âsi mono hã. Taha wa, dapoto mono bâ ma tô dasitébré.
Ma tô da'ãma ropé, ropâ 're dasi'ubumroi mono da. 'Re ædahâimana
za'ra mono sidâpâsi, ma tô te te dama 're apisutu, ti'a hã, æwa 're
ædasi'ubumroi mono zéb da hã. Niha wahum na æwa 're ædahâimana
za'ra mono zéb da hã, ma tô duré te te dama 're apisutu. 27 Ãne ma
tô te te dama 're ab'manharæ, sô 're danhopré mono da, niha wamhã,
ãté te te 're sõpåtå za'ra mono da. Romhâ na wanhiti 're hâimana
mono õ di tô, 'Re æhâimana u'âsi mono hã. 28 Ta hã 're moræ u'âsi õ
'wa'âhã, ãne aré 're wahâimana za'ra mono õ di. Duré waihu'u pese õ
'wa'âhã, ãne aré, 're wanomro mono õ di. Asõ're za'ra wa'aba na te
rosawårå'wa noræ hã ãne wama rowasu'u za'ra: “Wa noræ hã
æsimipodo, æ'ra.” 29 Taha wa, wa noræ hã 'Re æhâimana u'âsi mono 'ra
wamhã, e maræ na wa za wa te ãma 're rosa'rata za'ra, 'Re æhâimana
u'âsi mono ãma hã. E åtå'ubuzi pré oru 'manharæ na wa za wa te ãma
're rosa'rata za'ra. E åtå'ubuzi'a prata 'manharæ na, e åtå 'manharæ na
wa za wa te ãma 're rosa'rata za'ra. Mare di. Ãne, wa te ãma 're
rosa'rata za'ra mono õ di za. Danhipese na da te 're ærob'manharæ
za'ra mono nei õ di, 'Re æhâimana u'âsi mono hã. 30 'Re æhâimana
u'âsi mono hã dama waihu'u ãna 're danomro mono ré, te te dahâ
za'ra sirõmo õ di, ta hã. Tane nherå, ãhãna ropâ 're ædasi'ubumroi
mono hã te za te te 're da'awada'uri, dawasété wi 're dasipizari za'ra
mono da, æsiniwæ 're danomro mono da. 31 Bâdâ hã ma tô sima pisutu
siro, romhâ ré, danho'a te te dama æ'arowairébézéb da hã. Taha wa,
te ãne dama roti, 're dasipizari za'ra mono da. Ni'wa hã ma tô pisutu,
sena na dama rowairébé'wa da hã. Dâ'â uptabi nherå, apâ te te

æhâiwa'udu, ma tô pisutu, 'Re æhâimana u'âsi mono hã. Apâ te te
æhâiwa'utuzéb zarina, ma tô ãne hã dama waihu'u za'ra, õ hã dama
rowairébé'wa na hã. — Ãne ma tô Paru hã dama rowaihu'u siro.

32 Tawamhã dadâ'â nherå, apâ dahâiwa'utuzé wasu'u hã da te
wapari za'ra wamhã, ma tô ãma tato za'ra ni. Tane nherå, æhâiba
amo noræ hã te ãne tãma nharæ za'ra:

— Nimahã bâtâ na wa za duré aiwapari za'ra ni, apâ 're ædahâiwa'utu
za'ra mono zé wasu'u na. — Ãne te tãma nharæ za'ra.

33 Tawamhã Paru ma tô tiwi timoræ za'ra. 34 Tane nherå, ni'wam
noræ hã ma tô Paruhu ãma sasõmri za'ra. Zezusi hã ma tô saze za'ra.
Aibâ hã, Dizonizi'u na æsisi hã ma tô saze, dama rowairébé'wa noræ
siré Atena ãma, dama æpire uptabi hã. Pi'õ hã Damarisi na æsisi hã
ma duré saze. Duré ni'wam noræ hã tamemhã umro na ma tô siré
saze za'ra.

Paru hã Corætu ãma te te æromhurizé wasu'u

18 1 Tawamhã Paru hã ma tô watobro, Atena hawi. Corætu na 'ri
nho'õmo nhisi u te oto mo. 2 Tawamhã, Corætu u wisi

wamhã, ma tô zudezu noræ siré hã sõpåtå aibâ hã, æmro me. Atira na
aibâ nhisi hã. Põtu na danhipti'a nho'õmo nhisi ãma æwaptã'ãzé hã.
Roma na 'ri nho'õmo nhisi hawi ma tô æwana aimasisi zahuré, timro
me, Itaria na danhipti'a nho'õmo nhisi hawi. Pi'õ nhisi hã Prisira na.
Caradiu na danhib'apito uptabi nhisi hã ma tô zudezu noræ hã satõræ
za'ra, Roma na 'ri nho'õmo nhisi hawi, æsiti si'aba'ré da. Taha wa, ma
tô Corætu u aimasisi zahuré, Atira noræ hã. Ta noræ hã te te sabu
zahuré da, ma tô ætåme timoræ zahuré, Paru hã. 3 Tawamhã, tame te
oto æ'rata tinhamra zahuré, æsimiromhuri za'ra hã aiwa wa. Romhâ
'manharæ na 'ri'wa, ta noræ hã. Taha wa, ma tô siré tihâimana za'ra
a'â, siré te te romhuri za'ra da. 4 Tawamhã sabadu sidâpâsi, ma tô
nasi dama rowahutu, zudezu noræ te, rowahutuzéb ãma, Zezusi hã
da te 're saze za'ra mono da, zudezu noræ hã, deredu noræ zama.

5 Tawamhã tamomo ma tô Sira noræ hã ætåme aimasisi zahuré,
Masédoniza hawi, Timotiuhu me. Ætåme simasisi wamhã, Paru hã
ma tô Zezusihi wasu'uwå na si romhuri u'âsi oto. Zudezu noræ ma,
te Zezusi hã tãma wasu'u za'ra, õ hã Danho'reptui'wa da, 'Re
æhâimana u'âsi mono te te æpisutu na hã. 6 Tane nherå, æwasu'u hã
ma tô tiwi wå'õ za'ra. Timreme wasété na ma tô siwi azâ, Paru hã.
Taha wa, Paru hã ma tô ti'uza zapru wami, damreme wasété na
ãma dâ'â tõ da. Te tãma nharæ za'ra:

— E ðnhimirowahutuzéb zarina te za ropipa u 're anomro aba mo.
Mare di. Asi'uihâ na te za 're asisimini za'ra wa'aba mo. Zudezu'õ
noræ u si wa za oto 're ðne, ta noræ ma si te 're rowasu'u za'ra mono
da oto, æwasu'uwå na hã. — Ãne te tãma siwasu'u za'ra.

7 Tawamhã zudezu noræ te, rowahutuzém hawi, ma tô oto
watobro. Aibâ nhorõwa u ma tô ãzé, Tisizu Zusituhu nhorõwa u.
Ta hã zudezu'õ, 'Re æhâimana u'âsi mono ãma 're æwata mono.
Zudezu noræ te, rowahutuzéb zababa, te 're sa, Tisizuhu nhorõwa
hã. 8 Tawamhã rowahutuzéb ãma 're da'anhimi'rui mono 'wa hã ma
tô saze Wanhib'apito hã, Crisipu na æsisi hã. Duré, uburé æsõrõwa
ãma æsiré 're æsi'ubumroi mono noræ hã ma duré saze za'ra. Corætu
ãma 're ædasi'ubumroi mono zama ma tô da'ahâ na saze za'ra ni,
Zezusihi wasu'uwå hã da te wapari za'ra wamhã. Taha wa, ma tô â
dawabzuri hã 'manharæ za'ra ni.

9 Tawamhã nimahã barana, Paru hã ma tô Wanhib'apito hã sabu,
danhotõ 'rowi da te 're ærosawårå za'ra mono ne. Te tãma tinha,
ãne:

— Aipahi tõ. Dama 're rowasu'u u'âsi mono. Sazâri tõ. 10 Wa hã
wa ai'rata 're ðnhamra. Ãmemhã, ðnhib'a'uwå hã ahâ di. Taha wa,
ni'wa hã rowasédé te te ai'ãma 'manharæ waihu'u õ di za. — Ãne te
tãma tinha.

11 Taha wa, te Paru hã tame 're sãmra, te te dama 're rowahutu
mono da, 'Re æhâimana u'âsi mono zadawa wasu'u na hã. Tame 're
sãmra mono ré, ma tô ãma tiwahu, misi wahum na duré æhâiba
amoi wãiwab u.

12 Tawamhã Darizu hã ma tô si'apito, Ataza na danhipti'a
nho'õmo nhisi ãma. Romanu noræ ma, roti'wa zadawa para, ma tô
si'apito, tame te te dama 're roti mono da. Tawamhã zudezu noræ hã
ma tô Paruhu zada si'rã'õtõ. Taha wa, ma tô siwi ti'â, dama
rowairébé'wai u. 13 Tawamhã zudezu noræ hã ma tô Paru hã tãma
wasu'u za'ra, Darizuhu ma. Ãne te tãma rowasu'u za'ra:

— Ã hã aibâ hã te sima wå, rosa'rata na te te dama ãma azapræ
mono da, 'Re æhâimana u'âsi mono ãma 're ædawata za'ra mono zém
na hã. Wanhimiroti 'rata zarina 'Re æhâimana u'âsi mono ãma 're
wawata tõ za'ra mono da, te za da'ãma azapræ, aibâ hã. — Ãne te
tãma rowasu'u za'ra.

14 Tawamhã Paru hã te aré timreme hã waze, tãma siwasu'u
za'ra da. Tane nherå, mreme õ ré, ma tô danhib'apito Darizu hã
ãma sõzâ, zudezu noræ ma, te te rowasu'u da. Ãne te tãma nharæ
za'ra:

— Zudezu noræ, maræ æpire hã te te 'manharæ wasété 'wa'âhã, wa
aré asadaihu'u za'ra wa'wa. 15 Tane nherå, ãnei õ di. Taré æmreme
zô te pibu da, ma tô we ðtåme asiwi æsaprõni 'wa. Asimirowasu'u
za'ra wa'aba zarina, duré danhisi na, duré asimiroti za'ra wa'aba
zarina æmreme zô te æpibu da si, ma tô we ðtåme asiwi æsaprõni 'wa.
Taha wa, te ãma rowairébé õ di za. A noræ wa'wa hã asi'uihâ na te
za ãma ærowairébé za'ra wa'wa. — Ãne ma tô tãma waihu'u za'ra.

16 Tawamhã da'wapéi'wa noræ ma, ma tô 'ru za'ra, rob u te te sate
mono da, zudezu noræ hã. 17 Tawamhã ma tô aibâ hã siwi ti'â,
rowahutuzéb ãma 're æda'anhimi'rui mono 'wa hã, Sotåni na aibâ
nhisi hã. Tawamhã ma tô siwi azâ, dama rowairébézé nho're ãma.
Te te siwi azâri nherå, te te ãma rosa'rata õ di, apito Darizu hã.

Paru hã Ãtizotiza u apâ æmoræzé wasu'u
18 Tawamhã Paru hã bâtâ ahâ na ma tô nhamra, Corætu na 'ri

nho'õmo nhisi ãma. Tawamhã ma tô oto æsazei'wa noræ ma siwasu'u
za'ra, moræ da oto, Siriza na danhipti'a nho'õmo nhisi u. Prisira noræ
hã ma tô æme tineb zahuré, Atiraha me, Såtireza na 'ri nho'õmo
nhisi u. Såtireza ãma sãmra ré, ma tame 'rã pari ni Paru hã, maræ na
'Re æhâimana u'âsi mono ma, te te æropisutuzém na, te te sina tãma
uwaimrami wa, te te ãma æ'uwaimrami na æwaihu'uzéb da. Ta hawi
rowa'u'u na uba'renem na ma tô dame ai'aba'ré, Siriza na danhipti'a
nho'õmo nhisi u. 19 Tamomo si'aba'réi wamhã, ma tô aihutu, Épézu
na 'ri nho'õmo nhisi u. Prisira noræ hã te za oto æsa'u aimasisi zahuré
tame, Atiraha me. Tawamhã tame sãmra ré, ma tô Paru hã ãzé,
zudezu noræ te, rowahutuzéb u. Tame ma tô zudezu noræ me maræ
wasu'u na sima ãma rowasu'u za'ra. 20 Tawamhã ma tô siwi ãma
ropti, a'â hâimana da, æ'ratab za'ra. Tane nherå, te te sina saze za'ra
õ di, Paru hã. 21 Taha wa, ma tô tãma nharæ za'ra asa, ãne:

— 'Re æhâimana u'âsi mono te te ðma waihu'u wapsi, wa za we
atåme ðmoræ 'wa apâ. — Ãne te tãma nharæ za'ra.

Tawamhã rowa'u'u na uba'renem na ma tô mo, Épézu hawi.
22 Sézareza u, ma tô oto wi. Ta hawi, te duré mo, Zeruzarå u
awa'awi. Tame, ma tô si'aba'ré na sawi za'ra, æsazei'wa noræ hã.
Tawamhã ta hawi, ma tô duré mo, Ãtizotiza na 'ri nho'õmo nhisi u,
Siriza na danhipti'a nho'õmo nhisi 're, 'ri nho'õmo u. Tame te a'â
nhamra oto.

23 Tawamhã Ãtizotiza ãma sãmra parimhã, ma tô duré mo Paru
hã, Darasiza na danhipti'a nho'õmo nhisi wa'wai baba, duré Prizi'a
na danhipti'a nho'õmo nhisi wa'wai baba zama. Daza'rui wa'wai
baba 're moræ ré, ma tô Zezusihi zazei'wa noræ hã te te 're apawapto,
hâimana nhiptete na si 're nomro mono da.

Aporu hã Épézu ãma duré Corætu ãma te te æromhurizé wasu'u
24 Tawamhã aibâ hã, zudezu noræ siré hã ma tô wi, Épézu u,

Aporu na æsisi hã. Aresãdiriza na 'ri nho'õmo nhisi ãma æpodo, ta
hã. Mreme wabzuri waihu'u pese di. Duré 'Re æhâimana u'âsi mono
nhimiroti 'rata na æbaihâ na da te ãma 're ærob'ui'éré za'ra mono hã
tãma waihu'u pese di. 25 Wanhib'apito 're æmoræ wå zém na ma tô
da te tãma 're romnhoré za'ra. Taha wa, mreme nhiptete na ma tô

æ'uwaibaba si te te dama 're rowahutu, Zezusihi wasu'u na hã. Tane
nherå, uburé Zezusihi wasu'u hã zahadu te te waihu'u õ di.
Dawasété wi 're dasipizari za'ra mono da, Zuwã, â dawabzuri te te
dama 're æwasu'u mono si ma tô waihu'u, Aporu hã. 26 Tawamhã
pahi ãna ma tô dama rowahutu na sãna'rata, zudezu noræ te,
rowahutuzéb ãma. Tawamhã Prisira noræ hã Atiraha me æsimirowasu'u
hã te te wapari zahuré wamhã, tinhorõwa u ma tô saprõni zahuré,
Zezusihi wasu'uwå hã te te tãma waihu'u pese zahuré da, 're
ædanomro mono zép tém na 'Re æhâimana u'âsi mono te te æpisutu
na. 27 Tawamhã Aporu hã ma tô sima rowå, Ataza na danhipti'a
nho'õmo nhisi u moræ da. Taha wa, Épézu ãma æsazei'wa noræ hã ma
tô ãma ana, Aporuhu ãma. Rob'ui'éré hã ma tô tãma sõmri za'ra,
Ataza u te te siré âri da. Æsazei'wa noræ hã te te siwi âri wå da, ma tô
ãma wada'uri za'ra. Tawamhã Aporu hã Ataza u wisi wamhã, ma tô
æsazei'wa noræ hã pawapto pese za'ra, 'Re æhâimana u'âsi mono
nhimizawi pese zéb zarina te te 're æsaze za'ra mono noræ hã.
28 Tawamhã mreme nhiptete na te nasi zudezu noræ ma tãma ãma
wa'rãmi za'ra. 'Re æhâimana u'âsi mono nhimiroti 'rata na rob'ui'éré
zarina, ma tô nasi tãma rowasu'u za'ra danho'a, Zezusi hã
Danho'reptui'wa da, 'Re æhâimana u'âsi mono te te æpisutu na sena
na da te 're waihu'u za'ra mono da. Zudezu noræ hã te te ãma
wa'rãmi za'ra neza, Zezusihi zazei'õ'wa noræ hã. Tane nherå, Aporu
hã ma tô aiwétési ãma ai'uté za'ra, zudezu noræ ãma,
tinhimirowasu'u na.

Paru hã, Épézu ãma romhuri na te te æsãna'ratazé wasu'u

19 1 Aporu hã Corætu na 'ri nho'õmo nhisi ãma sãmra ré, ma tô
Paru hã ro'razâ, Épézu u sa'a nhisi baba. Tame ma tô

Zezusihi zazei'wa noræ hã sõpåtå za'ra. 2 Taha wa, ma tô sadanharæ
za'ra:

— E saze za'ra wa'aba wamhã, ma tô 'Re æhâimana u'âsi mono hã
Tipå'åzani hã aima sõmri za'ra wa'wa. — Ãne ma tô sadanharæ za'ra.

Tawamhã asa te tãma siwasu'u za'ra:
— Mare di, zahadu wa te wapari za'ra õ di, Æpå'åzani 're æhâimana

mono zé wasu'u hã.
3 Taha wa, ma tô duré sadanharæ za'ra, Paru hã:
— E 'wa simirowahutu zarina ma tô â dawabzuri hã æ'manharæ

za'ra wa'wa bété.
Tawamhã asa te duré tãma nharæ za'ra:
— Zuwãhã nhimirowahutu zarina wa tô 'manharæ za'ra ni.
4 Tawamhã ma tô duré Paru hã tãma nharæ za'ra:
— Zuwã hã dawasété wi 're ædasipizari za'ra mono noræ ma si, ma

tô â dawabzuri hã te te dama 're ab'manharæ. Izarazéhé nhihudu

noræ ma, ma tô te te 're roti, æsa'u datåme æwi hã da te dasina 're
umnhasi za'ra mono da, Danho'reptui'wa na, tô Zezusi hã. — Ãne
ma tô tãma waihu'u za'ra.

5 Tawamhã Paruhu nhimirowasu'u hã te te wapari za'ra wamhã,
tô sena Wanhib'apito Zezusihi zazei uptabi 'wa na æsiwasu'u za'ra
zéb zarina, ma tô â dawabzuri hã 'manharæ za'ra, ta noræ hã. 6 Taha
wa, Paru hã ma tô tinhib'rata na 'rã upi za'ra. Te te 'rã upi za'ra
wamhã, ma tô 'Re æhâimana u'âsi mono hã Tipå'åzani hã tãma
sõmri za'ra. Taha wa, te oto damreme tãma æwaihu'u za'ra õ na
dama rowasu'u za'ra, hâiba mono bâ. Timreme nai õ nherå, 'Re
æhâimana u'âsi mono, Tipå'åzani na te te tãma æwaihu'u za'ra zéb
zarina, te oto mreme zu. 'Re æhâimana u'âsi mono zadawa wasu'u
na te duré dama rowasu'u za'ra. 7 Ta noræ hã, ãté 12 na æhâiba za'ra hã.

8 Tawamhã Paru hã te nasi ãza, zudezu noræ te, rowahutuzéb u,
te te dama rowahutu da. A'amo si'ubdatõ, ma tô ãma ai'utõ, tame te
te dama 're rowahutu mono ré hã. Da te tãma 're nharæ za'ra mono
nherå, pahi ãna ma tô te te dama 're rowasu'u, da te 're saze za'ra
mono da. 'Re æhâimana u'âsi mono, za da'ãma 're æsib'a'uwå mono
zém na da te 're saze za'ra mono da, ma tô te te dama 're roti. Taha
wa, ni'wam noræ hã ma tô saze za'ra. 9 Tane nherå, ni'wam noræ hã
te te saze za'ra õ di, på'å tete za'ra wa. Wanhib'apito 're æmoræzéb
zarina 're ædanomro mono zép té wasu'u hã ma tô tiwi wå'õ za'ra,
danho'a, mreme wasété na. Taha wa, Paru hã ma tô tiwi timoræ
za'ra, rowahutuzém hawi. Zezusihi zazei'wa noræ hã ma tô te te
simro, Tiranuhu na aibâ nhisi te, romnhorézéb u. Awå sidâpâsi, ma
tô tame te te tãma 're rowahutu za'ra oto. 10 Tame te te dama 're
rowahutu mono ré hã, maparane ma tô ãma tiwahu. Taha wa,
aihæni Azi'a na danhipti'a nho'õmo nhisi ãma 're æsi'ubumroi mono
hã, ma tô Wanhib'apito nhimiroti hã wapari za'ra, zudezu noræ hã,
duré zudezu'õ noræ zama.

Sewaha 'ra noræ wasu'u
11 'Re æhâimana u'âsi mono, ma tô Paru hã pawapto, maræ dama

æ'manharæ waihu'u'õ hã te te dama 're ab'manharæ mono da, æwå hã.
12 Romhurizéb da, æ'uza wå nhisiwi, te te sima 're æ'mazai mono hã
ma tô da te 're waibu, æhâzé ré noræ ma, te te 're 'wasari mono da.
Æsu'u u'õzéb zama ma tô duré da te 're waibu, æhâzé ré noræ hã te te
're upi za'ra mono da. Te te 're upi za'ra mono wamhã, ma tô 're
séptâ'â za'ra. Wa'uburé noræ hã ma tô duré dahawi 're wairébé.
13 Tawamhã ni'wam noræ hã zudezu noræ hã wa'uburé te te dama 're
sãmra za'ra mono da, 're ænomro mono noræ hã ma tô si'ãma
rosa'rata za'ra, Wanhib'apito Zezusihi zadawa para, wa'uburé te te
dama 're sãmra za'ra mono da oto, Paruhu ne. Ta noræ hã Zezusihi

zazei'õ'wa nherå, Zezusihi zadawa para newa, te oto tãma rob'ru
za'ra, wa'uburé ma, ãne:

— Zezusi hã Paru te te dama æwasu'u hã taha zadawa para, wa
aima rob'ru za'ra wa'aba ni, dahawi aiwairébé aba da. — Ãne te
nasi tãma rob'ru za'ra.

14 Aibâ noræ hã 7 na æhâiba hã ma tô ãne hã 'manharæ za'ra. Séwa
na æmama nhisi za'ra hã. Sasedoti æpire aré, æmama hã. 15 Tawamhã,
nimahã bâtâ na Sewaha 'ra noræ hã te te tãma rob'ru za'ra wamhã,
wa'uburé te asa tãma nharæ za'ra, ãne:

— Zezusi hã wa tô waihu'u. Paruhu zama wa tô duré waihu'u. E
'wam noræ hã bété, a noræ wa'wa hã. Te aiwaihu'u za'ra wa'aba õ di.
— Ãne te asa tãma nharæ za'ra, Sewaha 'ra noræ ma.

16 Tawamhã, wa'uburé ré 're æmoræ hã zahadu wa'uburé te te
råme õ wa, sa'åtå, ma tô sô sime za'ra, Sewaha 'ra noræ zô. Æ'uza hã
ma tô tiwi hâiwazu za'ra. Ma tô duré te te hâiba hâpré za'ra. Taha
wa, Sewaha 'ra noræ hã ai'uréiwi ma tô sisa're, wa'uburé ré 're æmoræ
wi hã. 17 Tawamhã taha wasu'u hã da te wapari za'ra wamhã, ma
tô tapahi za'ra ni, Zezusihi zadawa para newa, maræ hã duré da te
're 'manharæ za'ra mono tõ da. Aihæni, ma tô æwasu'u hã wapari za'ra
ni, Épézu ãma 're æsi'ubumroi mono noræ hã, zudezu noræ hã, duré
zudezu'õ noræ hã. Tawamhã da te sazei uptabi za'ra õ nherå, ma tô
aihæni ãma tawata za'ra ni, Wanhib'apito Zezusihi ãma. 18 Ni'wam
noræ hã te te 're saze za'ra mono õ ré, abzé te te 're æ'manharæ za'ra
mono zém na ma tô siwasu'u za'ra danho'a, tiwasédé te te 're
æ'manharæ za'ra mono zém hawi æsipizari za'ra na hã. 19 Duré ahâ na
abzé 'manharæ'wa noræ hã ma tô æbaihâi mono bâ siwi sa'wa
simisutu, abzé 'manharæ na rob'ui'éré ré hã. Tawamhã ma tô ãma
ro'o za'ra, danho'a. Wa'âbâ za'åtå nherå, ma tô ãma ro'o za'ra. 50
miu na åtå'ubuzi'a prata zapotore na æwa'â hã, simisutu hã.
20 Wanhib'apito mreme hã dama pire di oto. Daro mono bâ ma tô
da te ãma ropé. Taha wa, da'ahâ na ma tô da te 're wapari za'ra oto.

Épézu ãma ro'wa'rutuzé wasu'u
21 Tawamhã ãne na romhâimana pari, ma tô Paru hã 'râwi sima

waihu'u, Zeruzarå u moræ da, Masédoniza wa'wai baba, duré Ataza
wa'wai baba. Taha wa, te sima tinha, ãne: “Zeruzarå u ðmoræ parip
si, Roma na 'ri nho'õmo nhisi u ðmoræ da, wa duré ðsima wå, te
dazabu da.” Ãne ma tô sima waihu'u.

22 Tawamhã tipawapto'wa noræ hã ma tô satõræ zahuré, Timotiu
noræ hã, Erasituhu me, æwana neb zahuré da, Masédoniza na danhipti'a
nho'õmo nhisi u. Neb zahuré za'u hã Paru hã te a'â nhamra, Azi'a ãma.

23 Tame sãmra ré, Wanhib'apito 're æmoræzéb zarina 're ædanomro
mono zép té wasu'u hã da te wapari za'ra wa, ma tô ro'wa'rudu hã

dawi watobro, Épézu ãma hã. 24 Aibâ hã Demetirizu na æsisi hã
åtå'ubuzi'a prata na rob'manharæ'wa hã ma tô ro'wa'rutu na
sãna'rata. Rob'manharæ æsyryre te te 're ab'manharæ, Demetirizu hã.
Di'ãna na romhâiba nhisi 're æsimasa mono zém ne hã 'ri æsyryre te
te 're ab'manharæ, åtå'ubuzi'a prata na. Tãma æromhuri'wa noræ hã
pawa'âbâ za'åtå di, rob'manharæ æsyryre wa'âbâ zarina. 25 Tawamhã
Demetirizu hã ma tô tãma æromhuri'wa noræ zô tihârâ za'ra. Siré
æ'manharæ'wa noræ zô zama te duré sô tihârâ za'ra. Ætåme sihutu
wamhã, te tãma nharæ za'ra, ãne:

— A noræ wa'wa hã te za ðwapari pese za'ra wa'wa.
Wanhimiromhuri wa'âbâ na wa tô aré wanhibro pese za'ra ni.
26 Ãhãna, asi'uihâ na ma tô Paruhu nhimiroti hã æwapari za'ra
wa'wa. Æsimiromhuri hã ma tô duré æ'madâ'â za'ra wa'wa, ãme
Épézu ãma hã duré uburé Azi'a na danhipti'a nho'õmo nhisi 'remhã.
Ta hã ma tô te te dama 're anharæ, 're æwahâimana za'ra mono zém
hawi, 're dasipizari za'ra mono da. Da'ahâ na ma tô saze za'ra ni,
æsimirowahutu na hã. Maræ hã danhib'rata na da te 're æ'manharæ
za'ra mono hã tô sena æwaihu'u pese õ di, u, ãma 're ædawata za'ra
mono da hã. Ãne te te dama 're rowahutu, ta hã. 27 Taha wa,
romnhimimnhasi di, wanhimiromhuri za'ra hã da te dasiwi wå'õ
za'ra õ'umnhasite. Tawamhã e wanhimiromhuri si te za dasiwi wå'õ
za'ra ni. Mare di. Di'ãna æwaihu'u pese te, 'ri wamri hã te za duré
dasiwi wå'õ za'ra ni. Azi'a na danhipti'a nho'õmo nhisi ãma uburé
're ædasi'ubumroi mono hã, ãma 're ædawata za'ra mono zé hã te za
da te dasima 're wasu'u wasété za'ra, daro mono bâ ãma 're ædawata
za'ra mono zé hã, tô õ hã Di'ãna na æwaihu'u pese wamri hã. Ta hã
dama tarére wa, te za tô da te dasiwi 're wå'õ pese. — Ãne te tãma
nharæ za'ra, Demetirizu hã.

28 Ãne hã æmreme te te wapari za'ra wamhã, ma tô ab'ru za'ra ni.
Ma tô 're hãsi, hârâ 'rãihâ na:

— Di'ãna hã, ta hã æwaihu'upe. Danhipai u, dama siptete uptabi
di. Ãme, Épézu ãma 're æwasi'ubumroi mono hã ãma 're æwawata
za'ra mono hã, wå uptabi di. — Ãne ma tô 're hãsi.

29 Tawamhã 'ri nho'õmo ãma ma tô dazahi hã te te ropé, 'ri
wa'õtõ mono bâ. Uburé ro'wa'rutu di oto. 'Ri nho'õmo ãma 're
æsi'ubumroi mono noræ hã te nasi tihârâ na ai'rahâri za'ra. Tawamhã
Paru noræ siré 're æneb zahuré hã ma tô dasiwi pamrami ni, Da'izu
noræ hã, Aritacuhu me. Masédoniza ãma 're æsimasisi zahuré mono
aré, ta noræ hã. Tawamhã dasi'aba'ré na ma tô æpano na dasiwi sari
zahuré ni, dasi'rã'õtõzéb u, da'ahâ uptabi na. 30 Paru hã datåme
moræ neza, te te dama nharæ da. Tane nherå, Zezusihi zazei'wa noræ
hã ma tô siwi wairæ, moræ tõ da. 31 Duré æsiwadi noræ hã tame
danhib'apito noræ hã ma tô duré ætåme da'mazatõræ za'ra, te te tiwi

rosawi za'ra da, dasi'rã'õtõzéb u moræ tõ da, dazahi wa. 32 Maræ u
newa, sisatõræ wa, ma tô tamomo ubumro ni. Tawamhã
dasi'rã'õtõzéb ãma ma tô 're dahãsi, damreme aimawi na. Damreme
aiwab õ di. Siwa'ru te nasi ãma ai'rahâri za'ra ni, dahârâ na.

33 Tawamhã zudezu noræ hã ma tô aibâ ma rob'ru za'ra, Aresãdiri
na æsisi ma, danho're sab da. Ma tô siwi wada'u aré Aresãdiri hã,
timreme na te te dawi robzâri da. Taha wa, ma tô tinhib'rada hã
hâiwi dama wå, ari'iwi dasi'ubumro da, te te dama rowasu'u da.
34 Tane nherå, zudezu na 're æhâimana mono na da te waihu'u za'ra
wamhã, ma tô sa'åtå tihârâ 'rãihâ na 'mahârâ za'ra. Ãne te õhõ si
'mahârâ za'ra:

— Di'ãna, ta hã æwaihu'upe. Danhipai u, siptete uptabi di, ãma 're
æwawata za'ra mono hã, ãme Épézu ãma hã. — Ãne te nasi sa'åtå
'mahârâ za'ra ni. Dahârâ hã da te sahâri su'u za'ra õ di. Maparane
bâtâ pibuzé hã ma tô da'ãma ai'utõ, da te nasi 'mahârâ za'ra ré.

35 Tawamhã 'ri nho'õmo ãma danhib'apito pazapari'wa hã ma tô
dazadawa uwati, ari'iwi dasi'ubumro da. Tawamhã dawarõtâ'â wapsi,
te oto dama roti, ãne:

— Épézu ãma 're ai'ubumroi wa'aba mono noræ, ðwapari pese
za'ra wa'aba. Wa noræ hã ãme Épézu ãma 're æwasi'ubumroi mono
hã Di'ãna hã æwaihu'upe 're æsa mono zé hã wa wa te 're 'madâ'â
pese za'ra, 'ri hã. Di'ãnahã hâiba ne åtå 'manharæ hã hâiwa hawi
watåme we æwaptã hã taha zama, wa wa te 're 'madâ'â za'ra, ãme.
36 Tawamhã ãne hã ni'wa te te wawi sawi waihu'u za'ra õ di za.
Taha wa, te za aiwaimri aihâimana za'ra wa'wa,
maræ na wa te rosa'rata pese za'ra ãna, wa te
'manharæ za'ra tõ da. 37 Aibâ noræ hã we asiwi
æpamrami 'wa hã, Di'ãna æsabzém hawi, maræ
na sipsaihuri zahuré õ di. Pi'õ hã ãma 're
æwawata za'ra mono hã te te wasu'u wasété
zahuré õ di duré. 38 Ãne wamhã, Demetirizu hã,
duré tãma æromhuri'wa noræ zama maræ æwasété
na te te tãma nharæ za'ra da, ãwa wei wama
siwasu'u za'ra õ di za. Dama rowairébé'wa
noræ u si te za wasu'u za'ra. Tamep si dawasété
na dama ænharæzé hã. 39 Wazadawa pibu za'ra
wa'aba da, wazô aihârâ ze za'ra wa'aba
wamhã, wa za ãme wasi'rã'õtõ waré ni, rowå
na 're æwahâimana za'ra mono zéb zarina,
wawaimri na. 40 Ã bâtâ na wasi'rã'õtõ waré õ
wa, romnhimimnhasi di, wanhib'apito
nhimiroti, wa te æ'madâ'â za'ra õ zarina,
wazada sahi õ'umnhasite. Maræ hã hâimana õ

nherå, ma ro'wa'rudu hã watobro. Wasi'rã'õtõzém na ni'wa te te
wazadanharæ za'ra wamhã, e niha wa za asa tãma rowasu'u za'ra ni.
Asa wa te tãma rowasu'u waihu'u za'ra õ di za. — Ãne te dama roti,
danhib'apito pazapari'wa hã.

41 Ãne na te te dama roti parimhã, ma tô dama rob'ru, dawairébé
da oto.

20 1 Tawamhã damreme 'wa'rudu hã ma tô sahâri za'ra ni.
Rowå di oto. Rob u'âsi nomro wamhã, Paru hã ma tô

Zezusihi zazei'wa noræ zô tihârâ za'ra. Taha wa, ma tô tãma roti
za'ra, siptete sina 're hâimana za'ra mono da. Tawamhã, ma tô oto
tãma siwasu'u za'ra, za oto æmoræ na hã. Taha pari, te oto mo,
Masédoniza u.

Paru hã Zeruzarå u apâ æmoræzé wasu'u,
Masédoniza wa'wai baba

2 Tawamhã Masédoniza na danhipti'a nho'õmo nhisi wa'wai
baba, ma tô ro'razâ, Paru hã. Daza'rui mono bâ 're moræ ré, ma tô
æsazei'wa noræ hã pawaptob za'ra æsimiroti na, siptete sina 're
hâimana za'ra mono da. Taha parip si, ma tô mo, Deresiza na
danhipti'a nho'õmo nhisi u. 3 Tame sãmra ré, ma tô a'amo si'ubdatõ
ãma ai'utõ. Tawamhã ma tô sima rosa'rata, Siriza na danhipti'a
nho'õmo nhisi u moræ da. Tane nherå, rowa'u'u na uba'renem na
sébré õ ré, ma tô wapa, zudezu noræ te te sima æhâiba za'ré zé
wasu'u hã. Taha wa, ma tô sima ãma sapræ, ti'ai babap si apâ moræ
da oto, Masédoniza wa'wai baba. 4 Moræ wamhã, aibâ noræ hã ma tô
æsiré ai'aba'ré. Ta noræ nhisi za'ra hã, ãne: Sopaturu hã Pirõhõ 'ra hã,
Bereza ãma 're æsãmra mono, duré Aritacu noræ, Seduduhu me,
Tesaronita ãma 're æsimasisi zahuré mono hã, duré Da'izu, Derebi
ãma 're æsãmra mono hã, duré Titicu hã Toropimuhu me, Azi'a ãma
're æsimasisi zahuré mono hã, duré Timotiu hã. 5 Ta noræ hã ma tô
wawana ai'aba'ré, Torowadi na 'ri nho'õmo nhisi u. Tame ma tô
wazô mapari za'ra. 6 Tawamhã æ'u'åtå duptoi'õ na dasa da te huri
parip si, Piripu na 'ri nho'õmo nhisi hawi wa tô wanem ni,
Torowadi u rowa'u'u na uba'renem na. Bâdâ 5 na ma tô wa'ãma
ai'utõ, tamomo wasi'aba'réi ré. Tame, wa tô wasi'ãma aihutu ni
apâ, aibâ noræ hã wawana æsi'aba'ré noræ ãma. Romhuri misi, ma tô
wa'ãma ai'utõræ za'ra, tame wasi'ubumroi ré.

Paru hã Torowadi ãma te te æromhurizé wasu'u
7 Tawamhã sabadu barana wa tô wasi'rã'õtõ ni, tame æsazei'wa

noræ hã 're æsi'ubumroi mono noræ me, æ'u'åtå wapu hã wa te huri da.
Tawamhã Paru hã sisa'u ma tô wama roti za'ra, awå za oto moræ na
dâ'âsina. Simiroti za'åtå na te mara wa'wam nherå, zahadu wama

roti za'ra. 8 Tamemhã rob'uiwåzé hã ahâ di, hâimo æwasi'ubumrozéb
ãma hã, si'ubdatõ 'ri 're si'uzusi ãma hã. 9 Tawamhã 'ritéi'wa hã,
Eticu na æsisi hã ma tô 'ri zadazâri ãma nhamra, Paru hã te te wama
roti za'ra ré. Simiroti za'åtå wamhã, aptâ'â di, 'ritéi'wai ma hã.
Aptâ'â uptabi wa, ma tô nhono. Sõtõ pese ré, ma tô waptãrã ti'ai u,
hâimo 'ri zadazâri hawi. Tawamhã dâ'â sirõmo, ma tô siwi ti'â.
10 Taha wa, Paru hã ma tô ætåme si'ra. Te te ætåme si'rai wamhã, ma
tô tãma aiwå'å. Tawamhã ma tô æré pahato, te te sa'ra da. Tawamhã
ãne ma tô dama tinha:

— Aipå'åwara za'ra wa'aba tõ. Hâiba ré, te nomro. — Ãne te dama
tinha.

11 Taha pari, ma tô apâ sai'u. Æ'u'åtå wapu hã ma tô te te wå'å oto.
Taha pari, ma tô te te tãma sõmri, æsiré æsi'ubumro noræ ma.
Tawamhã te æme tisa za'ra. Taha pari, te duré tãma roti za'ra. Te te
tãma roti za'ra ré, ma tô tiwi tirowa'a. Rowa'a wamhã, ma tô oto
tiwi timoræ za'ra. 12 Tawamhã 'ritéi'wa hã hâiba ré ma tô siwi saprõ,
æsõrõwa u. Ta hã ma tô tãma rowå wazere za'ra, æsazei'wa noræ ma hã.

Paru hã Torowadi hawi Miretu u æmoræzé wasu'u
13 Tawamhã wa noræ hã wa tô asisi ni, rowa'u'u na uba'renem na.

Taha na wa tô ai'aba'ré ni, Asôsi na 'ri nho'õmo nhisi u, Paruhu zô
tame wanhimipari za'ra da. Paru hã ma tô sima pisutu aré, ti'ai
baba ãma moræ da. Taha wa, tamomo te za wa'ãma tiwisi za'ra.
14 Tawamhã Asôsi u wisi wi, ma tô watåme tizébré za'ra, rowa'u'u
na uba'renem na. 15 Tawamhã taha na wa oto ai'aba'ré ni, Mitireni
na 'ri nho'õmo nhisi u. Awåpsi, ma tô duré uba'rene hã waré wara,
Ti'osi na rob'ré za'iti nhisi wa'wai baba. Tawamhã awå amo na ma
tô wi, Samo na rob'ré za'iti nhisi u hã. Tawamhã awåm na si wa tô oto
aihutu ni, Miretu na 'ri nho'õmo nhisi u hã, uba're nhimizahârizéb
u. 16 Paru hã ma tô aré sima rosa'rata, Épézu u hã sipa tõ da,
Zeruzarå u wisi su'u da. Taha wa, Azi'a na danhipti'a nho'õmo nhisi
ãma sãmra zei õ di oto. Påtecoti na bâtâ wana, Zeruzarå u æwisi su'u
da si, ma tô sima wå, Paru hã.

Paru hã Épézu ãma da'madâ'â'wa noræ ma, te te ærotizé wasu'u
17 Tawamhã Paru hã Miretu ãma sãmra ré, ma tô da'mazatõ,

Épézu u, æsazei'wai 'madâ'â'wa noræ zô ætåme si'aba'ré da. 18 Ætåme
sihutu wamhã oto, ma tô ãne tãma rowasu'u za'ra, Paru hã:

— A noræ wa'wa hã ma tô ðnhimiromhuri na æwaihu'u za'ra wa'wa,
asiré 're ðhâimana za'ra wa'aba mono ré hã. Azi'a u ãma ðwisi
na'rata zém hawim haré, duré aihawi wa'aba za ðmoræzéb u hã ma
tô ãne na hã ð'ãma æwaihu'u za'ra wa'wa. 19-21 Ðsina 're ðwata mono
ãna, wa tô Wanhib'apito ma si te 're romhuri u'âsi. Zudezu noræ hã

nasi ðzada siwada'uri za'ra wa, ðma ropire uptabi di. Taha wa,
ðwawa sina, wa tô te tãma 're romhuri, Wanhib'apito ma. Tane
nherå, æwasu'uwå hã te aiwi wasu'u zazâri za'ra wa'aba õ di. Ãne na
ma tô ð'ãma æwaihu'u za'ra wa'wa. Danho'a wa tô te aima ãma 're
rowasu'u za'ra wa'wa, 'ri baba zama. Zudezu noræ ma, duré
zudezu'õ noræ ma zama, wa tô te tãma 're roti pese za'ra, tiwasété
wi 're sipizari za'ra mono da, 'Re æhâimana u'âsi mono niwæ 're nomro
mono da, Wanhib'apito Zezusi hã te te 're saze za'ra mono da.
22 Ãhãna Zeruzarå u wa za mo, 'Re æhâimana u'âsi mono på'åzani te
te ðma æwaihu'uzéb zarina. Tame za maræ hã ðzô æwatobro hã te
waihu'u õ nherå, wa za mo. Tane nherå, wa za mo tô. 23 'Ri nho'õmo
mono bâ 're ðmoræ ré, ma tô 'Re æhâimana u'âsi mono på'åzani hã te
te ðma 're awaihu'u, ãne: Tame, te za dazazéb 're ðnherå ni. Ropire
hã wa za tô te 're sépata. 24 Tane nherå, ðhâiba ré 're ðmoræ da hã,
ðhâiba hã te ðsima sawi õ di. Wanhib'apito Zezusi hã ma tô
ðnhimiromhuri hã ðma tisõ, 'Re æhâimana u'âsi mono nhimizawi
pese zé wasu'u na te dama 're sadawa wasu'u mono da. Ðnhimiromhuri
hã te tãma ãma uwaimrami da, wa ðsima wå, taha si.

25-27 — Airo mono bâ, te 're aiwaimrami aba mono ré hã, wa tô
te aima 're rowasu'u za'ra wa'wa, 'Re æhâimana u'âsi mono, da'ãma
're æsib'a'uwå mono zé wasu'u na hã. Tawamhã niwamhã 'Re
æhâimana u'âsi mono nhimiroti hã te aiwi wasu'u zazâri aba õ di.
Mare di. Ãhãna, wa hã Paru, wa ðsina waihu'u, za ðzabu na sahu
za'ra wa'aba õ na dâ'âsina. E tawamhã ðnhimiromhuri na te ai'ãma
upa za'ra wa'aba bâ, te za asõ'reptuzé hã asiwi æ'manhimini wa'wa.
Mare di. Asi'uihâ na te za asisimini za'ra wa'wa 'râwi. Ãne na hã tô
sena wa tô waihu'u. 28 Taha wa, te za 're asi'madâ'â pese za'ra
wa'aba mo, 're anomro wå wa'aba mono da. Duré æsazei'wa noræ hã
te za 're æ'madâ'â pese za'ra wa'aba mo, siré 're æsi'rã'õtõ mono noræ
hã. 'Re æhâimana u'âsi mono på'åzani hã ma tô sima aipisutu za'ra
wa'wa, æsazei'wa noræ hã tãma 're 'madâ'â za'ra wa'aba mono da.
Ti'ra wapru na ma tô æsazei'wa noræ hã wa'â, tite da. Taha wa,
pone'årebâ 'madâ'â'wa noræ ne, te za 're æda'madâ'â pese za'ra
wa'aba mo, 'Re æhâimana u'âsi mono nhib'a'uwå noræ hã. 29 Aihawi
ðmoræ za'ra wa'aba wamhã, ni'wam noræ hã te za we asô ai'aba'réi
wa'wa. Abaze zahi, pone'årebâ da, 're æsahi za'ra mono ne, te za
asada tizahi za'ra wa'wa. Tinhimirowahutu wasété na te za asada
tihâimana za'ra wa'wa. Ai'ãma på'åzé za'ra wa'aba õ di za. Ãne wa
tô ai'ãma waihu'u sirõmo za'ra wa'wa. 30 Duré ni'wam noræ hã asiré
wa'aba nherå, te za aima sadawa hapese za'ra wa'wa, æsiniwæ 're
anomro aba mono da, æsazei'wa noræ hã uburé æsiniwæ 're nomro
mono da. 31 Taha wa, te za asimiza'rese sina 're aihâimana za'ra
wa'aba mo, ta noræ wi. Te aima 're roti za'ra wa'aba mono ré hã, ma

tô si'ubdatõ ð'ãma tiwahu. Rowa'a na wa tô aihâiba mono bâ te
aima 're roti za'ra wa'wa, barana zama, ðwawa sina. Roti hã niwa te
aiwi sazâri za'ra wa'aba õ di. Taha wa, ma'ãpé ðnhimiromhurizém
na 're aipo're pu'u u'âsi za'ra wa'aba mono za.

32 — Ãhãna hã 'Re æhâimana u'âsi mono ma, wa za oto airåme
za'ra wa'wa, taha si te te 're ai'madâ'â za'ra wa'aba mono da oto.
Æsimizawi pese zé wasu'u na te za 're asõpré u'âsi aba mo. Ta hã te
za te te 're aipawaptob u'âsi za'ra wa'wa, æsaze za'ra wa'aba zém na
aiprédup sina 're aihâimana za'ra wa'aba mono da. Uburé maræ æwå
hã tinhib'a'uwå noræ ma, te te 're æ'anhomri mono hã te za duré
aima sõmri za'ra wa'wa, ate za'ra wa'aba da oto. 33 Wa hã
danhibrob zô, te 're rob'ruiwapari mono õ di, rob'uiprazém na duré
da'uza na. 34 Duré ðhâimanazéb da, wa tô ðnhib'rata na te 're
romhuri, ðsiré noræ hâimanazéb da zama. Ãne na ma tô a noræ
wa'wa hã asiwi ðwaihu'u za'ra wa'wa. 35 Ðnhimiromhuri pese na wa
tô aima ãma asanho za'ra wa'wa, sib'uware na 're æhâimana za'ra
mono noræ hã wanhimiromhuri na wa te ãma 're pawaptob za'ra
mono da. Wanhib'apito Zezusihi mreme na te za 're aipo're pu'u
u'âsi za'ra wa'aba mo. Ãne ma tô wama waihu'u za'ra: “Ni'wa hã
maræ na te te dawari wamhã, da te tãma sõmri wamhã, tãma rowå
di. Tane nherå, te te 're æda'azari mono ma hã æsipai u tãma rowå
uptabi di.” Ãne Wanhib'apito Zezusihi mreme hã. — Ãne ma tô
Paru hã da'madâ'â'wa noræ ma waihu'u za'ra.

36 Tawamhã Paru hã mreme parimhã, ma tô da'madâ'â'wa noræ
me hi'rãtitõ asimro, 'Re æhâimana u'âsi mono ma, mreme zusi da.
37 Mreme zusi pari, wawa sina ma tô Paru hã nasi tinho'utu
awaibu, te te sawi za'ra da, ãma på'åzé za'ra wa. Ma tô duré nasi
tob'rata hârâ za'ra. 38 Za niwamhã te te æhâiba pibui za'ra õ na tãma
siwasu'u za'ra wa, ãma på'åzé uptabi za'ra di. Tawamhã ma tô æme
ai'aba'ré, rowa'u'u na uba'reneb u.

Paru hã Zeruzarå u æmoræzé wasu'u 'rãsudu

21 1 Tame wa tô oto wasisawi za'ra ni. Taha parip si, wa tô
wasima wapâ za'ra ni. Tawamhã rowa'u'u na uba'rene hã

ma tô oto waré tiwara za'ra awa'awi, Cosi na rob'ré za'iti nhisi u.
Tamomo wasihutu wamhã, awåpsi, wa tô duré ai'aba'ré ni, Rodisi
na rob'ré za'iti nhisi u, uba're nhimizahârizéb u hã. Tawamhã ta
hawi, wa tô ai'aba'ré ni, Patara na 'ri nho'õmo nhisi u. 2 Tame, wa
tô wasiwi sõpåtå ni, rowa'u'u na uba'rene hã, Penisiza na danhipti'a
nho'õmo nhisi u æwara da hã. Tawamhã taha na wasi'aba'ré da, wa
tô asisi ni. 3 Uba'rene hã waré wara ré, wa tô Sipri na rob'ré za'iti
nhisi hã 'madâ'â za'ra ni, wanhimi'e niwæ. Õne haré ma tô waré
wara, Siriza na danhipti'a nho'õmo nhisi u. Taha wa, wa tô Tiru na

489 ATUSI 20, 21

O Novo Testamento na xavante do Brasil, 1a ed., © 2005, Liga Bíblica



'ri nho'õmo nhisi u oto aihutu ni, tamomo da te æro'wasari hã da te
sa'ra za'ra da. Tame wa tô wawairébé ni, uba're hawi. 4 Tame wa tô
Zezusihi zazei'wa noræ hã sõpåtå za'ra ni. Wasisõpåtå za'ra wamhã,
romhuri misi, ma tô wa'ãma ai'utõræ za'ra, wasiré wasi'ubumroi ré
hã. Tawamhã æsazei'wa noræ hã 'Re æhâimana u'âsi mono på'åzani te
te tãma æwaihu'u za'ra zéb zarina, ma tô Paruhu ma roti za'ra,
Zeruzarå u moræ tõ da. 5 Tawamhã bâdâ hã wasi'aba'rézéb da hã
æwa waptã'ã wamhã, æsazei'wa noræ hã ma tô wasiré ai'aba'ré, â
zaihâ u, 'ri nho'õmo nhiti. Aihæni ma tô wasiré ai'aba'ré, aibâ noræ
hã duré æmro noræ hã, duré æ'ra noræ me, te te wazawi za'ra da. Tame
wa tô wahi'rãtitõ asimro ni, supara 'ré wa, wamreme zusi da.
6 Wasisawi za'ra pari, wa tô asisi ni apâ uba're wawå neb 're,
wasi'aba'ré da. Ta noræ hã 'ri tåme ma tô apâ ai'aba'ré.

7 Tawamhã Tiru hawi, wa tô ai'aba'ré ni. Wasi'aba'réi wamhã,
Patorema'ida na 'ri nho'õmo nhisi u, wa tô aihutu ni. Tame æsazei'wa
noræ hã wa tô sawi za'ra ni. Tame ma tô bâdâ hã misi wa'ãma ai'utõræ
za'ra, æ'rata wasi'ubumroi ré hã. 8 Tawamhã awåpsi, wa tô ai'aba'ré
ni, Sézareza u. Tame wa tô asimro ni, Piripihi nhorõwa ãma. Piripi
hã Zezusihi wasu'uwå na æsazei'õ'wa noræ ma rowasu'u'wa, ta hã. 7
na æsazei'wa noræ pawapto'wa da, da te æpisutu za'ra noræ me, aré 're
æhâimana mono, Zeruzarå ãma. 9 Æ'ra noræ sipi'õ noræ hã æmro'õ za'ra
hã maparane si'uiwa na æhâiba hã, te 'Re æhâimana u'âsi mono hã te
te dama 're sadawa wasu'u za'ra. 10 Tame ma tô bâdâ hã nasi wa'ãma
si'utõræ za'ra. Tawamhã aibâ hã ma tô watåme tiwisi za'ra, Zudeza na
danhipti'a nho'õmo nhisi hawi. Aibâ hã 'Re æhâimana u'âsi mono
zadawa wasu'u'wa, Adabu na æsisi hã. 11 Watåme wisi wi, ma tô
Paruhu usisizé hã tiwi waze. Ma tô ãma sipara'õtõ wasisi. Ma tô duré
ãma sipawasisi. Taha pari, ma tô wama rowasu'u za'ra, ãne:

— 'Re æhâimana u'âsi mono på'åzani hã ãne ma tô ðma waihu'u:
“Ã da'usisizép tede'wai ma, te za zudezu noræ hã ãne 'manharæ za'ra,
Zeruzarå ãma 're æsi'ubumroi mono hã. Zudezu'õ noræ ma, te za
hâiba nhomri za'ra.” — Ãne ma tô wama waihu'u sirõmo za'ra,
Adabu hã.

12 Tawamhã æmreme wa te wapari za'ra wamhã, tame æsazei'wa
noræ 're æsi'ubumroi mono noræ me, wa tô Paruhu wi rosawi za'ra ni
aré, Zeruzarå u moræ tõ da. 13 Tawamhã asa te wama nharæ za'ra:

— E niha da, ma aiwa'õ na ðwi ærobzei'õ za'ra wa'wa. Zeruzarå u
hã ðmoræ da si, wa tô ðsima rowå upta. Zezusi hã, Wanhib'apito na
te 're sisi mono wa, ãté te za dasiwi ðnherå ni, dazazéb 're. Ãté, wa
za dârâ. Tane nherå, ðma wå di tô, tamomo ðmoræ da hã. — Ãne ma
tô wama siwaihu'u za'ra asa, wa te waihu'u za'ra da.

14 Taha wa, Zeruzarå u moræ tõ da, wa te oto tiwi rosawi waihu'u
za'ra õ di. Taha wa, wa tô tãma nharæ za'ra ni oto:

— Wå di tô. Mo oto aimoræ. Wanhib'apito te te aima æwåzéb
uwaibaba, te za tô æ'manha. — Ãne wa tô tãma rob'ru za'ra ni.

15 Tame wahâimana za'ra ré, syry na ma wa'ãma ronomro.
Tawamhã wanhibro hã wa oto wasima ubumro za'ra ni, Zeruzarå u
wasi'aba'ré da. Taha pari, wa tô wawairébé ni oto. 16 Sézareza ãma
æsazei'wa noræ hã ma tô wame si'mazatõræ za'ra, umro na wame
'masi'aba'réi hutu da. Tawamhã Menasõhõ nhorõwa u ma tô wame
ai'aba'ré, tame wasi'ubumro da a'â. Duréihã æsazei'wa, Menasõ hã.
Æpotozé hã Sipri na rob'ré za'iti nhisi hã.

Paru hã Zeruzarå ãma 're æsãmra mono zé wasu'u na'rada
17 Tawamhã Zeruzarå u wasihutu wi, ma tô æsazei'wa noræ hã to

sina wazawi za'ra. 18 Tawamhã awåpsi ma tô Paru hã wame timoræ
za'ra, Ti'aduhu u. Tame, ma tô uburé pese ubumro, æsazei'wai
'madâ'â'wa noræ hã. 19 Tawamhã Paru hã ma tô uburé sawi za'ra,
timreme na. Te te sawi za'ra parimhã, ma tô tinhimiromhurizém na
tãma siwasu'u za'ra, 'Re æhâimana u'âsi mono, zudezu'õ noræ ma,
uburé te te 're æ'ab'manharæ mono zéb zarina. 20 Paruhu mreme te te
wapari za'ra wamhã, aihæni ma tô ãma tiwata za'ra, 'Re æhâimana
u'âsi mono ãma. Taha wa, te asa tãma rowasu'u za'ra, Paruhu ma:

— Wasisãnawã, ãhãna wa za aima wasiwasu'u za'ra ni. Zudezu
noræ hã, wasiré noræ hã ahâ uptabi na ma tô Zezusi hã te te sina 're
umnhasi za'ra, Danho'reptui'wa na. Aihæni, te simi'å na 're hâimana
za'ra, 'Re æhâimana u'âsi mono nhimiroti 'rata na Mozésihi nhimi'ui'éré
zarina. 21 Ta noræ hã ma tô aiwasu'u wapari za'ra, wasiré zudezu
noræ ma, asimirowahutu wasété newa. Mozésihi nhimi'ui'érézé hã,
te wasiré zudezu noræ wi æsawi za'ra, u, daro mono bâ 're æhâimana
za'ra mono wi, ãma 're hâimana za'ra mono tõ da. Duré Mozésihi
nhimi'ui'éré zarina, ti'ra noræ te te 're sihâiwata nhihâri za'ra mono
tõ da, ma tô, u, wasiré zudezu noræ wi æsawi. Ãne ma tô aiwasu'u hã
wapari za'ra, ta noræ hã. 22 Ãhãna aihæni, te za aiwaihu'u za'ra ni,
we aiwisizém na hã. E maræ, wa za tawamhã 'manharæ za'ra ni, ãne
aiwasu'u hã tô senai õ na da te waihu'u za'ra da. 23 Tawamhã ãne
wa za aima roti za'ra ni, maræ 'manharæ da, 're aihâimana wå mono
zé hã da te waihu'u za'ra da. Wawa'wa, aibâ maparane si'uiwa na
æhâiba hã maræ na ma tô tãma ropisutu za'ra, 'Re æhâimana u'âsi
mono ma. 24 Tawamhã te za asiré æsimroi mo, 'Re æhâimana u'âsi mono
ãma 're ædawata za'ra mono zéb u, maræ hã Mozésihi nhimi'ui'éré
zarina asiré 'manharæ za'ra wa'aba da, 'Re æhâimana u'âsi mono ma,
aihâiba wasété ãna aihâimana za'ra wa'aba da, tãma. Tawamhã 'Re
æhâimana u'âsi mono ma, pone'årebâ te te siwi æsimro hã te za tãma
æwa'âbâ za'ra. Tawamhã te za oto si'rãpari za'ra, 'Re æhâimana u'âsi
mono ma, te te æropisutu za'ra zéb zarina, te te tãma ãma

æ'uwaimrami za'ra na da te æwaihu'u za'ra zéb da hã. Ãne hã
'manharæ wamhã, aihæni te za aiwaihu'u za'ra ni oto, aiwasu'u hã tô
senai õ na hã. Te za duré aiwaihu'u za'ra ni, 'Re æhâimana u'âsi
nhimiroti 'rata na Mozésihi nhimi'ui'éré zarina 're æ'aihâimana
mono zém na hã. Ãne hã 'manharæ da, wa aima roti za'ra ni, wasiré
æsazei'wa zudezu noræ, te te aiwaihu'u za'ra da. 25 E niha tawamhã
zudezu'õ nherå, æsazei'wa noræ 're æhâimana za'ra mono zéb da hã.
Ãne wa tô tãma roti pari za'ra ni: “Danhimizama hã romhâiba
'manharæ ãma 're dawata za'ra mono da, da te 're æsimroi mono nhi
hã 're huri aba mono õ di za. Duré æwapru hã 're âhuri aba mono õ
di za. Duré danhimizama da te 're æsõ'reti za'ra mono nhi hã 're huri
aba mono õ di za. Duré aihâiba na asiwi 're asipsaihuri za'ra wa'aba
mono õ di za.” Ãne wa tô tãma rob'ui'éré za'ra ni. — Ãne te Paruhu
ma rowasu'u za'ra.

26 Tawamhã Paru hã ma tô ãma saze za'ra, aibâ noræ siré moræ da.
Tawamhã awåpsi, ma tô Paru hã te te simro, aibâ noræ hã, 'Re
æhâimana u'âsi mono ãma 're ædawata za'ra mono zéb u. Maræ hã ma
tô æsiré 'manharæ za'ra, 'Re æhâimana u'âsi mono ma, hâiba wasété
ãna tãma hâimana za'ra da. Taha pari, ma tô ãzé, 'Re æhâimana
u'âsi mono nhorõwa u. Sébré wamhã, ma tô dama pisutu bâdâ hã,
maræ te te siwi æ'manharæ 'rãsutu zéb da hã. Te te siwi 'manharæ
parimhã, te za maræ hã æhâiba mono bâ tãma sõmri za'ra, sasedoti
noræ ma, si'udâna za'ra. Tawamhã te za waihu'u za'ra ni, 'Re
æhâimana u'âsi mono ma, te te æ'manharæ 'rãsutu za'ra zém na hã.

Zudezu noræ hã, Paruhu zada æsiti'ru za'ra zé wasu'u
27 Tawamhã bâdâ 7 na zahadu ãma si'utõræ õ di, te te siwi

æ'manharæ 'rãsutu zéb u hã, Paru noræ hã. Romhuture di oto.
Tawamhã zudezu noræ hã Azi'a hawi æsihudu ma tô Paru hã sima
sãmri za'ra, 'Re æhâimana u'âsi mono ãma 're ædawata za'ra mono
zéb ãma. Izarazéhé nhihudu noræ te, 'ri 'wawi wa'ra ãma sãmra ré,
ma tô siwi 'madâ. Taha wa, ma tô sada dawada'uri wasété za'ra,
Paruhu da. Tawamhã ma tô oto siwi pa'â, Paru hã. 28 Taha wa, te
si'mahârâ za'ra zudezu noræ hã, ãne:

— Wasiré Izarazéhé nhihudu noræ, wei wa'ãma ana wa'aba. Ã hã
aibâ hã ma tô daro mono bâ te te dama 're rowahutu, da te dasiwi
wawå'õ za'ra da, duré Mozésihi nhimiroti hã da te dasiwi wå'õ za'ra
da, 'Re æhâimana u'âsi mono nhorõwa zama da te dasiwi wå'õ za'ra
da. Ma tô duré zudezu'õ noræ hã we te te simro, 'Re æhâimana u'âsi
mono ãma 're ædawata za'ra mono zéb u. Æsõrõwa hã wå nherå, ma
tô wawi wasété za'ra. — Ãne ma tô da'mahârâ za'ra, tame æsi'rã'õtõ
noræ hã, aihæni Paruhu zada dazahi za'ra da. 29 Ta noræ hã ma tô
aibâ hã 'madâ'â za'ra aré, Toropimu na æsisi hã, Épézu ãma 're

æsãmra mono hã. 'Ri nho'õmo nhi'riti na Paruhu siré moræ ré, ma tô
'madâ'â za'ra. Taha wa, ma tô ãma romnomri za'ra, zudezu'õ nherå,
'Re æhâimana u'âsi mono nhorõwa u Paru te te saprõni 'ru te. Taha
wa, te ãne da'mahârâ za'ra, zudezu noræ hã.

30 Taha wa, Zeruzarå 'remhã 'ri wa'õtõ mono bâ ma tô ro'wa'rudu
hã te te ropé. Tawamhã Paruhu zô ma tô dasitåme dasisa're, 'Re
æhâimana u'âsi mono ãma 're ædawata za'ra mono zéb u. Ma tô
dasiwi pa'âri ni 'ri para, rob u da te dasiwi wazere da. Da te dasiwi
wazere parip si, ma tô oto tiwi 'ri nhitom ni. 31 Tawamhã te aré
dasiwi wæræ ni. Tawamhã da te aré dasiwi æwæræzé wasu'u hã ma tô
wapa, Roma na 'ri nho'õmo nhisi hawi da'wapéi'wa noræ nhib'apito
hã, Zeruzarå ãma 're ædasi'ubumroi mono noræ æsib'ru za'ra zé
wasu'u hã. 32 Tawamhã awa'awi ma tô tinhib'a'uwå noræ zô
hârâhai'aba'ré za'ra, tiwada'uri'wa noræ me siré sisa'rei mono da,
datåme. Ætåme æsisa'rei mono hã da te 'madâ'â za'ra wamhã, ma tô
ãma rosahâri za'ra ni, Paruhu ãma hã. 33 Tawamhã apito hã ma tô
Paruhu u ai'ré 'râwi. Ma tô pa'â. Taha pari, ma tô duré da'wapéi'wa
noræ ma ti'ru, te te siwi pawasisi da, maparane æsi'uwazi nhorõ rutu
na. Taha pari, ma tô ãma da'azadanha, ãne:

— E 'wa hã ã hã aibâ. E maræ ma tô 'manha. — Ãne ma tô ãma
da'azadanha.

34 Tawamhã dasiwa'rãmi te nasi tãma 'mahârâ za'ra ni,
dasimana'rãmi hawi. Da te tãma wasu'u waré za'ra õ di. Dahârâ
si'rahâri ahâ wamhã, æwasu'u uptabi hã te te waihu'u õ di, apito hã.

Taha wa, da'wapéi'wa noræ ma, ma tô ti'ru, Paru te te siwi saprõni
da, tinhorõwa u. 35 Tawamhã hâimo 'ri para u sai'urizéb u sihutu
wamhã, da'wapéi'wa noræ hã ma tô te te siwi upari, Paru hã, zudezu
noræ hã sahi sina, æsarina si'aba'réi wa. 36 Taha wa, ma tô nasi tãma
'ru za'ra, ãne:

— Wæræ aba. Wæræ aba. — Ãne te nasi tãma 'ru za'ra.
37 Tawamhã da'wapéi'wa noræ hã apito nhorõwa u te te siwi

'mazébré õ ré, Paru hã ma tô apito ma tinha, ãne:
— E aima wå õ di, aima ðsiwasu'u da hã. — Ãne te tãma tinha,

deredu noræ mreme na.
Tawamhã apito hã te asa tãma tinha:
— E nare aima waihu'u pese di, deredu noræ mreme hã. 38 Wa tô

aré ai'ãma romno, a hã ezipsiu newa. Nimosi ni'wa hã ezipsiu hã
ma tô aibâ noræ ãma aiwanhizari za'ra. Ta hã 4 miu na ma tô te te
simro, rowasété 'manharæ'wa noræ hã a'ubuni u. Roma ãma apito wi
sipizari za'ra da, dapãræzéb ré, ma tô te te simro. 'Wazé, a hã simroi
mono õ di. — Ãne te tãma tinha, apito hã.

39 Tawamhã Paru hã te asa tãma tinha:
— Wa hã zudezu. Tasu na 'ri nho'u æsa'åtå nhisi ãma ðpotozé hã,

Sirisiza na danhipti'a nho'õmo nhisi ãma hã. 'Wazé za ðma æwå, te
dama ærowasu'u da hã. — Ãne te asa tãma tinha, Paru hã.

40 Tawamhã da'wapéi'wa noræ nhib'apito hã ma tô tãma wå tô, te
te dama rowasu'u da.

Paru hã si'uihâ na dama æsiwasu'uzé wasu'u na'rada
Tawamhã te te dama rowasu'u da, apito te te tãma wå wa, ma tô

Paru hã sai'u hâimo, 'ri para u sai'urizém na hã. Tame ma tô
tinhib'rada hã dama wå hâimo, ari'iwi dasi'ubumro da. Taha wa,
ma tô tawarõtâ'â za'ra ni. Dawarõtâ'â za'ra wamhã, Paru hã ma tô
timreme na dama rowasu'u, ebreusi noræ mreme na.

22 1 Ãne te Paru hã dama siwasu'u:
— Ðsiré noræ, duré wamama noræ, ma'ãpé ðwapari pese za'ra

wa'aba za. Wa za oto aima ðsiwasu'u za'ra wa'wa, 're ðhâimana
mono zém na hã ðwaihu'u za'ra wa'aba da. — Ãne ma tô tisiwasu'u
na tãma sãna'rata za'ra.

2 Tawamhã ebreusi mreme na te te dama ærowasu'u za'ra zé hã da
te wapari za'ra wamhã, ma tô tãma tawarõtâ'â pese za'ra ni oto.
Tawamhã te duré tãma siwasu'u za'ra, ãne:

3 — Wa hã, zudezu. Tasu na 'ri nho'õmo nhisi ãma ðpotozé hã,
Sirisiza na danhipti'a nho'õmo nhisi 'remhã. Ãme Zeruzarå ãma wa
tô ðprédu. Damarizé hã ma tô te te ðma 're rowahutu, wahi'rata noræ
nhimiroti na hã. Ðnhimi'å na wa tô te 're romhuri pese, 'Re æhâimana
u'âsi mono ma. A noræ wa'wa hã asimi'å na tãma 're æromhuri za'ra

wa'aba mono ne, wa tô õhõ ma si 're ðsisõmri u'âsi, ðnhimi'å na te
tãma 're romhuri pese mono da, asine wa'aba. 4 Wa tô te da'ãma 're
rowasété aré, 're ædanomro mono zép tém na 're ædanomro mono
noræ ãma hã. Ðzadawa para ma tô aibâ noræ hã da te 're pawasisi
za'ra, pi'õ noræ zama. Ðzadawa para, ma tô duré da te 're simro,
dazazéb u hã. 'Re dâ'â za'ra mono da, wa tô ãne hã te tãma 're
'manharæ za'ra, Zezusihi zazei'wa noræ ma hã. 5 'Re æhâimana u'âsi
mono ma, da'ãma romhuri'wa æpire uptabi hã ma tô ãne na hã ðwaihu'u,
sasedoti æpire uptabi hã, duré uburé zudezu noræ ma roti'wa noræ
zama. Ta noræ hã ð'ãma sadanharæ za'ra wa'aba wamhã, te za ãne na hã
aima ðwasu'u za'ra wa'wa, sena na. Ta noræ hã ma tô tinhimi'ui'éré
hã ðma sõmri za'ra, Damasitu u te âri da, æsiré dama æpire noræ ma.
Taha zarina, wa tô mo, Damasitu u te we simroi mono da, æsazei'wa
noræ hã. Æsi'uwazi nhorõ rutu na pawasisi ré, Zeruzarå u we te
simroi mono da, wa tô sô ðmoræ za'ra, ãme da te hâ za'ra da.

6 — Tawamhã Damasitu u te rosahutu wapsi, abzuma wa'wa ma
tô hâiwa hawi rowa'a za'åne hã ðma ai'ubuzi, waptu na ðhâiba
nho'õmoi baba. 7 Taha wa, wa tô waptãrã, ti'ai wa. Ni'wai mreme
hã wa tô wapa. Ãne te ð'mahâ: “Saru. Saru. E maræ wa, te ðwi 're
ærowasutu u'âsi mo.” — Ãne te ð'mahâ.

8 — Tawamhã wa tô asa sada'â: “Apito, e 'wa hã, a hã.”
— Tawamhã te duré asa ðma tinha: “Wa hã Zezusi, Nazaré ãma

aré 're ðnhamra mono. Te ðwi 're ærowasutu u'âsi mo.” — Ãne te ðma
siwasu'u.

9 — Rowa'a za'åne hã ðma si'ubuzi wamhã, ðsiré æsi'aba'ré noræ hã
ma tô 'madâ'â za'ra, rowa'a hã. Tane nherå, ta noræ hã æmreme hã te
te wapari waihu'u za'ra õ di, ðma ænharæ'wai mreme hã. 10 Tawamhã
wa tô duré 'mahâ, ãne: “Apito, e maræ, wa za 'manha.”

— Tawamhã Wanhib'apito te ðma tinha: “Aiwahutu, Damasitu u
aimoræ da. Tame te za ni'wa hã aima roti, uburé 'Re æhâimana u'âsi
mono te te aima æpisutuzé hã 'manharæ da.” — Ãne te ðma tinha.

11 — Tawamhã rowa'a za'åne hã ma tô ðtob'a. Taha wa, ðsiré
æsi'aba'ré noræ hã ma tô ðpano na siwi ðzaprõ. Taré ta noræ hã te te
siwi ðzaprõni na wa tô wi, Damasitu u. 12 Tame aibâ hã te 're hâimana,
Ananiza na æsisi hã. Ta hã 'Re æhâimana u'âsi mono nhimiroti 'rata
wapari pese 'wa. Zudezu noræ hã tame 're æsi'ubumroi mono hã ma
tô Ananiza hã te te 're wåsãmri za'ra. 13 Ta hã ma tô we ðzô rætæ.
Tawamhã, ðtåme wisi wamhã, ma tô ðma tinha, ãne: “Ðsisãnawã
Saru, apâ rob'madâ'â.” — Ãne te ðma tinha, aibâ hã.

— Tawamhã awa'awi, wa tô duré apâ rob'madâ. Taha wa, Ananiza
hã wa oto 'madâ. 14 Tawamhã ta hã te duré ðma tinha: “'Re æhâimana
u'âsi mono hã wahi'rata noræ nhib'apito hã ma tô sima aipisutu, te
te ai'ãma sima 're æroti mono zé hã waihu'u da. Ma tô duré aima

pisutu, Wanhib'apito Zezusi hã æwå uptabi 'manharæ'wa hã bâdâdi
wa, sabu da, duré æmreme hã wapari da. 15 A hã te za dama 're
æsadawa wasu'u mo, dahâiba mono bâ. Ta hã atõmo na æsabu hã,
duré aipo're na æmreme hã æwapari hã te za dama 're æwasu'u mo.
16 E maræ zô te bété asimipa, ãhãna hã. Ma'ãpé aiwahutu, â
dawabzuri hã da te aima 'manharæ da, duré Wanhib'apito wi
rowaptårå da, te te asõ'reptu da. Tawamhã aiwasédé hã te za aima
tipa.” — Ãne ma tô ðma roti, Ananiza hã.

'Re æhâimana u'âsi mono hã Paruhu ma, romhuri te te
æpisutuzé wasu'u

Tawamhã Paru hã dama siwasu'u 'rãsutu da, ma tô ãne dama
rowasu'u:

17-18 — Tawamhã, Zeruzarå u apâ ðwisi wamhã, 'Re æhâimana
u'âsi mono ãma 're ædawata za'ra mono zéb u wa tô mo, tãma
ðmreme da. Tawamhã tãma ðmreme sina, ðnhotõ õ nherå, ðnhotõ
'rowi te ærosawårå ne, wa tô Wanhib'apito hã sabu. Æmreme hã wa
tô wapa. Te ðma tinha, ãne: “Ai'aba'ré na aiwatobro Zeruzarå hawi,
ãmemhã da te aiwapari za'ra õ wa za, ðwasu'u na hã.”

19 — Tawamhã wa tô asa tãma ðsiwasu'u: “Ãme 're æsi'ubumroi
mono noræ hã ma tô ðhâimanazém na siwi ðwaihu'u. Rowahutuzé
mono bâ wa tô asazei'wa noræ zô 're ðzasi, dazazéb 're te 're 'mazai
mono da, duré te 're ahâ za'ra mono da. 20 Duré Esitéwã, dama
aiwasu'u'wa hã da te dasiwi wæræ wamhã, wa tô dasiré ðhâiba. Wa
hã wa tô ãma da'ab'madâ. Ðma wå di, ædâ'âzé hã. Æwæræ'wa noræ uza,
æsisiwimhã æ'ubuzé hã, wa tô sa 'madâ'â za'ra.” Ãne wa tô asa tãma
ðsiwasu'u, Wanhib'apito ma.

21 — Ãne na Wanhib'apito ma, ðsiwasu'u wamhã, ma tô ðma
rob'ru, ãne: “Mo oto aimoræ. Zudezu'õ noræ tåme, wa za asatõ,
romhâ na.” Ãne ma tô ðma rob'ru, Wanhib'apito hã. — Ãne ma tô
Paru hã tisiré zudezu noræ ma hã siwasu'u.

22 Tawamhã Paru hã zudezu'õ noræ hã te te sisi wamhã, ma tô
sada tizahi za'ra, zudezu noræ hã zudezu'õ noræ te te sisi õ ré hã te te
aré wapari wå za'ra nherå. Taha wa, te sa'åtå sima 'mahârâ za'ra,
zudezu noræ hã, ãne:

— Wæræ aba. Õ hã wasétére di. Dâ'â hâ.
23 Ãne ma tô zudezu noræ hã ãma si'mahârâ za'ra, hârâ 'rãihâ na,

æsisiwimhã ti'ubuzé hâimo te te 're wanaræ za'ra mono sina. Ropru
te duré hâimo sãmra za'ra, sada siti'ru za'ra wa.

Paru hã da'wapéi'wa noræ nhib'apito ma, æsiwasu'uzé
24 Tawamhã romanu hã da'wapéi'wa noræ nhib'apito hã ma tô

da'wapéi'wa noræ ma 'ru za'ra, 'ri para u te te siwi 'mazébré da, Paru

ATUSI 22 496

O Novo Testamento na xavante do Brasil, 1a ed., © 2005, Liga Bíblica



hã. Te duré tãma 'ru za'ra, te te siwi 're pré'é mono da, siwasu'u da,
zudezu noræ te te sima æ'ruzém na te te waihu'u da. 25 Tawamhã ma
tô siwi hiwasisi, æsi'uwazi nhorõ rutu na te te siwi 're pré'é mono da.
Tawamhã Paru hã ma tô da'wapéi'wa noræ nhib'apito zadawa para
dawada'uri'wai ma tinha, ãne:

— E ðwasété na asiwi ðwaihu'u aba wa, ma tô asiwi 're ðpré'é aba
mo. E tô æ'uwaibaba ãne hã, wa hã romanu nherå. — Ãne te Paru
hã tãma tinha, da'wapéi'wa noræ wada'uri'wai ma.

26 Tawamhã Paruhu mreme te te wapari wamhã, da'wapéi'wa
noræ wada'uri'wa hã ma tô tinhib'apito ma wasu'u:

— E maræ ãma 'manharæ da bâ. Ni'ã. Õ hã romanu. — Ãne ma tô
tãma wasu'u.

27 Taha wa, apito hã ma tô mo Paruhu u, te te sadanharæ da.
Tawamhã ãne te sadanha:

— Ðma asiwasu'u na, te waihu'u da. E nare a hã romanu.
— Æhe. Wa hã, romanu.
28 Tawamhã apito hã te duré tãma siwasu'u, ãne:
— Wa hã duré, romanu. Ðpoto'wa hã romanu õ nherå, wa'âbâ

za'åtå uptabi na wa tô ðsiwa'â romanu noræ ma, ðsiromanu da.
Tawamhã Paru te asa tãma tinha:
— Tazahã ðpoto'wa hã romanu wa, wa hã duré romanu u'â. —

Ãne te asa tãma tinha.
29 Tawamhã Paru hã romanu na siwasu'u wa, awa'awi ma tô

da'wapéi'wa noræ hã tãma ai'ré za'ra, te te siwi sadanharæ za'ra ãna.
Duré da'wapéi'wa noræ nhib'apito hã ãne na te te waihu'u wamhã,
ma tô på'åwara, æsimiwada'uri zarina, te te siwi hiwasisi wa.

Paru hã dama roti'wa noræ nho're æsiwasu'uzé
30 Tawamhã da'wapéi'wa noræ nhib'apito hã ma tô sima wå,

zudezu noræ hã Paruhu ãma æwasédé hã te te siwi ãma æhirizé hã
sena na te te waihu'u da. Taha wa, awåpsi ma tô 'Re æhâimana u'âsi
mono ma, da'ãma romhuri'wa æpire noræ ma 'ru za'ra, uburé zudezu
noræ ma roti'wa noræ ma zama, Paruhu zada si'rã'õtõ da.
Da'wapéi'wa noræ ma, ma tô duré 'ru za'ra, Paruhu pawasisizé hã te
te tãma wasihu za'ra da, dama æpire noræ nho're sab da.

23 1 Tawamhã zudezu noræ ma roti'wa noræ tåme, te rob'madâ'â
pese, Paru hã. Te tãma nharæ za'ra, ãne:

— Wasiré Izarazéhé nhihudu noræ, wa hã wa tô 're ðsi'madâ'â
u'âsi, 're ðmoræ wå u'âsi da, 'Re æhâimana u'âsi mono nho'a. Taha wa,
ðpå'å wapu na wa 'râwi 're ðsisaze. — Ãne te tãma siwasu'u za'ra.

2 Tawamhã Ananiza hã sasedoti æpire uptabi hã ma tô ti'ru, æ'rata
æsimasam noræ ma, te te siwi sadawa pré'é da, Paru hã. 3 Taha wa,
te Paru hã asa tãma tinha:

— Oro wama roti'wa za a hã, ma aiwasédé hã ð'ãma æ'manha. A
hã ãme te asã, ðpibu da, 'Re æhâimana u'âsi mono nhimiroti 'rata na
rob'ui'éré zarina 're ðmoræzéb zô. Tane nherå, æsimiroti hã ma tô
æ'upa. Da te ðzadawa pré'é da, ma tô dama ð'ru. Ta hã 'Re æhâimana
u'âsi mono nhimiroti zarinai õ di. Taha wa, te za ai'azâ. — Ãne te
tãma tinha, Paru hã.

4 Tawamhã æ'rata æsimasam noræ hã te tãma nharæ za'ra, ãne:
— E maræ da, ma tô sasedoti æpire uptabi ãma æwasé.
5 Tawamhã Paru te asa tãma nharæ za'ra:
— E nare ta hã sasedoti dama æpire. Te waihu'u õ di. Te waihu'u

'wa'âhã, te tãma nharæ õ di aré. 'Re æhâimana u'âsi mono mreme
ui'éré 'rata na wa tô ãne hã waihu'u za'ra ni: “Ni'wa hã dama pire
wamhã, tãma 're aimreme wasété za'ra wa'aba mono õ di za.” Ãne
ma tô wama waihu'u za'ra. — Ãne Paru te asa tãma nharæ za'ra.

6 Tawamhã Paru hã ma tô waihu'u, dama roti'wa noræ, sina
æsipo'o za'ra zé hã. Ni'wam noræ hã sadusezu, duré ni'wam noræ hã
parisezu. Tawamhã, ma tô dama si'mahâ, ãne:

— Wasiré Izarazéhé nhihudu noræ, ðwapari za'ra wa'aba. Wa hã
parisezu. Ðmama noræ zama parisezu. Dadâ'â nherå, apâ dahâiwa'utuzé
wasu'u hã te sazei wa, wa asõ're ðzab za'ra wa'wa, asiwi ðwaihu'u
za'ra wa'aba da, taha zô si 're ðnhimipari u'âsi mono wa. — Ãne ma
tô dama si'mahâ.

7 Tawamhã mreme pari, tame æsi'rã'õtõ noræ hã ma tô sina
æsipo'ozéb zarina sima nharæ za'ra, parisezu noræ hã, sadusezu noræ
me. 8-9 Parisezu noræ nhimizazezé hã, ãne: 'Re dadâ'â za'ra mono
nherå, apâ 're ædahâiwa'utu za'ra mono na, duré hâiwa ãma 'Re
æhâimana u'âsi mono ma, romhuri'wa noræ hã tô sena na 're
æhâimana za'ra mono na, duré dapå'åzani hã dawi 're wairébé mono
wamhã, nimomo 're ædanomro mono na hã. Ãne parisezu noræ
nhimizazezé hã. Tane nherå, sadusezu noræ hã ãne na simizaze
za'ra õ di, ta noræ hã. 'Re ædahâiwa'utu za'ra mono zé hã, mare di, u.
Duré hâiwa ãma 'Re æhâimana u'âsi mono ma, romhuri'wa noræ hã,
mare di, u. Duré dapå'åzani, dawi 're wairébé mono wamhã, nimomo
're danomro mono õ di za, u. Ãne sadusezu noræ nhimizazezé hã. Taha
wa, ma tô 're sisadawa 'rui u'âsi za'ra, parisezu noræ hã, sadusezu noræ me.

Tawamhã 'Re æhâimana u'âsi mono nhimiroti 'rata na dama
rowahutu'wa noræ hã, parisezu na 're æhâimana za'ra mono noræ hã
hâiwi ma tô aimasa, Paru, da te dasiwi æ'ârizé hã te te siwi wå'õ wa.
Ãne te mreme 'rãihâ na nasi ãma si'mahârâ za'ra:

— Aibâ hã, õ hã wa tô waihu'u za'ra ni. Tiwasédé hã te te âri õ
di. Ãté hâiwa ãma 'Re æhâimana u'âsi mono ma romhuri'wa, ma tô
tãma rowasu'u. Ãté ni'wai på'åzani, ma tô nima hawi tãma rowasu'u.
— Ãne te parisezu noræ hã nasi ãma si'mahârâ za'ra.

10 Tawamhã damreme tete na dasi'wapé za'ra wa, da'wapéi'wa
noræ nhib'apito hã ma tô ãma hâtârâ, Paruhu ãma, da te dasiwi
hâiba'åi mono õ'umnhasite. Taha wa, ma tô da'wapéi'wa noræ ma
'ru za'ra:

— Sô ai'aba'réi wa'aba, asiwi wazere aba da, dawa'wa hawi. Tawamhã
wanhorõwa u te za we asiwi æsaprõni 'wa apâ. — Ãne te tãma 'ru za'ra.

11 Tawamhã taha mara na Wanhib'apito hã ma tô tãma sihâi'ré,
Paruhu ma. Te tãma tinha, ãne:

— Aipahi tõ. Ãme Zeruzarå ãma ma tô dama ðwasu'u pa. Roma na
'ri nho'õmo nhisi ãma te za duré õhõ na si dama ðwasu'u, niwamhã.

Zudezu noræ hã Paru te te sima æ'ru za'ra zé wasu'u
12 Tawamhã awå rowa'a wi, zudezu noræ hã ma tô pi'uriwi

si'rã'õtõ. Te sima 'ru za'ra, Paru hã te te siwi wæræ da. Ãne te sima
ãma roti za'ra:

— Paru hã wa te wasiwi wæræ aba. Tawamhã 'Re æhâimana u'âsi
mono ma, wa za wasi'ru za'ra ni, wa te wasiwi wæræ õ wamhã, te te
wa'uprosi da, wa te wasima æ'ruzé hã wa te ãma uwaimrami za'ra õ
wamhã. Wa te wasima æ'ruzé hã wa te ãma uwaimrami za'ra õ ré,
wasaihuri õ di za. Duré wa te âhuri õ di za. — Ãne ma tô sima roti
za'ra, Paruhu ãma. 13 Aibâ hã 40 nhipai u æhâiba hã ma tô ãne sima
'ru za'ra. 14 Tawamhã zudezu noræ hã ma tô ai'aba'ré, 'Re æhâimana
u'âsi mono ma, da'ãma romhuri'wa æpire noræ u, dama æpire noræ u
zama. Te tãma nharæ za'ra, ãne:

— Paru hã wa tô wasima 'ru za'ra ni, wa te wasiwi wæræ da. 'Re
æhâimana u'âsi mono ma, wa tô duré wasi'ru za'ra ni, te te
wa'uprosi da, Paru hã wa te wasiwi wæræ õ wamhã. Tawamhã wa te
wasiwi wæræ õ ré hã, wasaihuri õ di za. 15 Ãhãna, ma'ãpé
da'wapéi'wa noræ nhib'apito ma, waihu'u za'ra wa'aba, asi'rã'õtõ aba
zém na. Dama roti'wa noræ me, uburé asi'rã'õtõ aba zém na tãma
waihu'u za'ra wa'aba, Paru te te æ'manharæzé hã waihu'u pese za'ra
wa'aba da newa, Paru hã te te we atåme saprõni za'ra wa'aba da.
Tawamhã wa noræ hã bâdâdi wãi wa, wa za sô asimro ni, atåme
wisi za'ra wa'aba õ ré, wa te wasiwi wæræ da. — Ãne te tãma nharæ
za'ra.

16 Tawamhã 'ritéi'wa hã ma tô wapari za'ra, sô ædanhimipari za'ra
na hã. 'Ritéi'wa hã Paruhu 'ra wapté, æhidiba 'ra. Taha wa, te
Paruhu u mo, da'wapéi'wa noræ nhorõwa u te te po're pu'u da.
17 Tawamhã Paru hã ma tô sô hâ, da'wapéi'wa noræ wada'uri'wa zô.
Te tãma tinha, ãne:

— Ã hã 'ritéi'wa hã ãma saprõni, asib'apito u te te tãma rowasu'u
da. Maræ hã te te æwaihu'uzém na te za tãma rowasu'u. — Ãne te
tãma tinha.

18 Tawamhã æwada'uri'wa hã ma tô saprõ, apito u. Te tãma tinha,
apito ma:

— Paru hã da'wapéi'wa noræ te te 'madâ'â za'ra da, wanhorõwa
ãma æsa hã ma tô ðzô hâ. Ta hã ma tô ðma tinha, 'ritéi'wa hã te we
atåme saprõni da. Ta hã, maræ hã te te æwaihu'uzém na te te aima
rowasu'u da, ma tô ðma tinha, te we atåme saprõni da. — Ãne te
tãma wasu'u.

19 Tawamhã da'wapéi'wa noræ nhib'apito hã ma tô 'ritéi'wa hã
pa'â. Danhiti ma tô saprõ, te te tãma rowasu'u da, ãne:

— E maræ te za bété ðma æwasu'u. — Ãne te sadanha.
20 Tawamhã ma tô asa tãma rowasu'u:
— Zudezu noræ hã ma tô sima 'ru za'ra, Paru hã awåpsi te te aiwi

waptårå za'ra da, dama roti'wa noræ nho're sab da, ætåme satõræ za'ra
da. Paru te te æ'manharæzé hã te te waihu'u pese za'ra da newa, te za
aiwi waptårå za'ra. 21 Tawamhã ætåme satõræ za'ra da, saze za'ra õ di
za. Tô'ã. Aibâ noræ hã 40 nhipai u æhâiba hã ma tô sima 'ru za'ra, te te
siwi wæræ da. Te te siwi wæræ õ ré hã, saihuri õ di za, u. Duré â hã te te
âhuri õ di za, u. 'Re æhâimana u'âsi mono ma, ma tô duré si'ru za'ra,
te te uprosi da, te te sima æ'ru za'ra zé hã te te ãma uwaimrami za'ra
õ wamhã. Te za, u, sô aima'uri za'ra. Asa tãma ærowaihu'u za'ra zéb
zô si, te ãhãna hã mapari za'ra. — Ãne te tãma rowasu'u.

22 Tawamhã apito hã te sadawa uwati, 'ritéi'wa hã, ãne:
— Ni'wai ma, ðma ærowasu'uzém na hã rowasu'u tõ za. — Ãne te

sadawa uwati, apito hã. Taha pari, te tãma rob'ru, moræ da.

Apito Perihi u, Paru da te æsaprõnizé wasu'u
23 Tawamhã da'wapéi'wa noræ nhib'apito hã te oto sô tihârâ

zahuré, tizapari da'wapéi'wa wada'uri'wa noræ zô. Ãne te tãma
rob'ru zahuré:

— Ma'ãpé sô aihârâ aba, da'wapéi'wa noræ zô, para na 're ænomro
mono hã 200 na æhâiba noræ zô, duré awaru na 're ænomro mono hã 70
na æhâiba noræ zô, duré æsi'uwazi'wa na dapãræ'wa noræ hã 200 na
æhâiba noræ zô. Mara sime na te za aiwairébé 'wa, Sézareza u ai'aba'réi
wa'aba da. 24 Awaru hã te za æ'ubumroi wa'wa, Paru hã ãma æmoræzéb
da. Awaru na te za asiwi æsaprõni waré wa'wa, Peri na danhib'apito
nhisi u, asiwi ãwisi wå wa'aba da. — Ãne te tãma rob'ru zahuré.

25 Tawamhã da'wapéi'wa noræ nhib'apito hã Zeruzarå ãma 're
æsãmra mono hã ma tô Perihi ma rob'ui'éré. Ãne æsimi'ui'éré hã:

26 “Peri, wanhib'apito, uburé na da'madâ'â'wa, wa ãma asawi.
“Wa hã, Caradiu Risi'asi.
27 “Ã hã aibâ hã ma tô zudezu noræ hã siwi ti'â. Te aré siwi tæwæ.

Tawamhã wa hã wa tô ætåme wi, da'wapéi'wa noræ me. Wa tô dawi
ãma wasisapræ za'ra ni, romanu na 're æhâimana mono na te waihu'u

wa oto. 28 Wa tô ðsima wå, æwasédé hã da te ãma æsa'razé hã te
waihu'u da. Taha wa, wa tô saprõ, zudezu noræ ma roti'wa noræ
tåme. 29 Taha wa, wa tô waihu'u oto. Maræ æwasédé hã te ãma
waihu'u õ di, da te æwæræzéb da hã, duré dazazéb 're, da te dasiwi
æsåråzéb da hã. Mare di. Zudezu noræ 're æhâimana za'ra mono zé
wa'rãmi, 're æhâimana mono zém na si ma tô æwasédé hã siwi ãma
sa'ra. 30 Zudezu noræ hã te te siwi wæræ da, te te sima æ'ru za'ra zé hã
ma tô duré ðma waihu'u ni. Te waihu'u wi, wa tô ãma atåme satõ,
sa'åtå. Æwasété na tãma ænharæ'wa noræ ma, wa tô duré ãma rob'ru
za'ra, ãma atåme si'aba'ré da, asõ'a te te æwasédé hã ãma sa'ra da.
Ãne si, wa ãma aima rob'ui'éré.”

31 Tawamhã da'wapéi'wa noræ hã te te tãma æ'ru za'ra zém na ma
tô ãma uwaimrami za'ra. Paru hã ma tô siwi saprõ. Tawamhã tô ã
mara na ma tô aihutu, Ãtipatiridi na 'ri nho'õmo nhisi u. 32 Tawamhã
awåpsi, da'wapéi'wa noræ, para na æsi'aba'ré noræ hã ma tô apâ
ai'aba'ré, tinhorõwa u. Paru hã ma tô råme za'ra, awaru na 're
ænomro mono noræ si te te siwi saprõni da oto. 33 Tawamhã ta noræ
hã ma tô siwi saprõ, Sézareza u. Tamomo sihutu wi, ma tô awa'awi
siwi saprõ Paru hã, apito u. Tawamhã ma tô apito ma rob'ui'éré hã
sõmri za'ra. 34 Apito, ma tô sõré, rob'ui'éré hã. Te te sõré parip si,
ma tô Paru sadanha:

— E niha asipti'a nhisi hã.
Tawamhã te asa tãma tinha:
— Sirisiza na ðnhipti'a nhisi hã.
35 Tawamhã te te waihu'u wamhã, apito hã te tãma tinha:
— Aiwasédé hã te te ai'ãma æsa'ra noræ hã we sihutu wapsi, wa za

aiwapa, ta noræ siré. — Ãne te tãma tinha.
Tawamhã ma tô da'wapéi'wa noræ ma Paru hã 'ru za'ra, Erodihi

nhorõwa ãma te te siwi sårå da. Te te duré siwi 'madâ'â pese da
zama, te tãma 'ru za'ra.

Zudezu noræ hã Paruhu ãma æwasédé te te siwi ãma æhirizé
wasu'u

24 1 Tawamhã bâdâ hã 5 na ma tô ãma ne, Erodihi nhorõwa
ãma hâimana ré hã, Paru hã. Tawamhã Ananiza hã, 'Re

æhâimana u'âsi mono ma da'ãma romhuri'wa æpire uptabi hã ma tô
Sézareza u wi, sasedoti æpire uptabi hã. Ni'wam noræ hã, da'madâ'â'wa
noræ hã ma tô siré te te simro. Danhimirob'manharæzém na dawasu'u'wa
zama te siré saprõni za'ra, Téturu na æsisi hã. Ta noræ hã apito Perihi
ma, ma tô æwasédé hã siwi ãma tihi, Paruhu ãma. 2-3 Tawamhã
apito Peri hã ma tô Paruhu zô hâ, danho're sab da. Taha pari,
Téturu hã ma tô oto Paruhu ãma æwasédé hã ãma tihi. Apito ma, te
rowasu'u, ãne:

— Roti'wa, a hã aiwå uptabi di. A hã wama 're roti wå u'âsi mono
wa, wa rowå na si 're wahâimana za'ra ãhãna hã. Wa'madâ'â'wa noræ
ma, ma tô 're æroti wå u'âsi mo, daro mono bâ te te 're wa'madâ'â
wå za'ra mono da, maræ æwasédé hã te te wama 're pese za'ra mono
da. Tawamhã waro mono bâ, asimipawaptobzém na wama 're
asõpru mono wa, wa wa te 're aiwåsãmri u'âsi za'ra. 4 Tane nherå,
ðwapari wa'a õ'umnhasite, ðmreme syry na wa za aima rowasu'u.
Asõpru wa, da'upana te aima rowasu'u wamhã, ãté aima wå di za,
ðwapari da hã. 5 Õ hã aibâ hã wa tô waihu'u za'ra ni, timreme na
daré ro'wa'rutu'wa na hã. Duré daro mono bâ zudezu noræ hã te te
æropéi mono tåme 're moræ wamhã, ma tô te te da'ãma 're aro'wa'rutu.
Duré nazarenu na dasina dasipo'ozém nhisi niwæ, 're ænomro mono
ma hã pire di, õ hã. 6 'Re æhâimana u'âsi mono ãma 're ædawata za'ra
mono zé hã te aré wawi wasété, 'ri hã. Tazahã wa tô wasiwi âri ni.
7 Tawamhã apito Risi'asi hã ma tô watåme wi. Sa'åtå ma tô wawi
ti'â, Paru hã. 8 Ta hã ma tô æwasété na tãma ænharæ'wa noræ ma 'ru
za'ra, asõ'a simasab da, te te aima wasu'u za'ra da. Taha wa, ã hã
aibâ hã sadawa pibui wamhã, tô sena na te za æwaihu, æwasédé hã
wa te wasiwi ãma æsa'razém na hã. — Ãne te Téturu hã apito sada
wada'u.

9 Tawamhã zudezu noræ, tame æsimasam noræ hã te duré sadawa
waptob za'ra, æwasu'u tô sena na.

Paru hã, Perihi uiwada æsiwasu'uzé
10 Tawamhã apito hã ma tô Paruhu ma tinhib'rada sarõtõ,

timreme hã te te oto wazere da. Taha wa, Paru hã timreme hã ma
oto waze, ãne:

— Ma tô ai'ãma tiwahub ahâ, ãme dama rowairébé'wa na 're
aihâimana mono ré hã. Ãne hã ðma waihu'u pese di. Taha wa, asõ'a
ðsi'uihâ na aima ðsiwasu'u da hã, ðma wå di. 11 Ðmreme hã sena na te
za æwaihu. Nimosi, wa tô wi, Zeruzarå u hã. Bâdâ 12 na ma tô ð'ãma
ne, tame ðnhamra ré hã. 'Re æhâimana u'âsi mono ãma ðwata da, wa
tô wi. Tawamhã 'Re æhâimana u'âsi mono ãma 're ædawata za'ra
mono zéb ãma 'ri 'wawi wa'ra 're, ðnhamra ré, ðsiré zudezu noræ hã
ma tô ðsãmri za'ra. 12 Tane nherå, ðmreme na te ædazadawa 'razâri na
hã te te ðwapari za'ra õ di. Zudezu noræ te, rowahutuzé mono bâ
ðmreme na te dazada'rãmi õ di. Duré 'ri babab zama te da'azada'rãmi
mono õ di. 13 Taha wa, ðwasété newa, tô sena na te te siwi ð'ãma
sa'ra waihu'u õ di. Mare di. 14-15 Ãne wa za aima ðsiwasu'u. 'Re
ædanomro mono zép téb zarina, wa tô te 're romhuri, 'Re æhâimana
u'âsi mono ma. 'Re ædanomro mono zép té wasu'u hã te zudezu noræ
hã te te siwi 're wå'õ za'ra, senai õ newa. Tane nherå, 'Re æhâimana
u'âsi mono nhimiroti hã, wahi'rata noræ nhib'apito nhimiroti hã wa

tô uburé saze, Mozési te te ãma ærob'ui'éré hã. Æsadawa wasu'u 'rata
'wa noræ nhimi'ui'éré hã wa tô duré saze. Ðwasédé hã te te siwi ð'ãma
æsa'ra noræ hã 'Re æhâimana u'âsi mono ãma te te æsasõmri za'ra ne,
wa duré wa hã ãma sasõ. Dadâ'â nherå, aihæni apâ te te 're
æda'ahâiwa'utu mono zém na wa tô ãma sasõ, æwå hã duré æwasédé
hã apâ te te 're æda'ahâiwa'utu mono zém na hã. 16 Taha wa, æwå hã
te 'manharæ tõ da hã, ðwa'a õ di, ðpå'å wapu na 're ðsi'madâ'â u'âsi
mono da si, 'Re æhâimana u'âsi mono nho'a, duré danho'a zama. — Ãne
te Paru hã tãma siwasu'u, apito Perihi ma.

17 Te duré tãma siwasu'u, ãne:
— Zeruzarå nhiti 're ðmoræ ré, ma tô ð'ãma tiwahub ahâ. Tawamhã

tamomo wa tô apâ mo, danhibzari hã te âri da, ðsiré noræ ma, te
sõmri da. Duré danhimizama hã da te æsimro hã 'Re æhâimana u'âsi
mono ma, te sõmri da, ãma ðwata da, wa tô apâ mo. 18-19 Ãne te
'manharæ da, wa tô ðsipese, wasiré zudezu noræ 're æhâimana za'ra
mono zéb zarina, 'Re æhâimana u'âsi mono hã te te ðwåsãmri da.
Tawamhã zudezu noræ hã Azi'a na danhipti'a nho'õmo nhisi hawi
æsihudu hã ma tô ð'madâ'â za'ra, 'Re æhâimana u'âsi mono ãma 're
ædawata za'ra mono zéb ãma 'ri 'wawi wa'ra 're. Tame te te ð'madâ'â
za'ra wamhã, ð'rata dasi'rã'õtõ õ di. Da te ðmreme 'razâri õ di. Rowå
si. Ta noræ hã te te ð'madâ'â za'ra noræ hã maræ æwasédé hã te te ð'ãma
waihu'u za'ra wamhã, we si'aba'réi 'wa'âhã, aré wå di, asõ'a ðwasédé
hã te te ð'ãma sa'ra da. 20 Ta noræ hã we si'aba'réi õ wamhã, ãté asõ'a
æsimasam noræ si te za aima ðwasu'u za'ra. Dama roti'wa noræ nho're
ðzab ré, maræ æwasédé hã te te ð'ãma æwaihu'u za'ra zém na, te za
ðwasu'u za'ra, ãme ðzab ré. 21 Wa hã wa za aima ðsiwasu'u, te
æ'mahârâzém na, dama æpire noræ nho're ðzab ré, ãne: “Ã bâtâ na wa
asõ'a ðzab za'ra wa'wa, ðpibui pese za'ra wa'aba da. Dadâ'â nherå,
apâ dahâiwa'utuzé, te sazei wa, 'Re æhâimana u'âsi mono nhimiroti
na 're ðmoræzéb zô te za ðpibu za'ra wa'wa.” Ãne si wa tô ðsi'mahâ,
dama æpire noræ nho'a ðzab ré. Ãté ãne ðmreme wamhã, te ð'ãma
rosa'rata za'ra, ðwasété na. — Ãne te Paru hã siwasu'u, apito Perihi
ma.

22 Tawamhã apito Peri te tãma tinha:
— Zahadu, apito Risi'asi wei wisi wapsi, wa za niha hã aima

rowairébé. — Ãne te tãma tinha.
Apito Peri hã ma tô waihu'u pese, 're ædanomro mono zép té hã.

Tane nherå, te te ãma wapari 'rãsutu õ di.
23 Tawamhã apito Peri hã ma tô da'wapéi'wa noræ wada'uri'wai

ma waihu'u, ãne:
— 'Madâ'â pese za'ra wa'aba za, ã hã aibâ hã aiwi simani za'ra

wa'aba tõ da. Tazahã, maræ hã te te 'manharæ da, te te sima wå
wamhã, syry na te za tãma ærowairébé 'wa. Duré, æsiré noræ hã

æhâimanazéb da, te te pawaptob za'ra da, we ætåme sisisi wamhã,
wå'õ za'ra wa'aba õ di za, tiwi. — Ãne ma tô tãma waihu'u, apito hã.

Paru hã Apito Perihi nho're æsabzé wasu'u,
Durusiraha nho're me

24 Bâdâ hã siwaptom na ãma ne pari, ma tô apito Peri hã Paruhu
zô hâ, timro me, Durusiraha me. Durusira hã, zudezu. Tawamhã
Cristu Zezusi hã da te dasina 're æ'umnhasi za'ra mono zém na ma tô
Paru hã tãma rowasu'u zahuré. Apito Peri hã ma tô æsimirowasu'u
hã wapari pese. 25 Æwå na si 're ædanomro mono zém na ma tô tãma
rowasu'u, maræ hã æwasédé hã da te dasiwi æwå'õzém na zama. 'Re
danomro wasété mono wa, rob'rãsutu u 'Re æhâimana u'âsi mono,
za niha te te dama ærob'manharæ pipa zém na ma tô duré tãma
rowasu'u. Ãne hã te te tãma awasu'u wa, ma tô apito Peri hã tipahi.
Taha wa, te tãma tinha, Paruhu ma:

— Ãhãna te za aimo a'â. Niwa te ðsima wå wapsi, wa za duré asô
hâ apâ, te aiwapari da.

26 Tawamhã Paruhu ãma te rosa'rata, rob'uiprazém na tãma
siwa'âbâ da newa, dazazém hawi watobro da. Taha wa, te nasi sô
hâ, te te sima rowasu'u zahuré da.

Paru hã Pesituhu ma, æsiwasu'uzé wasu'u
27 Tawamhã maparane ma tô ãma tiwahu, Sezariza ãma sãmra

ré, dazazéb 're, Paru hã. Tawamhã Posi'u Pesitu hã te za oto
si'apito, Perihi nhowa're're. Taha wa, apito Peri hã sisa'u ma tô
tizadawa ãma tirå, dazazéb 're, hâimana u'âsi da Paru hã, æsa'u hã.
Zudezu noræ ma, rowåzéb da, ma tô ãne hã tizadawa hã ãma tirå.

25 1 Tawamhã Pesitu hã tame si'apito wamhã, bâdâ si'ubdatõ
ãma ne pari, te oto mo Zeruzarå u, Sézareza hawi.

2 Zeruzarå u wisi wamhã, sasedoti æpire noræ hã duré zudezu noræ
ma, roti'wa noræ zama ma tô tãma wasu'u za'ra Paru hã, wasété ré ne.
3 Ma tô tiwi waptårå za'ra, Paru hã te te tãma satõræ za'ra da,
Zeruzarå u. Ta noræ hã bâdâdi wãi wa, te te siwi wæræ da, aré ãma
siwada'uri za'ra na dâ'âsina, ma tô tiwi waptårå za'ra, Zeruzarå u te
te satõræ da. 4 Tawamhã apito Pesitu hã ma tô asa tãma nharæ za'ra, ãne:

— Paru hã Sézareza ãma te nhamra dazazéb 're, da'wapéi'wa
noræ hã te te siwi 'madâ'â pese za'ra da tame. Tamomo wa za apâ
moræ su. 5 Taha wa, dama æmreme pire noræ hã asiwa'wa hawi,
asiwi satõræ za'ra wa'aba za, ðme si'aba'ré da. Æwasédé hã te te ãma
hiri ze za'ra wamhã, tamep si te za tãma nharæ za'ra, ðnho'a. — Ãne
te apito Pesitu hã tãma nharæ za'ra.

6 Tawamhã bâdâ hã 8 na ãté niwamhã 10 na ma tô ãma ne,
Zeruzarå ãma sãmra ré hã, apito Pesitu hã. Taha pari, ma tô mo

ATUSI 24, 25 504

O Novo Testamento na xavante do Brasil, 1a ed., © 2005, Liga Bíblica



apâ, Sézareza u. Wisi wamhã, awå te oto nhamra, dapa'uwati'wa
simasisizém na. Tawamhã Paruhu zô ma tô da'mazatõ, te te ætåme
siwi saprõni da. 7 Tawamhã Paru hã ætåme wisi wamhã, zudezu
noræ hã Zeruzarå hawi æsi'aba'ré noræ hã ma tô siwi uiræ. Taha wa,
apito ma, ma tô wasu'u wasété uptabi za'ra, Paru hã. Tane nherå, tô
sena na æwasédé hã te te siwi ãma sa'ra waihu'u õ di, zudezu noræ
hã. 8 Tawamhã Paru hã ma tô apito ma siwasu'u, ãne:

— Zudezu noræ nhimiroti wa'rãmi, ðwasédé hã te 'manharæ õ di.
Mare di. 'Re æhâimana u'âsi mono ãma 're ædawata za'ra mono zéb
ãma duré ðwasédé hã te 'manharæ õ di. Duré Roma ãma apito
Sézaha ma, maræ hã te 'manharæ õ di, danhipai u danhib'apito ma
hã. — Ãne ma tô Paru hã si'wawi aimapa.

9 Tawamhã apito Pesitu hã te asa tãma tinha:
— E Zeruzarå u aimoræ da hã, aima wå di, tame da te asadanharæ

za'ra da, ðnho'a. — Ãne te sadanha, zudezu noræ ma, æmreme te te
tãma ãma uwaimrami za'ra da, tãma ærowå za'ra zéb da.

10 Tawamhã Paru, te asa tãma tinha:
— Mare di. Ðmoræ da hã, te ðsima rowå õ di. Roma ãma apito

Sézaha zadawa para, te ãme 're æda'apa'uwati mo. Taha wa, ãmep si
te za siwi ðzadanha, ðhâimanazém na. Maræ æwasédé hã te 'manharæ
õ di, zudezu noræ ma hã. Ãne na hã aima ðwaihu'u pese di, a hã.
11 Maræ æwasédé hã te 'manharæ 'wa'âhã, da te dasiwi ðwæræ da hã,
aré ðsisawi õ di. Tane nherå, ðwasédé hã te te siwi ð'ãma æsa'ra hã tô
senai õ wamhã, ni'wa hã te te tãma ðza'réi waihu'u za'ra õ di. Taha
wa, Roma na 'ri nho'õmo nhisi u si te za ðzatõ, apito Sézaha nho're
ðzab da, taha ma si ðsiwasu'u da, tame. — Ãne te tãma si'ru, Paru hã.

12 Tawamhã Paruhu mreme hã te te wapari wamhã, apito Pesitu
hã æsimiroti na ãma æsime za'ra noræ me, ma tô sima ãma roti za'ra.
Taha parip si, ma tô asa Paruhu ma tinha, ãne:

— Ma tô ðma asi'ru, Roma ãma apito Sézaha u te asatõræ da. Tane
tô. Te za tô ætåme aimo. — Ãne ma tô tãma rowairébé, apito Pesitu hã.

Paru hã Apito Adaripaha nho're æsabzé wasu'u,
Berenisihi nho're me

13 Tawamhã, syry na ãma ronomro pari, apito Adaripa noræ hã
ma tô tihidiba me aimasisi zahuré, Sézareza u. Berenisi na æhidiba
nhisi hã. Apito Pesitu hã te te sabu zahuré da, ma tô ætåme aimasisi.
14-15 Tawamhã tame simasisi ré, bâdâ hã umro na ãma ne pari, ma
tô apito Pesitu hã apito Adaripaha ma wasu'u, Paru hã. Te tãma tinha,
ãne:

— Ãme aibâ hã te za, dazazéb 're, apito Peri hã sisa'u te te dama
æ'ru hã, dazazéb 're, hâimana u'âsi da, æsa'u hã. Tawamhã Zeruzarå
u ðmoræ wamhã, sasedoti æpire noræ hã duré zudezu noræ ma roti'wa

505 ATUSI 25

O Novo Testamento na xavante do Brasil, 1a ed., © 2005, Liga Bíblica



noræ me, ma tô ðma wasu'u za'ra, Paru hã wasété ré ne. Te dama
hâiba 'ru da, ma tô æwasédé hã siwi ãma tihi. 16 Tane nherå, wa tô
asa tãma nharæ za'ra, ãne: “Mare di. Wa noræ hã, romanu noræ hã
ãne wa te 're 'manharæ za'ra mono õ di. Dasi'wawi 're dasimapa
za'ra mono õ ré, wa te 're dahâiba za'réi waihu'u za'ra mono õ di. Te
te dama 're ænharæ za'ra mono noræ nho'a 're dasimasa mono wapsi,
te za a'â 're dasiwasu'u za'ra, sena zô.” Ãne wa tô asa tãma nharæ
za'ra, sasedoti noræ ma. 17 Tawamhã ta noræ hã ma tô we ðsiré
ai'aba'ré. Tawamhã awåm na hã awa'awi wa tô sô nhamra,
dapa'uwatizéb ãma. Wa tô dama ti'ru, da te we ðtåme saprõni da,
aibâ hã. 18 Tawamhã tãma ænharæ'wa noræ hã ma tô sada aimasa.
Tane nherå, maræ na te te wasu'u wasété za'ra õ di. Æwasété uptabi
newa, wa tô aré ãma rosa'rata. Tane nherå, ãnei õ di oto,
ðnhimirosa'rada hã. 19 Zudezu noræ nhimizazezém na sisada'âbâ
za'ra wa, maræ hã æwasété na te te ãma hiri za'ra neza. Aibâ hã
Zezusi na æsisi hã dâ'â nherå, apâ æhâiwa'utu na te te dama 're
wasu'u u'âsi mono wa, ma tô æwasété na tãma nharæ za'ra. 20 Taha
wa, wa hã æsimi'manharæzéb zô te pibui waihu'u õ di, ãmemhã.
Taha wa, wa tô sadawa pibu aré, Zeruzarå u moræ da, te te sima
rowå zô, tame da te dasiwi sadanharæ da. 21 Tane nherå, ma tô ðwi
rowaptå, Roma ãma apito Sézaha u si te satõræ da, duré
da'wapéi'wa noræ nhib'rata sãmra da a'â, tamomo te satõræ õ ré.
Taha wa, wa tô dama ti'ru, da te dasiwi ãma ropti da, ãme sãmra
da a'â Paru hã, apito Sézaha u te satõræ õ ré. — Ãne apito Pesitu hã
ma tô tãma rowasu'u, apito Adaripaha ma.

22 Tawamhã mreme parip si, Adaripa te tãma tinha, Pesituhu ma:
— Aibâ mreme hã te wapari hâ, wa ðsima wå.
Tawamhã Pesitu te asa tãma tinha:
— Tane tô, awåpsi te za æwapa.
23 Tawamhã awåpsi apito Adaripa noræ hã Berenisihi me, ma tô

tizasi zahuré, apito te, dasi'rã'õtõzéb u. Uza wå ré, duré sima sipese
na, ma tizasi zahuré, dama pire wå te, ãma datob'uzu za'ra da.
Da'wapéi'wa noræ nhib'apito noræ me ma tô asisi, 'ri nho'õmo ãma
dama æpire noræ me zama. Tawamhã apito Pesitu hã ma tô Paru hã
dama ti'ru, te te ætåme siwi saprõni da. 24 Te te ætåme siwi saprõni
wamhã, Pesitu hã ma tô dama tinha, ãne:

— Apito Adaripa, duré ãme 're asimroi wa'aba mono noræ,
ðwapari za'ra wa'aba. Ãhãta te za, aibâ hã. Zeruzarå ãma ðnhamra
ré hã zudezu noræ hã aihæni ma tô siwi ãma ðwasutu. Ãmeb zama te
siwi ãma ðwasutu, dâ'â da. Ã hã hâiba ré 're moræ u'âsi wamhã, te
za, u, te te da'ãma 're rowasété. 25 Tane nherå, maræ na hã te
waihu'u õ di, da te dasiwi æwæræzéb da hã. Tawamhã õ hã si'uihâ na
ma tô ðwi rowaptå, Roma ãma apito Sézaha u te satõræ da. Taha wa,

wa tô ãma saze tô, te ætåme satõræ da. 26 E niha, wa za tawamhã
bété æwasété na tãma rob'ui'éré, Roma ãma wanhib'apito ma. Maræ
na sena na æwasédé hã da te ãma æsa'razém na hã te waihu'u õ di,
wa hã. Baba di. Taha wa, wa tô sô hâ, asõ're sab za'ra wa'aba da,
apito Adaripaha nho'reb zama. Maræ zô te za asiwi æ'madâ'â 'wa pé,
maræ na pé te ãma rob'ui'éré da, wanhib'apito ma. 27 Æwasédé hã da
te ãma æsa'razém na te tãma rob'ui'éré waihu'u õ di. E niha da, wa
za bété taré ætåme satõ, aibâ hã da'wapéi'wa noræ me moræ da,
Sézaha nho're sab da, si'uihâ na tãma siwasu'u da. Maræ hã æwasédé
hã da te ãma æsa'razé hã hâimana õ nherå, te ætåme satõræ waihu'u õ
di. — Ãne te apito Pesitu hã dama tinha.

Paru hã apito Adaripaha nho're, dama æsiwasu'uzé wasu'u

26 1 Tawamhã apito Adaripa ma tô Paruhu ma tinha, ãne:
— Ãhãna, asi'uihâ na te za wama asiwasu'u, aihâimanazém

na.
Taha wa, Paru hã ma tô tinhib'rada hã dama wå, apito Adaripaha

ma siwasu'u da. Taha pari, te ãne tãma siwasu'u oto danho'a:
2 — Apito Adaripa, ðto ti ãhãna hã, asõ'a za oto aima ðsiwasu'u

wa. Zudezu noræ hã ðwasédé hã te te ð'ãma æhiri za'ra zém na wa za
ðsiwasu'u na wa'rã. 3 Zudezu noræ hã 're ænomro mono zé hã aima
waihu'u pese di. Æsisada'rãmi za'ra zé hã, aima waihu'u pese di
duré. Taha wa, wa aiwi rowaptå, asimi'å na ðwapari da.

4 — Ðprédu wi, 're ðhâimana mono zém na ma tô uburé zudezu noræ
hã ðwaihu'u za'ra. Ðrob ãma 're ðhâimana mono ré, ma tô ðwaihu'u
za'ra, 're ðhâimana mono zém na hã. Zeruzarå ãma ma tô duré
ðwaihu'u za'ra, tame 're ðhâimana mono ré hã. 5 Parisezu noræ siré, wa
tô 're ðhâimana. Wasiré zudezu noræ hã Mozésihi nhimi'ui'éré zarina
sipai ãna 're æhâimana za'ra mono zém nhipai u 're æwahâimana za'ra
mono zé hã, wasiré parisezu noræ hã. Ãne æsãna'rata hawimhã, 're
ðhâimana mono zé hã. Zudezu noræ hã sena na te te aima ðwasu'u ze
za'ra 'wa'âhã, ãne na hã te aré aima ðwasu'u wå za'ra. 6 Dadâ'â nherå,
apâ te te 're æda'ahâiwa'utu mono zéb zô, wa 're ðnhimipari u'âsi, 'Re
æhâimana u'âsi mono, wahi'rata noræ ma, te te æropisutu zô. Taha
zarina, ma tô zudezu noræ hã ã bâtâ na ðwasédé hã ð'ãma hiri za'ra.
7-8 Wahi'rata noræ, 12 na æhâiba noræ nhihudu mono bâ, wa
wanhimi'å na ãma 're wawata za'ra, 'Re æhâimana u'âsi mono ãma
hã. Rowa'a na wa ãma 're wawata za'ra, barana zama. 'Re æhâimana
u'âsi mono te te wama æropisutu zô, wa wanhimipari sina ãma 're
wawata u'âsi za'ra. Õhõ zô 're ðnhimipari mono wa, te zudezu noræ
hã ðwasédé hã ð'ãma sa'ra. Ðwapari'wa noræ, e maræ wa, te 'Re
æhâimana u'âsi mono ãma 're ærosa'rata upa za'ra wa'aba mo, te te 're
æda'ahâiwa'utu mono zéb da hã, tãma æwaihu'u õ newa.

9 — Wa tô aré ðsina rosa'rata, Zezusihi zazei'wa noræ ãma te 're
rowasutu u'âsi mono da, Nazaré ãma aré 're æsãmra mono zazei'wa
noræ ãma. 10 Tawamhã Zeruzarå ãma ma, wa tô ãne hã te tãma 're
'manharæ za'ra. Sasedoti æpire noræ zadawa para, wa tô te 're 'maza,
dazazéb 're, 'Re æhâimana u'âsi mono nhib'a'uwå noræ hã. Duré da te
dasiwi 're simroi mono da, da te dasima 're hâiba za'ré za'ra mono
wamhã, wa tô te ãma 're dazaze za'ra. 11 Taha wa, wa tô te ãma 're
arowasété, rowahutuzé mono bâ, Zezusi hã te te siwi 're wå'õ za'ra
mono da, æsazei'wa noræ hã. Ta noræ zada ðzahi uptabi wa, wa tô 'ri
nho'õmo mono bâ te ãma 're rowasété za'ra, darob amoi ãma zama.

12 — Taha da, nimahã bâtâ na wa tô duré mo Damasitu u,
æsazei'wa noræ zô, ãne hã te tãma 'manharæ za'ra da. 'Re æhâimana
u'âsi mono ma, da'ãma romhuri'wa æpire noræ hã ma tô ðzatõræ
za'ra. Rob'ui'éré ma tô ðma sõmri za'ra, æsazei'wa noræ ãma te 're
rowasété za'ra mono da, æsadawa parab za'ra. 13 Apito, tane nherå,
ma tô aimawi ðma tiromhâiba. Damasitu u ðmoræ ré, abzuma
wa'wa ma tô rowa'a za'åtå uptabi hã ðma ai'ubuzi, hâiwa hawi.
Bâtâ nhimirowa'a nhipai u, rowa'a za'åtå uptabi di. Ðsiré æsi'aba'ré
noræ uwaibaba zama ma tô ai'ubuzi. 14 Tawamhã aihæni wa tô
warere'e ni, ti'ai wa. Wa hã ni'wai mreme hã wa tô wapa. Ãne te
ðma tinha, ebreusi noræ mreme na: “Saru, Saru, e maræ wa, te ðwi
're ærowasutu u'âsi mo. Aipå'å 'remhã ma tô 're asi'u'a u'âsi mo,
powawå hã wedehu 'rã'wa na da te zusi wa, te te sina mei wa,
æsi'u'a ne.”

15 — Tawamhã wa tô asa 'mahâ: “Apito, e 'wa hã a hã.”
— Tawamhã Wanhib'apito te asa ðma tinha: “Wa hã Zezusi, te

ðwi 're ærowasutu u'âsi mo. 16 Ma'ãpé aiwahutu, hâiwi asab da. Wa
we aima ðsihâi'ré, te ðsima aipisutu da, ðma romhuri'wa da. Ã bâtâ
na ðzabuzém na te za dama 're ðwasu'u u'âsi mo. Duré zahadu wapsi
te aima æwaihu'uzém na zama, te za dama 're ðzadawa wasu'u u'âsi
mo. 17 Wa hã wa za te 're ai'madâ'â, asiré zudezu noræ, æsahi noræ
wi, te 're asõ'reptui mono da, duré zudezu'õ noræ wi, te 're asõ'reptui
mono da zama. Zudezu'õ noræ tåme, wa za oto asatõ. 18 Datob'a ne
're danomro mono wa, da te 're ædato pese za'ra mono ne, te za 'Re
æhâimana u'âsi mono nhimiroti na 're æpo're pu'u za'ra mo, zudezu'õ
noræ hã. Robra na 're ænomro mono hã te za 're æ'awaibui mo, rowa'a
na oto 're nomro mono da, ta noræ hã. Satanasihi nhiptetezém hawi
te za 're æ'apizari mo, 'Re æhâimana u'âsi mono niwæ 're nomro mono
da oto, te te sina 're ð'umnhasi za'ra mono zéb zarina, 'Re æhâimana
u'âsi mono hã æwasédé hã te te tãma 're apari mono da, duré ãma
're sib'a'uwå za'ra mono da oto dame.” Ãne ma tô Wanhib'apito hã
ðma pisutu, zudezu'õ noræ hã. — Ãne ma tô Paru hã siwasu'u, apito
Adaripaha ma, tihâimanazém na te te ãma æsapræzém na hã.

Paru hã tinhimiromhuri na æsiwasu'uzé
Tawamhã Paru te duré siwasu'u, ãne:
19 — Apito Adaripa, ðwapari. Hâiwa hawi te æsabui mreme hã wa

hã te sadawa råme õ di. 20 Damasitu ãma uimrehåne wa tô Zezusihi
zadawa wasu'u na hã dama ãma sãna'rata. Taha parip si, Zeruzarå
ãma wa tô duré dama ãma rowasu'u. Taha parip si, wa tô duré
Zudeza na danhipti'a nho'õmo nhisi ãma dama sadawa wasu'u,
zudezu noræ ma, zudezu'õ noræ ma zama. Ta noræ hã tiwasédé hã te
te 're råme za'ra mono da, duré 'Re æhâimana u'âsi mono niwæ 're
nomro wå mono da, wa tô te tãma ãma 're rowasu'u za'ra, tô sena
tiwasété wi 're æsipizari za'ra mono na, da te 're waihu'u za'ra mono
da. 21 Taha 'ru te, ni'wam noræ hã zudezu noræ hã ma tô siwi ð'â, 'Re
æhâimana u'âsi mono ãma 're ædawata za'ra mono zéb ãma 'ri 'wawi
wa'ra 're, ðnhamra ré. Te aré siwi ðwæ. 22 Tane nherå, 'Re æhâimana
u'âsi mono hã ma tô te te 're ðpawaptob u'âsi. Taha wa, ã bâtâ na
ðhâiba ré, wa zahadu 're ðhâimana. Taha wa, zahadu wa nasi dama
sadawa wasu'u, dama æwapu noræ ma, duré dama æpire noræ ma
zama. Uburé Mozésihi nhimirowasu'u zarina, duré 'Re æhâimana
u'âsi mono zadawa wasu'u 'rata 'wa noræ nhimirowasu'u zarina, wa
tô te dama 're sadawa wasu'u. Ðnhimizadawa wasu'uzém na ãma
ðsipai õ di. Romhâ ré ma tô ta noræ hã te te dama 're wasu'u za'ra,
ãne: 23 “Danho'reptui'wa da, 'Re æhâimana u'âsi mono te te æpisudu
hã te za robzépata za'åtå. Te za dasiwi wæræ ni. Dadâ'â nherå, apâ te
te 're ædahâiwa'utu mono zéb da na te za sãna'rata. Tawamhã te za
dama waihu'u za'ra, rowa'a na 're ædanomro wå mono zé hã. Apâ
æhâiwa'utuzéb za'u si, te za ãne hã zudezu noræ ma waihu'u za'ra,
zudezu'õ noræ ma zama.” Ãne ma tô romhâ ré dama sadawa wasu'u
za'ra. Taha na wa tô duré wa hã dama rowasu'u. — Ãne te siwasu'u
Paru hã, apito Adaripaha ma.

24 Ãne siwasu'u ré, ma tô apito Pesitu hã sadawa 'razâ. Mreme
'rãihâ na te tãma tinha, ãne:

— Paru, ma tô aiwamna, ai'rãzadâ'â wa. Asimirosa'rata ahâ wa,
ma tô ai'rãsiwamna.

25 Tawamhã Paru te asa tãma tinha:
— Ðnhib'apito, mare di. Ðsiwamnaræ õ di. Ðmreme hã tô sena.

Ðmreme wå di. — Ãne te asa tãma tinha, apito Pesituhu ma.
26 Tawamhã apito Adaripaha ma, te duré tinha:

— Apito Adaripa, Zezusi hã ti'ai ãma 're moræ ré hã uburé maræ
hã tãma 're æromhâimana mono zém na hã aima waihu'u pese di,
ædâ'âzém na hã duré æhâiwa'utuzém na zama. Da'ahâ na ma tô ãma
're danhopré. Taha wa, apito Adaripa, a zama ma tô æwaihu, uburé
Zezusihi wasu'u hã te aima æwasu'u hã. Taha wa, sena na, wa aima
ðsiwasu'u ðpahi ãna, waihu'u da. 27 Apito Adaripa, e 'Re æhâimana

u'âsi mono zadawa wasu'u 'rata 'wa noræ nhimirowasu'u hã sena na
ma tô æsaze. Ma æsaze tô. Ãne na wa tô ðsina aiwaihu'u.

28 Tawamhã apito Adaripa, ma tô mreme to na Paruhu ma tinha:
— E tane na duréi ðma rowasu'u bâ, wa za bété ãma asaze, Cristu

hã te saze da.
29 Tawamhã Paru te asa tãma tinha:
— Ðmreme 'rutu na niha wamhã, ðmreme pa na te aima rowasu'u

wamhã, tô maræ õ di. Ãhã si æpire hã, ðsine 're æsazei pese mono da
hã. Taha da, wa 'Re æhâimana u'âsi mono ma ai'ãma 're ðmreme
u'âsi, uburé ã bâtâ na ðwapari'wa noræ ãma zama, te ðsima wå õ
nherå, Cristu hã saze za'ra wa'aba 'ru te, ðsine da te aipawasisi za'ra
wa'aba da hã. — Ãne te asa tãma tinha, Paru hã.

30 Tawamhã apito Adaripa hã duré apito Pesitu hã duré Berenisi
hã, duré uburé æsiré æsi'ubumro noræ zama ma tô tiwahutu za'ra
aihæni. 31 Te oto tiwi ai'aba'ré. Tiwi si'aba'ré za'u si, ma tô sima ãma
nharæ za'ra, ãne:

— Õ hã aibâ hã maræ æwasédé hã te te 'manharæ õ di, da te dasiwi
æwæræzéb da hã, niha wamhã, dazazéb 're, da te dasiwi æsårå da hã.

32 Tawamhã Adaripa te tãma tinha, Pesituhu ma:
— Õ hã, aibâ hã Roma ãma apito Sézaha nho're sab da, te te

rowaptårå õ 'wa'âhã, wa aré tãma rowairébé za'ra ni, apâ 're moræ
da. Tane nherå, waihu'u õ di oto. — Ãne te tãma tinha, Pesituhu ma.

Paru hã Roma u moræ da, timoræzém na te te æsãna'ratazé
wasu'u

27 1 Tawamhã apito Pesitu hã ma tô oto tãma ropibu, Paruhu
ma, Itaria na danhipti'a nho'õmo nhisi u moræ da, rowa'u'u

na uba'renem na hã. Tawamhã wa hã, Rucasi hã wa tô æme mo.
Zuri'u na da'wapéi'wa noræ wada'uri'wa nhisi hã ma tô duré wame
satõ, Paruhu 'madâ'â'wa da hã, duré pawasisi ré æsiré æsi'aba'ré noræ
'madâ'â'wa da hã. Da'wapéi'wa wada'uri'wa nhimi'ubumro noræ hã
Danhipai u, Apito te na æwaptårå hã. 2 Tawamhã rowa'u'u na
uba'reneb 're, wa tô asisi ni, Adaramitu hawi we æsimizazâri na,
wasi'aba'ré da. Azi'a na danhipti'a nho'õmo nhisi u â zada'réi baba
wara ré, uba'rene nhimizahârizé mono bâ te za simizahâri. Aibâ hã
Aritacu na æsisi hã te wame mo, Tesaronita na 'ri nho'õmo nhisi
ãma 're æsãmra mono hã, Masédoniza na danhipti'a nho'õmo nhisi
'remhã. Tawamhã ma tô oto waré tiwara za'ra. 3 Tawamhã awåpsi,
wa tô aihutu ni, Sido na 'ri nho'õmo nhisi u. Tame, Zuri'u hã æwå na
te te pawaptob da, ma tô Paruhu ma waprosi, tame æsazei'wa noræ u
moræ da a'â, ta noræ hã Paruhu ãma sime za'ra da, æhâimanazéb da
hã. 4-5 Tawamhã Sido hawi ma tô oto waré wara, uba'rene hã.
Wasi'aba'réi wamhã, rowa'u hã te we wawa'rãmi rowapõ, sa'åtå.

Taha wa, Sipri na rob'ré za'iti nhisi uwaibaba, rowa'u'u syry niwæ,
te waré wara, â poré wa'wai baba, Sirisiza na danhipti'a nho'õmo
nhisi uwaibaba. Pãpiriza na danhipti'a nho'õmo nhisi uwaibaba ma
tô duré wara. Tawamhã wa tô aihutu ni, Miha na 'ri nho'õmo nhisi
u. Risiza na danhipti'a nho'õmo nhisi ãma te za, Miha hã. 6 Tame
da'wapéi'wa noræ wada'uri'wa hã ma tô rowa'u'u na uba'reneb amo
hã tisã, Aresãdiriza na 'ri nho'õmo nhisi hawi æwara hã, Itaria na
danhipti'a nho'õmo nhisi u æwara da hã. Tawamhã ma tô wama
rob'ru za'ra, æ're wanhisisi da.

7 Tawamhã rowa'u'u na uba'rene hã ma tô si'ãsi, waré za'ra, wara
pire wa. Bâdâ ahâ na te ãma si'utõræ, si'ãsi mono ré hã. Tawamhã
Sinidu na 'ri nho'õmo nhisi 'rata, ma tô waré mazazâ a'â. Tawamhã
rowa'u hã te zahadu wei wawa'rãmi rowapõ. Taha wa, uba'rene hã
Cereta na rob'ré za'iti nhisi u ma tô waré wara. Tawamhã
Saramona na romnhisi uwaibaba rowa'u'u syry niwæ ma tô waré
uiræ za'ra. 8 Â zada'réi baba te wara u'â. Wara pire di. Wara pire
nherå, wa tô aihutu ni, Uba're nhimizahâri wå zém na 'ri nho'õmo
nhisi u, Raséza na 'ri nho'õmo nhisi 'ratamhã.

9 Tamemhã wa tô asimroi hâ ni. Dawasété parizém na 're
ædasipo're pu'u za'ra mono zé bâtâ za'u si, te rowa'u'u wawå hã 're
pusi, wahup sidâpâsi. Taha wa, â wa'wai baba, 're danomro mono õ
di oto, rowa'u'u wawå nhimimnhasi te. Taha wa, Paru hã ma tô
dama roti, ãne:

10 — Aibâ noræ, ðwapari za'ra wa'aba. Ãhãna â nhisi baba
wasi'aba'réi wamhã, wama romnhimimnhasi za'ra di za. Uba'rene
hã te za waré aiprub za'ra. Taha wa, æ're æromnhimi'wara hã te za
rere'e, âi ba. Duré wa noræ hã ãté wa za ai'utõræ ni. Ãne wa tô
waihu'u. — Ãne te tãma nharæ za'ra, Paru hã.

11 Tane nherå, da'wapéi'wa noræ wada'uri'wa hã Paruhu
nhimirowasu'u hã te te sazei õ di. Uba'rene tede'wa noræ mreme si
ma tô saze, æ'mapraba'wai mreme zama. 12 Tame uba'rene
nhimizahârizéb ãma, rowa'u'u wawå hã 're pusi mono ré, rowa'u'u
na uba'rene hã nomro wå waihu'u õ di. Taha wa, da'ahâ na ma tô
dasima wå za'ra ni, õ hawi dasi'aba'ré da, Cereta ãma Penisi na
uba're nhimizahârizém nhisi u sihutu hâ, tame uba'rene hã nomro
wå da, rowa'u'u wawå hã tamemhã te te 're rowapõræ mono õ wa.

Â poré ãma rowa'u æsa'åne hã te te ærowapõræzé wasu'u
13 Tawamhã rowa'u æsyryre hã hâiwa'a're nhimi'e hawi ma tô

watobro. Syry na ma tô rowapõ. Taha wa, ma tô ãma rosa'rata
za'ra, te te sima æwå za'ra zéb uwaibaba si'aba'ré da, sihutu waré da
newa. Uba're tétézé hã ma tô wazere za'ra, â 'rowi æsimi'wara hã.
Tawamhã rowa'u'u na uba'rene hã ma tô waré wara, â zada'réi

baba, Cereta na rob'ré za'iti nhisi zababa. 14 Tane nherå, zahadu
wasina wapahâ za'ra õ ré, ma tô rowa'u'u za'åne hã awa'awi wei
watåme rowapõræ za'ra, rob'ré za'iti hawi. Rowa'u'u za'åne hã,
Nodesiti na da te 're æsisi za'ra mono, bâtâ pusizém nhimire
hawimhã 're pusi u'âsi mono wa. 15 Tawamhã â zada'réi baba
awa'awi wara da, wa aré wa te si'oto pibu za'ra. Tane nherå, te
wawi tiwara u'âsi za'ra. Taha wa, wa tô tãma 'maråme za'ra ni,
si'uihâ na wara da oto, rowa'u'u zarina. 16-17 Tawamhã Cazuda na
rob'ré za'iti 'rare nhisi uwaibaba ma tô wara, rowa'u'u syry niwæ.
Tamomo wara ré, uba're 'rare hã æna're na wa te wasiwi æsi'u hã wa
tô wasiwi wazere ni, â hawi, siprup tõ da. Pire uptabi nherå, ma tô
uba're na romhuri'wa noræ hã siwi sarõtõ, uba're æsa'åtå 're, te te
siwi sårå da. Uba're za'åne hã ma tô duré te te siwi wasisi, wedenhorõ
rutu na sipo'o tõ da. Ribiza na danhipti'a nho'õmo nhisi ãma â
zaihâ uwaibaba supara uwa niwæ, wara õ'umnhasite, ma tô ãma
tihâtâ'â za'ra. Taha wa, ma tô zazahâi wawå hã æ'maprabazé hã siwi
si'ra, tamomo wara tõ da. Tawamhã rowa'u'u wawå zababa ma tô
uba'reneb za'åne hã wara. 18-19 Rowa'u'u za'åne hã pupu'u za'åtå di.
Ropupu'u za'åtå uptabi di. Tawamhã wa'ãma awå wamhã, te te dama
wede za'ra da, ãma æsihâiba waptob za'ra hã ma tô siwi sãmra
na'rata za'ra, âi ba, rowa'u'u na uba'rene hã wapu na waré wara da oto.
Ma duré ãma ti'awå, rowa'u'u za'åtå na hã. Tawamhã æ'mapraba'wa
noræ hã ma tô æpru hã uba're na romhurizé hã syry na siwi sãmra, âi ba.

20 Awå sidâpâsi te hâiwarutu u'âsi. Taha wa, bâdâ hã te te uræræ õ
di. Wasi zama te te uræræ za'ra õ di. Rowa'u'u wawå si te zahadu
nomro. Tã hã pæni za'åtå di duré. Tawamhã wasisõ'reptu za'ra zéb
zô, wa te rosa'rata za'ra õ di oto. Sô wanhimipari za'ra õ di oto.

21 Tawamhã wasaihuri ãna wahâimana za'ra ré, wa'ãma ropsi'utõræ
za'ra wamhã, ma tô Paru hã hâiwi za, æwa'wab za'ra. Ãne te tãma
rowasu'u za'ra:

— Aibâ noræ, ðwapari za'ra wa'aba. E maræ da, ðmreme hã saze
za'ra wa'aba õ di bété. Ðmreme hã saze za'ra wa'aba 'wa'âhã, aré
Cereta hawimhã wawairébé õ di. Taha 'wa'âhã, aré wama rowå
za'ra di, ãhãna hã. Aré ãma wasi'uba za'ra õ di. 22 Tane nherå, sada
asib'ru za'ra wa'aba. Ni'wa hã dâ'â õ di za. Uba'renep si te za wawi
aiprub za'ra. 23 Wa hã, 'Re æhâimana u'âsi mono nhib'a'uwå, te tãma
're æromhuri u'âsi mono hã. Barana, hâiwa ãma tãma æromhuri'wa
hã ma tô we ðtåme wi. 24 Te ðma tinha, ãne: “Paru, aipahi tõ. Tô
sena Roma ãma apito Sézaha nho're te za asa, asi'uihâ na tãma
asiwasu'u da. 'Re æhâimana u'âsi mono hã aima æsõprubzéb zarina
ma tô pisutu, aihæni asiré æsi'aba'ré noræ hã aiwi dâ'â za'ra tõ da.”
Ãne ma tô ðma tinha. 25 Taha wa, ãhãna aipahi za'ra wa'aba õ di za.
Sada asib'ru za'ra wa'aba. 'Re æhâimana u'âsi mono hã ðma umnhasi

uptabi di. Uburé te te ðma æwaihu'u zarina, te za tô wama ãma
uwaimrami za'ra. 26 Tazahã nimomo, rob'ré za'iti u uba'rene hã te
za waré time, rowa'u hã. — Ãne ma tô Paru hã po're pu'u za'ra.

27 Tawamhã 14 na ma tô wa'ãma timara za'ra, rowa'u'u za'åne hã
wawi nomro za'ra ré hã. Taha wa, te rowa'u'u na uba'rene hã zahadu
waré si'ãsi za'ra siwa'ru, Mediteranizu na âporé nhisi wa'wai baba.
Tawamhã mara wa'wa ma tô uba're na romhuri'wa noræ hã waihu'u
za'ra, â zada'ré u æropsi'utõræ na hã. 28 Taha wa, wedenhorõ na åtå
nhi'õmore hã ma tô siwi time, âi ba, â 'reptõ zô te te siwi ãma pibu da.
Tawamhã ma tô waihu'u za'ra, 36 na â 'rehâ pibuzé hã. Tawamhã
syry na ãma ronomro pari, ma duré siwi pibu. 27 na â 'rehâ pibuzé hã
oto. 29 Tawamhã uba'rene hã åtå wa'wai baba wara õ'umnhasite, te
sima simimnhasi za'ra, åne hã te te prub õ'umnhasite. Taha wa, ma tô
æna're hawi ætétézé hã maparane si'uiwa na siwi wabzu âi ba,
simi'wara da, uba're hã wara tõ da. Tawamhã rowa'a zô te te
rob'madâ'â za'ra. 30 Tawamhã uba're na romhuri'wa noræ hã ma tô
sisawi za'ra, uba'renem hawi siwaprosi wairébé da. Uba're 'rare hã ma
tô sisada si'ra za'ra âi ba, uba'renep tétézé hã æwata ãma zama te te
siwi wabzuri da newa. 31 Tane nherå, Paru hã ma tô da'wapéi'wa noræ
ma ãne hã waihu'u, æwada'uri'wa noræ ma zama:

— Õ noræ hã wa'rata si'ubumroi õ wamhã, asisõ'reptui waihu'u
za'ra wa'aba õ di za. — Ãne ma tô Paru hã tãma waihu'u za'ra.

32 Tawamhã da'wapéi'wa noræ hã ma tô wedenhorõ hã siwi sizâ,
uba're 'rare nhi'õmozé hã. Baba na ma tô wawi tiwara za'ra, uba're
'rare hã.

33 Tawamhã hâiwaza wi, ma tô Paru hã tãma roti za'ra, tisa hã te
te huri da oto, siptete za'ra hâ. Ãne te tãma roti za'ra:

— Bâdâ hã 14 na ma tô ai'ãma ai'utõræ za'ra wa'wa, asaihuri aba
ãna hã, rowa'u te te æsazârizéb zô asimipari za'ra wa'aba ré hã.
34 Ãhãna wa za aima roti za'ra wa'wa, asaihuri aba da oto, asiptete
sina aihâimana za'ra wa'aba da. Ni'wa hã dâ'â õ uptabi di za. Aihæni
te za aihâiba ré ré aiwairébé 'wa. — Ãne te tãma roti za'ra, Paru hã.

35 Tawamhã mreme pari, ma tô ti'â, æ'u'åne hã. 'Re æhâimana u'âsi
mono ma, ma tô mre danho'a, æsõprum na ãma wata da. Taha pari,
ma tô æ'u'åne hã sima wå'å, te te 'råne da. 36 Tawamhã aihæni ma tô
oto sada aptete za'ra ni. Taha wa, ma tô tisa hã tihu oto. 37 276 na
wahâiba za'ra hã uba'reneb 'remhã. 38 Tawamhã wasaihuri pari,
uburé amnho hã uba'reneb 're æsimi'wara hã ma tô oto siwi sa'wa âi
ba, uba'rene hã wapu na waré wara da oto.

Rob u aihæni dahâiba ré ædawairébézé wasu'u
39 Tawamhã rowa'a pese wamhã, ro hã te te waihu'u za'ra õ di,

uba're na romhuri'wa noræ hã. Taré ma tô supara hã siwi tisã, åtå

'rãihâ papara ænomro hã, â zaihâ na. Tawamhã ma tô ãma siwada'uri
za'ra, rowa'u'u na uba'rene hã tame te te siwi hiri da. 40 Tawamhã
uba're tétézé hã â 'rowi æsimi'wara hã ma tô siwi sihâri za'ra, æsa'u
're simi'wara mono da oto, â 'rowi. Uba're wabzurizé hã ma tô siwi
wasihu, te te siwi pi'ra da. Uba're wata ãma ma tô zazahâi wa'õno
hã siwi sasõ, rowa'u hã te te ãma saprõni da, supara u. Tawamhã â
zaihâ u te oto waré wara, uba'rene hã. 41 Tazahã sitåme â wara
sitob u ma tô uba're hã ãzé, supara ahâ u, â 'rowi 're ænomro mono
u. Taha wa, supara hã ma tô æwada hã ti'â. Rési waihu'u õ di oto,
uba'rene hã. Tawamhã, â sisasisi za'åtå wamhã, te te nasi æwabzuri
na ma tô na'rehaipo'o.

42 Tawamhã da'wapéi'wa noræ hã te ãma siwada'uri za'ra, æpawasisi
ré noræ ãma, te te siwi simro da, tiwi zâribi za'ra wa, tiwi simani
za'ra õ'umnhasite. 43 Tane nherå, æwada'uri'wa hã te ãma pa'uwati
za'ra, Paru te te sõ'reptu da, te te sima wå wa. Tawamhã te tãma
rob'ru za'ra, æzâribi waihu'u pese noræ hã âi ba rere'e da, zâribi
uimrehåne za'ra da, rob u, 44 duré ni'wam noræ hã, æzâribi waihu'u'õ
noræ hã wede hâpâ na duré uba're æsiprum na te te tété za'ra mono
sina æsarina zâribi za'ra da. Tawamhã aihæni ma tô rob u wairé.
Ni'wa hã dâ'â õ di. Ni'wa hã u'a õ di duré. Rowå na ma wairé.

Maruta ãma Paru noræ æsi'ubumrozé wasu'u

28 1 Tawamhã rob u wawairébé wå wamhã, wa tô rowaihu'u
za'ra ni oto. Maruta na rob'ré za'iti nhisi u wa tô wawairébé

ni, rowå na. 2 Tame 're æsi'ubumroi mono noræ hã ma tô siwi wawaibui
wå. Tã hã wawi ta'a za'ra wa, duré rowahâ zé wa, ma tô uzâ hã wama
ro'o za'ra, wahâi'ro za'ra da. Taha wa, ma tô wama tirowå za'ra oto.
3 Tawamhã Paru hã ma tô mi hã waibu, unhama nhisiwi te te sa'ra da.
Te te sa'ra wamhã, wahi hã ma tô mimi hawi watobro. Watobro wamhã,
ma æsib'rata wi tisa, unhama wa'ro zé te. Æsib'rata na te ãma 're sipra.
4 Tawamhã tame 're æsi'ubumroi mono noræ hã, Paruhu nhib'rata na
wahi hã te te sãmri za'ra wamhã, te sima rowasu'u za'ra, ãne:

— Õhõta aibâ hã wahi ma te tisa, æsib'rata wi. Te za oto dârâ. Ãté
tô dapãræ'wa. Taha wa, â hawi sisõ'reptu nherå, te za ãté tô dârâ.
— Ãne te sima rowasu'u za'ra.

5 Tane nherå, Paru hã ma tô wahi ré 're sib'ratai wårå. 'Re
sib'ratai wårå mono wamhã, unhama wa'wa ma waptãrã, wahi hã.
Ãma sépu'u õ di. 6 Te ãma rosa'rata wasété za'ra, ãté sib'rata dupto
da newa, ãté dâ'â sirõmo da newa, õne haré. Tane nherå, te te siwi
'madâ'â hâ nherå, maræ hã ãma hâimana õ di. Rowå na te tihâiba,
Paru hã. Tawamhã Paru hã dapãræ'wa na ãma æsimirosa'rata za'ra zé
hã ma tô råme za'ra. Taha wa, te ãne sima wasu'u za'ra oto:

— Ta hã æhâiba'õ, æwaihu'upe. — Ãne te sima rowasu'u za'ra.

7 Taha 'rata te Pubiri'u na 're hâimana, rob'ré za'iti ãma danhib'apito
hã. Æsipti'a hã romhuture di. Ta hã ma tô wawaibui wå, æ'rata
wasi'ubumro da a'â, æsõrõwa ãma. Tawamhã bâdâ si'ubdatõ ma tô
wa'ãma ne, tame wasi'ubumroi ré hã. 8 Æmama hã hâzé ré te nomro,
waptâ. Wa'ro za'åtå di, æsãnapru zama. Tawamhã Paru hã ma tô
ætåme ãzé, te te sabu da. 'Re æhâimana u'âsi mono ma, ma tô ãma
mre. Ãma mreme pari, ma tô tinhib'rada hã ãma tino. Taha wa, ma
tô séptârâ. 9 Taha parimhã, uburé æhâzé ré noræ hã ma tô Paruhu
tåme we si'ré. Tawamhã ma tô uburé apese. 10 Ãne hã Paru te te
apese pari, ma tô wama tinhoprub za'ra, maræ ahâ na. Tame
wasi'ubumroi ré, a'amo si'ubdatõ ma tô wa'ãma ai'utõ, rob'ré za'iti
ãma hã. Tawamhã, wasi'aba'ré da wamhã, ma tô wasazéb da hã te
te wama sé, uba'reneb 're.

Roma u æwasihutuzé wasu'u
11 Tawamhã tame a'amo si'ubdatõ wa'ãma si'utõræ pari, wa tô

uba'reneb 're asisi ni oto, ta hawi ãma wasi'aba'ré da. Æhâiba'õ si'ubza
na uba're nhisi hã. Aresãdiriza hawi ma tô wei mazazâ, rob'ré za'iti
u, tame nomro da a'â, rowa'u'u wahâ 're sa'wari mono ré.
12 Tawamhã Siracusa na 'ri nho'õmo nhisi u wa tô aihutu uimrehåne
ni. Tame wasi'ubumroi ré, bâdâ si'ubdatõ ma wa'ãma ne. 13 Ta hawi,
ma tô waré si'ãsi rowa'u'u na uba'rene hã, rowa'u'u wa'rãmi.
Tawamhã Rezi'u na 'ri nho'õmo nhisi u, wa tô aihutu ni. Awåpsi,
rowa'u ma tô we rowapõ, hâiwa'a're nhimi'e hawi, wasi'aba'rézéb
zarina. Tawamhã bâdâ maparane wa'ãma ne parip si, wa tô duré
aihutu ni, Pozu'ori na 'ri nho'õmo nhisi u. Tame uba'rene hã wa tô
råme za'ra ni. 14 Tame wa tô sõpåtå za'ra ni, æsazei'wa noræ hã. Ma tô
wahâiba waptårå za'ra, misi romhuri na æ'rata wahâimana za'ra da
a'â. Taha parip si, wa tô Roma na 'ri nho'õmo nhisi u ai'aba'ré ni,
wapara na. 15 Tawamhã æsazei'wa noræ hã, Roma ãma 're æsi'ubumroi
mono noræ hã ma tô wawasu'u hã wapari za'ra. Taha wa, Apizu ãma
rowedezém na 'ri wa'õtõ nhisi u wasihutu wamhã, Roma hawi
æsazei'wa noræ me wa tô wasi'uzusi za'ra ni. Duré, Si'ubdatõ
Daza'warizém na 'ri wa'õtõ nhisi u wasihutu wamhã, æsazei'wa hâiba
amo noræ hã ma tô duré æsa'u hã wa'uzusi za'ra, Roma hawi.
Tawamhã Paru hã te te dazabui wamhã, 'Re æhâimana u'âsi mono
ãma te tiwata, æsõprum na. Ma tô duré tãma rowå watobro.

Paru hã, Roma ãma oto 're æsãmra mono zé wasu'u
16 Tawamhã Roma u wasihutu wamhã, da'wapéi'wa noræ

wada'uri'wa hã ma tô Paruhu ma pisutu, hâiba pisutu 're hâimana
mono da, danhorõwa ãma. Da'wapéi'wa si te za æ'rata 're hâimana,
te te 're 'madâ'â mono da.

17 Tawamhã bâdâ si'ubdatõ ãma ne pari, ma tô dazô hâ Paru hã,
zudezu noræ ma æpire noræ zô, ætåme si'rã'õtõ da. Ætåme si'rã'õtõ
wamhã, te tãma nharæ za'ra:

— Wasiré Izarazéhé nhihudu noræ, ðwapari pese za'ra wa'aba za.
Wasiré noræ ma, ðwasédé hã te 'manharæ õ nherå, duré wahi'rata
noræ nhimiroti zarina 're æwahâimana za'ra mono zéb ãma ðsipai õ
nherå, ma tô Zeruzarå ãma siwi ð'â, wasiré noræ hã. Romanu noræ
ma, ma tô ðnhomri za'ra. 18 Tawamhã romanu noræ hã ðwasété zô
ma tô siwi ðzadanha. Tane nherå, ðwasédé hã te te ð'ãma sãmri za'ra
õ di, da te dasiwi ðwæræzéb da hã. Taha wa, dazazém hawi te te
ðwazere za'ra da, te sima ð'ru za'ra. 19 Tane nherå, zudezu noræ hã
ðwatobro tõ da, ma tô siwi ðwå'õ. Taha wa, wa tô rowaptå, we ðmoræ
da, apito Sézaha nho're ðzab da, tãma ðsiwasu'u da. Tane nherå,
apito Sézaha ma, ðsiré noræ wasété na te ænharæ da hã, we ðmoræ õ di.
20 Taha wa, wa tô asô ðhârâ za'ra wa'wa, te asabu za'ra wa'aba da,
aima ðsiwasu'u za'ra wa'aba da. Izarazéhé nhihudu noræ hã sô
æsimipari za'ra ãma te sasõmri wa, wa ðpawasisi ré 're ðnhamra. —
Ãne ma tô tãma waihu'u za'ra.

21 Tawamhã te asa tãma nharæ za'ra, Paruhu ma:
— Zudeza hawi rob'ui'éré na aiwasu'u hã da te wei watåme

'mai'ãwisi za'ra õ di. Duré wasiré noræ hã we watåme nasi sihutu
nherå, aiwasu'u wasédé hã we te te 'mai'ãwisi õ di. 22 Tane nherå,
wa tô wasima aiwå za'ra ni, asimirosa'rada hã wa te wapari za'ra
da, duré wa te waihu'u za'ra da. A hã dasima ædasipo'ozép tém niwæ,
te 're aihâimana mo. Ta niwæ 're ædahâimana za'ra mono hã, te
æwasété na da te dasima 're rowasu'u za'ra, daro mono bâ. Ãne hã
wa te waihu'u za'ra wa, wa tô wasima aiwå za'ra ni, wa te aiwapari
za'ra da. — Ãne te asa tãma nharæ za'ra.

23 Tawamhã ma tô sima pisutu za'ra, nimahã bâtâ na ætåme
dasi'rã'õtõ da. Taha wa, ma tô da'ahâ na ætåme tasi'rã'õtõ ni, Paru
hã æsãmrazéb u hã. Bâtâ bâ ma tô dama romhu, 'Re æhâimana u'âsi
mono, da'ãma 're æsib'a'uwå mono zé wasu'u na. Mozésihi
nhimi'ui'éré zarina, duré 'Re æhâimana u'âsi mono zadawa
wasu'u'wa noræ nhimi'ui'éré 'rata zarina, ma tô tãma ãma rowasu'u
pese za'ra, Zezusi hã Danho'reptui'wa da, 'Re æhâimana u'âsi mono
te te æpisutu na da te saze za'ra da. 24 Tawamhã, æmreme da te
wapari za'ra wamhã, ni'wam noræ hã ma tô saze za'ra. Aimawi noræ
hã te te ãma saze za'ra õ di. 25 Tawamhã tiwi si'aba'réi õ ré, ma tô
Paru hã duré tãma nharæ za'ra:

— Duréihã 'Re æhâimana u'âsi mono på'åzani hã ma tô tizadawa
wasu'u'wai ma waihu'u, Iza'izaha ma, aihi'rata noræ ma, te te
sadawa wasu'u za'ra da. 26 Ãne ma tô Iza'izaha ma waihu'u, 'Re
æhâimana u'âsi mono hã:

“Aimoræ oto, asiré noræ tåme, tãma ðzadawa wasu'u za'ra
da. Ãne te za tãma ðzadawa wasu'u za'ra: ‘Ðnhimiroti hã
aipo're na 're wapari u'âsi za'ra wa'aba mono nherå, taré te
za 're æwapari za'ra wa'aba mo, ãma 're waihu'u za'ra wa'aba
mono ãna. Duré ðnhimiromhuri hã atõmo na 're 'madâ'â
u'âsi za'ra wa'aba mono nherå, taré te za 're æ'madâ'â za'ra
wa'aba mo, ãma 're waihu'u za'ra wa'aba mono ãna.’ Ãne
te za tãma ðzadawa wasu'u za'ra.

27 E maræ wa, te za ãne hã tãma ðzadawa wasu'u za'ra. Ta noræ
hã tipå'å 're, te te 're ærosa'rata za'ra mono zé hã te sitom
haré æré 're hâimana u'âsi za'ra, te te ð'ãma 're rosa'rata wå
za'ra mono õ wa. Po're sitom haré, te duré 're hâimana
za'ra, ðnhimiroti hã te te 're wapari ze za'ra mono õ wa.
Duré tõmo sitom haré te 're hâimana za'ra, ðnhimiromhuri
hã tãma 'madâ'â ze za'ra õ wa.
Ãnei õ 'wa'âhã, te aré ðnhimiromhuri hã te te 're 'madâ'â ze
za'ra, titõmo na. Te aré duré te te 're wapari ze za'ra,
ðnhimiroti hã. Te aré duré te te 're ðwaihu'u pese za'ra,
tipå'å 're, te te ð'ãma 're rosa'rata wå za'ra mono wa. Taha
zarina si, te aré duré ðtåme 're sipizari za'ra, tiwasété wi
hã. Tawamhã dahâzé wa, da te 're ædapese za'ra mono ne,
wa aré æwasédé hã te tãma 're apari, te ãma 're ab'madâ'â
tõ mono da oto.”

Ãne ma tô 'Re æhâimana u'âsi mono på'åzani hã Iza'izaha ma
waihu'u, sena na, æsiré zudezu noræ ãma hã. — Ãne ma tô Paru hã
tãma rowasu'u za'ra, zudezu noræ ma.

28 Tawamhã Paru te duré tãma rowasu'u za'ra:
— Taha wa, ma'ãpé waihu'u pese za'ra wa'aba. 'Re æhâimana u'âsi

mono hã te za oto zudezu'õ noræ ma waihu'u, tinhiminho'reptuzé
wasu'u hã. Ta noræ hã te za oto te te 're wapari za'ra. — Ãne ma tô
Paru hã timreme hã tãma 'rãsutu za'ra.

29 Tawamhã ãne na te te tãma rowasu'u za'ra pari, zudezu noræ
hã ma wairé, si'aba'ré da oto. Tawamhã si'aba'ré sina, ma tô Paruhu
mreme na sa'åtå sisada'rãmi za'ra.

30 Tawamhã maparane ma tô ãma tiwahu, Paruhu ãma,
danhorõwa hã taré te te sima æwa'âbâ mono zéb 'remhã. Tame,
da'ahâ na ma tô ætåme 're dasihutu. Dasihutu sidâpâsi, ma tô te te
're da'awaibui wå, ætåme 're danhisisi mono da. 31 Pahi ãna, duré da
te tiwi 're sadawa uwati za'ra mono ãna, ma tô te te dama 're
rowasu'u, 'Re æhâimana u'âsi mono, da'ãma 're æsib'a'uwå mono zé
wasu'u na hã, duré Wanhib'apito Zezu Cristuhu wasu'u na zama.

Roma noræ
Roma noræ ma, Paru te te ærob'ui'érézé

Æbaihâ wasu'uzé
Paru hã Corætu na 'ri nho'õmo nhisi ãma sãmra ré, ma tô ã æbaihâ na hã ãma

rob'ui'éré. Ma tô sima rosa'rata, Roma u tisiré æsazei'wa noræ hã te te sabu za'ra
da, te te po're pu'u za'ra da, 'Re æhâimana u'âsi mono ãma siptete sina 're nomro
mono da. Moræ õ ré hã, rob'uiprazé hã te za a'â ti'â Zeruzarå u, æsazei'wa noræ
ma, Masédoniza hawi danhoprubzé hã. Paru hã ma tô wama waihu'u za'ra, 'Re
æhâimana u'âsi mono, sa'åtå na wama 're æsõpru mono zéb zarina, æ'ra hã
wazada dâ'â da, te te we æsõmrizém na hã. Paru hã ma tô duré wama waihu'u
za'ra, ãne: Zezusi hã da te dasina 're æ'umnhasi za'ra mono zéb zarina si, te za
'Re æhâimana u'âsi mono hã te te 're da'awåsãmri, dawasédé hã te te oto da'ãma
're æ'ab'madâ'â mono õ zéb zarina. Æsimiroti 'rata na Mozési te te ãma ærob'ui'éré
hã da te 're æ'madâ'â za'ra mono zéb zarina, te te 're da'awåsãmri mono õ di.

Paru te te ædazawizé wasu'u

1 1 Wa hã Paru, Cristu Zezusihi ma romhuri'wa, wa ãma aima
rob'ui'éré za'ra wa'wa, Roma na 'ri nho'õmo nhisi ãma 're

aihâimana za'ra wa'aba mono noræ ma. 'Re æhâimana u'âsi mono hã
ma tô ðpisutu, æsadawa wasu'u na te tãma 're romhuri mono da,
Zezusihi wasu'uwå hã te te wama 're æ'awaihu'u mono hã te dama
're wasu'u u'âsi mono da, æsadawa para.

2 'Re æhâimana u'âsi mono hã ma tô duréihã dama ropisutu siro,
æwasu'uwå na hã. Duréihã æsadawa wasu'u 'rata 'wa noræ hã, ma tô
ãne na ãma rob'ui'éré sirõmo za'ra, æbaihâ na hã. 3 E 'wai wasu'uwå,
ã hã. 'Re æhâimana u'âsi mono 'ra, Wanhib'apito Zezu Cristuhu
wasu'uwå. Ta hã Zezusi hã ti'ai ãma dahâiba na dasine 're æhâimana
mono na, wama waihu'u pese za'ra di, apito Dawihi nhihudu 're
moræ wa. 4 Duré 'Re æhâimana u'âsi mono 'ra na, wama waihu'u pese
za'ra di, dâ'â uptabi nherå, Æmama hã tiwaihu'u pese na te te
hâiwa'utu wa. Duré Timama hawi we æmoræ na hã wama waihu'u
pese za'ra di. Duré 're æmoræ wå na zama, wama waihu'u pese za'ra
di. 5 'Re æhâimana u'âsi mono hã tinhoprubzéb zarina ma tô
Cristuhu ma ðhâiba na roti, te te ðpisutu da, ðpire na te dama 're
sadawa wasu'u mono da. Cristuhu ma, te 're romhuri wå mono da,
ma tô ðpisutu, ðnhimiromhurizéb zarina dapoto mono bâ, da te 're

sazei pese za'ra mono da, duré da te 're sazei pese za'ra mono wa,
æsimiroti si, da te 're 'madâ'â pese za'ra mono da. 6 A noræ wa'aba ma
zama, te 're sadawa wasu'u mono da, ma tô ðpisutu 'Re æhâimana
u'âsi mono hã, wasiré Zezu Cristuhu nhib'a'uwå oto 're anomro aba
mono da, te te 're æ'aipisutu za'ra wa'aba mono noræ ma hã.

7 'Re æhâimana u'âsi mono ma, asawi pese za'ra wa'aba di. Taha si
ma tô aipisutu za'ra wa'wa, æsib'a'uwå si oto 're anomro aba mono da,
tãma. Taha wa, wa ãhãna aima ãma rob'ui'éré za'ra wa'wa, Roma na
'ri nho'õmo nhisi ãma 're aihâimana za'ra wa'aba mono noræ ma.

Wamama ma, wa ai'ãma 're ðmreme u'âsi za'ra wa'wa, 'Re
æhâimana u'âsi mono ma, duré Wanhib'apito Zezu Cristuhu ma
zama, æsimizawizé hã ai'ãma 're hâimana u'âsi za'ra wa'aba mono
da, rowå u'âsi, ãma 're anomro aba mono da.

Roma u, Paru hã datåme æsisatõræzé wasu'u
8 Ãhãna, wa za Ðnhib'apito ãma uimrehåne ðwata, ðmreme na, 'Re

æhâimana u'âsi mono ãma, Zezu Cristuhu nhimipawaptobzéb zarina
're sazei pese za'ra wa'aba mono wa, aiwasu'u za'ra wa'wa hã daro
mono bâ da te 're wapari za'ra mono wa. 9-10 Wa hã 're ðsihâiba
zawi mono ãna, wa 'Re æhâimana u'âsi mono ma, te 're romhuri
u'âsi, æ'ra wasu'uwå hã te dama 're æwasu'u mono zém na hã. Wa
ai'ãma 're ðsipo're pu'u u'âsi za'ra wa'wa. Wa duré ai'ãma 're ðmreme
u'âsi za'ra wa'wa, 'Re æhâimana u'âsi mono ma. Tô sena, wa ãne na
aima rowasu'u za'ra wa'wa, 'Re æhâimana u'âsi mono ma, ãne hã
tãma waihu'u pese uptabi wa. Taha wi si, wa nasi ðsima rowaptårå
u'âsi ãhãna hã, te te sima æwåzéb uwaibaba te te ðma ãma
uwaimrami da, ãma atåme ðmoræ za'ra wa'aba da. 11 Te asabu su'u
za'ra wa'aba da si, wa tô ðsima rowå si'aba'ré, 'Re æhâimana u'âsi
mono, Tipå'åzani na rowå te te dama 're æ'apisutu mono zém na, te
ãma aipawaptob za'ra wa'aba da, asiptete sina ãma 're anomro aba
mono da. 12 Atåme ãma ðwisi za'ra wa'aba wamhã, wa za aihæni
wasipawaptob za'ra ni, Zezusi wa te 're æsazei pese za'ra mono zém
na, wanhiptete na ãma 're wanomro mono da.

13 Ðsisãnawã noræ, ãne na aima ðsiwasu'u za'ra wa'aba da, wa tô
ðsima wå, waihu'u za'ra wa'aba da. Wa tô te ðsima 're rosa'rata u'âsi,
te asabu za'ra wa'aba da. Tane nherå, atåme ãma ðmoræ su'u aba da
nherå, te maræ hã ðma 're hâimana u'âsi, õne u'âsi. Zudezu'õ noræ hã
daro mono bâ 're æsi'ubumroi mono hã, æwasu'uwå hã te tãma 're
æwasu'u za'ra mono zém na, te te 're saze za'ra mono wa, wa tô te 're
awaibu, 'Re æhâimana u'âsi mono ma. Tane da, wa tô duré te ðsima
're rowå, airo wa'aba ãma asiré zudezu'õ noræ hã te duré tãma 're
awaibui mono da, tame. 14 E maræ wa, wa tô ðsima wå, ãne na te
aipawaptob za'ra wa'aba da. Wa hã uburé te 're da'apawapto mono

da, 'Re æhâimana u'âsi mono te te ðpisudu. Taha wa, wa za tô te 're
da'apawaptob u'âsi, 'ri nho'õmo mono bâ 're ædahâimana za'ra
mono noræ hã, duré marã 'rowi 're ædahâimana za'ra mono noræ hã,
duré rowaihu'u pese 'wa noræ hã, duré rowaihu'u'õ'wa noræ hã. Ta
noræ hã wa za uburé te 're apawaptob u'âsi, dawaptårå mono bâ.
15 Taha wa, wa ãma atåme ðsima rowå uptabi za'ra wa'wa, Roma
ãma 're aihâimana za'ra wa'aba mono noræ ma, æwasu'uwå na tame
te duré aima 're rowasu'u za'ra wa'aba mono da.

Zezusihi wasu'uwå nhiptede
16 Wa hã, Zezusihi wasu'uwå hã te dama 're wasu'u tõ mono da,

're ðnhisé mono õ di. E maræ wa. 'Re æhâimana u'âsi mono hã siptete
uptabi wa, æwasu'uwå na te te ãma 're da'anho'reptui mono da,
Zezusi te te sina 're æ'umnhasi za'ra mono noræ hã. Zudezu noræ si ma
tô æsãna'rata hawimhã te te 're sõ'reptu za'ra aré. Tane nherå, te oto
ãhãna hã zudezu'õ noræ zama te te 're anho'reptu. 17 Zezusihi
wasu'uwå hã e maræ, wa za wa te ãma 're waihu'u za'ra. 'Re
æhâimana u'âsi mono, da te 're saze za'ra mono wapsi, dawasédé hã te
te oto da'ãma 're æ'ab'madâ'â mono õ zarina, te te 're æda'awåsãmri
mono zé, taha wasu'u. Duréihã Habatuti hã, 'Re æhâimana u'âsi
mono zadawa wasu'u 'rata 'wa hã ma tô ãne na ãma rob'ui'éré:

“Ni'wam noræ hã, 'Re æhâimana u'âsi mono te te 're saze za'ra
mono wamhã, ta noræ si te za te te 're awåsãmri, 'Re æhâimana
u'âsi mono hã, æwasédé hã te te oto ãma 're æ'ab'madâ'â
mono õ zarina, po're'õ nherå, te te 're hâ za'ra mono tõ da.
Ta noræ si te za duré rowå u'âsi, ãma 're hâimana za'ra.”

Ãne na ma tô æwasu'u na ãma rob'ui'éré.

Dapo're ãna 're ædanomro mono na rowasu'u
18 'Re æhâimana u'âsi mono hã ma tô ãne hã wama waihu'u sirõmo

za'ra, dapo're'õ na 're ædanomro mono noræ hã za te te 're æda'ahâ
za'ra mono zém na. Ta noræ hã te tipå'å na te te sima 're rosa'rata
wasété u'âsi za'ra. Hâimana wasété uptabi na, te duré dama 're
hâimana u'âsi za'ra. Ta noræ hã tiwasété si te te 're 'manharæ za'ra
mono wa, te 'Re æhâimana u'âsi mono nhimiroti tô sena uptabi hã te
te dawi 're 'wa'rutu za'ra, ãne na roti æwå hã da te 're waihu'u za'ra
mono tõ da. 19 'Re æhâimana u'âsi mono 're æhâimana mono zé hã, da
te 're æwaihu'u za'ra mono zéb da hã, dama waihu'u pese di. E maræ
wa. 'Re æhâimana u'âsi mono hã dawi 're si'udâ mono õ wa. Uburé
maræ hã te te æ'apoto mono hã sõ'awi da te 're æ'madâ'â za'ra mono
zéb zarina, te da te 're waihu'u za'ra, 're æhâimana mono zé hã. Taha
wa, da te 're æwaihu'u za'ra mono zéb da hã dama waihu'u pese
nherå, dapo're ãna 're danomro mono wa, te 'Re æhâimana u'âsi

mono hã te te 're da'ahâ za'ra. 20 Duréihã æsãna'rata hawimhã, 'Re
æhâimana u'âsi mono, ma tô te te ro'apoto, tiwaihu'u pese na.
Tiwaihu'u pese na te te ro'apoto mono wa, ta hawim haré te
æsimiwaihu'u pese zém na, duré tô sena 're æhâimana mono na, da te
ãma 're waihu'u pese za'ra, æhâiba hã da te 're 'madâ'â waihu'u za'ra
mono õ nherå. E maræ zarina tawamhã, 'Re æhâimana u'âsi mono, 're
æhâimana mono na te za tô sena na da te ãma 're waihu'u pese za'ra.
'Re æhâimana u'âsi mono hã uburé maræ hã te te æ'apoto mono hã da
te 're æ'madâ'â za'ra mono zéb zarina, te oto da te ãma 're waihu'u
za'ra, æwaihu'u pese na, duré tô sena õne u'âsi 're æhâimana mono
na. Taha wa, tô sena 're hâimana mono nherå, da te dasiwi 're udâ
waihu'u za'ra mono õ di za, 'Re æhâimana u'âsi mono hã. 21 Ta hã tô
sena 're æhâimana mono na, da te dasiwi 're waihu'u za'ra mono
nherå, tô sena da te dasiwi 're æhâimana wazé mono na, da te tãma
ãma 're uwaimrami za'ra mono õ di, 'Re æhâimana u'âsi mono ma
hã. Duré sõprub uptabi nherå, ãma 're dawata za'ra mono õ di.
Taha upana, te maræ na si siwa'ru da te 're rosa'rata wasété za'ra.
Dapå'å 're, robra u'âsi 're dahâimana za'ra mono wa, te
danhimirosa'rata na da te 're upa za'ra. 22 Dapo're'õ na 're ædanomro
mono noræ hã uburé maræ hã te te 're waihu'u pese za'ra mono newa,
te taré sina 're wata za'ra, dama. Tane nherå, te ta noræ hã simiza'rese
ãna 're nomro. 23 'Re æhâimana u'âsi mono upana, te ta noræ hã
rob'manharæ ãma si 're wata za'ra, a'uwå na dahâiba 'manharæ ãma,
duré si hâiba ne 'manharæ ãma, duré abaze hâiba ne 'manharæ ãma,
duré di'i na 're ænomro mono noræ hâiba ne 'manharæ ãma.

24 Ta noræ hã simiza'rese'õ uptabi na 're hâimana u'âsi za'ra mono
wa, ma tô 'Re æhâimana u'âsi mono hã te te sima ãma 're aroti, ãne:
“Ta noræ hã po're za'ra õ wa, wa za oto råme za'ra. Te tãma 're roti
za'ra mono õ di za oto. Si'uihâ na te za oto 're hâimana za'ra.” Ãne
ma tô 'Re æhâimana u'âsi mono hã te te sima ãma 're aroti, ta noræ
ãma hã. Taha wa, te oto maræ æwasété si te te sima 're æwå u'âsi za'ra
mono zéb zarina, te te 're 'manharæ u'âsi za'ra, ta noræ hã. Tihâiba
na zama te duré 're siwasété uptabi za'ra oto, si'uihâ na. 25 'Re
æhâimana u'âsi mono nhimiroti hã tô sena nherå, te æmreme upana
aimawi si te te 're wapari za'ra, tô senai'õ hã. Ropoto'wai upana, te
æsimipoto ãma si 're wata za'ra, ta noræ hã.

'Re æhâimana u'âsi mono ãma si, 're dawata u'âsi za'ra mono za.
Õhõ si, tô sena hã.

26 Tawamhã dapo're'õ na 're ædanomro mono noræ hã, Ropoto'wa
nhimipoto ãma si 're dawata za'ra mono wa, ma tô oto 'Re
æhâimana u'âsi mono hã te te 're da'aråme, dawasété si da te dasima
're æwå za'ra mono zéb zarina si, dahâiba na 're dasiwasété za'ra
mono da, dasi'uihâ na. Ãne da hã, 'Re æhâimana u'âsi mono hã te te

dama 're apisutu mono õ nherå, te dasi'uihâ na pi'õ si'uiwa na dasina
're dawasété za'ra. 27 Tane aibâ noræ hã pi'õ na dasina 're ædamro
za'ra mono zéb upana, te aibâ si'uiwa na si te te sina 're rosa'rata
wasété uptabi za'ra, pi'õi upana, aibâ si'uiwa 're æsi'ruiwapari za'ra
mono na. Dasi'uihâ na te aibâ si'uiwa na dasina 're dawasété za'ra.
Taha wa, te za 'Re æhâimana u'âsi mono hã te te 're da'ahâ za'ra,
dapo're'õ si, da te dasi'ãma 're æ'manharæ za'ra mono zéb uwaibaba,
're danomro mono wa.

28 Dapo're'õ na 're ædanomro mono noræ hã, 'Re æhâimana u'âsi mono
nhimiroti tô sena hã te te siwi 're wå'õ pese za'ra mono wa, te za 'Re
æhâimana u'âsi mono hã te te 're aråme, si'uihâ na te te sima 're
ærosa'rata wasété za'ra mono zéb uwaibaba si, tiwasédé hã te te 're
'manharæ u'âsi za'ra mono da. 29 Ta noræ hã wasété uptabi na te 're
hâimana za'ra. Maræ zô si te te sima 're rob'ruiwapari za'ra. Te duré te
te dama 're rob'manharæ wasété za'ra. Maræ na te te 're da'ruiwapari
u'âsi za'ra. Te duré te te 're danhimro. Siti'ru sina, te ta noræ hã dazô 're
nomro, te te dama 're nharæ za'ra mono da. Sadawa nhipese uptabi na,
te 're hâimana za'ra. Niha te te dama 're rob'manharæ za'ra mono da, te
da'ãma te te sima 're rosa'rata wasété u'âsi za'ra. Taré te te sima 're
dabâsi wasété u'âsi za'ra duré. 30 Daza're'ra nherå, te duré ta noræ hã te
te sima 're dabâsi wasété za'ra. 'Re æhâimana u'âsi mono hã te te duré
siwi 're 'ruiwapari. Te duré te te dama 're nharæ wasété u'âsi za'ra.
Danhipai u dama pire na dama 're hâimana za'ra mono newa, te 'râwi
tipå'å na sina 're wata za'ra. Taha wa, te sõ'awi timreme na dama 're
siwasu'u za'ra, maræ tãma æwaihu'u pese za'ra na. Maræ te te 're æwaihu'u
za'ra mono zéb zarina si te te 're 'manharæ za'ra, maræ æwasétére hã.
Timama noræ nhimiroti hã te te 're wapari za'ra mono õ di duré.
31 Maræ æwasété zô si, te ta noræ hã sima 're sõpré. Simiroti na sapræ ahâ
na te 're hâimana za'ra. Da'ãma 're på'åzé za'ra mono õ di. Duré da'ãma
're siwamri za'ra mono õ di. 32 'Re æhâimana u'âsi mono hã ma tô ãne
na da'ãma sima roti siro, dapo're'õ na 're danomro mono wa, æsiré æ'rata
za 're ædahâimana u'âsi za'ra mono õ na hã. Dapo're'õ noræ ma hã, ãne
hã tãma waihu'u pese za'ra di. Tane nherå, te tihâimana wasété si te te
sima 're 'ruiwapari u'âsi za'ra, te te 're råme za'ra mono ãna. Tane
nherå, uburé tiwasédé hã te te 're æ'manharæ za'ra mono zém nhipai u,
te duré maræ æwasédé hã te te 're 'manharæ za'ra. Ni'wam noræ hã æsine
're hâimana wasété za'ra mono wa, te ta noræ si te te 're wåsãmri za'ra.

Æpo're'õ noræ, 'Re æhâimana u'âsi mono te te siwi 're æ'awå'õ
mono zé wasu'u

2 1 A noræ wa'wa hã, dapo're'õ na 're ædanomro mono noræ ãma,
æwasédé hã ãma 're sa'ra za'ra wa'aba mono wamhã, te za 're

aiwasété za'ra wa'aba mo. E maræ wa. Dasine aiwasédé hã 're 'manharæ

ROMANU 1, 2 522

O Novo Testamento na xavante do Brasil, 1a ed., © 2005, Liga Bíblica



za'ra wa'aba mono wa, aiwa. Taha wa, dasine 're aihâimana za'ra
wa'aba mono nherå, dawasédé hã da'ãma 're sa'ra za'ra wa'aba mono
wamhã, te za 'Re æhâimana u'âsi mono hã te te 're aiwå'õ pese za'ra
wa'wa dasiré. Taha wa, aiwasété ãna 're aihâimana za'ra wa'aba mono
zém na 're asi'madâ'â waihu'u za'ra wa'aba mono õ di za. 2 'Re
æhâimana u'âsi mono hã dapo're'õ na 're ædanomro mono noræ hã te te
're æ'awaihu'u mono zéb zarina, te tô te te 're awå'õ pese, æ'uwaibaba si.
Ãne hã, uburé wama waihu'u pese za'ra di. 3 Tane nherå, a noræ wa'wa
hã dawasédé hã da'ãma 're æsa'ra za'ra wa'aba mono na, te aiwasédé
hã 're æ'manharæ za'ra wa'aba mo. E 'Re æhâimana u'âsi mono
nhimihâzé wi, 'râwi 're asisõ'reptu za'ra wa'aba mono da bâ, te ãne 're
æ'manharæ za'ra wa'aba mo. 4 Ãté te za ãne asima 're ænharæ za'ra
wa'aba mo: “'Re æhâimana u'âsi mono hã simizawi pese uptabi di.
Dasi'uihâ na dawasédé hã da te 're 'manharæ u'âsi za'ra mono nherå,
da'ãma 're wa'a su'u mono õ di. Taha wa, ðwasédé te 're 'manharæ
mono nherå, te te 're ð'ahâri su'u mono õ di.” Ãne hã asi'uihâ na
asi'ãma 're rosa'rata za'ra wa'aba mono õ di za. 'Re æhâimana u'âsi
mono hã aiwasété wi 're aipizari za'ra wa'aba mono da si, te simi'å na
te te 're ai'madâ'â za'ra wa'wa, simizawi pese uptabi na. E ãne hã
zahadu aima waihu'u za'ra wa'aba õ di bété. 5 A noræ wa'wa hã aipå'å
tete u'âsi, te 're aihâimana za'ra wa'aba mo. Taha wa, 'Re æhâimana
u'âsi mono hã te za ropsi'utõræzéb u hã nimahã na bâdâ hã æwa
æwaptã'ãzéb ãma, dazu aihâ za'ra wa'wa, dawasété wa, za te te
æda'awå'õzéb ãma hã. Tame te za oto tinhimihâzé hã dama ãma
uwaimra, æ'uwaibaba si. 6 Maræ hã da te 're æ'manharæ za'ra mono zéb
uwaibaba, te za 'Re æhâimana u'âsi mono hã te te dama 're awa'âbâ,
æwå na hã duré æwasété na hã. 7 Ni'wam noræ si te maræ hã simi'å na te
te dama 're 'manharæ u'âsi za'ra, æwå hã. Ta noræ hã 'Re æhâimana u'âsi
mono si te te 're wåsãmri za'ra mono da, te sina 're simipari za'ra, duré
æ'rata 're æsi'ubumroi u'âsi mono zé, te te tãma 're apisutu mono da. Ta
noræ ma si, te za tô 'Re æhâimana u'âsi mono hã te te 're apisutu, 're
æsi'ubumroi u'âsi mono zéb da hã, æ'rata. 8 Duré ni'wam noræ hã sima si
te maræ na te te 're rosa'rata za'ra, hâiba pisutu ãma 're hâimana za'ra
mono da. Ta noræ hã uburé maræ æwå hã te te siwi 're wå'õ za'ra, maræ
æwasété na si 're hâimana za'ra mono da. Ta noræ si te za 'Re æhâimana
u'âsi mono hã sa'åtå te te 're ahâ za'ra, po're õ wa. 9 Uburé dawasété
si, da te 're æ'manharæ za'ra mono noræ hã te za te te 're robzépata za'åtå
za'ra, zudezu noræ hã, duré zudezu'õ noræ zama. 10-11 E ni'wam noræ hã
taré zudezu na 're hâimana za'ra mono wa, te za tinhimihâzé hã te te
tãma 're ba'a za'ra, 'Re æhâimana u'âsi mono hã. Mare di. Taha zarina,
tinhimihâzé hã te te tãma 're ba'a za'ra mono õ di za. Duré e ni'wam
noræ hã taré zudezu na 're hâimana za'ra mono wa, te za æwå hã te te
tãma 're anhomri, danhipai u. Mare di. Uburé aiwapsi 'Re æhâimana

u'âsi mono ma hã, dapoto mono bâ. Tane nherå, uburé æwå si te te
're æ'manharæ za'ra mono noræ ma si, te za 'Re æhâimana u'âsi mono
hã æwå hã te te tãma 're anhomri, zudezu noræ ma, duré zudezu'õ
noræ ma zama. Rowå uptabi si, te za ta noræ ma si te te 're apisutu.
Ta noræ si te za te te 're awåsãmri.

12 'Re æhâimana u'âsi mono nhimiroti na, duréihã Mozési te te
ærob'ui'érézé hã zudezu'õ noræ ma, tãma 're hâimana za'ra mono õ di.
Tãma 're hâimana za'ra mono õ nherå, tiwasété na si 're hâimana za'ra
mono wamhã, e 'Re æhâimana u'âsi mono 'rata 're æsi'ubumroi u'âsi
mono zéb da hã, te za te te sina 're uwaimrami za'ra. Mare di. Te te
sina 're uwaimrami za'ra mono õ di za. 'Re æhâimana u'âsi mono
nhimiroti 'rata na rob'ui'éré hã zudezu noræ ma si, te 're hâimana za'ra.
Taha wa, ta noræ hã tiwasédé te te 're 'manharæ za'ra mono wa, te za
'Re æhâimana u'âsi mono hã tinhimiroti na rob'ui'éré zarina, te te tãma
're arowairébé, æwasété na te te 're æ'awaihu'u mono zéb uwaibaba.
13 E 'Re æhâimana u'âsi mono nhimiroti 'rata na rob'ui'éré hã, taré
dapo're na da te 're wapari za'ra mono nherå, te za 'Re æhâimana u'âsi
mono hã te te 're da'awåsãmri. Mare di. Æsimiroti zarina 're dahâimana
wå za'ra mono wapsi, te za te te 're da'awåsãmri, 'Re æhâimana u'âsi
mono hã. 14 'Re æhâimana u'âsi mono nhimiroti na Mozési te te
ærob'ui'érézé hã zudezu'õ noræ ma, tãma 're hâimana za'ra mono õ di.
Tãma 're hâimana za'ra mono õ nherå, si'uihâ na æsimiroti zarina 're
hâimana wå za'ra mono wamhã, 'Re æhâimana u'âsi mono ma, te za te
te tãma ãma 're uwaimrami za'ra, tãma 're hâimana za'ra mono õ
nherå, 'Re æhâimana u'âsi mono nhimiroti na æbaihâ hã. 15 Ta noræ hã
si'uihâ na 're hâimana wå za'ra mono wamhã, 'Re æhâimana u'âsi
mono nhimiroti hã æpå'å 're, tãma 're æhâimana u'âsi za'ra mono zé, te
wasu'u. Duré æwå hã te te dama 're 'manharæ za'ra mono wamhã, 'râwi
te za tipå'å na 're sisaze za'ra. Duré maræ æwasédé hã te te 're 'manharæ
za'ra mono wamhã, 'râwi te za tiwasété na 're sisãmri za'ra. Taha wa,
tipå'å na 'râwi 're sisaze za'ra mono wamhã, duré 'râwi tiwasété na 're
sisãmri za'ra mono wamhã, 'Re æhâimana u'âsi mono nhimiroti, æpå'å
're, tãma 're æhâimana u'âsi za'ra mono zé, te wasu'u. 16 Ãne hã
æwasu'uwå na te dama 're ærowasu'u mono zéb zarina, te za tô nimahã
na tiromhâiba, 'Re æhâimana u'âsi mono nhimipisutuzéb zarina, Zezu
Cristu hã da'ãma æsipo'ozéb da hã. 'Râwi dasima si da te 're ærosa'rata
za'ra mono na te za oto da'awaihu'u. Taha zarina te za dama
arowairébé oto, Cristu hã.

Mozési hã 'Re æhâimana u'âsi mono nhimiroti na te te
ærob'ui'érézém na rowasu'u

17 Zudezu noræ, ãhãna wa za ai'ãma rob'ui'éré za'ra wa'wa. A noræ
wa'wa hã, danhipai u 'Re æhâimana u'âsi mono te te 're asawi pese

uptabi za'ra wa'aba mono na, te dama 're asiwasu'u za'ra wa'aba
mo, æsib'a'uwå 're anomro aba mono wå te. 'Re æhâimana u'âsi mono
nhimiroti na Mozési te te ærob'ui'érézé hã, aima wa'aba si 're hâimana
za'ra wa'aba mono wå te, te ato sina 're anomro aba mo, aima wa'aba
si 're hâimana za'ra wa'aba mono wa, 'Re æhâimana u'âsi mono hã te
te 're aiwåsãmri za'ra wa'aba mono da newa, aiwasédé hã te te oto
ai'ãma 're æ'ab'madâ'â za'ra wa'aba mono õ zarina. 18 'Re æhâimana u'âsi
mono te te aima 're æ'apisutu aba mono zéb zarina 're æ'manharæ za'ra
wa'aba mono zéb da hã, aima waihu'u pese za'ra wa'aba di. Duré 'Re
æhâimana u'âsi mono nhimiroti 'rata na rob'ui'éré hã ma tô 're æwaihu'u
za'ra wa'aba mo, ãma 're anomro wå wa'aba mono da.

19 Ãne na te duré asi'ãma si 're ærosa'rata upa za'ra wa'aba mo:
“Wa noræ si datob'a ne 're ædanomro mono noræ hã, wa wa te 're
simro, tô sena. Robra u'âsi 're ædanomro mono noræ ma, wa wa te 're
rowa'a za'ra. 20 Duré 're ædahâimana wå za'ra mono zéb da hã, da te
're æwaihu'u za'ra mono õ noræ ma hã, wa wa te 're roti za'ra æwå na,
duré ai'uté ne hâimana nhimiza'rese ãna 're æhâimana za'ra mono
noræ ma zama.” Ãne na te asi'ãma 're ærosa'rata upa za'ra wa'aba
mo. Duré 'Re æhâimana u'âsi mono nhimiroti 'rata na rob'ui'éré hã
aima 're hâimana za'ra wa'aba mono wå te, te duré ãne na asi'ãma
're ærosa'rata upa za'ra wa'aba mo: “Wa noræ ma si, wama waihu'u
pese za'ra di, uburé roti æwå hã tô sena uptabi hã.” Ãne na te duré
asi'ãma 're aiwata za'ra wa'aba mo. 21 E maræ wa, a noræ wa'wa hã
dama 're roti za'ra wa'aba mono nherå, 'râwi duré asima zama 're
roti za'ra wa'aba mono õ di. Maræ na dawi 're danhipsaihuri za'ra
mono tõ da, dama 're roti za'ra wa'aba mono nherå, te a noræ
wa'aba zama maræ na dawi 're asipsaihuri za'ra wa'aba mo. 22 Duré
damro na dasiwi 're danhipsaihuri za'ra mono tõ da, dama 're roti
za'ra wa'aba mono nherå, te duré a noræ wa'wa hã aimro na asiwi
're asipsaihuri za'ra wa'aba mo. Duré uburé romhâiba 'manharæ hã
'Re æhâimana u'âsi mono upana, ãma 're ædawata za'ra mono zé hã
asiwi 're wå'õ pese za'ra wa'aba mono nherå, te 'ri para 're æsimasa
mono zéb u 're asisisi aba mo, maræ, 're simi'uri za'ra wa'aba mono
da. 23 A noræ wa'wa hã zudezu na da te 're aiwaptårå za'ra wa'wa,
'Re æhâimana u'âsi mono nhimiroti 'rata na rob'ui'éré hã aima
wa'aba si 're hâimana mono wå te, te dama asina 're æwasu'u za'ra
wa'aba mo. Tane nherå, æsimiroti si 're 'madâ'â za'ra wa'aba mono õ
di. Duré asiwi 're wazéb za'ra wa'aba mono õ di. Taha zarina,
zudezu'õ noræ ma hã tãma wå za'ra õ di, 'Re æhâimana u'âsi mono
hã. 24 Ãne ma tô duréihã ai'ãma rob'ui'éré sirõmo za'ra wa'wa, 'Re
æhâimana u'âsi mono zadawa wasu'u 'rata 'wa hã:

“A noræ wa'wa hã zudezu na 're aihâimana za'ra wa'aba
mono, 'Re æhâimana u'âsi mono nhimiroti zarina si 're

aihâimana za'ra wa'aba mono õ wa, te zudezu'õ noræ hã 'Re
æhâimana u'âsi mono ãma te te 're wasété za'ra.”

Ãne ma tô duréihã ai'ãma rob'ui'éré za'ra wa'aba ni, æbaihâ na hã.
25 'Re æhâimana u'âsi mono nhimiroti 'rata na rob'ui'éré hã 're 'madâ'â

pese za'ra wa'aba mono wamhã, æ'uwaibaba te za 're asisihâiwata
nhihâri za'ra wa'aba mo. Tane nherå, æsimiroti si 're 'madâ'â pese
za'ra wa'aba mono õ wamhã, sihâiwata nhihâri ãna 're ænomro mono
noræ ne, te za tãma 're aihâimana za'ra wa'aba mo, 'Re æhâimana
u'âsi mono ma hã aiwa. 26 Zudezu'õ noræ hã sihâiwata nhihâri ãna
're nomro mono nherå, æsimiroti 'rata na si 're hâimana wå za'ra
mono wamhã, æsib'a'uwå ne, te za 'Re æhâimana u'âsi mono hã te te
're 'madâ'â za'ra, zudezu noræ ne. 27 A noræ wa'wa hã zudezu na 're
aihâimana za'ra wa'aba mono hã, 'Re æhâimana u'âsi mono
nhimiroti 'rata na rob'ui'éré hã 're 'madâ'â pese za'ra wa'aba mono õ
di, æbaihâ na rob'ui'éré hã aima 're hâimana za'ra wa'aba mono
nherå, duré asihâiwata nhihâri ré 're aihâimana za'ra wa'aba mono
nherå. Tane nherå, ni'wam noræ hã zudezu'õ noræ hã sihâiwata
nhihâri ré, 're hâimana za'ra mono õ nherå, te 'Re æhâimana u'âsi
mono nhimiroti 'rada hã te te 're 'madâ'â pese za'ra. Taha zarina te
za 'Re æhâimana u'âsi mono hã te te siwi 're aiwå'õ pese za'ra wa'wa,
te te 're aihâ za'ra wa'aba mono da, zudezu'õ noræ si æsimiroti hã te
te 're 'madâ'â pese za'ra mono wa, ai'upana za'ra wa'aba. 28-29 A noræ
wa'wa hã, e asihâiwata nhihâri ré 're anomro aba mono wa, te 'Re
æhâimana u'âsi mono nhib'a'uwå uptabi na 're aihâimana za'ra
wa'aba mo. E danho'a uburé maræ hã zudezu hâimanazéb zarina si 're
'manharæ za'ra wa'aba mono wa, te za 'Re æhâimana u'âsi mono
nhib'a'uwå uptabi hã 're anomro aba mo. Mare di. Ãne hã æ'uwaibaba
nherå, æ'uwaibaba õ di, 'Re æhâimana u'âsi mono ma hã. 'Râwi aipå'å
're, æsimiroti hã aima 're hâimana u'âsi za'ra wa'aba mono wapsi,
tawapsi te za æsib'a'uwå uptabi na 're aihâimana za'ra wa'aba mo,
'Re æhâimana u'âsi mono på'åzani nhimipawaptob zarina si. 'Re æhâimana
u'âsi mono nhimiroti 'rata na rob'ui'éré hã danho'a 're æwapari za'ra
wa'aba mono zém na, tawamhã, æsib'a'uwå uptabi na 're anomro aba
mono õ di za. 'Râwi aipå'å 're, æsimiroti hã aima 're hâimana u'âsi za'ra
wa'aba mono wapsi, tawapsi te za æsib'a'uwå uptabi na 're aihâimana
za'ra wa'aba mo. Æsib'a'uwå uptabi na 're æhâimana za'ra mono noræ
hã ti'ai ãma ré, da te 're wåsãmri za'ra mono dai õ nherå, te 'Re
æhâimana u'âsi mono si te te sima 're wasu'u wå za'ra.

'Re æhâimana u'âsi mono hã, tô sena na te te dama 're
æ'aropisutu mono zém na rowasu'u

3 1 Tawamhã zudezu na 're æ'aihâimana za'ra wa'aba mono zé hã,
e taré, te bété asihâiwata nhihâri ré 're anomro aba mo. E taré,

'Re æhâimana u'âsi mono ma hã. 2 Mare di. Tô sena tãma hã, zudezu
na 're aihâimana za'ra wa'aba mono zé hã. Tãma wå di, 'Re
æhâimana u'âsi mono ma hã. E niha, wa za tawamhã ãne hã waihu'u
za'ra ni, zudezu noræ 're æhâimana za'ra mono zé hã. Duréihã 'Re
æhâimana u'âsi mono hã ma tô zudezu noræ si te te sima 're awå,
æsimiroti na rob'ui'éré 'rada hã uburé da'udâna te te 're 'madâ'â pese
za'ra mono da, dawi simani tõ da. 3 Tane nherå, ni'wam noræ hã
zudezu noræ hã 'Re æhâimana u'âsi mono nhimiroti zarina 're ænomro
mono na hã te te tãma ãma 're uwaimrami za'ra mono õ di. E
tawamhã 'Re æhâimana u'âsi mono hã asa te te tãma ãma 're
uwaimrami za'ra mono õ di za, uburé maræ na te te tãma ãma 're
æropisutu za'ra mono zéb zarina. 4 Te za tô te te tãma ãma 're
uwaimrami u'âsi za'ra, te te tãma 're æ'aropisutu mono zéb zarina.
Uburé ti'ai ãma dazadawa nhipese na dasima 're dahâimana za'ra
mono nherå, 'Re æhâimana u'âsi mono si, sadawa nhipese õ di, tô
sena. Duréihã ma tô ãne na ãma rob'ui'éré Dawi hã, 'Re æhâimana
u'âsi mono ãma hã:

“A hã maræ na dama 're roti mono wamhã, tô sena
asadawa nhipese õ na te za da te 're aiwaihu'u za'ra, tô
sena asimiroti hã. Duré ni'wam noræ hã asadawa nhipe te
te ai'ãma 're sa'ra mono wamhã, ta noræ si æsadawa nhipese
na te za da te dasiwi 're waihu'u za'ra, ai'upana.”

Ãne na ma tô duréihã rob'ui'éré Dawi hã, æbaihâ na hã.
5 Ni'wam noræ hã te ãne na te te si'ãma 're rosa'rata upa za'ra:

“Wa noræ hã wahâimana wasété na si, wa za oto 're wahâimana
za'ra, 're æwanomro wasété uptabi mono na, da te 're wawaihu'u
za'ra mono wa, 'Re æhâimana u'âsi mono si wasété ãna 're æmoræ wå
uptabi na, da te 're waihu'u za'ra mono da, wanhipai u. Tawamhã,
wahâimana wasété na 're wahâimana za'ra mono nherå, e te za te
te 're wa'ahâ za'ra, 'Re æhâimana u'âsi mono hã. Mare di. Te te 're
wa'ahâ za'ra mono õ di za.” Ãne te ni'wam noræ hã te te si'ãma 're
rosa'rata upa za'ra. 6 E tawamhã æ'uwaibaba te ta noræ hã ãne na hã
te te 're rosa'rata za'ra. Mare di. Æ'uwaibaba õ di. 'Re æhâimana u'âsi
mono hã te tô æ'uwaibaba si te te 're da'ahâ za'ra. Æ'uwaibaba na si te
maræ na te te dama 're arowairébé. Ãne zarina te te dama 're
arowairébé mono õ 'wa'âhã, aré te te da'awå'õ waihu'u õ di, za
da'ãma æsipo'ozéb ãma hã, 'Re æhâimana u'âsi mono hã.

7 Ãté ni'wam noræ hã te za duré ãne na te te si'ãma 're rosa'rata
upa za'ra: “Wa noræ hã wawasédé, wa te 're 'manharæ za'ra mono
wamhã, ãté te za ãne na da te wa'ãma 're rosa'rata za'ra: ‘Õ noræ hã
wasété uptabi na te 're nomro. 'Re æhâimana u'âsi mono si, te wå
uptabi na 're hâimana, õhõ si siwaprosi.’ Ãne na te za 'Re æhâimana
u'âsi mono si 're æmoræ wå uptabi na, da te dasiwi 're waihu'u za'ra,

wawasété si, wa te 're æ'manharæ za'ra mono na, da te 're æwawaihu'u
za'ra mono zém na hã. E tawamhã æ'uwaibaba, 'Re æhâimana u'âsi
mono, wawasédé te te wa'ãma 're æ'aza'ra mono zéb da hã. Mare di.
Æ'uwaibaba õ di.” Ãne na te duré ni'wam noræ hã te te si'ãma 're
rosa'rata upa za'ra. 8 Taha zarina te duré te te sima 're nharæ za'ra:
“Wawasété si, wa za tô wa te 're 'manharæ u'âsi za'ra, 'Re æhâimana
u'âsi mono si æwå uptabi na, da te dasiwi 're æwaihu'u za'ra mono
zéb da hã.” Ni'wam noræ hã ma tô ãne na ðnhimiroti wasédé hã
ð'ãma sa'ra, ðsi'uihâ na ãne hã te ãma æwaihu'u za'ra newa. Ma tô
ð'ãma wasété za'ra. Taha wa, te za 'Re æhâimana u'âsi mono hã ta
noræ si siwi wå'õ pese za'ra, æ'uwaibaba.

Dahâimana wasété na 're ædahâimana za'ra mono na rowasu'u
9 Tawamhã wa noræ hã zudezu noræ hã e taré zudezu na 're

wahâimana za'ra mono wa, te za, zudezu'õ noræ hâimanazém nhipai
u, te te 're wa'awåsãmri, 'Re æhâimana u'âsi mono hã. Mare di. Uburé
aiwapsi tãma 're ædahâimana za'ra mono zé hã. Uburé dahâimana
wasédé hã da te 're æ'manharæ za'ra mono na si te 're dahâimana za'ra,
zudezu noræ hã duré zudezu'õ noræ zama. Dawasété hawi, dasi'uihâ
na 're dawairébé waihu'u mono õ di, dama siptete wa, dawasédé hã.
Ãne, wa tô aima waihu'u pari za'ra wa'wa. 10 Duréihã ma tô ãne na
ni'wam noræ hã ãma rob'ui'éré za'ra:

“Ni'wam noræ hã si'uihâ na 're ænomro wå mono zém na,
'Re æhâimana u'âsi mono te te 're æwasu'u wå za'ra mono
zéb da hã, robaba di. Uburé 're ædanomro wasété mono na
si, te 're dahâimana za'ra.

11 Duré ni'wam noræ hã ãne te te waihu'u za'ra õ di, dawå na
're ædanomro mono zé hã. Duré ni'wam noræ hã 'Re
æhâimana u'âsi mono zô 're sõpré mono õ di, æhâimanazém
na te te 're æwaihu'u za'ra mono zéb da hã. Ãne hã tãma
robaba uptabi di, 'Re æhâimana u'âsi mono ma hã.

12 A'uwå mono bâ ma tô 'Re æhâimana u'âsi mono wi, 're
dasipizari za'ra.
Dasi'uihâ na maræ æwå hã da te 're 'manharæ waihu'u za'ra
mono õ di. Taré ma tô 're danomro. Ni'wam noræ hã maræ
æwå hã te te 're 'manharæ za'ra mono õ di. Mare uptabi di.

13 Uburé danhoto hã wasété di. Wasété uptabi di.
Danhoto wasété na te dazadawa nhipese na, da te dasima
're nharæ wasété za'ra.
Duré wahi hã te te 're dahâzu mono wa, ti'wa wa'u na te
te 're ædanhimroi mono ne, te damreme na da te dasima 're
nharæ wasété za'ra, rowå hã da te dasiwi 're uprosi za'ra
mono da.

14 Damreme æwasété uptabi na si te dasi'ãma da te 're wasété
za'ra.

15 Dasi'aba'ré na te duré 're dasi'u'a za'ra. Dasi'aba'ré na te
duré 're dasisimro.

16 Daro mono bâ 're danomro mono sidâpâsi, te da te dasiwi
're rowamnaræ u'âsi za'ra. Taha wa, te dasisa'u hã robzei'õ
u'âsi 're dahâimana za'ra.

17 Rowå na 're ædahâimana za'ra mono zéb da hã, maræ hã
æwå hã da te dasima 're 'manharæ waihu'u za'ra mono õ di.

18 'Re æhâimana u'âsi mono zama, da te dasiwi 're hâimana
wazé mono õ di.”

Ãne na ma tô 'Re æhâimana u'âsi mono nhimiroti na da'ãma
rob'ui'éré sirõmo za'ra.

19 Duréihã 'Re æhâimana u'âsi mono nhimiroti na ma tô Mozési
hã rob'ui'éré, zudezu noræ ma, õhõ na si ãma 're hâimana za'ra
mono da. Taha wa, 'Re æhâimana u'âsi mono nhimiroti 'rata na
rob'ui'éré hã 're hâimana sirõmo mono wa, ni'wa hã tiwå na 're
æmoræ wasété õ na dama 're siwasu'u waihu'u mono õ di. Uburé
dawasété na 're dasisãmri za'ra mono da si, te dama 're hâimana,
rob'ui'éré 'rada hã, duré 'Re æhâimana u'âsi mono, dawasété na te te
're æda'awå'õ mono zé hã da te dasina 're waihu'u za'ra mono da.
20 E 'Re æhâimana u'âsi mono nhimiroti 'rata na rob'ui'éré zarina,
maræ hã da te 're æ'manharæ wå za'ra mono na, te za te te sima da'ãma
're aroti, dawasédé hã te te oto da'ãma 're ab'madâ'â tõ mono da,
taha zarina te te oto 're da'awåsãmri mono da, dapo're'õ nherå, te te
're da'ahâ za'ra mono tõ da. Mare di. Taha nai õ di. Uburé maræ hã
da te 're æ'manharæ wasété za'ra mono na, 'râwi 're dasiwaihu'u za'ra
mono da si, te dama 're hâimana, rob'ui'éré 'rada hã.

'Re æhâimana u'âsi mono te te 're æda'awåsãmri mono zém na
rowasu'u

21 Tane nherå, 'Re æhâimana u'âsi mono ma tô oto dama waihu'u,
te te 're æda'awåsãmri mono zém na hã, sõ'awi da te oto 're æwaihu'u
za'ra mono zéb da hã. 'Re æhâimana u'âsi mono hã te te sima da'ãma
're aroti mono õ di, uburé maræ hã da te 're æ'manharæ wå za'ra mono
zéb zarina, dawasédé hã te te oto da'ãma 're æ'ab'madâ'â mono õ zéb
da hã, taha zarina te te oto 're æda'awåsãmri mono zéb da hã.
Duréihã 'Re æhâimana u'âsi mono nhimiroti 'rata na rob'ui'éré'wa
noræ hã ma tô ãne na ãma rob'ui'éré za'ra, 'Re æhâimana u'âsi mono
te te 're æda'awåsãmri mono zém na hã. 22 Zezu Cristu, Danho'reptui'wa
na da te dasina 're æ'umnhasi za'ra mono zém na si, ma tô 'Re
æhâimana u'âsi mono hã te te sima da'ãma 're aroti, dawasédé hã te
te oto da'ãma 're ab'madâ'â tõ mono da, taha zarina si te te oto 're

da'awåsãmri mono da, dawasété na 're danomro mono nherå, te te
oto 're da'ahâ za'ra mono tõ da. Uburé Zezu Cristu te te 're æsaze
za'ra mono noræ si, te te oto 're awåsãmri. Ãne hã aiwapsi te uburé
tãma 're hâimana za'ra, zudezu noræ hã, duré zudezu'õ noræ zama.
23 A'uwå mono bâ te uburé dawasété na 're danomro. Taha wa, te
'Re æhâimana u'âsi mono nhiti 're dahâimana za'ra, 're æmoræ wå
uptabi nhiti. 24 Tane nherå, 'Re æhâimana u'âsi mono nhiti 're
dahâimana za'ra mono nherå, Zezusi te te 're æsaze za'ra mono noræ
hã te te 're awåsãmri, da'ãma 're æpå'åzé mono zéb zarina, asa tãma
're ædasiwa'âbâ za'ra mono zéb zô, sina 're simnhasi mono ãna.
Cristu Zezusi hã tidâ'âzém na ma tô da'awa'â. Taha wa, ma tô
dawasété hawi te te 're da'awaibu. Taha na si te oto 'Re æhâimana
u'âsi mono hã te te 're da'awåsãmri, dawasédé hã za oto te te
da'ãma 're æ'ab'madâ'â mono õ zéb zarina. 25 'Re æhâimana u'âsi
mono hã ma tô Zezusi hã pisutu, dazada ædâ'âzém na dawasédé, da
te 're æ'manharæ za'ra mono zé hã te te dama 're apari mono da, taha
zarina tiwi 'rusimani da, æwa'rãmi da'ãma 're på'åzé mono da. Duré
taha na si te te 're æda'awåsãmri mono zé hã, 'râwi da te dasina 're
waihu'u za'ra mono da, ma tô ãne da pisutu, Zezusi hã. Zezusi hã
da te 're sazei pese za'ra mono wapsi, te za dawasédé hã te te dama
're apari. 'Re æhâimana u'âsi mono hã da'ãma 're wa'a su'u mono õ
wa, dawasédé hã te te da'ãma 're ab'madâ'â mono õ di aré. 26 Tane
nherå, ãhãna hã dawasédé hã da te 're æ'manharæ za'ra mono zém
na, te te da'ãma 're ab'madâ'â mono ãna 're hâimana mono õ di oto.
Te oto te te ãma 're da'ab'madâ'â u'âsi, uburé maræ hã æ'uwaibaba si te
te 're æ'ab'manharæ wå mono na, da te dasina 're waihu'u za'ra mono
da, duré uburé Zezusi hã da te 're æsazei pese za'ra mono noræ hã te te
're æda'awåsãmri mono na, da te dasina 're waihu'u za'ra mono da.

27 E tawamhã wasi'uihâ na, wa za wawå na wasina 're wawata
za'ra, 'Re æhâimana u'âsi mono te te 're æwa'awåsãmri mono na hã.
Mare di. E maræ wa. 'Re æhâimana u'âsi mono nhimiroti si, wa te 're
æ'madâ'â pese za'ra mono na, te te sima wa'ãma 're aroti mono õ na
dâ'âsina, taha zarina wawasédé hã te te wa'ãma 're ab'madâ'â tõ
mono da. Taré, Zezusi hã wa te 're æsazei pese za'ra mono na, te te
sima wa'ãma 're aroti, taha zarina wawasédé hã te te oto wa'ãma 're
ab'madâ'â tõ mono da, taha zarina te te 're wa'awåsãmri mono da.
28 Ãne hã wa tô wasina waihu'u pese za'ra ni oto. Tô sena, Zezusi
hã da te dasina 're umnhasi za'ra mono wapsi, te za tô 'Re æhâimana
u'âsi mono hã te te sima da'ãma 're aroti, dawasédé hã te te oto
da'ãma 're æ'ab'madâ'â mono õ zéb zarina, te te oto 're æda'awåsãmri
mono zéb da hã. Ta hã te te sima da'ãma 're aroti mono õ di,
æsimiroti na rob'ui'éré 'rata zarina, maræ hã uburé da te 're æ'manharæ
wå za'ra mono na, dawasédé hã te te oto da'ãma 're æ'ab'madâ'â

mono õ zéb da hã, taha zarina te te duré 're æda'awåsãmri mono zéb
da hã. Ãne wasu'u zarina, wa tô wa noræ hã wasina waihu'u pese
za'ra ni oto. 29 E zudezu noræ nhib'apito si, te 'Re æhâimana u'âsi
mono hã 're hâimana. E zudezu'õ noræ ma hã, 're hâimana mono õ
di bété. Ta noræ ma zama te duré 're hâimana. 30 'Re æhâimana u'âsi
mono hã tô sena, misire uburé Danhib'apito uptabi hã. Zezusi hã te
te 're æsazei pese za'ra mono zéb zarina si, te za te te sima ãma 're
aroti, æwasédé hã te te oto ãma 're ab'madâ'â tõ mono da, taha
zarina si te te oto 're awåsãmri mono da, zudezu noræ hã, duré
zudezu'õ noræ zama. 31 Zezusi hã da te dasina 're æ'umnhasi za'ra
mono zém na si, 'Re æhâimana u'âsi mono hã dawasédé hã te te oto
da'ãma 're ab'madâ'â tõ mono da, te te sima da'ãma 're aroti mono
wamhã, e tawamhã, 'Re æhâimana u'âsi mono nhimiroti 'rata na
rob'ui'éré hã, wama hã taré hã. E wa te 're 'madâ'â pese za'ra mono
õ di za. Wa za tô taha zama, wa te 're 'madâ'â pese za'ra, tô sena
wa.

Abra'ãhã wasu'u, 'Re æhâimana u'âsi mono te te 're æsazei pese
mono zém na

4 1 Ãhãna hã wasiré zudezu noræ hi'rada, wa za aima wasu'u za'ra
wa'wa, Abra'ã hã. 2 Ta hã uburé maræ hã te te 're æ'ab'manharæ

wå mono na, 'Re æhâimana u'âsi mono, æwasédé hã te te oto ãma 're
'madâ'â mono tõ da, te te sima ãma roti 'wa'âhã, duré taha zarina
Abra'ã hã 'râwi tiwå na sina 're wata mono 'wa'âhã, te aré tô sena
'râwi sina 're wata. Tane nherå, maræ hã te te 're æ'ab'manharæ wå
mono na, 'râwi sina 're wata waihu'u mono õ di Abra'ã hã, taha
zarina 'Re æhâimana u'âsi mono hã te te sima ãma roti õ wa,
æwasédé hã te te oto ãma 're æ'madâ'â mono õ zarina, te te
æwåsãmrizéb da hã. 3 Duréihã Abra'ãhã wasu'u na, ma tô ni'wa hã
ãma rob'ui'éré, ãne na hã:

“Abra'ã hã 'Re æhâimana u'âsi mono si, ma tô te te sina 're
umnhasi u'âsi, te te tãma æropisutuzém na hã. Taha ãma si,
ma tô sasõ. Taha wa, ma tô 'Re æhâimana u'âsi mono hã
sima ãma roti, æwasédé hã te te oto ãma 're 'madâ'â tõ
mono da, duré taha zarina si te te oto wåsãmri da. Taha
wa, tãma wå uptabi di, 'Re æhâimana u'âsi mono ma hã.”

Ãne ma tô Abra'ãhã wasu'u na ãma rob'ui'éré ni'wa hã, æbaihâ na hã.
Ã hã Abra'ã hã, maræ hã te te 're æ'ab'manharæ wå mono na, 'râwi sina
're æwata mono õ zé wasu'u. 4 Ni'wam noræ hã te te dama 're romhuri
za'ra mono wamhã, da te 're æpawa'âbâ za'ra mono ré, te 're hâimana
za'ra. E sõpru wa, te za taré æsib'apito hã rob'uiprazé hã te te tãma 're
sõmri za'ra. Mare di. Sõpru wa, te te tãma 're sõmri za'ra mono õ di.
Te te tãma 're æromhuri za'ra mono zé wa'rãmip si, te za te te tãma 're

sõmri za'ra, æpawa'â hã. 5 Tanei õ di, 'Re æhâimana u'âsi mono hã.
Maræ hã da te 're æ'manharæ wå za'ra mono na, te 'râwi 're dasi'madâ'â
ze za'ra, taha na si 'Re æhâimana u'âsi mono hã dawasédé hã te te oto
da'ãma 're æ'ab'madâ'â mono õ na, te te sima da'ãma 're aroti mono
newa. Tane nherå, te te sima da'ãma 're aroti mono õ di, taha na
dawasédé hã te te oto da'ãma 're ab'madâ'â tõ mono da, taha zarina
te te oto 're æda'awåsãmri mono zéb da hã. 'Re æhâimana u'âsi mono
hã da te dasina 're umnhasi za'ra mono wapsi, te za te te sina 're
da'awåsãmri, dawasédé hã za oto te te da'ãma 're ab'madâ'â mono õ
wa, duré dawasété na 're danomro mono nherå, te te 're da'ahâ za'ra
mono tõ da. 6 'Re æhâimana u'âsi mono te te sima da'ãma 're aroti
mono õ di tô, uburé maræ hã da te 're æ'manharæ wå za'ra mono zéb
zarina, dawasédé hã te te oto da'ãma 're æ'ab'madâ'â mono õ zéb da
hã, taha zarina te te oto 're æda'awåsãmri mono zéb da hã. Da te 're
æsaze za'ra mono zém na si te oto te te 're da'awåsãmri tô. Taha
zarina, dama 're ærowå uptabi za'ra mono zém na hã, ma tô Dawi hã
ãne na ãma rob'ui'éré, duréihã:

7 “Ni'wam noræ ma hã, 'Re æhâimana u'âsi mono hã æwasédé
te te oto ãma 're 'madâ'â za'ra mono õ wamhã, ta noræ ma
si, tãma 're rowå za'ra mono di za, æwasété na oto ãma 're
po're pu'u za'ra mono õ wa, ta noræ ãma hã.

8 'Re æhâimana u'âsi mono hã æwasédé hã te te oto ãma 're
sa'rata za'ra mono õ wa, tãma 're rowå za'ra mono di.”

Ãne na ma tô Dawi hã ãma rob'ui'éré, dama 're ærowå uptabi za'ra
mono zém na.

9 Ãne hã, e sihâiwata nhihâri ré 're ænomro mono noræ si, te za
rowå uptabi na 're nomro. E ã noræ si, te wasu'u, Dawi hã. Mare di.
Sihâiwata nhihâri ãna 're ænomro mono noræ zama, te wasu'u. Ãne
na, wa tô aima waihu'u pari za'ra wa'wa, Abra'ãhã wasu'u na
rob'ui'éré hã, duréihã:

“Abra'ã hã 'Re æhâimana u'âsi mono si, ma tô te te sina 're
umnhasi u'âsi, te te tãma æropisutuzém na hã. Taha ãma si
ma tô sasõ. Taha wa, ma tô 'Re æhâimana u'âsi mono hã
sima ãma roti, æwasédé hã te te oto ãma 're 'madâ'â tõ
mono da, duré taha zarina si te te oto wåsãmri da. Taha
wa, tãma wå uptabi di, 'Re æhâimana u'âsi mono ma hã.”

Ãne, wa tô aima waihu'u za'ra wa'wa. 10 E tawamhã Abra'ã hã
sihâiwata nhizâri sirõmo, ma tô 'Re æhâimana u'âsi mono hã sima
ãma roti, te te wåsãmri da. Mare di. Sihâiwata nhizâri õ ré, ma tô
wåsã. 11 'Re æhâimana u'âsi mono hã, Abra'ã hã te te sina æ'umnhasi
pese zém na si, ma tô wåsã, sihâiwata nhizâri õ nherå. Taha wa,
sihâiwata nhizâri õ ré, Abra'ã hã, 'Re æhâimana u'âsi mono te te
æwåsãmrizém na hã, te wama wasu'u, tô sena na uburé da te 're

æwaihu'u za'ra mono zéb da hã. Taha wa, Abra'ã hã uburé 'Re
æhâimana u'âsi mono, da te dasina 're æ'umnhasi za'ra mono noræ
hi'rada, ta hã. Sihâiwata nhihâri õ nherå, 'Re æhâimana u'âsi mono te
te 're æ'awåsãmri mono noræ hi'rada. 12 Duré, æsihâiwata nhihâri ré
noræ hi'rada, zudezu noræ hi'rada. E tawamhã sihâiwata nhihâri ré 're
hâimana za'ra mono wa, te ta noræ hi'rada hã 're hâimana, Abra'ã hã.
Mare di. Abra'ã hã sihâiwata nhizâri õ ré, 'Re æhâimana u'âsi mono te
te æsazei pese ne, æsine te te 're æsazei pese za'ra mono noræ hi'rata si,
te 're hâimana, Abra'ã hã.

Abra'ãhã ma, 'Re æhâimana u'âsi mono te te æropisutuzé
wasu'u

13 Duréihã 'Re æhâimana u'âsi mono hã Abra'ãhã ma, ma tô
ropisutu, uburé danhipti'ai mono bâ te te tãma 're anhomri mono
da, æsihudu noræ ma ropibu ma, æsihudu sidâpâsi. E æsimiroti hã
uburé te te 're 'madâ'â pese uptabi mono wa, duré nimahã na maræ
na misi æsimiroti na te te upai õ wa, ma tô ãne na tãma ropisutu.
Mare di. Taha wab õ di. 'Re æhâimana u'âsi mono te te æsazei pese
na, te te wåsãmri wa, ma tô ãne na tãma ropisutu siro. 14 'Re
æhâimana u'âsi mono nhimiroti 'madâ'â'wa noræ hã zudezu noræ hã,
æsimiroti te te 're æ'madâ'â pese za'ra mono zéb zarina, 'Re æhâimana
u'âsi mono, ta noræ ma, uburé danhipti'ai mono bâ te te tãma 're
æ'anhomri mono da hã, te te ropisutu 'wa'âhã, taré te aré da te 're
saze za'ra, 'Re æhâimana u'âsi mono hã. Maræ dai õ di aré. Taré te
aré 'Re æhâimana u'âsi mono hã dama ropisutu, daro hã te te dama
're æ'anhomri mono zém na hã. Dama hã, aré maræ õ di. 15 'Re
ædahâimana wå za'ra mono zéb da hã, dasi'uihâ na da te dasima 're
æpisutu za'ra mono zé hã dama 're hâimana za'ra mono õ 'wa'âhã,
aré da te ãma 're upai waihu'u za'ra mono õ di. Tane, 'Re æhâimana
u'âsi mono nhimiroti na Mozési te te ærob'ui'érézé hã dama 're
hâimana za'ra mono õ 'wa'âhã, aré da te ãma 're upai waihu'u za'ra
mono õ di duré. Tane nherå, te tô dama 're hâimana, æsimiroti na
rob'ui'éré 'rada hã. Taha wa, da te 're waihu'u pese za'ra mono
nherå, da te 're 'madâ'â pese za'ra mono õ wamhã, 'Re æhâimana
u'âsi mono te te 're æda'ahâ za'ra mono zé, te wasu'u.

16 Tawamhã e maræ hawi, ma tô 'Re æhâimana u'âsi mono hã
Abra'ãhã ma ropisutu, æsihudu noræ ma ropibu ma. Abra'ã hã te te
æsazei pese zém hawi, ma tô tãma ropisutu. Te te tãma æropisutuzé
wa'rãmi, asa tãma æsiwa'âbâzéb zô 're æsimnhasi mono õ na, da te
dasina 're æwaihu'u pese za'ra mono zéb da hã, ma tô 'Re æhâimana
u'âsi mono hã Abra'ã te te æsazei pese zém hawip si, tãma ropisutu.
E Mozésihi nhimi'ui'éré 'madâ'â'wa noræ ma si, te 'Re æhâimana u'âsi
mono nhimiropisutuzé hã tãma 're hâimana za'ra, zudezu noræ te te

're æsazei pese za'ra mono noræ ma si. Mare di. Abra'ã hã, 'Re
æhâimana u'âsi mono si te te sina æ'umnhasi ne, uburé 're
ædahâimana za'ra mono noræ ma zama, te tãma 're hâimana za'ra,
'Re æhâimana u'âsi mono nhimiropisutuzé hã. E maræ wa. Abra'ã hã
uburé wahi'rata wa, uburé wasiré æsazei'wa noræ hi'rata wa.
17 Duréihã ni'wa hã ma tô ãne na 'Re æhâimana u'âsi mono mreme
na rob'ui'éré, Abra'ãhã ãma hã:

“Wa hã wa tô aipisutu, daro mono bâ da te dasina 're
ð'umnhasi za'ra mono noræ hi'rata na, da te 're asisi za'ra
mono da.”

Ãne ma tô 'Re æhâimana u'âsi mono nhimipisutuzém na ãma
rob'ui'éré. 'Re æhâimana u'âsi mono nhimiropisutuzé hã, tô sena. Pire
uptabi di. E maræ wa. Õ hã tô sena, 're hâimana mono wa. Taha si,
ma tô Abra'ã hã te te sina 're umnhasi u'âsi. Taha si, 're dadâ'â za'ra
mono nherå, dahâiwa'utu'wa hã te 're hâimana. Taha si maræ õ ré,
Ropoto mono 'wa hã. 18-19 Duréihã Abra'ã hã 100 na ãma
æwahubzéb u hã romhutu na ma tô 'Re æhâimana u'âsi mono hã tãma
ropisutu, ãne: “Asihudu sidâpâsi, da'ahâ uptabi di za.” Ãne
rob'ui'éré 'rata na æwasu'u hã. Abra'ã hã romhutu na ma tô tidâ'âzé
hã sina waihu'u, æhâiba sib'uware na hã oto. Timro zama ma duré
waihu'u, 'ra waihu'u õ na, Sara hã. Tane nherå, siptete sina ma tô 'Re
æhâimana u'âsi mono si saze, za æ'ra te te tãma æsõmrizém na hã. Te te
're wawãi mono ãna, te sô 're simipari u'âsi, 'Re æhâimana u'âsi mono
nhimiropisutuzéb zô hã, maræ hã tãma hâimana õ nherå, sô 're
æsimipari mono zéb da hã. Taha wa, ma tô 'Re æhâimana u'âsi mono
hã pisutu, daro mono bâ da te 're æsazei pese za'ra mono noræ hi'rata
na, da te 're sisi za'ra mono da. 20 'Re æhâimana u'âsi mono te te tãma
æropisutuzém na hã te te ãma wawãi õ di. Æmreme hã te te æsazei pese
zéb zarina, ma tô siptete uptabi na 're hâimana. Te duré ãma 're
wata u'âsi. 21 'Re æhâimana u'âsi mono te te tãma æropisutuzé hã za te
te tãma ãma æ'uwaimramizéb zô, te te 're sazei pese u'âsi. Te te sazei
utõræ õ di, Abra'ã hã. 22 Taha wa, te te æsazei pese na ma tô sima ãma
roti 'Re æhâimana u'âsi mono hã, æwasédé hã te te oto ãma 're 'madâ'â
mono tõ da, taha zarina te te wåsãmri da, duré po're'õ nherå, za te te
azâri tõ da, dame. 23 Duréihã rob'ui'éré 'rata na Abra'ãhã wasu'u hã,
'Re æhâimana u'âsi mono te te æwåsãmrizém na hã, taha wasu'u si õ
di. 24 Wa noræ zama, wa te wasina 're æ'umnhasi za'ra mono noræ hã te
za duré te te 're wa'awåsãmri, Wanhib'apito Zezusihi hâiwa'utu'wa,
wa te wasina 're æ'umnhasi za'ra mono noræ hã. 25 'Re æhâimana u'âsi
mono hã ma tô Zezusi hã dama tisõ, da te dasiwi wæræ da, wawasété
na 're wanomro mono wa. Ma tô duré hâiwa'utu, taha na te te 're
wa'awåsãmri mono da, wawasédé hã te te oto wa'ãma 're ab'madâ'â
tõ mono da, 'Re æhâimana u'âsi mono hã.

Cristuhu zazei'wa, toi u'âsi 're ænomro mono zé wasu'u

5 1 Wanhib'apito Zezu Cristu hã ma tô wazada tidâ'â za'ra,
wa'upana. Taha wa, 'Re æhâimana u'âsi mono hã ma tô te te

sima wa'ãma 're aroti, wa te 're æsazei pese za'ra mono na,
wawasédé hã te te oto wa'ãma 're ab'madâ'â tõ mono da, taha
zarina si te te duré 're wa'awåsãmri mono da, wawasété na 're
wanomro mono nherå, te te 're wa'ahâ za'ra mono tõ da. Taha wa,
rowå u'âsi, wa oto ãma 're wanomro, 'Re æhâimana u'âsi mono ãma
hã. 2 Zezusi hã wa te wasina 're umnhasi za'ra mono wa, te 'Re
æhâimana u'âsi mono hã æwå si te te wama 're ab'madâ'â. Taha na si,
wa oto wa noræ hã 're wahâimana za'ra. Niwapsi te za 'Re æhâimana
u'âsi mono hã te te wama 're apisutu, æwaihu'u pese zarina æhâiba
na rowa'a za'åtå na æsiré 're wahâimana u'âsi za'ra mono da, rowå
uptabi na. Taha wa, wato sina, wa sô 're wanhimipari za'ra, wa te
're sazei utõræ za'ra mono ãna. 3 Duré Cristuhu zazei'wa, 're
wanomro mono 'ru te, da te wama 're rob'manharæ za'ra mono wa,
wa te 're robzépata za'ra mono ré, wa watoi u'âsi 're wahâimana
za'ra õne haré, wa te 're ærobzépata za'ra mono zéb zarina, õhõ ãma
si wanhiptete sina 're æwahâimana za'ra mono zéb da hã, wa te
wasima ãma 're sa'åtå za'ra mono wa. Ãne hã wa te wasina 're
waihu'u pese za'ra mono wa, wa za watoi u'âsi 're wahâimana za'ra.
4 Tawamhã wanhiptete sina, ãma 're æwahâimana za'ra mono zéb
da hã, wa te tãma ãma 're uwaimrami za'ra mono wamhã, te za 'Re
æhâimana u'âsi mono hã wa'ãma 're wata za'ra. Tawamhã wa'ãma
're æwata za'ra mono zém na, wa te wasina 're waihu'u za'ra mono
wamhã, maræ te te wama 're æ'apisutu mono zéb zô, wa te 're wawã
za'ra mono ãna, wa za wasina 're wanhimipari u'âsi za'ra. 5 Ãne zô
si 're wanhimipari za'ra mono wamhã, taré sô 're wanhimipari za'ra
mono õ di za. Taré, wa te wasina 're umnhasi baba za'ra mono õ di
za. E maræ wa. 'Re æhâimana u'âsi mono hã Tipå'åzani te te wama 're
æ'anhomri mono na, tinhimizawi pese zé hã te te wama 're awaihu'u
mono wa, taré, wa te wasina 're umnhasi baba za'ra mono õ di za.
Taha wa, taré sô 're wanhimipari za'ra mono õ di za, maræ æwå hã te
te wama 're æ'apisutu mono zô hã.

6 Duréihã 're ædahâimana za'ra mono na'rata zém hawimhã, maræ
da te 're æ'manharæ wå za'ra mono zém na hã 'Re æhâimana u'âsi
mono te te da'ãma sima 're aroti mono õ di, taha zarina dawasédé
hã te te oto da'ãma 're ab'madâ'â tõ mono da, duré dapo're'õ nherå,
te te 're da'ahâ za'ra tõ mono da. Ta hawim haré, dahâimana wå
zém na 'râwi 're dasi'madâ'â waihu'u za'ra mono õ di, dawasédé hã
te te da'ãma 're æ'ab'madâ'â mono õ zarina, te te 're æda'awåsãmri
mono zéb da hã, 'Re æhâimana u'âsi mono hã. Taha ré, ma tô Cristu
hã dazada dârâ, uburé dawasété na 're ædahâimana za'ra mono noræ

535 ROMANU 5

O Novo Testamento na xavante do Brasil, 1a ed., © 2005, Liga Bíblica



zada, 'Re æhâimana u'âsi mono, bâdâ te te ãma æpisutuzé hã æwa
æwaptã'ãzém na. 7 Ni'wa hã uburé danhimiroti wå hã te te 're 'madâ'â
pese mono nherå, taha upana æda'matâ'â da hã, mare di. Ni'wa hã
da'ãma 're æsiwamri mono, 're 'maihâimana mono wamhã, taha upana
si æda'matâ'â da hã, ãté te za 're si'madâ'â za'ra. 8 Tanei õ di, 'Re
æhâimana u'âsi mono nhimizawizé hã. Wa noræ hã wawasété na 're
wahâimana za'ra mono nherå, ma tô Cristu hã pisutu, wazada dâ'â
da, wa'upana. Ãne hã ma tô 'Re æhâimana u'âsi mono hã te te wama 're
awaihu'u, te te 're æwa'azawi pese mono zém na hã. 9 Zezusi wazada
ædâ'âzém na, ma tô 'Re æhâimana u'âsi mono hã te te 're wa'awåsãmri,
wawasédé hã te te oto wa'ãma 're æ'ab'madâ'â mono õ zarina. Ãne
wa, te za duré Zezusi hã tidâ'âzém na te te 're wa'anho'reptu, 'Re
æhâimana u'âsi mono nhimihâzé wi, ro hã za æsi'utõræzéb ãma hã.
10 'Re æhâimana u'âsi mono nhitob'ru, wa aré 're wanomro. Tane
nherå, ti'ra dâ'âzém na ma tô wa'ãma 're siwadi za'ra oto. Tawamhã
æsiwadi oto 're wahâimana za'ra mono wa, te za tô oto Zezusi hã te te
're wa'anho'reptu, dâ'â nherå, apâ hâiwa'utu wa, dâ'â ãna 're hâimana
u'âsi mono wa za oto. 11 Tane nherå, taha si õ di. 'Re æhâimana u'âsi
mono ãma, wa duré watoi u'âsi 're wahâimana za'ra, Wanhib'apito
Zezu Cristu dâ'âzém na, wa'ãma 're siwadi za'ra mono wa oto.

Adãhã wasu'u, Cristuhu wasu'u me
12 Tawamhã e ma hawi, ma tô dawasédé hã tinhana'rata. Adã hã

ma tô duréihã tiwasété 'rata. Ta hawimhã ma tô dawasédé hã te te
ropé, uburé dapoto mono bâ. Ta hawim haré, te aihæni 're dadâ'â
u'âsi za'ra, dawasété na 're danomro mono wa. 13-15 Dawasété ãna
're ædahâimana za'ra mono zéb da, 'Re æhâimana u'âsi mono nhimiroti
hã dama 're hâimana za'ra mono õ nherå, dawasédé hã te te da'ãma
're aza'ra mono õ di, 'Re æhâimana u'âsi mono hã. Tane nherå,
duréihã Mozésihi ma, tinhimiroti hã te te waihu'u õ ré, duré te te
rob'ui'éré õ ré, te dawasété na si 're dahâimana u'âsi za'ra. Æsimiroti
na rob'ui'éré hã dama 're hâimana za'ra mono õ nherå, dawasété na
si 're dahâimana za'ra mono wa, ma tô Adãhã wasété na'rata hawim
haré 're dadâ'â u'âsi za'ra, 'Re æhâimana u'âsi mono nhimiroti hã
dapå'å 're, dama 're hâimana za'ra mono nherå, da te dasina tãma
ãma 're uwaimrami za'ra mono õ wa. Mozésihi ma, za oto 'Re
æhâimana u'âsi mono, tinhimiroti te te æwaihu'uzéb u hã, dawasété
na si 're danomro u'âsi mono wa, ma tô 're dadâ'â u'âsi za'ra. Adãhã
wi, 'Re æhâimana u'âsi mono, rob'rã te te sawi nherå, te te sadawa
'madâ'â ãna, ma tô tiwasédé hã 'manha. Ãne hã Adãhã wasété ne,
aiwa da te 're 'manharæ za'ra mono õ nherå, ma tô aihæni 're dadâ'â
u'âsi za'ra, 'Re æhâimana u'âsi mono te te dama ærotizé hã, sõ'awi
dama 're hâimana za'ra mono õ nherå.

Adã hã wasété na'rata wamhã, ma tô æpire uptabi hã 'manha,
tiwasédé hã. Taha uiræ na si, ma tô Zezusi hã maræ æpire uptabi hã
'manha duré æwå hã, ti'ai ãma 're moræ ré. Taha wa, Zezusihi ne Adã
hã, maræ æsine æpire hã te te 'manharæ wa. Tane nherå, aiwab õ di,
æsimi'manharæzé hã. 'Re æhâimana u'âsi mono hã æwå te te dama 're
æ'anhomri mono hã, Adãhã wasété nei õ di. Adã hã tiwasédé te te
æ'manharæzém hawi, ma tô oto uburé 're dadâ'â u'âsi za'ra, tô sena.
Tane nherå, 'Re æhâimana u'âsi mono hã æwå hã te te dama 're
æ'ab'manharæ mono zé hã pire uptabi di, Adã hã tiwasédé te te
æ'manharæzém nhipai u. Wå uptabi di. E maræ tawamhã, 'Re
æhâimana u'âsi mono, æwå hã te te dama 're æ'ab'manharæ mono zé
hã. Zezusi hã sisawi ãna tihâiba na te te 're æda'azawi pese mono na,
ma tô te te dama 're ab'manharæ wå, tinhoprubzéb zarina. 16 Adã hã
tiwasédé te te æ'manharæzém hawim haré, te dawasédé hã da te 're
'manharæ u'âsi za'ra oto. Taha zarina, ma tô 'Re æhâimana u'âsi
mono hã te te siwi 're da'awå'õ pese, dawasédé hã te te da'ãma 're
æ'awaihu'u mono zéb zarina. Tane nherå, ta hawim haré, dawasédé
hã da te 're 'manharæ u'âsi za'ra mono nherå, dama æsõprubzém na
te oto da'ahâ na te te 're da'awåsãmri 'Re æhâimana u'âsi mono hã,
æ'ra dazada ædâ'âzém na. Ãne wa, 'Re æhâimana u'âsi mono, dama 're
æsõpru mono zé hã, pire uptabi di, Adãhã nhimi'manharæzé ma hã.
17 Tô sena aibâ hã misi, tiwasédé te te æ'manharæ na'rata hawi, ma
tô oto 're dadâ'â u'âsi za'ra. Tane nherå, Zezu Cristu hã aibâ misi
nherå, æsimi'manharæzé hã pire uptabi di, aibâ tiwasédé te te
æ'manharæ na'rata zém nhipai u. Wå uptabi di. 'Re æhâimana u'âsi
mono hã æwå uptabi hã te te tãma 're æ'apisutu mono noræ si, te za
hâimana pire na æsiré 're hâimana u'âsi za'ra, tinhoprubzé hã te te
tãma 're æ'anhomri mono noræ si. Æsõprubzé hã te te 're æda'awåsãmri
mono zé, te wasu'u. Cristu ædâ'âzém na te za hâimana pire na æsiré
're hâimana u'âsi za'ra.

18 Aibâ hã misi tiwasédé hã te te æ'manharæzém hawi, ma tô 'Re
æhâimana u'âsi mono hã uburé te te 're da'awå'õ pese, dawasédé hã
te te da'ãma 're æ'awaihu'u mono zéb zarina. Tane, misi Zezusihi
nhimi'manharæ wå zém na, te za oto 'Re æhâimana u'âsi mono hã te
te 're da'anho'reptu, dapå'å 're, dadâ'â u'âsi ne 're ædanomro mono
zém hawi, æ'rata 're dahâimana u'âsi za'ra mono da oto. 19 Aibâ hã
misi nherå, 'Re æhâimana u'âsi mono te te æwapari õ hawimhã, ma
tô oto uburé dawasété na si 're dahâimana za'ra. Tane duré, aibâ hã
misi nherå, 'Re æhâimana u'âsi mono te te æwapari pese zém hawi te
za oto 'Re æhâimana u'âsi mono hã te te 're da'awåsãmri, Zezu Cristu
te te æwapari pese zém hawimhã.

20 Duréihã 'Re æhâimana u'âsi mono hã ma tô Mozésihi ma
tinhimiroti hã waihu'u, te te ãma rob'ui'éré da, ãma 're dasipo're

pu'u za'ra mono wa, dawasédé hã da te oto dasina 're waihu'u za'ra
mono da. Tane nherå, ma tô dawasédé hã da te dasima 're sa'åtå
u'âsi za'ra. Tane nherå, dawasédé da te dasima 're æsa'åtå za'ra mono
zém nhipai u, ma tô 'Re æhâimana u'âsi mono hã te te dama 're
arob'manharæ wå, da'ãma 're æsiwamri u'âsi mono zéb zarina. 21 Ãne
na rowasu'u na, wa za oto aima 'rãsutu za'ra wa'wa. Dawasété na si
're danomro u'âsi mono wa, ma tô aré dapå'å 'remhã, dadâ'â ne 're
dahâimana u'âsi za'ra, 'Re æhâimana u'âsi mono nhiti. Tane nherå,
tinhimizawi pese zéb zarina, ma tô 'Re æhâimana u'âsi mono hã
Wanhib'apito Zezu Cristu dâ'âzéb zarina te te sima 're wa'awå, taha
zarina si rowå uptabi na 're wanomro u'âsi mono da oto.

'Re ædanomro mono zép té wasu'u

6 1 'Re æhâimana u'âsi mono hã, simizawi pese uptabi di. Te
wa'ãma 're på'åzé u'âsi. Taha wa, wawasédé hã wa te 're

'manharæ za'ra mono nherå, tinhimizawizé hã te te wawi 're azawi
mono õ di. Wawasédé, wa te 're æ'manharæ za'ra mono zé hã, te duré
te te wama 're apari. E tawamhã, wawasédé, wa te 're æ'manharæ
za'ra mono zé hã te te wama 're apari mono nherå, wa za wawasédé
hã duré apâ wa te 're 'manharæ u'âsi za'ra, apâ te te duré wama 're
apari zahu mono da. E taha da, wa za wawasété u'âsi 're
wahâimana za'ra. 2 Mare di. 'Re dadâ'â za'ra mono wa, maræ zô, da
te oto 're ærob'ruiwapari za'ra mono õ ne, wa noræ hã wawasété zô,
wa te oto 're rob'ruiwapari za'ra mono õ di za. Taha wa, wawasédé
hã wa te duré 're 'manharæ zahu za'ra mono õ di za oto. 3 Wa noræ
hã â dawabzuri, wa te 're 'manharæ za'ra mono wamhã, Cristu
Zezusihi siré, 'râwi oto 're æwanomro mono zé, te wasu'u, simisutu.
Æsiré oto 're æwanomro mono ne, wa tô duré æsiré 're wadâ'â za'ra,
simisutu. Ãne hã aima waihu'u pese za'ra wa'aba di. 4 Tawamhã, â
dawabzuri hã oto wa te 're 'manharæ za'ra mono wamhã, â da te 're
æwanhamra mono zé, Cristuhu siré 're æwadâ'â za'ra mono zé, te
wa'ãma simiré'é. Ab're 're, æsiré da te 're æwanheme mono zéb zama, te
wasu'u. E maræ da, wa tô Zezusihi siré 're wadâ'â za'ra. Cristu hã dâ'â
nherå, Æmama hã tiwaihu'u pese na te te æhâiwa'utu ne, 're æwanomro
mono zép tém na si, oto 're æwahâimana za'ra mono zéb da hã, wa
tô æsiré 're wadâ'â za'ra, wa noræ hã. Ãne wa'ãma æsimiré'ézé hã.

5 Wa noræ hã Cristuhu siré, wa tô 're wadâ'â za'ra, wawasété zô,
wa te oto 're rob'ruiwapari za'ra mono õ wa, 're dadâ'â za'ra mono
wa, maræ zô, da te oto 're ærob'ruiwapari za'ra mono õ ne. Ãne hã
simisutu ma tô 'Re æhâimana u'âsi mono hã wahâiba na atob za'ra,
Cristuhu tåme. Duré Cristu hã dâ'â uptabi nherå, Æmama te te
æhâiwa'utu ne, te za duré wa noræ hã te te 're wa'ahâiwa'utu. Taha
na te za duré Cristuhu tåme wahâiba na atob za'ra, 'Re æhâimana

u'âsi mono hã. 6 Wawasété na 're æwanomro 'rata mono zé hã, tâibâ
oto. Cristu hã wedepo'o nhonhi'rãmi na ædâ'â ne, ma tô 'Re
æhâimana u'âsi mono hã te te wama 're a'uprosi, 're æwanomro 'rata
mono zé hã. Maræ æwasétére si, wa te wasima 're æ'ruiwapari u'âsi
za'ra mono zém hawi, te te 're wa'anho'reptui mono da, ma tô te te
wama 're a'uprosi, 're æwanomro 'rata mono zé hã. Wawasédé hã wa
te 're sahâri waihu'u za'ra mono ãna, 're wanomro mono tõ da, ma
tô te te wama 're a'uprosi. Ãne hã wama waihu'u pese za'ra di. 7 'Re
dadâ'â za'ra mono wamhã, dawasédé hã da te 're 'manharæ waihu'u
za'ra mono õ di oto. Tane, 're ædâ'â za'ra mono noræ ne, Cristuhu siré
're wadâ'â za'ra mono wa, wawasédé hã wa te 're 'manharæ u'âsi
za'ra mono õ di za oto. 8 Taha wa, Cristuhu siré 're wadâ'â za'ra
mono wa, wa za wa te wasina 're waihu'u pese za'ra tô sena na, za
æsine 're æwahâiwa'utu za'ra mono zéb da hã, duré æsiré za 're
æwahâimana u'âsi za'ra mono zém na hã. 9 Ãne na, wa tô duré
wasina waihu'u pese za'ra ni. Cristu hã dâ'â uptabi nherå, 'Re
æhâimana u'âsi mono te te hâiwa'utu wa, taha wa, niwamhã tidâ'â
na te te sahu õ di za, ædâ'âzé hã sib'uware wa oto, Zezusihi ma hã.
10 Dâ'â wamhã, misi haré ma tô dawasété nhiptetezé hã uprosi.
Taha wa, oto dâ'â parimhã, Timama ma, te oto 're hâimana u'âsi,
Cristu hã. 11 Taha wa, te za ãne na asi'ãma 're ærosa'rata za'ra wa'aba
mo: “'Re dadâ'â za'ra mono wa, maræ zô, da te oto 're ærob'ruiwapari
za'ra mono õ ne, wawasété zô, wa te oto 're rob'ruiwapari za'ra
mono õ di za, wa noræ hã. 'Re æhâimana u'âsi mono ma, wa te oto 're
æromhuri za'ra mono da si, wa za oto 're wahâimana za'ra. Cristu
Zezusihi ãma si, wa za oto 're wahâimana za'ra.” Ãne si te za asima
ãma 're ærosa'rata za'ra wa'aba mo.

12 'Râwi maræ na asima 're ærosa'rata wasété za'ra wa'aba mono zé
hã 're 'madâ'â za'ra wa'aba mono tõ da, te za aiwasété wi asina 're
asiptete za'ra wa'aba mo, aipå'å na. 13 Maræ æwasédé hã 're 'manharæ
za'ra wa'aba mono tõ da, te za aihâiba hã 're æ'madâ'â pese za'ra
wa'aba mo, aihâiba hawim na maræ 're 'manharæ za'ra wa'aba mono
tõ da. 'Re atâ'â za'ra wa'aba mono wa, 'Re æhâimana u'âsi mono te te
're æ'aihâiwa'utu za'ra wa'aba mono ne, te 're aihâimana za'ra
wa'aba mo, 're anomro aba mono zép tém na hã. Taha wa, te za 'Re
æhâimana u'âsi mono ma si, 're asisõmri za'ra wa'aba mo, misi haré.
Taha ma si, te za aihâiba hã 're æsõmri za'ra wa'aba mo õne haré,
maræ æwå si ãma 're æ'manharæ za'ra wa'aba mono zéb da hã. 14 'Re
æhâimana u'âsi mono nhimiroti 'rata na rob'ui'éré hã asina tãma
ãma 're æ'uwaimrami za'ra wa'aba mono zéb zarina, aiwasédé hã te
te oto ai'ãma 're ab'madâ'â aba mono tõ da, 're asi'madâ'â za'ra
wa'aba mono õ di za. Tinhimizawi pese zém na si, ma tô 'Re
æhâimana u'âsi mono hã ai'ãma 're på'åzé za'ra wa'wa, aiwasété na

're aihâimana za'ra wa'aba mono nherå. Taha zarina si, ma tô te te
're aiwåsãmri za'ra wa'wa. Taha wa, te za aiwasété wi asina 're
asiptete u'âsi za'ra wa'aba mo oto.

'Re æhâimana u'âsi mono ma, 're ædasisõmri za'ra mono zé wasu'u
15 Tawamhã ãté ãne te za asima 're ænharæ za'ra wa'aba mo: “'Re

æhâimana u'âsi mono nhimiroti na Mozési te te ærob'ui'érézé hã wa te
're æ'madâ'â pese za'ra mono zéb zarina, te te sima wa'ãma 're aroti
mono õ di, taha zarina wawasédé hã te te oto wa'ãma 're ab'madâ'â
tõ mono da, taha zarina te te 're wa'awåsãmri mono da. Tinhimizawi
pese zéb zarina si, ma tô te te 're wa'awåsãmri, wawasété na 're
wahâimana za'ra mono nherå, wa'ãma 're på'åzé za'ra mono wa.
Taha wa, wa za wawasédé hã duré apâ wa te 're 'manharæ u'âsi za'ra
õne u'â, 'Re æhâimana u'âsi mono hã dawasété nherå, simizawi pese
wa.” Ãne na asima 're rosa'rata za'ra wa'aba mono õ di za. Tô'ã. 16 A
noræ wa'wa hã dama 're romhuri za'ra wa'aba mono da, aihâiba hã
dama 're sõmri za'ra wa'aba mono wamhã, taha nhimiwada'uri na si,
te za tô 're aihâimana za'ra wa'aba mo. Ãne hã aima waihu'u pese
za'ra wa'aba di. Tane, aihâiba hã aiwasété ma, 're sõmri za'ra wa'aba
mono wamhã, te za tô ãma 're asiwasété za'ra wa'aba mo. Taha
zarina te za atâ'â u'âsi ne, 're aihâimana za'ra wa'aba mo, aipå'å 're,
'Re æhâimana u'âsi mono nhiti. Tane nherå, 'Re æhâimana u'âsi mono
ma, aihâiba hã 're sõmri za'ra wa'aba mono wamhã, taha
nhimiwada'uri na si te za 're aihâimana za'ra wa'aba mo. Tawapsi te
za oto te te 're aiwåsãmri za'ra wa'wa. 17 Aiwasété na si, ma tô aré 're
aihâimana u'âsi za'ra wa'aba mo, 're sahâri waihu'u za'ra wa'aba
mono ãna. Tane nherå, ãne 're aihâimana za'ra wa'aba mono õ di oto.
'Re æhâimana u'âsi mono te te aima 're æroti za'ra wa'aba mono zép si,
te oto 're æ'madâ'â pese za'ra wa'aba mo. Taha wa, 'Re æhâimana u'âsi
mono ãma si, wa za 're wawata za'ra. 18 'Re æhâimana u'âsi mono hã
tinhiptetezé hã ma tô te te aima 're sõmri za'ra wa'wa, aiwasété ãna
oto ãma 're anomro aba mono da. Ma tô duré aima si'apito za'ra
wa'wa, aiwå na si oto tãma 're aihâimana za'ra wa'aba mono da.
19 'Re ædahâimana za'ra mono zém na, wa tô aima ãma romnhimiré'é
za'ra wa'wa, ðnhimirowasu'u na hã asi'uihâ na sada asimirosa'rata
nhiptete waihu'u za'ra wa'aba õ wa. Aihâiba hã aiwasété ma, ma tô
're æsõmri za'ra wa'aba mo aré, taha na si 're aihâimana za'ra wa'aba
mono da, aihâiba na asina 're aiwasété za'ra wa'aba mono da. Tane
nherå, aihâiba hã 'Re æhâimana u'âsi mono ma si, te za oto 're æsõmri
za'ra wa'aba mo, taha nhimiroti na si oto 're aihâimana za'ra wa'aba
mono da, aihâimana wå uptabi na.

20 Aiwasédé hã 're sahâri waihu'u za'ra wa'aba mono ãna, 're
aihâimana za'ra wa'aba mono ré, 'Re æhâimana u'âsi mono te te

ROMANU 6 540

O Novo Testamento na xavante do Brasil, 1a ed., © 2005, Liga Bíblica



aima 're æroti za'ra wa'aba mono zéb zarina 're aihâimana za'ra
wa'aba mono õ di aré. 21 Aiwasété na si 're aihâimana za'ra wa'aba
mono ré, e maræ ma tô aima 're hâimana za'ra wa'wa, 're æ'manharæ
za'ra wa'aba mono zé wa'rãmimhã, ãma aima 're ærowå za'ra wa'aba
mono zéb da hã. Robaba di. Taha na asimi'manharæ wasété za'ra
wa'aba zém na ãma 're aséb za'ra wa'aba mono di oto. Ãne si, da te
're 'manharæ u'âsi za'ra mono wamhã, dapå'å 're, dadâ'â u'âsi ne, te
za tô 're dahâimana za'ra. 22 Tane nherå, 'Re æhâimana u'âsi mono
hã tinhiptetezé hã ma tô te te aima 're sõmri za'ra wa'wa oto,
aiwasété ãna ãma 're anomro aba mono da oto. Ma tô duré aima
si'apito za'ra wa'wa, taha ma si oto 're romhuri za'ra wa'aba mono da.
Taha wa, ma tô, tiwi 're asisawi za'ra wa'aba mono ãna, aihâiba hã
tãma 're æsõmri za'ra wa'aba mo. Taha wa'rãmi te za rowå uptabi na
æ'rata 're aihâimana u'âsi za'ra wa'aba mono zé hã te te aima 're
apisutu 'wa oto. 23 Dawasété na si 're ædanomro mono zé wa'rãmi, te
za dadâ'â u'âsi ne 're dahâimana za'ra dapå'å 're, 'Re æhâimana u'âsi
mono nhiti. Wanhib'apito Cristu Zezusihi ãma si 're danomro mono
wapsi, te za 'Re æhâimana u'âsi mono hã sõpru wa, te te dama 're
apisutu, æ'rata 're ædahâimana u'âsi za'ra mono zéb da hã, asa tãma
're ædasiwa'âbâ za'ra mono zéb zô, sina 're simnhasi mono ãna.

Æmro'õ noræ mrozém na rowasu'u na æsimiré

7 1 Ðsisãnawã noræ, 'Re æhâimana u'âsi mono nhimiroti 'rata na
rob'ui'éré hã aima waihu'u pese za'ra wa'aba di. Taha wa,

ãhãna ðnhimi'ui'éré na te aima ærowasu'u za'ra wa'aba zé hã, aima
waihu'u pese za'ra wa'aba di za duré. Ni'wa hã ti'ai ãma 're hâimana
mono ré, te za 'Re æhâimana u'âsi mono nhimiroti hã pire na tãma
're hâimana, ti'ab ré 're ædanomro mono zém na roti hã. Tane nherå,
dâ'â wamhã oto, tãma 're hâimana mono õ di za oto, æsarina 're
æhâimana mono zéb da hã. E maræ wa. Tô oto dâ'â wa. 2 Ãne na wa
za aima romnhimiré'é za'ra wa'wa. Pi'õ noræ hã æmro hã tiwi 're dâ'â
za'ra mono õ ré, 'Re æhâimana u'âsi mono nhimiroti 'madâ'â sina, te
te 're råme waihu'u za'ra mono õ di za. Æmro tiwi 're dâ'â za'ra mono
wapsi, te za oto 're mro za'ra, 'Re æhâimana u'âsi mono nhimiroti
zarina, aimawi aibâ na, pi'õi wi æmro 're dâ'â za'ra mono wa, timro
na te te 're sahu tõ za'ra mono da, te te ãma roti õ wa, 'Re æhâimana
u'âsi mono hã. 3 Tane nherå, pi'õ noræ hã æmro hã tiwi 're dâ'â za'ra
mono õ nherå, aibâ aimawi ré 're hâimana za'ra mono wamhã, 'Re
æhâimana u'âsi mono nhimiroti zarina 're hâimana za'ra mono õ wa,
te za æpo're'õ hã da te ãma 're sa'ra, pi'õ noræ ãma hã, tihâiba na
tiwasédé te te 're 'manharæ za'ra mono wa. Æmro tiwi 're dâ'â za'ra
mono wapsi, te za oto 're mro za'ra, aibâ aimawi na. Tawapsi
tihâiba na tiwasédé hã te te 're 'manharæ za'ra mono õ di za, apâ 're

mro za'ra mono wa. Ãne hã aima waihu'u pese za'ra wa'aba di.
4 Ðsisãnawã noræ, tane duré, a noræ wa'wa hã. Cristu hã wedepo'o
nhonhi'rãmi na asada dâ'â za'ra wa'aba wa, ma tô æsiré 're atâ'â
za'ra wa'aba mo. Taha wa, 'Re æhâimana u'âsi mono nhimiroti 'rata
na rob'ui'éré hã asina tãma ãma 're æ'uwaimrami za'ra wa'aba mono
zéb zarina, aiwasédé hã te te oto ai'ãma 're ab'madâ'â aba mono tõ da,
're asi'madâ'â za'ra wa'aba mono õ di za. Tâibâ oto. 'Re æhâimana
u'âsi mono te te æhâiwa'utu nhib'a'uwå si, wa oto 're wanomro, taha
ma si, wa te oto 're romhuri za'ra mono da, æwå na si. Pi'õi wi, æmro
tiwi 're dâ'â za'ra mono wamhã, æsimiroti hã te te 're wapari za'ra
mono õ di za oto. 'Re mro zahu za'ra mono wapsi, te za duré timro
tém nhimiroti hã te te 're 'madâ'â pese za'ra. Tane hã 'Re æhâimana
u'âsi mono nhimiroti 'rata na rob'ui'éré hã asina tãma ãma 're
æ'uwaimrami za'ra wa'aba mono zéb zarina, 'Re æhâimana u'âsi
mono, aiwasédé hã te te oto ai'ãma 're ab'madâ'â aba mono tõ da,
're asi'madâ'â za'ra wa'aba mono õ di za oto, pi'õi wi æmro 're dâ'â
za'ra mono wa, æsimiroti te te oto 're æ'madâ'â za'ra mono õ ne hã.
Tâibâ oto. Cristuhu ãma si, te za oto 're anomro aba mo, pi'õ hã apâ
're æmro zahu za'ra mono noræ, timro tém nhimiroti te te 're æwapari
pese za'ra mono ne. 5 Wahâimana wasété na 're wahâimana za'ra
mono ré, wa tô maræ æwasété zô si, wa te 're rob'ruiwapari za'ra aré.
Taha ré, 'Re æhâimana u'âsi mono nhimiroti 'rata na rob'ui'érézé hã,
wawasété ãna 're æwanomro mono zé waihu'uzéb da, wama 're
hâimana za'ra mono nherå, duré wama waihu'u pese za'ra nherå,
taha upana si, wa tô maræ æwasété zô si, wa te 're rob'ruiwapari
za'ra, tô õhõ zô si, 'Re æhâimana u'âsi mono te te wawi 're æ'azawi
mono zô si. Taha zarina wa tô aré wapå'å 're, wadâ'â u'âsi ne 're
wahâimana za'ra, 'Re æhâimana u'âsi mono nhiti. 6 Tane nherå, 'Re
æhâimana u'âsi mono hã ma tô te te wama 're apisutu oto, æsimiroti
na rob'ui'éré 'rada hã wa te wasina tãma ãma 're æ'uwaimrami za'ra
mono zéb zarina, wawasédé hã te te wa'ãma 're æ'ab'madâ'â mono
zéb da, 're wasi'madâ'â za'ra mono tõ da oto. Æsimiroti na rob'ui'éré
'rada hã wa te wasina tãma ãma 're æ'uwaimrami za'ra mono zéb
zarina, te te 're æwa'anho'reptui mono zéb zô, 're wanhopré mono sina,
wa te oto tãma 're romhuri za'ra mono õ di, 're æwahâimana 'rata za'ra
mono zém na hã. Æpå'åzani hã te te wama 're æ'aroti mono zéb zarina
si, wa oto wa te tãma 're romhuri za'ra, wahâimanazép tém na si.

'Re æhâimana u'âsi mono nhimiroti, da te oto æwaihu'u za'ra
zéb zarina, dawasété na 're ædasiwaihu'u za'ra mono zé wasu'u

7 Tawamhã e 'Re æhâimana u'âsi mono nhimiroti 'rata na rob'ui'éré
hã wasété di, Mozési te te ãma ærob'ui'éré na hã. Mare di. Wasété õ
di. Ãhã wasu'u hawi, wa tô wa hã ðwasété na ðsiwaihu'u, 'râwi. Ãne,

'Re æhâimana u'âsi mono nhimiroti 'rata wasu'u hã: “Maræ æwå hã
dawi 're 'ruiwapari za'ra wa'aba mono õ di za.” Ãne hã te waihu'u õ
'wa'âhã, aré ðwasété na ðsiwaihu'u õ di, maræ te ðsima æ'ruiwaparizém
na hã. 8 Ãhã wasu'u na te oto waihu'u wamhã, maræ hã te dawi 're
æ'ruiwapari mono zéb da si, wa tô te ðsima 're rosa'rata u'âsi, 're
ðhâimana wasété mono zéb zarina. 'Re æhâimana u'âsi mono
nhimiroti 'rata na rob'ui'éré hã dama waihu'u za'ra õ wa, dawasété
na 're dasisãmri waihu'u za'ra mono õ di. Wa hã bété. 'Re æhâimana
u'âsi mono nhimiroti 'rata wasu'uzéb zarina si, wa tô ðsiwaihu'u,
ðwasété na hã. 9-10 Duréihã 'Re æhâimana u'âsi mono nhimiroti 'rata
na rowasu'u hã te waihu'u õ nherå, wa tô aré ðsi'ãma rosa'rata na te
're upa. Ðwasété na 're ðsi'madâ'â mono ãna, wa tô 're ðhâimana.
Tane nherå, æsimiroti 'rata na rob'ui'éré wasu'u hã te oto waihu'u
wamhã, ãne na te oto ðsi'ãma 're rosa'rata mono õ di. 'Re æhâimana
u'âsi mono ma, ðwasété na aré 're ðhâimana mono zém na hã wa tô
ðsi'ãma waihu'u. Ðdâ'â u'âsi, wa tô aré 're ðhâimana, ðpå'å 're. 'Re
æhâimana u'âsi mono hã ma tô tinhimiroti 'rata na rob'ui'éré hã
wama sõmri za'ra, wa te wasina tãma 're æ'uwaimrami za'ra mono zéb
zarina, rowå uptabi na ãma 're wanomro wå mono da. Tane nherå,
te ðsina tãma uwaimrami õ di, wa hã. Taha wa, wa tô aré ðdâ'â u'âsi
're ðhâimana u'âsi, 'Re æhâimana u'âsi mono nhiti. 11 'Re æhâimana
u'âsi mono nhimiroti 'rata si te 're æ'madâ'â pese mono na, ðwasédé
hã te te oto ð'ãma 're 'madâ'â tõ mono da, te te sima ð'ãma roti da
newa, wa tô aré ðnhimiza'rese ãna 're ðhâimana. Taha zarina, wa tô
aré ðpå'å 're, ðdâ'â u'âsi 're ðhâimana, 'Re æhâimana u'âsi mono nhiti.

12 Tane nherå, æsimiroti 'rata na Mozési te te ærob'ui'éré hã wå
uptabi di. Æsarina si te wama 're hâimana, æwå uptabi si. 13 E tawamhã,
'Re æhâimana u'âsi mono nhimiroti 'rata na rob'ui'éré hã wå uptabi
nherå, e taha zarina, wa tô aré ðpå'å 're, ðdâ'â u'âsi 're ðhâimana.
Mare di. Ðwasété na 're ðhâimana 'rata mono zéb zarina si, wa tô aré
ðdâ'â u'âsi 're ðhâimana. Taha zarina, wa tô 're ðhâimana wasété mono
zém na ðsina waihu'u. Uburé maræ æwasédé hã da te 're æ'manharæ
za'ra mono zé hã æwasété uptabi na wa tô duré waihu'u.

Paru hã 'râwi tinhimirosa'rata wasété na æsi'wapézé wasu'u
14 'Re æhâimana u'âsi mono nhimiroti 'rata na Mozési te te ãma

ærob'ui'éré hã e ma hawimhã. Æpå'åzani hawip si. Tane nherå, ta
hawimhã, wa hã 're ðhâimana mono õ di. A'uwå hâiba na 're ðmoræ
wa, wa ðhâimana nhib'uware na 're ðhâimana, ðsi'uihâ na ðsina
ðnhiptete waihu'u õ na hã. 'Re ðhâimana wasété mono zé ma si, wa
ðhâiba hã te 're sõmri u'âsi. 15 Ðnhimiza'rese ãna, wa duré 're ðhâimana,
ðwasédé hã te 're æ'manharæ mono zém na, te ðsina waihu'u õ wa,
'râwimhã. Uburé maræ æwå si te 're ab'madâ'â mono da nherå, taha

si te 're 'madâ'â mono õ di. Uburé maræ hã te 're ab'manharæ tõ
mono da, te ðsiwi 're awå'õ mono nherå, wa tô te te 're ab'manharæ
tô, æwå upana. 16 Uburé maræ hã te 're ab'manharæ tõ mono da, te
ðsiwi 're awå'õ mono nherå, æwå upana te 're ab'manharæ mono
wamhã, wa ðsina waihu'u, 'Re æhâimana u'âsi mono nhimiroti 'rata
na rob'ui'éré, æwå si 're æhâimana mono na hã, æsarina si. 17 Uburé
maræ æwasédé hã te 're ab'manharæ mono da, te ðsima 're awå mono
õ nherå, ðwasédé hã ðpå'å 're, ðma 're æhâimana mono zéb zarina, wa
te te 're ab'manharæ u'âsi tô, te ðsiwi 're wå'õ waihu'u mono ãna.
18 Maræ æwå hã ðpå'å 'remhã ðma 're hâimana mono õ di. Ãne hã ðma
waihu'u pese di. Uburé maræ æwå si te 're ab'manharæ mono da, te
ðsima 're awå mono nherå, te ðsina 're uwaimrami waihu'u mono õ
di, ðsi'uihâ na hã. 19 Uburé maræ æwå si te 're ab'madâ'â mono da
nherå, taha si te 're 'madâ'â mono õ di. Taha upana, wa æwasété si
te 're ab'manharæ, ãne hã te 're ab'manharæ tõ mono da, te ðsiwi 're
awå'õ mono nherå. 20 Uburé maræ æwasédé hã te ðsima 're awå'õ
mono nherå, te 're ab'manharæ mono wamhã, e ðsi'uihâ na te ðsima
æwåzéb zarina, wa te te 're ab'manharæ. Mare di. Ðwasédé hã ðpå'å 're,
ðma 're æhâimana u'âsi mono zéb zarina si, wa te te 're ab'manharæ.

21 Ãne hã wa tô uburé ðsina waihu'u, 're ðhâimana mono zém na
hã. Maræ æwå si te 're ab'manharæ u'âsi mono da, te ðsima 're wå
mono nherå, wa æ'upana maræ æwasété zô si 're ðsipizari, te ðsiwi 're
awå'õ waihu'u mono ãna. 22 Wa hã 'Re æhâimana u'âsi mono
nhimiroti wå wasu'u na hã 'râwi wa tô te ðsima 're wå u'âsi, ðpå'å
'remhã. 23 Tane nherå, aimawi 're ðhâimana mono zéb da hã, te ðma
're hâimana u'âsi, ðpå'å 'remhã, ðnhimirosa'rata wasédé hã. Ðpå'å
'remhã ðnhimirosa'rata wasédé hã duré ðnhimirosa'rata wå hã te
'râwi nherå, 're si'wapé u'âsi zahuré, ðwasédé hã te 're æ'manharæ
mono zéb da hã, duré te ðsima 're æwå mono zéb zarina, æwå hã te
're æ'manharæ mono zéb da hã. Ni'wam noræ hã danhimiwada'uri
zarina si 're hâimana za'ra mono wamhã, maræ hã te te sima 're æwå
za'ra mono zéb zarina, te te 're 'manharæ waihu'u za'ra mono õ di.
Tane duré, wa hã maræ æwå si te 're ab'manharæ u'âsi mono da, te
ðsima 're wå mono nherå, maræ æwasédé hã ðpå'å 'remhã ðma 're
æhâimana mono zarina, wa maræ æwasédé hã te 're ab'manharæ tô.
24-25 Wa hã ðwasété u'âsi 're ðhâimana mono zém na, 'râwi 're
ðsipo're pu'u mono wa, wa 're ðsiwå'õ u'âsi. 'Re æhâimana u'âsi mono
nhimiroti zarina si 're ðhâimana u'âsi mono da, te ðsima 're rosa'rata
wå u'âsi mono nherå aré, tane nherå, ðpå'å 're, ðwasédé hã ðma 're
æhâimana u'âsi mono zéb zarina si, wa 're ðhâimana u'âsi tô. E 'wa
hã te za ãne wamhã, ðnho'reptu, ðpå'å 're, ðdâ'â u'âsi 're ðhâimana
mono zém hawimhã. 'Re æhâimana u'âsi mono si te za ðnho'reptu,
ðdâ'â u'âsi 're ðhâimana mono zém hawi, Wanhib'apito Zezu

Cristuhu nhimipawaptobzéb zarina hã. Taha wa, wa oto taha ãma
si 're ðwata u'âsi.

'Re æhâimana u'âsi mono på'åzani te te dama 're æ'awå mono
zéb zarina si, 're ædanomro wå mono zé wasu'u

8 1 Taha wa, Cristu Zezusihi ãma 're ænomro mono noræ hã, 'Re
æhâimana u'âsi mono te te siwi 're awå'õ mono õ di za oto. Taha

zarina, te te hâ za'ra õ di za. 2 'Re æhâimana u'âsi mono på'åzani hã
ma tô te te 're wa'apisutu, Cristu Zezusihi ãma si 're wanomro wå
u'âsi mono da. Taha zarina, ma tô ðwasété u'âsi 're ðhâimana mono
nherå, ðnho'reptu, ðpå'å 're, ðdâ'â u'âsi aré 're ðhâimana mono zém
hawi. Tiwaihu'u pese na ma tô ãne hawi ðnho'reptu. 3 'Re æhâimana
u'âsi mono nhimiroti 'rata na Mozési te te ærob'ui'érézé hã wa te 're
æ'madâ'â pese za'ra mono zéb zarina, te te sima wa'ãma 're aroti
mono õ di za 'Re æhâimana u'âsi mono hã, wawasédé hã te te oto
wa'ãma 're ab'madâ'â tõ mono da, taha zarina te te oto 're
wa'awåsãmri mono da. E maræ wa. Wawasété u'âsi wahâimanazém
hawi, wanhib'uware na 're wanomro u'âsi mono wa. Taha wa, wa
te wasina 're uwaimrami waihu'u za'ra mono õ di, 'Re æhâimana
u'âsi mono nhimiroti 'rata na rob'ui'éré hã. Wawasété si, wa te 're
æ'manharæ za'ra mono zé hã ma tô te te siwi 're awå'õ pese, 'Re
æhâimana u'âsi mono hã. Taha wa, ma tô ti'ra hã we satõ ti'ai u,
da'upana dazada dâ'â da, dawasété u'âsi 're ædahâimana za'ra mono
zém hawi, te te 're da'anho'reptui mono da. Ti'ai ãma dahâiba na
ma tô 're mo, Cristu hã. Tane nherå, dasine ti'ai ãma hã tiwasédé hã
te te 're ab'manharæ mono õ di, tihâiba na hã. 4 Ãne ma tô 'Re
æhâimana u'âsi mono hã 'manha, æsimiroti na rob'ui'éré hã wa te
wasina 're æ'uwaimrami za'ra mono zéb da hã, Æpå'åzani, wa te 're
æ'madâ'â pese za'ra mono zéb zarina, wapå'å 're wanhimirosa'rata
wasété na 're wahâimana za'ra mono õ wamhã. 5 Ni'wam noræ hã 're
æhâimana wasété za'ra mono ma si, tihâiba te te 're æsõmri u'âsi
za'ra mono noræ hã ta noræ hã te siwa'ru 'râwi te te sima 're æwå za'ra
mono zéb zarina si, te te 're rosa'rata wasété u'âsi za'ra. Tane nherå,
ni'wam noræ hã 'Re æhâimana u'âsi mono på'åzani nhimiroti zarina
si 're æhâimana za'ra mono noræ hã, ta noræ si te te sima 're rosa'rata
wå u'âsi za'ra, Æpå'åzani te te tãma 're æwå za'ra mono zéb zarina si.
6 Ni'wam noræ hã tihâimana wasété ma si, tihâiba te te 're sõmri
u'âsi za'ra mono wamhã, ta noræ hã te za tipå'å 're, dâ'â u'âsi 're
hâimana za'ra, 'Re æhâimana u'âsi mono nhiti. Tane nherå, ni'wam
noræ hã 'Re æhâimana u'âsi mono på'åzani te te tãma 're æwå za'ra
mono zéb zarina si, 're hâimana wå za'ra mono wamhã, ta noræ si te
za 'Re æhâimana u'âsi mono 'rata 're hâimana u'âsi za'ra, robzei u'âsi
na. 7 Ni'wam noræ hã siwa'ru 'râwi te te sima 're æwå za'ra mono zéb

zarina si, te te 're rosa'rata wasété u'âsi za'ra mono wamhã, ta noræ
hã te za 'Re æhâimana u'âsi mono nhitob'ru 're hâimana za'ra. Ta
noræ hã 'Re æhâimana u'âsi mono nhimiroti te te 're 'madâ'â za'ra
mono õ di. Te te 're 'madâ'â waihu'u za'ra mono õ di, tô. 8 Ni'wam
noræ hã tihâimana wasété ma, tihâiba te te 're sõmri u'âsi za'ra
mono wamhã, ta noræ ma, 'Re æhâimana u'âsi mono hã tãma 're toi
waihu'u za'ra mono õ di za.

9 Tane nherå, a noræ wa'wa hã aipå'å 're, aiwasédé hã aima 're
æhâimana za'ra wa'aba mono zéb zarina, 're anomro aba mono õ di
oto. 'Re æhâimana u'âsi mono på'åzani te te aima 're æpisutu za'ra
wa'aba mono zéb zarina si, te oto 're aihâimana wå za'ra wa'aba
mo, Æpå'åzani hã sena na aipå'å 're, 're sãmra za'ra wa'aba mono
wamhã. Ni'wam noræ ma, Æpå'åzani, æpå'å 're, tãma 're hâimana za'ra
mono õ wamhã, ta noræ hã Cristuhu nhib'a'uwå 're hâimana za'ra
mono õ di. 10 A noræ wa'wa hã Cristu, aipå'å 're, aima 're hâimana
za'ra wa'aba mono nherå, niwamhã te za aihâiba za'ra wa'wa hã
aiwi 're si'utõræ za'ra wa'wa, aiwasédé hã aima 're hâimana za'ra
wa'aba mono wa. Tane nherå, 'Re æhâimana u'âsi mono te te 're
æ'aiwåsãmri za'ra wa'aba mono zéb zarina si, te za Æpå'åzani hã te te
're aipisutu za'ra wa'wa, æ'rata 're asimroi u'âsi aba mono da. 11 'Re
æhâimana u'âsi mono hã Zezusihi hâiwa'utu'wa hã, Æpå'åzani te
aipå'å 're, 're sãmra za'ra wa'wa. Tô õ hã Cristu te te æhâiwa'udu hã
te za aihâiba hã niwamhã aiwi 're si'utõræ pese za'ra wa'aba mono
nherå, te te 're aihâiwa'utu za'ra wa'wa, Æpå'åzani hã aipå'å 're, 're
æsãmra za'ra wa'aba mono zéb zarina.

12 Ðsisãnawã noræ, taha wa, wapå'å 'remhã wanhimirosa'rata wasété
na 're æwahâimana za'ra mono zé hã, mare di za oto. 13 Aipå'å 'remhã
asimirosa'rata wasété na 're aihâimana za'ra wa'aba mono wamhã,
te za atâ'â u'âsi ne 're anomro aba mo, 'Re æhâimana u'âsi mono
nhiti. 'Re æhâimana u'âsi mono på'åzani nhimipawaptobzém na,
uburé aiwasédé 're æ'manharæ za'ra wa'aba mono zé hã asiwi 're
uprosi pese za'ra wa'aba mono wapsi, te za 're aihâimana u'âsi za'ra
wa'aba mo, 'Re æhâimana u'âsi mono 'rata. 14 Uburé 'Re æhâimana
u'âsi mono på'åzani 'madâ'â sina 're æhâimana za'ra mono noræ si, te
'Re æhâimana u'âsi mono 'ra, 're nomro, Æpå'åzani te te 're æsimroi wå
mono noræ hã. 15 E maræ da, ma tô 'Re æhâimana u'âsi mono hã
Tipå'åzani te te aima 're sõmri za'ra wa'wa. E æsimirob'manharæzé
ma, 're aipahi za'ra wa'aba mono sina, tãma 're romhuri za'ra
wa'aba mono da, ma tô te te aima 're sõmri za'ra wa'wa. Mare di.
Taha dai õ di. 'Re æhâimana u'âsi mono hã ai'ãma 're 'ra za'ra wa'aba
mono da si, ma tô te te aima 're sõmri za'ra wa'wa, Tipå'åzani hã.
Taha nhimipawaptobzéb zarina, wa 'Re æhâimana u'âsi mono hã wa
te 're 'mahârâ za'ra, ãne: “Wamama, Wamama.” Ãne wa te 're

æ'mahârâ za'ra mono zé hã. 16 Wa noræ hã 'râwi wapå'å 're, wa tô wa
te wasina 're waihu'u pese za'ra, 'Re æhâimana u'âsi mono 'ra oto 're
æwahâimana za'ra mono na. Duré Æpå'åzani hã te te wama 're
æ'awaihu'u mono zéb zarina zama, wa tô 'râwi wa te wasina 're
waihu'u za'ra, æ'ra oto 're æwahâimana za'ra mono na. 17 'Re æhâimana
u'âsi mono 'ra, oto 're wanomro mono wa, maræ æwå na tinhib'a'uwå
ma, 're æsõpru mono zéb da, te te tãma 're æropisutu za'ra mono zéb
ré, wa za 're wahâimana za'ra. Duré uburé maræ æwå na Cristuhu
ma, æsõprubzéb da, te te tãma æropisutuzéb ré, wa za æsiré 're
wahâimana za'ra. Zezusihi ne, wa te 're robzépata za'ra mono
wamhã, wa za æsine rowå uptabi na 're wahâimana za'ra.

'Re æhâimana u'âsi mono, tizazei'wa noræ ma, za æwå te te
tãma 're æ'apisutu mono zé wasu'u

18 Ti'ab ré, wa te 're ærobzépata za'ra mono zé hã, taré, 'Re
æhâimana u'âsi mono, za æwå hã te te wama 're æ'apisutu mono zé
ma hã. Tô sena, wa tô ãne na waihu'u, wa hã. 19 'Re æhâimana u'âsi
mono hã uburé te te æ'apoto mono hã, simisutu te umnhasi sina sô
're simipari za'ra, bâdâ æwa æwaptã'ãzéb zô, uburé ti'ra na sõ'awi za
te te oto dama æwasu'u hâi'ré za'ra zô. 20-21 'Re æhâimana u'âsi
mono, maræ te te æ'apoto mono hã te wasété na 're hâimana za'ra,
a'â. Tinhimipoto mono bâ, niha tãma 're æhâimana za'ra mono zéb
da, te te tãma 're apisutu mono nherå, te te sina tãma ãma 're
uwaimrami za'ra mono õ di. Siwa'ru te a'â 're hâimana za'ra,
siwamnaræ na. Tane nherå, ãne na si'uihâ na 're hâimana za'ra
mono õ di. 'Re æhâimana u'âsi mono si, ma tô tãma pisutu za'ra,
siwa'ru a'â 're hâimana za'ra mono da. Niwapsi uburé maræ te te
æ'apoto mono hã wasété u'âsi 're æhâimana za'ra mono hawi, te za
anho'reptu. Taha zô, wa sô 're wanhimipari u'âsi za'ra, siwamnaræ
ãna oto 're hâimana za'ra mono da. Tawamhã wasine, robzei u'âsi
te za oto 're hâimana za'ra, 'Re æhâimana u'âsi mono 'ra, oto 're
wanomro mono wa, rowå u'âsi 're æwahâimana za'ra mono ne.
22 Pi'õi ãma, æwasã 're sépu'u za'ra mono wamhã, te za 're wab'åtå
za'ra, 're séptâ'â za'ra mono hâ. Tane te za duré uburé maræ hã 'Re
æhâimana u'âsi mono te te æ'apoto mono hã a'â 're wab'åtå za'ra, ti'ab
ré, wasété na 're æhâimana za'ra mono zém hawi 're wairébé mono
hâ. Ãne hã wama waihu'u pese za'ra di oto. 23 Tane nherå, uburé
ropodo hã ta noræ si 're wab'åtå za'ra mono õ di. Wa noræ zama, wa
're wawab'åtå u'âsi za'ra, 'Re æhâimana u'âsi mono hã tinhoprubzéb
zarina, æmoræ'rata na Tipå'åzani, te te wama 're anhomri mono wa,
wapå'å 're, 're æsãmra u'âsi mono da hã. 'Râwi wapå'å na, wa 're
wawab'åtå u'âsi za'ra, 'Re æhâimana u'âsi mono hã uburé ti'ra na
sõ'awi za te te oto dama æwawasu'u hâi'ré za'ra zéb zô, 're

wanhimipari za'ra mono ré. Duré ti'ab ré, wanhib'uware na
wahâimana wasété na 're æwahâimana za'ra mono zém hawi, za te
te 're æwa'awaibui mono zéb zô, 're wanhimipari za'ra mono ré, wa
're wawab'åtå u'âsi za'ra. 24-25 'Re æhâimana u'âsi mono, æwå si za te
te wama 're æ'apisutu mono zéb zô, wa te 're wawã za'ra mono ãna, sô
're æwanhimipari za'ra mono zéb zarina, ma tô te te 're wa'anho'reptu.
Ti'ab ré, maræ zô 're wanhimipari za'ra mono ré, wa te oto 're
'madâ'â za'ra mono wamhã, e wa za õne u'âsi sô 're wanhimipari
za'ra. Mare di. Tâibâ oto, sô 're æwanhimipari za'ra mono zé hã za.
Maræ zô 're æwanhimipari za'ra mono zé hã, zahadu wa te 're 'madâ'â
za'ra mono õ ré si, wa za tô wanhiptete sina sô 're wanhimipari
u'âsi za'ra, wa te 're sazei utõræ za'ra mono ãna.

26 Tane duré 'Re æhâimana u'âsi mono, æwå hã za te te wama 're
æ'apisutu mono zéb zô, wasina sô 're wanhimipari wa'a za'ra mono
wamhã, Æpå'åzani si te za te te 're wa'apawapto, sô 're wanhimipari
wa'a za'ra mono tõ da. Duré, wa noræ hã niha 'Re æhâimana u'âsi
mono ma, wasi'ãma 're æwamreme zusi mono zéb da hã, wa te
wasina tãma ãma 're uwaimrami waihu'u za'ra mono dai õ nherå, te
za Æpå'åzani si wa'ãma 're mreme u'âsi, 'Re æhâimana u'âsi mono ma,
wahâiba mono bâ, wa'ãma 're på'åzé uptabi mono sina. Wasi'uihâ
na æwå hã wa te tiwi 're æwaptårå za'ra mono zém na, wa te tãma
ãma 're uwaimrami waihu'u za'ra mono dai õ nherå, te õhõ si wa'ãma
're mreme u'âsi, te te 're wa'apawapto mono da, Æpå'åzani hã. 27 'Re
æhâimana u'âsi mono hã dapå'å 're, uburé danhimirosa'rada hã tãma
waihu'u pese di. Taha wa, Æpå'åzani nhimirosa'rada hã tãma
waihu'u pese di duré. 'Re æhâimana u'âsi mono te te tãma 're æ'awå
mono zéb uwaibaba si, te Æpå'åzani hã æsib'a'uwå noræ ãma 're
mreme u'âsi. 28 'Re æhâimana u'âsi mono zawi pese 'wa noræ da,
maræ æwasédé hã ahâ na sada 're hâimana za'ra mono nherå, te za
'Re æhâimana u'âsi mono hã æwå si te te tãma 're apisutu æwa'rãmi, te te
sima 're æ'awå mono zéb zarina, tinhib'a'uwå da, te te sima 're æ'apisutu
mono noræ ma hã. Ãne hã wama waihu'u pese za'ra di oto wa noræ
hã. 29 Duréihã maræ õ ré hã, 'Re æhâimana u'âsi mono te te sima ãma
ærotizéb zarina, te te sima 're æwa'apisutu mono noræ hã, æ'ra ne, tô
Zezusihi ne, oto 're wahâimana za'ra mono da, ma tô duré te te 're
wa'apisutu siro. Ta hã uburé æsazei'wa noræ dub'rada, 're hâimana
mono da, ma tô ãne te te 're wa'apisutu siro, sima. 30 Duré 'Re
æhâimana u'âsi mono te te sima 're æwa'apisutu mono noræ hã ma tô te
te sima 're wa'awå, ætåme 're wanomro mono da, wa te 're saze za'ra
mono da. Tawamhã ætåme 're wanomro mono wamhã, ma tô duré
te te 're wa'awåsãmri, wawasédé hã te te oto wa'ãma 're æ'ab'madâ'â
mono õ zarina. Ma tô duré te te wama 're apisutu siro, niwapsi æ'ra
Zezusi 're æmoræ wå uptabi ne, 're wahâimana za'ra mono da oto.

Cristuhu nhimizawi pese zé hã dawi æsi'utõræ'õzé wasu'u
31 'Re æhâimana u'âsi mono hã ãne hã te te wama 're apisutu

mono wamhã, e niha za tawamhã. Ta hã, wa niwæ oto 're hâimana za'ra
mono wa, e 'wa hã te za wa'ãma ai'uté. Mare di. Uburé wanhitob'ru
noræ nhiptetezé hã, tarére 'Re æhâimana u'âsi mono ma hã. 32 'Re
æhâimana u'âsi mono hã ti'ra te te wawi sawi za'ra õ di, wazada dâ'â
za'ra tõ da. Wa'udâna ma tô wama sõmri za'ra tô, te te wawi sawi
ãna. E tawamhã uburé maræ æwå hã te te wama 're anhomri mono õ
di za. Te te wawi 're azawi mono ãna, te za tô te te wama 're anhomri,
'Re æhâimana u'âsi mono hã. 33-34 Wa noræ hã 'Re æhâimana u'âsi
mono, tinhib'a'uwå da, te te sima 're æwa'apisutu mono noræ si, ma tô
te te 're wa'awåsãmri, wawasédé hã te te oto wa'ãma 're æ'ab'madâ'â
mono õ zarina. E ni'wam noræ hã wawasédé te te wa'ãma 're sa'ra
mono da bâ bété. Ni'wam noræ hã, wawasédé te te wa'ãma 're sa'ra
waihu'u mono õ di za oto. Ãne wa za duré aima waihu'u za'ra
wa'wa. Cristu Zezusi hã ma tô wazada dârâ, wa'upana. Apâ ma tô
duré hâiwa'udu. Taha wa, te oto Timama nhimire niwæ 're sãmra,
dama pire na. Timama ma, te duré te te 're wa'awasu'u wå u'âsi,
wazada ædâ'âzéb zarina, wawasédé hã te te wa'ãma 're ab'madâ'â tõ
mono da oto. Ãne wa, e ni'wam noræ hã wawasété na te te wama 're
nharæ zahu za'ra mono da bâ oto. Mare di. 35 Cristu hã te te 're
wa'azawi pese uptabi. E 'wa hã te Cristuhu nhimizawi pese zém
nhiti te te 're æwa'azani mono da hã, 're hâimana. Ni'wai õ uptabi di.
Tane nherå, ãté wa za a'â wa te 're robzépata za'åtå za'ra. Ãté maræ
æwasédé hã te za a'â wazô 're wairébé. Ãté æsazei'wa 're wanomro
mono wa, te za a'â da te wama 're rob'manharæ wasété za'ra. Ãté
mra hã wa za a'â wa te 're sépata za'ra. Ãté wanhibrob ãna, wa za
a'â 're wahâimana za'ra. Ãté te za duré a'â da te wama 're amhâzépa
za'ra, da te 're wanhimroi mono da. Ãté te za duré da te 're
wanhimro. E tawamhã, ãne na wa te 're robzépata za'ra mono 'ru
te, te za Cristu te te 're æwa'azawi pese mono zé hã, wawi 're si'utõræ
za'ra. Mare di. Wawi 're si'utõræ waihu'u za'ra mono õ di za.
36 Duréihã apito Dawi hã ma tô ãne na wa'ãma rob'ui'éré siro, za
wa te 're ærobzépata za'ra mono zém na hã:

“Wamama, 'Re æhâimana u'âsi mono, wa noræ hã asib'a'uwå
're wanomro mono wa, wama romnhimimnhasi u'âsi na, wa
're wahâimana za'ra, da te 're wanhimroi mono õ'umnhasite.
Pone'årebâi ãma 're dapå'åzé za'ra mono ãna, dasazéb da,
da te 're æsimroi mono ne, te da te dasima 're wawå za'ra,
da te 're wanhimroi mono da, da te 're wa'ruiwapari za'ra
mono wa oto.”

Ãne duréihã Dawi hã te te wa'ãma ærob'ui'éré sirõmo za'ra hã, te 're
hâimana, æbaihâ na hã.

37 E tawamhã, uburé maræ æwasédé hã wazada 're æhâimana za'ra
mono zéb zarina, te za Cristu te te 're æwa'azawi pese mono zé hã
wawi 're si'utõræ za'ra. Mare di. Uburé maræ na da te wama 're
rob'manharæ wasété za'ra mono da nherå, ta hã te te 're æwa'azawi
pese mono, te za te te 're wa'apawapto, Cristuhu si, wanhitob'ru
noræ ãma wa te ãma 're ai'uté pese za'ra mono da. 38 Uburé maræ hã
wazada 're æhâimana za'ra mono zém hawi, 'Re æhâimana u'âsi
mono hã tinhimizawi pese zé hã te te wawi 're æ'azani mono da hã,
mare di. Ãne na sena na, wa tô ðsina waihu'u, wa hã. Wahâiba ré ré
're wahâimana za'ra mono wamhã, duré oto 're wadâ'â za'ra mono
nherå, tinhimizawi pese zé te te wawi 're azani mono õ di za. Duré
æhâiba'õ noræ hã æsib'apito noræ zama, te te wawi 're sani waihu'u
za'ra mono õ di, 'Re æhâimana u'âsi mono te te 're æwa'azawi pese
mono zé hã. Duré, ã bâtâ na maræ hã wazada 're hâimana za'ra
mono 'ru te, te te wawi 're azani mono õ di za, tinhimizawi pese zé
hã, 'Re æhâimana u'âsi mono hã. Duré niwamhã uburé maræ hã za
wazada 're hâimana za'ra mono 'ru te, te te wawi 're æ'azani mono
da hã, mare di za tô. 39 Uburé maræ hã hâiwa na 're æsimasa mono
hã duré ti'ai 'rowi 're æhâimana za'ra mono hã te te wawi 're sawi
waihu'u za'ra mono õ di za, 'Re æhâimana u'âsi mono nhimizawi
pese zé hã. Uburé 'Re æhâimana u'âsi mono te te æ'apoto mono hã,
niwamhã te te wawi 're sani waihu'u za'ra mono õ di za tô, æsimizawi
pese zé hã. Robaba uptabi di. Wanhib'apito Cristu Zezusihi ãma si
're wanomro mono wa, te te 're wa'azawi pese uptabi, 'Re æhâimana
u'âsi mono hã, õne u'âsi.

Izarazéhé nhihudu noræ, 'Re æhâimana u'âsi mono te te sima
're æ'apisutu mono zé wasu'u

9 1 Tô sena, wa za aima rowasu'u za'ra wa'wa. Wa hã Cristuhu te,
're ðmoræ wa, 're ðzadawa nhipese mono õ di. 'Re æhâimana u'âsi

mono på'åzani te te ðma æwaihu'uzéb zarina, duré 'râwi ðpå'å na te
ðsi'ãma 're ærosa'rata mono zéb zarina, wa tô waihu'u, dama 're
ðzadawa nhipese mono õ na hã. 2-3 Ðsiré zudezu noræ ãma hã, ãma
're ðpå'åzé uptabi za'ra mono di, Cristu hã te te siwi 're wå'õ za'ra
mono wa. Taha wa, te duré ðwi 're robzei'õ pese, ðpå'å 'remhã. Ta
noræ ãma 're ðpå'åzé uptabi za'ra mono wa, wa aré te ðsima 're
rosa'rata u'âsi ðpå'å na, 'Re æhâimana u'âsi mono ma, ðsipisutu da,
æ'upana za'ra te te 're ðwå'õ mono da, duré Cristuhu nhiti, æ'upana 're
ðhâimana u'âsi za'ra mono da. Ãne hã 'Re æhâimana u'âsi mono hã
te te ðma 'manharæ dai õ nherå, wa taré ðsiwaihu'u, ðsiré zudezu noræ
ãma 're ðpå'åzé uptabi za'ra mono zém na. Ãne na, wa tô aima
ðsiwasu'u za'ra wa'wa, 're ðzadawa nhipese mono õ na hã. 4 Ta noræ
hã 'Re æhâimana u'âsi mono nhimipisudu, te 're hâimana za'ra. Ta

noræ ãma, ma tô 're 'ra za'ra, 'Re æhâimana u'âsi mono hã. Ta noræ
ma si, ma tô rowa'a na aré æ'rata 're sãmra za'ra 'râwi, æwaihu'u pese
zé hã duré æhâimana wå zé hã te te waihu'u za'ra da. Simisutu siré,
ãma 're hâimana u'âsi za'ra mono da, ma tô duré maræ æwå hã te te
tãma 're apisutu. Æsimiroti na Mozési te te ærob'ui'érézé hã ma tô
duré tãma sõmri za'ra. Ta noræ ma, ma tô duré 're siwaihu'u za'ra,
æ'uwaibaba si ãma 're æwata za'ra mono zéb da hã. Ta noræ ma, ma
tô duré ahâ na te te tãma 're aropisutu, zudezu noræ ma, za te te
tãma ãma 're æ'a'uwaimrami mono zém na hã. 5 Wahi'rata noræ
nhihudu uptabi, te ta noræ hã 're hâimana za'ra, dama æpire uptabi
za'ra noræ nhihudu. Cristu hã zudezu hâiba na, ma tô podo, ti'ai
ãma. Cristu hã ta hã, 'Re æhâimana u'âsi mono, uburé maræ hã te te
're æ'ab'madâ'â mono. Taha ãma uburé 're wawata u'âsi za'ra wa'aba
mono. Tô sena, wa ãne na aima ãma rowasu'u za'ra wa'wa.

6 E tawamhã, Izarazéhé nhihudu noræ hã Cristu te te siwi 're wå'õ
za'ra mono wa, te te tãma ãma 're a'uwaimrami mono õ di, 'Re
æhâimana u'âsi mono, te te tãma 're æropisutu za'ra mono zém na hã.
Ma tô te te tãma ãma 're a'uwaimrami, tô. Izarazéhé nhihudu noræ
hã, 'Re æhâimana u'âsi mono nhimipisudu hã aihæni 're hâimana
za'ra mono õ di, æsib'a'uwå uptabi, 're nomro mono da. 7 Duré
Abra'ãhã nhihudu sidâpâsi æsihudu noræ hã, æsihudu ahâ na za 're
æhâimana za'ra mono na, 'Re æhâimana u'âsi mono te te tãma
æropisutuzéb zarina, aihæni uptabi, ãma 're hâimana za'ra mono õ
di, 'Re æhâimana u'âsi mono 'ra uptabi hã 're æhâimana za'ra mono
na hã. Duréihã 'Re æhâimana u'âsi mono hã ma tô ãne na Abra'ãhã
ma ropisutu, romhâ ré: “Izatihi nhihudu noræ si, te za ðnhib'a'uwå
uptabi hã 're hâimana za'ra.” Ãne ma tô tãma waihu'u siro, 'Re
æhâimana u'âsi mono hã. 8 Taha wa, Abra'ãhã nhihudu mono noræ
hã 'Re æhâimana u'âsi mono 'ra, aihæni 're ænomro mono õ na, te
wasu'u ã hã, duréihã Abra'ãhã ma, 'Re æhâimana u'âsi mono te te
æwaihu'uzém na. Abra'ã hã 'Re æhâimana u'âsi mono nhimiropisudu
hã te te ãma æsaze ne, tane duré æsimiropisutu na, da te 're æsaze
za'ra mono noræ si, te za Abra'ãhã nhihudu ne oto 're dahâimana
za'ra. 9 Duréihã 'Re æhâimana u'âsi mono hã Abra'ãhã ma, te te
æropisutuzé hã, ãne æsimiroti wasu'u hã: “Wahub amo na, wa za
duré we atåme wi, tô ã a'amo za duré æwa æwaptã'ãzém na.
Tawamhã apâ we atåme ðwisi õ ré, te za Saraha ma æ'ra podo, aibâ
na.” Ãne duréihã Abra'ãhã ma, 'Re æhâimana u'âsi mono te te
æropisutuzé hã.

10 Tawamhã Saraha 'ra hã ma tô tiprédu oto, Izati hã. Ta hã
wahi'rada. Prédu wamhã, ma tô timro, Rebecaha ãma. Ta hã ma tô
duré ti'ra, æ'ra maparane æsi'ubza hã, aibâ zahuré hã. 11-12 Tane
nherå, ædi'i 're, zahadu hâimana zahuré nherå, duré maræ æwå hã te

te waihu'u zahuré õ nherå, zahadu maræ æwasédé hã te te duré
waihu'u zahuré õ nherå, ma tô ãne 'Re æhâimana u'âsi mono hã
tãma waihu'u siro, Rebecaha ma: “Ædub'rada hã te za tinoi ma wapu
na 're hâimana.” Ãne ma tô 'Re æhâimana u'âsi mono hã æno si sima
pisutu, tidub'rata ma, pire na 're hâimana mono da. E maræ hã te te
're æ'manharæ wå zahuré mono zéb zarina, ma tô æno si sima pisutu,
'Re æhâimana u'âsi mono hã. Mare di. Taha wab õ di. Si'uihâ na te te
sima æwåzéb uwaibaba, ma tô sima pisutu, æno si. 13 Ãne na hã 'Re
æhâimana u'âsi mono zadawa wasu'u'wa hã ma tô æmreme na
rob'ui'éré, æbaihâ na hã: “Zacoho si, ðma sawi di. Eza'uhu si, wa tô
ðsiwi wå'õ.” Ãne 'Re æhâimana u'âsi mono, si'uihâ na te te sima
æwåzéb zarina, Zaco te te sima æpisutuzé hã, ædub'rata upana.

14 Ãté ãne na te za asima 're ærosa'rata za'ra wa'aba mo: “'Re
æhâimana u'âsi mono hã te te sima æwåzéb zarina, æno si te te sima
æpisutu na hã ma tô ãma upa. Æ'uwaibaba õ di.” Ãne na hã asima
ãma 're rosa'rata za'ra wa'aba mono õ di za. Æ'uwaibaba si te te
dama ãma 're a'uwaimrami u'âsi, 'Re æhâimana u'âsi mono hã. Te
te dama ãma 're a'upai mono õ di. 15 Duréihã Mozésihi ma, ma tô
ãne na siwasu'u: “Ni'wam noræ ãma 're ðpå'åzé za'ra mono da, te
ðsima 're wå za'ra mono wamhã, wa za tô ãma 're ðpå'åzé za'ra,
ãma 're ðsiwãræ za'ra mono da, ta noræ ãma hã. Duré ni'wam noræ
ãma 're ðpå'åzé za'ra mono da, te ðsima 're wå za'ra mono õ
wamhã, ãma 're ðpå'åzé za'ra mono õ di za tô, ta noræ ãma hã, te 're
apawapto mono da.” Ãne Mozésihi ma, æsiwaihu'uzé hã, 'Re
æhâimana u'âsi mono hã. 16 Taha wa, da te dasima 're æwå za'ra
mono zéb zarina, te te 're da'apisutu mono õ di, da'ãma 're æpå'åzé
mono zém na hã, 'Re æhâimana u'âsi mono hã. Duré dasi'uihâ na
sô 're ædasiwasutu za'ra mono na, te te 're da'apisutu mono õ di,
da'ãma 're æpå'åzé mono zém na hã. Si'uihâ na te te sima 're
æda'awå mono zéb zarina si, te za tô da'ãma 're på'åzé, da'ãma 're
æsiwãræ mono zéb da hã. 17 Duréihã ma tô Mozési hã ãne na ãma
rob'ui'éré, 'Re æhâimana u'âsi mono hã apito Para'oho ma te te
ærowasu'uzém na, ãne:

“Wa hã wa tô aipisutu, dama asi'apito da. Wa tô duré nasi
ai'rãnhito, asimirosa'rata nhiptete na aihâimana mono da,
a'â. Wa tô duré nasi aima rob'manharæ wasété, ðnhimiwaihu'u
pese zém na, da te 're ðwaihu'u za'ra mono da, duré daro
mono bâ ðnhisi na, da te 're ðwaihu'u pese za'ra mono da oto.”

Ãne duréihã apito Para'oho ma, æsiwasu'uzém na ma tô æbaihâ na
ãma rob'ui'éré, Mozési hã. 18 Taha wa, 'Re æhâimana u'âsi mono hã
ni'wam noræ ãma 're på'åzé za'ra mono da, te te sima 're wå za'ra
mono wamhã, te za tô ãma 're på'åzé za'ra, ãma 're siwãræ za'ra mono
da. Duré te te sima 're æda'awå mono zéb uwaibaba, te za te te 're

da'a'rãnhito, danhimirosa'rata wasété nhiptete na a'â 're dahâimana
za'ra mono da.

'Re æhâimana u'âsi mono, te te sima 're æda'awå mono zéb
zarina si, maræ hã te te dama 're æ'apisutu mono zé wasu'u
19 Ãté ni'wam noræ hã ãne wa'rãmi te za te te ðma 're nharæ za'ra,

asiré 're aihâimana za'ra wa'aba mono noræ hã. Ãté ãne te za ta noræ
hã te te ðma 're nharæ za'ra: “'Re æhâimana u'âsi mono hã
danhimirosa'rata wasété nhiptete na a'â 're dahâimana za'ra mono
da, te te 're da'a'rãnhito mono wamhã, ãne wamhã, e niha te za te
te siwi 're da'awå'õ. Te te siwi 're da'awå'õ waihu'u mono õ di za. E
'wa hã, te 'Re æhâimana u'âsi mono nhimipisutu da, hâimana
nhiptete na 're hâimana. Robaba di. Ni'wai õ di.” Ãté, ãne te za
ni'wam noræ hã te te ðma 're nharæ za'ra, te te 're waihu'u za'ra mono
õ nherå. 20 E a noræ wa'wa hã 'Re æhâimana u'âsi mono ma, aipire
za'ra wa'aba bâ, te za ãne na ðma 're ænharæ za'ra wa'aba mo. Piza na
zé 'manharæ hã, e ti'manharæ'wa te za sina sadanharæ za'ra, ãne: “E
maræ da, ma tô ãne æwa'ab'manha.” Ãne na te te sina sadanharæ
waihu'u za'ra õ di za. 21 Æ'manharæ'wa hã te te sima æwåzéb
uwaibaba si, te za zé hã te te 're ab'manharæ, piza na. Zé hã te te su
pese wamhã, misi te za oto sada ub'rã. Tawamhã te za sima
rosa'rata, piza maparane te te sima 'manharæ da, ãma. Tawamhã te
te æ'manharæ 'rada hã, wå uptabi na te za 'manha, æ'madâ'â ze da hã.
Duré æhâiba amo hã si'aba'ré na te za 'manha, wå prã na, ta hã maræ
da si 're hâimana mono da, taré.

22 Tane te za duré 'Re æhâimana u'âsi mono hã wa'manharæ'wa hã
maræ hã te te wama 're apisutu, zé 'manharæ'wa ne. Te te sima 're
æwå mono zéb zarina, te za uburé maræ hã te te dama 're apisutu,
æwå hã duré æwå prã hã. Ta hã te te sima 're wå u'âsi, tiwaihu'u pese
na dapo're'õ noræ hã te te 're ahâ za'ra mono da, taha zarina æsimihâ
nhiptetezém na da te dasina 're waihu'u za'ra mono da. Tane nherå,
te te siwi 're æ'awå'õ pese mono noræ ãma hã, 're wa'a su'u mono õ
di, za te te 're æda'uprosi za'ra mono noræ ãma hã. 23 Ãne hã ma tô
duré te te sima 're wå, pire na 're æhâimana wå uptabi mono zém na,
dama 're siwaihu'u mono da. Uburé wa'ãma 're æpå'åzé mono zéb
zarina, wa'ãma 're æsiwãræ za'ra mono noræ ma, ma tô ãne na wama
're siwaihu'u, 'Re æhâimana u'âsi mono hã. Wa noræ hã ma tô oto te
te 're wa'apisutu siro, rowå uptabi ãma æ'rata 're wahâimana u'âsi
za'ra mono da. 24 Wa noræ hã ma tô 'Re æhâimana u'âsi mono hã te
te 're wa'apisutu, æsib'a'uwå uptabi hã oto 're wanomro mono da. E
'wam noræ hã tawamhã, 'Re æhâimana u'âsi mono te te 're æ'apisutu
mono noræ hã. Wa noræ hã zudezu noræ hã aihæni õ nherå, duré
zudezu'õ noræ hã aihæni õ nherå, ma tô wasiwazari te te 're

wa'apisutu, æsib'a'uwå oto 're wanomro mono da, wasiré. 25 Duréihã
'Re æhâimana u'âsi mono zadawa wasu'u'wa hã ma tô æmreme na
rob'ui'éré, Ozéza na æsisi hã. Zudezu'õ wasu'u na ma tô ãne na
rob'ui'éré:

“Ðnhib'a'uwå'õ, aré 're ænomro mono noræ hã, wa za oto
ðnhib'a'uwå na te 're sisi za'ra.
Aré te 're æsawi za'ra mono õ noræ hã, wa za oto ðma æsawi
pese na te 're waptårå za'ra.

26 Tirob ãma 're si'ubumroi mono ré, wa tô aré te tãma 're
nharæ za'ra, ãne: A noræ wa'wa hã ðnhib'a'uwå'õ te 're
aihâimana za'ra wa'aba mo. Tane nherå, tame 're si'ubumroi
mono ré, wa za oto ð'ra na te 're sisi za'ra, wa hã 'Re
ðhâimana u'âsi mono 'ra na.”

Ãne Ozéza, æmreme na te te ærob'ui'érézé wasu'u hã.
27-28 Iza'iza hã ma tô duré ãne na ãma rob'ui'éré, Izarazéhé

nhihudu noræ ãma hã:
“'Re æhâimana u'âsi mono hã Wanhib'apito hã te za sa'åtå
da'ahâ za'ra waptu sina, daro mono bâ dawasété na te te
're æda'awaihu'u mono zéb zarina. Taha wa, Izarazéhé
nhihudu noræ hã â poré zaihâ na supara 're æsimi'wara
mono ne, ahâ uptabi nherå, te za umro na si te te 're
anho'reptu, 'Re æhâimana u'âsi mono hã.”

Ãne Iza'iza hã, Izarazéhé nhihudu noræ ãma te te ærob'ui'érézé hã.
29 Iza'iza hã ma tô duré ãne na rob'ui'éré:

“Wanhib'apito hã danhipai u æsiptete uptabi, te 're
hâimana. Õ hã uburé wahi'rata noræ hã zudezu noræ hã te
te wawi 're a'uprosi mono 'wa'âhã, wa aré wasiré zudezu
noræ hã 're wasi'utõræ pese, Sodoma na 'ri nho'õmo nhisi
ãma uburé ædasi'utõræ ne, duré Domora na 'ri nho'õmo
nhisi ãma ædasi'utõræ ne. Tane nherå, ma tô ni'wam noræ
ãma tipå'åzé za'ra, te te sõ'reptu za'ra da, uburé si'utõræ tõ
da, wasiré zudezu noræ hã.”

Zudezu noræ hã Cristu te te siwi 're æwå'õ za'ra mono zé wasu'u
30 E maræ te wama wasu'u za'ra, tawamhã, ã hã. E niha, wa za

tawamhã ãma waihu'u za'ra ni, ãhã wasu'u na hã. Ãne, wa za ãma
waihu'u za'ra ni. Zudezu'õ noræ hã 'Re æhâimana u'âsi mono,
æwasédé hã te te ãma 're æ'ab'madâ'â mono õ zarina, te te 're
æwåsãmri za'ra mono zéb da hã, te te aré sô 're rob'ruiwapari za'ra
mono õ nherå, ma tô te te 're awåsãmri, taré te te 're æsaze za'ra
mono zém na si nherå. 31 Tane nherå, Izarazéhé nhihudu noræ hã
'Re æhâimana u'âsi mono nhimiroti 'rata na Mozési te te ærob'ui'éré
hã te te 're æ'madâ'â pese za'ra mono na, 'Re æhâimana u'âsi mono,

æwasédé te te oto ãma 're ab'madâ'â tõ mono da, duré taha zarina te
te 're awåsãmri mono da, te te sima ãma 're aroti mono newa, ma tô
ta noræ hã taré sô 're si'wapé za'ra, te te 're æ'awåsãmri mono zéb zô.
'Re æhâimana u'âsi mono hã, æwasédé hã te te ãma 're æ'ab'madâ'â
mono õ zarina, te te 're æwåsãmri za'ra mono zéb da hã, te te sina
tãma 're uwaimrami za'ra mono õ di, ta noræ hã. 32 E maræ wa, te te
sina tãma 're uwaimrami za'ra mono õ di. 'Re æhâimana u'âsi mono
te te 're æsazei pese za'ra mono zém na si, te te 're æwåsãmri za'ra
mono zéb da hã, 're si'madâ'â za'ra mono õ wa, 'Re æhâimana u'âsi
mono nhimiroti 'rata na rob'ui'éré na si 're si'madâ'â ze za'ra mono
wa. Cristuhu ãma, wa za oto åne hã aima ãma simiré'é za'ra wa'wa.
Åtå tõmo wawå hã bâdâdi wa, 're sa'wari mono wa, te za ãma 're
dasi'marõpãræ za'ra. Taha wa, te za 're dasiråme za'ra. Tane duré,
zudezu noræ hã ma tô Cristu te te siwi 're æwå'õ za'ra mono zém na
si'uihâ na sima 're simiza'repese za'ra, wedepo'o nhonhi'rãmi na
dazada ædâ'âzé hã taré newa, Cristu hã da te 're æsaze za'ra mono
zém na, 'Re æhâimana u'âsi mono te te 're æda'anho'reptui mono õ
newa. 33 Duréihã Iza'iza hã ma tô ãne na ãma rob'ui'éré, 'Re
æhâimana u'âsi mono mreme na:

“Ma'ãpé, ðwapari pese za'ra wa'aba. Zeruzarå u, wa za
ni'wa hã satõ, Si'ã na sa'a nhisi u. Åtå tõmo wawå hã
bâdâdi wa, dawi 're æsa'wari mono hã, te te 're da'marõpãræ
za'ra mono wa, 're ædasiråme za'ra mono ne, 'Re æhâimana
u'âsi mono 'rata 're ædanomro u'âsi mono zé hã da te dasina
're uwaimrami za'ra mono õ di za, da te dasiwi 're wå'õ
pese za'ra mono wa, 'Re æhâimana u'âsi mono Zeruzarå u te
te æsatõræ hã.
Tane nherå, ni'wam noræ hã te te sina 're umnhasi za'ra
mono wamhã, taré te te sina 're umnhasi baba za'ra mono
õ di za. Æwå hã te za tô te te tãma ãma 're a'uwaimrami,
'Re æhâimana u'âsi mono hã. Taha wa, tãma 're rowå u'âsi
za'ra mono di za.”

Ãne ma tô duréihã Iza'iza hã ãma rob'ui'éré siro, Cristu za da te
dasiwi æwå'õzém na hã.

10 1 Ðsisãnawã noræ, 'Re æhâimana u'âsi mono te te 're
æda'anho'reptui mono zé hã, uburé ðsiré zudezu noræ hã te te

sina tãma 're uwaimrami za'ra mono da, wa tô ðsima wå uptabi
za'ra. Taha da, wa ta noræ ãma 're ðmreme u'âsi za'ra, 'Re æhâimana
u'âsi mono ma. 2 Ta noræ hã te te sima 're wå uptabi za'ra, 'Re
æhâimana u'âsi mono ma, 're sisõmri u'âsi za'ra mono da, õhõ ma si,
te te 're romhuri pese za'ra mono da. Ãne na, wa tô ðsi'uihâ na ãma
waihu'u pese za'ra, tô sena. Tane nherå, 'Re æhâimana u'âsi mono
ma, da te 're æromhuri pese za'ra mono zé hã te te waihu'u pese

za'ra õ wa, te te sina tãma 're uwaimrami za'ra mono õ di. 3 'Re
æhâimana u'âsi mono, dawasédé te te oto da'ãma 're æ'ab'madâ'â
mono õ zarina, te te 're æda'awåsãmri mono zé hã, tãma waihu'u
pese za'ra õ di. Te te 're æda'awåsãmri mono zéb da, 'Re æhâimana
u'âsi mono te te tãma 're æpisutu za'ra mono zé hã, te te 're 'madâ'â
pese za'ra mono õ di, ta noræ hã. Si'uihâ na te te sima 're æpisutu
za'ra mono zéb zarina si, ma tô 'râwi sô 're si'wapé za'ra, taha na te
te 're wåsãmri za'ra mono da newa. 4 'Re æhâimana u'âsi mono
nhimiroti na Mozési te te ærob'ui'éré hã da te 're æ'madâ'â pese za'ra
mono na, da te ãma 're rosa'rata u'âsi za'ra mono õ di za oto, taha
zarina 'Re æhâimana u'âsi mono, te te sima da'ãma 're aroti mono
newa, dawasédé te te oto da'ãma 're ab'madâ'â tõ mono da, duré
taha zarina te te 're æda'awåsãmri mono zéb da hã. Tâibâ. Ãne hã
ma tô Cristu hã dawi uprosi. Ta hã Danho'reptui'wa na te te sina 're
æ'umnhasi za'ra mono noræ si, te za 'Re æhâimana u'âsi mono hã te te
're awåsãmri, æwasédé hã te te oto ãma 're æ'ab'madâ'â mono õ
zarina, po're'õ nherå, te te 're ahâ za'ra tõ mono da.

'Re æhâimana u'âsi mono te te 're æda'anho'reptui mono zé
wasu'u

5 Duréihã Mozési hã ma tô ãne na rob'ui'éré:
“Ni'wa hã æsimiroti na rob'ui'éré hã uburé te te 're 'madâ'â
pese uptabi mono wapsi, nimahã na maræ na misi æsimiroti
na te te upai õ wapsi, tawapsi te za rowå na 're hâimana
u'âsi, 'Re æhâimana u'âsi mono 'rata.”

Ãne ma tô Mozési hã ãma rob'ui'éré. 6-8 Tane nherå, ni'wa hã ãne te
te 'manharæ waihu'u õ di, æsimiroti zarina uptabi hã. Ni'wa hã
æsimiroti upai'õ'wa hã 're moræ õ di. Robaba di. Ãté ãne na te za 'râwi
asima 're ænharæ za'ra wa'aba mo: “E 'wa hã te za hâiwa u mo, Cristu
hã apâ we te te saprõni da, wa'upana wazada ædâ'â za'ra da hã.” Ãne
hã asima 're nharæ za'ra wa'aba mono õ di za, Cristu hã
Danho'reptui'wa da, 'Re æhâimana u'âsi mono te te æpisudu hã wei
moræ õ newa, ti'ai u.

Ãté te za duré ãne na 'râwi asima 're ænharæ za'ra wa'aba mo: “E
'wa hã te za mo, adâ 're æhâimana za'ra mono zéb u, Cristu hã te te
hâiwa'utu da apâ.” Ãne hã asima 're nharæ za'ra wa'aba mono õ di
za duré, Cristu hã apâ hâiwa'utu õ newa, ab're hawi. 'Re æhâimana
u'âsi mono, da te 're saze za'ra mono wapsi, te te 're æda'awåsãmri
mono zém na, ma tô Mozési hã ãne na ãma rob'ui'éré, duréihã:

“'Re æhâimana u'âsi mono zadawa wasu'u hã ma tô aipå'å
're, 're æsazei pese za'ra wa'aba mo, 'râwi. Taha na, ma tô
duré dama 're asiwasu'u u'âsi za'ra wa'aba mo, asadawa
na.”

Ãne Mozési te te ãma ærob'ui'érézé hã. Taha na, wa tô duré wa noræ
hã wa te dama 're sadawa wasu'u za'ra, Cristu, da te 're sazei pese
za'ra mono wapsi, 'Re æhâimana u'âsi mono te te 're æda'awåsãmri
mono zém na, dawasédé te te oto da'ãma 're æ'ab'madâ'â mono õ
zarina. 9 Zezusi hã Asib'apito uptabi na, asadawa na danho'a 're sisi
za'ra wa'aba mono wamhã, duré 'râwi aipå'å 're 'Re æhâimana u'âsi
mono, Zezusi te te æhâiwa'utuzém na, 're sazei pese za'ra wa'aba
mono wamhã, tawapsi te za te te 're asõ'reptu za'ra wa'wa, 'Re
æhâimana u'âsi mono hã. 10 Zezusi hã wapå'å 're, wa te wasina 're
æ'umnhasi za'ra mono zém na, 'Re æhâimana u'âsi mono hã te te 're
æwa'awåsãmri mono zé hã. Zezusi hãWanhib'apito na danho'a, wa te
dama 're æsisi za'ra mono zém na, 'Re æhâimana u'âsi mono te te 're
æwa'anho'reptui mono zé hã. 11 Duréihã Iza'iza hã ma tô duré ãne na
æbaihâ na rob'ui'éré: “'Re æhâimana u'âsi mono hã, Danho'reptui'wa
da, te te æpisudu hã da te dasina 're umnhasi za'ra mono wamhã,
niwamhã te te sina 're umnhasi baba za'ra mono õ di za. Te za te te
dama ãma 're a'uwaimrami u'âsi.” Ãne Iza'iza hã te te ãma
ærob'ui'érézé hã. 12 Zudezu noræ hã zudezu'õ noræ me, 'Re æhâimana
u'âsi mono ma hã, tô õhõ si, tãma 're æhâimana za'ra mono zé hã.
Siwanhizari, tãma 're hâimana za'ra mono õ di oto ta noræ hã. 'Re
æhâimana u'âsi mono, uburé Danhib'apito uptabi, te dama 're
hâimana. Taha wa, ni'wam noræ hã 'Re æhâimana u'âsi mono te te 're
sõ'reptu za'ra mono da, te te tiwi 're waptårå za'ra mono wamhã, ta
noræ ma, te za tô te te tãma ãma 're a'uwaimrami, dama 're æsõpru
mono zéb zarina. 13 Duréihã 'Re æhâimana u'âsi mono zadawa
wasu'u'wa hã ma tô duré ãne na rob'ui'éré:

“Ni'wam noræ hã Danhib'apito uptabi te te 're sõ'reptu za'ra
mono da, te te tiwi 're waptårå za'ra mono wamhã, ta noræ
hã te za tô te te 're anho'reptu, æhâiba mono bâ.”

Ãne duréihã 'Re æhâimana u'âsi mono zadawa wasu'u'wa te te ãma
ærob'ui'érézé hã.

14 E niha te za tawamhã da te tiwi 're waptårå za'ra, te te 're
da'apawapto mono da hã, Cristu, da te dasina 're umnhasi za'ra
mono õ nherå. Ãne wamhã, dama waihu'u õ di. Duré Zezusihi
wasu'uwå hã dapo're'õ na da te 're wapari za'ra mono õ ré hã, e
niha te za da te dasina 're umnhasi za'ra, Zezusi hã. Da te dasina 're
umnhasi waihu'u za'ra mono õ di. E niha te za duré Zezusihi
wasu'uwå na, da te 're dapawaptob za'ra mono õ nherå, da te 're
wapari za'ra. Dama waihu'u õ di. 15 Duré, e niha te aré Zezusihi
zadawa wasu'u'wa noræ hã daro mono bâ datåme 're nomro,
æmreme na te te 're dapawaptob za'ra mono da, 'Re æhâimana u'âsi
mono hã te te datåme 're satõræ za'ra mono õ nherå. Ãne wamhã, te
te ãma 're dapawapto waihu'u za'ra mono õ di aré. Tane nherå, 'Re

æhâimana u'âsi mono, ma tô te te datåme 're satõræ za'ra tô. Duréihã
Iza'iza hã ma tô ãne na ãma rob'ui'éré:

“Rowasu'u wå hã nima hawi da te dama 're ãwisi za'ra
mono wamhã, dama 're rowå uptabi za'ra mono di za.”

Ãne ma tô Iza'iza hã romhâ ré rob'ui'éré, Zezusihi wasu'uwå hã
æsadawa wasu'u'wa noræ hã te te oto datåme 're æ'ãwisi za'ra mono
zém na hã.

16 Tawamhã Zezusihi wasu'uwå hã, æsadawa wasu'u'wa noræ hã te
te oto datåme 're ãwisi za'ra mono nherå, uburé da te ãma 're saze
za'ra mono õ di, wå nherå. Iza'iza hã ma tô duré ãne na ãma rob'ui'éré,
'Re æhâimana u'âsi mono ma, te te ænharæzém na: “Wanhib'apito, wa
te dama 're asadawa wasu'u za'ra mono wamhã, e ma tô aiwasu'u
na da te 're wazaze za'ra. Mare di. Da te ãma 're wazaze za'ra mono õ
di.” 17 Tane nherå, Cristuhu wasu'uwå na, da te ãma 're dapawaptob
za'ra mono õ nherå, da te ãma 're sasõmri waihu'u za'ra mono õ di.
Cristuhu wasu'uwå hã dapo're na da te 're wapari za'ra mono wapsi,
te za da te 're saze za'ra.

18 E zudezu noræ hã zahadu æwasu'uwå hã te te 're wapari za'ra
mono ã bâ bété. Æwasu'uwå hã ma tô te te 're wapari za'ra aré ta
noræ hã, tô sena. Duréihã Dawi hã ma tô ãne na ãma rob'ui'éré:

“Æsadawa wasu'u'wa noræ mreme hã ma tô daro mono bâ te
te 're ropé.
Ta hã ma tô ropâ dapo're na da te 're wapari za'ra, daro
mono bâ.”

Ãne ma tô Dawi hã ãma rob'ui'éré.
19 E tawamhã, Izarazéhé nhihudu noræ hã æwasu'uwå te te 're

wapari za'ra mono wamhã, e te te 're waihu'u za'ra mono õ di. Ma
tô te te 're waihu'u za'ra. Tane nherå, tipå'å na te te sima 're wå
za'ra mono õ di, te te 're æsaze za'ra mono da hã. Zudezu'õ noræ si,
ma tô te te sima 're wå za'ra, te te 're saze za'ra mono da. Ãne na,
ma tô Mozési hã duréihã ãma rob'ui'éré 'rata, zudezu noræ ma 'Re
æhâimana u'âsi mono te te tãma ærowaihu'u za'ra zém na hã:

“Ðnhib'a'uwå'õ aré 're ænomro mono noræ hã oto ãma 're
ðnhib'a'uwå za'ra mono wa, te za oto ta noræ hã asiwi 're
æ'ruiwapari za'ra wa'aba mo, ðzadawa parab õ nherå.
Ta noræ hã aré te te 're ðwaihu'u pese za'ra mono õ nherå,
wa tô ãma 're ðnhib'a'uwå za'ra aré. Taha wa, te za asib'ru
na sada 're aihâimana u'âsi za'ra wa'aba mo, ðzadawa
parab õ nherå.”

Ãne zudezu noræ ma, 'Re æhâimana u'âsi mono te te ærowaihu'u mono
zé hã.

20 Iza'iza hã ma tô duré ãne na æsa'u ãma rob'ui'éré, zudezu'õ noræ
wasu'u na hã. Zudezu noræ hã te te siwi 're æwå'õ pese za'ra mono

zém na, ma tô siptete sina ãma rob'ui'éré, 'Re æhâimana u'âsi mono
mreme na:

“Ni'wam noræ hã aré ðzô 're sõpré u'âsi mono õ nherå, ma
tô te te siwi 're ðsãmri za'ra.
Ðzô 're sinharæ za'ra mono õ nherå, wa tô ta noræ ma 're
ðsiwaihu'u za'ra.”

21 Ãne na ma tô duré Iza'iza hã zudezu noræ ãma rob'ui'éré, 'Re
æhâimana u'âsi mono mreme na:

“Wa hã wa tô aré Izarazéhé nhihudu noræ zô 're ðnhimiwå
u'âsi za'ra, te 're azawi pese mono wa, apâ ðtåme we 're
sihutu mono da. Ta noræ hã po're ãna 're nomro u'âsi mono
wa, te te siwi 're ðwå'õ pese za'ra mono nherå, wa tô aré sô
're ðnhimiwå u'âsi za'ra, te 're æsawi pese za'ra mono zéb
zarina.”

Ãne ma tô Iza'iza hã 'Re æhâimana u'âsi mono mreme na ãma
rob'ui'éré, Izarazéhé nhihudu noræ ãma hã.

'Re æhâimana u'âsi mono, Izarazéhé nhihudu noræ ãma 're
æpå'åzé mono zé wasu'u

11 1 E tawamhã, 'Re æhâimana u'âsi mono hã tinhib'a'uwå noræ
hã ma tô te te siwi 're wå'õ za'ra, Izarazéhé nhihudu noræ

hã. Mare di. Te te siwi 're awå'õ mono õ di. Mare uptabi di. Wa hã
bété, Izarazéhé nhihudu 're ðmoræ hã, duré Abra'ãhã nhihudu 're
ðmoræ hã. Duré Båzamihæ nhihudu noræ siré 're ðmoræ wamhã, e ma
tô siwi ðwå'õ, Izarazéhé nhihudu 're ðmoræ nherå. Mare di. Te te siwi
ðwå'õ õ di, 'Re æhâimana u'âsi mono hã. 2-3 Tinhib'a'uwå noræ hã, tô
sena te te siwi 're awå'õ mono õ di 'Re æhâimana u'âsi mono hã,
duréihã æsãna'rata hawimhã, te te sima 're æ'apisutu mono noræ hã.
Duréihã Eriasi hã 'Re æhâimana u'âsi mono zadawa wasu'u'wa hã
ma tô Izarazéhé nhihudu noræ ãma æwasété na ãma sa'ra, 'Re
æhâimana u'âsi mono ma. Ãne na te te ãma ærob'ui'érézé hã, aima
waihu'u pese za'ra wa'aba di. Ãne ma tô ãma rob'ui'éré:

“Wanhib'apito, asadawa wasu'u 'rata 'wa noræ hã ma tô ta
noræ hã te te 're simro. Duré åtå za'ra 'manharæ hã, æsisiwi
aima danhoprubzéb da, maræ, da te æwa 're æsa'ra za'ra
mono zé hã ma tô uburé te te 're prub za'ra, åne hã.
Ðsiwaprosi uptabi, wa oto 're ðhâimana, te 're æ'asawi pese
mono hã. Taha 'ru te, te duré ðzada 're hâimana za'ra,
ðzama te te siwi ðwæræ da.”

Ãne Eriasi hã 'Re æhâimana u'âsi mono ma, Izarazéhé nhihudu ãma
æwasété na te te æsa'razém na te te ãma ærob'ui'éré hã, æbaihâ na.
4 Tawamhã 'Re æhâimana u'âsi mono hã e niha ma tô asa tãma
waihu'u, Eriasihi ma. Ãne ma tô tãma waihu'u:

“Ãme ðnhib'a'uwå nhipti'ai ãma hã, wa tô te ðsima 're sawi
pese za'ra, 7 miu na æhâiba za'ra hã, tisiré noræ wazari
si'utõræ tõ da dame, æhâiba'õ na dame ãma 're æwata za'ra
mono õ noræ hã, Ba'a na romhâiba nhisi ãma hã. Ta noræ
si, te ðzarina 're hâimana u'âsi za'ra.”

Ãne 'Re æhâimana u'âsi mono hã Eriasihi ma, asa te te æwaihu'uzém
na rob'ui'éré hã. 5 Tane te duré ãhãna hã dama 're romhâimana
za'ra. Da'ãma 're på'åzé mono wa, da'ãma 're æsiwãræ mono zéb
zarina, ma tô 'Re æhâimana u'âsi mono hã Izarazéhé nhihudu noræ hã
te te sima 're apisutu, umro na, æsib'a'uwå uptabi si oto 're hâimana
za'ra mono da. 6 E tawamhã, maræ hã te te 're æ'manharæ wå za'ra
mono zéb zarina, ma tô te te sima 're apisutu, 'Re æhâimana u'âsi
mono hã, zudezu noræ hã. Mare di. Taha zarina te te sima 're apisutu
mono õ di. Taré ãma 're æpå'åzé za'ra mono zéb zarina, ãma 're siwãræ
ze za'ra mono wa, ma tô si'uihâ na te te sima 're apisutu, õhõ ãma si
're hâimana u'âsi za'ra mono da. Maræ hã da te 're æ'manharæ wå za'ra
mono zéb zarina, te te sima 're da'apisutu mono 'wa'âhã, ãne zarina
'wa'âhã, aré senai õ di, 'Re æhâimana u'âsi mono, da'ãma 're æpå'åzé
mono zéb zarina si, da'ãma 're æsiwãræ mono zé hã.

7 Tawamhã e niha, wa za ãne na hã ãma waihu'u pese za'ra ni.
Ãne, wa za oto ãma waihu'u za'ra ni. Izarazéhé nhihudu noræ hã 'Re
æhâimana u'âsi mono, æwasédé hã te te oto ãma 're ab'madâ'â tõ
mono da, duré taha zarina te te 're æwåsãmri za'ra mono zéb da hã,
sô 're sõpré u'âsi mono nherå, te te sina tãma ãma 're uwaimrami
za'ra mono õ di, ta noræ hã. 'Re æhâimana u'âsi mono, umro na te te
sima 're æpisutu za'ra mono noræ si, ma tô te te sina tãma 're
uwaimrami za'ra, 'Re æhâimana u'âsi mono te te 're æwåsãmri za'ra
mono zém na hã. Tane nherå, ni'wam noræ hã Izarazéhé nhihudu
nherå, 'Re æhâimana u'âsi mono nhiti 're æhâimana za'ra mono noræ
hã, ta noræ si ma tô 'Re æhâimana u'âsi mono hã po're nhitob za'ra,
æmreme hã te te 're waihu'u za'ra mono ãna, a'â 're nomro mono da.
8 Duréihã Mozési hã ma tô ãne na ãma rob'ui'éré:

“'Re æhâimana u'âsi mono hã ma tô ta noræ hã tiwaihu'u
pese na te te 're po're nhitob za'ra, simipari ãna 're
hâimana za'ra mono da a'â. Ta noræ hã ma tô duré te te 're
'rãiwamnaræ za'ra, rosa'rata waihu'u ãna, a'â 're nomro
mono da. Taha wa, te ta noræ hã 'Re æhâimana u'âsi mono
te te siwi 're waihu'u za'ra mono ãna, siwa'ru 're hâimana
za'ra.”

Ãne duréihã Mozési hã te te ãma ærob'ui'érézé wasu'u hã. 9 Dawi hã
ma tô duré ãne na ta noræ ãma rob'ui'éré za'ra, zudezu noræ ãma hã:

“'Re æhâimana u'âsi mono hã ta noræ ma, æwå na tãma 're
sõprub za'ra mono wå te, ma tô 're si'madâ'â ze za'ra, taha

na tãma 're rowå za'ra mono da newa. Taha wa, maræ wasété
pire na 're si'marõpãræ za'ra mono neza, 'râwi. Duré 'Re
æhâimana u'âsi mono hã te te hâ za'ra neza.

10 Te te duré 're tõmo nhitob za'ra mono neza, datob'a na 're
ædanomro mono ne, 're nomro mono da oto. Duré ta noræ
hã maræ pire hã da te 're 'wasari mono wa, æré 're ædanhihâpâ
za'ra mono ne, te te 're robzépata u'âsi za'ra mono neza.”

Ãne duréihã Dawi hã Izarazéhé nhihudu noræ ãma, te te ærob'ui'érézé
wasu'u hã.

11 E tawamhã, zudezu noræ hã 'Re æhâimana u'âsi mono wi, 're
si'marõpãræ za'ra mono nherå, apâ ætåme 're wahutu waihu'u za'ra
mono õ di za. E tawamhã apâ ætåme 're sipizari waihu'u za'ra mono
õ di za. Te za tô apâ ætåme 're sipizari za'ra. Ta noræ hã 'Re æhâimana
u'âsi mono wi, 're sipizari za'ra mono wa, tiwasédé hã te te 're
'manharæ za'ra mono wa, ma tô 'Re æhâimana u'âsi mono hã
zudezu'õ noræ ma a'â pisutu za'ra, te te 're æda'anho'reptui mono zé
hã. Zudezu noræ hã te te ãma 're 'ruiwapari za'ra mono da, ma tô
zudezu'õ noræ ma a'â pisutu za'ra, te te 're æda'anho'reptui mono zé
hã, zudezu noræ hã apâ ætåme 're sipizari za'ra mono da, te te 're
æda'anho'reptui mono zém niwæ. 12 Zudezu noræ hã 'Re æhâimana
u'âsi mono te te 're æwåsãmri za'ra mono zéb da hã, te te sina tãma
're uwaimrami za'ra mono õ wa, ma tô 'Re æhâimana u'âsi mono hã
zudezu'õ noræ ma, hâiwa hawi maræ æwå na tãma 're sõprub za'ra,
daro mono bâ. Tawamhã zudezu noræ hã 'Re æhâimana u'âsi mono
niwæ, ahâ uptabi na apâ za ætåme 're sipizari za'ra mono wamhã,
tawapsi, te za oto maræ æwå uptabi hã te te dama 're anhomri, 'Re
æhâimana u'âsi mono hã hâiwa hawi, uburé tinhib'a'uwå noræ ma hã.

Zudezu'õ noræ, 'Re æhâimana u'âsi mono te te 're æ'anho'reptui
mono zé wasu'u

13 Zudezu'õ noræ, wa za oto aima ðsiwasu'u za'ra wa'wa. Wa hã
Cristuhu zadawa wasu'u'wa, wa aima 're ðhâimana za'ra wa'wa. Wa
hã te aima 're æromhuri za'ra wa'aba mono zé hã, taréi õ di. Taha
wa, wa za tô ðnhimi'å na te aima 're romhuri u'âsi za'ra wa'wa.
14 Wa hã te aima 're romhuri za'ra wa'aba mono wa, ðsiré zudezu
noræ hã te te ãma 're ai'ruiwapari za'ra wa'aba mono da, wa tô ta
noræ si te ðsima 're wå za'ra, ni'wam noræ hã apâ 'Re æhâimana u'âsi
mono u 're sipizari za'ra mono wa, te te 're anho'reptui mono da.
15 Ta noræ hã te te 're saze za'ra mono õ wa, ma tô 'Re æhâimana
u'âsi mono hã asa te te siwi 're awå'õ, a'â. Ãne wa, ma tô a'â ai'ãma
si 're siwadi za'ra wa'wa, zudezu'õ noræ ãma hã. Tane nherå, ta noræ
hã niwapsi 'Re æhâimana u'âsi mono u, apâ 're æsipizari za'ra mono
zéb zarina, te te 're wåsãmri za'ra mono wa, te za oto rowå uptabi

na 're hâimana za'ra, æwasédé hã te te oto ãma 're æ'ab'madâ'â mono
õ zarina. 'Re dadâ'â za'ra mono wa, apâ 're dahâiwa'utu za'ra mono
wa, dama 're ærowå za'ra mono ne, te za oto ta noræ hã rowå uptabi
na 're hâimana za'ra.

16 Ãne na, wa za oto aima ãma romnhimiré'é za'ra wa'wa. Æ'u'åtå
wapu hã da te 're 'manharæ za'ra mono wamhã, sebre õ ré, te za syry
na da te 're po'o za'ra, 'Re æhâimana u'âsi mono ma, da te 're sõmri
za'ra mono da. Misi æ'u'åtå wa'õno hã da te tãma 're sõmri za'ra
mono nherå, wahuré da te tãma 're æsõmri za'ra mono zé, te wasu'u.
Duré ãté ni'wa hã te za 'Re æhâimana u'âsi mono ma tinha, ãne: “Ã
hã wede 're æsa mono zari hã wa aima pisutu, ate da.” Ãne hã wede
hã zahadu 're sa mono ré, ni'wa hã wedezari si 'Re æhâimana u'âsi
mono te da, te te tãma pisutu nherå, æpanhipti zama æte hã za. Ã hã
wedezari hã, Izarazéhé nhihudu noræ hi'rata noræ, te wasu'u. Duré
æpanhipti hã ta noræ nhihudu noræ, te wasu'u. Izarazé noræ hi'rata
noræ hã, 'Re æhâimana u'âsi mono ma si, 're hâimana za'ra mono da,
te te 're æpisutu za'ra mono ne, te za duré æsihudu noræ zama tãma
're hâimana za'ra, wedezari si 'Re æhâimana u'âsi mono te da, da te
tãma 're pisutu za'ra mono nherå, æpanhipti zama æte ne. 17 Ãne na,
wa za duré aima ãma romnhimiré'é za'ra wa'wa. Ãté azeitona wede
hã te a'ubuni wi 're sa, oriwera na æsisi hã 'madâ'â ãna æprédu hã,
tede'wai õ nherå. Ta hã zudezu'õ noræ, te wasu'u. Duré azeitona
wede hâiba amo hã te duré 're sa, danho'a da te dasiwi 're æ'madâ'â
pese mono hã. Ta hã zudezu noræ, te wasu'u. Tawamhã ãté azeitona
wede hã danho'a 're æsa mono panhipti hã te za nima niwæp si
panhipti nhi'å za'ra ni, taré simi'wara da, dasiré 're 'rã za'ra mono õ
wa. Ta hã, zudezu noræ hã 'Re æhâimana u'âsi mono te te 're æsaze
za'ra mono õ noræ, te wasu'u. Ãté a'ubuni wi azeitona wede 're æsa
mono panhipti hã te za misi wå'å ni, azeitona wede hâiba amo hã
dama æ'madâ'â pese u æwede wãi wa, da te ãma wasisi da, dasiré oto
're 'rãi mono da. Ta hã, zudezu'õ noræ ãma, 'Re æhâimana u'âsi
mono, oto ãma 're æsib'a'uwå za'ra mono zé, te wasu'u. Tawamhã
azeitona wede, dama æ'madâ'â pese wede wa'u na te za oto
tipanhipti prédu, wå na, a'ubuni wi azeitona wede 're æsa mono
panhipti hã rob'rãi wede amoi u, da te ãma æwasi hã. Tane duré,
zudezu noræ ma, 'Re æhâimana u'âsi mono hã maræ wå na tãma 're
æsõprub za'ra mono zé hã, te duré aima 're hâimana za'ra wa'wa oto,
zudezu'õ noræ na 're aihâimana za'ra wa'aba mono ma hã. 18 Taha
wa, rob'rãi wede, dama æ'madâ'â pese panhipti hã 're 'rã za'ra mono
õ wa, da te 're æsi'å za'ra mono ne, 'Re æhâimana u'âsi mono a'â te te
siwi 're æ'awå'õ mono noræ ma, aipire na tãma 're aihâimana za'ra
wa'aba mono zém na, asina 're sa'ra wa'aba mono õ di za. E æwede
panhipti wa'ui hawi, te æwede zari hã 're prédub za'ra. Mare di.

Æwede zari hawip si, te æwede panhipti hã 're prédub za'ra. Tane, a
noræ wa'wa hã zudezu noræ ma, aipire na 're aihâimana za'ra wa'aba
mono õ di. Taha wa, aipire na tãma 're aihâimana za'ra wa'aba mono
zém na, 'râwi asina 're aiwata waihu'u za'ra wa'aba mono õ di za.

19 Zudezu'õ noræ, ãté ãhã wasu'u zarina, te za ãne asima 're ænharæ
za'ra wa'aba mo: “'Re æhâimana u'âsi mono hã rob'rãi wede
panhipti, da te 're æsi'å za'ra mono ne, e maræ da, ma tô te te siwi 're
awå'õ, zudezu noræ hã. Wa noræ hã æwa'rãmi 're wahâimana za'ra
mono da, ma tô ta noræ hã te te siwi 're awå'õ. Rob'rãi wede amo
panhipti hã æwede amo na da te ãma 're æwasisi za'ra mono ne, wa
oto wa noræ hã 're wahâimana za'ra, æ'upana za'ra.” 20 Ãne na asima
're nharæ za'ra wa'aba mono wamhã, æ'uwaibaba te za tô asima ãma
're ærowaihu'u za'ra wa'aba mo, ta noræ ãma hã. Ta noræ hã ma tô te
te 're awå'õ tô siwi, te te 're saze za'ra mono õ wa. A noræ wa'aba si
're sazei pese za'ra wa'aba mono wa, te tô ta noræ wa'rãmi 're
aihâimana za'ra wa'aba mo. Tane nherå, a noræ wa'wa hã asina 're
aiwata za'ra wa'aba mono õ di za. Tô'ã. Taha wa, te za 'Re æhâimana
u'âsi mono si asiwi 're æwazéb za'ra wa'aba mo. 21 E 'Re æhâimana
u'âsi mono hã zudezu noræ ma, tinhimihâzé te te tãma 're ba'a za'ra
mono õ nherå, te za bété a noræ wa'aba ma tinhimihâzé hã te te
aima 're ba'a za'ra wa'wa, tiwi 're aipizari za'ra wa'aba mono
wamhã. Mare di. Te za tô te te 're aihâ za'ra wa'wa, tiwi 're aipizari
za'ra wa'aba mono wamhã. Taha wa, te za 'Re æhâimana u'âsi mono
si asiwi 're æwazé pese za'ra wa'aba mo. 22 Ãhã wasu'u na, wa za 'Re
æhâimana u'âsi mono nhimizawi pese zé hã ãma waihu'u za'ra ni.
Æsimihâzé pire na zama, wa za duré ãma waihu'u pese za'ra ni. Tiwi
're æsi'marõpãræ pese za'ra mono noræ si, te za te te 're ahâ za'ra
za'åtå. Tane nherå, a noræ wa'wa hã 'Re æhâimana u'âsi mono te te
're asawi pese za'ra wa'aba mono zéb zarina, maræ æwå na te te 're
aipawaptob za'ra wa'aba mono zéb da hã, tãma asina 're
uwaimrami u'âsi za'ra wa'aba mono wamhã, te za tô rowå hã te te
aima 're pisutu u'âsi za'ra wa'wa, hâiwa hawi, ai'ãma 're æpå'åzé
za'ra wa'aba mono zéb zarina. Ãne na tãma asina 're uwaimrami
za'ra wa'aba mono õ wamhã, a noræ wa'aba zama te za te te siwi 're
aiwå'õ pese za'ra wa'wa, rob'rãi wede panhipti hã 're 'rã za'ra mono
õ wa, da te 're æsi'å za'ra mono ne. 23 Duré zudezu noræ hã Zezusihi
zazei'õ'wa na 're æhâimana za'ra mono noræ hã, 'Re æhâimana u'âsi
mono u oto 're sipizari za'ra mono wamhã, te za oto apâ ãma 're
sib'a'uwå za'ra, ta noræ ãma. Ãne hã 'Re æhâimana u'âsi mono ma,
waihu'u pese di, zudezu noræ ma, apâ te te 're æ'manharæ wå za'ra
mono zéb da hã. 24 Ãne na, wa za oto rowasu'u na aima 'rãsutu
za'ra wa'wa, azeitona wede panhipti wasu'u na ãma æsimiré'ézém
na hã. A noræ wa'wa hã zudezu'õ na 're aihâimana za'ra wa'aba

mono noræ hã, a'ubuni wi azeitona wede panhipti, da te 'maiwå'åi
wa, azeitona wede dama æ'madâ'â pese wede u, da te ãma æwede
wasisi ne, te oto simisutu 're aihâimana za'ra wa'aba mo, zudezu
noræ me. Duré zudezu noræ hã azeitona wede dama æ'madâ'â pese
panhipti ne, te 're hâimana za'ra. Taha wede panhipti hã da te 're
si'åi mono wa, da te 're æsãmra mono hã æ'madâ'â'wai ma, tãma
wapure di, tô æwede na apâ te te ãma 're æ'ato mono da hã. Tane
duré, 'Re æhâimana u'âsi mono ma hã wapure di, zudezu noræ ãma
apâ 're æsib'a'uwå za'ra mono zéb da hã, ta noræ hã tiwi 're sipizari
za'ra mono nherå, aré.

Zudezu noræ hã, ahâ na 'Re æhâimana u'âsi mono u, za apâ 're
æsipizari za'ra mono zé wasu'u

25 Ðsisãnawã noræ, zudezu'õ na da te 're aiwaptårå za'ra wa'aba
mono noræ hã, maræ aré dama æwaihu'u'õ na roti pire wasu'uzém na wa
za oto aima rowasu'u za'ra wa'wa, asimiza'rese ãna 're aihâimana
za'ra wa'aba mono tõ da. Zudezu noræ upana, 'Re æhâimana u'âsi
mono hã ai'ãma wa'aba si 're sib'a'uwå mono newa, 'râwi asi'ãma 're
aiwata za'ra wa'aba mono tõ da, wa za oto ãne na aima rowasu'u
za'ra wa'wa. Izarazéhé nhihudu noræ hã 'Re æhâimana u'âsi mono
wi, på'å tete uptabi na 're hâimana za'ra mono nherå, på'å tete u'âsi,
tiwi 're hâimana za'ra mono õ di za. Duréihã, 'Re æhâimana u'âsi
mono te te sima æpisutu sirõmo zéb zarina, zudezu'õ noræ hã da'ahâ
uptabi na Cristu za da te 're æsaze za'ra mono noræ za'ratazé hã, oto
æwa waptã'ã wapsi, te za oto zudezu noræ hã ahâ uptabi na ætåme 're
sipizari za'ra, õhõ ãma si oto 're nomro mono da. 26 Ãne 'Re
æhâimana u'âsi mono te te 're æsõ'reptu za'ra mono zéb da hã,
Izarazéhé nhihudu noræ hã. Ãne na ma tô duréihã Iza'iza hã ãma
rob'ui'éré siro, ta noræ ãma hã:

“Danho'reptui'wa da hã, Zeruzarå ãma Si'ã na sa'a nhisi
ãma, dasiré za 're æhâimana mono hã, tame.
Ta hã Zacoho nhihudu noræ 're æwasété za'ra mono zé hã te
za te te tãma 're apari.

27 'Re æhâimana u'âsi mono hã ma tô ta noræ ãma tinhimirosa'rada
hã waihu'u siro, ãne: ‘Ta noræ ma, te æropisutuzé hã wa za
tô tãma ãma uwaimrami za'ra, æwasédé te tãma 're æ'apari
mono zém na.’ ”

Ãne Iza'iza hã ta noræ ãma te te ærob'ui'érézé wasu'u hã.
28 Zudezu noræ hã Cristuhu wasu'uwå hã ma tô ahâ na te te siwi

're wå'õ za'ra. Taha wa, te oto 'Re æhâimana u'âsi mono nhitob'ru ne
're hâimana za'ra. Taha wa'rãmi, ma tô ai'ãma 're siwadi za'ra wa'wa,
asiré zudezu'õ noræ ãma hã. Tane nherå, æsib'a'uwå 're nomro mono
da, te te pisutu za'ra wa, te ta noræ hã te te 're azawi pese u'âsi sima,

ta noræ hi'rata ma, te te sina æropisutu za'ra zéb zarina. 29 'Re æhâimana
u'âsi mono te te sima 're da'apisutu mono nherå, duré maræ æwå na
dama 're sõprub za'ra mono nherå, e te za tinhimirosa'rata na te te
ãma 're sapræ. Mare di. Misi haré, æsimirosa'rada hã te tãma 're
hâimana u'âsi. 30 Duréihã, aihi'rata noræ wa'wa hã 'Re æhâimana
u'âsi mono nhimiroti hã te te 're wapari za'ra mono ãna, ma tô aré
're hâimana za'ra, zudezu'õ noræ hã. Tane nherå, zudezu noræ hã 'Re
æhâimana u'âsi mono si te te 're sazei pese za'ra mono õ wa, ma tô
oto ai'ãma 're på'åzé za'ra wa'wa, ai'ãma 're sib'a'uwå za'ra wa'aba mono
da, zudezu'õ 're aihâimana za'ra wa'aba mono nherå. 31 A noræ wa'wa
hã aré asimipari ãna 're anomro aba mono nherå, ai'ãma 're æpå'åzé
za'ra wa'aba mono ne, te za oto duré zudezu noræ ãma zama 're på'åzé
'Re æhâimana u'âsi mono hã, po're ãna duré ta noræ hã tiwi 're hâimana
za'ra mono nherå. 32 'Re æhâimana u'âsi mono wi, danhimipari ãna
're danomro mono wa, ma tô te te siwi 're da'awå'õ pese, dawasédé
hã te te da'ãma 're æ'ab'madâ'â mono hawi. Dazazéb 're, da te 're
danheme mono wa, apâ dasi'uihâ na 're ædawairébé waihu'u mono
õ ne, dawasété hawi 'râwi 're dasisõ'reptui waihu'u za'ra mono õ di.
Taha na, dasi'uihâ na da te dasina 're waihu'u za'ra mono da, ma tô
te te siwi 're da'awå'õ. Uburé da'ãma 're på'åzé mono da, ma tô ãne
hã te te dama 're apisutu, 'Re æhâimana u'âsi mono hã.

Æwaihu'u pese na 'Re æhâimana u'âsi mono wasu'u
33 'Re æhâimana u'âsi mono hã uburé da'ãma 're æsiwamri mono zé

hã tãma sa'åtå uptabi di, te te dama 're æ'ab'manharæ wå mono zéb
da hã. Æwaihu'u pe hã tãma sa'åtå uptabi di duré. E 'wa hã te za
maræ hã te te sima 're æ'apisutu mono zé hã tiwi waihu'u. E 'wa hã te
za duré tiwi waihu'u, uburé maræ hã te te 're æ'ab'manharæ mono zé
hã. 34 Duréihã Iza'iza hã ma tô ãne na ãma rob'ui'éré:

“E 'wai ma, Wanhib'apito nhimirosa'rada hã waihu'u pese di.
E 'wa hã roti na tãma æwa'rãmi'wa da hã, te 're hâimana.
Robaba di.”

35 Wahi'rata hâiba amo hã ma tô duré ãne na ãma rob'ui'éré, Zo
na æsisi hã:

“'Re æhâimana u'âsi mono si, roptede'wa 're hâimana mono
nherå, e niha te za ni'wa hã maræ hã tãma tisõ, æwa'rãmi
maræ na te te tãma æwa'âbâ da hã. Ãne hã robaba uptabi
di, tãma hã.”

Ãne ma tô Zo hã rob'ui'éré, duréihã.
36 'Re æhâimana u'âsi mono si ma tô uburé te te aropoto, sima.

Taha wa, te uburé maræ hã te te 're ab'madâ'â, tiwaihu'u pese na.
Ãne wa, 'Re æhâimana u'âsi mono ãma, aihæni, ãma 're wawata u'âsi
za'ra wa'aba mono za. Tane tô.

'Re æhâimana u'âsi mono ma, 're ædasisõmri za'ra mono zé wasu'u

12 1 Ðsisãnawã noræ, 'Re æhâimana u'âsi mono hã e wa'ãma 're
på'åzé mono õ di, wa'ãma 're æsiwãræ mono zéb da hã.

Wa'ãma 're æpå'åzé mono zé hã, tãma sa'åtå uptabi di. Taha wa, wa
za oto aima roti pese za'ra wa'wa, ãne na hã. 'Re æhâimana u'âsi
mono ma si, te za 're asisõmri u'âsi za'ra wa'aba mo, tiwi 're asisawi
za'ra wa'aba mono ãna. Taha ma si, te za aiwå uptabi na tãma 're
aihâimana za'ra wa'aba mo, te te 're ai'madâ'â wå u'âsi za'ra wa'aba
mono da. Ãhã zarina, ãma 're anomro wå u'âsi aba mono wamhã,
taha si tô sena, ãma 're æ'aiwata za'ra wa'aba mono zé hã. 2 Ti'ai
ãma dahâimana wasété na 're ædanomro mono noræ ãma hã, 're
sasõmri za'ra wa'aba mono õ di za. 'Re æhâimana u'âsi mono wi si,
te za 're ærowaptårå u'âsi za'ra wa'aba mo, asimirosa'rata wå na si,
aipå'å 're, 're aihâimana za'ra wa'aba mono zé hã te te aima 're
pisutu za'ra wa'aba mono da, 're aihâimana za'ra wa'aba mono zép
tém na si, oto 're anomro aba mono da. Tawapsi te za 'Re æhâimana
u'âsi mono, te te aima 're æpisutu za'ra wa'aba mono hã asina 're
æwaihu'u pese za'ra wa'aba mo, maræ æwå si tãma 're æ'manharæ za'ra
wa'aba mono zém na hã.

3 'Re æhâimana u'âsi mono hã tinhimizawi pese zéb zarina, ma tô
ðpisutu, æsadawa wasu'u'wa na oto 're ðhâimana mono da. Taha wa,
wa za oto ãne na aima roti pese za'ra wa'wa. Dama aipire na, duré
dama aiwå na 're aihâimana za'ra wa'aba mono õ nherå, 'râwi
aipire na 're asi'madâ'â za'ra wa'aba mono õ di za. 'Re æhâimana
u'âsi mono, ma tô te te sima 're aipisutu za'ra wa'wa, õhõ ãma si oto
're anomro aba mono da. Tane nherå, aihæni æsazei'wa, asiré 're
anomro aba mono nherå, ni'wam noræ si te æsazei pese 'wa hã 're
hâimana za'ra. Duré ni'wam noræ hã æsazei prãi 'wa, te 're hâimana
za'ra. Æsazei prãi 'wa noræ hã 're sazei pese za'ra wa'aba mono newa,
'râwi asi'ãma 're rosa'rata za'ra wa'aba mono õ di za, 're sazei pese
za'ra wa'aba mono õ nherå. 4 Dahâiba misi nherå, dahâiba na hã
maræ hã dama 're æhâimana za'ra mono hã ahâ di, tite mono bâ te te
're æromhuri za'ra mono zéb da hã, dapara hã duré danhib'rada hã,
duré dato hã, uburé æré 're ædahâimana za'ra mono hã. 5 Tane hã wa
oto wa noræ hã wasiré æsazei'wa noræ hã Cristuhu ãma, wa'ahâ
nherå, 're wahâimana za'ra, simisutu. Dahâiba misi nherå, dahâiba
na maræ hã ahâ na dama 're æhâimana za'ra mono hã, tite mono bâ
te te 're æromhuri za'ra mono ne, wa oto wa noræ hã wasiré æsazei'wa
noræ hã wanhimiromhuri mono bâ sipu'u pese na, wa te 're romhuri
za'ra, 'Re æhâimana u'âsi mono ma, dahâiba misi 're ædahâimana
za'ra mono ne, simisutu wasiré 're wahâimana za'ra mono wa oto.
6 Taha wa, 'Re æhâimana u'âsi mono hã simizawi pese uptabi wa,
romhuri te te wama 're æ'apisutu mono zéb zarina, wasipu'u pese

na, wa za wa te tãma 're romhuri za'ra, wate mono bâ, ãma 're
æwasipawaptob za'ra mono zéb da hã. 'Re æhâimana u'âsi mono
zadawa wasu'u na, sena na æsazei'wa noræ ma si te te ãma 're
ærowasu'u za'ra mono zéb da, te te sima 're wa'apisutu mono
wamhã, taha zarina si, wa za tô ãma 're wasipawaptob u'âsi za'ra.
Æsimiroti zarina si, wa za wa te 're sadawa wasu'u za'ra, wasiré
æsazei'wa noræ ma. 7 Duré ni'wam noræ hã æsazei'wa noræ pawapto'wa
da, te te sima 're apisutu mono wamhã, ta noræ zama te za tô taha
zarina si te te tãma 're dapawaptob u'âsi za'ra. Duré 'Re æhâimana
u'âsi mono nhimiroti na dama rowahutu'wa da, te te sima 're
æ'apisutu mono noræ hã te za tô ta noræ zama æsarina si te te ãma 're
dapawaptob za'ra. 8 Duré ni'wam noræ hã 'Re æhâimana u'âsi mono
hã te te sima 're apisutu mono wamhã, te za æsazei'wa noræ ma,
æsimiroti zarina si te te 're rowahutu za'ra, te te 're wapari za'ra
mono wa, på'å toi u'âsi, ãma 're hâimana za'ra mono da, siptete
sina. Duré ni'wam noræ hã tinhibrom na dama 're sõprub za'ra mono
da, te te sima 're apisutu mono wamhã, te za tô ta noræ hã dawi 're
sõti za'ra mono ãna, dama ãma 're sõprub za'ra, sa'åtå na. Duré
ni'wam noræ hã æsazei'wa noræ 'madâ'â'wa da, te te 're apisutu mono
wamhã, te za tô simi'å na te te 're 'madâ'â u'âsi za'ra, ta noræ zama.
Duré ni'wam noræ hã te te sima 're apisutu mono wamhã, ta noræ
zama te za da'ãma 're på'åzé za'ra, dahâzé ré noræ ãma, duré dawi
're ærobzei'õ za'ra mono noræ ãma. To sina, te za ãne zarina te te 're
dapawaptob za'ra, ta noræ hã. Ãne wa za wa te wasima 're
rob'ma'wamaræ, romhuri mono bâ, dahâiba hã misi nherå, dahâiba
na maræ hã ahâ na dama 're æhâimana za'ra mono hã tite mono bâ te
te sima 're æromhuri za'ra mono ne.

9 Taré asimizawizé hã aima 're hâimana za'ra wa'aba mono tõ da,
te za tô sena asimizawi pese zé hã aima 're hâimana u'âsi za'ra
wa'wa. Uburé maræ wasété nhiti, te za 're aihâimana za'ra wa'aba
mo, asiwi 're wå'õ pese za'ra wa'aba mono sina. Uburé aihâimanazé
æwå na si te za oto 're aihâimana za'ra wa'aba mo. 10 Dasisãnawãi
uptabi hã 're ædasisawi pese za'ra mono ne, te za a noræ wa'wa hã 're
asisawi pese za'ra wa'aba mo, Cristuhu ãma asisãnawã oto asiré 're
aihâimana za'ra wa'aba mono wa. Te za duré 're asiwazé pese za'ra
wa'aba mo. 11 Aiwa'a ãna, te za duré 're æromhuri pese za'ra wa'aba
mo. Wanhib'apito ma si, te za asimi'åi uptabi na 're æromhuri u'âsi
za'ra wa'aba mo, aihâiba tiwi 're sawi za'ra wa'aba mono ãna.
12 Uburé maræ æwå hã 'Re æhâimana u'âsi mono, za te te wama 're
æ'apisutu mono zéb zô, wa za sô 're wanhimipari za'ra mono sina,
're wahâimana za'ra, wato sina. Zezusihi zazei'wa oto 're anomro
aba mono wa, da te 're ai'ruiwapari za'ra wa'aba mono nherå, te za
asiptete sina ãma 're anomro u'âsi aba mo. 'Re æhâimana u'âsi mono

ma, te za 're aimreme zusi u'âsi aba mo. 13 Asiré æsazei'wa noræ wi,
maræ zô tiwi 're ærowaptâ'â za'ra mono zéb zarina, te za asimaræ na 're
æpawaptob za'ra wa'aba mo. Duré darob amoi hawi atåme 're sihutu
aba mono wamhã, te za sô 're atob'uzu za'ra wa'aba mo, asiré æsazei'wa
noræ zô hã, asõrõwa u 're 'mazasi za'ra wa'aba mono da.

14 Duré Zezusihi zazei'wa 're anomro aba mono 'ru te, da te 're
ai'ruiwapari za'ra wa'aba mono wa, da te aima 're rob'manharæ
wasété za'ra wa'aba mono wamhã, ãne wamhã, 'Re æhâimana u'âsi
mono ma, 're dahâiba 'ru za'ra wa'aba mono õ di za, te te 're da'ahâ
za'ra mono da. Rowå hã te te tãma 're æ'apisutu mono da si, te za
da'ãma tãma 're aimreme zusi aba mo. 15 Ni'wam noræ hã toi uptabi
na 're hâimana za'ra mono wamhã, æsine te za 're atoi uptabi za'ra
wa'aba mo, æsiré. Duré ni'wam noræ hã på'åzé uptabi na 're hâimana
za'ra mono wamhã, æsine te za duré aipå'åzé uptabi na æsarina 're
aihâimana za'ra wa'aba mo. 16 Duré simisutu te za asimirosa'rata na
're asisazei pese za'ra wa'aba mo, asiré æsazei'wa nherå, asisada 're
rosa'rata wasété za'ra wa'aba mono tõ da. Duré aiwå na 'râwi asina
're aiwata za'ra wa'aba mono õ di za. Duré dama æpire noræ zapari,
maræ na romhuri wapu na da te dasima 're æromhuri za'ra mono zé hã
asiwi 're wå'õ za'ra wa'aba mono õ di za, 're 'manharæ za'ra wa'aba
mono tõ da, ta hã wapu nherå. Duré asiré noræ nhipai u aiwaihu'u
pese na 'râwi asi'ãma 're rosa'rata za'ra wa'aba mono õ di za.

17 Duré da te aima 're rob'manharæ wasété za'ra wa'aba mono
wamhã, asa dama ãma 're wa'rãmi wasété za'ra wa'aba mono õ di
za. Maræ æwå si 're æ'manharæ za'ra wa'aba mono na si, te za asima 're
asõpré u'âsi aba mo, æsazei'wa 're anomro aba mono wa, da te ai'ãma
're rosa'rata wasété za'ra wa'aba mono tõ da. 18 Asada 're dahâimana
za'ra wa'aba mono nherå, rowå na si dasiré 're aihâimana u'âsi za'ra
wa'aba mono da, te za asina 're ærosa'rata wå u'âsi za'ra wa'aba mo.
19 Duré nimahã na, da te aima 're rob'manharæ wasété za'ra wa'aba
mono wamhã, 'Re æhâimana u'âsi mono upana asi'uihâ na 'râwi 're
asi'ruiwa'âbâ za'ra wa'aba mono õ di za. Taha si, tinhimihâzém na
te te 're ai'ruiwa'âbâ za'ra wa'aba mono da, te za õhõ si 're æ'madâ'â
za'ra wa'aba mo. Duréihã ãne na ma tô Wanhib'apito mreme na
rob'ui'éré, Mozési hã:

“Wa hã ðsiwaprosi, wa za te 're da'a'ruiwa'âbâ. Ðwétési, wa
za te dama ãma 're awa'rãmi, maræ, da te 're æ'manharæ
wasété za'ra mono zém na hã.”

Ãne duréihã Wanhib'apito mreme na rob'ui'éré wasu'u hã, æbaihâ na
hã. 20 Duré ãne 'Re æhâimana u'âsi mono nhimiroti amo na rob'ui'éré
wasu'u hã:

“Asitob'ru noræ hã mra te te 're sépata za'ra mono wamhã,
æsa na te za 're æpawaptob za'ra wa'aba mo. Duré 'rubu

wamhã, te za tãma 're æ'õb za'ra wa'aba mo. Ãne zarina,
asitob'ru noræ ma, 're 'manharæ wå za'ra wa'aba mono
wamhã, ta noræ hã 'râwi 're siwaihu'u za'ra mono wa, te za
aima 're siséb za'ra wa'wa.”

Ãne duréihã 'Re æhâimana u'âsi mono nhimiroti na rob'ui'éré wasu'u
hã. Ãhã zarina si te za dama 're æ'manharæ wå u'âsi za'ra wa'aba mo.
Taha wa, a noræ wa'wa hã 'râwi asi'uihâ na 're asi'ruiwa'âbâ za'ra
wa'aba mono õ di za. 21 Ãhã wasu'u na, wa za oto ðnhimirowasu'u na
hã aima 'rãsutu za'ra wa'wa. 'Râwi dasi'uihâ na 're ædasi'ruiwa'âbâ
za'ra mono zém na hã da'ãma 're sasõmri za'ra wa'aba mono õ di za.
Maræ æwå si te za dama 're æ'manharæ wå u'âsi za'ra wa'aba mo, taha
na dahâimana wasédé hã dawi 're uprosi za'ra wa'aba mono da, duré
taha zarina, tô sena oto ai'ãma 're dasiwadi za'ra wa'aba mono da.

Ti'ai ãma dama æpire noræ nhimiroti, da te 're æwapari pese
za'ra mono zéb da na rowasu'u

13 1 Ti'ai ãma dama æpire noræ hã, roti'wa noræ hã si'uihâ na 're
sipisutu za'ra mono õ di, dama 're si'apito za'ra mono da hã.

'Re æhâimana u'âsi mono te te 're æ'apisutu mono zarina si, te dama
're hâimana za'ra uburé. Taha wa, te za uburé aihæni 're æwapari
pese za'ra wa'aba mo, æsimiroti hã. 2 Ni'wam noræ hã dama æpire
noræ nhimiroti te te siwi 're wå'õ za'ra mono wamhã, taha si te te
siwi 're wå'õ za'ra mono õ di za. Æ'u'âbâ te za duré 'Re æhâimana u'âsi
mono te te 're æ'apisutu mono zé hã te te siwi 're wå'õ za'ra. Ãne hã
ni'wam noræ te te 're 'manharæ wasété za'ra mono wamhã, 'râwi te za
si'uihâ na te te sisada 're sani za'ra, ti'ai ãma dama æpire noræ
nhimihâzé hã, 'Re æhâimana u'âsi mono zadawa para. 3 Ãne, maræ te
te 're æ'manharæ wasété za'ra mono noræ si, te za dama æpire noræ
nhimihâzé ma, 're pahi za'ra. Tanei õ di, maræ te te 're æ'manharæ wå
za'ra mono noræ hã. Dama æpire noræ ma, 're pahi za'ra mono õ di za.
Taha wa, te za æwå si 're æ'manharæ za'ra wa'aba mo, dama æpire noræ
ma, tãma 're aipahi za'ra wa'aba mono ãna, 're aihâimana za'ra
wa'aba mono da. Tawapsi te za te te 're aiwåsãmri za'ra wa'wa, ti'ai
ãma dama roti'wa noræ hã. 4 Ta noræ hã te 'Re æhâimana u'âsi mono
zadawa para, te te 're romhuri za'ra, æwå na si te te 're aipawaptob
za'ra wa'aba mono da, taha zarina, rowå na 're asimroi wa'aba
mono da. Tane nherå, maræ æwasété si 're 'manharæ u'âsi za'ra
wa'aba mono wamhã, te za tô tãma 're aipahi za'ra wa'aba mo. E
maræ wa. Dama æpire noræ hã tô sena siptete uptabi wa, te te 're
ædahâ za'ra mono zéb da hã. 'Re æhâimana u'âsi mono zadawa para,
te æsimipari'õ noræ hã te te 're hâ za'ra. 5 Ãne wa, te za uburé ti'ai
ãma dama roti'wa noræ nhimiroti hã 're æwapari pese za'ra wa'aba
mo, asimipari õ wa, 'Re æhâimana u'âsi mono te te 're aiwå'õ pese

za'ra wa'aba mono zéb zarina, te te 're aihâ za'ra wa'aba mono tõ
da. Duré 're aihâimana wå za'ra wa'aba mono zém na, 'Re æhâimana
u'âsi mono ma, tãma ãma 're æ'uwaimrami za'ra wa'aba mono na,
aipå'å 're asimirosa'rata na asina 're waihu'u pese za'ra wa'aba
mono da, te za æsarina dama æpire noræ nhimiroti hã 're æwapari pese
za'ra wa'aba mo.

6 Taha wa, dama æpire noræ nhimipisutuzéb zarina te za duré
rob'uiprazé hã syry na tãma 're æpo'o za'ra wa'aba mo, ti'ai ãma
dama æpire noræ ma. E maræ wa. Dama æpire noræ hã 'Re æhâimana
u'âsi mono zadawa para, te te 're romhuri za'ra mono wa. 7 Taha
wa, te za tô æsarina tãma 're æpo'o za'ra wa'aba mo, aipawa'âbâzé hã
duré uburé maræ uiprazé hã. Te za duré tãma 're aihâimana prédub
za'ra wa'aba mo, dama roti'wa noræ ma.

'Re ædasisawi pese za'ra mono zé wasu'u
8 Wa'âbâ ãna, dawi 're ærowaibui wa'aba mono zém na hã, taré

dama 're ropisutu za'ra wa'aba mono õ di za. Te za dama ãma 're
æ'uwaimrami za'ra wa'aba mo, dama 're æropisutu za'ra wa'aba
mono zéb zarina. Asimizawizém na si te za 're ædazawi pese za'ra
wa'aba mo. 'Re dazawi pese za'ra wa'aba mono wamhã, uburé 'Re
æhâimana u'âsi mono nhimiroti 'rata na Mozési te te ærob'ui'érézém
na te za asina tãma ãma 're æ'uwaimrami za'ra wa'aba mo. 9 Duréihã
'Re æhâimana u'âsi mono, Mozésihi ma, te te æwaihu'uzéb zarina te
te ãma dama ærob'ui'érézé hã, ãne:

“Aimro na asiwi 're asipsaihuri za'ra wa'aba mono õ di za.
Duré 're danhimroi wa'aba mono õ di za. Duré dawi 're
asipsaihuri za'ra wa'aba mono õ di za. Duré maræ æwå hã
dawi 're 'ruiwapari za'ra wa'aba mono õ di za.”

Ãne duréihã 'Re æhâimana u'âsi mono nhimiroti hã, dahâimanazé
mono bâ. Ã noræ hã, duré aimawi hã æsimiroti hã ahâ uptabi nherå,
simisutu haré te wasu'u æsimiroti hã, ãne:

“Te za 're ædazawi pese za'ra wa'aba mo, duré aihâimanazé
hã 'râwi asima 're æsawi pese za'ra wa'aba mono ne.”

Ãne æsimiroti hã sa'åtå uptabi nherå, misi æsimiroti hã te wasu'u,
simisutu haré. 10 Ni'wam noræ hã te te 're dazawi pese za'ra mono
wamhã, maræ hã æwasédé hã te te dama 're 'manharæ waihu'u za'ra
mono õ di za. Taha wa, ni'wam noræ hã te te 're dazawi pese za'ra
mono wamhã, ta hã uburé 'Re æhâimana u'âsi mono nhimiroti
'madâ'â pese 'wa, te za 're hâimana za'ra.

11 Zezusi hã we apâ wazô æmoræzéb u hã romhuture di oto, te te
æwanho'reptu za'ra zé hã te te oto wama æ'rãsutu za'ra da hã. Cristu
hã duréi, wa te wasina 're æ'umnhasi na'rata za'ra mono hawim
nherå, romhuture di oto, wama hã. Taha wa, te za oto asimiza'rese

're aihâimana za'ra wa'aba mo, darési ãna 're ædanhotõ za'ra mono
ne, asimiza'rese ãna 're aihâimana tõ za'ra wa'aba mono da. Ãne na
ti'ai ãma 're æwahâimana hutu za'ra mono zé hã aima waihu'u pese
za'ra wa'aba di. Ãne wa, te za 're ædazawi pese za'ra wa'aba mo.

12 Robra æsi'utõræzéb u hã romhuture di oto, ti'ai ãma ré
dawasédé, da te 're æ'manharæ za'ra mono hã. Tâibâ za oto. Cristu hã
we apâ moræ wapsi, rowa'a si te za oto 're hâimana u'âsi, robra
wa'rãmi. Taha wa, robra 'rowi dawasédé, da te 're æ'manharæ za'ra
mono ne, 're wanomro mono õ di za oto. Wawasédé hã wa za oto
wa te 're sahâri pese za'ra. Duré Zezusihi nhimirowa'a na si wa za
're wanomro, robra wi wanhiptete sina ãma 're æwahâimana za'ra
mono zéb da hã, danhimnhi'ãsi na dawi 're ædasisõpa za'ra mono
ne. 13 Wawasété ãna, wa za oto 're wanomro wå, rowa'a na 're
ædanomro mono ne. Âzé wa te dame 're âhuri mono õ di za, dato
æwasété u 're dasi'rã'õtõ mono wa, siwa'ru da te 're æ'âhuri mono ne,
're wa'rã siwamnaræ tõ za'ra mono da. Duré siwa'ru wahâimanazé
æwasédé hã wa te 're 'manharæ u'âsi za'ra mono õ di za, pi'õ na aibâ
na zama. Duré maræ na 're æwasiwå'õ za'ra mono hawi, wa te wasima
're nharæ za'ra mono õ di za. Duré maræ na 're wasi'ruiwapari za'ra
mono õ di za. 14 Siwa'ru 'râwi asima æwåzéb zarina, aipå'å 're
asimirosa'rata wasété aba na ãma 're rosa'rata za'ra wa'aba mono õ
di za. Wanhib'apito Zezu Cristu 're æmoræzém na si te za oto 're
aihâimana za'ra wa'aba mo, æsine.

Æsazei'wa nherå, sib'uware na 're ænomro mono noræ wasu'u

14 1 Æsazei'wa nherå, sib'uware na 're ænomro mono noræ zô, te
za asitåme sô 're aihãsi aba mo. Æsimirosa'rata za'ra hã

aimawi nherå, aiwab õ nherå, tãma 're nharæ wasété za'ra wa'aba
mono õ di za. Tane nherå, te za sô 're atob'uzu za'ra wa'aba mo.
2 Ni'wam noræ hã æsazei'wa noræ hã uburé tisazéb zô te 're sõpré, te
te 're huri mono da, romnhi zô zama, 'Re æhâimana u'âsi mono te te
tiwi 're æsawi za'ra mono õ na, 'râwi 're æsisaze za'ra mono zéb
zarina. Tane nherå, ni'wam noræ hã æsazei'wa nherå, te za romnhi
hã te te siwi 're wå'õ za'ra, te te 're huri mono tõ da, 'Re æhâimana
u'âsi mono te te tiwi 're sawi za'ra mono newa. 3 Taha wa, ni'wam
noræ hã uburé romnhi te te 're æhuri mono noræ hã te te siwi 're wå'õ
za'ra mono õ di za, romnhi na dame 're æsaihuri mono õ noræ hã.
Duré ni'wam noræ, romnhi na dame 're æsaihuri mono õ noræ zama,
te te siwi 're wå'õ za'ra mono õ di za, uburé siwa'ru romnhi te te 're
æhuri mono noræ hã. E maræ wa. 'Re æhâimana u'âsi mono hã ma tô te
te 're awåsãmri õ noræ hã, romnhi na dame 're æsaihuri mono õ noræ
me. 4 E a noræ wa'wa hã æsib'apito za'ra wa'aba bâ, te za maræ tiwi 're
æwå'õ za'ra wa'aba mo, æsib'apito upana. Taha si te za te te 're

waihu'u za'ra, æhâimana wasété na, duré æhâimana wå na zama.
Tawamhã æsazei'wa noræ hã te za siptete u'âsi 're hâimana za'ra. E
maræ wa. Wanhib'apito 'Re æhâimana u'âsi mono hã tiwaihu'u pese
na te te 're siptete u'âsi za'ra mono wa.

5 Ni'wam noræ hã æsazei'wa noræ hã te 'râwi te te si'ãma 're
rosa'rata za'ra, nima hã bâdâ hã romhuri'õzé hã æwa 're ærere'e
mono sidâpâsi, bâdâ dama 're æpire za'ra mono zém na hã. Duré
ni'wam noræ, æsazei'wa noræ hã te te da'ãma 're rosa'rata za'ra asa,
aiwapsi bâdâ hã uburé dama 're hâimana za'ra mono nherå, ãma 're
ædahâimana za'ra mono zéb da hã. Taha wa, ate wa'aba mono bâ
romhuri'õzé bâtâ mono na asimirosa'rata mono bâ te za asiptete
sina ãma 're aihâimana za'ra wa'aba mo, tô õhõ na si. 6 Ta noræ hã
nimahã bâdâ hã romhuri'õzé hã dama 're æpire za'ra mono zém na
te te si'ãma 're ærosa'rata za'ra mono noræ hã, Wanhib'apito ãma 're
wata za'ra mono da, te ãne te te 're 'manharæ za'ra. Duré ni'wam
noræ hã uburé siwa'ru romnhi te te 're æhuri mono noræ hã te ãne te
te 're 'manharæ za'ra, Wanhib'apito 'Re æhâimana u'âsi mono ãma 're
wata za'ra mono da, dasa na dama 're sõpru mono wa. Duré ni'wam
noræ hã romnhi na dame 're æsaihuri mono õ noræ hã, te ãne duré te
te 're 'manharæ za'ra aiwa, 'Re æhâimana u'âsi mono ãma 're wata
za'ra mono da, waihu'u pese wa, duré sõprub uptabi wa.
7-8 Wasi'uihâ na 'râwi wahâiba misire nherå, wasina 're wahâimana
za'ra mono õ di za. Wanhib'apito te te wama 're æ'apisutu mono zéb
zarina si, wa tãma 're wahâimana za'ra. Duré wasi'uihâ na bâdâ hã
wadâ'âzé hã wa te wasima 're pisutu waihu'u za'ra mono õ di za.
Wanhib'apito te te wa'ãma 're æ'apisutu mono zéb zarina si, wa za
're wadâ'â za'ra, õhõ ma. Taha wa, wahâiba ré 're wahâimana za'ra
mono ré, duré oto 're wadâ'â za'ra mono wamhã, æsib'a'uwå, wa za
're wahâimana u'âsi za'ra, simisutu. 9 Cristu hã dâ'â nherå, ma tô
apâ hâiwa'udu, hâiba ré 're æhâimana za'ra mono noræ nhib'apito da
hã, duré 're ædâ'â za'ra mono noræ nhib'apito da zama. Uburé
æsazei'wa noræ nhib'apito da, ma tô hâiwa'udu apâ. Taha wa, wa
æsib'a'uwå 're wahâimana u'âsi za'ra oto, simisutu. 10 Tane nherå, e
maræ wa, te bété asisãnawã noræ hã 're æwå'õ za'ra wa'aba mo, asiré
æsazei'wa 're anomro aba mono nherå. E maræ wa, te 're æ'ruiwapari
u'âsi za'ra wa'aba mo, asisãnawã nherå. Niwapsi wa za uburé 'Re
æhâimana u'âsi mono nho're aimasam ni, te te wa'awaihu'u da,
wahâimana wå na, wahâimana wasété na zama. Tamep si za te te
da'awå'õ na dâ'âsina, asi'uihâ na 're asiwå'õ pese za'ra wa'aba mono
õ di za, ti'ab ré. 11 Duréihã 'Re æhâimana u'âsi mono zadawa
wasu'u'wa, ma tô ãne na ãma rob'ui'éré, æmreme na:

“Wa hã uburé Danhib'apito, tô sena 're ðhâimana mono zé
hã aima waihu'u pese za'ra wa'aba di. Duré tô sena aima

ðsiwasu'u za'ra wa'aba zéb zarina, wa duré tô sena aima
ropisutu za'ra wa'wa. Ãne, wa aima ropisutu za'ra wa'wa.
Niwapsi te za a'uwå mono bâ dahi'rãtitõ ðnho're ðma ana
ni, dama ðpire uptabi wa. Tawamhã tame dapoto mono bâ
te za ðnhisi za'ra ni, ðnhisi na 'Re ðhâimana u'âsi mono na.”

Ãne ma tô æbaihâ na ãma rob'ui'éré, 'Re æhâimana u'âsi mono mreme
na rob'ui'éré'wa hã.

12 Tamep si, wa za oto wasi'uihâ na tãma wasiwasu'u za'ra ni
wahâiba mono bâ, ti'ab ré wahâimanazém na, uburé maræ hã wa te
're æ'manharæ za'ra mono zém na hã.

13 Taha wa, wasiré æsazei'wa nherå, 're æwasiwå'õ za'ra mono zé
hã wa za oto råme pese za'ra ni. Ãne zô si, te za asina 're asõpré
wa'aba mo, maræ æwå hã 're æ'manharæ za'ra wa'aba mono zéb zô.
Maræ hã 're 'manharæ za'ra wa'aba mono ré, asiré æsazei'wa noræ hã te
te 're ai'madâ'â za'ra wa'aba mono wa, asarina wa'aba tiwasété na
're si'marõpãræ tõ za'ra mono da, te za maræ æwå si 're æ'manharæ u'âsi
za'ra wa'aba mo. 14 Wa hã Wanhib'apito Zezusihi ãma 're ðhâimana
mono wa, wa tô ðsina waihu'u sena na, uburé dasa hã æwå na hã,
duré æwasété õ na si. Tane nherå, ni'wam noræ hã te za ãne hã te te
ãma 're rosa'rata upa za'ra: “Ã hã romnhi hã, wasétére di. 'Re
æhâimana u'âsi mono ma hã wå õ di, wa te 're æhuri mono da hã.”
Ãne hã ni'wam noræ hã te te ãma 're rosa'rata za'ra mono wamhã, õ
noræ ma si, romnhi hã wasété di tô. Tane nherå, te te siwi 're wå'õ
za'ra mono nherå, te te 're huri mono wamhã, dawasédé te wasu'u.
15 Ãté maræ dasa hã te za 're æhuri aba mo, asiré æsazei'wa noræ te te
siwi 're æwå'õ za'ra mono hã. Tawamhã, 're huri aba mono wamhã,
'Re æhâimana u'âsi mono te te dawi 're awå'õ mono newa, ãté te za
ãne na tiwi 're ærobzei'õ za'ra wa'aba mo, tô õ noræ wi hã. Ãne
wamhã, asimizawi pese zé hã tãma ãma 're uwaimrami za'ra
wa'aba mono õ di za. Tãma sawi uptabi za'ra wa, ma tô Cristu hã
sada tidâ'â za'ra. Taha wa, romnhi hã asiré æsazei'wa noræ te te 're
æwå'õ za'ra mono hã, 're huri aba mono õ di za, 're huri aba mono
wa, ta noræ hã asa na tiwi 're ærobzei'õ za'ra mono zéb zarina,
tiwasété na 're æsi'marõpãræ za'ra mono na 're si'utõræ tõ mono da.
16 Ãne hã maræ hã aima wasété aba õ nherå, 're 'manharæ za'ra
wa'aba mono õ di za, da te 're aiwasu'u wasété za'ra wa'aba mono
tõ da. 17 E maræ wa. 'Re æhâimana u'âsi mono hã æsazei'wa noræ ãma
're æsib'a'uwå mono zé hã, dasa hã da te 're æwå'õ za'ra mono zé, te
te wasu'u õ di. Uburé maræ hã da te 're æ'âhuri mono zéb zama te te
wasu'u õ di duré. E maræ te wasu'u tawamhã, 'Re æhâimana u'âsi
mono, da'ãma 're æsib'a'uwå mono zé hã. Ta hã 'Re æhâimana u'âsi
mono nhimiroti zarina 're ædanomro wå mono zé, te wasu'u. Duré
'Re æhâimana u'âsi mono, Tipå'åzani na te te 're æda'apawapto mono

zéb zarina, rowå uptabi na 're ædanomro mono zé, te wasu'u, dato
sina. 18 Ãne na ni'wam noræ hã Cristuhu ma, te te 're romhuri wå
za'ra mono wamhã, 'Re æhâimana u'âsi mono ma, te za te te sina 're
rowå zani za'ra, uburé 're æhâimana wå za'ra mono zém na.
Tawamhã te za duré da te 're wåsãmri za'ra, ti'ai ãma ré.

19 Taha wa, rowå na wasiré 're æwahâimana za'ra mono zéb zô si,
wa za wasima 're wanhopré. Wanhib'apito ãma wahâimana
nhiptete u'âsi 're wanomro mono da, 're æwasipawaptob za'ra mono
zém na, wa za duré 're wanomro u'âsi. 20 Tawamhã dasa siwa'ru 're
huri aba mono wa, 'Re æhâimana u'âsi mono, danhiptete sina ãma
're ædanomro mono zéb da, te te da'ãma 're æromhuri wå mono zé hã
tiwi 're uprosi za'ra wa'aba mono tõ da, ãté 're huri aba mono õ di
za, siwa'ru dasa hã, romnhi hã. Tô sena uburé dasa hã æwå si da te
're æhuri mono da hã. Tane nherå, dasa hã siwa'ru 're huri aba mono
ré, asiré æsazei'wa nherå, sib'uware na 're ænomro mono noræ hã te te
're ai'madâ'â za'ra wa'aba mono wa, asarina wa'aba tiwasété na 're
si'marõpãræ za'ra mono wamhã, tawamhã, aiwasédé te za tô 're
æ'manharæ za'ra wa'aba mo. 21 Taha wa, romnhi hã siwa'ru 're huri
aba mono õ di za, duré uwa 'rãi wa'u æsé hã 're âhuri aba mono õ di
za, taha zarina asiré æsazei'wa noræ hã tiwasété na apâ 're
si'marõpãræ tõ za'ra mono da. Duré siwa'ru maræ aimawimhã 're
'manharæ za'ra wa'aba mono wa, ni'wam noræ hã tiwasété na apâ 're
si'marõpãræ tõ za'ra mono da, 're 'manharæ za'ra wa'aba mono õ di
za. 22 'Re æhâimana u'âsi mono si te te ãma 're awaihu'u mono da, te
za 'râwi asima si ãma 're ærosa'rata za'ra wa'aba mo, siwa'ru romnhi
're huri aba mono wa, ãma 're æ'upa za'ra wa'aba mono õ zém na hã.
Ni'wam noræ hã uburé siwa'ru, tisa te te sima 're æwå uptabi za'ra
mono zéb zarina, te te 're æhuri mono na, 're siwå'õ za'ra mono õ
wamhã, æpå'å 're tãma 're rowå uptabi za'ra mono di za. Duré
ni'wam noræ hã siwa'ru dasa hã te te siwi 're æwå'õ za'ra mono zéb
zarina, te te 're æhuri mono õ na, 're siwå'õ za'ra mono õ wamhã,
æpå'å 're tãma 're rowå uptabi za'ra mono di za duré, ãne hã aiwa.
23 Tane nherå, ni'wam noræ hã romnhi siwa'ru te te 're huri mono
nherå, 'râwi ãma 're siwawã za'ra mono wamhã, 'Re æhâimana u'âsi
mono hã te za te te 're wå'õ za'ra, tisa na 're æsiwawã za'ra mono zéb
zarina. Tane hã maræ hã wa te 're 'manharæ za'ra mono nherå, 'râwi
ãma 're wasiwawã za'ra mono wamhã, taha na wa za wawasédé hã
wa te 're 'manharæ za'ra.

Æsazei'wa noræ, prédup sina 're æsipawaptob za'ra mono zé wasu'u

15 1 Wa noræ hã wanhiptete sina, Wanhib'apito ãma, wa te 're
æsasõmri u'âsi za'ra mono noræ hã, maræ, wa te wasima 're

æwå za'ra mono zéb zarina si, wa te 're 'manharæ za'ra mono õ di za.

Wasiré æsazei'wa nherå, hâimana nhib'uware na 're æhâimana za'ra
mono noræ hã, wa za wa te 're pawaptob za'ra, hâimana nhiptete na
wasiré ãma 're hâimana u'âsi za'ra mono da. 2 Wasiré æsazei'wa noræ
hã maræ te te sima 're æwå za'ra mono zéb zarina, wa za wa te ãma
're sazei pese za'ra, maræ æwå na si, wa te ãma 're pawaptob u'âsi
za'ra mono da, hâimana prédub sina oto ãma 're hâimana u'âsi za'ra
mono da. 3 Cristu hã bété, ti'ai ãma 're moræ ré hã, e sima si ma tô
tihâimanazéb da hã 're si'madâ'â. Mare di. 'Râwi tihâimanazém na
si, 're si'madâ'â mono õ di. Ãne na duréihã ma tô ni'wa hã æwasu'u
na ãma rob'ui'éré siro:

“Ðmama, ni'wam noræ hã te te ai'ãma 're æwasété za'ra
mono noræ hã ma tô ai'u'âbâ ð'ãma zama te te 're wasété
za'ra. Tane nherå, aimawi 're ðhâimana mono zéb da hã, te
ðsima pisutu õ di, ðsi'uihâ na hã.”

Ãne na ma tô duréihã æbaihâ na ãma rob'ui'éré, æwasu'u na hã.
4 Uburé 'Re æhâimana u'âsi mono nhimiroti 'rata na rob'ui'éré hã, e
taré ma tô tinhimiroti hã te te dama 're apisutu, da te ãma 're
ærob'ui'éré za'ra mono zéb da hã. Mare di. Taré te te dama 're apisutu
mono õ di. Æsimiroti hã wa te 're waihu'u pese za'ra mono da, ma tô
ãne hã te te dama 're apisutu. 'Re æhâimana u'âsi mono nhimiroti
'rata na rob'ui'éré hã wa te 're sõré u'âsi za'ra mono wamhã,
wanhiptete sina wa za ãma 're wahâimana u'âsi za'ra, maræ na uburé
wa te 're robzépata za'ra mono nherå. Wa te 're sõré u'âsi za'ra mono
wamhã, te za wama 're rowå za'ra, wawi 're robzei'õ za'ra mono ãna,
're æwahâimana za'ra mono zéb da hã. Õhõ umnhasi sina, wa za tô
ãhã zarina si 're wahâimana za'ra, 'Re æhâimana u'âsi mono 'rata 're
æwahâimana u'âsi za'ra mono zéb zô, wasina 're wanhimipari za'ra
mono sina. 5 'Re æhâimana u'âsi mono si dapisutu'wa hã, uburé maræ
na da te 're robzépata za'ra mono nherå, danhiptete sina ãma 're
ædahâimana u'âsi za'ra mono da hã. Taha si te te sina dama 're
æ'arowå zani mono hã, dawi 're robzei'õ za'ra mono ãna, ãma 're
ædahâimana za'ra mono zéb da hã. Taha wa, wa tô te ðsima 're aiwå
za'ra wa'wa, ta hã aihæni te te 're aipawaptob za'ra wa'aba mono da,
asiré æsazei'wa noræ hã simisutu asimirosa'rata na 're asisazei pese
za'ra wa'aba mono da oto, Cristu Zezusi 're æmoræ wå zéb zarina.
6 Asimirosa'rata na 're asisazei u'âsi za'ra wa'aba mono wapsi, te za
'Re æhâimana u'âsi mono ãma Wanhib'apito Zezu Cristuhu mama
ãma simisutu u'âsi, ãma 're aiwata za'ra wa'aba mo.

Zudezu'õ noræ hã, Cristuhu wasu'uwå te te oto æwaihu'u
za'ra zé wasu'u

7 Cristu hã sitåme te te 're æ'aiwaibui wa'aba mono ne, te za
aihâiba zô asisô 're atob'uzu za'ra wa'aba mo, 're asisawi pese za'ra

wa'aba mono sina. Taha zarina, 'Re æhâimana u'âsi mono ãma 're
dawata u'âsi za'ra mono da, te za ãne asima 're æ'manharæ wå u'âsi
za'ra wa'aba mo. 8 Cristu hã ma tô we ti'ai u datåme mo, zudezu
noræ hã te te 're apawapto mono da, duréihã zudezu noræ hi'rata ma,
dama æpire za'ra noræ ma, 'Re æhâimana u'âsi mono te te tãma 're
æropisutu za'ra mono zéb zarina, te te dama ãma 're a'uwaimrami
mono da, duré uburé 'Re æhâimana u'âsi mono te te dama ãma 're
æ'a'uwaimrami mono zém na, tô sena na da te ãma 're waihu'u pese
za'ra mono da. 9 Duré zudezu'õ noræ hã 'Re æhâimana u'âsi mono,
da'ãma 're æpå'åzé mono zé hã te te oto sina 're waihu'u za'ra mono
wa, ãma 're wata za'ra mono da, ma tô we Cristu hã zudezu noræ u
satõ, 'Re æhâimana u'âsi mono hã. Duréihã ãne rob'ui'éré na æwasu'u hã:

“Wa hã zudezu'õ noræ siré 're ðhâimana mono ré, wa za
æsiré za'ra, ai'ãma 're ðwata u'âsi.
Ðnho're na zama, wa za duré ai'ãma 're ðwata u'âsi.”

10 Duré rob'ui'éré amo na æwasu'u hã, ãne:
“A noræ wa'wa hã zudezu'õ na 're aihâimana za'ra wa'aba
mono noræ, ma'ãpé simisutu asiré atoi uptabi na, ãma 're
aihâimana za'ra wa'aba mono, 'Re æhâimana u'âsi mono
nhib'a'uwå noræ me.”

11 Duré rob'ui'éré amo na æwasu'u hã, ãne:
“Zudezu'õ na 're aihâimana za'ra wa'aba mono noræ, ma'ãpé
Wanhib'apito ãma si 're aiwata u'âsi za'ra wa'aba mono,
uburé aipoto mono bâ 're aihâimana za'ra wa'aba mono
noræ hã.”

12 Iza'iza hã ma tô duré ãne na ãma rob'ui'éré siro:
“Niwapsi te za Zéséhé nhihudu hã we datåme wi, apito
Dawihi mama nhihudu hã.
Wei wisi wapsi, te za 'Re æhâimana u'âsi mono hã tãma
pisutu, zudezu'õ noræ nhib'apito, 're hâimana mono da oto,
daro mono bâ.
Tawamhã ta noræ hã te za te te siwi 're umnhasi, maræ æwå
hã te te tãma 're æpisutu za'ra mono zéb zarina, za te te
tãma ãma 're æ'uwaimrami za'ra mono zém na hã.”

Ãne duréihã Iza'iza hã te te ãma ærob'ui'érézé hã, 'Re æhâimana u'âsi
mono nhimiropisutuzém na. Ã hã, 'Re æhâimana u'âsi mono te te
dama æropisutuzém na, ma tô oto dama ãma uwaimra.

13 'Re æhâimana u'âsi mono hã waihu'u pese wa, te za te te 're
wa'apawaptob u'âsi, maræ æwå hã te te wama 're æpisutu za'ra mono
zéb zarina, za te te wama ãma 're æ'a'uwaimrami mono zéb zô, wa
te wasiwi 're umnhasi za'ra mono sina, sô 're wanhimipari u'âsi
za'ra mono da. Taha wa, wa ai'ãma tãma 're ðmreme u'âsi za'ra
wa'wa, atoi uptabi na 're aihâimana u'âsi za'ra wa'aba mono da,

duré rowå si te te aima 're pisutu za'ra wa'aba mono da, asina 're
umnhasi za'ra wa'aba mono wa. Æpå'åzani nhimipawaptobzéb
zarina, maræ æwå uptabi hã 'Re æhâimana u'âsi mono, za te te aima
're æsõmri za'ra wa'aba mono zéb zô, asiwi 're umnhasi za'ra wa'aba
mono sina, sô 're asimipari za'ra wa'aba mono zém na, 'râwi asima ãma
're sa'åtå za'ra wa'aba mono da, wa tô te ðsima 're aiwå za'ra wa'wa.

Paru hã, 'Re æhâimana u'âsi mono nhimipawaptobzém na te te
're æda'apawapto mono zé wasu'u

14 Ðsisãnawã noræ, wa hã wa tô ai'ãma waihu'u pese za'ra wa'wa,
asimizawi pese sina oto 're anomro wå wa'aba mono zém na hã.
Duré aima waihu'u pese za'ra wa'aba di oto, 're aihâimana wå za'ra
wa'aba mono zéb da hã. Ãne hã wa tô duré ai'ãma waihu'u pese
za'ra wa'wa, Wanhib'apito nhimiroti na oto asima 're æroti waihu'u
pese za'ra wa'aba mono zém na zama. 15-16 Tane nherå, ãhãna
ðnhimi'ui'éré na, wa tô sõ'awi aima rowasu'u za'ra wa'wa, ðsina
ðpahi ãna, rowasu'u ahâ na te ãma aipo're pu'u za'ra wa'aba da. Te
aiwi udâ waihu'u za'ra wa'aba ãna, wa tô ðnhimi'ui'éré na hã aima
rowasu'u pese za'ra wa'wa, 'Re æhâimana u'âsi mono hã sõprum na
te te ðpisutu wa, Cristu Zezusihi ma si te oto 're romhuri mono da,
zudezu'õ noræ hã te tãma 're apawapto mono da. Sasedoti noræ hã
'Re æhâimana u'âsi mono ma, te te da'ãma 're æromhuri za'ra mono
ne, wa duré wa hã zudezu'õ noræ ãma te 're romhuri u'âsi, 'Re
æhâimana u'âsi mono ma, Zezusihi wasu'uwå na te 're pawaptob
za'ra mono wa, te te 're æsaze za'ra mono zéb zarina, 'Re æhâimana
u'âsi mono te te 're wåsãmri za'ra mono da. 'Re æhâimana u'âsi
mono på'åzani nhimipisutuzéb zarina, ta noræ hã æsib'a'uwå oto 're
nomro mono wa, 'Re æhâimana u'âsi mono te te 're æwåsãmri za'ra
mono zéb da hã, wa ãne na hã te tãma 're romhuri u'âsi. 17 Cristu
Zezusihi ãma si oto 're ðhâimana mono wa, wa 're ðsi'uze, 'Re
æhâimana u'âsi mono ma si, te 're æromhuri mono zém na hã oto.
18 Te 're ærowasu'u wå mono zéb zarina, duré te 're æromhuri wå
mono zéb zarina ma tô zudezu'õ noræ hã te te 're wapari pese za'ra,
'Re æhâimana u'âsi mono hã. E tawamhã ðsi'uihâ na ðwaihu'u pese
na te 're æ'ab'manharæ wå mono na, wa za dama ðsina 're ðwata. Mare
di. Ãne hã æ'uwaibaba õ di. Cristuhu nhimipawaptobzéb zarina si,
wa tô te tãma 're romhuri u'âsi za'ra, æwasu'uwå na hã. 19 'Re
æhâimana u'âsi mono på'åzani hã tiwaihu'u pese na te te 're
ðpawapto mono zém na si, wa tô maræ dama æ'manharæ waihu'u'õ hã
te dama 're ab'manharæ, zudezu'õ noræ hã tô sena te te 're saze za'ra
mono da, ta noræ hã. Zeruzarå hawi, Iririza u 're ðmoræ ré, wa tô
daza'rui mono bâ te dama 're rowasu'u, Cristuhu wasu'uwå na hã.
20 Wa hã wa tô ãne hã te ðsima 're rosa'rata u'âsi, Cristuhu

wasu'uwå hã zahadu dapo're na da te 're æwapari za'ra mono õ noræ
u si, 're ðmoræ da, daza'rui mono bâ æwasu'uwå na te ãma 're da'apo're
pu'u mono da. Wanhib'apito wasu'uwå na danhimi'u'åi 'rata u 're ðzasi
tõ mono da, wa tô ãne na te ðsima 're rosa'rata u'âsi. 21 Duréihã
Iza'iza hã ma tô ãne na Cristuhu ãma rob'ui'éré:

“Ni'wam noræ ma, æwasu'uwå hã da te tãma 're æwaihu'u
za'ra mono õ noræ hã te za oto ta noræ hã 'râwi ãma 're
siwaihu'u za'ra, æwasu'uwå hã da te oto tãma 're wasu'u
za'ra mono wa.
Te te 're wapari za'ra mono ãna, aré 're æhâimana za'ra
mono noræ hã te za oto 'râwi si'ãma te te 're waihu'u pese
za'ra, 're æhâimana wå za'ra mono zém na hã.”

Paru hã, timreme te te sisõwa æsõmrizé wasu'u,
Roma u moræ da

22-24 Wa hã wahub ahâ na, wa tô te ðsima 're rosa'rata u'âsi, te
ðsima 're ærowå mono zéb uwaibaba, atåme ðmoræ za'ra wa'aba da,
te asabu za'ra wa'aba da. Tane nherå, zahadu ãmemhã ðma romhuri
ahâ di. Taha wa, nimahã na hã ãma atåme ðwatobro waihu'u aba õ
di. Tane nherå, ãhãna hã ðnhimiromhuri hã ãmemhã te oto 'rãsutu
wamhã, atåme ãma ðmoræ aba da si, wa tô ðsima waihu'u. Taha wa,
wa tô ðsima pisutu pese, Esipãnha na romnhisi u ðmoræ ré, te asabu
za'ra wa'aba da. Ãne wa tô duré ðsima rosa'rata, atåme ãma ðwisi
za'ra wa'aba wamhã, niha bâtâ na a'â ai'rata ðnhamra za'ra wa'aba
da, ðma ærowå zarina, duré maræ na asiwi ðpawaptob za'ra wa'aba
da, Esipãnha u ðmoræzéb da hã. Taha parip si, wa za oto aihawi
ðmoræ 'wa. 25 Tane nherå, wa za a'â Zeruzarå u si mo, ã awa'awi hã,
tame 'Re æhâimana u'âsi mono nhib'a'uwå 're æsi'ubumroi mono noræ
hã te duré pawaptob za'ra da a'â. 26 Masédoniza na danhipti'a
nho'õmo nhisi ãma, duré Ataza na danhipti'a nho'õmo nhisi ãma,
zudezu'õ na æsazei'wa na oto 're æhâimana za'ra mono noræ hã ma tô
sima wå za'ra, rob'uiprazé hã te te siwi ubumro da, Zeruzarå ãma
æsazei'wa noræ te te siwi ãma pawaptob za'ra da, simaræ ãna 're
æhâimana za'ra mono noræ hã, zudezu noræ hã. Ta noræ nhoprub
za'ra zé hã, ðsi'uihâ na te tãma âri za'ra da Zeruzarå u, taha da, wa
za a'â tamomop si mo. 27 Ta noræ hã zudezu'õ na æsazei'wa noræ hã
si'uihâ na ma tô sima pisutu za'ra, te te siwi ãma æpawaptob za'ra
zéb da hã, zudezu noræ hã. Ãne hã tô æ'uwaibaba ma tô siwi ãma
pawaptob za'ra. E maræ wa. Duréihã zudezu noræ ma, ma tô 'Re
æhâimana u'âsi mono hã tiwasu'uwå na tãma siwaihu'u na'rata
za'ra, tipå'å na robzei u'âsi ãma 're nomro mono da. Taha na ma tô
zudezu'õ noræ hã te te siwi ãma 're pawaptob za'ra æwasu'uwå na,
aiwapsi oto õhõ ãma si 're hâimana za'ra mono da. Ãne wa'rãmi, te

za tô zudezu'õ noræ hã tinhimaræ na te te siwi 're pawaptob za'ra,
zudezu noræ hã, tô æsarina si. 28 Tawamhã ãme ðnhimiromhuri te
'rãsutu parimhã, rob'uiprazé, da te dasiwi æ'ubumro hã ubuni na
æsazei'wa noræ ma, te ãwisi wå parip si, wa za oto mo, Esipãnha u
ðmoræ da hã. Tawapsi, wa za aiwa'wai baba ðmoræ aba ré, asabu
za'ra wa'wa oto. 29 Tawamhã, atåme ðwisi za'ra wa'aba wamhã,
Cristuhu nhoprubzém na, sa'åtå uptabi na te za aihæni wama ãma
tirowå za'ra.

30 Ðsisãnawã noræ, wa za oto aiwi rowaptårå za'ra wa'wa ðsi'ãma,
'Re æhâimana u'âsi mono ma, asiptete sina ð'ãma 're aimreme zusi
aba mono zéb da hã. Wanhib'apito Zezu Cristuhu zazei'wa, wasiré
oto 're wahâimana za'ra mono wa, duré 'Re æhâimana u'âsi mono
på'åzani nhimipawaptobzéb zarina, oto 're wasisawi pese uptabi
za'ra mono wa, wa ãne na aiwi rowaptårå za'ra wa'wa. 31 E maræ da.
Zudeza na danhipti'a nho'õmo nhisi ãma æsazei'õ'wa noræ 're
æhâimana za'ra mono noræ hã, niha te te ðma rob'manharæ za'ra tõ
da, te za ð'ãma tiwi ærowaptårå u'âsi za'ra wa'aba mo. Duré Zeruzarå
ãma 'Re æhâimana u'âsi mono nhib'a'uwå 're æhâimana za'ra mono
noræ hã, ta noræ hã zudezu na æwamri za'ra wå te, zudezu'õ noræ
nhoprubzé hã za te ãma æ'âri hã te te siwi wå'õ za'ra tõ da, te za
duré ta noræ ãma zama ãma aimreme zusi u'âsi 'wa. 32 Ðtoi uptabi na
ãma atåme ðwisi za'ra wa'aba da, te za ð'ãma aimreme zusi u'âsi 'wa.
'Re æhâimana u'âsi mono, ðmoræzé hã te te ðma pisutu wapsi, wa za
tô ãma atåme ðwisi 'wa. Tawapsi ðma rowå uptabi di za, wasiré
æsazei'wa noræ hã 'râwi wasisabu za'ra wå te. Te ãma wazere
wamhã, wa za a'â ai'rata ðwa'utu za'ra wa'wa. 33 'Re æhâimana u'âsi
mono hã wama rowå nhomri'wa hã 'râwi asiré 're hâimana u'âsi
za'ra wa'aba mono da, wa tô te ðsima 're aiwå u'âsi za'ra wa'wa.
Tane tô.

Paru, tisiwadi noræ te te æ'azawizé wasu'u

16 1 Ãne, wa za aima wasu'u za'ra wa'wa, wahidiba Pebi na
æsisi hã. Ta hã simizawi pese di. Såtireza na 'ri nho'õmo

nhisi ãma, te æsazei'wa noræ hã te te 're apawaptob u'âsi. 2 Da'ahâ na
ma tô te te 're da'apawapto pese. Ðzama te duré te te 're ðpawapto.
Taha wa, ma'ãpé asiwi âri wå wa'aba za, wasiré Wanhib'apito
zazei'wai wa, 'Re æhâimana u'âsi mono nhib'a'uwå, 're æsiwaibui wå
mono zém na. Maræ zô tiwi rowaptâ'â wamhã, te za duré maræ na
asiwi æpawaptob za'ra wa'wa.

3 Ma'ãpé, duré ðma sawi za'ra wa'aba, Prisira noræ hã Atiraha me,
te ãma æsawi zahuré zéb zarina, rob'ui'éré na. 4 Ta noræ hã ðsiré te te
're æromhuri zahuré mono, Cristu Zezusihi wasu'u na. Ta noræ hã da
te pãræ da nherå, ma tô sisawi ãna te te 're ðpawaptob u'âsi zahuré,

pahi ãna. Taha wa, te te 're ðpawaptob zahuré mono zém na, wa tô
te 're uzei u'âsi zahuré. Tane nherå, ðwétési te ãma 're uze zahuré
mono õ di. Uburé zudezu'õ noræ hã æsazei'wa noræ hã te duré te te
ãma 're uzei u'âsi za'ra, daro mono bâ siré 're æsi'rã'õtõ mono noræ
hã. 5 Ma'ãpé, duré uburé ðma sawi za'ra wa'aba, Prisira noræ
nhorõwa u æsazei'wa noræ, siré 're æsi'rã'õtõ mono noræ hã, rowahutu u.

Duré asiwi ðma sawi za'ra wa'aba, ðsiwadi ðma æsawi pe hã,
Epenetu na æsisi hã. Ta hã ma tô saze na'rata Cristu hã, Azi'a na
danhipti'a nho'õmo nhisi ãma. 6 Duré Mariza hã asiwi ðma sawi
wa'aba. Ta hã te te aima 're romhuri pese za'ra wa'wa, simi'åi
uptabi na. 7 Duré asiwi ðma sawi zahuré wa'aba, Ãdoronitu noræ hã,
Zuni'asihi me. Ta noræ hã ðsiré zudezu noræ, ma tô ðsiré tihâimana
zahuré, dazazéb 'remhã. Cristuhu zadawa wasu'u'wa noræ siré te te
're romhuri zahuré mono wa, tãma waihu'u pese za'ra di, æsiré
romhuri'wa noræ ma hã. Ta noræ hã ma tô ðwana saze na'rata
zahuré, Cristu hã.

8 Ma'ãpé duré asiwi ðma sawi wa'aba, ðsiwadi uptabi hã, Ãprizatu
na æsisi hã. Ta hã te Cristu ãma si 're hâimana. 9 Duré Ubanuhu
zama asiwi ðma sawi wa'aba, wasiré romhuri'wa hã Cristuhu ma.
Esitati hã ðsiwadi zama te za duré asiwi ðma æsawi wa'wa, ðma æsawi
pe hã. 10 Ma'ãpé duré asiwi ðma sawi wa'aba, Aperi hã. Ta hã maræ
na da te 're pibui ahâ mono nherå, niwa Cristuhu wi sipi'rai
waihu'u õ di. Duré asiwi ðma sawi za'ra wa'aba, Arisitoburuhu
nhorõwa 're, 're æhâimana za'ra mono noræ hã. 11 Duré, Erodi'ã hã
asiwi ðma sawi wa'aba, ðsiré zudezu hã. Duré wasiré æsazei'wa noræ
hã Nasizuhu nhorõwa 're, 're æhâimana za'ra mono noræ hã asiwi
ðma sawi za'ra wa'aba duré.

12 Tiripena noræ hã te za duré asiwi ðma æsawi zahuré wa'wa,
Tiripozaha me. Ta noræ hã te Wanhib'apito ma, te te 're romhuri
zahuré. Duré wahidiba hã ðma æsawi pe hã asiwi ðma sawi wa'aba,
Pezidi na æsisi hã. Ta hã simi'å na te duré Wanhib'apito ma, te te 're
romhuri pese, wa'a ãna. 13 Ma'ãpé duré asiwi ðma sawi wa'aba,
Rupu hã. Ta hã te duré te te 're romhuri pese, Wanhib'apito ma. Æna
zama te za duré asiwi ðma æsawi wa'wa. Ta hã ðna õ nherå, ma tô te
te 're ðpawapto pese, dana hã ti'ra te te 're æpawapto pese za'ra
mono ne. 14 Asætitu noræ hã te za duré asiwi ðma æsawi za'ra wa'wa,
Predotihi me, duré Emesi, duré Patorobasi, duré Emasi hã. Duré
uburé ætåme 're æsi'rã'õtõ mono noræ hã asiwi ðma sawi za'ra wa'aba,
æsazei'wa noræ hã. 15 Ma'ãpé duré asiwi ðma sawi za'ra wa'aba,
Pirorodu noræ hã, Zurizaha me, duré Nere'u noræ hã æhidiba me,
duré Oræpasihi zama. Duré ta noræ siré 're æsi'rã'õtõ mono noræ hã te
za asiwi ðma æsawi za'ra wa'wa, 'Re æhâimana u'âsi mono nhib'a'uwå
noræ hã.

16 Uburé asiré æsazei'wa 're aihâimana za'ra wa'aba mono wa, te
za asõ'utu na asisawi sina 're asitob'rata hârâ za'ra wa'aba mo.

Ãmemhã uburé Cristuhu zazei'wa noræ hã, æ'upsãtã mono bâ sitåme
're æsi'rã'õtõ mono noræ hã te duré ãma asawi za'ra wa'wa.

Paru hã, roti na za oto te te æ'rãsutuzém na rowasu'u
17 Ðsisãnawã noræ, wa za oto ðnhimiroti na aima 'rãsutu za'ra

wa'wa. Ni'wam noræ hã te aimawi tinhimirosa'rata na te te ãma 're
'wa'rutu za'ra, æsazei'wa noræ wi. Te te tiwi ãma 're 'wa'rutu za'ra
mono wa, te æsazei'wa noræ hã æmreme hã te te 're wapari za'ra. Taha
zarina, te duré sima ãma 're siwanhizari. Ta noræ nhimirob'manharæ
wasété zéb zarina, te æsazei'wa noræ hã 're si'marõpãræ za'ra,
tiwasété na. Zezusihi nhimiroti na, da te aima 're æroti za'ra wa'aba
mono zéb upana, te ta noræ hã te te dama 're roti za'ra, aimawi na
si. Taha wa, te za tiwi 're asisawi pese za'ra wa'aba mo, ta noræ siré
're aihâimana za'ra wa'aba mono tõ da. 18 Ta noræ hã Wanhib'apito
Cristuhu ma, te te 're romhuri za'ra mono õ di. Te te sima 're æwå
za'ra mono zéb zarina si, te maræ æwasété zô si 're sõpré. Ta noræ hã
sadawa nhipese nherå, te æsimiroti hã sena newa da te 're wapari ze
za'ra, danhimirosa'rata nhib'uware na 're ædahâimana za'ra mono noræ
hã. Mreme wapari zei wa, duré asa æmreme hã da te dasima 're wå za'ra
mono da, te taré timreme amo na te te dama 're rowasu'u za'ra, da'ãma
're wata za'ra mono sina. Tawamhã taha zarina, te za awa'awi æmreme
na da te 're saze za'ra. 19 Tanei õ di, a noræ wa'wa hã. Zezusihi
wasu'uwå 're æwapari pese za'ra wa'aba mono zém na, ma tô daro
mono bâ æsazei'wa noræ hã aiwasu'u za'ra wa'wa hã te te 're wapari
ze za'ra. Taha wa, ma tô ãma asina ðma 're ærowå zani za'ra wa'aba mo.

Ãne wa, wa za duré aima roti za'ra wa'wa. Asimiza'rese sina, te
za maræ æwå hã 're æ'manharæ za'ra wa'aba mono zéb da si, asina 're
asõpré wa'aba mo. Maræ æwasédé hã 're 'manharæ za'ra wa'aba mono
da, asima 're 'madâ'â za'ra wa'aba mono õ di za. Te za tiwi 're
asiptete za'ra wa'aba mo, aiwasété wi hã. 20 Rowå na 're ædanomro
mono zé hã, 'Re æhâimana u'âsi mono hawimhã. Ta hã te za rowåzé
hã te te aima 're anhomri 'wa. Wahi hã dapara na da te 're æwati'i
za'ra mono ne, te za Satanasihi nhiptetezé hã romhutu na te te tiwi
're a'uprosi 'Re æhâimana u'âsi mono hã, tô õ hã Satanasi hã asahâpâ
're hâimana za'ra wa'aba mono da oto.

Wanhib'apito Zezusihi wi, wa wa te tiwi 're rowaptårå u'âsi,
tinhimipawaptobzé hã te te aima 're sõmri za'ra wa'aba mono da,
ai'rata 're hâimana u'âsi za'ra wa'aba mono da.

21 Timotiu hã, ãme ðsiré romhuri'wa hã te duré ãma asawi za'ra
wa'wa. Duré ðsiré zudezu noræ te duré ãma asawi za'ra wa'wa,
Rusizu noræ hã, Zasãhã me, duré Sosipaturu hã.

22 Wa hã, Tési'u hã wa duré ãma asawi za'ra wa'wa, Wanhib'apito
ãma wasiré 're wahâimana za'ra mono wa. Wa hã Paru te te ðma
æ'awaihu'u mono zéb zarina, wa tô rob'ui'éré, ã æbaihâ na hã.

23-24 Wa hã Paru, ãne wa za duré ãma aima waihu'u za'ra wa'wa.
Da'izu hã tinhorõwa u te te ð'mazébré hã, te duré ãma asawi za'ra
wa'wa. Taha nhorõwa ãma, te wasiré æsazei'wa noræ hã 're si'rã'õtõ
u'âsi. Duré Erasitu hã ãme 'ri nho'õmo ãma danhib'apito ma,
rob'uiprazé za'rata na romhuri'wa hã, te ãma asawi za'ra wa'wa.
Wasisãnawã Tu'atu na æsisi zama, te duré ãma asawi za'ra wa'wa.

Paru hã, 'Re æhâimana u'âsi mono ãma æwatazé wasu'u
25-26 'Re æhâimana u'âsi mono ãma si, wa za 're wawata u'âsi

za'ra. Taha ma si, tãma waihu'u pese di, te te 're æwa'apawapto
mono zéb da hã, Zezu Cristuhu wasu'uwå hã wa te 're æsaze za'ra
mono zé hã wa te 're råme za'ra mono ãna, wanhiptete u'âsi ãma 're
æwanomro mono zéb da hã. Taha wasu'uwå hã wa tô te dama 're
wasu'u u'âsi. Duréihã æwasu'uwå hã, 'Re æhâimana u'âsi mono te te
dama 're awaihu'u mono õ di. Æwasu'uwå hã dama sa'rese ãna, ma
tô aré 're danomro. Tane nherå, ma tô 'Re æhâimana u'âsi mono hã
æwasu'uwå hã dama waihu'u oto, æsadawa wasu'u 'rata 'wa noræ
nhimi'ui'éré hawimhã. Taha wa, te oto æsimiwada'urizéb zarina si,
da te 're waihu'u za'ra daro mono bâ, da te ãma 're æsazei pese za'ra
mono zéb da hã, duré da te 're æwapari pese za'ra mono zéb da hã
oto.

27 'Re æhâimana u'âsi mono hã misire te 're hâimana. Õhõ si
siwaprosi uburé maræ hã tãma waihu'u pese di, taha ma si. Taha
wa, taha ãma si, wa za 're wawata u'âsi za'ra, Zezu Cristu te te
wama 're æ'ab'manharæ wå mono zéb zarina si. Tane tô.

1 Corætu noræ
Corætu noræ ma, Paru te te ærob'ui'éré na'rata zé

Æbaihâ wasu'uzé
Paru hã Corætu u moræ wamhã, ma tô 'Re æhâimana u'âsi mono mreme na

dama rowasu'u. Taha wa, æsa'u hã ma tô æsimirowasu'u wå zarina æsazei'wa
noræ hã dasina tahâ'â ni.

Ã æbaihâ na ma tô Paru hã tãma ãma rob'ui'éré za'ra Corætu ãma æsazei'wa
noræ ma hã, ni'wam noræ hã wasété na 're æhâimana za'ra mono wasu'u hã te te
wapari wa, duré sina 're sipo'o za'ra mono wa, siré æsazei'wa nherå. Taha wa,
ma tô tãma waihu'u za'ra, 'Re æhâimana u'âsi mono nhib'a'uwå noræ hã
æ'uwaibaba si 're ænomro mono zém na hã.

Paru hã te te tãma rob'ui'éré za'ra wana ré hã, ma tô rob'ui'éré hã tãma me
za'ra, Corætu noræ hã Paruhu ma. Taha na ma tô siwi sadanha, tinhimi'ui'éré
za'ra na maræ hã tãma 're æhâimana za'ra mono zém na, ro'wa'rudu hã. Capituru
7 ãma hã ma tô Paru hã asa tãma ãma rowasu'u za'ra, te te æsadanharæ za'ra
zém na hã. Ma tô duré tãma waihu'u za'ra, æsazei'wai mono bâ 'Re æhâimana
u'âsi mono på'åzani hã romhuri mono bâ te te tãma 're æ'apisutu mono zém na
hã (capituru 12, 14 ãma hã). Capituru 13 ãma ma tô duré rowasu'u, 're
ædasisawi za'ra mono zém na hã. Capituru 15 ãma hã te duré rowasu'u, Zezusi
hã dâ'â nherå, sena na apâ æhâiwa'utuzém na hã, duré taha zarina, wa noræ
zama apâ 're æwahâiwa'utu za'ra mono zém na hã.

Paru te te ædazawizé wasu'u

1 1-2 Wa hã Paru, wa ãma aima rob'ui'éré za'ra wa'wa, Corætu na
'ri nho'õmo nhisi ãma, 'Re æhâimana u'âsi mono nhib'a'uwå 're

aihâimana za'ra wa'aba mono noræ ma. Wasisãnawã Sotåni hã te
duré ãma asawi za'ra wa'wa.

'Re æhâimana u'âsi mono hã ma tô ðpisutu, te te sima æwåzéb
zarina, Cristu Zezusihi zadawa wasu'u'wa, 're ðhâimana mono da,
æsadawa para. A noræ wa'aba zama, ma tô te te 're aipisutu za'ra
wa'wa, æsib'a'uwå si oto ãma 're anomro wå wa'aba mono da, Cristu
Zezusihi ãma. Daro mono bâ, uburé Wanhib'apito Zezu Cristuhu
ãma 're aiwata za'ra wa'aba mono noræ ma zama, wa ãne aima
rob'ui'éré za'ra wa'wa. Aiwa, wa tô Wanhib'apito na wa te 're sisi
za'ra, simisutu.

3 Wamama ma, wa ai'ãma 're ðmreme u'âsi za'ra wa'wa, 'Re
æhâimana u'âsi mono ma, duré Wanhib'apito Zezu Cristuhu ma

zama, æsimizawizé hã ai'ãma 're hâimana u'âsi za'ra wa'aba mono
da, rowå u'âsi, ãma 're anomro aba mono da.

'Re æhâimana u'âsi mono, tinhoprubzéb zarina, æwå si te te
dama 're æ'anhomri mono zé wasu'u

4 'Re æhâimana u'âsi mono ãma, wa 're ðwata u'âsi, æwå hã te te
aima 're sõmri za'ra wa'aba mono wa, Cristu Zezusihi ãma si oto 're
anomro aba mono zéb zarina. 5 Cristuhu ãma 're anomro aba mono
wa, ma tô 'Re æhâimana u'âsi mono hã æwå si te te aima 're sõmri
za'ra wa'wa. Ma tô duré te te 're aipawaptob za'ra wa'wa,
æwasu'uwå na dama 're rowasu'u za'ra wa'aba mono da, duré 're
æhâimana mono zém na, 're waihu'u pese za'ra wa'aba mono da.
6 Cristuhu wasu'uwå hã ma tô 're æsazei pese za'ra wa'aba mo. Taha
zarina, te oto asiptete sina ãma 're anomro aba mo. 7 Taha wa,
Wanhib'apito Zezu Cristu apâ we æmoræzéb zô, 're asimipari za'ra
wa'aba mono ré, 'Re æhâimana u'âsi mono, tinhoprubzéb zarina æwå
hã te te aima 're æsõmri za'ra wa'aba mono zéb zô, aiwi 're
rowaptâ'â za'ra wa'aba mono õ di za oto. 8 Wanhib'apito Zezu
Cristu te za duré te te 're aipawaptob u'âsi za'ra wa'wa, asiptete sina
ãma 're anomro aba mono da. Nimahã bâtâ na za we apâ æmoræzéb
u, tiwi 're aipizari za'ra wa'aba mono tõ da, te za te te 're
aipawaptob u'âsi za'ra wa'wa, ti'ab ré Zezusi hã 're udâ za'ra wa'aba
mono wa, tô taha bâtâ na aiwasédé hã te te ai'ãma sa'ra za'ra
wa'aba tõ da. 9 'Re æhâimana u'âsi mono hã wama umnhasi za'ra di,
uburé te te wama 're æ'aropisutu mono zéb zarina, te te wama ãma
're æ'a'uwaimrami mono zéb da hã. Ta hã ma tô te te 're aipisutu
za'ra wa'wa, æ'ra siré 're anomro aba mono da, Wanhib'apito Zezu
Cristuhu siré.

Æsazei'wa noræ, siwanhizari 're æhâimana za'ra mono zé wasu'u
10-11 Ðsisãnawã noræ, Corowihi nhorõwa ãma 're æhâimana za'ra

mono noræ hã ma tô we ðma aiwasu'u za'ra wa'wa, 're asisada'âbâ
u'âsi za'ra wa'aba mono zém na hã, asiwanhizari ãma 're aihâimana
za'ra wa'aba mono zém na hã. Taha wa, Wanhib'apito Zezu
Cristuhu zadawa para, wa za oto aima ãma roti pese za'ra wa'wa,
simisutu ãma 're asisazei pese za'ra wa'aba mono da, asiwanhizari,
ãma 're aihâimana za'ra wa'aba mono tõ da. Misi haré te za oto 're
æpisutu za'ra wa'aba mo, simisutu asiré ãma 're aihâimana za'ra
wa'aba mono da oto. 12 Ãne wa za aima waihu'u za'ra wa'wa.
Ni'wam noræ me asiré 're aihâimana za'ra wa'aba mono nherå, te
ãne dama 're asiwasu'u za'ra wa'aba mo: “Wa noræ hã Paruhu
nhimiroti si, wa za wa te 're 'madâ'â za'ra.” Duré ni'wam noræ hã te
're siwasu'u za'ra, ãne: “Wa noræ hã Aporuhu nhimiroti si, wa za wa

te 're 'madâ'â za'ra.” Duré ni'wam noræ hã te 're siwasu'u za'ra, ãne:
“Wa noræ hã Pedruhu nhimiroti si, wa za wa te 're 'madâ'â za'ra.”
Duré ni'wam noræ hã te ãne 're siwasu'u za'ra: “Wa noræ hã Cristuhu
nhimiroti si, wa za wa te 're 'madâ'â za'ra.” Ãne te dama 're
asiwasu'u za'ra wa'aba mo, aimreme si'ahâ aba na. 13 Tane nherå,
Cristuhu zazei'wa noræ hã te oto simisutu 're hâimana za'ra.
Siwanhizari ãma 're hâimana waihu'u za'ra mono õ di. Mare di. E
wa hã Paru, wa tô asada ðdâ'â za'ra wa'wa, wedepo'o nhonhi'rãmi
na. Mare di. Wa hãi õ di. E ðnhisi na ma tô â dawabzuri hã da te
aima 're 'manharæ za'ra wa'wa, Zezusihi nhisi upana. Mare di. Wa
hãi õ di.

14-15 Ai'rata 're ðhâimana za'ra wa'aba mono ré, ai'ãma 're
ðnhib'a'uwå za'ra wa'aba mono da, te ðsima 're aiwå za'ra wa'aba
mono 'wa'âhã, ai'ahâ na wa aré â dawabzuri hã te aima 're 'manharæ
za'ra wa'wa, ðnhisi na. Tane nherå, ai'ahâ na te aima 're ab'manharæ
aba mono õ di. Crisipu noræ ma si, wa tô â dawabzuri hã tãma
'manharæ zahuré, Da'izuhu me. Ãne wa, wa tô 'Re æhâimana u'âsi
mono ãma 're ðwata u'âsi. Taha wa, a noræ wa'wa hã ðnhisi na â
dawabzuri hã te aima 're æ'manharæ za'ra wa'aba mono na, dama 're
asiwasu'u za'ra wa'aba mono õ di za. 16 Ãne na wa tô duré ðsina
po're puru, Esitépanasihi ma zama, â dawabzuri te æ'manharæzém
na hã. Duré æsõrõwa ãma æsiré 're æhâimana za'ra mono noræ ma
zama, wa tô tãma 'manharæ za'ra æsiré. Ãma ðpo're pu'u za'ra õ di
oto, ni'wam noræ ãma hã, â dawabzuri te tãma æ'manharæ za'ra zém
na hã. Ta noræ ma si, wa tô 'manharæ za'ra. 17 Â dawabzuri hã te
dama 're ab'manharæ mono da, te te datåme ðzatõræ õ di, Cristu hã.
Æwasu'uwå si te dama 're wasu'u mono da, ma tô datåme ðzatõ. Taha
wa, ti'ai ãma danhimirowaihu'u na da te dama 're æroti za'ra mono
nei õ di wa hã, te dama 're ærowasu'u mono zé hã. Ti'ai ãma
danhimirowaihu'u na Cristu te dama 're wasu'u mono 'wa'âhã,
wedepo'o nhonhi'rãmi na dazada ædâ'âzé wasu'u hã te aré wapu na
dama 're hâimana. Tane 'wa'âhã, Cristuhu wasu'uwå hã maræ dai õ
di aré, da te ãma 're saze za'ra mono wa, 'Re æhâimana u'âsi mono te
te ãma 're æda'anho'reptui mono da hã.

'Re æhâimana u'âsi mono waihu'u pese na rowasu'u
18 'Re æhâimana u'âsi mono, za te te æ'uprosi za'ra noræ hã,

wedepo'o nhonhi'rãmi na Cristuhu dâ'âzé wasu'u na te te ãma 're
rosa'rata upa za'ra, sima, taré newa. Wa noræ si uburé 'Re æhâimana
u'âsi mono te te 're æwa'anho'reptui mono noræ si, wa tô wa te 're
waihu'u za'ra, Cristuhu dâ'âzé hã æpire na hã. Taha wasu'u hã, 'Re
æhâimana u'âsi mono waihu'u pe, te wasu'u. Taha si waihu'u pese
uptabi di, te te 're æda'anho'reptui mono da hã, Cristu hã dazada

ædâ'âzéb zarina. 19 Ãne duréihã 'Re æhâimana u'âsi mono mreme na
æsadawa wasu'u'wa nhimi'ui'éré hã:

“Ni'wam noræ hã ðnhimirowaihu'u pese na te 're pawaptob
za'ra mono õ nherå, tinhimirowaihu'u pese na 'râwi 're
si'madâ'â ze za'ra mono wamhã, wa za æsimirowaihu'u pese
zé hã te tiwi 're a'uprosi, ta noræ wi, ti'ab ré danhimirosa'rata
waihu'u pese na 're ædahâimana za'ra mono zé hã maræ dai
õ na 'râwi da te dasina 're æwaihu'u pese za'ra mono zéb da
hã oto.”

Ãne na hã duréihã 'Re æhâimana u'âsi mono mreme na rob'ui'éré, te
wasu'u.

20 Ti'ai ãma danhimirowaihu'u pe hã, tarére 'Re æhâimana u'âsi
mono ma hã. 'Re æhâimana u'âsi mono nhimiroti na Mozési te te
ãma ærob'ui'éré zarina, dama rowahutu'wa noræ nhimirowaihu'u pe
hã tarére duré, tãma hã. Duré danhimiroti waihu'u pese na, 'râwi
da te dasima ãma 're æroti nhipese za'ra mono zé hã tarére tãma hã.
Uburé danhimirowaihu'u pese na dahâimanazé hã wapure di tãma
hã, 'Re æhâimana u'âsi mono waihu'u pese ma hã. Ãne, 'Re æhâimana
u'âsi mono hã tiwaihu'u pese na te te dama 're æ'ab'manharæ mono
zéb zarina, wa tô waihu'u za'ra ni.

21 Tinhimirosa'rata waihu'u pese na ma tô 'Re æhâimana u'âsi
mono hã sima pisutu, dasi'uihâ na danhimirosa'rata waihu'u pese
na 'râwi da te 're waihu'u za'ra mono tõ da, 'Re æhâimana u'âsi
mono hã. Zezusi hã dazada ædâ'âzé wasu'u hã, wa te dama 're
æwasu'u za'ra mono hã taré newa te dasima da te ãma 're rosa'rata
upai u'âsi za'ra. Tane nherå, 'Re æhâimana u'âsi mono, ma tô sima
pisutu, taha wasu'u na si te te 're anho'reptui mono da, te te sina 're
æ'umnhasi za'ra mono noræ hã. 22 Zudezu noræ hã maræ dama
æ'manharæ waihu'u'õ hã, 'Re æhâimana u'âsi mono te te 're
æ'ab'manharæ mono zéb zô si, te 're sõpré. Duré zudezu'õ noræ hã
uburé maræ te te 're æwaihu'u pese za'ra mono zéb da si, te sima te te
're wå u'âsi za'ra. 23 Tane nherå, wa noræ hã Cristu, wedepo'o
nhonhi'rãmi na dazada ædâ'âzé wasu'u si, wa tô wa te dama 're
wasu'u za'ra. Tane nherå, ma tô taha wasu'uwå hã zudezu noræ hã
te te siwi 're wå'õ za'ra. Zudezu'õ noræ zama ma tô duré te te sima
ãma 're rosa'rata upai u'âsi za'ra, taré newa, maræ da æhâimana õ
newa, æwasu'uwå hã. 24 Ni'wam noræ si ma tô 'Re æhâimana u'âsi
mono hã te te sima 're pisutu za'ra, tinhib'a'uwå da, ni'wam noræ hã
zudezu, duré ni'wam noræ hã zudezu'õ. Ta noræ si te Cristuhu dâ'âzé
wasu'u, te te 're wapari za'ra. Tawamhã ãne hã, e maræ te tãma
wasu'u za'ra, Cristu, wedepo'o nhonhi'rãmi na ædâ'âzé wasu'u hã.
Danhipai u 'Re æhâimana u'âsi mono waihu'u pe, te tãma wasu'u za'ra.
Duré æsimiroti wå uptabi, te tãma wasu'u za'ra. 25 'Re æhâimana u'âsi

mono nhimiroti si, danhipai u æwå uptabi hã tô. Duré danhipai u
waihu'u pese uptabi di.

26 Ðsisãnawã noræ, ma'ãpé asina aipo're pu'u za'ra wa'aba, 'Re
æhâimana u'âsi mono, tinhib'a'uwå da, te te 're aipisutu za'ra wa'aba
mono õ ré, 're aihâimana 'rata za'ra wa'aba mono zém na. Ai'umro
wa'aba na si ma tô asiré noræ ma, asimirosa'rata waihu'u pese na si,
aré 're aihâimana za'ra wa'aba mo. Ai'umro wa'aba na si, ma tô
asima aipire na aré 're aihâimana za'ra wa'aba mo. Ai'umro wa'aba
na si, ma tô dama æpire noræ 'ra na 're aihâimana za'ra wa'aba mo
aré. Ai'ahâ wa'aba na ma tô dama aiwapu na dama 're aihâimana
za'ra wa'aba mo. 27 Tane nherå, ni'wam noræ hã dama hâimana
nhimiza'rese'õ na, æsazei'õ'wa noræ te te ãma 're ærosa'rata za'ra
mono noræ hã ta noræ si ma tô 'Re æhâimana u'âsi mono hã te te sima
're pisutu za'ra, æsib'a'uwå si 're nomro mono da. E maræ da, ma tô ta
noræ si te te sima 're pisutu za'ra, 'Re æhâimana u'âsi mono hã.
Æsazei'õ'wa noræ hã simirosa'rata waihu'u pese newa 're æsi'madâ'â ze
za'ra mono noræ hã, oto sisém na 're hâimana za'ra mono da. Duré
æsazei'õ'wa noræ ma æwapu za'ra hã, ma tô duré te te 're pisutu za'ra,
æsib'a'uwå 're nomro mono da. Æsazei'õ'wa noræ ma, æpire za'ra hã oto
sisém na 're hâimana za'ra mono da, ma tô dama æwapu noræ si te te
're pisutu za'ra, æsib'a'uwå 're nomro mono da. 28 Æsazei'õ'wa noræ
ma 're æhâimana wapu za'ra mono noræ hã ma tô 'Re æhâimana u'âsi
mono hã te te 're pisutu za'ra, æsib'a'uwå si 're nomro mono da,
æsazei'õ'wa noræ te te siwi 're æwå'õ pese za'ra mono noræ hã.
Æsazei'õ'wa noræ ma, pire na 're æhâimana za'ra mono zé hã te te tiwi
're a'uprosi mono da, ma tô dama æwapu noræ si te te 're pisutu za'ra,
æsib'a'uwå si oto 're nomro mono da. 29 E maræ da, ma tô ãne hã te te
dama 're ab'manharæ, 'Re æhâimana u'âsi mono hã. Ni'wam noræ hã
tinhimirosa'rata waihu'u pese na 'râwi æsõ'a, sina 're wata tõ za'ra
mono da, ma tô ãne te te dama 're ab'manharæ, duré dama pire wå
te, 'râwi dama sina 're wata tõ za'ra mono da. 30 'Re æhâimana u'âsi
mono nhimipisutuzéb zarina si, te oto Cristu Zezusihi ãma 're
anomro aba mo. Cristuhu ãma si oto 're anomro aba mono wa, te
tinhimirowaihu æwå hã te te aima 're waihu'u u'âsi za'ra wa'wa.
Cristuhu dâ'âzém na si, ma tô 'Re æhâimana u'âsi mono hã te te 're
wa'awåsãmri, wawasédé hã te te oto wa'ãma 're æ'ab'madâ'â mono õ
zarina. Taha zarina si, ma tô duré te te 're wa'apisutu, æsib'a'uwå si
oto tãma 're wahâimana wå za'ra mono da. Taha zarina si, ma tô
duré wawasété hawi wa'anho'reptu, sitåme te te 're wa'awaibui
mono da. 31 Taha wa, wa noræ hã æsazei'wa oto 're wanomro mono
wa, wato sina 're æwahâimana za'ra mono zém na dama 're
wasiwasu'u za'ra mono wamhã, Wanhib'apito nhimipawaptobzém
na si, wa za tô dama 're wasiwasu'u wå za'ra, wato sina 're

æwahâimana za'ra mono na hã. Duréihã 'Re æhâimana u'âsi mono
zadawa wasu'u'wa hã ma tô ãne na ãma rob'ui'éré:

“Ni'wam noræ hã to sina oto 're hâimana za'ra mono
wamhã, Wanhib'apito te te 're æpawaptob za'ra mono zém
na si, te za tô dama 're siwasu'u wå za'ra, to sina oto 're
æhâimana za'ra mono zém na hã.”

Ãne duréihã æbaihâ na ãma rob'ui'éré hã.

Cristu hã wedepo'o nhonhi'rãmi na dazada ædâ'âzé wasu'u

2 1 Ðsisãnawã noræ, ma'ãpé ð'ãma aipo're pu'u za'ra wa'aba. Wa hã
atåme ãma ðmoræ aba wamhã, 'Re æhâimana u'âsi mono

nhimiroti hã aré dama æwaihu'u'õ hã, wa tô te aima 're wasu'u za'ra
wa'wa. E tawamhã ðmreme wapari ze na, 're ðwapari za'ra wa'aba
mono da si, wa tô te ðsi'ãma 're rosa'rata, ðnhimiroti wå wa, ð'ãma 're
atob'uzu za'ra wa'aba mono da. Mare di. E ti'ai ãma danhimirowaihu'u
pese na da te dama 're æroti za'ra mono ne, wa tô te aima 're
rowasu'u za'ra wa'wa. Mare di. Tanei õ di, ðnhimirowasu'u hã.
2 Ai'rata 're ðnhamra aba mono ré, wa tô ðsima pisutu pese, Zezu
Cristuhu wasu'uwå si te aima 're wasu'u za'ra wa'aba mono da, 'Re
æhâimana u'âsi mono, Danho'reptui'wa da, Zezusi te te æpisudu hã
wedepo'o nhonhi'rãmi na dazada ædâ'âzé wasu'u si. 3 Atåme ãma
ðmoræ aba wamhã, ðpå'å 'remhã ðnhib'uware di. Taha wa, wa tô
ðpahi te, rårå, ðnhimiromhuri na 'Re æhâimana u'âsi mono ma, te
ãma 're æ'uwaimrami mono zém na hã te 're 'wanhi'riti mono
õ'umnhasite. 4 Zezusihi wasu'uwå, te aima 're wasu'u za'ra wa'aba
mono wamhã, ti'ai ãma danhimirowaihu'u pese na da te dama 're
æroti za'ra mono ne, te aima 're rowasu'u za'ra wa'aba mono õ di,
ãma 're ðzaze za'ra wa'aba mono da hã. 'Re æhâimana u'âsi mono
på'åzani hã tiwaihu'u pese na te te 're æ'aipawaptob za'ra wa'aba
mono na si, ma tô sena na 're æsazei pese za'ra wa'aba mo, Zezusihi
wasu'uwå hã. 5 Taha wa, ti'ai ãma danhimirowaihu'u pese zarina,
Zezusi hã Danho'reptui'wa na 're saze za'ra wa'aba mono õ di. Mare
di. 'Re æhâimana u'âsi mono, tiwaihu'u pese na te te 're æ'aipawaptob
za'ra wa'aba mono zéb zarina si, ma tô ãma 're æsazei pese za'ra
wa'aba mo.

'Re æhâimana u'âsi mono waihu'u pese na rowasu'u
6 Ti'ai ãma æsazei'õ'wa noræ nhimirowaihu'u zarina, te aima 're

rowasu'u za'ra wa'aba mono õ di. Hâiwa hawi dahâimanazém na
rowaihu'u na si, wa tô æsazei'wa noræ ma, te tãma 're rowasu'u za'ra,
'Re æhâimana u'âsi mono på'åzani te te tãma 're æwaihu'u za'ra mono
zéb zarina si, prédub sina ãma 're æhâimana za'ra mono noræ ma hã.
Ã hã roti hã ti'ai ãma æsazei'õ'wa noræ nhimiroti nei õ di. Daro mono

bâ dama roti'wa noræ nhimiroti nei õ di. Ta noræ nhimiroti
nhiptetezé hã daro mono bâ te za tiwi 're si'utõræ za'ra. 7 E 'wa
æwaihu'u pese nhimiroti, te dama 're æwasu'u mono hã bété. 'Re
æhâimana u'âsi mono nhimiroti hã aré dama æwaihu'u'õ si, wa wa hã
te dama 're wasu'u u'âsi, æwaihu'u pese zarina æsimiroti wå uptabi si.
Ta hã ma tô aré dawi udâ, da te 're waihu'u za'ra mono tõ da a'â,
æsimiroti wå wasu'u hã. Tane nherå, te te aropoto mono õ ré, ma tô
te te sima 're wa'apisutu siro, æwaihu'u pese siré si oto 're
wahâimana u'âsi za'ra mono da, rowå uptabi na. 8 Tiwaihu'u pese
zarina, 'Re æhâimana u'âsi mono nhimirowaihu æwå uptabi hã te te
waihu'u za'ra õ di, ti'ai ãma dama roti'wa noræ hã æsazei'õ'wa noræ
hã. Te te waihu'u za'ra 'wa'âhã, Wanhib'apito, danhipai u æwaihu'u
pe hã te te siwi wæræ õ di aré, wedepo'o nhonhi'rãmi na hã. 9 Tane
nherå, ta noræ hã te te waihu'u za'ra õ di tô. Duréihã 'Re æhâimana
u'âsi mono zadawa wasu'u'wa hã ma tô ãne na ãma rob'ui'éré siro:

“'Re æhâimana u'âsi mono zawi pese 'wa noræ ma, æwå hã te
te tãma 're æ'apisutu mono zé hã, te te tãma ãma 're
æ'a'uwaimrami mono zéb da hã, dasi'uihâ na datõmo na da
te 're 'madâ'â waihu'u za'ra mono õ di. Duré dapo're na da te
're wapari waihu'u za'ra mono õ di. Duré dapå'å na dasi'uihâ
na da te dasina 're waihu'u za'ra mono õ di, da te dasina
ãma 're æ'uwaimrami za'ra mono zéb da hã, 'Re æhâimana
u'âsi mono, æwå hã tinhib'a'uwå noræ ma, te te 're æ'apisutu
mono hã.”

Ãne duréihã æwasu'u na ãma rob'ui'éré, æbaihâ na hã.
10 Wama si, ma tô tinhimiroti hã dama æwaihu'u'õ hã te te wama

're awaihu'u, 'Re æhâimana u'âsi mono hã. Tipå'åzani na si ma tô te
te wama 're awaihu'u tô. 'Re æhâimana u'âsi mono på'åzani ma si,
waihu'u pese di tô, 'Re æhâimana u'âsi mono nhimiroti te te wama
're æ'awaihu'u mono zéb da hã. E maræ wa. Uburé maræ hã tãma
waihu'u pese wa, Æpå'åzani ma hã. 'Re æhâimana u'âsi mono, uburé
te te sima 're æ'aroti mono zé hã dama æwaihu'u'õ hã, tãma waihu'u
pese di. Uburé maræ na 're æhâimana mono zém na zama, tãma
waihu'u pese di, Æpå'åzani ma hã. 11 Ni'wa hã 'râwi tipå'å na
tihâimanazém na, te te sima 're æ'awaihu'u mono zé hã, e 'wa hã te
za æmana'rãmi hawim nherå, tiwi waihu'u. Æ'upana nherå, da te tiwi
waihu'u õ di za, æhâimanazé hã. Maræ na 'râwi sima ærosa'rata'wai
ma si, waihu'u pese di, 're æhâimana mono zé hã. Tane duré, 'Re
æhâimana u'âsi mono hâimanazé hã Æpå'åzani ma si, waihu'u pese
di. Taha wi hã, ni'wa te te duré waihu'u õ di. 12 Æsazei'õ'wa noræ
nhimirosa'rata zarina, oto 're wahâimana za'ra mono õ di, wa noræ
hã. 'Re æhâimana u'âsi mono på'åzani ré si, wa oto 're wahâimana
za'ra, hâiwa hawi te te wei watåme æsatõræ ré si. Æwå hã te te wama

're æ'anhomri mono na, wa te 're waihu'u za'ra mono da, ma tô
Tipå'åzani hã wei watåme satõræ za'ra, 'Re æhâimana u'âsi mono hã.

13 Taha wa, wa noræ hã ti'ai ãma danhimirowaihu'u pese zarina,
wa te oto dama 're rowasu'u za'ra mono õ di. 'Re æhâimana u'âsi
mono på'åzani te te wama 're æ'aroti mono zéb zarina si, wa oto wa
te dama 're rowasu'u za'ra. Æpå'å 're, Æpå'åzani tãma 're æhâimana
za'ra mono noræ ma si, wa æsimiroti wå hã wa te tãma 're wasu'u
za'ra, 'Re æhâimana u'âsi mono hâimanazé wasu'uwå na hã. 14 'Re
æhâimana u'âsi mono på'åzani te te wama 're æ'aroti mono zé hã, te
æsazei'õ'wa noræ hã te te siwi 're wå'õ pese za'ra, taré newa, duré
'râwi si'uihâ na rosa'rada hã te te ãma waihu'u pese za'ra õ wa, ta
noræ hã. 'Re æhâimana u'âsi mono på'åzani, æpå'å 're, tãma 're
hâimana za'ra mono õ nherå, te te ãma 're waihu'u za'ra mono õ di
tô. 'Re æhâimana u'âsi mono på'åzani na si, te za da te ãma 're
waihu'u za'ra. 15 'Re æhâimana u'âsi mono på'åzani, æpå'å 're, tãma
're æhâimana za'ra mono noræ si, te oto te te 're waihu'u za'ra, uburé
te te tãma 're æroti za'ra mono zéb zarina, niha oto 're æhâimana
za'ra mono zéb da hã. Taha wa, æsazei'õ'wa noræ hã te te oto 're
wawaihu'u za'ra mono õ di, aimawi 're wahâimana za'ra mono wa
oto. 16 Duréihã 'Re æhâimana u'âsi mono zadawa wasu'u'wa hã ma
tô ãhã wasu'u na ãma rob'ui'éré siro, ãne na hã:

“E 'wa hã, Wanhib'apito nhimirosa'rada hã te te tiwi
æwaihu'u da bâ bété. E 'wa hã te te duré tãma æroti da bâ.”

Ãne duréihã ãhã wasu'u na ãma ærob'ui'éré hã, Wanhib'apito
nhimirosa'rada, dasi'uihâ na da te tiwi 're æwaihu'u za'ra mono õ zém
na hã. Tane nherå, wa tô wa noræ hã Cristuhu nhimirosa'rada hã
waihu'u pese za'ra ni, 'Re æhâimana u'âsi mono på'åzani, wapå'å 're,
oto wama 're hâimana za'ra mono wa, te te wama 're æ'awaihu'u
mono zém na hã.

Paru hã Aporuhu me, 'Re æhâimana u'âsi mono ma,
te te 're æromhuri zahuré mono zé wasu'u

3 1 Ðsisãnawã noræ, 'Re æhâimana u'âsi mono på'åzani, æpå'å 're,
tãma 're æhâimana za'ra mono noræ ma si, wa Zezusihi

wasu'uwå si, wama æpire uptabi si, te tãma 're wasu'u za'ra, dama
æsa'rese'õ hã. Tane nherå, ai'rata 're ðnhamra aba mono ré, ãne na te
aima 're rowasu'u waihu'u za'ra wa'aba mono õ di. E maræ wa.
Æsazei'õ'wa noræ 're æhâimana za'ra mono ne, zahadu 're aihâimana
za'ra wa'aba mono wa, duré ai'uté hã maræ te te 're æsa'rese za'ra
mono õ ne, Zezusihi wasu'uwå hã 're wapari za'ra wa'aba mono
nherå, asima 're waihu'u pese za'ra wa'aba mono õ wa. 2 Ai'uté hã
tisai uptabi na 're saihuri waihu'u mono õ wa, te za tina hâiwa'u si
te te 're wapsõmri za'ra. Æna hã æsai uptabi hã te te tãma 're sõmri

waihu'u za'ra mono õ di. Tane, wa tô wa hã roti æwapure na si te
aima 're roti za'ra wa'wa, Zezusihi wasu'uwå na hã, zahadu aima
pibui prã za'ra wa'aba wa, 're æwaihu'u pese za'ra wa'aba mono zéb
da hã. Ãhãna hã bété. Zahadu tô aima waihu'u pese za'ra wa'aba õ di.
3 E maræ wa. Æsazei'õ'wa noræ 're æhâimana za'ra mono zéb zarina,
zahadu 're anomro aba mono wa. Taha wa, te zahadu 're asi'ruiwapari
za'ra wa'aba mo, maræ na. Te duré 're asisada'âbâ u'âsi za'ra wa'aba
mo.

Ãne na 're aihâimana za'ra wa'aba mono zé hã, e maræ te aima
wasu'u za'ra wa'wa. Cristu hã 're saze za'ra wa'aba mono õ ré,
aiwasété na 're aihâimana za'ra wa'aba mono zé, zahadu 're æråme
waihu'u za'ra wa'aba mono õ zé, te aima wasu'u za'ra wa'wa,
æsazei'õ'wa noræ 're æhâimana za'ra mono zém ne hã. 4 Ni'wam noræ
me asiré 're aihâimana za'ra wa'aba mono nherå, te ãne dama 're
asiwasu'u za'ra wa'aba mo: “Wa noræ hã Paruhu nhimiroti si, wa wa
te 're 'madâ'â za'ra.” Duré ni'wam noræ hã te ãne 're siwasu'u za'ra:
“Wa noræ hã Aporuhu nhimiroti si, wa wa te 're 'madâ'â za'ra.” Ãne
na dama 're asiwasu'u za'ra wa'aba mono wamhã, e maræ te wasu'u.
Tô æsazei'õ'wa noræ 're æhâimana za'ra mono zém na, zahadu 're
aihâimana wasété za'ra wa'aba mono zé, te aima wasu'u za'ra
wa'wa.

5 Tazahã, ãhã zarina si te za wa'ãma 're ærosa'rata u'âsi za'ra
wa'aba mo. Wa noræ hã 'Re æhâimana u'âsi mono ma si, wa te 're
æromhuri mono, wa 're wahâimana. Æwasu'uwå na, wa te aima 're
ærowasu'u za'ra wa'aba mono zéb zarina, te oto asina 're æ'umnhasi
za'ra wa'aba mo, Wanhib'apito hã. Ta hã te te wama æpisutuzéb
zarina si, wa wa te tãma 're romhuri pese. Taha da si, wa wa noræ
hã 're wahâimana. 6 Wa hã Paru, buru na da te dasima 're robdi'i
za'ra mono õ ré, da te 're ærobzuri mono ne, wa tô dawana te aima
're rowasu'u za'ra wa'wa, Cristuhu wasu'uwå na hã. Duré, da te 're
robzuri mono pari, da te oto 're ærobdi'i za'ra mono ne, ma tô Aporu
hã ðza'u hã te te aima ãma 're rowasu'u wå za'ra wa'wa. Tane nherå,
'Re æhâimana u'âsi mono si waihu'u pese di, te te 're æ'aipawaptob
za'ra wa'aba mono zéb da hã, ãma 're aihâimana prédub za'ra
wa'aba mono da, Zezusihi si asina 're umnhasi u'âsi za'ra wa'aba
mono da. Buru na hã 'Re æhâimana u'âsi mono waihu'u pese na si,
dama 're æro'wanhipré za'ra mono ne, ma tô 'Re æhâimana u'âsi
mono si te te 're aipawaptob za'ra wa'wa, ãma 're aihâimana
prédub za'ra wa'aba mono da. 7 Taha wa, robzuri'wa noræ ne,
æwasu'uwå na te te dama 're ærowasu'u 'rata za'ra mono noræ hã, pire
na 're hâimana za'ra mono õ di. Duré robdi'i'wa noræ ne, daza'u te te
dama ãma 're ærowasu'u za'ra mono noræ hã, duré dama pire na 're
hâimana za'ra mono õ di. 'Re æhâimana u'âsi mono si, te pire uptabi

na 're hâimana u'âsi, taha si te te 're da'apawapto wå mono wa,
Zezusihi ne dahâimana prédup sina, oto 're ædahâimana za'ra mono
zéb da hã. 8-9 Robzuri'wa noræ hã robdi'i'wa noræ me, tãma 're
æro'wanhipré za'ra mono da si, te aiwa simisutu te te 're romhuri
za'ra. Tane duré, wa hã æwasu'uwå na te aima 're rowasu'u 'rata
za'ra wa'aba mono wamhã, duré Aporu hã ðza'u te te aima ãma 're
rowasu'u za'ra wa'aba mono wamhã, aiwa wa tô wa zahuré, wa te
wasima 're aiwå za'ra wa'wa, æwasu'uwå hã 're waihu'u pese za'ra
wa'aba mono da. 'Re æhâimana u'âsi mono ma si, wa wa zahuré, wa
te tãma 're romhuri, aiwa. Taha wa, wa te tãma 're æromhuri mono
zéb zarina, te za 'Re æhâimana u'âsi mono hã wapawa'â, æwå uptabi na.

Duré daburu hã, e 'wa te hã. E ãma æromhuri'wa noræ te hã, buru
hã. Mare di. Misire ætede'wa na te 're hâimana, buru tede'wa hã.
Tane duré, a noræ wa'wa hã ðnhib'a'uwå, 're anomro aba mono õ di.
Duré Aporuhu nhib'a'uwå, 're anomro aba mono õ di. Mare di. 'Re
æhâimana u'âsi mono nhib'a'uwå si, te oto 're aihâimana za'ra
wa'aba mo.

Ãne wa za duré aima ãma romnhimiré'é za'ra wa'wa, 'ri na. 'Ri hã
'ri'wa noræ tei õ di. 'Ri tede'wa te, 'ri hã. Tane, a noræ wa'wa hã
wanhib'a'uwå, 're anomro aba mono õ di, æwasu'uwå na, wa te aima
're rowasu'u za'ra wa'aba mono nherå. E maræ wa. 'Re æhâimana
u'âsi mono nhib'a'uwå si, oto 're anomro aba mono wa. 10 'Ri na
romhuri'wa noræ hã 'ri na'rata uimrehåne, te za siwi 'manha, sipese
na. Tane duré wa hã, ðnhimiromhuri wå na, wa tô sãna'rata, te
aima 're ærowasu'u za'ra wa'aba mono na hã, Cristuhu wasu'uwå na,
'Re æhâimana u'âsi mono, tiwaihu'u pese na te te oto 're ðpawapto
mono zéb zarina. Duré 'ri na'rada hã da te dasiwi 'manharæ pari,
æhâiba amo noræ hã æsisiwi te te oto siwi æ'ri ne, tane te duré ni'wam
noræ hã te te aima ãma 're rowasu'u za'ra wa'wa, ðza'u hã. 'Ri na'rata
'manharæ nhisiwi, da te dasiwi 'ri wamhã, pibui pese na te za dasiwi
'ri ni, maræ æwå na si. Tane ni'wam noræ hã Cristuhu wasu'uwå na te
te dama 're rowasu'u za'ra mono wamhã, pibui pese na te za oto te
te dama ãma 're rowasu'u za'ra, æ'uwaibaba si. 11 'Ri'wa noræ hã, 'ri
na'rada te te siwi 'manharæ wamhã, misire æwå uptabi si te za tô
siwi 'manha. Tane duré, misire æwasu'uwå hã te 're hâimana,
dawana te aima 're æwasu'u za'ra wa'aba mono hã, tô õ hã Zezu
Cristuhu wasu'uwå hã. Æwasu'u aimawi hã 're 'maihâimana mono õ
di, da te ãma 're saze za'ra mono wa, 'Re æhâimana u'âsi mono te te
ãma 're æda'anho'reptui mono zéb da hã. 12-13 Ni'wam noræ hã, 'ri
na'rata 'manharæ nhisiwi te te siwi 'ri wamhã, ãté maræ hã unhama
ro'o na 're æsi'unhama mono õ na si, te za siwi 'ri, æwa'âbâ za'åtå na,
åtå'ubuzi pré oru na, duré åtå'ubuzi'a prata na, duré åtå waipo na.
Ãté æhâiba amo noræ hã te za maræ æwa'âbâ syryre na si siwi 'ri,

unhama wa æro'o pese na si, wede na hã, duré du na hã, duré
amnho teihi na hã. Tawamhã nimahã na 'ri hã ro'o nherå, si'unhama
õ wamhã, te za waihu'u za'ra ni, maræ æwå na si 'ri'wa noræ hã te te
siwi æ'manharæ na hã. Tazahã si'unhama wamhã, te za maræ æwå prã
na si te te siwi æ'manharæ na waihu'u za'ra ni. Tane te ni'wam noræ
hã Cristuhu wasu'uwå na, æ'uwaibaba si te te dama 're rowasu'u
za'ra. Duré ni'wam noræ hã senai'õ na te te dama ãma 're roti za'ra.
Tawamhã niwapsi te za 'Re æhâimana u'âsi mono hã pibu za'ra,
Zezusihi wasu'u na te te dama 're ærowasu'u za'ra mono zé hã, pé tô
sena zô. Za da'ãma æsipo'ozéb ãma, te za pibu za'ra. Tawamhã te za
waihu'u za'ra, sena na Cristuhu wasu'uwå na te te dama 're
ærowasu'u za'ra mono noræ hã, duré senai'õ na te te dama 're ærowasu'u
za'ra mono noræ zama. 14 'Ri'wa noræ hã maræ æwå na si te te siwi 'ri
wa, unhama ro'o na zata õ wamhã, 'ri tede'wa hã te za waihu'u, tiwi
æzata õ na hã, tãma 're æsab u'âsi mono na hã. Taha zarina, te za
'ri'wa noræ ma, maræ æwå hã tãma sõmri za'ra, æwa'rãmi. Tane duré,
ni'wam noræ hã æwasu'uwå na tô sena na te te dama 're ærowasu'u
za'ra mono zém na, 'Re æhâimana u'âsi mono, te te waihu'u za'ra
wamhã, tawapsi te za æwå hã tãma sõmri za'ra æwa'rãmi, za da'ãma
æsipo'ozéb ãma hã. 15 Duré 'ri'wa noræ hã maræ æwå prã na si te te
siwi 'ri wa, unhama ro'o na zata wamhã, 'ri tede'wa nhoprubzé hã
te te sina uwaimrami za'ra õ di za, 'ri'wa noræ hã. Te za simini za'ra,
'ri tede'wa nhoprubzé hã. Tane duré, ni'wam noræ hã taré ãma 're
datob'uzu za'ra mono da, Cristuhu wasu'uwå na te te dama 're
rowasu'u za'ra mono wamhã, 'Re æhâimana u'âsi mono hã æwå hã te
te tãma 're sõmri za'ra mono õ di za æwa'rãmimhã, za da'ãma
æsipo'ozéb ãma hã. Ta noræ hã te za tô simini za'ra. 'Re æhâimana
u'âsi mono nhoprubzé hã za te te simini za'ra nherå, tane nherå, te
za tô sõ'reptu za'ra, ropipa hawi.

Ãté ni'wa hã 'ri para sãmra ré, te za æsõrõwa hã æré ãro. Tawamhã
ãté unhama ro'o za'åtå 'rowi nherå, te za watobro rob u, sisõ'reptu
da. Tawamhã aré dâ'â da nherå, te za 'râwi sisõ'reptu. Tane, ni'wam
noræ hã taré ãma 're datob'uzu za'ra mono da, Cristuhu wasu'uwå
na te te dama 're ærowasu'u za'ra mono noræ hã, ropipa u si'aba'ré da
nherå, te za 'Re æhâimana u'âsi mono hã sõ'reptu za'ra, Cristuhu
zazei'wa 're hâimana za'ra mono wa. Tinhoprubzé hã za te te tãma
sõmri za'ra dai õ nherå, te za tô ta noræ hã sõ'reptu za'ra, 'Re
æhâimana u'âsi mono hã. 16 Duréihã 'Re æhâimana u'âsi mono ãma
're ædawata za'ra mono zéb 're, ma tô õ hã dama 're hâimana, 'ri æwå
uptabi wa. Tane te oto aipå'å 're, ai'ãma 're sõrõwa za'ra wa'wa.
Æpå'åzani hã te oto aipå'å 're, 're sãmra u'âsi za'ra wa'wa. E ãne hã
'râwi asina waihu'u za'ra wa'aba õ di bété. 17 'Re æhâimana u'âsi
mono hã tite da si, ma tô sima pisutu, ti'ai ãma æsõrõwa 're, 'ri 're

wa'wa hã siwaprosi ãma 're hâimana mono da, wå uptabi na. Tane
ma tô duré a noræ wa'wa hã aipisutu za'ra wa'wa, æsib'a'uwå si oto
're anomro aba mono da, taha ãma si 're aihâimana wå u'âsi za'ra
wa'aba mono da. Taha wa, ni'wam noræ hã apâ te te 're aiwasété
za'ra wa'aba mono wamhã, 'Re æhâimana u'âsi mono si te za ta noræ
hã te te 're a'uprosi.

18 A noræ wa'wa hã aihâimanazé senai'õ na, taré 'râwi asima 're
asadawa nhipese za'ra wa'aba mono õ di za. Ni'wam noræ hã asiré
're aihâimana za'ra wa'aba mono nherå, te rosa'rada hã te te si'ãma
're upa za'ra, waihu'u pese newa, ti'ai ãma æsazei'õ'wa noræ
nhimirowaihu'u pese si te te 're waihu'u za'ra mono nherå, te te
sima 're æ'ruiwapari za'ra mono hã. 'Re æhâimana u'âsi mono
nhimiroti æwå uptabi hã ta noræ hã te te 're waihu'u za'ra mono õ
nherå, te 'râwi waihu'u pese newa, te te si'ãma 're rosa'rata upa
za'ra, asiré 're aihâimana za'ra wa'aba mono noræ hã. Taha wa, 'Re
æhâimana u'âsi mono nhimiroti æwå uptabi zô si, te za asima 're
asõpré u'âsi aba mo, asimiza'rese sina 're aihâimana za'ra wa'aba
mono da. Æsazei'õ'wa noræ hã asimiza'rese ãna 're aihâimana za'ra
wa'aba mono newa, te za te te ai'ãma 're rosa'rata upa za'ra wa'wa.
Tane nherå, te za tô 're aihâimana wå za'ra wa'aba mo, asimiza'rese
sina. 19 Ti'ai ãma æsazei'õ'wa noræ hã tinhimirowaihu hã te te sima
're æ'ruiwapari u'âsi za'ra mono hã, tarére 'Re æhâimana u'âsi mono
ma hã. Duréihã ma tô ãne na ni'wa hã 'Re æhâimana u'âsi mono ãma
rob'ui'éré siro, æbaihâ na hã:

“'Re æhâimana u'âsi mono hã te æsazei'õ'wa noræ
nhimirowaihu'u na 're æhâimana za'ra mono noræ ma, te te
tãma 're rob'manharæ za'ra, tinhimirowaihu'u pese na, 'râwi
're sisimini za'ra mono da.”

20 Apito Dawi hã ma tô duré ãne na ãma rob'ui'éré siro, duréihã:
“Ðnhib'apito ma si, 'Re æhâimana u'âsi mono ma si, waihu'u
pese di, ti'ai ãma æsazei'õ'wa noræ nhimirowaihu hã maræ
da, æhâimana õ na hã. Tarére tãma hã, æsazei'õ'wa noræ
nhimirowaihu hã.”

Ãne duréihã apito Dawihi nhimi'ui'éré, 'Re æhâimana u'âsi mono
wasu'u na hã. 21-22 Ni'wam noræ hã asiré 're aihâimana za'ra wa'aba
mono hã te sina 're wata za'ra mono sina, te te sima 're nharæ za'ra,
ãne: “Paruhu nhimiroti si, wa za wa noræ hã wa te 're 'madâ'â za'ra,
uburé rowahutu'wa noræ nhimiroti nhipai u, wå uptabi wa.” Ni'wam
noræ hã te duré ãne te te sima 're nharæ za'ra: “Wa noræ hã Aporuhu
nhimiroti si, wa za wa te 're 'madâ'â za'ra, uburé rowahutu'wa noræ
nhimiroti nhipai u, wå uptabi wa, wama hã.” Ãne na 'râwi asima 're
rosa'rata za'ra wa'aba mono õ di za. Wa hã Paru, duré Aporu, duré
Pedru, duré uburé wasiré rowahutu'wa noræ zama, simisutu wa

wasiré wa te aima 're romhuri za'ra wa'wa, Zezusi hã 're æsazei pese
za'ra wa'aba mono da si. Uburé maræ hã ti'ai ãma 're æhâimana za'ra
mono hã, te aima 're hâimana za'ra wa'wa. Aihâiba ré ré, 're
aihâimana za'ra wa'aba mono zé hã te duré aima 're hâimana za'ra
wa'wa, Zezusihi ãma si 're anomro aba mono zéb da hã. 'Re atâ'â
za'ra wa'aba mono zé hã, te duré aima 're hâimana za'ra wa'wa.
Ãhãna uburé maræ hã ai'ãma 're æromhâimana za'ra wa'aba mono zé
hã, te aima 're hâimana za'ra wa'wa, za ai'ãma 're æromhâimana za'ra
wa'aba mono zéb zama, 'Re æhâimana u'âsi mono te te aima 're
æpisutu za'ra wa'aba mono zéb zarina, Zezusihi si 're sazei pese za'ra
wa'aba mono da. Ãne te uburé maræ hã aima 're hâimana za'ra
wa'wa, æsazei'wa noræ ma hã. 23 Duré a noræ wa'wa hã te Cristuhu ma
si 're aihâimana za'ra wa'aba mo, æsib'a'uwå na hã. Ta hã, 'Re
æhâimana u'âsi mono te te pisutu wa, ma tô wei mo ti'ai u,
Danho'reptui'wa da hã. Taha wa, Cristuhu nhib'a'uwå na si, te za
asima 're asiwasu'u za'ra wa'aba mo. Wanhib'a'uwå na, asima 're
asiwasu'u za'ra wa'aba mono õ di za.

Paru hã, Cristuhu zadawa wasu'u'wa na dama æsiwasu'uzé
wasu'u

4 1 Wa hã Paru, duré Aporu, duré ni'wam noræ me, wa Cristuhu
ma si, wa te 're romhuri za'ra. Æwasu'uwå hã dama æwaihu'u'õ

hã, æ'uwaibaba si, wa te dama 're wasu'u za'ra mono da, ma tô
wapisutu za'ra, 'Re æhâimana u'âsi mono hã. Taha na si,
wanhimiromhurizé hã. Taha wa, te za ãne na si wa'ãma 're
ærosa'rata za'ra wa'aba mo. 2 Ni'wa hã æsibro, da te tãma 're 'madâ'â
mono da, te te sima da'maipisutu wamhã, e niha æhâimanazé hã za,
tãma ærob'madâ'â'wa da hã. Æsib'apito ma, tãma umnhasi na, te za te
te tãma 're rob'madâ'â wå, te te wåsãmri da. 3 Wa hã bété. 'Re
æhâimana u'âsi mono ma, ð'umnhasi na, wa tô te dama 're rowasu'u,
Cristuhu wasu'uwå na hã. Tane nherå, a noræ wa'wa hã ð'umnhasi
na æwasu'uwå na te dama 're ærowasu'u mono na asiwi ðwaihu'u aba
zéb zarina, asiwi ðwåsãmri aba zô, ðsina 're ðnhimnhasi mono õ di.
Mare di. Duré ni'wam noræ hã te te siwi ãma ðwaihu'u za'ra zô, ðsina
're ðnhimnhasi mono õ di. Ðzama, 're ðsi'umnhasi mono na,
æwasu'uwå hã te dama 're æwasu'u mono na hã 'râwi ðsi'uihâ na
ðsiwaihu'u da hã, mare di. 4 Ãhãna hã, 'Re æhâimana u'âsi mono wi,
te ãma æ'upazém na hã maræ õ di, ðnhimirosa'rata 'remhã oto. E taha
zarina, tãma ð'umnhasi sina, æwasu'uwå te dama 're æwasu'u mono
zé, te wasu'u. Mare di. Wanhib'apito si te za ðwaihu'u, tãma
ð'umnhasi na hã, duré tãma ð'umnhasi õ na hã. 5 Taha wa, bâtâ na,
Wanhib'apito uburé za te te æda'awaihu'uzé wana, asiwi ðwaihu'u
aba zarina, asiwi ðwå'õ za'ra wa'aba da, asima ð'ãma 're rosa'rata

za'ra wa'aba mono õ di za, Wanhib'apito apâ wei moræ õ ré hã.
Ni'wam noræ zama asiwi æwaihu'u aba zéb zarina, asiwi wå'õ za'ra
wa'aba da, asima ãma 're rosa'rata za'ra wa'aba mono õ di za, bâtâ
na Wanhib'apito za da'ãma æsipo'ozé wana. Taha si te za dawi
a'upsibi nhamra oto sõ'awi, uburé dapå'å 're, 'râwi da te dasima 're
ærosa'rata za'ra mono zé hã. Maræ hã barana, da te 're 'madâ'â za'ra
mono da, da te 're æ'uiwå za'ra mono ne, te za Wanhib'apito hã sõ'awi
oto dawi a'upsibi nhamra, uburé maræ hã da te 're 'manharæ za'ra mono
da, da te dasima 're æwå za'ra mono zém na, danhimirosa'rada hã.
Tawapsi te za 'Re æhâimana u'âsi mono hã wasu'u wå za'ra ni'wam
noræ hã, ti'ab ré tihâimana wå zém na te te tãma ãma 're
uwaimrami za'ra mono wa, te te 're æ'awaihu'u mono zéb zarina.

6 Ðsisãnawã noræ, te 're aipawaptob za'ra wa'aba mono da, wa tô
ãne na aima ðsiwasu'u za'ra wa'wa ðhâimanazém na hã, Aporuhu
hâimanazém na zama. 'Re æhâimana u'âsi mono nhimiroti 'rata na
rob'ui'éré zarina si, 're aihâimana za'ra wa'aba mono da, wa tô ãne
na aima roti za'ra wa'wa, wasiré rowahutu'wa noræ hã tisiré noræ
nhimiroti nhipai u, wå uptabi newa, ta noræ niwæ 're aihâimana
za'ra wa'aba mono wå te, asina 're aiwata za'ra wa'aba mono tõ da.
7 E asiré noræ nhipai u 're aihâimana pire za'ra wa'aba mono bâ, te
bété ãne na 're asi'madâ'â ze za'ra wa'aba mo. E maræ te aré aima 're
hâimana za'ra wa'wa, 'Re æhâimana u'âsi mono te te aima 're sõmri
za'ra wa'aba mono õ 'wa'âhã. Maræ æwå hã aima 're hâimana za'ra
wa'aba mono õ di aré. Uburé æwå hã 'Re æhâimana u'âsi mono
nhoprubzéb si, te oto aima 're hâimana za'ra wa'wa. E maræ wa, te
bété asina 're aiwata za'ra wa'aba mo, uburé maræ æwå hã aima 're
æhâimana za'ra wa'aba mono hã, 'Re æhâimana u'âsi mono
nhoprubzéb õ newa, aihawim na aima 're wairébé aba mono newa.

8 A noræ wa'wa hã, 'Re æhâimana u'âsi mono, Tipå'åzani na rowå
te te aima 're æpisutu za'ra wa'aba mono zô, aiwi sô 're ærowaptâ'â
za'ra wa'aba mono õ na, te 'râwi 're asi'madâ'â ze za'ra wa'aba mo,
dasa hã da te 're huri mono wa, da te 're æ'mahâpãræ pese za'ra mono
ne. E ãne bâ, te 'râwi asi'ãma 're ærosa'rata ze za'ra wa'aba mo.
Danhibro pese wa, maræ zô dawi 're ærowaptâ'â za'ra mono õ ne, te
asina 're aiwata za'ra wa'aba mo, 'Re æhâimana u'âsi mono,
Tipå'åzani na rowå te te aima 're æpisutu za'ra wa'aba mono zô, aiwi
're rowaptâ'â za'ra wa'aba mono õ newa. Ti'ai ãma danhib'apito
noræ hã tinhib'a'uwå noræ ma, pire na 're æhâimana za'ra mono ne, te
asiré æsazei'wa noræ ma aipire na 're aihâimana za'ra wa'aba mono
na 're asi'madâ'â ze za'ra wa'aba mo, wa noræ hã 'Re æhâimana u'âsi
mono zadawa wasu'u'wa noræ hã danhib'apito noræ ne wapire na 're
wahâimana za'ra mono õ nherå. E ãne hã æ'uwaibaba bâ. Wå di tô.
Tane hã aima wå za'ra wa'aba ze te bâ, taha na si 're aihâimana

za'ra wa'aba mono, aipire na æsazei'wa noræ ma ãma 're aihâimana
za'ra wa'aba mono da. Niha hã 'wa'âhã, wa aré wa noræ zama
wapire na asiré 're wahâimana za'ra wa'wa, uburé æsazei'wa noræ
ma hã. 9 Wa noræ hã Zezusihi zadawa wasu'u'wa na dama 're
æwahâimana za'ra mono hã, æsazei'wa noræ ma, wawapure na
damana wawi taré 're æwahâimana za'ra mono da si, ma tô te te 're
wa'apisutu. Wa hã ãne na wa tô rosa'rata na hã ðsina waihu'u.
Ni'wam noræ hã maræ te te 're æ'manharæ wasété za'ra mono zéb
zarina, te za da te dasima ãma 're roti za'ra, dasisõ'a da te 're simroi
mono wa, ãma 're dawa'å za'ra mono da. Tane duré, wa noræ hã
sõ'awi wa te dama 're sadawa wasu'u za'ra mono da, ma tô 'Re
æhâimana u'âsi mono hã te te 're wa'apisutu, da te dasiwi 're wawå'õ
za'ra mono wa, uburé dasisõ'a wa'ãma 're dawa'å za'ra mono da
nherå, duré hâiwa ãma 'Re æhâimana u'âsi mono ma, romhuri'wa
noræ nho'a zama. 10 Cristuhu wasu'uwå na si, wa te dama 're
rowasu'u za'ra mono wa, te æsazei'õ'wa noræ hã wanhimiza'rese'õ na
're æwahâimana za'ra mono na te te wa'ãma 're rosa'rata upa za'ra. E
a noræ wa'wa hã, 'Re æhâimana u'âsi mono nhimiroti, wanhipai u
aima waihu'u pese za'ra wa'aba bâ, te ãne hã 'râwi asimirosa'rada
hã asi'ãma 're æ'manharæ za'ra wa'aba mo, Cristuhu ãma 're
aihâimana za'ra wa'aba mono na. Duré wa noræ hã æsazei'õ'wa noræ
ma, wawapure na 're æwahâimana za'ra mono na, te ta noræ hã te te
wa'ãma 're rosa'rata za'ra. E a noræ wa'aba si, tãma aipire za'ra
wa'aba bâ, te bété 'râwi ãne na asi'ãma 're ærosa'rata za'ra wa'aba
mo. Duré wa noræ hã dama wawapure na 're æwahâimana za'ra
mono na, da te wa'ãma 're rosa'rata za'ra mono wa, da te dasiwi 're
wawazéb za'ra mono õ di. Ãté a noræ wa'aba si, da te 're aiwazé
pese za'ra wa'aba mono na, te 'râwi asi'ãma 're ærosa'rata ze za'ra
wa'aba mo. E ãne hã æ'uwaibaba. 11 Wa noræ hã bété, æwasu'uwå na
si, wa te dama 're ærowasu'u za'ra mono noræ hã. E niha ãhãna
wahâimana za'ra zé hã. Nimomo 're wanomro mono wamhã, wa za
tô mra hã wa te 're sépata za'ra, 'rubu zama. Wa'uza hâ'ratare ré si,
wa za tô 're wanomro. Te za duré da te 're wahâ za'ra, danhib'rata
na, da te 're æwa'ruiwapari za'ra mono zéb zarina. Daro mono bâ 're
wanomro mono ré, 're æwanhimi'wara mono zéb da, da te wama 're
pisutu za'ra mono õ di za. Hâiwi si, wa za 're wanomro u'âsi.
12 Wahâimanazéb da hã, wawasutu nherå, wa wanhib'rata na wa te
're romhuri pese za'ra. Duré da te wa'ãma 're wasété za'ra mono
nherå, wa da'ãma 're wamreme zusi u'âsi, 'Re æhâimana u'âsi mono
ma, æwå hã te te dama 're anhomri mono da. Duré da te wama 're
rob'manharæ wasété za'ra mono nherå, wa wanhiptete na õhõ ãma
si 're wahâimana za'ra, asa wa te dama ãma 're wa'rãmi za'ra mono
ãna. 13 Duré da te dasima 're wawasu'u wasété za'ra mono nherå,

wa wamreme wå na si, wa te dama ãma 're wa'rãmi za'ra, wawaimri
na. Duré, ropru hã da te dasiwi 're æsa'wari za'ra mono ne, te da te
dasiwi 're wawå'õ pese za'ra. Ãne 're æwahâimana za'ra mono zé hã,
ãhãna hã.

14 E ãne na te aima æroti za'ra wa'aba zé ma, asiséb za'ra wa'aba
da, wa tô ãne na aima ãma rob'ui'éré za'ra wa'wa. Mare di. Taha
dai õ di. Taré ðnhimiroti hã waihu'u pese za'ra wa'aba da, wa ãne
na aima ãma rob'ui'éré za'ra wa'wa, ð'ra ne oto ðma 're aihâimana
za'ra wa'aba mono wa, ðma asawi uptabi za'ra wa'aba wa. 15 Ãté
da'ahâ na te oto da te aima 're roti u'âsi za'ra wa'wa, Zezusihi
nhimiroti wå na hã, taha na si ãma 're anomro wå wa'aba mono da.
Da'ra hã da te dasisô 're æ'madâ'â pese za'ra mono ne, te ta noræ hã te
te 're ai'madâ'â pese za'ra wa'wa, Zezusi hã 're råme za'ra wa'aba mono
tõ da. Tane nherå, ðsiwaprosi wa aimama uptabi aba ne, aima 're
ðhâimana za'ra wa'wa. Æwasu'uwå na te aima 're ærowasu'u za'ra
wa'aba mono zéb zarina, Cristu Zezusi hã 're saze za'ra wa'aba mono
wa, wa oto aimama uptabi aba ne, 're ðhâimana, da'ra hã damama
nhimiromhuri hawi, dama 're æpoto za'ra mono ne. 16 Taha zarina,
wa za oto aima roti za'ra wa'wa, Cristuhu nhirã zarina 're ðmoræ wå
ne, oto 're anomro wå wa'aba mono da, aima ãma 're ðsisanho za'ra
wa'aba mono zéb zarina. 17 Taha da, wa tô Timotiu hã atåme satõræ
za'ra wa'wa, te te ãma 're aipawaptob za'ra wa'aba mono da. Ta hã
ð'ra ne, oto ðma 're hâimana mono wa, ðma sawi uptabi di duré. Ta
hã te Wanhib'apito si te te 're 'madâ'â pese, tiwi sipi'rai ãna. Ta hã
atåme wisi aba wapsi, te za Cristu Zezusihi ãma si 're ðhâimana
mono zém na ãma aipo're pu'u za'ra wa'wa, daro mono bâ æsazei'wa
noræ hã 're æsi'rã'õtõ mono noræ ma, te 're æroti mono zém na zama.

18 Ni'wam noræ hã 'Re æhâimana u'âsi mono nhimiroti na, ðnhipai
u te te 're æwaihu'u pese za'ra mono na, ma tô 'râwi 're si'madâ'â pire
za'ra, asiré 're aihâimana za'ra wa'aba mono noræ hã. Taha wa, ta
noræ ma ðpahi za'ra newa, ma tô ð'ãma rosa'rata za'ra, atåme wa'aba,
za ãma ðmoræ su'u õ na hã. Taha zarina, ma tô duré 'râwi sina 're
wata za'ra. 19-20 Tane nherå, Wanhib'apito te te ðma pisutu wamhã, wa
za tô ãma atåme ðmoræ su'u za'ra wa'wa, romhutu na. Ni'wam noræ hã
'Re æhâimana u'âsi mono nhib'a'uwå 're nomro mono wamhã, timreme
nhipese na Cristuhu wasu'uwå na te te dama 're rowasu'u za'ra
mono õ di za, da te 're wapari ze za'ra mono da. 'Re æhâimana u'âsi mono
på'åzani, tiwaihu'u pese na te te 're æpawaptob za'ra mono zém na
si, te za te te 're dapawaptob za'ra, da te ãma 're saze za'ra mono da.
Taha zarina si, te za ãma 're hâimana wå u'âsi za'ra, ta noræ hã.

Taha wa, ãma atåme ðmoræ za'ra wa'aba wamhã, wa za ðsina
aiwaihu'u za'ra wa'wa, aiwaihu'u pese na 'râwi 're asi'madâ'â ze za'ra
wa'aba mono noræ hã. 'Re æhâimana u'âsi mono på'åzani, tiwaihu'u

pese na te te 're aipawaptob za'ra wa'aba mono zéb zarina, sena na
're ædapawaptob za'ra wa'aba mono na, wa za duré ðsina aiwaihu'u
za'ra wa'wa, sena na ãma 're ædapawaptob za'ra wa'aba mono õ na
zama. Asina 're aiwata za'ra wa'aba mono sina, aiwaihu'u pese na
dama 're asiwasu'u za'ra wa'aba mono zép si, te waihu'u tõ da, wa
za ãma atåme ðmoræ za'ra wa'wa, sena na 'Re æhâimana u'âsi mono
på'åzani nhimipawaptobzéb zarina, 're aihâimana za'ra wa'aba
mono na si, 'râwi te aiwaihu'u za'ra wa'aba da, ðsi'uihâ na. 21 Ãne,
wa tô aima ãma roti za'ra wa'wa. Tawamhã, e ma hã te za asima
æwå za'ra wa'wa. Atåme ãma ðmoræ aba wamhã, e da'ra, da te 're æhâ
za'ra mono ne, wa za ðmreme na aihâ za'ra wa'wa, ðnhimiroti hã 're
wapari za'ra wa'aba mono õ 'ru te. Ãté wa za tô aihâ za'ra wa'wa,
aihâimanazém na 're uwaimrami za'ra wa'aba mono õ wamhã. E
ðhâimanazém na atãma na wa za aima ðhâimana za'ra wa'wa,
ðnhimizawi pese zéb zarina, ðnhimiroti hã 're wapari pese za'ra
wa'aba mono wå te. Ma'ãpé, 'râwi oto asi'uihâ na asima pisutu za'ra
wa'aba, niha 're anomro aba mono zéb da hã.

Aibâ hã æsazei'wa noræ wazari, 're æ'maihâimana wasété
mono zé wasu'u

5 1 Airom hawimhã, wa tô aiwasu'u wasédé hã wapari za'ra
wa'wa, ni'wa hã asiré wa'aba nherå, pi'õ na hâimana wasété na

're æhâimana mono na hã. Ta hã ma tô, u, timama mro hã ti'â. Taha
wa, te oto siré 're hâimana zahuré. Ãne hã wasété uptabi di, 'Re
æhâimana u'âsi mono ma hã. Æsazei'õ'wa noræ hã 're hâimana wasété
uptabi za'ra mono nherå, ta noræ ma zama, wå za'ra õ di, ãne hã.
Tane nherå, te asiré æsazei'wa hã dame 're 'maihâimana wasété, aibâ
hã. Ãne hã wasété uptabi di. 2 'Re æhâimana u'âsi mono nhimiroti
hã aima æwaihu'u pese za'ra wa'aba na, 'râwi 're asi'madâ'â ze za'ra
wa'aba mono nherå, e maræ wa, asiwi wå'õ za'ra wa'aba õ di bété,
asõ'a za'ra wa'aba, aibâ tina waptém na æsipsaihuri hã. Aibâ hâimana
wasété zarina, aiwi ærobzei'õ za'ra wa'aba na, te aré asiwaihu'u
za'ra wa'wa, asiré æsazei'wa 're hâimana mono wa. Taha zarina, te
aré tiwi ærosawi za'ra wa'wa, rowahutu u asiré 're hâimana aba
mono tõ da oto. E ãne hã tiwi sizâri za'ra wa'aba õ di bété. 3-5 Wa
hã ai'rata ðnhamra aba õ nherå, wa tô romhâ hawim nherå, te ãma
're rosa'rata u'âsi, aibâ 're æhâimana wasété mono ãma hã. Tane
nherå, ai'rata ðnhamra za'ra wa'aba ne, wa za aima ãma roti za'ra
wa'wa. Ãne wa tô waihu'u, Wanhib'apito Zezu Cristuhu zadawa para.
Taha wa, te za misi bâtâ na asi'rã'õtõ 'wa, aibâ zada. Tawamhã
asiré sébré aba wamhã, ðnhimirosa'rata zarina, duré Wanhib'apito
Zezu Cristuhu zadawa para, te za aibâ æwasédé hã asiwi æsa'réi
wa'wa a'â asisiti, Satanasihi ma, ta hã te te tãma 're rob'manharæ

wasété mono wa, robzei'õ te te sina waihu'u da, tiwasédé hã te te
oto råme pese da, tihâimana wasété na æsiwaihu'uzém na hã. Ãne
da, te za asiwi æsa'réi wa'wa a'â, Satanasihi ma, Wanhib'apito hã
nimahã bâtâ na apâ wei moræ wapsi, te te sõ'reptu da.

6 Aiwaihu'u pese na 'râwi asina 're aiwata za'ra wa'aba mono zé
hã, e wå di. Wå õ di. Ãne, wa za aima ãma romnhimiré'é za'ra
wa'wa, asina æwaihu'u za'ra wa'aba zéb da hã. Æ'u'åtå wapuzé hã
syryre na te za da te ãma 're wazari za'ra, æduptobzéb da hã, æ'u'åne
hã. Syry na da te ãma 're wazari za'ra mono nherå, sa'åtå di za oto,
æ'u'åne hã. Tane duré, aibâ hã tiwasédé te te 're æ'manharæ mono hã
misi nherå, te za asiré æsazei'wa noræ hã ãma 're hâimana wasété
za'ra, te te ãma 're sasõmri za'ra mono wa, æwasété na hã. E ãne hã
zahadu aima pibui prã za'ra wa'aba di bété. 7-8 Ãne, wa za duré
aima ãma romnhimiré'é za'ra wa'wa. 'Re æhâimana u'âsi mono,
zudezu noræ hi'rata noræ hã Ezitu hawi te te æsõ'reptu za'ra zém na,
're sipo're pu'u za'ra mono da, tisa te te 're huri mono wamhã, te za
æ'u'åtå wapuzé hã rob u te te 're sa'ra a'â, 'ri mono bâ, 'ri para 're
æsimi'wara mono hã. Taha zarina, te za æ'u'åtå duptoi'õ na si tisa hã
te te 're huri, Pascowa na dato nhisizém na hã. Tane duré, a noræ
wa'wa hã te za aiwasédé hã oto 're æråme pese za'ra wa'aba mo, 're
aipoto téb za'ra wa'aba mono zéb zarina si, æ'u'åtå wapuzé hã rob u
da te dasisiti 're æsani za'ra mono ne.

Zudezu noræ hã, Pascowa na tisa te te 're huri mono wamhã,
æhi'rata noræ ma, 'Re æhâimana u'âsi mono, tinhimihâzé te te tãma
æba'a za'ra zém na, ãma 're sipo're pu'u za'ra mono wamhã, te za
ãma 're toi u'âsi za'ra. Tane ma tô duré Cristu hã wazada dârâ,
wawasédé hã te te wama 're æ'apari mono da hã, 'Re æhâimana u'âsi
mono hã. Taha wa, zudezu noræ hã Pascowa na tito te te 're
æ'manharæ za'ra mono ne, wa za oto wa noræ zama 're watoi u'âsi
za'ra, Cristuhu ãma si oto 're wanomro mono wa. Zudezu noræ hã
æ'u'åtå wapuzém na tisa te te 're huri mono õ di, Pascowa na tito te
te 're 'manharæ za'ra mono wamhã. Æ'u'åtå duptoi'õ na si, te tisa hã te te 're
huri. Tane, wa noræ hã wasiré æsazei'wa noræ hã, wa za wahâimanazéb
'rada æwasédé hã wa te 're råme pese za'ra. Wawasédé hã oto wa te
're 'manharæ za'ra mono ãna, wa za 're wahâimana wå u'âsi za'ra,
wanhimirosa'rada hã sena na si, duré wahâimanazé sena na si.

9 Ãne wana ré, ðnhimi'ui'éré na, wa tô aré aima roti pese za'ra
wa'wa, aibâ noræ, pi'õ na tiwasédé te te 're æ'manharæ za'ra mono
noræ ãma 're asapa'a za'ra wa'aba mono tõ da, duré pi'õ noræ, aibâ
na tiwasédé te te 're æ'manharæ za'ra mono noræ ãma 're asapa'a za'ra
wa'aba mono tõ da. 10 Ãne na te aima roti za'ra wa'aba wamhã,
æsazei'õ'wa noræ ãma, te aima roti za'ra wa'aba õ di, dahâiba na
dawasédé, da te 're æ'manharæ za'ra mono noræ ãma hã. 'Re simaræ

ahâ za'ra mono da, danhibrom na te te 're æda'ruiwapari za'ra mono
noræ ãma, te aima roti za'ra wa'aba õ di, duré danhibrom na dawi
're æsipsaihuri za'ra mono noræ ãma, duré 'Re æhâimana u'âsi mono
upana romhâiba 'manharæ ãma 're æwata za'ra mono noræ ãma. Ta
noræ nhiti 're aihâimana za'ra wa'aba mono tõ da, te aima roti za'ra
wa'aba õ di, æsazei'õ'wa noræ nhiti. Mare di. Uburé æsazei'õ'wa noræ
nhiti 're aihâimana waihu'u za'ra wa'aba mono õ di tô. 11 Ãne si, wa
tô aima roti za'ra wa'wa, ni'wam noræ hã Zezusihi zazei'wa na dama
're siwasu'u za'ra mono nherå, 're hâimana wasété za'ra mono
wamhã, ta noræ hâimanazém na ãma 're asapa'a za'ra wa'aba mono
tõ da. Ãté æsazei'wa na dama 're siwasu'u za'ra mono nherå, te pi'õi
hâiba na tiwasédé te te 're 'manharæ za'ra, aibâ wamhã. Duré pi'õi
wamhã, ãté aibâ hâiba na te tiwasédé te te 're 'manharæ za'ra. Duré
ãté 're simaræ ahâ za'ra mono da si, te danhibrom na te te 're
da'ruiwapari za'ra. Duré ãté 'Re æhâimana u'âsi mono upana, te
romhâiba 'manharæ ãma si 're wata za'ra. Duré ãté dawasédé hã taré
te te da'ãma 're æsa'ra mono na, te ta noræ hã te te dama 're rowasu'u
wasété za'ra. Ãté âzézei'wa te duré 're hâimana za'ra. Ãté danhibrom
na te duré dawi 're sipsaihuri za'ra. Ãne hã ni'wam noræ hã zahadu
tihâimana wasété na 're hâimana u'âsi za'ra mono nherå, asiré æsazei'wa
na aima 're siwasu'u za'ra wa'aba mono wamhã, æhâimanazém na
ãma 're asapa'a za'ra wa'aba mono õ di za. Duré nimahã bâtâ na æsiré
're asaihuri aba mono da hã, mare di za.

12-13 Wa noræ hã wasiré æsazei'wa noræ hã, æsazei'õ'wa noræ hâimanazé,
wa te wasiwi 're waihu'u za'ra mono wa, wa te wasiwi 're æwå'õ
za'ra mono da hã, 'râwi 're wasipisutu za'ra mono õ di za. Mare di.
'Re æhâimana u'âsi mono si, te za Zezusihi zazei'õ'wa noræ hã te te
're awaihu'u, te te siwi 're æ'awå'õ mono da hã. E tawamhã, ni'wam
noræ hã rowahutu u asiré 're asi'rã'õtõ aba mono nherå, maræ
æwasédé hã te te 're æ'manharæ za'ra mono zéb zarina, asiwi 're wå'õ
za'ra wa'aba mono õ di za. Te za tô asiwi 're æwå'õ za'ra wa'aba mo,
asiré 're aihâimana za'ra wa'aba mono wa. Duréihã 'Re æhâimana
u'âsi mono zadawa wasu'u'wa hã ma tô ãne na ãma rob'ui'éré,
æbaihâ na hã:

“Ni'wam noræ hã 're nomro wasété mono wamhã, te za oto
asisiti tãma 're ærob'ru za'ra wa'aba mo, asiré wa'aba 're
hâimana za'ra mono tõ da.”

Ãne duréihã ãma rob'ui'éré hã.

Æsazei'wa noræ hã sisada 're æhâimana za'ra mono zé wasu'u

6 1 Ni'wa hã asiré æsazei'wa nherå, maræ hã te te aiwi 're
'mai'manharæ wasété aba mono wa, sada 're ai'maihâimana aba

mono wamhã, e æsazei'õ'wa noræ u, te za 're æsimroi wa'aba mo, maræ

te te aiwi 're æ'manharæ wasété aba mono zém na, tãma 're wasu'u
za'ra wa'aba mono da, dama rowairébé'wa noræ ma. Mare di.
Æ'uwaibaba õ di. 'Re æhâimana u'âsi mono nhib'a'uwå u si, te za 're
æsimroi wa'aba mo, ta noræ si te te 're waihu'u za'ra mono da, maræ
hã te te aiwi 're æ'manharæ wasété aba mono zém na hã, tãma 're
wasu'u za'ra wa'aba mono da. 2 Apto'oré si, da'ãma æsipo'ozéb ãma,
wa noræ hã 'Re æhâimana u'âsi mono nhib'a'uwå noræ hã, Cristuhu
siré, wa za wapire na dama rowairébé za'ra ni, 're ædahâimana
wasété za'ra mono zém na hã. Oro ãne hã aima waihu'u pese za'ra
wa'aba za. Ãne hã Cristuhu siré, wapire na za wa te dama
rowairébé za'ra wamhã, e tawamhã ti'ab ré, marære hã asiré
æsazei'wa noræ wi 're 'mai'manharæ wasété aba mono wa, asisada 're
ai'maihâimana aba mono wamhã, e aima waihu'u pese za'ra wa'aba
õ di bété, æ'uwaibaba tô sena asima ãma 're asiwaihu'u za'ra wa'aba
mono zéb da hã, maræ asiwi 're æ'mai'manharæ wasété aba mono zém
na hã. Ãne hã tô aima waihu'u pese za'ra wa'aba di, ãma 're
asiwaihu'u za'ra wa'aba mono zéb da hã. 3 Duréihã 'Re æhâimana
u'âsi mono ma, hâiwa ãma romhuri'wa noræ hã tiwi æsipizari za'ra
hã, wa za duré wapire na tãma rowairébé za'ra ni æsiré, za da'ãma
æsipo'ozéb ãma hã. E ãne hã zahadu aima pibui prã za'ra wa'aba di
bété. Taha wa, ti'ab ré, maræ wa, wasisada 're wahâimana za'ra
mono wamhã, wa za wawaimri wa te wasima 're rowaihu'u za'ra,
apâ wama 're rowå za'ra mono da. Ãne wamhã, wa za tô wa te
wasina ãma 're uwaimrami za'ra, wasima. 4 Taha wa, maræ hã asiré
æsazei'wai wi 're 'mai'manharæ wasété aba mono wa, asisada 're
ai'maihâimana aba mono wamhã, e maræ wa, te æsazei'õ'wa noræ u
're asisimroi wa'aba mo, ta noræ si aiwasété na te te 're aiwaihu'u za'ra
wa'aba mono da hã, ta noræ hã asiré æsazei'wa na 're hâimana za'ra
mono õ nherå, dawasété na dawaihu'u'wa noræ hã. 5 Ðnhimiroti ma,
aséb za'ra wa'aba da nherå, wa ãne na aima rowaihu'u za'ra wa'wa.
E asiré æsazei'wa, 're 'maihâimana mono ã bâ bété, aiwasété na
aiwaihu'u aba 'wa da hã. 6 E ãne hã æ'uwaibaba bâ, te asiré æsazei'wa
're aihâimana za'ra wa'aba mono nherå, asisada 're aihâimana za'ra
wa'aba mo, æsazei'õ'wa noræ u si 're asisimroi wa'aba mono da, ta
noræ si te te 're aiwaihu'u za'ra wa'aba mono da, aiwasété aba na. E
ãne hã æ'uwaibaba, aima za'ra wa'aba hã.

7 Ãne zarina, asisada 're aihâimana za'ra wa'aba mono wa, dama
rowairébé'wa noræ u, 're asisimroi wa'aba mono wamhã, æsazei'wai
hâimanazém na asima 're uwaimrami za'ra wa'aba mono õ di za.
Ni'wam noræ hã asiré æsazei'wa nherå, te te aima 're rob'manharæ
wasété za'ra wa'aba mono wamhã, tãma ãma 're wa'rãmi za'ra
wa'aba mono ãna, te za tô õne haré 're aihâimana za'ra wa'aba mo.
Ni'wam noræ hã asibrom na aiwi 're sipsaihuri za'ra wa'aba mono

wamhã, tãma ãma 're wa'rãmi za'ra wa'aba mono õ di za duré.
Tawapsi, te za asina ãma 're æ'uwaimrami za'ra wa'aba mo, æsazei'wai
hâimanazém na hã. 8 Tane nherå, a noræ wa'wa hã asiré æsazei'wa
nherå, dawasété na dawaihu'u'wai u, 're asisimroi wa'aba mono wa,
te tô asima 're ærob'manharæ wasété za'ra wa'aba mo, 'râwi. Taha
wa, te duré asima 're asimiza'repese za'ra wa'aba mo 'râwi, ãne na
hã, asiré æsazei'wa 're aihâimana za'ra wa'aba mono nherå.
9-10 Tiwasété si te te 're æ'manharæ u'âsi za'ra mono noræ hã, ta noræ
hã 'Re æhâimana u'âsi mono, da'ãma 're æsib'a'uwå mono zé hã te te
dame sina 're uwaimrami za'ra mono õ di za. E ãne hã, zahadu
waihu'u za'ra wa'aba õ di bété. Ãne na hã taré 'râwi asima 're
asadawa nhipese za'ra wa'aba mono õ di za. Dahâiba na dawasédé
te te 're æ'manharæ za'ra mono noræ hã, ta noræ hã 'Re æhâimana u'âsi
mono, da'ãma 're æsib'a'uwå mono zém na, dame 're hâimana za'ra
mono õ di za, duré 'Re æhâimana u'âsi mono upana, romhâiba
'manharæ ãma 're æwata za'ra mono noræ hã, duré damro na dawi 're
æsimisaihuri za'ra mono noræ hã, duré aibâ si'uiwa na 're æsiwasété
za'ra mono noræ hã, duré danhibrom na dawi 're æsipsaihuri za'ra
mono noræ hã, duré danhibrom na te te 're æda'ruiwapari za'ra mono
noræ hã, duré âzézei'wa 're æhâimana za'ra mono noræ hã, duré te te
da'ãma 're æwasété za'ra mono noræ hã, duré danhibrob zô dapãræ'wa
noræ hã. Ta noræ hã dasiré 're hâimana za'ra mono õ di za, 'Re
æhâimana u'âsi mono, da'ãma 're æsib'a'uwå mono zéb ãma hã.
11 Ãne na si, ma tô ni'wam noræ hã aré 're aihâimana wasété u'âsi
za'ra wa'aba mo, 're saze za'ra wa'aba mono õ ré hã. Tane nherå, 'Re
æhâimana u'âsi mono hã Zezusihi dâ'âzém na, ma tô oto te te 're
ai'upsõ za'ra wa'wa, aiwasété hawi. Ma tô duré te te 're aipisutu
za'ra wa'wa, æsib'a'uwå si oto ãma 're anomro wå wa'aba mono da.
Aiwasédé hã te te oto ai'ãma 're æ'ab'madâ'â aba mono õ zéb zarina,
ma tô duré te te 're aiwåsãmri za'ra wa'wa, Wanhib'apito Zezu Cristuhu
zadawa para, 'Re æhâimana u'âsi mono på'åzani nhimipawaptobzém
na hã.

Dahâiba na 're ædasiwasété za'ra mono zé wasu'u
12 Ni'wam noræ hã asiré æsazei'wa 're æhâimana za'ra mono noræ hã

te ãne te te sima 're nharæ za'ra: “Maræ hã wa te 're 'manharæ za'ra
mono tõ da, 'Re æhâimana u'âsi mono te te wawi 're awå'õ mono õ
nherå, wa noræ zama, wa te wasiwi 're wå'õ za'ra mono õ di za, wa
te 're 'manharæ za'ra mono tõ da. Wa za tô wa te 're 'manharæ za'ra,
wa te wasima 're æwå za'ra mono zéb uwaibaba.” Ãne na te ni'wam
noræ hã te te sima 're nharæ za'ra. Tane tô. Ta hã wå di. Tane nherå,
maræ hã te 're hâimana za'ra, æwå prã hã, 'Re æhâimana u'âsi mono te
te wawi 're æ'awå'õ mono õ hã. Tane nherå, taha si, wa te 're

'manharæ za'ra mono õ di za. Duré wa hã maræ hã te 're 'manharæ
mono tõ da, 'Re æhâimana u'âsi mono te te ðwi 're awå'õ mono õ
nherå, ãté taha zô si, wa za ðsima te 're rob'ruiwapari u'âsi. Ãne tõ
da, taha zarina 're ðhâimana mono õ di za. 13 Ni'wam noræ hã te
duré ãne na te te sima 're nharæ za'ra: “Wasa hã wadub 'reb da si, te
wama 're hâimana za'ra. Duré wadu hã wasai ubumrozéb da si, te
wama 're hâimana za'ra. Tane, te duré wahâiba hã misi wama 're
hâimana za'ra wahâiba mono bâ, uburé maræ hã siwa'ru wa te ãma
're æ'manharæ za'ra mono zéb da hã.” Ãne te ni'wam noræ hã 'râwi te
te si'ãma 're rosa'rata wasété za'ra, tihâiba na hã. Tane nherå, dasa
hã duré dadu hã niwapsi te za 'Re æhâimana u'âsi mono hã uprosi
uburé. Dasa hã da te 're huri mono wamhã, dawasédé, da te ãma 're
'manharæ za'ra mono õ di. Tane nherå, aihâiba na asiwi 're asipsaihuri
za'ra wa'aba mono zéb da hã, aihâiba aimawi hã aima 're hâimana
za'ra wa'aba mono õ di. Wanhib'apito ma, wa te ãma 're æromhuri
pese za'ra mono zéb da si, te wahâiba hã wama 're hâimana za'ra.
Taha si te wahâiba hã te te wama 're ab'madâ'â pese, Wanhib'apito
hã. 14 Wanhib'apito hã dâ'â uptabi nherå, 'Re æhâimana u'âsi mono
te te æhâiwa'utu ne, te za wa'ahâiwa'utu, tiwaihu'u pese na. Taha wa,
te wahâiba hã pire na wama 're hâimana za'ra oto, taré hãi õ wa.

15 A noræ wa'wa hã aihâiba mono bâ, te oto Cristuhu nhib'a'uwå
si 're anomro aba mo. Taha siré si, te oto 'râwi ãma 're aihâimana
za'ra wa'aba mo. E ãne hã 'râwi asina waihu'u za'ra wa'aba ã bâ bété.
E tawamhã, Cristuhu nhib'a'uwå oto 're wanomro mono nherå, wa
za pi'õi wasété hâiba hã wa te wasina 're tob za'ra. Mare di. 16 Duré
aibâ hã pi'õi wasété hâiba hã te te sina hâiba to wamhã, æhâiba hã
misi ne oto, maparane æhâiba nherå. E ãne hã zahadu aima waihu'u
za'ra wa'aba õ di bété. Duréihã 'Re æhâimana u'âsi mono zadawa
wasu'u'wa, ma tô ãne na æmreme na ãma rob'ui'éré, pi'õi wasu'u na
hã:

“Aibâ hã pi'õi me siré 're simi'wara mono wamhã, æhâiba
hã misi ne oto, maparane æhâiba nherå. Misi tô oto æhâiba
zahuré hã.”

Ãne duréihã 'Re æhâimana u'âsi mono mreme na rob'ui'éré, æbaihâ na
hã. 17 Tane nherå, ni'wam noræ hã Wanhib'apito te te sina 're hâiba
tob za'ra mono wamhã, 'râwi te za æsiré 're hâimana za'ra, æpå'å 're.

18 Taha wa, ma'ãpé, dahâiba na dawasédé, da te 're æ'manharæ
za'ra mono wi, asina 're asiptete u'âsi za'ra wa'aba mono. Dawasédé
aimawi hã da te 're 'manharæ za'ra mono wamhã, ãma 're dasihâiba
wasété za'ra mono õ di. Aibâ noræ hã pi'õ na tiwasédé te te 're
'manharæ za'ra mono wapsi, te za ãma 're sihâiba wasété za'ra.
Duré, pi'õ noræ hã aibâ na tiwasédé te te 're 'manharæ za'ra mono
wapsi, te za duré ta noræ hã ãma 're sihâiba wasété za'ra aiwa. 19 'Re

1 CORÆTU 6 604

O Novo Testamento na xavante do Brasil, 1a ed., © 2005, Liga Bíblica



æhâimana u'âsi mono på'åzani si, te oto aipå'å 're ai'ãma 're sõrõwa
za'ra wa'wa. Aipå'å 're, te oto aima 're hâimana u'âsi za'ra wa'wa.
'Re æhâimana u'âsi mono hã ma tô te te aima 're sõmri za'ra wa'wa.
Taha wa, aihâiba za'ra wa'wa hã ate za'ra wa'aba õ di oto. 'Re
æhâimana u'âsi mono te si, te aihâiba hã 're hâimana za'ra wa'wa
oto. E ãne hã zahadu asina waihu'u za'ra wa'aba õ di bété. 20 E maræ
wa, aihâiba hã ate za'ra wa'aba õ di oto. 'Re æhâimana u'âsi mono,
ma tô aiwa'âbâ za'ra wa'wa, Cristuhu dâ'âzém na. Taha wa, uburé
maræ hã aihâiba na tãma 're æ'manharæ wå za'ra wa'aba mono zém
na, te za ãma 're aiwata u'âsi za'ra wa'aba mo, 'Re æhâimana u'âsi
mono ãma hã.

Dasina damrozém na rowasu'u

7 1 Rob'ui'éré na we asiwi ðzadanharæ za'ra wa'aba zém na, wa za
oto aima roti za'ra wa'wa. E aibâ noræ hã 're mro za'ra mono õ

nherå, tãma 're rowå za'ra mono di za. Ãté tane nherå, tãma 're
rowå za'ra mono di za tô. 2 Tane nherå, aibâ noræ hã mro ãna 're
hâimana za'ra mono nherå, pi'õ na tiwasédé te te 're æ'manharæ za'ra
mono zé hã, ahâ uptabi di duré. Pi'õ noræ hã mro ãna 're hâimana
za'ra mono nherå, aibâ na tiwasédé te te 're æ'manharæ za'ra mono zé
hã, ahâ uptabi di duré. Taha wa, aibâ noræ hã te za tô 're mro za'ra,
timro me si 're hâimana za'ra mono da. Ãne hã wå uptabi di, pi'õ
aimawi na tiwasédé te te 're 'manharæ za'ra mono tõ da. Duré pi'õ
noræ hã te za tô 're mro za'ra aibâ na, timro me si 're hâimana za'ra
mono da, ta noræ zama, aibâ aimawi na tiwasédé te te 're 'manharæ
za'ra mono tõ da. 3 Aibâ noræ hã pi'õ na oto 're mro za'ra mono
wamhã, timro wi, tihâiba hã te te 're sawi za'ra mono õ di za oto.
Duré pi'õ noræ hã aibâ na oto 're mro za'ra mono wamhã, duré timro
wi tihâiba hã te te 're sawi za'ra mono õ di za oto. 4 Pi'õ noræ hã 're
mro za'ra mono wamhã, æhâiba hã ætei õ di oto. Æmro te hã oto,
æhâiba hã. Tane duré aibâ noræ hã 're mro za'ra mono wamhã, ætei õ
di oto, æhâiba hã. Æmro te hã oto, ãne hã aiwa. 5 Taha wa, aimro ré
're aihâimana za'ra wa'aba mono noræ, aimro wi aihâiba hã 're sawi
za'ra wa'aba mono õ di za oto. Ãté nimahã bâtâ na si te za ãma 're
asisaze za'ra wa'aba mo, aimro ma, aihâiba hã a'â 're sõmri za'ra
wa'aba mono tõ da, 'Re æhâimana u'âsi mono ma si, a'â 're asisõmri
za'ra wa'aba mono da, tãma 're aimreme zusi aba mono zéb da si.
Ãne wamhã, 'Re æhâimana u'âsi mono ma, 're aimreme zusi aba
mono pari, aihâiba hã aimro wi 're sawi za'ra wa'aba mono ãna, te
za tô aihâiba na apâ asima ãma 're atob za'ra wa'aba mo, aiwasédé
hã aihâiba na 'râwi nherå, aimro õ ne, asiwi 're 'manharæ za'ra
wa'aba mono tõ da, asina 're asiptete za'ra wa'aba mono õ wa,
Satanasi hã te te 're aipibu za'ra wa'aba mono tõ da.

6 A noræ wa'wa hã uburé asina 're aimro za'ra wa'aba mono da hã,
te aima 'ru za'ra wa'aba õ di. Asi'uihâ na asima 're æwå za'ra wa'aba
mono zém na si, 're aimro za'ra wa'aba mono da hã, te aiwi wå'õ
za'ra wa'aba õ di. 7 Tane nherå, wa hã ðmro õ na 're ðhâimana mono
zéb zarina, aimro ãna 're aihâimana za'ra wa'aba mono zéb da hã,
ðma wå di aré. Tane nherå, 'Re æhâimana u'âsi mono hã aiwa te te
dama 're apisutu mono õ di, dahâiba mono bâ, niha 're ædahâimana
za'ra mono zéb da hã. Dasisarina si 're ædahâimana za'ra mono õ na
hã, taha si te za te te dama 're apisutu, damro ré 're dahâimana
za'ra mono da, duré damro ãna 're ædahâimana za'ra mono da hã.

8 Aimro ãna 're aihâimana za'ra wa'aba mono noræ ma, wa za oto
aima roti za'ra wa'wa, pi'õi mrotõ noræ ma zama. Õne haré, 're
aihâimana za'ra wa'aba mono da hã, wå di, wa hã ðmro õ na 're
ðhâimana mono ne. Ãne hã ðma wå uptabi di. 9 Tane nherå, dahâiba
na dawasété wi 're ædanhiptete za'ra mono õ si, wå õ di. Taha wa,
aihâiba na aiwasété wi, asina 're asiptete waihu'u za'ra wa'aba
mono õ wamhã, te za tô asina 're aimro za'ra wa'aba mo, asisô 're
rowasutu zahu za'ra wa'aba mono tõ da oto.

10 Aimro ré, 're aihâimana za'ra wa'aba mono noræ ma, wa za oto
aima roti pese za'ra wa'wa. Tane nherå, ðsi'uihâ na ðnhimirosa'rata
na te aima roti za'ra wa'aba õ di za. Wanhib'apito nhimiroti na si,
wa za aima roti za'ra wa'wa, ãne na hã: Pi'õ noræ hã timro te te 're
råme za'ra mono õ di za. 11 Tane nherå, ãté pi'õ noræ hã te za timro
hã te te 're råme za'ra. Ãne hã te te 're 'manharæ za'ra mono wamhã,
aibâ aimawi na 're mro zahu za'ra mono õ di za. Timro 'rata u si, te
za apâ 're sipizari za'ra. Ãne na te te ãma 're sahu ze za'ra mono õ
wamhã, mro ãna te za tô 're hâimana u'âsi za'ra. Duré aibâ noræ hã
timro te te 're råme za'ra mono õ di za, ãne hã tô aiwa.

12 A noræ wa'wa hã 're saze za'ra wa'aba mono õ ré, asina 're
aimro za'ra wa'aba mono noræ ma, wa za oto aima roti za'ra wa'wa.
Wanhib'apito hã ti'ab ré, ãne na te te dama 're roti mono õ nherå,
tane nherå, wa za aima ãma roti za'ra wa'wa, ãne: Aibâ noræ hã
æsazei'wa na 're hâimana za'ra mono nherå, æmro hã æsazei'õ'wa na
tãma 're hâimana za'ra mono wamhã, duré pi'õ hã timro siré 're
hâimana u'âsi za'ra mono da, te te sima 're sawi pese za'ra mono
wamhã, ãne wamhã, aibâ noræ hã timro hã te te 're råme za'ra mono
õ di za. 13 Duré pi'õ noræ hã æsazei'wa na 're hâimana za'ra mono
nherå, æmro hã æsazei'õ'wa na tãma 're hâimana za'ra mono wamhã,
duré aibâ hã timro siré 're hâimana u'âsi za'ra mono da, te te sima
're sawi pese za'ra mono wamhã, ãne wamhã, pi'õ noræ hã timro hã
te te 're råme za'ra mono õ di za duré. 14 Duré aibâ noræ hã
æsazei'õ'wa na 're hâimana za'ra mono nherå, æmro hã æsazei'wa na
tãma 're hâimana za'ra mono wamhã, 'Re æhâimana u'âsi mono hã

pi'õ noræ ma, rowå te te tãma 're æpisutu za'ra mono zéb u'âbâ, te za
tô duré aibâ noræ ma, te te tãma 're pisutu za'ra rowå hã, æmro hâiba
u'âbâ, æsazei'õ'wa na 're hâimana za'ra mono nherå, aibâ noræ hã.
Duré pi'õ noræ hã æsazei'õ'wa na 're hâimana za'ra mono nherå, æmro
hã æsazei'wa na tãma 're hâimana za'ra mono wamhã, 'Re æhâimana
u'âsi mono hã aibâ noræ ma, rowå te te tãma 're æpisutu za'ra mono
zéb u'âbâ, te za tô duré pi'õ noræ ma, te te tãma 're pisutu za'ra rowå
hã, æmro hâiba u'âbâ, æsazei'õ'wa na 're hâimana za'ra mono nherå,
pi'õ noræ hã. Ãnei õ 'wa'âhã, te aré æ'ra noræ hã æsazei'õ'wa noræ 'ra
ne, 're hâimana za'ra, 'Re æhâimana u'âsi mono ma hã. Tazahã
æmama noræ hâiba u'âbâ, te za tô rowå si te te tãma 're apisutu, 'Re
æhâimana u'âsi mono hã. 15-16 Duré, ni'wam noræ hã æsazei'õ'wa 're
hâimana za'ra mono wamhã, timro hã æsazei'wa te te 're råme za'ra
mono da, te te sima 're wå za'ra mono wamhã, æmro hã te te tiwi 're
rosawi za'ra mono õ di za, æsazei'wa si'uiwa sima 're hâimana za'ra
mono õ wa. Si'uihâ na te za tô 're wairébé, æsazei'õ'wa hã. 'Re
æhâimana u'âsi mono hã ma tô te te sima 're aiwå za'ra wa'wa, robze
sina ãma 're aihâimana za'ra wa'aba mono da. Taha wa, aimro hã
æsazei'õ'wa aima 're hâimana za'ra wa'aba mono wa, te te oto 're
aiwå'õ za'ra wa'aba mono wamhã, te za tô tãma 're æwaprosi waré
za'ra wa'aba mo, te te tô 're airåme za'ra wa'aba mono da.

Pi'õ noræ, æsazei'wa 're anomro aba mono wamhã, duré aimro hã
Wanhib'apito te te 're saze za'ra mono õ nherå, e te za te te 're saze
za'ra, nimahã bâtâ na hã, Cristu hã. Ãté te za tô te te 're saze za'ra.
Ãté te te 're saze za'ra mono õ di za. Ãne hã aima waihu'u za'ra
wa'aba õ di. Duré aibâ noræ, æsazei'wa 're anomro aba mono wamhã,
aimro hã te te 're saze za'ra mono õ nherå, e te za te te 're saze za'ra,
nimahã bâtâ na hã. Ãne hã aima waihu'u za'ra wa'aba õ di duré.
Taha wa, aimro hã æsazei'õ'wa na aima 're hâimana za'ra wa'aba mono
wa, te te oto 're aiwå'õ za'ra wa'aba mono wamhã, æhâimanazéb
zarina, te za tô tãma 're æwaprosi waré za'ra wa'aba mo, te te tô 're
airåme za'ra wa'aba mono da.

17 Wanhib'apito hã te te aima 're æpisutu za'ra wa'aba mono zéb
zarina si, te za oto 're aihâimana u'âsi za'ra wa'aba mo. 'Re
æhâimana u'âsi mono hã tinhib'a'uwå da, te te sima 're aipisutu za'ra
wa'aba mono õ ré, niha 're æ'aihâimana za'ra wa'aba mono zém
hawi, 're aiwairébé aba mono zém na, 're asi'madâ'â za'ra wa'aba
mono õ di za, zudezu na, duré zudezu'õ na. Õne haré te za oto 're
aihâimana u'âsi za'ra wa'aba mo. Ãne na si, wa tô wa hã te dama 're
aroti u'âsi, daro mono bâ æsazei'wa noræ hã siré 're æsi'rã'õtõ u'âsi mono
noræ ma hã. 18 Ni'wam noræ hã sihâiwata nhihâri ré, 're hâimana
za'ra mono wamhã, 'Re æhâimana u'âsi mono hã tinhib'a'uwå da, te
te oto sima 're pisutu za'ra mono wamhã, e taha zarina te za ta noræ

hã 're si'madâ'â ze za'ra, tinhihâiwata nhihârizé hã te te sima 're
pari za'ra mono da, apâ sihâiwata nhihâri õ ré, 're ænomro mono ne,
're hâimana za'ra mono da. Mare di. Ãne na hã 're si'madâ'â za'ra
mono õ di za. Õhõ haré te za tô 're nomro. Duré ni'wam noræ hã
sihâiwata nhihâri õ nherå, 'Re æhâimana u'âsi mono hã tinhib'a'uwå
da, te te oto sima 're pisutu za'ra mono wamhã, e taha zarina, te za
ta noræ hã 're sisihâiwata nhihâri za'ra. Mare di. 'Re sisihâiwata
nhihâri za'ra mono õ di za. Õhõ haré te za tô oto 're nomro, ta noræ
hã. 19 Danhihâiwata nhihâri ré si 're ædahâimana za'ra mono zé hã
maræ dai õ di, 'Re æhâimana u'âsi mono ma hã. Duré danhihâiwata
nhihâri õ nherå, 're ædahâimana za'ra mono zé hã maræ dai õ di, 'Re
æhâimana u'âsi mono ma hã, ãne hã tô aiwa. Ãne si tãma æpire hã,
're ædahâimana za'ra mono zéb da hã. 'Re æhâimana u'âsi mono
nhimiroti, da te 're 'madâ'â pese za'ra mono sina 're ædanomro wå
mono zép si, tãma æpire hã. 20 'Re æhâimana u'âsi mono hã
tinhib'a'uwå da, te te sima 're aipisutu za'ra wa'aba mono wamhã, e
niha 're æ'aihâimana za'ra wa'aba mono zé hã za. Õne haré te za tô
aihâimanazém na 're aihâimana za'ra wa'aba mo, dapoto mono bâ
da te 're aiwamri za'ra wa'aba mono zéb zarina, duré aipire na
dama 're aihâimana za'ra wa'aba mono zéb zarina, duré aiwapu na
dama 're aihâimana za'ra wa'aba mono zéb zarina. 21-22 Ai'uipra'wa
noræ ma, aipawa'âbâ ãna tãma 're romhuri za'ra wa'aba mono ré,
'Re æhâimana u'âsi mono hã tinhib'a'uwå da, te te oto sima 're
aipisutu za'ra wa'aba mono wamhã, aipawa'âbâ ãna 're æromhuri
za'ra wa'aba mono zém na, asina 're aihâtâ'â za'ra wa'aba mono õ di
za. Tane nherå, ãté nimahã bâtâ na si te za tô oto te te aima 're
pisutu za'ra wa'wa, aipawa'âbâ ãna tãma 're romhuri za'ra wa'aba
mono tõ da oto. Ãne zarina si, te za oto 'râwi 're asi'madâ'â za'ra
wa'aba mo, tiwi 're aiwairébé aba mono da, romhuri hawi, asi'uihâ
na oto asima 're romhuri za'ra wa'aba mono da. Ai'uipra'wa noræ
ma, aipawa'âbâ ãna tãma 're romhuri za'ra wa'aba mono ré,
Cristuhu ãma oto 're anomro aba mono da, Wanhib'apito te te 're
aipisutu za'ra wa'aba mono noræ hã, te oto robzei u'âsi na 're
aihâimana za'ra wa'aba mo. Da te 're æ'uipra za'ra mono noræ,
wa'âbâ ãna te te oto dama 're romhuri za'ra mono tõ da, da te tãma
're æpisutu za'ra mono ne, ma tô Cristu hã te te 're aipisutu za'ra
wa'wa, aiwasété u'âsi 're anomro aba mono tõ da, aiwasédé hã oto
're råme pese za'ra wa'aba mono da. Tane duré asi'uihâ na asima 're
romhuri za'ra wa'aba mono ré, Cristuhu ãma 're anomro aba mono
da, Wanhib'apito te te 're aipisutu za'ra wa'aba mono noræ hã, te oto
Cristuhu nhib'a'uwå si 're anomro aba mo. Taha zarina si, te oto
æsimiroti hã 're æ'madâ'â pese za'ra wa'aba mo, da te 're æ'uipra za'ra
mono noræ hã tinhib'apito nhimiroti si te te 're æ'madâ'â pese za'ra

mono ne. 23 Tidâ'âzém na ma tô Cristu hã aiwa'âbâ za'ra wa'wa,
aiwasété u'âsi 're anomro aba mono tõ da oto. Taha wa, æsazei'õ'wa
noræ ma, 're aihâimana za'ra wa'aba mono õ di za oto. 24 Ðsisãnawã
noræ, 'Re æhâimana u'âsi mono hã tinhib'a'uwå da, te te sima 're aipisutu
za'ra wa'aba mono wamhã, õne haré aihâimanazéb u'âsi za'ra wa'aba
na si, te za 're aihâimana za'ra wa'aba mo, 'Re æhâimana u'âsi mono
ãma si.

Mro ãna 're æhâimana za'ra mono zé wasu'u
25 Rob'ui'éré na we asiwi ðzadanharæ za'ra wa'aba zém na, wa za

duré ãma aima roti za'ra wa'wa, mro ãna zahadu 're æhâimana za'ra
mono noræ na hã. Wanhib'apito hã ti'ai ãma 're moræ ré, ãne na te te
dama ãma 're roti mono õ nherå, wa za aima ãma roti za'ra wa'wa.
Wanhib'apito hã tinhoprubzéb zarina, ma tô te te 're ðpawapto,
dama ð'umnhasizéb zarina, æsimiroti zarina si, te dama ãma 're roti
mono da. Taha zarina, wa za tô oto aima ãma roti za'ra wa'wa.
26 Ãhãna Zezusihi zazei'wa oto 're wanomro mono wa, te da te wama
're rob'manharæ wasété za'ra, wa te 're robzépata za'ra mono da.
Taha wa, wa za oto aima roti za'ra wa'wa, aimro ré 're aihâimana
za'ra wa'aba mono wamhã, taha haré asima 're aihâimana u'âsi za'ra
wa'aba mono da, duré aimro õ nherå, 're aihâimana za'ra wa'aba
mono wamhã, õne haré 're aihâimana za'ra wa'aba mono da. 27 Aibâ
noræ, aimro ré 're aihâimana za'ra wa'aba mono noræ hã, asima 're
rosa'rata wasété za'ra wa'aba mono õ di za, 're æråme za'ra wa'aba
mono zém na da hã. Duré zahadu aimro ãna 're aihâimana za'ra
wa'aba mono noræ hã, asima 're rosa'rata za'ra wa'aba mono õ di za,
're aimro za'ra wa'aba mono zéb da hã. 28 Tane nherå, ãté te za tô
asima 're æwå za'ra wa'aba mo, 're aimro za'ra wa'aba mono da. E
tawamhã aiwasédé te za 're æ'manharæ za'ra wa'aba mo. Mare di.
Æwå si te za tô 're æ'manharæ za'ra wa'aba mo. Duré pi'õi hâiba
préduptém noræ hã 're mro za'ra mono wamhã, e te za tiwasédé hã
te te 're 'manharæ za'ra. Mare di. Tiwasédé hã te te 're 'manharæ za'ra
mono õ di za. Ãne, wa hã wa tô aré te ðsima 're aiwå za'ra wa'wa,
asina 're aimro za'ra wa'aba mono wa, 're robzépata za'ra wa'aba
mono tõ da. Ãne tõ da, wa tô aima roti za'ra wa'wa, asina 're aimro
za'ra wa'aba mono tõ da.

29 Ðsisãnawã noræ, tô sena, wa za ãne hã aima waihu'u za'ra
wa'wa. Romhuture di oto, ærob'rãsutuzéb u hã. Taha wa, taha õ ré,
Wanhib'apito ma si, wa te 're æromhuri pese za'ra mono zéb da si,
wa za 'râwi wasina 're wanhopré u'âsi. Taha wa, aibâ noræ, aimro ré
're aihâimana za'ra wa'aba mono noræ hã, aimro zawi na si 'râwi
asima ãma 're rosa'rata za'ra wa'aba mono õ di za. 30 Duré asisô 're
aiwa'õ za'ra wa'aba mono wamhã, taha na si 're rosa'rata za'ra

wa'aba mono õ di za. Duré aima 're ærowå za'ra wa'aba mono zéb
zarina, ato sina 're anomro aba mono wamhã, taha na si 're
rosa'rata za'ra wa'aba mono õ di za. Duré maræ hã asima 're uipra
za'ra wa'aba mono wamhã, taha na si 're rosa'rata za'ra wa'aba
mono õ di za, asima. 31 Ti'ai ãma uburé maræ na 're romhuri za'ra
wa'aba mono nherå, taha si asima 're wå uptabi za'ra wa'aba mono
õ di za. E maræ wa. Uburé maræ hã ti'ai ãma, da te 're æ'madâ'â za'ra
mono hã te za dawi 're si'utõræ u'âsi za'ra. Taha wa, hâiwa ãma
uburé maræ æwå si 're æhâimana za'ra mono zô si, te za sô 're
ærob'ruiwapari u'âsi za'ra wa'aba mo.

32 Wa hã wa ðsima te 're aiwå za'ra wa'wa, ti'ai ãma maræ zô si
asima 're asõpré wa'aba mono zarina, asina 're aihâtâ'â tõ za'ra
wa'aba mono da. Aibâ noræ hã mro ãna 're æhâimana za'ra mono
noræ hã Wanhib'apito ma, te te 're æromhuri za'ra mono zém na da
si, te za sima 're sõpré u'âsi, taha zarina 'Re æhâimana u'âsi mono hã
te te 're 'madâ'â ze za'ra mono da. 33 Tane nherå, aibâ noræ hã mro
ré 're hâimana za'ra mono wå te, te za ti'ai ãma maræ zô zama sima
're sõpré u'âsi, timro udâna, rowå na tãma 're æhâimana za'ra mono
zéb da hã. 34 Taha wa, maparane æsimiromhuri te tãma 're hâimana
za'ra, aibâ noræ ma hã, te te sima sô 're ærob'ruiwapari za'ra mono
hã, Wanhib'apito ma, duré timro ma zama.

Duré, pi'õi hâiba prédum noræ, mro ãna 're æhâimana za'ra mono
hã, duré pi'õ préduptém noræ, mro ãna 're æhâimana za'ra mono hã
ta noræ hã te za simi'å na Wanhib'apito ma si, te te tãma 're romhuri
za'ra, wa'a ãna. Wanhib'apito ma si, tãma 're sihâiba nhomri u'âsi
za'ra mono da, te za tô sena te te sima 're wå za'ra, mro ãna 're
hâimana za'ra mono wa, ta noræ hã. Tane nherå, pi'õ noræ, mro ré 're
æhâimana za'ra mono noræ hã, te za ti'ai ãma maræ zô si sima 're
sõpré u'âsi, timro udâna, robze na ãma 're hâimana za'ra mono da.

35 Aiwi 're robzei'õ za'ra wa'aba mono wa, aihâiba zei õ na 're
aihâimana za'ra wa'aba mono da, ãne na te aima roti za'ra wa'aba õ
di. Taré æwå na si te aipawaptob za'ra wa'aba da, wa ãne na aima
roti za'ra wa'wa. Wa duré te ðsima te 're aiwå za'ra wa'wa, æwå si 're
'manharæ za'ra wa'aba mono da, duré asimirosa'rata na Wanhib'apito
ma 're asimi'å za'ra wa'aba mono da, tãma 're romhuri pese za'ra
wa'aba mono da, tiwi 're asihâiba zawi za'ra wa'aba mono ãna.

36 Ãté ni'wam noræ hã te za sina aiwå zahuré, sina mro zahuré da.
Tawamhã sina mro zahuré õ ré, ãté aibâ hã te za pi'õi hâiba na si te
te sima ãma 're rosa'rata u'âsi, za ãma æmro hâiba na si, tiwasété wi
siptete waihu'u ãna. Ãté te za duré te te sô 're rowasutu u'âsi. Ãne
na siwaihu'u wamhã, te za tô ãma timro su'u, te te sima æwåzéb
zarina. Ãma mro da tô. Tawamhã, oto ãma mro wamhã, tiwasédé
hã te te ãma 'manharæ õ di za. Mare di. 37 Duré aibâ hã ãté si'uihâ

na te za sima pisutu, mro ãna a'â 're hâimana mono da. Ãne
wamhã, ãté te za pi'õi wi, tihâiba na sina 're siptete u'âsi. Ãne
wamhã, te te sima æwåzéb zarina, mro ãna a'â 're hâimana mono
wamhã, wå di za tô. Ãne hã æwasété õ di. 38 Taha wa, aibâ noræ hã
're mro za'ra mono wamhã, æwå si te za tô te te 're 'manharæ za'ra.
Duré 're mro za'ra mono õ wamhã, æwå uptabi si te za tô te te 're
'manharæ za'ra.

39 Pi'õ noræ hã æmro hã tiwi 're dâ'â za'ra mono õ ré, te te 're råme
waihu'u za'ra mono õ di za. Tiwi 're dâ'â za'ra mono wapsi, te za
oto pibui pese na timro na te te 're sahu za'ra, aibâ aimawi na. Tane
nherå, aibâ æsazei'õ'wa na 're mro za'ra mono õ di za. Aiwa æsazei'wa
si'uiwa na te za sina 're mro za'ra. 40 Tane nherå, pi'õi mrotõ noræ hã
're mro zahu za'ra mono õ wamhã, tãma 're rowå uptabi za'ra mono
di za, ta noræ ma hã. Ãne ta noræ ãma ðnhimirosa'rada hã. 'Re
æhâimana u'âsi mono på'åzani te te ðma æwaihu'uzéb zarina, wa ãne
na aima roti za'ra wa'wa, ãne si.

Romhâiba 'manharæ ma, dasazé da te tãma 're æsõmri za'ra
mono zé wasu'u

8 1 Rob'ui'éré na we asiwi ðzadanharæ za'ra wa'aba zém na, wa za
duré aima ãma roti za'ra wa'wa, waihu'u pese newa romhâiba

'manharæ ãma 're ædawata za'ra mono zéb da, dasa hã da te tãma 're
æsõmri za'ra mono zém na, romhâiba 'manharæ ma hã. Ãne ma tô we
ðma asiwasu'u za'ra wa'wa, rob'ui'éré na hã: “Wa noræ hã æsazei'wa
oto 're wanomro mono wa, wama waihu'u pese za'ra di, 'Re
æhâimana u'âsi mono nhimiroti hã. Taha zarina, wa za maræ hã
dasiré, wa te 're 'manharæ za'ra, wa te wasima 're æwå za'ra mono
zéb zarina.” Ãne na ma tô we ðma asiwasu'u za'ra wa'wa. Tane tô.
Uburé wa noræ ma hã wama waihu'u pese za'ra di tô, 'Re æhâimana
u'âsi mono nhimiroti hã. Tane nherå, maræ hã da te 're waihu'u pese
za'ra mono wå te, te za 're dasi'madâ'â ze za'ra, 'râwi. Tane nherå,
æsazei'wa noræ hã 're æsisawi pese za'ra mono zéb zarina si, te za 're
sipawaptob u'âsi za'ra, siptete sina siré ãma 're hâimana u'âsi za'ra
mono da. 2 Ni'wam noræ hã rowaihu'u pese 'wa newa, 'râwi 're
si'madâ'â ze za'ra mono wamhã, sena na ta noræ hã, maræ te te 're
waihu'u za'ra mono õ di za. Mare di. 3 Tane nherå, ni'wam noræ hã
'Re æhâimana u'âsi mono si te te 're sawi pese za'ra mono wapsi, te
za tinhib'a'uwå na te te sina 're awaihu'u u'âsi, ta hã.

4 Duré, waihu'u pese newa, romhâiba 'manharæ ãma 're ædawata
za'ra mono zéb da, dasa, da te tãma 're æsõmri za'ra mono na, wa za
oto aima roti za'ra wa'wa. E romhâiba 'manharæ ma, dasa, da te
tãma 're æsõmri za'ra mono na, te za a noræ wa'wa hã dame ãma 're
asaihuri aba mo, æsazei'wa 're anomro aba mono nherå. E dame

ãma 're asaihuri aba mono õ di za. Ãne, wa za aima ãma waihu'u
za'ra wa'wa. Romhâiba 'manharæ ãma 're ædawata za'ra mono hã,
'Re æhâimana u'âsi mono nei õ di. Æwaihu'u pese zéb da hã, maræ hã
tãma hâimana õ di. Robaba uptabi di. Taré ta hã rob'manharæ. Ãne
hã wama waihu'u pese za'ra di. Siwaprosi, te 'Re æhâimana u'âsi
mono si 're hâimana, waihu'u pese uptabi na. Æsine hã maræ hã
æwaihu'upe hã 're 'maihâimana mono õ di, aimawi hã. Robaba
uptabi di. Ãne hã wama waihu'u pese za'ra di duré. 5 Tane nherå,
ni'wam noræ hã ma tô te te 're saze za'ra, 'Re æhâimana u'âsi mono
nei õ nherå, waihu'u pese uptabi na 're hâimana za'ra mono newa,
hâiwa nhirõtõ na, duré ti'ai ãma zama, æhâiba'õ noræ hã. Æsib'apito
za'ra hã ahâ uptabi na tãma 're hâimana za'ra mono õ nherå, ma tô
te te ãma 're saze za'ra. 6 Tane nherå, te siwaprosi wama 're
hâimana, 'Re æhâimana u'âsi mono si, wasiré wa te 're æsaze za'ra
mono noræ ma hã. Ta hã uburé Wamama, 'Re æhâimana u'âsi mono
hã. Taha ma si, wa oto 're wahâimana za'ra. Wanhib'apito si te duré
siwaprosi 're hâimana, Zezu Cristuhu si. Taha si, ma tô Timama
zadawa para te te ro'apoto. Taha nhimipawaptobzéb zarina si, ma
tô 'Re æhâimana u'âsi mono hã te te 're wa'anho'reptu, õhõ ãma si 're
wahâimana u'âsi za'ra mono da oto.

7 Tane nherå, ni'wam noræ hã æsazei'wa na oto 're hâimana za'ra
mono nherå, ãne na te te waihu'u za'ra õ di ta noræ hã, rosa'rata
nhib'uware na si 're hâimana za'ra mono wa. Te te 're saze za'ra
mono õ ré, romhâiba 'manharæ ãma, aré dame ãma 're wata u'âsi
za'ra mono wa, te zahadu ta hawim haré te te ãma 're rosa'rata u'âsi
za'ra, romhâiba 'manharæ ãma hã, 'Re æhâimana u'âsi mono ne,
waihu'u pese newa. Taha wa, dasa hã romhâiba 'manharæ ma, da te
're æsõmri za'ra mono hã te te duré dame 're huri mono wa, te ta
noræ hã rosa'rata na te te ãma 're upa u'âsi za'ra, ãne: “Ã hã dasa hã
romhâiba 'manharæ ma, da te 're æsõmri za'ra mono na, 're wasaihuri
mono wamhã, wa za wawasédé hã wa te ãma 're 'manharæ za'ra.”
Ãne te za ta noræ hã 're siwå'õ za'ra, tinhimirosa'rata nhib'uware na
're hâimana za'ra mono wa. Romhâiba 'manharæ hã 'Re æhâimana u'âsi
mono ne, waihu'u pese newa, dasa hã da te tãma 're æsõmri za'ra mono
hã te te dasiré 're huri mono wamhã, te za ãne na hã 're siwå'õ za'ra,
ta noræ hã. 8 Tazahã, dasa hã wa te 're æhuri mono zéb zarina, duré wa
te 're æhuri mono õ zéb zarina, te te 're wa'awåsãmri mono õ di za, 'Re
æhâimana u'âsi mono hã. Maræ hã wa te 're huri tõ mono da, wa te
wasima 're æpisutu za'ra mono zéb zarina, te te siwi 're wa'awå'õ
mono õ di za. Duré maræ hã wa te 're huri mono da, wa te wasima 're
æpisutu za'ra mono zéb zarina, te te 're wa'awåsãmri mono õ di za.

9 Ãté te za tô asima 're æwå za'ra wa'aba mo, dasa hã romhâiba
'manharæ ma, da te 're æsõmri za'ra mono na dame 're asaihuri aba

mono da, 'Re æhâimana u'âsi mono hã za te te siwi 're aiwå'õ za'ra
wa'aba mono õ na dâ'âsina. Tane nherå, te za 're asi'madâ'â u'âsi
za'ra wa'aba mo, ta hã dasa hã 're huri aba mono wa, asiré æsazei'wa
nherå, sib'uware na 're ænomro mono noræ hã apâ tiwasété u 're
rere'e mono tõ da. 10 Ãté dasa hã romhâiba 'manharæ ma, da te
tãma 're æsõmri za'ra mono na, te za 're asaihuri aba mo dasiré,
romhâiba 'manharæ ãma 're ædawata za'ra mono zéb ãma hã, 'ri
paramhã. Ãté 'Re æhâimana u'âsi mono hã te te siwi 're aiwå'õ za'ra
wa'aba mono õ na dâ'âsina, te za tô asina 're aihâtâ'â za'ra wa'aba
mono ãna, dasiré ãma 're asaihuri aba mo. Tawamhã ãté asiré
æsazei'wa nherå, sib'uware na 're ænomro mono noræ hã te za te te 're
ai'madâ'â za'ra wa'wa, dame ãma 're asaihuri aba mono ré hã.
Tawamhã, dasa hã romhâiba 'manharæ ma, da te tãma 're æsõmri
za'ra mono hã te te 're huri mono tõ da, te te aré siwi 're wå'õ za'ra
mono nherå, e te za te te sima 're wå za'ra, dame ãma 're saihuri
mono da, asine wa'aba. Te za tô te te sima 're wå za'ra. E maræ wa.
Dame ãma 're asaihuri aba mono ré, te te ãma 're ai'madâ'â za'ra
wa'aba mono wa. 11 Tawamhã taha zarina, oto ãma 're saihuri mono
wamhã, te za 'râwi 're siwå'õ za'ra, asiré æsazei'wa nherå, sib'uware
na 're ænomro mono noræ hã, te te aré siwi 're wå'õ za'ra mono
nherå, te te oto dame 're huri mono wa. Taha wa, te za Cristu te te
're æsaze za'ra mono zém na si'uihâ na 're sisimini za'ra, ta hã sada
dâ'â za'ra nherå. 12 Ãne hã 're 'manharæ za'ra wa'aba mono wamhã,
asiré æsazei'wa noræ wi, te za aiwasédé hã 're æ'manharæ za'ra wa'aba
mo. Taha zarina, ta noræ hã maræ hã te te aré siwi 're wå'õ za'ra
mono nherå, te te oto 're 'manharæ za'ra mono wa, te za 're siwå'õ
pese za'ra. Ãne na aiwasédé hã tiwi 're 'manharæ za'ra wa'aba mono
wamhã, ta noræ hâiba siré te za Cristuhu wi zama aiwasédé hã 're
æ'manharæ za'ra wa'aba mo. 13 Ãté ðsisãnawã noræ hã te za te te sima
're rosa'rata za'ra, dasa hã romhâiba 'manharæ ma, da te 're æsõmri
za'ra mono na, dasiré ãma 're saihuri mono wa, tiwasédé te te 're
æ'manharæ za'ra mono na hã. Ãne wamhã, taha na wa hã dame 're
ðsa zahu mono õ di za oto, ðsisãnawã noræ hã tiwasété u 're sipizari
zahu za'ra mono tõ da, apâ.

Zezusihi zadawa wasu'u'wa na, Paru hã dama æsiwasu'uzé
wasu'u

9 1-2 Ni'wam noræ hã ma tô te te ð'ãma 're rosa'rata za'ra, Zezusihi
zadawa wasu'u'wa, sena na dama 're ðhâimana mono õ na hã.

Tane nherå, a noræ wa'wa hã ma tô ð'ãma æwaihu'u za'ra wa'wa, sena
na æsadawa wasu'u'wa, 're ðhâimana mono na hã.

Wa hã danhimiroti zarina, 're ðhâimana mono õ di. 'Re æhâimana
u'âsi mono si, ma tô ðpisutu, Zezusihi zadawa wasu'u'wa, dama 're

ðhâimana mono zéb da hã, æsadawa para. Wanhib'apito Zezusi hã
wa tô duré sabu, ðtõmo na. A noræ wa'wa hã bété. E 'wa simiroti
zarina, ma tô 're æsaze za'ra wa'aba mo. Wanhib'apito ma, te ai'ãma
're æromhuri za'ra wa'aba mono zéb zarina, ma tô 're æsaze za'ra
wa'aba mo. Tawamhã, e maræ te wasu'u, ã hã, Zezusi hã te aima 're
æwasu'u za'ra wa'aba mono zéb zarina, 're æsaze za'ra wa'aba mono
zé hã. 'Re æhâimana u'âsi mono nhimipisutuzéb zarina, wa hã tô sena
dama Zezusihi zadawa wasu'u'wa, te aima ðwasu'u za'ra wa'wa.

3 Ni'wam noræ hã, Zezusihi zadawa wasu'u'wa na, tô sena dama
're ðhâimana mono õ na hã te te dama 're ðwasu'u za'ra mono wa,
wa tô ãne tãma 're ðsiwaihu'u za'ra. 4 Wa noræ hã Zezusihi zadawa
wasu'u'wa noræ hã, wasazéb da, duré wahâimanazéb da, wa'ãma 're
ana wa'aba mono wamhã, e æ'uwaibaba, wa za wa'âbâ ãna, wa te 're
waibu, wa'ãma 're ana wa'aba mono zé hã. Æ'uwaibaba, wa za tô wa
te 're waibu. 5 Zezusihi zadawa wasu'u'wa noræ, wasiré noræ hã
Zezusi te te dama 're sadawa wasu'u za'ra mono da, nimomo 're
nomro mono wamhã, timro hã te za siré te te 're simro. Duré
Wanhib'apito no noræ zama, te za timro hã siré te te 're simro. Pedru
hã te za duré timro hã siré te te 're saprõni. Wa hã bété. Ðmro ré, 're
ðhâimana mono 'wa'âhã, duré æsazei'wa si'uiwa 're wahâimana
mono wamhã, e æ'uwaibaba 're ðhâimana mono õ di aré, daza'rui
mono bâ, ðsiré te 're saprõni mono wamhã. Duré wasazéb da, ðmro
ãma zama, 're ana wa'aba mono wamhã, e æ'uwaibaba õ di aré.
Æ'uwaibaba tô aré, wahâimanazé hã. 6 Wa hã Paru, duré ðsiré
romhuri'wa Banabé hã, Zezusihi zadawa wasu'u'wa noræ siré, 're
wahâimana mono nherå, e wa noræ si, wa za wanhib'rata na wa te
wasima 're romhuri pese, wasazéb da hã, ãma 're æwahâimana
mono zéb da hã. E ãne hã rob'uwaibaba bâ bété. 7 Da'wapéi'wa noræ
hã bété. E tinhib'apito ma, te te 're romhuri za'ra mono ré, te za
si'uihâ na 're siwa'âbâ za'ra, tihâimanazéb da hã. Mare di. Si'uihâ
na 're siwa'âbâ za'ra mono õ di za. Duré uwa 'ru na romhuri'wa noræ
hã te te 're 're za'ra mono pari, uwa 'ru 'rã hã oto 're 'rã prédub za'ra
mono wamhã, e misi si te te sima 're suhâri za'ra mono õ di za, te te
're huri mono da. Te za tô misi si te te sima 're suhâri za'ra,
romhuri'wa noræ hã. Duré dama pone'årebâ 'madâ'â'wa noræ hã, e
a'ubuni wi te te 're 'madâ'â za'ra mono ré, æhâiwa'u hã te te 're âhuri
mono õ di za. Te za tô te te sima 're hâiwa'u za'ra, te te 're âhuri
mono da.

8 Ãne na danhimirosa'rata zarina, te ãma aima rowasu'u za'ra
wa'aba õ di. Duréihã 'Re æhâimana u'âsi mono nhimiroti na Mozési
te te ãma ærob'ui'érézéb zarina si, wa aima ãma rowasu'u za'ra
wa'wa. Ðsi'uihâ na hã, mare di. 9-10 Ãne duréihã Mozési te te ãma
ærob'ui'érézé hã:

“Aro 'rã ne hã, powawå hã tipara na te te aima 're sub
za'ra wa'aba mono ré, 're wata wasisi za'ra wa'aba mono õ
di za, 're saihuri tõ mono da.”

Ãne duréihã 'Re æhâimana u'âsi mono nhimiroti na rob'ui'éré hã te 're
hâimana. E tawamhã, powawå si te 'Re æhâimana u'âsi mono hã te te
're azawi. Mare di. Taha zawi nhipai u, te duré wa noræ hã te te 're
wa'azawi pese. Taha wa, duréihã ãne na te te rowasu'u wamhã, taha
wasu'u nhipai u, ma tô duré wa'ãma zama romnhimiré'é. Buru da,
ti'a te te 're æhâibâdâ za'ra mono noræ hã duré oto 're 'rãi'ré za'ra
mono wa, te te 're æ'rãihâri za'ra mono noræ hã, e buru tede'wa te te
tãma 're æpo'o za'ra mono zéb zô, 're simnhasi za'ra mono õ di za. Te
za tô sô 're simnhasi za'ra. Ãne hã aiwa, te wasu'u. 11 Tane duré,
robzuri'wa noræ hã ro ubuni ré te te 're ærobzuri za'ra mono ne, wa tô
Cristuhu wasu'uwå na wa te 're aipawaptom na'rata za'ra wa'wa. E
tawamhã ãne hã æbâi õ di, aima za'ra wa'aba hã, wanhimipawaptobzé
wa'rãmi, maræ zô aiwi 're wanhimnhasi za'ra wa'aba mono wamhã,
wasazéb da hã, ãma 're æwahâimana za'ra mono zéb da hã. Wa za tô
're wanhimnhasi za'ra, rob'uwaibaba wa. 12 Ni'wam noræ hã Cristuhu
wasu'uwå na te te 're ædapawaptob za'ra mono noræ hã, tô æbâre te
maræ na 're æpawaptob u'âsi za'ra wa'aba mo, ãma 're æhâimana za'ra
mono zéb da hã. Tawamhã wa noræ hã Zezusi, wa te aima 're wasu'u
'rata za'ra wa'aba mono nherå, e ta noræ nhipai u, maræ zô aiwi 're
wanhimnhasi za'ra wa'aba mono õ di za bété. E ãne hã æsarinai õ di,
aima za'ra wa'aba hã. Ãne hã, tô æsarina.

Æ'uwaibaba nherå, niwamhã maræ zô, aiwi 're wanhimnhasi za'ra
wa'aba mono õ di. Mare di. Duré, wa te aiwi 're rowaptårå za'ra wa'aba
mono ãna, wa tô wa te 're robzépata za'ra, æwasu'uwå ré daro mono
bâ, wa te 're æropéi mono zé hã, wa te dawi ãma 're 'wa'rutu tõ za'ra
mono da. 13 'Re æhâimana u'âsi mono ãma 're ædawata za'ra mono zéb
're, 'ri 'rãihâ 'remhã sasedoti noræ hã, ta noræ hã 'Re æhâimana u'âsi
mono ma, danhoprubzéb da, dasa hã da te tãma 're æsõmri za'ra
mono hã, te za te te sima 're po'o za'ra syry na, ãma 're saihuri mono
da. Danhimizama hã, 'Re æhâimana u'âsi mono ma, danhoprubzéb
da, da te tãma 're æsõmri za'ra mono nhi zama, te za duré te te sima
're po'o za'ra syry na, da'ãma romhuri'wa noræ hã, wedeza ne na 'Re
æhâimana u'âsi mono ma, te te 're æzata za'ra mono hã. E ãne hã
aima waihu'u za'ra wa'aba õ di bété. 14 Tane duré, Wanhib'apito hã ma
tô te te wama 're pisutu za'ra, æwasu'uwå hã wa te dama 're æwasu'u
za'ra mono noræ ma hã, danhibzari na da te 're æwapawaptob za'ra mono
na, ãma 're æwahâimana za'ra mono zéb da hã, wanhimirowasu'u wå
wa'rãmimhã, dama.

15 Tane nherå, nimahã na hã maræ zô aima ðnhimnhasi za'ra
wa'aba õ di, asibzari na asiwi 're ðpawaptob za'ra wa'aba mono da

615 1 CORÆTU 9

O Novo Testamento na xavante do Brasil, 1a ed., © 2005, Liga Bíblica



hã, Cristuhu wasu'uwå na te 're aipawaptob za'ra wa'aba mono
wa'rãmimhã. Mare di. Taha wasu'u na si, wa ãma 're ðtoi uptabi,
ðpå'å 'remhã, ðnhimiromhuri wa'rãmi, maræ zô aima 're ðnhimnhasi
za'ra wa'aba mono õ wa. Duré maræ zô aima ðnhimnhasi za'ra wa'aba
zém na, te sãna'rata da, te ðsina aima ãma rob'ui'éré za'ra wa'aba õ
di, ãhãna hã. Ãne 'wa'âhã, aré ðma 're robzei mono õ di. Ðdâ'â da si,
aré ðnhimirosa'rada hã. 16 Æwasu'uwå hã wa tô te dama 're wasu'u
u'âsi, tô. Tane nherå, e taha zarina si, wa za ðhâimanazém na 'râwi 're
ðsi'madâ'â ze. Mare di. 'Re æhâimana u'âsi mono nhimipisutuzéb
zarina si, wa ãne na te tãma 're romhuri u'âsi. Ðsi'uihâ na te tãma 're
romhuri mono õ di, ãne na hã. Æwasu'uwå hã te dama 're wasu'u
mono õ 'wa'âhã, aré ðma 're ropipa uptabi mono di. 17 Ãne na te
tãma 're æromhuri mono zéb da hã, wa hã ðsi'uihâ na ðsipisutu
'wa'âhã, aré æbâre ðpawa'âbâ ré, æwasu'uwå na te tãma 're æromhuri
mono zé hã. Tane nherå, ðsi'uihâ na ðsipisutu õ di. 'Re æhâimana
u'âsi mono si, ma tô ðpisutu, taha ma ð'umnhasi zarina, te tãma 're
romhuri wå u'âsi mono da. 18 E maræ na tawamhã, ðpawa'âbâzé hã.
'Re æhâimana u'âsi mono zadawa wasu'u'wa noræ siré 're ðhâimana
mono nherå, maræ zô dama 're ðnhimnhasi mono õ zarina, da te 're
ðpawa'âbâ mono ãna, wa æwasu'uwå si te dama 're wasu'u. Taha na
si, wa 're ðtoi u'âsi. Taha na si ðpawa'â hã, ãma 're ðtoi u'âsi mono
zém na si.

19 Wa hã ðpawa'âbâ ré, 're ðhâimana mono õ di. Taha wa,
æwada'uri zarina si, te 're romhuri mono õ di. Tane nherå, wa tô
ðsima wå, dapawa'âbâ ãna dama romhuri'wa noræ ne, te dama 're
romhuri u'âsi mono da, ðnhimirowasu'u zarina, Cristu hã da te 're
æsaze za'ra mono da si, da'ahâ na. 20 Zudezu noræ hã æwasu'uwå na
te 're pawaptob za'ra mono da, æ'rata 're ðhâimana za'ra mono ré,
zudezu hâimanazéb zarina, wa tô 're ðhâimana, ðnhimirowasu'u
zarina, ta noræ hã ahâ na te te 're saze za'ra mono da, Cristu hã. Ta
noræ hã duréihã 'Re æhâimana u'âsi mono nhimiroti 'rata na Mozési
te te ãma ærob'ui'érézé hã te zahadu te te 're 'madâ'â pese za'ra, taha
zarina, 'Re æhâimana u'âsi mono te te 're æwåsãmri za'ra mono da si.
Tane hã, wa hã æ'rata 're ðhâimana za'ra mono ré, 'Re æhâimana u'âsi
mono nhimiroti 'rata zarina, wa tô ta noræ hâimanazéb zarina si 're
ðhâimana, ta hã te 're æ'madâ'â pese mono zéb zarina, te te 're
ðwåsãmri mono da newa, æsine za'ra, ãne na ðsina 're ðnhimnhasi
mono õ nherå. Sõ'awi te tiwi wå'õ za'ra õ di, zudezu noræ
hâimanazé hã. Da'ahâ na da te 're saze za'ra mono da si, wa tô ãne
na si te 're rosa'rata. 21 Tane duré, zudezu'õ noræ 'rata, 're ðhâimana
mono ré, ta noræ hâimanazéb zarina, wa tô duré 're ðhâimana.
Zudezu noræ nhimiroti hã te 're 'madâ'â pese mono õ di. E tawamhã
'Re æhâimana u'âsi mono nhimiroti hã te 're 'madâ'â mono õ di,

zudezu'õ noræ 'rata 're ðhâimana mono ré hã. Wa tô te 're 'madâ'â
u'âsi tô. Cristuhu nhimiroti si, wa tô te 're 'madâ'â u'âsi. Ãne si, wa
tô te 're 'manharæ, ta noræ zama ahâ na Wanhib'apito te te 're saze
za'ra mono da, zudezu'õ noræ hã. 22 Duré ni'wam noræ hã wasiré
Zezusihi zazei'wa 're hâimana za'ra mono nherå, sib'uware na ãma
're æhâimana za'ra mono noræ hã æwasu'uwå na te 're apawapto
mono wamhã, wa za ta noræ hâimanazéb zarina si 're ðhâimana,
ðnhimipawaptobzéb zarina, te te 're sazei pese za'ra mono da. Ãne
hã dapoto mono bâ 're ædahâimana za'ra mono zép sidâpâsi, wa za
dasine dama 're ðhâimana, da'ahâ na Cristu hã da te 're æsaze za'ra
mono zéb da si.

23 Cristuhu wasu'uwå hã daro mono bâ da te 're æwaihu'u za'ra
mono zéb da si, wa ãne dama 're ðhâimana. Duré æwasu'uwå zarina,
'Re æhâimana u'âsi mono, æsazei'wa noræ ma, uburé maræ æwå hã te te
tãma 're æ'anhomri mono zém na, dame 're ðhâimana mono da, wa tô
ãne dama 're ðhâimana. 24 Ãne, wa za oto aima ãma romnhimiré'é
za'ra wa'wa. Dawara na da'ahâ na 're dasipibu za'ra mono nherå,
ãté misi te za ni'wa hã dawi watobro. Tawamhã dawi æwatobro si,
te za maræ æwå hã sima ti'â. Ãne hã aima waihu'u pese za'ra wa'aba
di. Tane duré, a noræ wa'wa hã te za asiptete sina Cristuhu ãma si
're anomro wå wa'aba mo, maræ æwå uptabi hã 'Re æhâimana u'âsi
mono te te aima 're æpisutu za'ra wa'aba mono zép si, asina 're
uwaimrami za'ra wa'aba mono da, ni'wa hã dawara na wara tete
wa, dawi watobro wå te, maræ æwå hã te te sima æ'âri ne. 25 Ni'wa hã
dawara na dame hâimana da, te te sima wå wamhã, te za nasi
sipibu, dazada sihâiba wapu da. Tawamhã dawi watobro wamhã,
ropsu 'manharæ na te za ãma sõpre ni, te te da'mairåme wå te. Tane
nherå, te za tiwi tiwasété su'u, ropsu 'manharæ hã. Tanei õ di, wa
noræ hã. Æsi'utõræ'õ zô si, wa za Cristuhu ãma si wasina 're
wanhiptete u'âsi za'ra, 'Re æhâimana u'âsi mono, maræ æwå uptabi hã
te te wama 're æ'apisutu mono zô si. 26 Dawara na 're dasipibu za'ra
mono wamhã, siwa'ru dasiwi 're dasisa'rei mono õ di. Awa'awi u'âsi
te za 're dasisa're, 're dasiråme za'ra mono da. Tane duré, wa hã
siwa'ru 're ðhâimana mono õ di, Cristuhu ãma hã. Taha ãma si, wa
za õhõ haré 're ðhâimana u'âsi, 'Re æhâimana u'âsi mono, æwå uptabi
hã te te ðma æpisutuzéb zô si, æ'upana maræ zô tiwi 're ðsipai mono
ãna. Ãne duré, sib'rata ubu ré, da'wapéi'wa noræ hã da'ubu wi
simi'ahâri waihu'u õ wamhã, taré te za nasi da'ãma pahairæ siwa'ru,
te te da'ãma simirei ãna. Tanei õ di, wa hã. Siwa'ru 're ðhâimana
mono õ di. Cristuhu ãma 're ðhâimana wå mono zém na si, wa ðsina
te tãma ãma 're uwaimrami u'âsi, Cristuhu ma hã. 27 Ni'wa hã dame
wara da, te te sima wå wamhã, te za 're siwasutu u'âsi, dazada
siptete da. Tane, wa duré wa hã 'râwi 're ðsi'wapéi u'âsi, ðwasété na

're ðhâimana 'rata mono zéb zarina, 're ðhâimana tõ mono da oto.
Ðpå'å 're, te ðsima 're ærosa'rata wasété mono zé hã wa tô oto 'râwi te
ðsima 're a'uprosi. Taha wa, wa tô ãne si te ðsima 're ab'manharæ,
ðnhimirowasu'u zarina, da'ahâ na da te 're saze za'ra mono nherå,
'Re æhâimana u'âsi mono, æwå uptabi hã te te ðma pisutu nherå,
'râwi te ðsiwi simini tõ da.

Romhâiba 'manharæ ãma 're ædawata za'ra mono zé wasu'u

10 1 Ðsisãnawã noræ, ãne hã wa za oto aima ãma rob'rãzarõtõ
za'ra wa'wa, aima ãma ðpo're pu'u za'ra wa'aba zém na, ãma

're aipo're simrami za'ra wa'aba mono tõ da. Duréihã wahi'rata noræ
hã Mozési hã Ezitu hawi te te sani za'ra wamhã, 'Re æhâimana u'âsi
mono hã hâiwa'a na te mo æsõwab za'ra, bâdâdi te te tãma wasu'u
za'ra mono da, te te 'madâ'â pese za'ra mono da. Â pré na pu'u nhisi
wa'wai baba, ma tô duré te te simro, rob'ré na, zara u te te sapræ
za'ra da, ezipsiu noræ wi, te te sõ'reptu za'ra da. 2 Ãne na hâiwa'a
'rowi 're danomro mono wa, duré â wa'wai baba rob'ré na da te
sapræ za'ra wa, ma tô Mozésihi ãma uburé da te ãma 're sasõmri
za'ra, wa noræ hã â dawabzuri, wa te 're 'manharæ za'ra mono wa,
Cristuhu ãma, wa te oto 're æsasõmri za'ra mono ne. 3 Duré a'ubuni
wi 're danomro mono ré, 'Re æhâimana u'âsi mono, hâiwa hawi te te
're ædapawapto mono na, ma tô dasa da te 're huri, uburé. 4 Â hã 'Re
æhâimana u'âsi mono te te dama æ'õb za'ra mono na ma tô duré da te
're âhuri, aihæni pese. Åtå zahâbâ ætõmo wawå sipo'ozém hawi 're
æpu'u mono na, ma tô da te 're âhuri, æsimipawaptobzéb zarina. Åtå
zahâbâ hã a'ubuni wi 're æsa mono na, â hã da te ãma 're æ'âhuri
mono ne, ma tô Cristu hã 'râwi dasiré 're hâimana, te te 're
da'apawapto mono da. 5 Tane nherå, ãne na 'Re æhâimana u'âsi
mono te te 're dapawapto mono nherå, ma tô da'ahâ na siwi da'awå'õ,
dapo're ãna 're danomro mono 'ru te. Taha wa, a'ubuni wi 're
danomro mono ré, ma tô te te 're da'a'uprosi, danhimizahâri mono
sidâpâsi.

6 E maræ, te tawamhã wama wasu'u za'ra, ãne na wahi'rata noræ
wasu'u hã. Ta noræ ne, wawasété si, wa te wasima 're 'ruiwapari
za'ra mono tõ da, te wama wasu'u za'ra. 7 Duré ta noræ ne,
romhâiba 'manharæ ãma waihu'u pese newa, ãma 're ædawata za'ra
mono ãma, 're wawata za'ra mono tõ da, te duré wama wasu'u
za'ra. Duréihã 'Re æhâimana u'âsi mono zadawa wasu'u'wa, ma tô
ãne na æbaihâ na ãma rob'ui'éré:

“Tawamhã dato hã ma tô dasiwi 'manharæ ni, powawå hâiba
ne, oru 'manharæ ãma ædawata za'ra zéb da hã. Taha wa,
ma tô duré siwa'ru ãma apese za'ra ni, dahâimana wasété
si dama wå za'ra wa.”

Ãne na duréihã dawasédé, da te dasiwi æ'manharæ za'ra zé wasu'u na
rob'ui'éré hã. 8 Ta noræ hã wahi'rata noræ hã ahâ na ma tô duré aibâ
noræ hã pi'õ na tiwasédé hã 'manharæ za'ra. Ãne wa, ma tô duré 'Re
æhâimana u'âsi mono hã da'uprosi, 23 miu na dahâiba hã. Taha wa,
wa noræ hã wawasédé hã ãne na wa te 're 'manharæ za'ra mono õ di
za, wahi'rata noræ ne. 9 Ta noræ hã ma tô duré tiwasédé hã 'manharæ
za'ra, 'Re æhâimana u'âsi mono hã niha te te tãma rob'manharæ za'ra õ
zô, te te pibu za'ra da. Ãne 'ru te, ma tô duré wahi nhipsari na hã
da'ahâ na da'uprosi, 'Re æhâimana u'âsi mono hã. Ãne na hã wa noræ
zama, wa te 're pibu za'ra mono õ di za, Wanhib'apito hã, wawasédé
hã wa te 're æ'manharæ za'ra mono na, niha te te wama 're
arob'manharæ mono õ zô. 10 Wahi'rata noræ hã ma tô duré Mozésihi
ma nharæ wasété za'ra. Ma tô tãma aiwapsari za'ra. Taha wa, ma tô
'Re æhâimana u'âsi mono hã hâiwa ãma tãma æromhuri'wa hã we
satõ, dapãræ'wa na æsisi hã, ta hã te te da'uprosi da. Ãne tõ da, wa
noræ hã 'Re æhâimana u'âsi mono ma, wa te tãma 're nharæ wasété
za'ra mono õ di za.

11 Ãne ma tô wahi'rata noræ ma tiromhâiba duréihã, tiwasédé te
te 're æ'manharæ za'ra mono zéb zarina, 'Re æhâimana u'âsi mono te te
're æhâ za'ra mono zém na, da te 're waihu'u za'ra mono da. Ma tô
duré ãne na ni'wa hã ãma rob'ui'éré, ãma 're æwasipo're pu'u za'ra
mono zéb da hã, æsine wa te 're 'manharæ za'ra mono tõ da. Romhuture
di oto, waré ærob'rãsutuzéb u hã. Taha wa, wa za wanhimiza'rese 're
wahâimana u'âsi za'ra.

12 Taha wa, Cristuhu ãma asiptete sina 're aihâimana za'ra
wa'aba mono na, 're asi'madâ'â ze za'ra wa'aba mono wamhã, te za
asimiza'rese sina pé 're aihâimana za'ra wa'aba mo, aiwasété u apâ
're airere'e aba mono tõ da. 13 Tô sena, asiptete sina ãma 're anomro
u'âsi aba mono zô, 'Re æhâimana u'âsi mono hã te te 're aipibu za'ra
wa'aba mono wamhã, aimawi na te te 're aipibu za'ra wa'aba mono
õ di za, æpire uptabi na hã. Tô õhõ na si te te 're æda'apibui mono
zém na si, te za tô te te 're aipibu za'ra wa'wa. 'Re æhâimana u'âsi
mono hã uburé wama umnhasi za'ra di, maræ na uburé te te wama
're æ'aropisutu mono zém na hã. E tawamhã, asiptetezém nhipai u,
te za æpire uptabi na te te aipibu na 're sahu za'ra wa'wa, aiwasété u
apâ tiwi 're airere'e aba mono da. Mare di. Tô sena, asiptete sina
ãma 're anomro u'âsi aba mono zô, te te 're aipibu za'ra wa'aba
mono wamhã, te za niha te te aima 're pisutu za'ra wa'wa, rowå ré
æhawi 're aiwairébé aba mono zéb da hã, õne haré asiptete sina ãma
're anomro u'âsi aba mono da.

14 Taha wa, ðsisãnawã noræ, ðma asawi pese za'ra wa'aba noræ hã,
waihu'u pese newa romhâiba 'manharæ ãma 're ædawata za'ra mono
zém na, da'ãma 're sasõmri za'ra wa'aba mono õ di za. Taha nhiti te

za 're aihâimana u'âsi za'ra wa'aba mo. 15 A noræ wa'wa hã te oto
asimiza'rese 're aihâimana za'ra wa'aba mo, tô. Taha wa, ãhãna te
aima ãma ærowasu'u za'ra wa'aba zém na, te za ãma 're ærosa'rata
pese za'ra wa'aba mo, æ'uwaibaba te aima ãma uwaimrami za'ra
wa'aba zô. 16 Zezusi hã wazada ædâ'âzém na 're æwasipo're pu'u za'ra
mono zéb da, wasiré 're wasi'rã'õtõ mono wa, 'Re æhâimana u'âsi mono
ãma 're wawata za'ra mono pari, wa za hâsizém na uwa 'rãi wa'u æsé
hã wa te 're âhuri. Ãne hã wasiré, wa te 're âhuri mono wamhã,
Cristuhu wi æwapru hã tiwi pu'u wa, wazada ædâ'âzéb zarina, te
rowåzé hã wahâiba mono bâ wama 're hâimana za'ra. Duré æ'u'åne
hã wasiré, wa te 're huri mono da, wa te wasima 're wå'å za'ra mono
wamhã, Cristu hã da te dasiwi æhâibapru wa, wazada ædâ'âzéb zarina,
te duré wahâiba mono bâ rowåzé hã wama 're hâimana za'ra.
17 Zezusi hã wazada ædâ'âzém na 're wasipo're pu'u za'ra mono da,
wasiré 're wasi'rã'õtõ mono wamhã, wa'ahâ nherå, wa za æ'u'åne hã
wa te wasima 're wå'å za'ra, misi nherå, wa te 're æhuri mono da hã.
E maræ te wama wasu'u za'ra, misi æ'u'åne hã. Wa noræ hã wasiré
æsazei'wa noræ hã wa'ahâ nherå, simisutu Cristuhu siré 're æwahâimana
za'ra mono zé, te wama wasu'u za'ra. Misi dahâiba ne oto 're
æwahâimana za'ra mono zé, te wama wasu'u za'ra.

18 Izarazéhé nhihudu noræ hã bété. Ta noræ hã 'Re æhâimana u'âsi
mono ma, 're sõprub za'ra mono da, tinhimizama te te 're simroi
mono wa, wedeza ne na tãma danhoprubzé nomrizé nhisiwi, da te
're zata za'ra mono õ ré, te za syry na te te sima 're po'o za'ra, ænhi
hã, ãma 're saihuri mono da. Ãne wamhã, 'Re æhâimana u'âsi mono
siré te za 're hâimana za'ra. Tane duré, a noræ wa'wa hã waihu'u
pese newa, romhâiba 'manharæ ãma 're dawata za'ra mono da,
danhimizama da te tãma 're æsõmri za'ra mono nhi na, dasiré ãma
're asaihuri aba mono wamhã, te duré dasiré ãma 're aiwata za'ra
wa'aba mo, romhâiba 'manharæ ãma. E ãne hã aima wå za'ra wa'aba
di. Mare di. Ta hã wå õ di, ãma 're æ'aiwata za'ra wa'aba mono hã,
dame. 19 Ãne na te aima ãma ærowaihu'u za'ra wa'aba mono zé hã, e
maræ te wama wasu'u za'ra. E romhâiba 'manharæ hã, 'Re æhâimana
u'âsi mono, waihu'u pese na 're æhâimana mono ne, 're æhâimana
za'ra mono zé, te wama wasu'u za'ra. Mare di. Duré dasa hã
romhâiba 'manharæ ma, da te 're æsõmri za'ra mono hã, e pire na te
wama 're hâimana za'ra. Mare di. Wama hã, taré hã. 20 Ãne si, wa
za duré aima ãma rowaihu'u za'ra wa'wa. Æsazei'õ'wa noræ hã
wedeza ne na dasa te te 're zata za'ra mono wamhã, 'Re æhâimana
u'âsi mono ma, ta noræ hã ãma 're sõprub za'ra mono õ di. Wa'uburé
noræ ma si, te ta noræ hã tãma ãma 're sõprub za'ra, ãma 're æwata
za'ra mono da hã. Taha wa, a noræ wa'wa hã dasa, ta noræ ma, da te
're æsõmri za'ra mono na ãma 're asaihuri aba mono wamhã,

wa'uburé noræ ãma te za æsiré 're aihâimana za'ra wa'aba mo. Taha
wa, ãne hã dame 're 'manharæ za'ra wa'aba mono da, wa hã te
ai'ãma 're rosa'rata za'ra wa'aba mono õ di. Mare di. 21 A noræ
wa'wa hã Cristuhu zazei'wa oto 're anomro aba mono wa, te tô
asiré 're asi'rã'õtõ aba mo, uwa 'rãi wa'u æsé hã asiré 're âhuri aba
mono da, hâsizém na, Wanhib'apito wi, æwapru tiwi pu'u wa,
wazada ædâ'âzém na ãma 're asipo're pu'u za'ra wa'aba mono zéb da
hã. Taha wa, wa'uburé noræ ãma 're dawata za'ra mono da, maræ hã
dasiré da te 're âhuri mono wamhã, ãma dame 're aihâimana
waihu'u za'ra wa'aba mono õ di za, ta noræ nhimihâsizém na æsiré 're
âhuri aba mono tõ da. Duré Wanhib'apito hâiba, da te dasiwi
hâibapru wa, wazada ædâ'âzém na ãma 're asipo're pu'u za'ra wa'aba
mono da, te duré æ'u'åne hã asiré 're æhuri aba mo. E tawamhã
æ'uwaibaba, te za tô dame 're æ'manharæ za'ra wa'aba mo, æsazei'õ'wa
noræ siré 're asaihuri aba mono wamhã, wa'uburé noræ ãma 're
dawata za'ra mono da, dasa hã da te dasima 're 'manharæ za'ra
mono wamhã. E tô æ'uwaibaba ãne hã aima za'ra wa'aba hã. 22 Ãne
hã 're 'manharæ za'ra wa'aba mono wamhã, Wanhib'apito hã te za
asada 're hâimana za'ra wa'wa, æ'upana wa'uburé noræ ãma si 're
aiwata za'ra wa'aba mono wa. Ãne zarina, wazada 're hâimana za'ra
mono wamhã, e Wanhib'apito nhiptetezém nhipai u, wanhiptetezé
hã wama 're hâimana za'ra mono bâ, wa za æsimihâzé wi 're
wawairébé. Mare di. Tiwi 're wawairébé waihu'u mono õ di za.

23 Ni'wam noræ hã asiré æsazei'wa 're æhâimana za'ra mono noræ
hã, te ãne na te te sima 're nharæ za'ra: “Maræ hã wa te 're 'manharæ
za'ra mono tõ da, 'Re æhâimana u'âsi mono te te wawi 're awå'õ
mono õ nherå, wa noræ zama, wa te wasiwi 're wå'õ za'ra mono õ di
za, wa te 're 'manharæ za'ra mono tõ da. Wa za tô wa te 're 'manharæ
za'ra, wa te wasima 're æwå za'ra mono zéb uwaibaba si.” Ãne ma tô
ni'wam noræ hã te te sima 're waihu'u za'ra. Tane hã wå di tô. Tane
nherå, maræ hã 'Re æhâimana u'âsi mono te te wawi 're awå'õ mono
õ nherå, ãté wa te 're 'manharæ za'ra mono wa, wa za wasiré
æsazei'wa noræ wi, wa te ãma 're 'wa'rutu za'ra. Taha wa, maræ hã
dazu wa te 're 'manharæ za'ra mono õ di za, wasiré æsazei'wa noræ wi,
wa te ãma 're 'wa'rutu tõ za'ra mono da. Duré wasiré æsazei'wa noræ
hã, Cristuhu ãma si siptete sina 're nomro mono da, wa te 're
æpawaptob za'ra mono da si, wa za tô uburé maræ hã æwå si wa te 're
'manharæ za'ra. 24 'Râwip si 're asipawaptob za'ra wa'aba mono da,
asina 're rosa'rata za'ra wa'aba mono õ di za. Asiré æsazei'wa noræ hã
're pawaptob za'ra wa'aba mono da si, te za ta noræ ãma si 're
ærosa'rata u'âsi za'ra wa'aba mo.

25 Romnhi hã da te dasima 're æwede za'ra mono zéb ãma, da te
're æ'uipra za'ra mono hã, te za asina aihâtâ'â ãna 're æhuri aba mo

romnhi hã, nima hawib zô asimnhasi aba ãna. Romhâiba 'manharæ
ma, da te 're æsõmri za'ra mono na, 're rosa'rata za'ra wa'aba mono
ãna aipå'å 're, ãma 're asiwå'õ za'ra wa'aba mono õ di za. 26 'Re
æhâimana u'âsi mono zadawa wasu'u'wa hã ma tô ãne na ãma
rob'ui'éré, duréihã:

“Uburé ti'a hã Wanhib'apito te hã. Duré uburé maræ hã ti'ai
ãma 're æhâimana za'ra mono hã, Wanhib'apito te hã. Taha
wa, uburé dasazé hã wå di, ãma 're æwasaihuri mono zéb
da hã.”

Ãne duréihã ãma ærob'ui'éré hã te 're hâimana.
27 Æsazei'õ'wa hã æsiré ai'masai wa'aba da, asô 'maihârâ aba

wamhã, te za tô æsiré ai'masai wa'wa, asima 'maiwå wa'aba wamhã.
Tawamhã uburé dasazé hã da te aima æ'a za'ra wa'wa hã te za tô
æhuri 'wa, nima hawi, da te 'mai'ãwisi zô, da'mazadanharæ aba ãna,
'râwi aipå'å 're wa'aba, asi'maiwå'õ wa'aba zarina. 28-29 Tane nherå,
ãté ni'wa hã te za ãne na aima 'maiwaihu'u 'wa: “Ã hã dasazé hã
romhâiba 'manharæ ma, da te 're æsõmri za'ra mono.” Ãne hã ni'wa
te te aima wasu'u za'ra wa'aba wamhã, taha na ai'masai wa'aba õ di
za. E 'râwi aipå'å na asi'maiwå'õ wa'aba tõ da, wa ãne aima waihu'u
za'ra wa'wa. Mare di. Taré dasa hã te te aima æ'maiwasu'u wa'aba
wi, rosa'rada hã si'wa'rutu tõ da, wa ãne aima roti za'ra wa'wa, taha
na asaihuri aba tõ da.

E tawamhã, romnhi hã romhâiba 'manharæ ma, da te 're æsõmri
za'ra mono na, wa za 're ðsa, romhâiba 'manharæ ãma dame 're
ðwata mono õ nherå. Ãne, wa 'râwi te ðsima ãma 're rosa'rata u'âsi.
30 'Re æhâimana u'âsi mono hã sõpru wa, ãma 're wawata za'ra
mono sina, wasa hã wa te 're huri mono wamhã, e æ'uwaibaba te za
ni'wa hã te te dama 're wawasu'u wasété za'ra, tô õ hã wa te 're
æhuri mono na hã. Mare di. Taré te za ni'wa hã te te dama 're
wawasu'u wasété za'ra, tô sena newa.

31 Ãne, wa za duré aima ãma 'rãsutu za'ra wa'wa, ã
ðnhimirowasu'u na hã. Uburé maræ hã te za 're æ'manharæ wå u'âsi
za'ra wa'aba mo, 're asaihuri aba mono wamhã, duré 're âhuri aba
mono wamhã, duré maræ aimawi hã 're 'manharæ za'ra wa'aba mono
wamhã, taha zarina si, 'Re æhâimana u'âsi mono ãma 're dawata
za'ra mono da. 32 Maræ hã 're 'manharæ za'ra wa'aba mono õ di za
oto, da te ãma 're ai'madâ'â za'ra wa'aba mono wa, dawasété u 're
darere'e mono tõ da. Ãne hã dazada 're 'manharæ za'ra wa'aba mono
õ di za, zudezu noræ da, duré zudezu'õ noræ da, duré 'Re æhâimana
u'âsi mono nhib'a'uwå 're æhâimana za'ra mono noræ da. 33 Wa hã
bété. E niha dama 're ðhâimana mono zé hã. Ãne si, wa tô te ðsima
're da'awå, uburé maræ hã te 're æ'ab'manharæ wå mono zém na, te
ãma 're da'apawapto mono da. Ðsima si, ãne na 're ðhâimana mono õ

di. Uburé, wa dama 're ðhâimana, 'Re æhâimana u'âsi mono te te 're
æda'anho'reptui mono zé hã da te dasina 're uwaimrami za'ra mono
da, ðnhimipawaptobzéb zarina.

Aibâ noræ hã timro nhipai u 're æhâimana za'ra mono zé
wasu'u

11 1 Wa hã 're ðmoræzém na aima ãma 're ðsisanho za'ra wa'aba
mono zéb zarina, te za 're anomro wå wa'aba mo. Cristu hã

ti'ai ãma 're moræ ré, wama ãma 're æsisanho za'ra mono zéb zarina,
wa hã 're ðhâimana mono ne, te za duré 're anomro wå wa'aba mo.
2 A noræ wa'wa hã te oto ð'ãma 're aipo're pu'u u'âsi za'ra wa'aba mo,
're ðhâimana mono zém na hã, duré uburé te aima ãma 're
ærowasu'u za'ra wa'aba mono zém na hã. Æsazei'wa noræ 're æhâimana
za'ra mono zém na roti hã da te ðma 're æwaihu'u za'ra mono zéb
zarina, te oto 're anomro u'âsi aba mo, te aima ãma 're æroti za'ra
wa'aba mono zéb zarina si. Taha wa, wa ai'ãma 're ðwata u'âsi za'ra
wa'wa. 3 Tane nherå, aimawi na te aima ãma ærowasu'u za'ra
wa'aba da hã, wa tô ðsima wå. Cristu hã uburé aibâ noræ nhib'apito,
te 're hâimana. Duré aibâ noræ hã uburé timro noræ nhib'apito, te 're
hâimana za'ra. Duré 'Re æhâimana u'âsi mono hã ta hã, Cristuhu
nhib'apito te 're hâimana. 4 A noræ wa'wa hã, zudezu'õ na te 're
aihâimana za'ra wa'aba mo. Taha wa, zudezu'õ na 're aihâimana
za'ra wa'aba mono zéb zarina, te za tô uburé maræ hã 're æ'manharæ
za'ra wa'aba mo. Æsazei'wa noræ hã asiré 're ai'rã'õtõ aba mono ré,
aibâ noræ hã 'rã ubu ré, 'Re æhâimana u'âsi mono ma, 're mreme zusi
mono wamhã, duré 'rã ubu ré, 'Re æhâimana u'âsi mono zadawa
wasu'u na te te dama 're rowasu'u za'ra mono wamhã, e maræ te ta
noræ hâimanazé hã wama wasu'u za'ra. Ta noræ hã Cristu te te siwi
're æwazéb za'ra mono õ zé, te wama wasu'u za'ra, zudezu'õ noræ
hâimanazéb uwaibaba õ wa, ãne hã. 5 Duré pi'õ noræ hã 'rãi ubu
ãna, 'Re æhâimana u'âsi mono ma, 're mreme zusi mono wamhã,
duré 'rãi ubu ãna, 'Re æhâimana u'âsi mono zadawa wasu'u na te te
dama 're romhuri za'ra mono wamhã, ta noræ ma, æmro hã tãma 're
wazéb za'ra mono õ di. E maræ wa. Pi'õ 'rãi ubuzé hã timro zapari
're æhâimana za'ra mono zé, te te dama wasu'u wa, zudezu'õ noræ
hâimanazéb zarina. Pi'õ noræ hã maræ æwasédé hã te te 're 'manharæ
za'ra mono wa, te za da te 're 'rãpari za'ra, sisém na 're hâimana
za'ra mono da a'â. Tane duré, pi'õ noræ hã 'rãi ubu ãna, 'Re
æhâimana u'âsi mono ma, 're mreme zusi mono wamhã, pi'õ, da te
're æ'rãpari za'ra mono ne, te za a'â 're hâimana za'ra ta noræ hã,
sisém na. 6 Ãne hã pi'õ noræ, 'rã ubu ãna 're hâimana za'ra mono
wamhã, ãne hã wå te bâ, te za tô 're si'rãpari za'ra, sisém na dama
're æhâimana za'ra mono zéb da hã oto. Tawamhã 're si'rãpari za'ra

mono wa, duré taré 're siséré nhihâri za'ra mono wa, dama sisém
na 're hâimana za'ra mono tõ da, te za 'rã ubu ré, dame 're hâimana
za'ra, æsazei'wa noræ hã 're si'rã'õtõ mono ré. 7 Tane nherå, æsazei'wa
noræ, siré 're si'rã'õtõ mono ré, aibâ noræ hã 'rã ubu ré, dasiré 're
hâimana za'ra mono õ di za. E maræ wa. 'Re æhâimana u'âsi mono
ne, 're hâimana za'ra mono wa, ta noræ hã. Tane nherå, pi'õ noræ hã
aibâ noræ zapari 're æhâimana za'ra mono zé hã, pi'õi ma, aibâ
æpirezé, te wasu'u. 8 Duréihã 'Re æhâimana u'âsi mono hã, pi'õi
hâiba na aibâ hã te te poto õ di. Aibâ hâiba na si, ma tô pi'õ hã
poto. 9 Duré aibâ hã pi'õi ma, 're hâimana mono da, te te poto õ di,
'Re æhâimana u'âsi mono hã. Pi'õ si, ma tô tãma poto, aibâ ma, 're
æhâimana mono da hã. 10 Taha wa, æsazei'wa noræ hã rowahutu u 're
si'rã'õtõ mono wamhã, pi'õ noræ hã te za tô 'rã ubu ré dasiré 're
hâimana za'ra. E maræ wa. Timro noræ zapari 're æhâimana za'ra
mono zém na, da te ãma 're waihu'u za'ra mono da, duré hâiwa
ãma 'Re æhâimana u'âsi mono ma romhuri'wa noræ hã te te æré 're
'madâ'â za'ra mono wa, te te siwi 're wå'õ za'ra mono tõ da,
zudezu'õ noræ hâimanazé hã te te sina 're uwaimrami za'ra mono
da. 11 Tane nherå, wa noræ hã Wanhib'apito ãma oto 're wanomro
mono wa, aibâ noræ hã pi'õi ãna 're hâimana waihu'u za'ra mono õ
di za oto. Duré pi'õ noræ zama, aibâ ãna 're hâimana waihu'u za'ra
mono õ di za. Ãne hã aiwa te wama wasu'u za'ra. 12 Duréihã 'Re
æhâimana u'âsi mono hã aibâ hâiba na ma tô pi'õ hã poto 'rata tô.
Tane nherå, te oto ta hawim haré aibâ noræ hã pi'õi hâiba hawi
dama 're poto u'âsi za'ra. 'Re æhâimana u'âsi mono si, ma tô uburé
maræ hã te te apoto, aibâ noræ zama, duré pi'õ noræ zama.

13 E tawamhã æ'uwaibaba, te za pi'õ noræ hã 'rãi ubu ãna, 'Re
æhâimana u'âsi mono ma, 're mreme zusi, æsazei'wa noræ hã siré 're
si'rã'õtõ mono wamhã. Ma'ãpé, a noræ wa'wa hã asi'uihâ na ãma
waihu'u za'ra wa'aba, ãne na hã. 14 Aibâ noræ hã séré pa ré, 're
nomro mono wamhã, wå'õ nherå, te siséb ãna æré 're hâimana za'ra,
tihâimanazéb zarinai õ nherå, zudezu'õ noræ hâimanazéb zarinai õ
nherå. Ãne hã 'râwi wapå'å na dahâimanazém na, wa te wasina 're
æwaihu'u za'ra mono zéb zarina, wa ãne na aima ãma roti za'ra
wa'wa. 15 Tane nherå, pi'õ noræ hã séré pa ré, 're hâimana za'ra
mono wamhã, dama 'madâ'â ze ti. E maræ wa. 'Re æhâimana u'âsi
mono si, ma tô æséré pa hã te te tãma 're pisutu za'ra, pi'õ noræ ma
hã, æ'rãzuwazéb da hã. 16 Ãté ni'wam noræ hã asiré 're æhâimana
za'ra wa'aba mono noræ hã te za ãne na sina ðzadawa 'ru za'ra, pi'õ
noræ hã 'rã ubu ré 're æhâimana za'ra mono wasu'u na hã, te te ðzaze
za'ra õ wa. Ãne wamhã, wa za ãne na si ðzadawa na tãma ãma
wa'rãmi za'ra. Wa noræ hã aimawi na, wa te dama 're roti za'ra
mono õ di. Mare di. Duré 'Re æhâimana u'âsi mono nhib'a'uwå, siré

're æsi'rã'õtõ mono noræ hã te duré õhõ na si te te ãma 're rosa'rata
za'ra, pi'õ noræ hã 'rã ubu ré, 're æhâimana za'ra mono wasu'u na si.

Zezusi hã dazada ædâ'âzém na ãma 're dasipo're pu'u za'ra
mono da, dasiré 're ædasaihuri mono zé wasu'u

17 Aimawi na wa za oto aima ãma roti za'ra wa'wa,
aihâimanazém na 're æ'upa za'ra wa'aba mono zém na hã. Taha wa,
ai'ãma ðwata za'ra wa'aba õ di za, ãhã na hã. Rowahutu u asiré 're
asi'rã'õtõ aba mono wamhã, asiptete sina Cristuhu ãma 're anomro
aba mono zéb da, 're asipawaptob za'ra wa'aba mono õ di. Maræ na
si, ma tô æ'upana asiwi 're æro'wa'rutu za'ra wa'aba mo. 18 Ãne
uimrehåne, wa za a'â ai'ãma rob'ui'éré za'ra wa'wa. Ma tô we ðma
aiwasu'u za'ra wa'aba ni, asiré 're asi'rã'õtõ aba mono nherå, asima
aipo'o aba na hã, 're asisada'âbâ za'ra wa'aba mono 'ru te. Ãne na
syry na wa tô dazaze, da te we ðma aiwasu'u wasété za'ra wa'aba
zém na hã. Ãté tô sena, ãne hã. 19 Ãne hã wå'õ nherå, ãté wå di tô.
E maræ wa. Asiwi aipo'o aba wamhã, ni'wam noræ hã wa za wa te 're
waihu'u za'ra, tô sena, Zezusihi zazei uptabi 'wa, 're æhâimana za'ra
mono na hã. 20 Asiré 're asaihuri aba mono da, 're asi'rã'õtõ aba
mono wamhã, Wanhib'apito hã wazada ædâ'âzém na 're asipo're
pu'u za'ra wa'aba mono zéb da, tãma ãma 're uwaimrami za'ra
wa'aba mono õ di. Maræ aimawi hã 're æ'manharæ za'ra wa'aba mono
da si, te 're asi'rã'õtõ aba mo, siwa'ru. 21 Aihæni, asitåme 're aihutu
aba mono õ ré, te za ni'wam noræ si dawana tisa hã te te 're huri,
si'aba'ré na. Taha wa, te za ni'wam noræ hã tisa hã te te 're simini
za'ra, æwana 're dasihutu mono wa. Taha wa, te za tô æwana da te 're
uprosi za'ra. Ni'wam noræ hã te za duré 're 'rã idi'iti za'ra, uwa 'rãi
wa'u æsé hã sa'åtå na te te 're âhuri mono wa. 22 E niha. E asõrõwa
hã aima 're hâimana za'ra wa'aba mono ã bâ, asapa'abâ asa hã æwa
're æhuri aba mono zéb da hã. Asiré 're asi'rã'õtõ aba mono ré, ãne
hã asiwi 're 'manharæ wasété za'ra wa'aba mono wamhã, asiré 'Re
æhâimana u'âsi mono nhib'a'uwå, 're æ'ruiwapari za'ra wa'aba mono
zé, te aima wasu'u za'ra wa'wa. Ãne hã asima 're 'manharæ wasété
za'ra wa'aba mono wa, te duré æsimaræ'õ noræ hã 're wazéb za'ra
wa'aba mono ãna, 're aihâimana za'ra wa'aba mo. Ãne wamhã, e
niha wa za ai'ãma waihu'u za'ra wa'wa. E ãne zarina, wa za duré
ai'ãma 're ðwata za'ra wa'wa. Mare uptabi di, ai'ãma 're ðwata za'ra
wa'aba mono da hã.

23 Duréihã Wanhib'apito te te ðma æwaihu'uzém na, wa tô ãne na
aima waihu'u pari za'ra wa'wa: Zudasi hã Zezusi te te dama æhâiba
nhomrizém na, tô taha barana ma tô Wanhib'apito Zezusi hã æ'u'åne
hã ti'â. 24 Tawamhã 'Re æhâimana u'âsi mono ãma te tiwata, sõpru
wa. Taha pari, ma tô te te wå'å, æ'u'åne hã. Ãne te tãma nharæ za'ra,

tisiré 're ænomro mono noræ ma: “Ã hã æ'u'åne hã ðhâiba te wasu'u,
asada ðsisõmri za'ra wa'aba zé hã. Ã hã te za 're æhuri aba mo, ð'ãma
're asipo're pu'u u'âsi za'ra wa'aba mono zéb da hã.” Ãne ma tô sina
tãma rowasu'u za'ra, Zezusi hã. 25 Tawamhã saihuri pari, tô õne ma tô
duré hâsizé hã ti'â, uwa 'ru 'rãi wa'ui ré hã. Ãne te duré tãma nharæ
za'ra: “Ã hã rob'rãi wa'u hã, ðwapru hã asada za'ra wa'aba za ðwi
pu'u wamhã, 'Re æhâimana u'âsi mono te te dama æropisutuzép té, tô
sena za te te dama ãma 're æ'a'uwaimrami mono zé, te wasu'u. Ã hã 're
âhuri aba mono sidâpâsi, te za ð'ãma 're asipo're pu'u u'âsi za'ra wa'aba
mono zéb da, 're æ'manharæ za'ra wa'aba mo, õne u'âsi.” Ãne ma tô
duré sina tãma rowasu'u za'ra, Zezusi hã. 26 Tawamhã, æ'u'åne hã 're huri
aba mono wamhã, duré rob'rãi wa'u hã 're âhuri aba mono wamhã,
ta hã, Wanhib'apito dazada ædâ'âzém na 're asipo're pu'u za'ra wa'aba
mono zé, te aima wasu'u za'ra wa'wa, za we apâ æmoræzéb u hã.

27 Taha wa, ni'wam noræ hã Wanhib'apito ãma 're æsipo're pu'u
za'ra mono zéb da, æ'u'åne hã te te siré 're huri mono wamhã, duré

rob'rãi wa'u hã te te siré 're âhuri mono wamhã, siséb ãna siré 're
si'rã'õtõ mono wamhã, ta noræ hã te za Wanhib'apito hâiba na,
tiwasédé hã te te ãma 're 'manharæ za'ra, æwapru na zama, dazada
ædâ'âzé hã taré newa, siwa'ru te te 're huri mono wa, æ'u'åne hã, duré
siwa'ru te te 're âhuri mono wa, rob'rãi wa'u hã. 28-29 Ni'wam noræ
hã Wanhib'apito dazada dâ'â da, æsihâiba nhomrizém na, te te 're
rosa'rata za'ra mono ãna, æ'u'åne hã te te 're huri mono wamhã,
duré rob'rãi wa'u hã te te 're âhuri mono wamhã, taha zarina, te za
'Re æhâimana u'âsi mono hã ta noræ hã te te 're hâ za'ra. Taha
õ'umnhasite, te za a'â aipå'å na 'râwi 're asi'madâ'â za'ra wa'aba mo,
asimirosa'rata wasédé hã aima 're hâimana za'ra wa'aba mono zô,
taha uimrehåne, a'â asima 're pari za'ra wa'aba mono da. Taha
parip si, te za oto æ'u'åne hã asiré 're æhuri aba mo. Duré taha parip
si, te za oto rob'rãi wa'u hã asiré 're æ'âhuri aba mo. 30 Taha wa,
ni'wam noræ hã ãne hã te te a'â 're 'manharæ za'ra mono õ wa, te ta
noræ hã hâzé u'âsi 're hâimana za'ra ahâ na, asiré 're æhâimana za'ra
wa'aba mono noræ hã. Ni'wam noræ hã te duré sib'uwa u'âsi 're
hâimana za'ra. Ni'wam noræ hã ma tô duré 're dâ'â za'ra, ãne wa.
31 Wasiré 're wasaihuri mono õ ré, wanhimirosa'rata wasédé hã
wama 're hâimana za'ra mono zô, a'â wapå'å na 'râwi 're wasi'madâ'â
za'ra mono wamhã, 'Re æhâimana u'âsi mono hã te te 're wa'ahâ
za'ra mono õ di za. E maræ wa. 'Re wasiwå'õ za'ra mono wa, 're
æwahâimana za'ra mono na, maræ na, wa te 're æ'upa za'ra mono na
hã. 32 Tane nherå, ti'ab ré te za tô wawasédé hã te te wa'ãma 're
æ'awaihu'u mono zéb zarina, te te 're wa'ahâ za'ra, 'Re æhâimana
u'âsi mono hã. E maræ wa. Te te 're wa'azawi pese mono wa, taha
zarina, apâ wa te ãma 're sasõmri pese za'ra mono da. Nimahã na,
uburé æsazei'õ'wa noræ zu, za te te siwi wa'awå'õ tõ da, te za tô ãne
wa, te te 're wa'ahâ za'ra, ti'ai ãma 're wanomro mono ré.

33 Ðsisãnawã noræ, ãne na wa za oto aima ãma 'rãsutu za'ra
wa'wa, Wanhib'apito dâ'âzém na 're asipo're pu'u za'ra wa'aba
mono zéb da, asiré 're asaihuri aba mono zém na hã. Taha wa, te za
a'â asisô 're asimipari za'ra wa'aba mo, aihæni asitåme 're aihutu aba
mono wapsi, asiré ãma 're asaihuri aba mono da. Ãne hã wå di.
34 Ni'wam noræ hã asiré 're æhâimana za'ra wa'aba mono noræ hã,
mra te te 're simroi mono wamhã, tinhorõwa ãma si te za a'â tisa hã
te te 're huri. Taha parip si, te za oto asitåme 're aihutu aba mo,
asiré 're asi'rã'õtõ aba mono da. 'Re æhâimana u'âsi mono hã te te
siwi 're aiwå'õ za'ra wa'aba mono tõ da, te za ãne si æ'uwaibaba 're
æ'manharæ za'ra wa'aba mo.

Nimahã na, ãma atåme ðmoræ aba wapsi, wa za aimawi na aima
ãma roti za'ra wa'wa, rob'ui'éré na we asiwi ðzadanharæ za'ra wa'aba
zém na hã.

'Re æhâimana u'âsi mono, Tipå'åzani na romhuri mono bâ te te
dama 're æ'apisutu mono zé wasu'u

12 1 Ðsisãnawã noræ, wasiré æsazei'wa noræ hã romhuri mono
bâ, 'Re æhâimana u'âsi mono på'åzani nhimipawapto

waihu'u pese na, ãma 're æsipawaptob za'ra mono zéb da hã, ta hã te
te tãma 're æpisutu za'ra mono zém na, wa za oto aima ãma roti
za'ra wa'wa, sena ãma 're æwaihu'u za'ra wa'aba mono zéb da hã,
rosa'rata na ãma 're upa za'ra wa'aba mono tõ da. 2 A noræ wa'wa hã
'Re æhâimana u'âsi mono, 're waihu'u za'ra wa'aba mono õ ré, ma tô
wa'uburé hã te te 're aiwada'uri u'âsi za'ra wa'wa, tô sena newa,
romhâiba 'manharæ hã tarére nherå, mreme õ nherå, ta noræ ãma si
're aiwata za'ra wa'aba mono da, waihu'u pese newa. Ãne hã aima
waihu'u pese za'ra wa'aba nherå, wa taré ãma aipo're pu'u za'ra
wa'wa. 3 Tane nherå, wa ðsima aiwå za'ra wa'wa, aimawi roti hã
waihu'u za'ra wa'aba da oto. Ãté ni'wam noræ hã te za ãne na Zezusi
hã te te dama 're wasu'u za'ra: “Zezusihi ma, maræ æwasétére si
tãma 're hâimana mono neza, 'Re æhâimana u'âsi mono
nhimirob'manharæzém na.” Ãne na hã ni'wam noræ hã 'Re æhâimana
u'âsi mono på'åzani nhimipawaptobzéb ré, 're ænomro mono noræ
hã, te te dama 're wasu'u waihu'u za'ra mono õ di. Mare di. Duré
ãté ni'wam noræ hã te za ãne na te te dama 're wasu'u za'ra, Zezusi
hã: “Zezusi hã, taha Wanhib'apito, danhipai u.” Ni'wam noræ hã 'Re
æhâimana u'âsi mono på'åzani nhimipawaptobzéb zarinai õ nherå,
ãne na tô sena te te dama 're wasu'u waihu'u za'ra mono õ di.

4 'Re æhâimana u'âsi mono på'åzani hã misi nherå, te æsazei'wa
noræ ma, romhuri hã te te 're apisutu, tinhimiromhuri mono bâ
sipu'u pese na ãma 're sipawaptob za'ra mono da. 5 Duré
Wanhib'apito hã misire nherå, wasipu'u pese na, wa wa te tãma 're
romhuri za'ra, wanhimiromhuri mono bâ, wasiré æsazei'wa noræ hã.
6 Duré, 'Re æhâimana u'âsi mono hã misi nherå, õhõ si te tiwaihu'u
pese na te te 're wa'apawapto, romhuri hã sipu'u pese na, wa te
tãma ãma 're ærob'ma'wamaræ za'ra mono zéb da hã. 7 Wahâiba
mono bâ, ma tô romhuri hã te te wama 're apisutu 'Re æhâimana
u'âsi mono hã, Æpå'åzani hã sena na wapå'å 're, 're æhâimana za'ra
mono na, wa te wasina 're waihu'u za'ra mono da, duré wasiré
æsazei'wa noræ hã ãma 're wasipawapto wå u'âsi za'ra mono da. 8 'Re
æhâimana u'âsi mono på'åzani hã ni'wam noræ si, te za te te 're
pisutu za'ra, tô sena ta noræ hã tinhimirosa'rata waihu'u pese na te
te dama ãma 're roti wå za'ra mono da, hâiwa hawi dahâimanazém
na rowaihu'u na hã. Ni'wam noræ si, te za duré te te 're pisutu za'ra,
rowaihu dama æwaihu'u'õ na, te te dama ãma 're roti wå u'âsi za'ra
mono da. 9 Ni'wam noræ si, te duré 'Re æhâimana u'âsi mono hã te te
're pisutu za'ra, ta noræ hã Cristu hã te te sina 're umnhasi pese za'ra

mono da, tisiré æsazei'wa noræ nhipai u. Ni'wam noræ si te duré te te
're pisutu za'ra, æwaihu'u pese zarina, te te ãma 're dapese za'ra
mono da, 're dahâzé za'ra mono wamhã. 10 'Re æhâimana u'âsi mono
waihu'u pese na si, maræ dama æ'manharæ waihu'u'õ hã te te dama 're
'manharæ za'ra mono da, ni'wam noræ si te duré te te 're pisutu za'ra.
Duré 'Re æhâimana u'âsi mono zadawa wasu'u na, sena na te te
dama ãma 're rowasu'u za'ra mono da, te duré ni'wam noræ si te te
're pisutu za'ra. Ni'wam noræ si, te duré te te 're pisutu za'ra, 'Re
æhâimana u'âsi mono, da te dasima 're æsadawa wasu'u za'ra mono
zé hã te te ãma 're pibu za'ra mono da, tô sena uptabi na hã te te 're
waihu'u za'ra mono da, wa'uburé noræ hawim hãi õ'umnhasite.
Damreme dama æwaihu'u'õ na zama, 'Re æhâimana u'âsi mono te te
dama 're sadawa wasu'u za'ra mono da, te duré ni'wam noræ si te te
're pisutu za'ra, timreme nai õ nherå, te te dama ãma 're æsadawa
wasu'u za'ra mono zéb da hã. Ni'wam noræ si, te duré 'Re æhâimana
u'âsi mono på'åzani hã te te 're pisutu za'ra, damreme dama
æwaihu'u'õ na 'Re æhâimana u'âsi mono, da te dasima 're æsadawa
wasu'u za'ra mono zé hã sõ'awi te te dama ãma 're wasu'u pese za'ra
mono da oto, da te 're æwaihu'u za'ra mono zéb da hã. 11 Tô õhõ si
te misi nherå, 'Re æhâimana u'âsi mono på'åzani hã romhuri te te
dama 're apisutu, æsazei'wai mono bâ, te te sima 're æda'awå mono
zéb zarina, ãma 're ædasipawaptob za'ra mono zéb da hã.

Dahâiba misi ne, æsazei'wa noræ hã 're æhâimana za'ra mono zé
wasu'u

12 Ãne, wa za aima ãma romnhimiré'é za'ra wa'wa, æwaihu'u za'ra
wa'aba zéb da hã. Wahâiba hã misi nherå, wahâiba na maræ hã wama
're æhâimana za'ra mono hã ahâ di, wapara hã duré wanhib'rada hã
duré wapo're hã, duré aimawi hã. Tane nherå, misi te tô wahâiba hã
wama 're hâimana za'ra, wahâiba mono bâ. Tane duré, wa noræ hã
wasiré æsazei'wa noræ hã wa'ahâ uptabi nherå, wa oto simisutu ãma 're
wanomro, wahâiba misi ne. 13 Wa noræ hã wasiré æsazei'wa noræ hã
aiwa 're wahâimana za'ra mono õ di. Ni'wam noræ hã zudezu. Duré
ni'wam noræ hã zudezu'õ. Duré ni'wam noræ hã pawa'âbâ ãna æwada'uri
zarina si, te te dama 're æromhuri za'ra mono. Duré ni'wam noræ hã
wada'uri ãna si'uihâ na 're æhâimana za'ra mono. Ãne hã aiwa 're
wahâimana za'ra mono õ nherå, simisutu wa oto 're wahâimana za'ra,
wahâiba misi ne, 'Re æhâimana u'âsi mono på'åzani na â dawabzuri
uburé, wa te 're 'manharæ za'ra mono wa, duré 'Re æhâimana u'âsi
mono hã, Tipå'åzani, uburé te te wama 're anhomri mono wa, wapå'å
're, oto 're æsãmra mono da hã.

14 Wahâiba na maræ hã misi wama 're hâimana za'ra mono õ di.
Maræ hã ahâ na te tô wahâiba na hã wama 're hâimana za'ra, tite

mono bâ te te 're æromhuri za'ra mono zéb da hã, wapara hã, duré
wanhib'rada hã, duré wato hã, uburé æré 're æwahâimana za'ra
mono hã. Tane ma tô duré 'Re æhâimana u'âsi mono på'åzani hã
romhuri hã sipu'u pese na te te wama 're apisutu, ãma 're
æwasipawaptob za'ra mono zéb da hã. 15 Ãne, wa za duré aima ãma
simiré'é za'ra wa'wa taré, wahâiba na maræ hã wama 're æhâimana
za'ra mono zém na hã. Ãté wapara, te aré wama siwasu'u, ãne: “Wa
hã asib'rata õ di. Taha wa, wa taré aihâiba na ai'ãma 're
ðhâimanare. Maræ dai õre di, wa hã.” E ãne hã aré æ'uwaibaba. Mare
di. Pire na te tô wama 're hâimana u'âsi za'ra, wapara hã. 16 Ãté
wapo're hã te aré duré wama siwasu'u, ãne: “Wa hã atõmo õ di.
Taha wa, wa taré aihâiba na ai'ãma 're ðhâimana. Maræ dai õ di, wa
hã.” E ãne hã aré duré æ'uwaibaba. Mare di. Pire na te tô wama 're
hâimana u'âsi za'ra, wapo're hã. 17 Duré, wahâiba na watõmo si wama
're hâimana za'ra mono 'wa'âhã, e niha wa aré 're wanhimipari
za'ra. 'Re wanhimipari waihu'u za'ra mono õ di aré, tô. Duré
wahâiba na wapo're si wama 're hâimana za'ra mono 'wa'âhã, e
niha wa aré 're wanhimhã za'ra. 'Re wanhimhãi waihu'u za'ra mono
õ di tô aré. 18 Tane nherå, ãne na hã 'Re æhâimana u'âsi mono te te
're wa'apoto mono õ di. Te te sima 're æ'awå mono zéb zarina si, ma
tô maræ ahâ na te te wama 're ab'manharæ, wahâiba na æré 're
æwahâimana za'ra mono zéb da hã. 19 Wahâiba na maræ hã ahâ na
wama 're hâimana za'ra mono õ 'wa'âhã, aré wahâiba hã wama 're
hâimana za'ra mono õ di. 20 Tane nherå, maræ ahâ na te tô wama 're
hâimana za'ra wahâiba na hã, wahâiba misi nherå. Taha wa, wa tô
're wahâimana za'ra.

21 Ãté wato hã te aré wanhib'rata ma tinha, ãne: “A hã tarére hã.
Maræ dai õ di, ðma hã.” E ãne hã aré æ'uwaibaba. Ãté wa'rã hã te aré
duré wapara ma tinha, ãne: “A hã tarére hã. Maræ dai õ di, ðma hã.”
Ãne hã æ'uwaibaba õ di tô duré aré. 22 Nima noræ hã wahâiba na
maræ hã wama 're æhâimana za'ra mono hã sib'uware na wama 're
hâimana za'ra mono newa. Tane nherå, te tô pire na wama 're
hâimana za'ra. 23 Duré nima noræ si, wahâiba na wama 're æhâimana
za'ra mono hã wama wapure na, tarére wama 're hâimana za'ra
mono newa, wa za ta noræ ma 're wanhipese za'ra, wa te 're
æhâiba'ubu wå za'ra mono zém na hã, nimahã ma si, rowazéb tõ da.
24-25 Nima noræ ré si, wa ai'uréiwi æré 're wahâimana za'ra, rowazéb
ãna. 'Re æhâimana u'âsi mono hã ma tô te te sima 're wa'awå, uburé
maræ hã wahâiba na wama 're æhâimana za'ra mono hã, si'u te te
wama ãma 're æromhuri za'ra mono zéb da hã, sima 're siwanhizari
za'ra mono ãna, aihæni 're sisawi pese za'ra mono da. Ãne da si, ma
tô 'Re æhâimana u'âsi mono hã wahâiba te te wama 're ab'manharæ,
wahâiba na hã nima noræ si wama wapu newa, pire na tô uburé

wama 're hâimana za'ra mono da, simisutu haré. Tane duré, 'Re
æhâimana u'âsi mono hã ma tô te te sima 're wa'awå, wasiré
æsazei'wa noræ hã, simisutu haré wa te tãma 're romhuri za'ra mono
da, wasiwi 're wasiwanhizari za'ra mono ãna. Ma tô te te sima 're
wa'awå, wapire na wasima 're æwahâimana za'ra mono zéb da hã,
aiwapsi. 26 Wapara hã maræ ãma sépu'u wa, te te robzépata wamhã,
taha u'âbâ, te za uburé wahâiba hã æsabâdâ robzépata za'ra. Tane
duré, ni'wa hã wasiré æsazei'wa, maræ na te te robzépata wamhã, wa
noræ zama, wa za duré æsabâdâ robzépata za'ra ni. Duré, ni'wa hã
wasiré æsazei'wa hã æsimiromhuri wå na da te dasima wasu'u wå
za'ra wamhã, wa noræ zama, wa za duré æsabâdâ 're wato za'ra.

27 A noræ wa'wa hã te tô simisutu haré, Cristuhu nhib'a'uwå asiré
're anomro aba mo, aihâiba misi aima 're æhâimana za'ra wa'aba
mono ne. Duré dahâiba na maræ hã tite mono bâ te te 're æ'manharæ
za'ra mono zéb da hã, dama 're æhâimana za'ra mono ne, te a noræ
wa'wa hã aihâiba mono bâ tãma 're aihâimana za'ra wa'aba mo,
Cristuhu ma si, asimiromhuri aba mono bâ, tãma 're 'manharæ za'ra
wa'aba mono da. 28 Ãne ma tô 'Re æhâimana u'âsi mono hã romhuri
hã te te wama 're apisutu, wate mono bâ æsimipawapto waihu'u
pese na tãma ãma 're æwasipawaptob za'ra mono zéb da hã, wasiré
æsazei'wa noræ hã. Romhuri hã danhipai u æpire uptabi hã ma tô
ni'wam noræ ma si te te 're apisutu, Zezusi hã te te 're æsadawa
wasu'u za'ra mono zéb da hã, æsazei'õ'wa noræ ma, Zezusihi zadawa
para. Romhuri aimawi hã æpire hã ma tô duré ni'wam noræ ma si, te
te 're apisutu, 'Re æhâimana u'âsi mono zadawa wasu'u na, sena na
æsazei'wa noræ ma si te te ãma 're ærowasu'u za'ra mono zéb da hã.
Duré æsazei'wa noræ 're æhâimana wå za'ra mono zéb da hã, 'Re
æhâimana u'âsi mono nhimiroti zarina, te te dama ãma 're æroti za'ra
mono zéb da hã, ma tô duré ni'wam noræ ma æsimiromhurizéb da
hã, te te tãma 're apisutu, 'Re æhâimana u'âsi mono hã. 'Re æhâimana
u'âsi mono waihu'u pese na, maræ dama æ'manharæ waihu'u'õ hã te te
dama 're 'manharæ za'ra mono da, ma tô duré ni'wam noræ ma si te
te 're apisutu, æsimiromhurizéb da hã. Ma tô duré ni'wam noræ si te
te 're pisutu za'ra, æwaihu'u pese zarina te te ãma 're dapese za'ra
mono da, 're dahâzé za'ra mono wamhã. Duré maræ zô, tiwi 're
ærowaptâ'â za'ra mono noræ ãma 're sina u'âsi mono da, ma tô duré
ni'wam noræ hã te te 're apisutu, æsibrob'õ noræ ãma hã, duré æhâzé ré
noræ ãma hã. Duré æsazei'wa noræ 'madâ'â'wa, dama 're hâimana
za'ra mono da, ma tô duré ni'wam noræ hã te te 're apisutu. Duré
damreme dama æwaihu'u'õ na te te dama 're sadawa wasu'u za'ra
mono da, ma tô ni'wam noræ si te te 're apisutu, timreme nai õ
nherå, te te dama ãma 're æsadawa wasu'u za'ra mono zéb da hã.
29 E tawamhã æsazei'wa noræ hã te uburé Zezusihi zadawa

wasu'u'wa na 're hâimana za'ra, æsazei'õ'wa noræ ma hã. Mare di.
Uburé ãne na dama 're hâimana za'ra mono õ di. E uburé te duré
'Re æhâimana u'âsi mono zadawa wasu'u'wa na 're hâimana za'ra,
æsazei'wa noræ ma hã. Mare di. Duré e uburé te 'Re æhâimana u'âsi
mono nhimiroti na dama roti'wa na 're hâimana za'ra, æsazei'wa
noræ 're æhâimana wå za'ra mono zéb da, te te dama 're roti za'ra
mono da hã. Mare di. Duré, e uburé te æsazei'wa noræ hã maræ dama
æ'manharæ waihu'u'õ hã te te dama 're 'manharæ za'ra, 'Re æhâimana
u'âsi mono waihu'u pese zarina. Mare di. 30 Duré, e uburé te za te te
're dapese za'ra, 're dahâzé za'ra mono wamhã, 'Re æhâimana u'âsi
mono waihu'u pese zarina hã. Mare di. Ni'wam noræ si te za tô ãne
na hã 're hâimana za'ra. Duré, e uburé te za damreme dama
æwaihu'u'õ na te te dama 're sadawa wasu'u za'ra, 'Re æhâimana u'âsi
mono hã. Mare di. Duré e uburé te za sõ'awi te te dama 're wasu'u
pese za'ra, damreme dama æwaihu'u'õ na 'Re æhâimana u'âsi mono,
da te dama 're æsadawa wasu'u za'ra mono zém na hã. Mare di.
Uburé ãne na dama 're hâimana za'ra mono õ di. Tite mono bâ, te
za misi si æsazei'wa noræ hã romhuri hã te te ãma tãma 're 'manharæ
za'ra. 31 Tane nherå, romhuri hã danhipai u dama æpire noræ zô si,
te za sô 're ærob'ruiwapari u'âsi za'ra wa'aba mo, asiré æsazei'wa noræ
hã ãma 're asipawaptob za'ra wa'aba mono zéb da hã.

Aimawi na, wa za oto aima ãma rowasu'u za'ra wa'wa, ã noræ
wasu'u nhipai u æwasu'u wå uptabi na hã, ãma 're anomro wå
uptabi aba mono zéb da hã.

Danhimizawi pese zém na rowasu'u

13 1 Ti'ai ãma hâiwa ãma zama, uburé damreme mono bâ te
dama 're arowasu'u wå mono nherå, ðnhimizawi pese zé hã

aré ðma 're hâimana mono õ wamhã, piza'a 're baihâ 'manharæ tede
hã, da te 're tata'a za'ra mono wa, 're wamreme 'rãihâ za'ra mono
wa, da te 're æwapari a za'ra mono ne, wa aré taré te dama 're
arowasu'u. Ãne wamhã, maræ dai õ di aré, dama 're ðnhimirowasu'u
mono zé hã.

2 'Re æhâimana u'âsi mono hã te dama 're sadawa wasu'u wå
mono nherå, duré uburé roti hã ðma waihu'u pese nherå, duré
uburé rowaihu hã dama æwaihu'u'õ hã ðma waihu'u pese nherå,
ðnhimizawi pese zé hã ðma 're hâimana mono õ wamhã aré, taré,
wa aré 're ðhâimana, 'Re æhâimana u'âsi mono ma hã. Maræ dai õ di
aré, 're ðhâimana mono zé hã. Ãté ðma waihu'u pese di aré, te tãma
nharæ da, åtå 'rãihâ ma, si'ré da, 'Re æhâimana u'âsi mono si, te 're
umnhasi mono wa. Ãne da, 'Re æhâimana u'âsi mono te 're umnhasi
mono nherå, ðnhimizawi pese zé hã ðma 're hâimana mono õ
wamhã, aré maræ dai õ di, 're ðhâimana mono zé hã.

3 Duré uburé ðnhibro hã æsibrob'õ noræ ma, te 're anhomri mono
nherå, ðnhimizawi pese zé hã ðma 're æhâimana mono zarinai õ
wamhã, tarére aré, dama 're ðnhopru mono zé hã. Duré æsazei'wa 're
ðhâimana mono wa, da te 're ð'ruiwapari mono zéb zarina, da te
dasiwi ðzata da, duré dawi ðsihâiba zawi õ nherå, tane nherå, duré
tarére aré, ðnhimi'manharæ wå zé hã, ðnhimizawi pese zé hã ðma 're
hâimana mono õ wamhã.

4 E niha tawamhã, danhimizawi pese na, Cristuhu ãma za 're
ædahâimana za'ra mono zé hã. Æsazei'wa noræ hã simizawi pese na
're hâimana za'ra mono wamhã, maræ na da'ãma 're wa'a su'u za'ra
mono õ di za. Da'ãma 're æpå'åzé za'ra mono zarina, te za tô te te 're
dapawaptob u'âsi za'ra. Duré maræ na 're si'ruiwapari za'ra mono õ
di za. Duré tiwå na sina 're wata za'ra mono õ di za. Duré danhipai
u pire na 're æhâimana za'ra mono na, 're si'madâ'â ze za'ra mono õ
di za.

5 Duré hâimana nhiséb ãna, da'ãma 're to za'ra mono õ di za.
Duré 'râwi tihâimanazéb da si, te te si'ãma 're rosa'rata za'ra mono
õ di za. Duré wara sina, dazada 're siti'ru za'ra mono õ di za. Duré
da te tãma 're rob'manharæ wasété za'ra mono wamhã, dawasédé te
te da'ãma 're 'madâ'â u'âsi za'ra mono õ di za. Ãne æsazei'wa noræ,
simizawi pese na 're æhâimana za'ra mono zéb da hã.

6 Ãne duré, æsazei'wa noræ, simizawi pese na 're æhâimana za'ra
mono zéb da hã. Dahâimana wasété na 're ædahâimana za'ra mono
zé wasu'u hã te te 're wapari za'ra mono wamhã, te te ãma sima 're
rowå za'ra mono õ di za, æsazei'wa noræ hã. 'Re ædanomro wå mono
zé wasu'u na si, te za ãma 're toi uptabi za'ra, tô sena na.

7 Duré, da te tãma 're rob'manharæ wasété u'âsi za'ra mono nherå,
tiwi 're robzei'õ za'ra mono õ di za. Duré dawasété wasu'u hã te te
're wapari za'ra mono wamhã, awa'awi te te siwi 're dawå'õ za'ra
mono õ di za. Æwå si, da te 're 'manharæ u'âsi za'ra mono da si, te za
te te sima 're dawå za'ra. Duré da te tãma 're rob'manharæ wasété
za'ra mono nherå, duré te te 're robzépata za'ra mono nherå, te za
siptete sina 're hâimana u'âsi za'ra, simi'å na. Ãne æsazei'wa noræ hã
simizawi pese uptabi na, 're æhâimana za'ra mono zé hã za.

8 Æsazei'wa noræ hã, 'Re æhâimana u'âsi mono te te dama 're æsadawa
wasu'u za'ra mono zé hã, niwapsi te za te te tiwi 're anhihâri, 'Re
æhâimana u'âsi mono hã, ta noræ hã te te dama ãma 're sadawa wasu'u
za'ra mono tõ da oto. Duré æsazei'wa noræ hã timreme nai õ nherå,
damreme amo na te te dama 're ærowasu'u za'ra mono zé hã, te za
duré te te tiwi 're anhihâri. Duré 'Re æhâimana u'âsi mono på'åzani
na, da te 're ærowaihu'u za'ra mono zé hã, niwapsi te za duré te te
dawi 're anhihâri. Æsazei'wa noræ nhimizawi pese zép si, si'utõræ
waihu'u õ di za. Taha si, te za õne u'â 're hâimana u'âsi.

9 Wa noræ hã 'Re æhâimana u'âsi mono på'åzani na, wa te 're
ærowaihu'u za'ra mono zé hã, wama waihu'u pese za'ra õ di, uburé
hã. Syry na, wa tô wa te 're waihu'u za'ra. Duré 'Re æhâimana u'âsi
mono zadawa wasu'u hã, uburé wama waihu'u pese za'ra õ di. Taha
zama, wa tô duré syry na wa te 're waihu'u za'ra.

10 Tane nherå, nimahã bâtâ na Zezusi hã apâ wei moræ wamhã,
æsine za oto 're wahâimana za'ra mono wa, tâibâ za oto syry na 'Re
æhâimana u'âsi mono zadawa wasu'u, wa te 're æwaihu'u za'ra mono
zé hã. Duré tâibâ za oto syry na Æpå'åzani na, wa te 're ærowaihu'u
za'ra mono zé hã.

11 Wa hã 'watébrémi ré hã, ai'uté mreme na, wa tô 're ðmreme
aré. Duré ai'uté nhimirosa'rata zarina, wa tô duré te 're rosa'rata
aré, ðpå'å 'remhã. Tane nherå, oto ðprédu wamhã, ai'uté
hâimanazém na, 're ðhâimana mono õ di oto. Wa tô oto råme pese,
ai'uté ré ðhâimanazé hã.

12 Tane duré, wa noræ hã dasi'madâ'âzé æ'uzurire na ãma 're
ædasi'madâ'â pibui prã za'ra mono ne, 'Re æhâimana u'âsi mono
hâimanazé hã wama waihu'u prã za'ra di, ti'ai ãma 're wahâimana
za'ra mono ré hã. Tane nherå, nimahã na si, wa za 'râwi wa te 're
'madâ'â za'ra oto, 'Re æhâimana u'âsi mono hã. Tawapsi wama
waihu'u pese za'ra di za oto, 'Re æhâimana u'âsi mono hâimanazé
hã. 'Re æwahâimana za'ra mono zém na, te te 're æwa'awaihu'u pese
mono ne, wama waihu'u pese za'ra di za.

13 Ãne, wa za oto aima ãma 'rãsutu za'ra wa'wa, æsazei'wa noræ
nhimizawi pese hâimanazém na hã. 'Re æhâimana u'âsi mono hã da
te dasina 're æ'umnhasi pese za'ra mono zé hã, si'utõræ õ di za. Duré
'Re æhâimana u'âsi mono umnhasi sina, æwå zô dasina 're ædanhimipari
za'ra mono zé hã, si'utõræ õ di za. Duré 're ædanhimizawi pese za'ra
mono zé hã, si'utõræ õ di za. E ma hã tawamhã, danhipai u æpire
uptabi hã. 'Re ædanhimizawi pese za'ra mono zé, ta hã danhipai u,
æpire uptabi na te za 're hâimana.

Damreme dama æwaihu'u'õ na, 'Re æhâimana u'âsi mono,
da te dasima 're æsadawa wasu'u za'ra mono zé wasu'u

14 1 Asimizawi pese na 're aihâimana za'ra wa'aba mono zéb
zô si, te za uburé dama 're æromhuri za'ra wa'aba mono zém

nhipai u, asima sô 're ærob'ruiwapari u'âsi za'ra wa'aba mo, æwå
uptabi zô si. Tane nherå, 'Re æhâimana u'âsi mono på'åzani, romhuri
hã sipu'u pese na ãma 're sipawaptob za'ra mono da, æsazei'wa noræ
ma, te te 're æ'apisutu mono zéb zô, te za duré asima sô 're
ærob'ruiwapari u'âsi za'ra wa'aba mo. E maræ æpire uptabi zô, te za
tawamhã, asima sô 're ærob'ruiwapari u'âsi za'ra wa'aba mo. 'Re
æhâimana u'âsi mono zadawa wasu'u na, sena na æsazei'wa noræ ma,

da te 're ærowasu'u za'ra mono zéb zô si, te za asima 're
ærob'ruiwapari u'âsi za'ra wa'aba mo, æwå uptabi zô si. 2 Ni'wam
noræ hã timreme nai õ nherå, damreme dama æwaihu'u'õ na te te
dama ãma 're rowasu'u za'ra mono wamhã, 'Re æhâimana u'âsi
mono ma si, mreme pibui pese za'ra di za, ta noræ nhimirowasu'u hã
damreme dama æwaihu'u'õ na hã. Ta noræ hã te te dama ãma 're
rowasu'u za'ra mono wamhã, taré te za da te 're wapari za'ra,
dama sadaihu'u za'ra õ wa, 'Re æhâimana u'âsi mono på'åzani
nhimipawaptobzéb zarina, maræ dama æwaihu'u'õ na si, 're mreme
zusi mono wa, ta noræ hã. 3 Tane nherå, ni'wam noræ hã damreme
uwaibaba, 'Re æhâimana u'âsi mono zadawa wasu'u na, sena na
æsazei'wa noræ ma, te te ãma 're rowasu'u za'ra mono wamhã, taha
na si te za æsazei'wa noræ hã 're sipawaptob u'âsi za'ra, Wanhib'apito
ãma siptete sina 're nomro mono da, på'å wå na. Taha zarina si, te
za duré tãma 're rowå wairébé apâ, tiwi 're robzei'õ za'ra mono
wamhã. 4 Ni'wa hã timreme nai õ nherå, damreme dama æwaihu'u'õ
na te te dama rowasu'u wamhã, 'râwip si te ãma sipawapto,
Wanhib'apito ãma siptete na 're hâimana u'âsi mono da. Te te ãma
dapawapto waihu'u õ di za, dama sadaihu'u õ wa. Tane nherå,
ni'wa hã damreme uwaibaba, 'Re æhâimana u'âsi mono zadawa
wasu'u na æsazei'wa noræ ma, te te rowasu'u wamhã, aihæni te za
wapari waihu'u za'ra, taha zarina oto ãma 're sipawaptob za'ra
mono da, Wanhib'apito ãma ta noræ hã siptete sina ãma 're hâimana
za'ra mono da oto.

5 Wa hã wa tô ðsima te 're aiwå za'ra wa'wa, uburé aimreme aba
nai õ nherå, 'Re æhâimana u'âsi mono hã dama 're sadawa wasu'u
za'ra wa'aba mono da, damreme dama æwaihu'u'õ na hã. Tane
nherå, taha nhipai u, wa tô duré te ðsima 're aiwå uptabi za'ra
wa'wa, 'Re æhâimana u'âsi mono zadawa wasu'u na damreme
uwaibaba si, dama 're rowasu'u za'ra wa'aba mono da. E maræ wa.
'Re æhâimana u'âsi mono zadawa wasu'u na damreme uwaibaba, te
te dama 're ærowasu'u za'ra mono noræ si, te za danhipai u pire na 're
hâimana za'ra, æsazei'wa noræ ma. Ni'wam noræ hã timreme nai õ
nherå, damreme dama æwaihu'u'õ na, 'Re æhâimana u'âsi mono te te
dama 're sadawa wasu'u za'ra mono pari, ta noræ nhimirowasu'u
nhipai u, sõ'awi da te oto dama 're wasu'u pese za'ra mono wapsi,
tawapsi te za oto damreme dama æwaihu'u'õ na dama æsadawa
wasu'u'wa noræ hã pire na 're hâimana za'ra, aiwa 'Re æhâimana
u'âsi mono zadawa wasu'u na damreme uwaibaba, te te dama 're
ærowasu'u za'ra mono noræ me. Tawapsi te za oto æsazei'wa noræ hã
ãma 're sipawaptob u'âsi za'ra, siptete sina Wanhib'apito ãma 're
nomro u'âsi mono da, ta noræ hã. 6 Ðsisãnawã noræ, ãne wa za oto
aima ãma rowasu'u za'ra wa'wa. Niwapsi wa za ãma atåme ðmoræ

'wa, te aipawaptob za'ra wa'aba da. Tawamhã, atåme ãma ðmoræ
aba wamhã, duré damreme dama æwaihu'u'õ na si, 'Re æhâimana
u'âsi mono te aima sadawa wasu'u za'ra wa'aba wamhã, e tô
æ'uwaibaba, wa aré ãma aipawapto wå za'ra wa'wa. Mare di. Maræ
dai õ di aré, damreme dama æwaihu'u'õ na te aima æsadawa wasu'u
za'ra wa'aba zé hã. Aimreme aba na, te aima ãma rowasu'u za'ra
wa'aba wapsi, te aré ðwapari waihu'u za'ra wa'wa, 'râwi oto ãma 're
asipawaptob za'ra wa'aba mono da, maræ dama æwaihu'u'õ na 'Re
æhâimana u'âsi mono te te ðma æwaihu'uzém na hã, duré 'râwi 'Re
æhâimana u'âsi mono nhimiroti te æwaihu'u na hã, duré 'Re æhâimana
u'âsi mono zadawa wasu'u na hã, duré æsazei'wa noræ hâimanazém
na roti na hã.

7 Ãne, wa za duré aima ãma romnhimiré'é za'ra wa'wa, æwaihu'u
za'ra wa'aba zéb da hã. Danhimnhihârâzé æsyryre hã ãma 're
danhimnhihãsi mono wamhã, æwapari pibui pese na ãma 're
danhimnhihãsi mono õ nherå, da te 're wapari waihu'u za'ra mono
õ di, danhimnhihârâzé hã. Duré, rowamremezé hã da te ãma 're
rowamreme za'ra mono wamhã, æwapari pibui pese na, da te ãma
're rowamreme za'ra mono õ nherå, da te 're wapari waihu'u za'ra
mono õ di, rowamremezé hã. 8 Duré da'wapéi'wa noræ zô,
danhimnhihârâzém na 're danhimnhihãsi mono wamhã, e siwa'ru
sô 're danhimnhihãsi mono nherå, te za dasi'wapé da hã, sima 're
sipese za'ra, da'wapéi'wa noræ hã. Mare di. 9 Tane duré, a noræ
wa'wa hã damreme dama æwaihu'u'õ na si, dama 're rowasu'u za'ra
wa'aba mono wamhã, e niha te za da te ãma 're asadaihu'u za'ra
wa'wa, da te ãma 're aiwapari waihu'u za'ra wa'aba mono da hã. Da
te ãma 're asadaihu'u za'ra wa'aba mono õ di za tô. Asimirowasu'u
za'ra wa'aba na hã, rowa'u'u si te za taré te te ãma 're ropé,
nimomo. 10 Daro mono bâ, te tô damreme mono bâ ahâ uptabi na
dama 're hâimana za'ra, 'râwi ãma 're ædasisadaihu'u za'ra mono zéb
da hã, damremezém na hã. 11 Tane nherå, ni'wa hã damreme ðma
æwaihu'u'õ na, te te ðma rowasu'u wamhã, ðsiré a'uwå'õ na, wa za
ðsina waihu'u, ðma sadaihu'u õ wa. Duré wa hã æsiré a'uwå'õ na, te
za duré sina ðwaihu'u, tãma ðzadaihu'u õ wa. Tane duré, ni'wam
noræ hã timreme nai õ nherå, damreme dama æwaihu'u'õ na, 'Re
æhâimana u'âsi mono te te dama 're sadawa wasu'u za'ra mono
wamhã, da te ãma 're sadaihu'u za'ra mono õ di za. Taré te za da te
're wapari za'ra, dama sadaihu'u za'ra õ wa, ta noræ hã. 12 A noræ
wa'wa hã bété. Ma tô sô 're asõpré u'âsi aba mo, 'Re æhâimana u'âsi
mono hã Tipå'åzani na, romhuri mono bâ te te aima 're æpisutu za'ra
wa'aba mono zéb zô, ãma 're asipawaptob za'ra wa'aba mono zéb
da hã. Romhuri hã õhõ si 're hâimana za'ra mono õ di, æpire uptabi
na hã. Sisarina si õ di, romhuri hã. Taha wa, romhuri æwå uptabi zô

si, te za asima 're ærob'ruiwapari u'âsi za'ra wa'aba mo, ãma 're
asipawaptob za'ra wa'aba mono zéb da hã, Wanhib'apito ãma
asiptete sina 're anomro u'âsi aba mono da, taha ãma si.

13 Taha wa, ni'wam noræ hã timreme nai õ nherå, damreme dama
æwaihu'u'õ na, 'Re æhâimana u'âsi mono te te dama 're sadawa
wasu'u za'ra mono wamhã, ta noræ hã te za duré te te tiwi 're
rowaptårå za'ra, Æpå'åzani si romhuri te te tãma 're pisutu pese za'ra
mono da, ta noræ ma hã, damreme dama æwaihu'u'õ na 'Re æhâimana
u'âsi mono zadawa wasu'u hã, sõ'awi te te oto dama 're wasu'u pese
za'ra mono da. 14 Wasiré æsazei'wa noræ hã 're wasi'rã'õtõ mono
wamhã, wa hã damreme ðma waihu'u õ nherå, 'Re æhâimana u'âsi
mono ma, ãma 're ðmreme mono wamhã, te ãma 're rosa'rata
waihu'u mono õ di, ðma waihu'u pese õ wa. 'Râwi ðpå'å na si, wa
tãma 're ðmreme. 15 E niha tawamhã, æ'uwaibaba si te 're æ'manharæ
mono zéb da hã. Ðpå'å na, wa za tô tãma 're ðmreme 'râwi, damreme
ðma æwaihu'u'õ na hã. Tane nherå, wa za duré wamremezém na
tãma 're ðmreme, te ãma 're ærosa'rata pibui pese mono zéb da hã.
Duré wasiré æsazei'wa noræ siré 're ðnho're mono wamhã, wa za tô
'râwi ðpå'å na 're ðnho're, damreme ðma æwaihu'u'õ na hã. Tane
nherå, taha nhipai u, wa za duré wamremezém na 're ðnho're, te
ãma 're ærosa'rata pibui pese mono zéb da hã. Taha wa, ãne te za
duré a noræ wa'wa hã 're æ'manharæ za'ra wa'aba mo. 16 A noræ wa'wa
hã asiré 're asi'rã'õtõ aba mono wamhã, ãté te za aipå'å na si 'Re
æhâimana u'âsi mono ãma 're aiwata za'ra wa'aba mo, damreme
dama æwaihu'u'õ na si, tãma 're aimreme zusi aba mono ré. Ãne
wamhã, e niha te za aiwapari'wa noræ hã ãma 're aiwata za'ra
wa'aba mono zém na, te te 're ai'uzei pese za'ra wa'wa, aimreme na
te te 're asadaihu'u za'ra wa'aba mono õ nherå, ta noræ hã. 17 Ãne hã
'Re æhâimana u'âsi mono ãma 're aiwata za'ra wa'aba mono zé hã
wå nherå, tane nherå, asiré 're asi'rã'õtõ aba mono noræ hã ãma 're
sipawapto waihu'u za'ra mono õ di, siptete sina Wanhib'apito ãma
're ænomro u'âsi mono zéb da hã. 18 Wa hã ðsiwaprosi, wa asipai u
wa'aba, damreme ðma æwaihu'u'õ na 're ðmreme u'âsi. Taha zarina,
wa 'Re æhâimana u'âsi mono ãma 're ðwata u'âsi. 19 Tane nherå,
wasiré æsazei'wa noræ hã 're wasi'rã'õtõ mono ré, damreme dama
æwaihu'u'õ na, ðnhimirowasu'u pa uptabi na te dama 're arowasu'u
mono wamhã, e ãne hã wå di aré, ãma 're ædasipawaptob za'ra
mono zéb da hã. Wå prã ti aré, ðma hã. Ðnhimirowasu'u 'rutu na
nherå, damreme dama æpibui pese na te dama 're rowasu'u mono
wapsi, tawapsi wå uptabi di aré ðma hã, 'Re æhâimana u'âsi mono
nhimiroti na te dama ãma 're æ'aroti mono zéb da hã.

20 Ðsisãnawã noræ, ai'uté noræ hã siwa'ru te te sima 're ærosa'rata
za'ra mono ne, asima ãma 're rosa'rata za'ra wa'aba mono õ di za, te

aima ãma ærowasu'u za'ra wa'aba zém na hã. Duré ai'utépré noræ hã
tiwasédé te te 're æ'manharæ za'ra mono õ ne, te za aiwasété ãna 're
anomro aba mo. Aihâimana prédub sina, te za asima ãma 're
ærosa'rata u'âsi za'ra wa'aba mo. 21 Duréihã 'Re æhâimana u'âsi mono
zadawa wasu'u'wa hã ma tô ãne na ãma rob'ui'éré, 'Re æhâimana
u'âsi mono mreme na hã:

“Darob amoi hawi te za ðnhib'a'uwå noræ ma, da te 're
ðzadawa wasu'u za'ra, dasimremezém na, ðnhib'a'uwå noræ
ma, damreme tãma æsa'rese'õ za'ra na. Tane nherå,
ðnhib'a'uwå noræ hã te te 're ðwapari za'ra mono õ di za,
po're ãna 're nomro u'âsi mono wa, ta noræ hã.”

Ãne duréihã Wanhib'apito, zudezu noræ ãma te te æwaihu'u sirõmo
za'ra zé hã, æbaihâ na hã.

22 Taha wa, damreme dama æwaihu'u'õ na 'Re æhâimana u'âsi
mono, da te dasima 're æsadawa wasu'u za'ra mono zé, æsazei'õ'wa
noræ ma ropibu ma, ta noræ hã 'Re æhâimana u'âsi mono waihu'u pe
hã te te 're æwaihu'u za'ra mono zéb da hã. Æsazei'wa noræ ma,
rowasu'uzéb dai õ di, ã hã. Tane nherå, damreme uwaibaba, dama
æwaihu'u pese na ni'wam noræ hã 'Re æhâimana u'âsi mono te te
dama 're æsadawa wasu'u za'ra mono zé hã, æsazei'wa noræ ma
ropibu ma, 'Re æhâimana u'âsi mono za æwå na tãma 're æsõprub
za'ra mono zém na, te te sina 're æwaihu'u sirõmo za'ra mono zéb da
hã, ã hã. Æsazei'õ'wa noræ ma, rowasu'uzéb dai õ di, ã hã. 23 Ãté
asiré æsazei'wa noræ me, te za asiré asi'rã'õtõ 'wa, uburé. Tawamhã
ãté te za damreme aima æwaihu'u aba õ na, ai'ahâ wa'aba na asima
ærowasu'u za'ra wa'wa. Tawamhã ãté tane ré, te za æsazei'õ'wa noræ
hã asisi, atåme wa'aba, æsazei'wai hâimanazé, te te waihu'u za'ra õ
nherå, te te aiwapari za'ra wa'aba da. Ãne wamhã, e niha te za õ
noræ hã ai'ãma rosa'rata za'ra wa'wa. Ãté te za ai'ãma rosa'rata
wasété za'ra wa'wa, ai'rã siwamnaræ za'ra wa'aba newa. 24 Tane
nherå, ãté asiré asi'rã'õtõ aba ré, te za aimreme aba na si 'Re
æhâimana u'âsi mono, dama æsadawa wasu'u za'ra wa'wa, ai'ahâ
wa'aba na. Tane ré, æsazei'õ'wa noræ hã atåme sisisi aba wamhã, ta
noræ hã te za oto 'râwi tipå'å na tiwasété na siwaihu'u za'ra, 'Re
æhâimana u'âsi mono zadawa wasu'u hã timremezém na te te oto
æwapari za'ra zéb zarina, æsazei'wa noræ 're æhâimana za'ra mono zé,
te te æwaihu'u za'ra õ noræ hã. Taha zarina, te za oto siwå'õ pese
za'ra, tiwasété na æsiwaihu'u za'ra zéb zarina. 25 'Râwi sima si, te te
're ærosa'rata za'ra mono zé hã te za oto tiwi waihu'u za'ra ni,
æmana'rãmi hawi. Tawamhã, 'Re æhâimana u'âsi mono hã, tãma
æpire za'ra na te te oto sina waihu'u za'ra wa, te za oto hi'rãtitõ tãma
ana, ãma wata za'ra da. Tawamhã ãne te za oto ta noræ hã 'Re
æhâimana u'âsi mono hã te te aima 're wasu'u za'ra wa'wa: “'Re

æhâimana u'âsi mono hã te nare asõ'a wa'aba, aima 're hâimana
za'ra wa'wa.” Ãne te za te te aima 're wasu'u za'ra wa'wa, æsazei'õ'wa
noræ hã.

Æsazei'wa noræ hã 're si'rã'õtõ mono wa, maræ æ'uwaibaba si te
te 're æ'manharæ za'ra mono zé wasu'u

26 Ðsisãnawã noræ, ãhã wasu'u na, wa za oto aima 'rãsutu za'ra
wa'wa. Asiré 're asi'rã'õtõ aba mono wamhã, ni'wam noræ si te za
aima 're sõ're za'ra wa'wa, æsazei'wa nho'rezém na. Ni'wam noræ si te
za duré æsazei'wa noræ 're aihâimana za'ra wa'aba mono zém na, te
te aima 're roti za'ra wa'wa. Ni'wam noræ si te za duré maræ
æwaihu'u'õ hã te te aima 're waihu'u za'ra wa'wa, 'Re æhâimana u'âsi
mono hã ta noræ ma si, te te 're æwaihu'u za'ra mono zéb zarina.
Timreme nai õ nherå, te za duré ni'wam noræ si 'Re æhâimana u'âsi
mono hã te te aima 're sadawa wasu'u za'ra wa'wa, damreme aima
æwaihu'u za'ra wa'aba õ na hã. Ni'wam noræ si te za duré aimreme
aba zarina, te te aima ãma 're wasu'u pese za'ra wa'wa sõ'awi, aré
damreme aima æwaihu'u za'ra wa'aba õ na 'Re æhâimana u'âsi mono,
da te aima 're æsadawa wasu'u za'ra wa'aba mono zé hã.
Asimiromhuri aba mono bâ, te za ãma 're asipawaptob u'âsi za'ra
wa'aba mo aihâiba mono bâ, Wanhib'apito ãma si asiptete sina 're
anomro aba mono da. 27 Aihæni 're ai'rã'õtõ aba mono ré, ni'wam
noræ hã damreme dama æwaihu'u'õ na te te aima 're rowasu'u za'ra
wa'aba mono wamhã, maparane te za te te aima 're 'mairowasu'u
wa'wa. Si'ubdatõ dahâiba wamhã, wå di duré. Tane nherå, ta noræ
nhipai u hã asima 're 'mairowasu'u za'ra wa'aba mono õ di za,
damreme aima æwaihu'u aba õ na hã. Si'ubdatõ haré te za asima 're
æ'mairowasu'u wa'aba mo. Duré sisarina si, te za ta noræ hã atãma te
te aima 're rowasu'u za'ra wa'wa. Taha parimhã, te za oto ni'wa hã
sõ'awi te te aima ãma 're wasu'u pese za'ra wa'wa, aimreme aba na
oto 're æwaihu'u za'ra wa'aba mono zéb da hã, asi'uihâ na wa'aba.
28 Tane nherå, ni'wa hã aimreme aba na aima æwasu'u pese aba 'wa
da hã, asiré 're 'maihâimana aba mono õ wamhã, tawamhã,
damreme dama æwaihu'u'õ na 'Re æhâimana u'âsi mono zadawa
wasu'u'wa noræ hã te za ari'iwi 're si'ubumro. Tipå'å na si, te za 're
mreme zusi, 'Re æhâimana u'âsi mono ma, damreme tãma æwaihu'u
za'ra õ na hã. 29 Asiré 're asi'rã'õtõ aba mono ré, ni'wam noræ hã
aimreme aba na 'Re æhâimana u'âsi mono te te aima 're sadawa
wasu'u za'ra wa'aba mono wamhã, maparane te za tô te te aima 're
'mairowasu'u wa'wa. Si'ubdatõ dahâiba wamhã, wå di duré. Ãne
wamhã, ni'wam noræ hã asiré æsazei'wa noræ hã te za æsimirowasu'u
za'ra zém na te te sima ãma 're rowaihu'u pese za'ra, 'Re æhâimana
u'âsi mono hawib zô, tô sena zô, te te ãma æwaihu'u pese za'ra zéb

da hã. 30 Tawamhã duré, ni'wa hã te te aima rowasu'u za'ra wa'aba
ré, ãté ni'wa æhâiba amoi ma, te za 'Re æhâimana u'âsi mono hã
tãma waihu'u, tizadawa wasu'u hã, taha zama te te oto aima
sadawa wasu'u za'ra wa'aba da. Ãne wamhã, aima rowasu'u 'rata
aba 'wa hã te za tinhimirowasu'u hã sazâ, õhõ si te te oto aima
sadawa wasu'u za'ra wa'aba da. 31 Taha zarina si, te za oto 'Re
æhâimana u'âsi mono hã sisãna'repsi asima 're æsadawa wasu'u za'ra
wa'aba mo, aihæni oto ãma 're æwaihu'u pese za'ra wa'aba mono zéb
da hã asi'uihâ na, duré aipå'å wå wa'aba zarina, asiptete sina ãma
're anomro aba mono da oto. 32-33 'Re æhâimana u'âsi mono hã, maræ
hã siwa'ru, wa te 're æ'manharæ za'ra mono zéb da hã, te te sima 're
wa'awå mono õ di. Rowå na wawaimri wasiré 're wahâimana za'ra
mono da si, ma tô te te sima 're wa'awå. Taha wa, ni'wam noræ hã
damreme uwaibaba si, 'Re æhâimana u'âsi mono zadawa wasu'u'wa
na te te dama 're rowasu'u za'ra mono wamhã, te za 're si'madâ'â
pese za'ra, siwa'ru te te dama 're rowasu'u za'ra mono tõ da,
rowahutu zô, 're dasi'rã'õtõ mono sidâpâsi, te te 're damreme
nhihâri za'ra mono tõ da. Daro mono bâ æsazei'wa noræ, siré 're
æsi'rã'õtõ mono noræ 're æhâimana za'ra mono zéb uwaibaba si, te za
te te dama ãma 're rowasu'u za'ra, æsadawa wasu'u'wa noræ hã.

34 Æsazei'wa noræ, asiré 're asi'rã'õtõ aba mono wamhã, pi'õ noræ
hã te za ari'iwi dame 're si'ubumro, 're æwahâimana za'ra mono zéb
zarina. Timro noræ zapari, te za tô 're hâimana za'ra pi'õ noræ hã,
duréihã 'Re æhâimana u'âsi mono nhimiroti na, Mozési ãne na te te
ãma ærob'ui'érézéb zarina. Taha wa, asiré 're asi'rã'õtõ aba mono
wamhã, pi'õ noræ hã te te sima 're robzanhamri za'ra mono õ di za,
timreme na asima 're rowasu'u za'ra wa'aba mono ré, te te 're
ro'wa'rutu tõ za'ra mono da. 35 Pi'õ noræ hã dasi'rã'õtõzéb ãma,
rowahutu'wa noræ nhimirowahudu hã te te 're wapari za'ra mono
wamhã, tãma æwaihu'u za'ra õ hã te te oto 're waihu'u pese za'ra
mono da, te te sima 're wå za'ra mono wamhã, 'rip si te za timro hã
te te ãma 're sadanharæ za'ra, waimri si. Æsazei'wa noræ hã aihæni 're
asi'rã'õtõ aba mono ré, pi'õ noræ hã timreme na te te dawi 're sihâri
za'ra mono wamhã, wå õ di za, pi'õ noræ mreme hã.

36 E 'Re æhâimana u'âsi mono zadawa wasu'u hã dawana waihu'u
za'ra wa'aba bâ, te za ãne 're aihâimana za'ra wa'aba mo, æsazei'wa
noræ 're æhâimana za'ra mono zéb zarinai õ nherå. E a noræ wa'aba
ma si, ma tô aima ãma wasu'u za'ra wa'aba ni. 37 Ãhãna te aima
ãma ærob'ui'éré za'ra wa'aba zé hã, ðsi'uihâ na ðnhimiroti na hãi õ di.
Wanhib'apito zadawa para, wa aima ãma rob'ui'éré za'ra wa'wa,
æsimiroti zarina si. Ma'ãpé, ãne hã asi'uihâ na ãma waihu'u za'ra
wa'aba, 'Re æhâimana u'âsi mono zadawa wasu'u'wa na asi'ãma 're
ærosa'rata za'ra wa'aba mono noræ hã, duré aimawi romhuri mono

bâ, Tipå'åzani na te te aima 're æpisutu za'ra wa'aba mono zém na
asi'ãma 're ærosa'rata za'ra wa'aba mono noræ hã. 38 Ãne na
ðnhimiroti na, ni'wam noræ hã te te 're ðzaze za'ra mono õ wamhã,
tawamhã, æsazei'õ'wa na te za ta noræ ãma 're ærosa'rata u'âsi za'ra
wa'aba mo. Taha wa, a noræ wa'wa hã ta noræ nhimiroti hã 're
'madâ'â za'ra wa'aba mono õ di za oto.

39 Ðsisãnawã noræ, ãne wa za ãhã wasu'u na hã aima ãma 'rãsutu
za'ra wa'wa. Aimreme aba zém na, 'Re æhâimana u'âsi mono
zadawa wasu'u'wa 're aihâimana za'ra wa'aba mono da, te za 'râwi
're asi'madâ'â za'ra wa'aba mo. Duré damreme dama æwaihu'u'õ na,
'Re æhâimana u'âsi mono, asima 're sadawa wasu'u za'ra wa'aba
mono tõ da, 're asisadawa uwati za'ra wa'aba mono õ di za. 40 Asiré
're asi'rã'õtõ aba mono wamhã, uburé maræ hã te za æ'uwaibaba si 're
æ'manharæ za'ra wa'aba mo, æpibui pese zarina si, aiwaimri wa'aba.

Cristu æhâiwa'utuzé wasu'u

15 1 Ðsisãnawã noræ, ãne wa za duré ãma aipo're pu'u za'ra
wa'wa. Duréihã Zezusihi wasu'uwå na, wa tô te aima 're

rowasu'u za'ra wa'wa. Taha zarina, ma tô oto asima æwå za'ra
wa'wa, asiptete sina ãma 're anomro u'âsi aba mono da oto. 2 Ãhã
wasu'uwå hã te aima ãma 're æwasu'u za'ra wa'aba mono zé hã,
asiptete sina 're sazei utõræ za'ra wa'aba mono õ wapsi, te za 'Re
æhâimana u'âsi mono te te 're asõ'reptu za'ra wa'aba mono zé hã
asina 're æ'uwaimrami za'ra wa'aba mo. Tane nherå, ãté 'Re
æhâimana u'âsi mono, asina 're umnhasi uptabi za'ra wa'aba mono õ
wamhã, te te 're æ'asõ'reptu za'ra wa'aba mono zé hã asina 're
uwaimrami za'ra wa'aba mono õ di za.

3-4 Zezusihi wasu'uwå hã danhipai u æpire uptabi hã, wa tô te
aima 're wasu'u za'ra wa'wa, da te ðma 're ærowasu'u za'ra mono zéb
zarina. Ãne, Zezusihi wasu'u hã æpire uptabi hã: Cristu hã ma tô, u,
wazada dârâ, uburé wawasété na 're æwahâimana za'ra mono noræ
zada. Taha pari, ma tô dasiwi sårå ni, u, ab're 're. Tawamhã bâdâ
maparane ãma si'utõræ õ ré, ma tô duré Æmama hã hâiwa'utu, 'Re
æhâimana u'âsi mono hã. Ãne ma tô tãma tiromhâiba, duréihã 'Re
æhâimana u'âsi mono zadawa wasu'u'wa noræ hã æbaihâ na te te ãma
ærob'ui'éré sirõmo za'ra zéb zarina. 5 Tawamhã Zezusi hã hâiwa'utu
pari, Pedruhu ma, ma tô sihâi'ré. Taha pari, ma tô duré tizadawa
wasu'u'wa noræ ma zama sihâi'ré za'ra, 12 na aré æsiré 're ænomro
mono noræ ma hã. 6 Taha parimhã, ma duré tizazei'wa noræ nho'a
sihâi'ré, 500 na æhâiba za'ra noræ nho'a, aihæni siré si'ubumroi ré. Ta
noræ hã te zahadu dâ'â ãna 're hâimana za'ra. Ni'wam noræ si, ma tô
tidâ'â za'ra, umro na. 7 Taha pari, ma tô duré Ti'aduhu ma sihâi'ré.
Taha za'u si, ma duré dama æsadawa wasu'u'wa da, za daro mono

bâ te te æsatõræ za'ra noræ ma, sihâi'ré za'ra, uburé te te hâiba pibu
za'ra da.

8 Taha wa, ðma hã robduma si, ma tô duré sihâi'ré, Zezusi hã.
Ni'wa hã daza'u si poto wa, maræ æwå uptabi hã dasiré te te sina
æ'uwaimrami õ ne, wa tô wa hã daza'u si Zezusi hã 'madâ, ðtõmo na,
ðma sihâi'ré wa. 9 Wa hã uburé ðsiré Zezusihi zadawa wasu'u'wa
noræ zapari, wa 're ðhâimana, tãma ðwapu za'ra na. E maræ wa. Te
sazei õ ré, wa tô 'Re æhâimana u'âsi mono nhib'a'uwå ma, te tãma
're rob'manharæ wasété u'âsi za'ra. Taha wa, æbâi õ di aré, æsadawa
wasu'u'wa na, da te 're ðwaptårå za'ra mono zé hã. 10 Tane nherå,
'Re æhâimana u'âsi mono hã tinhimizawi pese zéb zarina si, ma tô
ðma tinhopru, tô õhõ na si dama 're ðhâimana mono da oto,
Cristuhu zadawa wasu'u'wa na. E tawamhã, taré ma tô ðma tinhopru,
'Re æhâimana u'âsi mono hã. Mare di. Wa tô te ðsina tãma 're
uwaimrami u'âsi. Uburé ðsiré Cristuhu zadawa wasu'u'wa noræ hã,
wa tô romhuri na te 're 'rãnhipai u'âsi za'ra. Tane nherå, ðsi'uihâ na
te dama 're romhuri mono õ di. 'Re æhâimana u'âsi mono si, ma tô te
te 're ðpawapto, ãne na te dama 're romhuri mono da, ðma
æsõprubzéb zarina si. 11 Ãté, wa hã wa tô aima wasu'u na'rata za'ra
wa'wa, Zezusihi wasu'uwå hã. Ãté ðsiré noræ si ma tô aima wasu'u
na'rata za'ra wa'wa. Ãne hã wå di tô, ðma hã. E maræ wa. Wa noræ hã
Cristuhu zadawa wasu'u'wa noræ hã, misire Zezusihi wasu'uwå hã
wa te dama 're wasu'u za'ra mono wa, tô õhõ si wa. Tô taha
wasu'uwå si, ma tô oto 're æsaze za'ra wa'aba mo, a noræ wa'wa hã.

'Re dadâ'â za'ra mono nherå, apâ 're ædahâiwa'utu za'ra
mono zé wasu'u

12 Ãne, wa za duré ãma aima rowasu'u za'ra wa'wa. Ni'wam noræ
hã asiré 're hâimana za'ra wa'aba mono nherå, te ãne ta noræ hã te
te sima 're nharæ za'ra: “'Re dadâ'â za'ra mono wamhã, apâ 're
dahâiwa'utu za'ra mono õ di za, niwamhã. Mare uptabi di za.” Ãne
te ni'wam noræ hã te te sima 're nharæ za'ra. E ãne hã tô sena. Mare
di. Cristu hã dâ'â nherå, 'Re æhâimana u'âsi mono apâ te te
æhâiwa'utu na, sena na, wa te dama 're wasu'u za'ra mono nherå, e
niha te bété ãne na te te ãma 're rosa'rata upa siroptub za'ra, asiré
're æhâimana za'ra wa'aba mono noræ hã. 13 'Re dadâ'â za'ra mono
nherå, apâ ædahâiwa'utu za'ra zé hã tô senai õ 'wa'âhã, e maræ te aré
wama wasu'u za'ra. Cristu, apâ æhâiwa'utuzé wasu'u hã, tô senai õ
na, te aré tô wama wasu'u za'ra. Ãne hã aiwa aré tô, wama hã.
14 Duré, Cristu hã 'Re æhâimana u'âsi mono, sena na te te apâ
hâiwa'utu õ 'wa'âhã, aré maræ dai õ di, Zezusihi wasu'uwå, wa te
dama 're æwasu'u za'ra mono zé hã. Taré 'wa'âhã, aré maræ dai õ di
duré, Cristuhu ãma 're æsasõmri za'ra wa'aba mono zé hã. Taré te

aré 're æsaze za'ra wa'aba mo, maræ dai õ nherå aré. 15 'Re dadâ'â
za'ra mono nherå, apâ 're ædahâiwa'utu za'ra mono zé hã tô senai õ
'wa'âhã, Cristu hã 'Re æhâimana u'âsi mono, apâ te te æhâiwa'utuzé
hã, aré tô senai õ di duré, ãne hã aiwa. Senai õ 'wa'âhã, wa noræ hã
wazadawa nhipese na, wa aré taré wa te dama 're wasu'u za'ra 'Re
æhâimana u'âsi mono hã, Cristu apâ te te æhâiwa'utuzém na, wa te
dama 're rowasu'u u'âsi za'ra mono wa. Tarére aré tô, dama
wanhimirowasu'u za'ra hã. 16 'Re dadâ'â za'ra mono nherå, apâ
ædahâiwa'utu za'ra zéb da hã tô senai õ 'wa'âhã, Cristu, apâ
æhâiwa'utuzé wasu'u hã, tô senai õ na te aré wama wasu'u za'ra tô.
17 Duré, 'Re æhâimana u'âsi mono hã Cristu apâ te te æhâiwa'utuzé
hã tô senai õ 'wa'âhã, aré tarére, Cristuhu ãma 're æsasõmri za'ra
wa'aba mono zé hã, aiwasété wa, asada ædâ'â aba zém na, 're æsaze
za'ra wa'aba mono zé hã. Æhâiwa'utuzé hã senai õ 'wa'âhã, 'Re
æhâimana u'âsi mono te te siwi 're aiwå'õ pese za'ra wa'aba mono
haré, te aré tô zahadu aiwasété ré, 're anomro u'âsi aba mo, õne
haré, aiwasédé hã te te aima 're pari za'ra wa'aba mono ãna.
18 Duré, Cristuhu hâiwa'utuzé hã senai õ 'wa'âhã, uburé æsazei'wa,
're ædâ'â za'ra mono noræ hã te aré æpå'å 're, dâ'â u'âsi 're hâimana
za'ra, 'Re æhâimana u'âsi mono nhiti. 19 Cristu hã apâ hâiwa'utu õ
'wa'âhã, tô æbâre te aré wa'ãma 're dapå'åzé uptabi za'ra, wasiré
æsazei'wa 're æwahâimana za'ra mono noræ ãma hã. E maræ wa. Maræ
dai õ wa aré, wa te ãma 're æsasõmri za'ra mono zé hã, maræ da ne,
wa te 're saze za'ra mono wa, ti'ab ré.

20 Tazahã, 'Re æhâimana u'âsi mono hã ma tô apâ hâiwa'utu tô
sena, Cristu hã. E maræ te tawamhã, wama wasu'u za'ra, Cristu apâ
æhâiwa'utuzé hã. Niwapsi uburé æsazei'wa 're ædâ'â za'ra mono noræ
hã, tô sena za apâ 'Re æhâimana u'âsi mono te te æhâiwa'utu za'ra zé,
te wama wasu'u za'ra. Taréi õ di, ã hã. 21-22 Duréihã aibâ hã ma tô
tiwasété 'rata, Adã na æsisi hã. Taha nhirã na, te oto dadâ'âzé hã
uburé dama 're hâimana za'ra. E maræ wa. Taha nhihudu si, 're
dahâimana za'ra mono wa. Tane duré, aibâ maræ æwå hã te te
æ'manharæzéb zarina, te oto dahâiwa'utuzé hã dama 're hâimana za'ra,
aiwab zahuré, ãne hã. Cristu na æsisi hã. Taha ãma si 're ænomro
mono noræ ma, te za dahâiwa'utuzé hã tãma 're hâimana za'ra, õne
u'âsi. 23 Cristu hã ma tô tihâiwa'utu na'rata. Niwa ti'ai u, za we apâ
dazô moræ wapsi, te za æsib'a'uwå noræ hã tihâiwa'utu za'ra.
24-25 Tawapsi, te za oto rob'rãsutuzé hã æwa waptãrã. Tawapsi te za
uburé dama æpire noræ nhiptetezé hã tiwi a'uprosi Cristu hã, ti'ai
ãma uburé dama roti'wa noræ wi hã, hâiwa nhirõtõ na uburé æhâiba'õ
noræ wib zama. 'Re æhâimana u'âsi mono hã uburé tinhitob'ru noræ
ãma te te æ'ai'utézéb u si, te za Cristu hã te te 're da'ab'madâ'â, pire
na. Taha parip si, te za oto Timama ma æsib'a'uwå hã sõmri za'ra,

õhõ si te te 're ab'madâ'â u'âsi mono da oto, pire uptabi na.
26 Dadâ'âzé hã te dazada 're hâimana. Ta hã te za oto Cristu hã
uprosi pese, da'rãsutu ãma hã. 27 Duréihã apito Dawi hã ma tô ãne
na ãma rob'ui'éré siro, Cristuhu ãma:

“Ta hã ma tô 'Re æhâimana u'âsi mono hã pisutu, uburé
maræ hã pire na te te 're ab'madâ'â mono da, siwaprosi.”

Ãne duréihã Cristuhu ãma, Dawi te te ærob'ui'éré siro hã te 're
hâimana. E tawamhã, pire na dama 're æhâimana mono zéb da,
Cristuhu pisutu'wai ma zama, te za pire na tãma 're hâimana, 'Re
æhâimana u'âsi mono ma. Mare di. Taha ma zama, te te wasu'u õ di,
ãne hã. Sisapari ma si, ma tô pisutu, 'Re æhâimana u'âsi mono hã.
Ãhã wasu'u hã wama pibui pese za'ra di oto. 28 'Re æhâimana u'âsi
mono hã te za te te 're da'apisutu, Cristuhu nhimi'madâ'â si oto 're
dahâimana za'ra mono da. Tawapsi, te za oto ti'ra hã pisutu 'Re
æhâimana u'âsi mono hã, æsapari 're hâimana mono da oto, Æmama si
te te oto 're da'ab'madâ'â u'âsi mono da, danhipai u dama pire uptabi
na.

29 Ãne, wa za duré aima ãma rowasu'u za'ra wa'wa, za ædahâiwa'utu
za'ra zé wasu'u na hã. Ni'wam noræ hã asiré 're æhâimana za'ra
wa'aba mono noræ hã ma tô â dawabzuri hã da te tãma 're 'manharæ
za'ra, æsazei'wa noræ, â dawabzuri da te tãma 're 'manharæ za'ra
mono õ ré, 're ædâ'â za'ra mono noræ upana, æsazei'wa noræ zu
hâiwa'utu za'ra da. E maræ da, ma tô bété ta noræ hã ãne hã te te 're
'manharæ za'ra, dahâiwa'utuzé wasu'u hã te te 're sazei uptabi za'ra
mono õ nherå. Ãne wamhã, e tô æ'uwaibaba, aima za'ra wa'aba hã.
30 Wa noræ hã bété, Cristuhu ma, wa te 're æromhuri pese za'ra mono
noræ hã. Wama romnhimimnhasi na, wa 're wahâimana u'âsi za'ra
bâtâ sidâpâsi, æwasu'uwå hã wa te dama 're wasu'u za'ra mono 'ru
te, niha da te wama 're rob'manharæ za'ra mono õ'umnhasite, da te
're æwa'ruiwapari za'ra mono zéb zarina. Tawamhã dahâiwa'utuzé
wasu'u hã senai õ 'wa'âhã, e maræ da, wa aré bété wa te tãma 're
romhuri za'ra Cristuhu ma hã, wama romnhimimnhasi uptabi za'ra
nherå. Maræ dai õ di tô aré, tãma wanhimiromhuri za'ra hã.
31 Ðsisãnawã noræ, awå sidâpâsi aré 're ðdâ'â u'âsi mono nherå, wa tô
te dama 're rowasu'u u'âsi, æwasu'uwå na. Wa noræ hã Wanhib'apito
Cristu Zezusihi ãma simisutu oto 're wanomro mono wa, tô sena
aima 're ðtoi uptabi za'ra wa'aba mono zéb zarina, wa tô sena na
aima ðsiwasu'u za'ra wa'wa, ãne na hã. 32 Épézu ãma, ni'wam noræ
hã ma tô ðzada tihâimana wasété za'ra, robzahi hã dazô 're
æwairébé mono ne. Ta noræ 'rata, ðhâimana ré hã, ðma
romnhimimnhasi uptabi di, te te siwi ðwæræ da newa. Tawamhã,
dahâiwa'utuzé wasu'u hã taré wamhã, e sena aré ðnhimiromhuri
hã, Cristuhu ma hã, ðma romnhimimnhasi nherå, te tãma romhuri

wamhã aré. Ãne hã æ'uwaibaba õ di aré, ðma hã. Taré aré, te 're
æromhuri mono zé hã. Dahâiwa'utuzé wasu'u hã tô senai õ 'wa'âhã,
ti'ai ãma 're wahâiba si'utõræ pese za'ra mono 'wa'âhã, æ'uwaibaba
wa aré danhimiroti wasété na, wa te da'ãma 're sasõmri za'ra. Ãne
danhimiroti wasédé hã: “Ãté romhutu na, wa za wasi'utõræ. Ãté
awåpsi. Taha wa, ãhãna hã watozém na si siwa'ru wato za'ra
wa'aba, wanhirõiwi da, wasazém na, duré âzé na.” Ãne wamhã, wa
aré tô æbâre, wa te da'ãma 're sasõmri za'ra, dahâiwa'utuzé wasu'u
hã tô senai õ 'wa'âhã aré. 33 Ãne wa, te za dawi 're asi'madâ'â pese
za'ra wa'aba mo, danhimiroti wasédé hã tô sena newa, da'ãma 're
sasõmri za'ra wa'aba mono tõ da. Taha na da'ãma 're sasõmri za'ra
wa'aba mono wamhã, ta noræ ne te za oto 're aihâimana wasété
za'ra wa'aba mo. 34 Ni'wam noræ hã asiré 're æhâimana za'ra wa'aba
mono noræ hã 'Re æhâimana u'âsi mono hã 'râwi te te 're waihu'u
za'ra mono õ di. E ãne na 're siséb za'ra mono ãna. Asimiza'rese ãna
're aihâimana za'ra wa'aba mono zém hawi, te za oto aipizari za'ra
wa'wa, aiwasédé hã råme pese za'ra wa'aba da, aiwå uptabi na si 're
anomro aba mono da oto.

'Re æhâimana u'âsi mono hã za te te da'ahâiwa'utu wa,
dahâiba té wasu'u

35 Ãté ni'wam noræ hã asiré 're aihâimana za'ra wa'aba mono noræ
hã te za ãne 're sisadanharæ za'ra: “E niha te za merå 'Re æhâimana
u'âsi mono hã da'ahâiwa'utu. 'Re dadâ'â za'ra mono wa, 're dahâiba
si'utõræ pese za'ra mono nherå, e niha te za merå ãne nherå, apâ
da'ahâiwa'utu.” 36 E niha te asimirosa'rata waihu'u ãna, ãne na 're
æ'upa za'ra wa'aba mo. Amnho potozém na, wa za pé aima ãma
simiré'é za'ra wa'wa, waihu'u za'ra wa'aba da. Amnho hã da te 're
zuri mono wamhã, ætomhâ 're si'utõræ mono õ nherå, 're 'wanhipré
za'ra mono õ di. 37 Duré, tridu hã aro 'rã ne hã da te 're zuri mono
wamhã, duré aimawi amnho hã da te 're zuri mono wamhã, e æteihi
zama te za æsu da te 're zuri. Mare di. Ænhama uptabi si te za da te
're zuri, pibui pese na 're poto za'ra mono da, amnho hã. 38 Amnho
hã da te 're zuri mono wamhã, 'Re æhâimana u'âsi mono hã te te
æ'aropoto mono hawim haré, te te sima 're æ'apisutu mono zéb
zarina si, te za dama 're 'wanhipré wairébé, sipu'u pese na.

39 Duré, ti'ai ãma uburé hâiba ré 're æhâimana za'ra mono hã
aiwapsi õ di. A'uwå hâiba hã aimawi. Duré abaze noræ hâiba hã
aimawi. Duré pe'a noræ hâiba hã, aimawi. Duré si noræ hâiba hã aimawi.

40 Duré, hâiwa ãma 're æhâimana za'ra mono noræ hâiba hã aiwab
õ di, ti'ai ãma 're ædahâimana za'ra mono noræ hâiba ne hã. Hâiwa
ãma si, dahâiba hã wå uptabi di. Duré 'madâ'â zei uptabi di. Ti'ai
ãma dahâiba hã wå nherå, duré 'madâ'â ze nherå, aiwab õ di,

hâiwa ãma dahâiba ne hã. 41 Bâdâ hã bété. Ta hã 'madâ'â ze ti. Wå
uptabi di. A'amo hã 'madâ'â zei uptabi di duré. Uburé wasi hã
hâiwa na 're æsimasa mono hã, 'madâ'â ze ti duré. Tane nherå,
uburé aiwapsi 're hâimana za'ra mono õ di, æ'madâ'â ze da hã. Duré
uburé wasi noræ hã aiwapsi 're simasa mono õ di, æ'madâ'â ze da hã.

42 Tane duré, za niwa 'Re æhâimana u'âsi mono te te
æda'ahâiwa'utuzé hã. Amnho hã da te 're zuri mono wamhã, ætomhâ
're si'utõræ mono wapsi, te za 're 'wanhipré za'ra. Tane duré, ti'ab ré,
're dadâ'â za'ra mono pari, ab're 're, da te oto 're danheme mono
wamhã, te za tô 're dahâiba si'utõræ za'ra. Tane nherå, 'Re æhâimana
u'âsi mono te te oto da'ahâiwa'utu wamhã, dahâiba hã aiwa dama
're hâimana za'ra mono õ di za oto. 'Re dahâiba si'utõræ za'ra mono
ãna, te za oto æré 're dahâimana u'âsi za'ra, õne u'â. 43 'Re dadâ'â
za'ra mono wa, dahâiba hã ab're 're, da te 're séme mono wamhã,
wasété uptabi di oto, dahâiba hã. Duré, maræ hã te te 'manharæ
waihu'u õ di dahâiba hã, maræ dai õ wa oto. Tane nherå, 'Re
æhâimana u'âsi mono hã te te oto da'ahâiwa'utu wamhã, dahâiba hã
wå uptabi di za oto. 'Madâ'â zei uptabi di za duré. Tawapsi,
danhiptete uptabi na te za æré 're dahâimana u'âsi za'ra oto. 44 'Re
dadâ'â za'ra mono wa, dahâiba hã ab're 're, da te 're æséme mono
hã, ti'ai ãma ré hã, dahâiba si, danhi ré si, duré dahi ré si. Tazahã
'Re æhâimana u'âsi mono hã za te te da'ahâiwa'utu wamhã, dahâiba
aimawi ré, te za oto 're dahâimana za'ra, Æpå'åzani nhimipisutuzéb
zarina. Ti'ab ré, te tô dahâiba na 're dahâimana za'ra. Taha zarina,
te duré hâiwa ãma dahâiba aimawi ré 're dahâimana za'ra, 'Re
æhâimana u'âsi mono på'åzani nhimipisutuzéb zarina. 45 Duréihã
Mozési hã ma tô ãne na ãma rob'ui'éré:

“'Re æhâimana u'âsi mono hã ma tô aibâ hã poto 'rata, Adã
na æsisi hã. A'uwå hâiba na 're moræ da, ma tô poto 'rata tô.”

Ãne duréihã ãma ærob'ui'éré hã. Tane nherå, Adãhã ne te 're
hâimana, 'Re æhâimana u'âsi mono 'rata, dadâ'â ãna 're danomro
mono da, te te dama 're æ'apisutu mono hã, Æpå'åzani nhimipisutuzéb
zarina. Ta hã Zezusi. 46 E tawamhã hâiwa ãma hã dahâiba aimawi
ré, ma tô 're dahâimana na'rata za'ra. Mare di. Ti'ai ãma dahâibazém
na, te tô a'â æré 're dahâimana na'rata za'ra, ti'ai ãma ré hã. Niwapsi
te za hâiwa ãma dahâiba æwå uptabi ré si 're dahâimana za'ra.
47 Duréihã aibâ te te dama æpoto 'rada hã ma tô ti'a na 'manha, 'Re
æhâimana u'âsi mono hã. Tane nherå, taha uiræ na si, ma tô aibâ
aimawi hã wei mo hâiwa hawimhã, ti'ai u, Adãhã ma æpire uptabi
hã, æwå uptabi hã. 48 Uburé ti'ai ãma 're ædahâimana za'ra mono noræ
hã te Adãhã hâiba ne, æré 're dahâimana za'ra, ti'ai 'manharæ na
æhâiba na'rata ne ré. Tane nherå, ni'wam noræ si hâiwa ãma za 're
æhâimana za'ra mono noræ si, te za hâiwa ãma 're æmoræ hâiba ne ré 're

hâimana u'âsi za'ra, tô Cristuhu hâiba ne ré. 49 Wa noræ hã, aibâ ti'ai
'manharæ na æhâiba na'rata ne ré, wa ti'ab ré æré 're wahâimana za'ra.
Tane, wa za duré niwapsi hâiwa hawi we æmoræ hâiba ne æré 're
wahâimana u'âsi za'ra. Taha wa, wa za oto æsine 're wahâimana u'âsi
za'ra, õne u'âsi.

50 Ðsisãnawã noræ, ãne wa za aima ãma waihu'u za'ra wa'wa, tô
sena. Ti'ai ãma ré wahâiba hã wanhi ré hã duré wawaprui ré hã,
taha ré, hâiwa u æré 're wanhisisi waihu'u mono õ di za, 'Re
æhâimana u'âsi mono hã da'ãma 're æsib'a'uwå mono zéb u hã. E
maræ wa. Ti'ai ãma ré wahâiba hã za wawi 're æsi'utõræ za'ra mono
hã, hâiwa ãma æré 're wahâimana waihu'u za'ra mono õ di za oto,
'Re æhâimana u'âsi mono 'rata æré 're æwahâimana u'âsi za'ra mono
zéb da hã.

51-52 Maræ hã aré dama æwaihu'u'õ hã wa za oto aima wasu'u
hâi'ré za'ra wa'wa, sõ'awi. Ma'ãpé ðwapari pese za'ra wa'aba za. Wa
noræ hã Zezusihi zazei'wa noræ hã, ti'ab ré uburé wasi'utõræ sirõmo õ
di za, rob'rãsutuzé wana hã. Rob'rãsudu hã oto æwa æwaptã'ãzé
waihu'uzéb da, danhimnhihârâzé da'rãsutu'wa, da te oto wapari
za'ra wamhã, uburé ti'ai ãma zahadu wahâiba ré ré 're æwanomro
mono noræ hã, wa za awa'awi wahâiba na sapræ za'ra ni, waptu na
're ædatõmo si'rãmi za'ra mono ne. Danhimnhihârâ hã da te wapari
za'ra wi, ni'wam noræ hã æsazei'wa noræ hã dawana 're ædâ'â za'ra
mono hã te za apâ ahâiwa'utu, dâ'â ãna oto 're hâimana u'âsi za'ra
mono da, æhâiba tiwi 're si'utõræ waihu'u za'ra mono ãna. Tawamhã
wa noræ zama wahâiba ré ré 're æwanomro mono noræ hã, wa za duré
wahâiba ætém na sapræ za'ra ni, za oto wawi 're æsi'utõræ za'ra mono
õ na hã. 53 Ti'ai ãma ré hã, wahâiba hã si'utõræ pese di. Tane nherå,
wa za tô niwapsi wahâiba ætém na sapræ za'ra ni, za oto wawi 're
æsi'utõræ waihu'u za'ra mono õ na hã, æré 're wahâimana u'âsi za'ra
mono da oto, õne u'âsi. 54-55 Ãne hã niwa za wama romhâimana
za'ra wamhã, 'Re æhâimana u'âsi mono zadawa wasu'u 'rata 'wa noræ
hã duréihã te te ãma ærob'ui'éré sirõmo zahuré zéb zarina, te za tô
wama ãma uwaimrami za'ra, 'Re æhâimana u'âsi mono hã, za apâ
æwahâiwa'utu za'ra zém na hã. Ãne duréihã ãma ærob'ui'éré siro hã:

“'Re ædadâ'â za'ra mono zém na, te za 'Re æhâimana u'âsi
mono hã ãma ai'uté. Te za uprosi pese oto. 'Re ædadâ'â za'ra
mono zé hã, e mahãta tawamhã te te da'ãma æ'ai'uté za'ra
zéb da hã. Maræ õ di oto. Robaba uptabi di. Duré, e mahãta
te æsiptetezé hã tãma 're hâimana oto, te te ãma 're æda'a'uprosi
mono zéb da hã, apa'apa 'wa nhi'oto nhipsari ne hã. Maræ
õ uptabi di oto, tãma hã.”

Ãne duréihã ãma ærob'ui'éré siro hã te 're hâimana, za dama
æromhâimanazém na hã.

56 E maræ wa, ma tô aré 're æwadâ'â za'ra mono zé hã siptete na
wazada 're hâimana za'ra. Wawasété na 're æwanomro mono zéb
zarina, ma tô aré tô siptete na wazada 're hâimana za'ra, te te 're
æwa'a'uprosi mono zéb da hã. Duré 'Re æhâimana u'âsi mono
nhimiroti na Mozési te te ãma ærob'ui'érézéb zarina, 're wanomro
wå mono õ wa, ma tô aré te te siwi 're wa'awå'õ pese, 'Re æhâimana
u'âsi mono hã. 57 Tane nherå, 'Re æhâimana u'âsi mono ãma si, 're
wawata u'âsi za'ra wa'aba mono za. E maræ wa. Õhõ si, ma tô 're
æwadâ'â za'ra mono zém na hã wama ãma ai'uté za'ra, Wanhib'apito
Zezu Cristuhu si, æwå uptabi hã te te wazada æ'manharæzém na hã.

58 Ðsisãnawã noræ, ðma asawi pese za'ra wa'aba noræ hã, taha wa,
te za asiptete u'âsi Cristuhu ãma si 're anomro aba mo, tiwi 're
aipizari za'ra wa'aba mono ãna. Wanhib'apito ma, 're æromhuri za'ra
wa'aba mono zé hã taréi õ di. Ãne na asina waihu'u za'ra wa'aba
wa, te za tãma 're æromhuri pese u'âsi za'ra wa'aba mo, asimi'å na.

Zeruzarå ãma æsazei'wa noræ ma, rob'uiprazé da te dasiwi
æ'rã'õtõzé wasu'u

16 1 Æsazei'wa noræ ma, rob'uiprazé hã asiwi æ'rã'õtõ aba zéb da
na, wa za oto aima ãma roti za'ra wa'wa. Darasiza na

danhipti'a nho'õmo nhisi ãma æsazei'wa noræ, daza'rui mono bâ siré
're æsi'rã'õtõ mono noræ ma, te tãma æroti za'ra zém na, wa za aima
roti za'ra wa'wa, duré a noræ wa'aba zama 'manharæ za'ra wa'aba da.
2 Dumidu sidâpâsi 're sãmra aba mono da, te za rob'uiprazé hã 're
æpo'o u'âsi za'ra wa'aba mo, aihâiba mono bâ wa'aba. Aipawa'â hã
syry na 're waibui wa'aba mono wamhã, syry na te za 're æpo'o za'ra
wa'aba mo. Duré sa'åtå na 're waibui wa'aba mono wamhã, sa'åtå
na te za duré 're æpo'o za'ra wa'aba mo. Atåme ðwisi aba wapsi,
asiwi 'rã'õtõ aba da, asima rosa'rata za'ra wa'aba õ di za. Ðwana ré,
te za asiwi 're æ'rã'õtõ u'âsi aba mo dumidu sidâpâsi, ðzô nomro
sirõmo da. 3 Tawamhã atåme ãma ðwisi aba wapsi, asiwi æpisutu
za'ra wa'aba noræ hã wa za æré satõræ za'ra Zeruzarå u, asõprubzéb
za'ra wa'aba ré hã, te te siwi âri da. Rob'ui'éré ré zama, wa za satõræ
za'ra, wa te æwåsãmri za'ra noræ wasu'u na rob'ui'éré hã. 4 Tawamhã,
ãté ðzama wa za ðsima rowå, Zeruzarå u ðmoræ da hã. Taha wapsi,
wa za æsiré ðmoræ za'ra, asiwi æpisutu za'ra wa'aba noræ siré hã.

Paru hã za datåme æmoræzém na dama æsiwasu'uzé wasu'u
5 Wa tô ðsima rowairébé, Masédoniza na danhipti'a nho'õmo

nhisi u, a'â ðmoræ da, tame æsazei'wa noræ siré a'â ðnhamra hutu da.
Masédoniza hawip si, wa za oto ãma atåme ðmoræ 'wa, tamomo.
6 Tawamhã, atåme ãma ðwisi aba wamhã, ãté wa za ai'rata
ðhâimana hâ za'ra wa'wa. Ãté rowa'u'u wahâ 're sa'wari mono ré,

1 CORÆTU 15, 16 648

O Novo Testamento na xavante do Brasil, 1a ed., © 2005, Liga Bíblica



wa za a'â ai'rata ðnhamra hâ za'ra wa'wa. Tamep si, te za asiwi
ðpawaptob za'ra wa'wa, nimomo ðmoræzéb da hã, rowå na ðmoræ da,
aihawi za'ra wa'aba. 7 Ãma atåme ðwisi za'ra wa'aba wamhã, ai'rata
ðnhamra hutu za'ra wa'aba da, te ðsina roti õ di. Ai'rata ðnhamra hâ
za'ra wa'aba da si, wa tô ðsima wå. Ãne na dâ'âsina, awa'awi ãma
atåme ðwisi aba õ di za. Nimahã na si, wa za ãma atåme ðmoræ za'ra
wa'wa. Tawapsi, wa za ai'rata ðnhamra hâ za'ra wa'wa,
Wanhib'apito te te ðma pisutu pese wapsi.

8 Taha wa, wa za a'â ãme nhamra Épézu ãma, Påtecoti na bâtâ
nhisi hã za æwa æwaptã'ãzéb u, datoi 'manharæzéb u.
9 Ðnhimiromhuri wå'õ'wa noræ hã ahâ uptabi nherå, ma tô 'Re
æhâimana u'âsi mono hã ðnhowa ropese ðma, ãme te tãma 're
æromhuri mono zéb da hã. Taha wa, ãmemhã ðma romhuri ahâ
uptabi di za, Zezusihi wasu'uwå na te dama 're æromhuri mono zéb
da hã.

10 Duré, Timotiu hã atåme ãma wisi za'ra wa'aba wamhã, ma'ãpé
asiwi sawi wå za'ra wa'aba za, sina hâtâ'â ãna ai'rata sãmra aba da.
Wa hã Wanhib'apito ma, te 're æromhuri mono ne, te duré taha
zama te te tãma 're romhuri. Taha wa, te za asiwi æsawi pese za'ra
wa'wa. 11 Mreme wapu na 're hâimana mono newa, duré taré 're
æhâimana mono newa, asiwi wå'õ za'ra wa'aba õ di za, ãma atåme
wisi za'ra wa'aba wamhã. Te za ãma ana wa'wa, rowå na aihawi
wa'aba wei moræ da apâ, we ðtåme wisi su'u da. Taha wa, wa
zahadu sô mapari za'ra a'â, æsiré romhuri'wa noræ zô zama.

12 Wasisãnawã Aporu hã wa za duré aima ãma wasu'u za'ra
wa'wa. Wa tô aré nasi tãma roti u'âsi, wasiré æsazei'wa noræ siré
ãma atåme moræ za'ra wa'aba da, te te asabu za'ra wa'aba da. Tane
nherå, te te sima rowå õ di, ta noræ siré ãma atåme æmoræ za'ra
wa'aba da hã. Maræ hã tãma hâimana õ wapsi, te za, u, ãma atåme
timoræ za'ra wa'wa, te te asabu za'ra wa'aba da.

Paru hã roti na za te te oto dama æ'rãsutuzém na rowasu'u
13 Asimiza'rese te za asimirosa'rata na 're aihâimana za'ra wa'aba

mo. Cristuhu nhimiroti zarina si 're anomro u'âsi aba mono da, te
za sada 're asiptete za'ra wa'aba mo. Aihâimana prédup sina te za
're aihâimana za'ra wa'aba mo, asina 're aihâtâ'â za'ra wa'aba mono
ãna. Asiptete sina te za ãma 're anomro aba mo, tiwi 're aipizari
za'ra wa'aba mono ãna. 14 'Re asimizawi pese za'ra wa'aba mono
zéb zarina, te za uburé maræ hã dama 're æ'manharæ wå u'âsi za'ra
wa'aba mo.

15-16 Esitépanasihi ãma, wa za oto aipo're pu'u za'ra wa'wa,
æsõrõwa ãma æsiré 're æhâimana za'ra mono noræ ãma zama. Ta noræ
hã ma tô sazei 'rata za'ra, Ataza na danhipti'a nho'õmo nhisi ãma,

're æsi'ubumroi mono noræ hã. Ta noræ hã, 'Re æhâimana u'âsi mono
nhib'a'u'wå 're æhâimana za'ra mono noræ hã simi'å na te te 're
pawaptob u'âsi za'ra mono da si, ma tô 're si'madâ'â za'ra. Ãne hã
aima waihu'u pese za'ra wa'aba di. Taha wa, ðsisãnawã noræ, ta noræ
nhimiroti hã te za 're æ'madâ'â pese za'ra wa'aba mo, æsiré noræ hã
simi'å na te te 're æromhuri pese za'ra mono noræ nhimiroti zama.

17-18 Esitépanasi noræ hã we ðtåme sihutu wamhã, ma tô ðma
rowå watobro, Potunatu noræ hã Aca'ituhu me. Wa hã ai'rata 're
ðnhamra aba mono õ wa, wa ai'ãma 're ðpå'åzé u'âsi za'ra wa'wa.
Tane nherå, ta noræ hã ai'upana wa'aba we ðtåme sihutu wa, ma tô
sina ðma rowå wazere za'ra, te te sina aima 're ærowå zani u'âsi za'ra
wa'aba mono ne. Ta noræ hã te za asima 're æwasu'u wå u'âsi za'ra
wa'aba mo.

19 Azi'a na danhipti'a nho'õmo nhisi ãma æsazei'wa noræ, siré 're
æsi'rã'õtõ mono noræ hã te ãma asawi za'ra wa'wa. Atira hã te duré
ãma asawi za'ra wa'wa, Prisiraha me. Uburé æsõrõwa ãma
rowahutu u siré 're æsi'rã'õtõ u'âsi mono noræ zama, te duré ãma
asawi za'ra wa'wa. Simisutu, Wanhib'apito ãma oto 're anomro aba
mono wa, te ãma asawi za'ra wa'wa. 20 Ãme wasisãnawã noræ 're
æsi'ubumroi mono noræ hã te duré uburé ãma asawi za'ra wa'wa.

Duré 're asi'rã'õtõ aba mono wamhã, te za uburé asiré æsazei'wa
na 're aihâimana za'ra wa'aba mono wa, asõ'utu na asisawi sina 're
asitob'rata hârâ za'ra wa'aba mo.

21 Wa hã Paru, ðsi'uihâ na wa za oto aima rob'ui'éré na 'rãsutu
za'ra wa'wa, ðnhib'rata na te ãma asawi za'ra wa'aba zéb da hã.

22 Wanhib'apito zawi'õ'wa noræ ma, 'Re æhâimana u'âsi mono hã,
rowå'õ te te tãma 're apisutu mono za.

Wanhib'apito, apâ we aimoræ su'u za.
23 Wanhib'apito Zezusihi ma, wa ai'ãma tãma 're ðmreme u'âsi

za'ra wa'wa, te te 're asawi pese za'ra wa'aba mono wa, te te 're
aipawaptob u'âsi za'ra wa'aba mono da.

24 Cristu Zezusihi ãma simisutu oto 're wanomro mono wa, wa
asawi na ãma 'rãsutu za'ra wa'wa, ðma asawi uptabi za'ra wa'aba
wa.

2 Corætu noræ
Paru hã, maparane ãma te te duré ærob'ui'érézé,

Corætu noræ ma

Æbaihâ wasu'uzé
Æmoræ'rata na Paru hã te te Corætu noræ ma rob'ui'éré parimhã, ma tô duré

aimawi na tãma rob'ui'éré za'ra, æbaihâ 're, dama æhâimana õ na. Rob'ui'éré
hã ætåme wisi za'ra wamhã, ma tô tiwi tirobzei'õ za'ra, tinhimi'ui'éré na hã
æwasété na te te tãma nharæ za'ra wa, Paru hã. Nima noræ hã ma tô duré
Paruhu ãma rosa'rata za'ra, sena na Zezusihi zadawa wasu'u'wa na 're æmoræ õ
na hã. Ma tô duré tãma nharæ za'ra, æsazei'wa noræ hã tiwasédé hã te te
æ'manharæ za'ra noræ ma, te te rowairébé 'ru te. Taha wa, Paru hã
tinhimi'ui'éré na ma tô asa sa'åtå tãma nharæ za'ra, sada æhâimana za'ra noræ
ma. Ma tô duré tãma siwasu'u za'ra, Zezu Cristu hã sena na te te ætåme æsatõræ
za'ra na hã. Ma tô duré wama rowasu'u za'ra, sena na Zezusihi nhirã zarina si
're ædanomro mono zém na hã, duré 're æwanomro mono zép tém na, Zezusihi
nhimi'manharæ wå zéb zarina.

1 1 Wa hã Paru, wa ãma aima rob'ui'éré za'ra wa'wa, Corætu na 'ri
nho'õmo nhisi ãma, æwasu'uwå u 're asi'rã'õtõ aba mono noræ

ma, asiré. Uburé Ataza na danhipti'a nho'õmo nhisi ãma, 'Re
æhâimana u'âsi mono nhib'a'uwå 're aihâimana za'ra wa'aba mono
noræ ma zama, wa ãma aima rob'ui'éré za'ra wa'wa. 'Re æhâimana
u'âsi mono hã ma tô ðpisutu, Cristu Zezusihi zadawa wasu'u'wa na
æsadawa para dama 're ðhâimana mono da, daro mono bâ, te te
sima ðwåzéb uwaibaba.

Wano hã te duré ãma ðzadawa wapto, uburé te aima ãma
ærowasu'u za'ra wa'aba zém na hã, Timotiu na wano nhisi hã.

2 Wamama ma, wa ai'ãma 're ðmreme u'âsi za'ra wa'wa, 'Re
æhâimana u'âsi mono ma, duré Wanhib'apito Zezu Cristuhu ma
zama, æsimizawizé hã ai'ãma 're hâimana u'âsi za'ra wa'aba mono
da, rowå u'âsi, ãma 're anomro aba mono da.

Paru hã, 'Re æhâimana u'âsi mono ãma æwatazé wasu'u
3 'Re æhâimana u'âsi mono ãma si, 're wawata za'ra wa'aba mono

za, Wanhib'apito Zezu Cristuhu mama ãma. Ta hã te wa'ãma 're
siwamri u'âsi. Te duré te te 're wa'apawaptob u'âsi, wapå hã æ're
wama 're simi'wara u'âsi mono da. 4 Wa hã, duré Timotiu, uburé

maræ æpire hã wa te 're sépata mono wamhã, te za tô te te 're
wapawapto, wapå æ're wama 're sa'wari mono da. Taha wa, wama
waihu'u pese di oto duré, æsarina, wa te 're ædapawapto mono zéb
da hã, wasine 're dapå'å nhimi'wara mono da, maræ æpire hã da te 're
sépata za'ra mono wamhã. 'Re æhâimana u'âsi mono te te 're
æwapawapto mono ne, wa za tô wa noræ zama wa te 're dapawaptob
za'ra, dapå hã æ're dama 're simi'wara mono da apâ. 5 Wa noræ hã
Cristuhu zazei'wa 're wahâimana mono wa, wa wa te 're robzépata,
ti'ab ré Cristu hã te te 're ærobzépata mono ne. Æsine, wa te 're
robzépata mono nherå, ta hã te za te te 're wapawaptob u'âsi, wapå
æ're wama 're sa'wari mono da, wato sina duré 're wahâimana u'âsi
mono da. 6 Wa noræ hã, Cristu, wa te dama 're sadawa wasu'u mono
wa, te da te wama 're rob'manharæ wasété u'âsi. Taha zarina, wa te
're robzépata mono nherå, wama 're rowå mono di. E maræ wa.
Wanhimiromhuri zarina 're æsaze za'ra wa'aba mono zéb zarina, 'Re
æhâimana u'âsi mono te te 're asõ'reptu za'ra wa'aba mono wa, duré
æsimipawaptobzéb zarina, aipå hã æ're aima 're simi'wara aba mono
wa. Wa noræ hã wa te 're robzépata mono wamhã, te tô 'Re
æhâimana u'âsi mono hã te te 're wapawapto, wapå æ're wama 're
sa'wari u'âsi mono da. Ãne hã aima waihu'u pese za'ra wa'aba wa,
te za 'râwi asima 're ænharæ za'ra wa'aba mo, ãne: “Paru noræ hã te te
're robzépata zahuré mono nherå, 'Re æhâimana u'âsi mono te te 're
æpawaptob u'âsi zahuré mono ne, te za duré te te 're wa'apawapto,
wapå æ're wama 're simi'wara u'âsi mono da.” Ãne te za 'râwi asima
're ænharæ za'ra wa'aba mo. Taha wa, wasine 're robzépata za'ra
wa'aba mono wamhã, te za asiptete sina ãma 're anomro aba mo,
'Re æhâimana u'âsi mono ãma. Tawamhã, te te 're æwapawapto
mono ne, te za tô 'Re æhâimana u'âsi mono hã te te 're aipawaptob
za'ra wa'wa, aipå æ're aima 're simi'wara aba mono da. 7 Ãne na, wa
tô wa te ai'ãma 're rosa'rata u'âsi za'ra wa'wa, 're robzépata za'ra
wa'aba mono nherå, 'Re æhâimana u'âsi mono za 're æråme za'ra
wa'aba mono õ na hã. Taha wa, wasine 're robzépata za'ra wa'aba
mono wamhã, tô sena te za duré 'Re æhâimana u'âsi mono hã te te
're aipawaptob za'ra wa'wa, te te 're æwapawaptob u'âsi mono ne,
apâ 're aipå'å nhimi'wara u'âsi aba mono da.

8 Wasisãnawã noræ, wa duré wasima wå ni, wa te ãma aipo're
pu'u za'ra wa'aba da, Azi'a na danhipti'a nho'õmo nhisi ãma
wahâimana ré, rowasédé hã wazada æhâimanazém na hã. Tame, wa
te robzépata za'åtå uptabi wa, wa tô aré wasina rosa'rata ni, sena
na oto wadâ'â da newa. 9 Ãne, wa tô wasina rosa'rata ni, 'râwi: “Tô
sena, wa za wadâ'â ni, romhutu na.” Tawamhã e maræ da, ma tô
ãne hã wazada tiromhâiba bété. 'Râwi wawaihu'u pese na 're
wasi'madâ'â tõ mono da, 'Re æhâimana u'âsi mono si, wa te 're

umnhasi pese mono da si, ma tô ãne hã wazada tiromhâiba. 'Re
æhâimana u'âsi mono si waihu'u pese di, te te 're æda'ahâiwa'utu
mono da hã. Duré tãma dawaihu'u pese di, te te 're æda'ab'madâ'â mono
da hã, rowasédé hã dazada 're hâimana mono wamhã. 10 Ta hã ma tô
wanho'reptu tô, wadâ'âzém hawi, wa te wasina romnhimimnhasi
uptabi nherå. Taha zarina, te za te te 're wanho'reptu duré, wazada
're æromhâimana wasété mono zém hawi. Taha wa, wama umnhasi
uptabi di, 'Re æhâimana u'âsi mono hã te te 're æwanho'reptui mono
da hã. 11 A noræ wa'wa hã wa'ãma 're aimreme zusi aba mono zém
na 're wapawaptob za'ra wa'aba mono wamhã, 'Re æhâimana u'âsi
mono hã te za te te 're aiwapari za'ra wa'wa, te te 're wanho'reptui
u'âsi mono da. Ãne wamhã, æwå na si te za tô wama 're sõprub u'âsi.
Taha zarina, te za tô da'ahâ na ãma 're dawata za'ra, 'Re æhâimana
u'âsi mono ãma hã, æwå na si wama 're sõprub u'âsi mono wa.

Paru hã datåme moræ tõ da, te te ãma æsapræzé wasu'u
12 Ni'wam noræ hã asiré 're hâimana za'ra wa'aba mono nherå, ma

tô wahâimana nhipese na hã wa'ãma siwi tihi. Tane nherå, senai õ
di ta hã. Wa noræ hã 'râwi wapå'å na 're wasiwå'õ mono õ di. E maræ
wa. Maræ hã wa te ai'ãma 're 'manharæ za'ra wa'aba mono õ wa, 're
wahâimana wå u'âsi mono wa. Pi'uriwi aiwi 're wahâimana za'ra
wa'aba mono õ di. Maræ æwå si, wa tô wa te aima 're 'manharæ za'ra
wa'wa. Ti'ai ãma æsazei'õ'wa noræ nhimirowaihu'u pese zarina, 're
wahâimana mono õ di. 'Re æhâimana u'âsi mono nhimizawi pese
zéb zarina si, wa ãne na hã 're wahâimana oto. 13-14 Wa te ãma
aima ærob'ui'éré za'ra wa'aba zé hã e pire di, 're sõré za'ra wa'aba
mono wamhã, duré ãma æwaihu'u za'ra wa'aba da hã. Mare di.
Aima wapu za'ra wa'aba di. E maræ wa. Wazadawa nhipese na, maræ
na wa te ãma aima rob'ui'éré za'ra wa'aba õ wa, aimawi na wa te
ãma aima 're roti za'ra wa'aba mono õ wa duré. Ãne na hã sena na
're æwahâimana mono zé hã aima waihu'u pese za'ra wa'aba õ di.
Tane nherå, wa tô wa te wasima 're aiwå za'ra wa'wa, nimahã na
asiwi wawaihu'u pese za'ra wa'aba da, wazadawa nhipese õ na 're
æwahâimana mono na hã. Tawapsi te za Wanhib'apito Zezusi hã
nimahã bâtâ na apâ we æmoræzéb ãma, wa'ãma atob'uzu za'ra
wa'wa, wa noræ hã za duré ai'ãma æwatob'uzu za'ra wa'aba ne, tô
taha bâtâ na hã.

15-16 'Re ðhâimana mono zém na, ðwåsãmri za'ra wa'aba newa, wa
tô aré ðsima rowå, ã hawi Masédoniza na danhipti'a nho'õmo nhisi
hawi, apâ ðmoræ wamhã, ãma atåme ðmoræ aba na, te sahu da duré.
Masédoniza u we ðmoræ 'rata wa, ãma atåme ðmoræ aba ne, duré
ãma atåme ðwisi aba da, te asabu na sahu za'ra wa'aba da, wa tô
ðsima rowå aré. Ãhã wamhã, te aré asiwi ðpawapto wa'wa, Zudeza

u ðmoræzéb da hã. Ãne 'wa'âhã, aré maparane ðnhimipawapto wå zé
hã aima wa'aba hã, ðnhimiromhuri na hã. 17 Tane nherå, ãma
atåme ðmoræ aba zém na, te sahu õ di. Masédoniza hawi apâ ðmoræ
ré, ãma atåme ðsipai waihu'u za'ra wa'aba õ di tô. Maræ hã ðma
hâimana wa, wa tô ðnhimirosa'rata na ãma sapræ, ãma atåme ðmoræ
aba tõ da a'â. Ãne wa, ni'wam noræ hã asiré 're æhâimana za'ra
wa'aba mono noræ hã ma tô ð'ãma rosa'rata wasété za'ra, ðzadawa
nhipese na hã, ðmreme hã tô senai õ newa. E ðnhimirosa'rata na
'râwi te ðsiwi ro'wa'rutu wa, wa tô ãne hã ðsima pisutu, ãma atåme
ðmoræ aba tõ da hã. Mare di. E æsazei'õ'wa noræ hã sima si 'râwi te te
're ærosa'rata za'ra mono ne, wa tô ãne hã ðsima pisutu. Mare di.
Ãne wab õ di. Æsazei'õ'wa noræ hã maræ na te te dama 're ropisutu
za'ra mono wamhã, awa'awi te za te te dawi ãma 're sapræ za'ra,
simirosa'rata na sapræ pese wa, ta noræ hã. Æsimiropisutu na ropsi'âri
õ nherå, te za te te dama 're nharæ za'ra, siwa'rãmi. E ãne, 're
ðhâimana mono zé hã, wa hã. Mare di. Ãnei õ di. 18 'Re æhâimana
u'âsi mono hã, dama umnhasi uptabi di. Niwamhã dama sadawa
nhipese õ di. Ta hã ma tô ðpisutu, te dama 're sadawa wasu'u mono
da, sena na. Taha wa, wa hã nimahã na hã aima ðzadawa nhipese
za'ra wa'aba õ di. Te aima 're ærowasu'u za'ra wa'aba mono zé hã,
taréi õ di. Ðnhimirosa'rata waptu na hã te ãma 're sapræ mono õ di.
19 Zezu Cristu hã bété, 'Re æhâimana u'âsi mono 'ra hã. Ta hã
tinhimiroti ahâ na te te ãma 're azapræ mono õ di. Tô õhõ si
æsimiroti hã te tãma 're hâimana. Tane duré, wa noræ hã æsadawa
wasu'u'wa noræ hã, Sira hã duré Timotiu hã, tô æ'uwaibaba si, wa tô
wa te aima 're wasu'u za'ra wa'wa. Ta noræ me, wa tô wa te aima 're
sadawa wasu'u za'ra wa'wa, Cristu hã. 20 'Re æhâimana u'âsi mono,
æwå na te te dama 're æ'aropisutu mono zé hã ahâ uptabi nherå, ma
tô Zezu Cristu hã pisutu, uburé te te dama ãma 're æ'a'uwaimrami
mono da hã. Taha wa, Zezusi hã wama umnhasi di oto, uburé te te
wama ãma 're æ'a'uwaimrami mono da hã. Wa noræ hã wasiré
æsazei'wa noræ hã wasiré 're wasi'rã'õtõ mono wamhã, 'Re æhâimana
u'âsi mono ãma 're wawata za'ra mono wamhã, wa 're wamreme
zusi, ãne: “Tane tô.” E maræ te wasu'u, ã hã. Cristu, tô sena uburé
maræ na te te wama 're æ'a'uwaimrami mono zé, te wasu'u. Tane
duré, wa noræ hã æsadawa wasu'u'wa noræ hã sena na, wa wa te aima
're rowasu'u za'ra wa'wa, æwasu'uwå wasu'u na hã. 21 'Re æhâimana
u'âsi mono hã ma tô te te 're wapawaptob u'âsi za'ra, wanhiptete
sina Cristuhu ãma 're wahâimana za'ra mono da. A noræ wa'aba
zama, te duré te te 're aipawaptob u'âsi za'ra wa'wa, asiptete sina
ãma 're anomro u'âsi aba mono da. 'Re æhâimana u'âsi mono hã ma
tô wapisutu za'ra, æwasu'uwå na, wa te tãma 're romhuri za'ra mono
da, wa noræ hã. 22 Tipå'åzani hã ma tô duré te te wama 're anhomri,

wapå'å 're, wama 're æhâimana za'ra mono da hã. E maræ te
tawamhã wama wasu'u za'ra, Æpå'åzani hã wapå'å 're, 're æhâimana
mono zé hã. 'Re æhâimana u'âsi mono nhib'a'uwå 're æwahâimana
za'ra mono zé, te wama wasu'u za'ra. Duré, Æpå'åzani hã wapå'å 're,
oto 're sãmra mono wa, wa za wa te 're waihu'u pese za'ra, 'Re
æhâimana u'âsi mono, sena na za te te wama ãma 're æ'a'uwaimrami
mono zém na hã, uburé te te wama 're æ'aropisutu mono zéb zarina.

23 Wa hã apâ ðmoræ wamhã, ãma atåme ðsipa za'ra wa'aba õ di tô,
Corætu u hã. E maræ wa. Maræ hã 'manharæ wasété za'ra wa'aba wa,
te aihâ za'ra wa'aba tõ da, ãma atåme ðwisi aba õ di tô, apâ. Tô
sena, wa ãne hã aima ðsiwasu'u za'ra wa'wa, 'Re æhâimana u'âsi
mono nho'a. Taha wa, ðzadawa nhipese wamhã, 'Re æhâimana u'âsi
mono te za tô ð'azâ. 24 E wa noræ hã asib'apito aima 're wahâimana
za'ra wa'aba mono bâ, te za bété wanhimiroti hã 're æsaze za'ra
wa'aba mo. Mare di. Asib'apito hã aima 're wahâimana za'ra wa'aba
mono õ di. A noræ wa'wa hã te asiptete sina ãma 're anomro aba
mo, Cristuhu ãma, 're sazei utõræ za'ra wa'aba mono ãna. Taré, wa
wasiré wa te tãma 're romhuri za'ra, ato sina ãma 're aihâimana
za'ra wa'aba mono zéb da hã.

2 1 Ãne wa, wa tô ðsima ãma sapræ, apâ ãma atåme ðmoræ aba tõ
da a'â, te ðsina aima ropisutu za'ra wa'aba nherå, ðmreme na te

duré aihâ za'ra wa'aba wa, aiwi robzei'õ za'ra wa'aba tõ da. Ãma
atåme ðmoræ 'rata za'ra wa'aba wamhã, ðnhimiroti na te aihâ za'ra
wa'aba zém na hã ma tô aiwi tirobzei'õ za'ra wa'wa. Ãne tõ da duré,
ãma atåme ðmoræ aba õ di za a'â. 2 Ãma atåme ðmoræ za'ra wa'aba
'wa'âhã, ãté te aré aiwi tirobzei'õ pese za'ra wa'wa duré, ai'rata
ðnhamra aba wamhã. Ãne wamhã, e 'wam noræ hã te aré sina ðma
rowå wazere za'ra, ðwi robzei'õ pese wamhã. Ni'wai õ di aré, ãté. E
maræ wa. A noræ wa'aba wi, aiwi robzei'õ za'ra wa'aba wa. 3 Ãne wa,
wa tô rob'ui'éré si ãma aima sõmri za'ra wa'wa a'â, te ðsina
æropisutuzém nhibrob're. Wa tô ðsima rosa'rata, ãne: “Ãté ætåme
ðmoræ za'ra wamhã, te za ðwi tirobzei'õ pese, ðnhimiroti hã te te 're
wapari za'ra mono õ wa, ta noræ hã. Ãne wa, wa za rob'ui'éré si
tãma sõmri za'ra a'â. Tawamhã, ðnhimiroti hã te te saze za'ra
wamhã, ðto sina, wa za ætåme ðmoræ za'ra oto. Ãne wamhã, tãma ðto
za'ra zéb zarina, te za duré to sina sima 're hâimana za'ra, ta noræ
hã.” Ãne wa tô ðsima rosa'rata, ai'ãma za'ra wa'aba hã. 'Re
aihâimana za'ra wa'aba mono zém na, 're ðtoi mono õ di. E ãne hã
æ'uwaibaba, ðma hã. E wå di. Mare di. Taha wa, wa tô a'â rob'ui'éré
si ãma aima sõmri za'ra wa'wa. 4 Te ãma aima rob'ui'éré 'rata za'ra
wa'aba wamhã, wa tô ai'ãma robzépata za'åtå za'ra wa'wa, ðpå'å 're.
Ãne wa, ðpå'åzé uptabi di. Taha wa, wa tô aiwa'õ duré. E tawamhã,
aiwi robzei'õ za'ra wa'aba da, wa tô ãne na hã ãma aima rob'ui'éré

za'ra wa'wa. Mare di. Ãne da hãi õ di. Ðma asawi uptabi za'ra
wa'aba zém na asiwi ðwaihu'u za'ra wa'aba da si, wa tô ãne na hã
ãma aima rob'ui'éré za'ra wa'wa.

Aibâ ãma, æwasédé hã da te oto 're æ'madâ'â za'ra mono õ zé
wasu'u

5 Ni'wa hã aibâ hã, asiré 're æhâimana za'ra wa'aba mono hã misi
ma tô tihâimana wasété na sina ðwi robzei'õ. Tane nherå, e ðwi si
ma tô tirobzei'õ. Mare di. A noræ wa'aba wi zama, ma tô aiwi
tirobzei'õ za'ra wa'wa syry na, aibâ 're æhâimana wasété mono zém
na hã. E aiwi robzei'õ pese za'ra wa'aba wa, wa tô ãne na hã aima
rowasu'u za'ra wa'wa. Mare di. Syry na ma tô aiwi tirobzei'õ za'ra
wa'wa. Ðwi si ma tô tirobzei'õ pese, tiwasédé hã te te 're ab'manharæ
mono wa, aibâ hã. 6 Õ hã aibâ hã ma tô asiwi æwå'õ za'ra wa'wa.
Ai'ahâ wa'aba na ma tô asiwi æwaihu'u za'ra wa'wa ta hã, asiré 're
asi'rã'õtõ aba mono wa, asiré 're hâimana za'ra wa'aba mono tõ da
a'â. Ãne hã wå di tô. 7 Tane nherå, a noræ wa'wa hã æwasédé hã ãma
're 'madâ'â za'ra wa'aba mono õ di za oto. Tâibâ. Ma tô siwå'õ,
tiwasété na hã. Apâ te za asiwi æ'âri wå wa'wa, robze na asiré 're
hâimana aba mono da oto apâ. Tiwi robzei'õ pese wa, 'Re æhâimana
u'âsi mono te te råme tõ da, te za apâ asiwi æ'âri wå wa'wa. 8 Taha
wa, ma'ãpé asiwi pawapto wå wa'aba, aima æsawi pese za'ra wa'aba
zém na, te te sina aiwaihu'u pese za'ra wa'aba da, robzei'õ u'âsi 're
hâimana tõ mono da, asiti za'ra wa'aba. 9 Ðnhimi'ui'éré 'rata na, wa
tô aima ãma roti za'ra wa'wa, aibâ hã tô õ hã asiwi wå'õ za'ra
wa'aba da. Ðnhimiroti si 'madâ'â za'ra wa'aba zô, wa tô aima ãma
rob'ui'éré za'ra wa'wa, aibâ hâiba na hã. 10 A noræ wa'wa hã,
dawasédé da te 're æ'manharæ za'ra mono zém na hã oto da'ãma 're
'madâ'â za'ra wa'aba mono tõ da, asima 're pisutu za'ra wa'aba
mono wamhã, ðzama te oto da'ãma 're ab'madâ'â mono õ di za tô.
Taha wa, aibâ hã tiwasédé æpire hã tô sena te te 'manharæ wamhã,
wa za tô ðsima pisutu, asarina wa'aba, æwasédé hã te oto ãma 're
'madâ'â tõ mono da, simisutu ato sina asiré 're aihâimana za'ra
wa'aba mono da apâ. Cristuhu nho'a, wa ãne na hã aima ðsiwasu'u
za'ra wa'wa, æwasédé hã za te oto ãma 're æ'madâ'â mono õ na hã,
aibâ ãma hã. 11 Aibâ hã tiwasédé te te 're æ'manharæ mono zém na
hã, wa te oto ãma 're 'madâ'â za'ra mono tõ da, wa te wasima
pisutu za'ra õ wamhã, Satanasi hã te za tizadawa nhipese zéb
zarina, wama 're simiza'repese za'ra. Maræ na te za te te wawi 're
ro'wa'rutu u'âsi za'ra, wasiré æsazei'wa noræ wi, robzei ãna wasiré 're
wahâimana za'ra mono da oto. Satanasihi hâimanazé hã wama
waihu'u pese za'ra di. Taha wa, wa za tô wasima pisutu pese za'ra
ni, æwasédé hã wa te oto ãma 're 'madâ'â za'ra mono tõ da, aibâ ãma hã.

Paru hã Torowadi ãma sãmra ré, hâtâ'â na æsãmrazé wasu'u
12 Ãne wa za duré aima ðsiwasu'u za'ra wa'wa. Torowadi na 'ri

nho'õmo nhisi u, wa tô mo, tame Cristuhu wasu'uwå hã te dama
wasu'u da. Tamomo ðmoræ wamhã, Wanhib'apito hã ma tô ðma
'ridawa ðnhowa, tame te oto tãma romhuri da. 13 Tane nherå, wa tô
ðhâtâ'â sina ðhâimana, wasisãnawã Titu hã ðzô sãmra õ wa, tame te
sõpåtå da nherå aré. Taha wa, wa tô õne haré ta hawi mo,
Masédoniza u we ðmoræ da.

Wedewa'u æsadazei uptabi hã dama 're æsadazei pu'u mono ne,
Cristuhu wasu'uwå na da te ãma 're æropéi mono zé wasu'u
14 Tane nherå, 'Re æhâimana u'âsi mono ãma si, wa za 're ðwata

u'âsi. Ta hã te za sisarina te te 're wa'anhimroi u'âsi, Cristuhu ãma
're æwahâimana za'ra mono zéb zarina, wa'ãma 're sib'a'uwå za'ra
mono wa. Da'wapéi'wa noræ nhib'apito hã tinhitob'ru noræ ãma te te
ai'uté za'ra wå te, da'ahâ nho'a sisarina te te 're æsimroi mono ne,
taha ma si wa te oto tãma 're romhuri za'ra mono da, te za sisarina
si te te 're wanhimroi u'âsi, 'Re æhâimana u'âsi mono hã. Te duré te
te 're wapawaptob u'âsi za'ra, Cristuhu wasu'uwå si daro mono bâ
wa te dama ãma 're ropéi mono da, Cristu hã aihæni da te oto 're
waihu'u za'ra mono da. Wedewa'u æsadaze hã da te 're zata za'ra
mono wa, 're æsadazei pu'u za'ra mono ne, wa za wa te dama ãma
're ropé, Cristuhu wasu'uwå hã. 15-16 Wedewa'u æsadaze hã 're
sadazei wairébé mono wa, dama 're æwå wairébé mono ne, te duré
'Re æhâimana u'âsi mono hã wama 're toi u'âsi za'ra, Cristuhu
wasu'uwå hã wa te dama 're wasu'u za'ra mono wå te. Tane nherå,
aiwa da te dasima 're wå za'ra mono õ di, Cristuhu wasu'uwå hã.
Ni'wam noræ hã æwasu'uwå te te siwi 're wå'õ za'ra mono wamhã, ta
noræ hã te za tipå'å 're dâ'â u'âsi ne 're hâimana u'âsi za'ra, 'Re
æhâimana u'âsi mono nhiti. Maræ hã dama uzé pire wa, da te dasiwi
're æwå'õ za'ra mono ne, te ta noræ hã te te siwi 're wå'õ pese za'ra,
æwasu'uwå hã. Ni'wam noræ si æwasu'uwå te te sima 're æwå za'ra
mono noræ si, te za 'Re æhâimana u'âsi mono hã te te 're anho'reptu,
hâiwa ãma æ'rata 're si'ubumroi u'âsi mono da. Ta noræ ma si, tãma
're wå u'âsi za'ra mono di Cristuhu wasu'uwå hã, maræ æsadazei
uptabi hã 're sadazei wairébé mono wa, dama 're æwå wairébé
mono ne. E 'wa hã 're hâimana mono bâ, si'uihâ na tiwaihu'u pese
na Cristuhu wasu'uwå na romhuri na te te ãma 're æ'uwaimrami
mono da hã, 'Re æhâimana u'âsi mono ma. Ni'wa hã sada hâimana õ
di. 17 Ni'wam noræ hã 're simaræ ahâ za'ra mono da si, te 'Re
æhâimana u'âsi mono zadawa wasu'u na te te dama 're romhuri
za'ra. Tane nherå, wa noræ hã ta noræ ne, 're wahâimana za'ra mono
õ di. Maræ aimawi zô, wa te wasima 're romhuri za'ra mono õ di wa

noræ hã, 'Re æhâimana u'âsi mono zadawa wasu'u na hã. Cristuhu
waihu'u pese zarina si, wa tô wa te dama 're rowasu'u za'ra sena na,
'Re æhâimana u'âsi mono nho'a, ãne da, te te wapisutu za'ra wa, ta hã.

'Re æhâimana u'âsi mono hã te te dama æropisutuzép té wasu'u

3 1 Ãne na aima wasiwasu'u za'ra wa'aba wa, te za duré wa'ãma
ærosa'rata za'ra wa'wa ãté, 'râwi wasina æwawatazém na hã. E

wanhimiromhuri na wawasu'u na rob'ui'éré ré, wa tô ãma atåme
za'ra wa'aba hã wanem ni, sena na 'Re æhâimana u'âsi mono zadawa
wasu'u'wa na, wa te dama 're æromhuri mono zé wasu'u na
rob'ui'éré ré hã. Mare di. Ni'wam noræ si te za atåme 're sihutu 'wa,
nima hawimhã, æsimiromhuri wasu'u na rob'ui'éré ré hã. Duré
aihawi wa'aba hã, æsimiromhuri na dama 're æwasu'u za'ra wa'aba
mono zéb ré, te za ta noræ hã 're nomro, nimomo. Tane hãi õ di, wa
noræ hã. 2 Darob amoi u, 're wane mono wamhã, asimirob'ui'éré
za'ra wa'aba ré, 're wane mono õ di, da te dasiwi 're æwawaihu'u
mono zéb da hã. Mare di. Cristuhu wasu'uwå na wanhimiromhuri
zarina 're saze za'ra wa'aba mono wa, 'Re æhâimana u'âsi mono ãma
si 're anomro wå wa'aba mono zém na, da te 're aiwaihu'u za'ra
wa'aba mono wamhã, taha zarina si te za da te dasiwi 're
wawaihu'u, sena na 'Re æhâimana u'âsi mono zadawa wasu'u'wa na
dama 're æwahâimana mono na hã. 3 Wanhimiromhuri zarina si,
Cristu hã 're saze za'ra wa'aba mono wa, te taha na si da te 're
wawaihu'u, Cristuhu zadawa para si, wa te dama 're æromhuri
mono zém na hã, danhimirob'ui'éré hã da te 're sõré za'ra mono wa,
maræ hã da te ãma 're æwaihu'u za'ra mono ne. Tane nherå, maræ na
da te 're ærob'ui'éré za'ra mono zéb zarina, 're saze za'ra wa'aba
mono õ di, a noræ wa'wa hã. 'Re æhâimana u'âsi mono hã æsi'utõræ'õ
på'åzani nhimipawaptobzéb zarina si, ma tô 're æsaze za'ra wa'aba
mo. E åtå tõmo baihâ na rob'ui'éré zarina, ma tô 're æsaze za'ra
wa'aba mo. Mare di. 'Re æhâimana u'âsi mono på'åzani hã maræ hã
aipå'å 're te te aima 're æwaihu'u za'ra wa'aba mono zéb zarina si,
ma tô oto 're æsaze za'ra wa'aba mo, Cristu hã.

4 A noræ wa'wa hã wanhimiromhuri zarina, ma tô oto 're æsaze
za'ra wa'aba mo. Taha zarina te za oto asiwi æwawaihu'u za'ra
wa'wa, sena na Cristuhu zadawa para si, wa te dama 're æromhuri
mono na hã. Cristuhu nhimipawaptobzéb zarina si, wa tô wa noræ
hã sena na wasina waihu'u ni, 'Re æhâimana u'âsi mono nho'a. 5 E
wa noræ hã wasi'uihâ na wama waihu'u pese di ãne hã, Cristuhu
wasu'uwå na wa te dama 're ærowasu'u mono zéb da hã. Mare di.
'Re æhâimana u'âsi mono te te 're æwapawapto mono zéb zarina si,
wama waihu'u pese di, æwasu'uwå na, wa te dama 're æromhuri
mono zéb da hã, taha zarina, da te 're saze za'ra mono da. 6 Taha si

ma tô te te 're wapawapto, te te dama æropisutuzép téb zarina, wa
te dama 're romhuri wå mono da. E niha tawamhã, 'Re æhâimana
u'âsi mono te te dama æropisutuzép té hã. E 'Re æhâimana u'âsi mono
nhimiroti 'rata na Mozésihi nhimi'ui'éré, te wasu'u, ã hã. Mare di. 'Re
æhâimana u'âsi mono på'åzani nhimipawaptobzéb zarina 're ædanomro
mono zép té, te wasu'u, ã hã. Mozésihi nhimi'ui'éré zarina 're danomro
mono nherå, e taha zarina te za 're dasisõ'reptu za'ra, ropipa hawimhã.
Mare di. Ni'wa hã te te sina uwaimrami waihu'u õ di, Mozésihi
nhimi'ui'éré hã. 'Re æhâimana u'âsi mono te te dama æropisutuzép té
hã da te 're saze za'ra mono wapsi, te za Æpå'åzani hã te te 're
da'anho'reptu ropipa hawi, rowå na æsiré 're dahâimana u'âsi za'ra
mono da oto.

7-8 Duréihã 'Re æhâimana u'âsi mono hã ma tô tinhimiroti na
rob'ui'éré, åtå tõmo baihâ na, Mozésihi ma, te te sõmri da. Rowa'a
za'åtå na ma tô 'Re æhâimana u'âsi mono hã ætåme wi, Mozésihi u
hã. Tawamhã, Mozési hã åtå tõmo baihâ na rob'ui'éré te te mrami
pari, Izarazéhé nhihudu noræ u sa'a hawi apâ te te ætåme æré si'ra
za'ra wamhã, æ'ubu na hã rowa'a hã sa'åtå di. Sa'a hawi, moræ ré,
æ'ubu na rowa'a hã syry na sipari nherå, tawamhã, Izarazéhé
nhihudu noræ hã titõmo na te te 'madâ'â hâ waihu'u za'ra õ di,
Mozési hã. E maræ wa. 'Re æhâimana u'âsi mono hawi wa, rowa'a hã.
'Re æhâimana u'âsi mono nhimiroti 'rada hã åtå tõmo baihâ na
rob'ui'éré hã, æsimirowa'a ré, Mozési hã te te datåme ãwisi nherå,
wå nherå, taha si, da te 're æ'madâ'â za'ra mono zéb zarina, 're
dasisõ'reptu waihu'u za'ra mono õ di. Æsimiroti 'rada hã wå nherå,
taha nhipai u wå uptabi di, Æpå'åzani nhimipawaptobzé hã, taha
zarina, 'Re æhâimana u'âsi mono 'rata 're ædanomro u'âsi mono zéb
da hã, rowå uptabi ãma hã. 9 'Re æhâimana u'âsi mono hã
tinhimiroti 'rata na åtå tõmo baihâ na rob'ui'éré hã Mozésihi ma, te
te æsõmri hã wå nherå, da te dasina 're uwaimrami waihu'u za'ra
mono õ wa, ma tô 'Re æhâimana u'âsi mono hã te te siwi 're
da'awå'õ. Tane nherå, te te dama æropisutuzép té hã taha si wå
uptabi di. E maræ wa. Taha zarina, 'Re æhâimana u'âsi mono hã te te
oto 're wa'awåsãmri mono wa, duré taha zarina, wawasédé hã te te
oto wa'ãma 're ab'madâ'â mono õ wa, Wamama hã. 10 Duréihã
Mozési hã 'Re æhâimana u'âsi mono nhimiroti na rob'ui'éré ré åtå
tõmo baihâi ré, te te si'rai wamhã, 'Re æhâimana u'âsi mono te,
rowa'a na te æré mo, wå wa, æsimiroti hã. Tane nherå, rowa'a hã ma
tô ai'utõ. 'Re æhâimana u'âsi mono te te dama æropisutuzép tép si,
wå uptabi di oto, Cristuhu wasu'uwå na hã. 11 'Re æhâimana u'âsi
mono nhimiroti 'rada hã wå wa, ma tô Mozésihi hâiba na tirowa'a,
åtå tõmo baihâ na rob'ui'éré hã te te mrami ré hã. Tane nherå, ãma
ronomro hâ õ di, rowa'a na hã. 'Re æhâimana u'âsi mono te te dama

æropisutuzép tép si wå uptabi di, taha si 're si'utõræ waihu'u mono õ
wa za, te te 're æda'anho'reptui mono zé wasu'u wå hã.

12 'Re æhâimana u'âsi mono te te dama æropisutuzép té hã,
niwamhã wawi 're si'utõræ za'ra mono dai õ wa, wa taha umnhasi
sina, wa te 're 'madâ'â u'âsi. Taha wa, wapahi ãna, wa tô wa te
dama 're wasu'u u'âsi, ta hã. 13 Tawamhã Mozési hã ma tô 'rã ubu
ré datåme simasisi, æ'ubu na rowa'a hã tiwi æsi'utõræ na te te siwi
waihu'u za'ra tõ da, Izarazéhé nhihudu noræ hã. Tanei õ di, wa noræ
hã. Cristuhu wasu'uwå hã wa te dama 're wasu'u za'ra mono
wamhã, wanhiséb ãna, wa za tô wa te dama ãma 're rowasu'u za'ra,
niwamhã dawi 're si'utõræ mono dai õ wa za. 14-15 Duréihã
Izarazéhé nhihudu noræ hã ma tô 'rãihatob za'ra. Taha wa, 'Re
æhâimana u'âsi mono nhimiroti hã te te 're waihu'u za'ra mono õ di,
niha te te sina tãma 're æ'uwaimrami za'ra mono zéb da hã. Ta
hawim haré, te zahadu da'rã ubu ré 're ædahâimana za'ra mono ne,
'Re æhâimana u'âsi mono te te tãma æropisutu za'ra zéb 'rata na
rob'ui'éré hã te te sima 're sõré u'âsi za'ra, rowahutuzéb ãma,
æsimiroti 'rada hã te te 're æ'madâ'â pese za'ra mono zéb zarina, te te
're sõ'reptu za'ra mono da newa, ta noræ hã. Tane nherå, ni'wam
noræ hã Cristuhu ãma 're nomro mono wapsi, te za da'rã ubu ãna 're
ædahâimana za'ra mono ne 're hâimana za'ra, ta noræ si. 16 Ni'wam
noræ hã Wanhib'apito wasu'uwå u 're sipizari za'ra mono wapsi, te
za da'rã ubu ãna 're ædahâimana za'ra mono ne, 're hâimana u'âsi
za'ra, ta noræ ma si, oto waihu'u pese za'ra wa za. 17 Wanhib'apito
si, wa te 're saze za'ra mono wamhã, Tipå'åzani ma, te za te te 're
wa'apisutu, taha si te te 're wa'apawapto mono da, rowå na ãma 're
wanomro mono da, maræ na wasi'uihâ na wa te wasina tãma ãma
're æ'uwaimrami za'ra mono zém na, 'râwi 're wasi'madâ'â za'ra
mono tõ da, duré taha zarina, 'Re æhâimana u'âsi mono hã te te 're
wa'anho'reptui mono da newa. 18 Wa noræ hã wasiré æsazei'wa noræ
hã da'rã ubu ãna ne, wa oto 're wahâimana za'ra. Taha wa,
Wanhib'apito 're æmoræ wå uptabi zé hã wama waihu'u pese za'ra di
oto. Æpå'åzani te te 're æwa'apawapto mono zéb zarina, wa za oto 're
æwanomro wå mono zém na, wa te wasima ãma 're sa'åtå za'ra,
æsine ãma 're æwahâimana za'ra mono zéb da hã.

Piza na zé'a 'manharæ na romnhimiré'ézé wasu'u

4 1 'Re æhâimana u'âsi mono hã ma tô tinhimizawi pese zéb
zarina wapisutu, æsadawa wasu'u na wa te tãma 're romhuri

mono da. Taha wa, wawi 're robzei'õ mono ãna, wa tô 're
wahâimana u'âsi. 2 Ni'wam noræ hã asiré 're hâimana za'ra wa'aba
mono nherå, ma tô wawasédé hã wa'ãma sa'ra za'ra, wahâimana
nhipese sina dawi 're wahâimana mono newa. Uburé maræ hã

pi'uriwi da te 're æ'manharæ wasété za'ra mono zé hã, wa tô wa te
wasiwi 're awå'õ. 'Re æhâimana u'âsi mono zadawa wasu'u hã, wa te
dawi ãma 're 'wa'rutu mono õ di. Õhõ si, wa tô sõ'awi wa te dama
're wasu'u u'âsi, sena na, 'Re æhâimana u'âsi mono nho'a. Ãhã
zarina, te za 'râwi dapå'å na da te 're wawaihu'u za'ra, wazadawa
nhipese ãna, 're æwahâimana mono zém na hã. 3 Cristuhu wasu'uwå
hã wa te dama 're æwasu'u mono hã suwai haré te ni'wam noræ wi 're
hâimana zahadu, 'Re æhâimana u'âsi mono nhiti, za 're ænomro u'âsi
mono noræ wi. 4 Ta noræ hã, Cristu te te 're saze za'ra mono õ wa, ma
tô Wa'uburé hã æpo're'õ noræ nhib'apito hã te te 're apo're nhito,
tob'a ne 're hâimana za'ra mono da. Taha wa, Cristuhu wasu'uwå
hã wå uptabi nherå, rob'uiwåzém ne, te te dama 're rowa'a za'ra
mono nherå, te te 're waihu'u za'ra mono õ di, ta noræ hã. Cristu hã
aiwa Timama ne 're moræ wå uptabi nherå, ta noræ hã te te siwi 're
waihu'u za'ra mono õ di, sena na æwasu'uwå na hã. 5 Wa noræ hã
wa'ãma si 're atob'uzu za'ra wa'aba mono da, duré wanhimiroti si
're 'madâ'â za'ra wa'aba mono da, wa te ãma aima 're rowahutu
za'ra wa'aba mono õ di. Zezu Cristuhu si, wa tô wa te aima 're
wasu'u za'ra wa'wa, uburé Wanhib'apito na 're waihu'u za'ra wa'aba
mono da si. Taré, wa wa noræ hã aima romhuri aba 'wa hã 're
wahâimana. Zezusihi si 're æsazei pese za'ra wa'aba mono zéb da si,
wa tô wa noræ hã wa te aima 're sadawa wasu'u za'ra wa'wa.
6 Duréihã ropoto na'rata hawimhã, 'Re æhâimana u'âsi mono ma tô
tinha, ãne: “Ãhãna hã robra si 're asa'wari mono nherå, oto
airowa'a na.” Ãne te tinha. Tane ma tô duré wapå'å 're, te te wama
're arowa'a oto, æsadawa wasu'u hã wa te oto ãma 're æwaihu'u pese
za'ra mono zéb da hã. Cristu hã ma tô wama waihu'u za'ra, Æmama
're æmoræ wå uptabi na hã.

7 Ãté ni'wa hã te za maræ æwå uptabi hã æwa'âbâ za'åne hã piza na
zé'a 'manharæ 're tiså, piza æsipo'o pese wa, æ'manharæ uwa wa. Tane
duré, wa noræ hã wahâiba nhib'uware nherå, wa maræ æwå uptabi hã
wa te dama 're wasu'u, tô Cristuhu wasu'uwå hã, 'Re æhâimana u'âsi
mono si æwaihu'u pese na, da te 're waihu'u za'ra mono da,
wawaihu'u pese newa, wa'ãma si, da te 're rosa'rata za'ra mono tõ
da. 8 Wa noræ hã Cristuhu zadawa wasu'u'wa noræ hã maræ ahâ na
wazada 're hâimana mono nherå, da te wa'ãma 're ai'uté waihu'u
mono õ di. Duré da te dasiwi 're wa'ruiwapari mono wa, wa'rã
'remhã wama 're ro'wa'rutu mono nherå, wasina 're wahâtâ'â mono
wa, wawi 're robzei'õ waihu'u mono õ di. 9 Wanhitob'ru noræ hã te
te wa'ãma 're rob'manharæ wasété u'âsi za'ra mono nherå, 'Re
æhâimana u'âsi mono hã niwa te te waråme õ di. Ta noræ hã te te
siwi 're wa'ahâri mono nherå, wazô 're rob'é'é waihu'u mono õ di.
10-11 Da te dasiwi wapãræ da si, te da te wa'ãma 're rosa'rata u'âsi

za'ra aré, Zezusi hã da te dasiwi æwæræ ne da. Zezusihi wasu'uwå hã
wa te dama 're wasu'u mono wa, wa wasina romnhimimnhasi na 're
wahâimana. E maræ te wasu'u tawamhã, da te wa'ãma 're
rob'manharæ wasété u'âsi mono nherå, wasi'utõræ'õzé hã. Cristu hã
dâ'â nherå, apâ æhâiwa'utuzé, te wasu'u, sena na æwaihu'u pese zéb
da hã. 12 Taha wa, Cristuhu wasu'uwå na wa te dama 're rowasu'u
mono wa, wa awå sidâpâsi wasina romnhimimnhasi na 're wahâimana
u'âsi. Taha zarina te za oto a noræ wa'wa hã rowå na 're anomro
u'âsi aba mo, 'Re æhâimana u'âsi mono siré si.

13 Duréihã apito Dawi hã ma tô ãne na ãma rob'ui'éré: “'Re
æhâimana u'âsi mono hã wa tô te ðsina 're umnhasi, te te 're
ðpawapto mono da. Taha wa, ðmreme ãna 're ðhâimana waihu'u
mono õ di. Wa tô te dama 're wasu'u u'âsi, æsimiroti hã tô sena wa.”
Ãne duréihã apito Dawihi nhimi'ui'éré, æbaihâ na hã. Tane duré
wanhimirosa'rada hã. 'Re æhâimana u'âsi mono hã wa te wasina 're
umnhasi pese mono wa, duré wa te 're sazei pese mono wa, wa
æsadawa wasu'u na wa te aima 're rowasu'u u'âsi za'ra wa'wa.
14 Wanhib'apito Zezusihi hâiwa'utu'wa hã te za duré wahâiwa'utu,
Zezusihi ãma si 're wahâimana mono wa. Tawamhã asiré wa'aba te
za sitåme wazaprõ, hâiwa u. Ãne hã wama waihu'u pese za'ra di
oto. 15 Wa noræ hã ai'madâ'â sina za'ra wa'aba, wa maræ hã ahâ na
wa te 're sépata. Tawamhã Cristuhu wasu'uwå na daro mono bâ wa
te 're da'apawapto mono wamhã, 'Re æhâimana u'âsi mono
nhimizawi pese zéb zarina, da'ãma 're æsiwãræ mono zé hã, wa za
wa te dama ãma 're aropé, da'ahâ uptabi na oto æré 're dahâimana
za'ra mono da. Taha zarina te za da'ahâ na ãma 're dawata za'ra
oto, 'Re æhâimana u'âsi mono ãma hã, tinhoprubzéb zarina, da'ãma
're siwãræ mono wa, te te duré 're da'anho'reptui mono wa oto.

Datõmo na dama æ'madâ'â waihu'u'õ zô, da te 're
ærob'ruiwapari za'ra mono zé wasu'u

16 Taha wa, wawi 're robzei'õ waihu'u mono õ di, romhuri hã wa
te aré 're æsahâri mono zéb da hã. Mare di. Awå sidâpâsi wahâiba
prédubzéb u, wahâiba téb ré wanhiptetezé hã wawi 're si'ré u'âsi
mono nherå, wa wapå'å 're apâ 're wanhiptete u'âsi. Taha wa, wawi
're robzei'õ waihu'u mono õ di tô. 17 Ti'ab ré, wa za tô wa te 're
robzépata a'â. Tane nherå, ta hã wama wapure di. E maræ wa. Taha
wa'rãmi, te za 'Re æhâimana u'âsi mono hã æwå uptabi na duré æpire
uptabi na te te wama 're wa'âbâ, æsi'utõræ'õ na hã. Ti'ab ré, wa te 're
robzépata za'åtå mono nherå, taha nhipai u wå uptabi di za, æwå na
te te wama æropisutu sirõmo zé hã. 18 Uburé maræ hã ti'ab ré,
datõmo na da te 're æ'madâ'â za'ra mono si, si'utõræ pese di, ta hã.
Hâiwa ãma hã maræ hã datõmo na da te 're æ'madâ'â waihu'u za'ra

mono õ si, 're si'utõræ waihu'u mono õ di za. Te za 're hâimana u'âsi
za'ra. Taha wa, ti'ab ré datõmo na da te 're æ'madâ'â za'ra mono zô si,
wa te 're rob'ruiwapari mono õ di za. Datõmo na da te 're æ'madâ'â
waihu'u za'ra mono õ zô si, wa za wa te 're rob'ruiwapari u'âsi, wa
noræ hã.

5 1 Wahâiba hã 'ri na, wa za oto ãma aima simiré'é za'ra wa'wa.
A'ubuni wi 're dazâmoræ mono ré hã, romhâ 'manharæ na 'ri hã

æwa 're dasi'ubumroi hutu mono ré, te za dasisa'u da te dasiwi 're 'ri
nhamra. Tane duré, wa noræ hã. Ti'ai ãma 're wahâimana hutu za'ra
mono ré, te za wahâiba hã wawi 're si'utõræ za'ra. 'Ri æwå uptabi hã
dama 're simasam hâ mono da, te za duré æwå na da te dasima 're 'ri
za'ra. Tane te za duré 'Re æhâimana u'âsi mono hã wahâiba té hã te
te wama 're ab'manharæ, æwå uptabi hã, hâiwa ãma za wawi 're
æsi'utõræ waihu'u za'ra mono õ hã, taha ré si oto æ'rata 're wahâimana
u'âsi za'ra mono da. Ãne hã wama waihu'u pese za'ra di oto, wa
noræ ma hã. 2 Ti'ai ãma wahâiba ré ré, wa wa te sô 're rob'ruiwapari
u'âsi za'ra, hâiwa ãma wahâiba ætém na za oto 're æwahâimana za'ra
mono zéb zô, ãme ti'ai ãma da'uza æhâ tém na 're dasi'uza za'ra
mono da, da te sô 're ærob'ruiwapari za'ra mono ne. 3 Ai'uréiwi 're
danomro mono wa, dama 're ædanhiséb za'ra mono ne, hâiwa ãma
hã wahâiba ãna 're wahâimana za'ra mono õ di za. Wahâiba téb ré
si, wa za tô 're wahâimana u'âsi za'ra. 4 Ti'ai ãma wahâiba ré u'âsi
're wahâimana za'ra mono õ di za. Ti'ab ré, wa 're wawab'åtå u'âsi
za'ra, wa te 're robzépata za'åtå za'ra mono wa, wahâiba na hã. E
tawamhã wa za wa te wasima 're rosa'rata za'ra, 're wadâ'â su'u
za'ra mono da, wahâiba zô 're rob'é'é za'ra mono hâ. Mare di. Ãne
na hã wa te wasina 're rosa'rata za'ra mono õ di za, wa noræ hã.
Tane nherå, wa za tô sô 're watob'uzu u'âsi za'ra, 'Re æhâimana u'âsi
mono hã wahâiba ætém na æsi'utõræ waihu'u'õ na, za te te wama ãma
're æ'azapræ mono zéb zô. Ãne wamhã, ti'ab ré aré wahâiba hã wawi
're si'utõræ za'ra mono da nherå, wa za taha wa'rãmi æsi'utõræ'õ ré 're
wahâimana u'âsi za'ra. 5 'Re æhâimana u'âsi mono si, ma tô te te
wama 're apisutu siro, ãne hã. Tipå'åzani hã ma tô te te wama 're
anhomri, sena na wahâiba æté hã za te te wama 're æ'anhomri mono
na, wa te wasina 're waihu'u za'ra mono da.

6 Taha wa, wa za 'Re æhâimana u'âsi mono umnhasi sina 're
wahâimana za'ra a'â, wato sina. Wahâiba hã ti'ab ré, za wawi 're
æsi'utõræ za'ra mono ré, 're wanomro mono wa, wa a'â hâiwa ãma
Wanhib'apito 're æsãmra mono zém nhiti 're wahâimana za'ra, za 're
æwahâimana u'âsi za'ra mono zém nhiti zama. 7 Wa noræ hã, uburé
maræ hã hâiwa ãma 'Re æhâimana u'âsi mono, za te te wama 're
æ'anhomri mono hã, ti'ab ré watõmo na romhâ ré, wa te 're æ'madâ'â
za'ra mono zéb zarina, 're wahâimana za'ra mono õ di. Uburé te te

sima wa'ãma 're æ'aropisutu mono zém na, wa te 're æsaze za'ra
mono zéb zarina si, wa ãma 're wahâimana za'ra, watõmo na wa te
wasisõwa 're 'madâ'â za'ra mono õ nherå, romhâ ré. 8 Wa noræ hã
wato sina, wa oto 're wahâimana u'âsi za'ra. E maræ wa. Ti'ab ré,
wahâiba hã wawi 're si'utõræ pese za'ra mono nherå, wå uptabi di
za, taha nhowa're're, hâiwa ãma Wanhib'apito 'rata 're æwahâimana
u'âsi za'ra mono zé hã. 9 Tane nherå, 'Re æhâimana u'âsi mono hã 're
æwahâimana za'ra mono zém na, wa'ãma 're toi u'âsi mono da si, wa
za 'râwi 're wasi'madâ'â za'ra, ti'ai ãma wahâiba æ'ratare ré, duré
hâiwa ãma wahâiba ætéb ré. 10 E maræ wa, wa za ãhã zô si, wa te 're
rob'ruiwapari u'âsi za'ra, ti'ab ré hã. Niwapsi, wa za tô uburé
Cristuhu nho're aimasam ni, te te wa'awaihu'u da, wahâimana wå
na, duré wahâimana wasété na zama. Tame te za oto niha te te
wama 're arowairébé, ti'ai ãma uburé maræ, wa te 're æ'manharæ za'ra
mono zéb zarina, æwå na, duré æwasété na zama.

'Re æhâimana u'âsi mono hã da'ãma 're æsiwadi mono zé wasu'u
11 Wa noræ hã Zezusihi zadawa wasu'u'wa noræ hã, wa tô

Wanhib'apito hã wa te wasiwi 're wazéb za'ra. Taha zarina, wa tô
duré wa te 're dapawaptob za'ra, 'Re æhâimana u'âsi mono u si, 're
dasipizari za'ra mono da. Wa noræ hã maræ zô si, wa te 're
dapawaptob za'ra mono õ di. Mare di. 'Re æhâimana u'âsi mono ma
si, wawaihu'u pese za'ra di, uburé 're æwahâimana za'ra mono zém
na hã. Taha wa, æwå si, wa te 're æ'manharæ za'ra mono zé hã, tãma
waihu'u pese di duré. Ãne na hã sena na aipå'å 're, ãté aima waihu'u
pese za'ra wa'aba di duré. 12-13 Ni'wam noræ hã zudezu noræ
hâimanazéb uwaibaba, danho'a dama 're hâimana za'ra mono wå
te, te sina 're wata za'ra. Ta noræ hã ma tô wanhimiromhuri hã te te
're 'madâ'â za'ra. Tane nherå, wapå'å 're wanhimirosa'rada hã, ta
noræ hã te te wawi 're waihu'u za'ra mono õ di. Taha wa, te ta noræ
hã te te dama wa'ãma 're romnomri za'ra, ãne: “Paru noræ hã
simiza'rese ãna, te 're hâimana za'ra. Ma tô duré 'rãihaiwamnaræ
za'ra.” Wå di tô. Tane nherå, wa noræ hã 'Re æhâimana u'âsi mono
ma si, wa za tô wa te 're romhuri u'âsi za'ra, wanhimiromhuri na
ãma 're wawata za'ra mono da. Ta noræ hã te duré ãne te te wa'ãma
dama 're romnomri za'ra: “Paru noræ hã te simirosa'rata nhipese na
te te dama 're rowasu'u za'ra, æsimiroti hã sena newa, da te ãma 're
saze za'ra mono da.” Wå di tô. Wa'ãma romnomri wasété nherå, wa
tô wa te aima 're romhuri u'âsi za'ra wa'wa, wanhimi'å na. E wasina
're wawata za'ra mono da, wa ãne hã aima wasiwasu'u za'ra wa'aba
ni. Mare di. Dama 're wawasu'u wå za'ra wa'aba mono da, wa ãne
na aima wasiwasu'u za'ra wa'aba ni, 'râwi wanhimirosa'rada æwå hã
da te wa'ãma 're æwaihu'u za'ra mono da si, æré 're æwahâimana za'ra

mono hã 'râwi. 14 Cristu hã te te 're wa'azawi pese mono wa, wa
wanhimi'å na, wa te tãma 're romhuri za'ra, da'ãma. Wa noræ hã
wasima si, 'râwi 're wasi'madâ'â za'ra mono õ di za. Dawasété
wa'âbâzéb da, ma tô Cristu hã uburé dazada dârâ da'upana,
dawasété wi 'râwi 're dasiwa'âbâ za'ra mono da, dasi'uihâ na
dasisada 're dadâ'â waihu'u za'ra mono õ wa. 15 Ãma 're ænomro té
mono noræ hã, sima si ãma 're hâimana za'ra mono tõ da, ma tô
dazada dârâ, Cristu hã. Taha zarina, te za sada ædâ'â za'ra ma si 're
hâimana za'ra, duré sada æhâiwa'utu za'ra ma si, Cristuhu ma si.

16 Ãne wa, ti'ai ãma æsazei'õ'wa noræ nhimirosa'rata zarina, wa te
da'ãma 're rosa'rata za'ra mono õ di za oto, 're ædahâimana za'ra
mono zém na hã. Wa hã bété. Æsazei'õ'wa noræ nhimirosa'rata zarina,
wa tô te 're rosa'rata aré, Cristu 're æhâimana mono zém na hã, taré
newa. Tane nherå, taha zarina, te ãma 're rosa'rata mono õ di oto, wa
hã. 17 Ni'wam noræ hã Cristu te te 're saze za'ra mono wa, simisutu
tihâiba na sina 're sitob za'ra mono wamhã, 're ædapoto téb za'ra
mono zéb ré si, te za oto 're hâimana za'ra. Taha wa, te za 're
ænomro 'rata mono zé hã tãma 're si'utõræ za'ra. Tâibâ za oto. Taha
wa'rãmi, te za oto 're ædahâimana téb za'ra mono zém na si 're
hâimana za'ra, æwå na si. 18 Ãne hã ma tô æwå si te te wama 're
ab'manharæ, 'Re æhâimana u'âsi mono hã, ãma 're æwanomro mono
zép téb da hã. Æsitob'ru na, wa tô aré tãma 're wahâimana za'ra.
Tane nherå, Cristuhu dâ'âzém na, ma tô wa'ãma 're siwadi za'ra
oto. Wa noræ hã dama æsadawa wasu'u'wa noræ hã ma tô duré wama
pisutu za'ra, wa te da'ãma 're æromhuri za'ra mono zéb da hã, taha
zarina, da'ãma zama 're siwadi mono da duré, wasine. 19 Cristuhu
dâ'âzém na 'Re æhâimana u'âsi mono, da'ãma 're æsiwadi mono zé
wasu'u na, wa wa te dama 're rowasu'u za'ra, dawasété na oto
da'ãma 're æpo're pu'u mono õ zéb zarina hã. Ma tô oto wama pisutu
za'ra, ãne na, wa te dama 're rowasu'u za'ra mono da.

20 Taha wa, ma tô Cristu hã datåme wazatõræ za'ra, æsadawa para,
wa te dama 're sadawa wasu'u za'ra mono da. Ãne, wa wa te dama
're roti pese za'ra, Cristuhu nhisi na: “Ma'ãpé, 'râwi asi'madâ'â za'ra
wa'aba, 'Re æhâimana u'âsi mono hã ai'ãma siwadi za'ra wa'aba da
oto.” Ãne na ma tô wa'u'âbâ te te dama 're aroti pese, 'Re æhâimana
u'âsi mono hã. 21 Cristu hã ti'ai ãma 're moræ ré, ma tô wasété ãna
're hâimana u'âsi. Tiwasédé hã te te 'manharæ õ nherå, 'Re æhâimana
u'âsi mono hã ma tô uburé wawasédé, wa te 're æ'manharæ za'ra
mono zém na hâiba wati'i, wa'upana za'ra, Cristuhu ãma 're
wanomro mono wa, te te oto 're æwa'awåsãmri mono zéb da hã.

6 1 Wa noræ hã 'Re æhâimana u'âsi mono siré, wa te tãma 're
æromhuri za'ra mono noræ hã, wa za oto aima ãma roti pese

za'ra wa'aba ni. 'Re æhâimana u'âsi mono, ma tô tinhimizawi pese

zéb zarina, aima 're sõprub za'ra wa'wa, æwå na hã. Taha wa,
æsazei'wa na taré dama 're asiwasu'u za'ra wa'aba mono õ di za. 'Re
aihâimana za'ra wa'aba mono zém na, te za asa æwa'rãmi asina
tãma 're æ'uwaimrami u'âsi za'ra wa'aba mo, 'Re æhâimana u'âsi
mono ma hã. 2 Duréihã Iza'iza hã ma tô 'Re æhâimana u'âsi mono
mreme na rob'ui'éré, ãne:

“Ai'ãma ðpå'åzézéb da, bâdâ te ðsima æpisutuzém na, wa tô
aiwapa. Te æ'asõ'reptuzéb da, bâdâ hã æwa waptã'ã wamhã,
wa tô aipawapto tô.”

Ãne duréihã 'Re æhâimana u'âsi mono mreme na rob'ui'éré hã.
Ma'ãpé, ðwapari pese za'ra wa'aba. Bâdâ ma tô oto æwa waptãrã, 'Re
æhâimana u'âsi mono nhimizawi pese zé hã asi'uihâ na asima tiwi
waptårå za'ra wa'aba da, duré te te asõ'reptu za'ra wa'aba da.

3 Wa noræ hã wa 're wasi'madâ'â za'ra 'râwi, 're æwanomro wå
mono zô, ni'wam noræ hã wahâimanazém na te te 're wa'madâ'â
za'ra mono wa, taha zarina, tiwasété na oto 're si'marõpãræ za'ra
mono tõ da, Cristuhu wasu'uwå hã duré te te siwi 're wå'õ za'ra
mono tõ da. Wa te dama 're æromhuri za'ra mono zé hã, da te dasiwi
're wå'õ za'ra mono tõ da, wa ãne na 'râwi 're wasi'madâ'â za'ra, wa
noræ hã. 4 A noræ wa'wa hã, 'Re æhâimana u'âsi mono ma, wa te 're
æromhuri za'ra mono zém na si, asiwi wawaihu'u za'ra wa'aba da,
wa uburé maræ hã wå na wa te 're 'manharæ za'ra. E niha tawamhã,
're æwahâimana za'ra mono zé hã. Uburé maræ na, wa te 're
robzépata za'ra mono nherå, duré rowasédé hã wazada 're wairébé
u'âsi mono nherå, wa wanhiptete sina ãma 're wanomro u'âsi, wa te
're sazei'õ utõræ za'ra mono ãna. 5 'Re æhâimana u'âsi mono zadawa
wasu'u'wa oto 're wahâimana za'ra mono wa, ma tô da te dasiwi 're
wahâ za'ra. Ma tô duré nasi dasiwi wanheme ni, dazazéb 're.
Wazada 're dahâimana wasété za'ra mono wa, te da te wawi 're
ro'wa'rutu u'âsi za'ra, Wanhib'apito, wa te dama 're sadawa wasu'u
za'ra mono ré hã. Wanhimiromhuri na, wa dama 're wasiwasutu
za'åtå u'âsi za'ra, Wanhib'apito wasu'uwå na hã. Ãne wamhã,
wanhotõ ãna ma tô duré wa'ãma 're awå za'ra, nimahã mara na hã.
Wasai ãna, wa duré nimahã bâtâ na hã 're wasi'ubumro. 6 Ãne na,
wa te 're robzépata za'ra mono nherå, wa tô 're wanomro wå u'âsi.
'Re æhâimana u'âsi mono nhimirowaihu'u si, wa tô oto wa te 're
waihu'u pese za'ra. Taha wa, wawara sina dazada 're wazahi za'ra
mono õ di oto. Wanhimizawi pese na si, wa oto 're wahâimana
za'ra. 'Re æhâimana u'âsi mono på'åzani nhimipawaptobzéb zarina
si, wa duré wa te dama 're romhuri za'ra. Wazadawa nhipese ãna,
wa sena na si, wa te 're dazawi pese za'ra. Ãne zarina, te za asiwi
æwawaihu'u za'ra wa'wa, sena na 'Re æhâimana u'âsi mono zadawa
wasu'u'wa, dama 're æwahâimana za'ra mono na hã. 7 Æwasu'uwå hã

wa tô, tô sena wa te dama 're wasu'u za'ra. 'Re æhâimana u'âsi mono
waihu'u pese zarina si, wa tô ãne na wa te dama 're romhuri za'ra.
'Re æwanomro wå mono zém na si, wa tô wanhitob'ru noræ da, 're
wahâimana za'ra, ta noræ ãma, wa te 're ai'uté za'ra mono da. Taha
na, wa duré ta noræ ãma 're wasimanawawi u'âsi za'ra, wanhitob'ru
noræ ãma hã. 8 Ãne na te za tô asiwi æwawaihu'u za'ra wa'wa, sena
na 'Re æhâimana u'âsi mono zadawa wasu'u'wa, dama 're æwahâimana
za'ra mono na hã. Taha wa, te ni'wam noræ hã 're æwanomro wå
mono zém na te te wa'ãma 're rosa'rata za'ra. Te te duré dama 're
wawasu'u wå za'ra. Tane nherå, te ni'wam noræ hã te te wa'ãma 're
wasété za'ra taré. Te duré te te dama 're wawasu'u wasété za'ra.
Sena na dama 're wasiwasu'u u'âsi za'ra mono nherå, te wazadawa
nhipe hã te te wa'ãma 're sa'ra u'âsi. 9 Wa noræ hã daro mono bâ
æsazei'wa noræ ma, wawaihu'u pese za'ra nherå, te ni'wam noræ hã
taré na si te te wa'ãma 're rosa'rata za'ra. Wa te wasina 're
romnhimimnhasi u'âsi za'ra mono wa, aré 're wadâ'â za'ra mono da
nherå, wa zahadu wahâiba ré ré 're wahâimana za'ra. Da te 're
wahâ za'ra mono nherå, da te dasiwi wa'uprosi waihu'u õ di.
10 Nimahã bâtâ na, da te dasina 're wapå'åzé zani za'ra mono nherå,
wa watoi u'âsi 're wahâimana za'ra, 'Re æhâimana u'âsi mono ãma
si. Duré wanhibrob'õ na 're wahâimana za'ra mono nherå, wa wa te
're dapawaptob za'ra, æwasu'uwå na si, danhibro pese ne, rowå na 're
dahâimana u'âsi za'ra mono da, 'Re æhâimana u'âsi mono siré. Wa
noræ hã wanhimaræ õ nherå, 'Re æhâimana u'âsi mono, uburé te te
wama 're æ'anhomri mono ré si, wa oto 're wanomro, æwå uptabi ré si.

11-12 Corætu ãma 're aihâimana za'ra wa'aba mono noræ, sõ'awi wa
tô aima 're wasiwasu'u za'ra wa'wa, 're æwahâimana za'ra mono zém
na hã. Aiwi 're wasi'udâ waihu'u za'ra wa'aba mono õ di.
Wanhimizawizém na, wa te duré 're ai'mararé za'ra wa'aba mono õ
di. A noræ wa'aba si te asimizawizém na 're æwa'mararé za'ra wa'aba
mo. 13 Taha wa, ðra ne oto ðma 're aihâimana za'ra wa'aba mono
wa, wa za ãne na aima roti za'ra wa'wa, asawi pese za'ra wa'aba
sina: Ma'ãpé, aipå'å na asiwi 're wazawi pese za'ra wa'aba mono,
wa noræ hã wapå'å na, wa te 're æ'asawi pese za'ra wa'aba mono ne.

Aiwab õ na 're ædahâimana za'ra mono zé wasu'u
14 Cristuhu zazei'wa na 're aihâimana za'ra wa'aba mono noræ,

æsazei'õ'wa noræ hâimanazém na, æsu 're aihâimana waihu'u za'ra
wa'aba mono õ di za oto. Rowa'a na 're ædanomro wå mono zé hã,
duré robra na 're ædanomro wasété mono zé hã, e aiwa bâ. Mare di.
Aiwab õ di. Taha wa, æsazei'õ'wa noræ siré, 'râwi 're aihâimana
waihu'u za'ra wa'aba mono õ di za tô. Tô'ã. 15 Cristu hã bété. E
Satanasihi me, te siré 're hâimana zahuré, aiwa. E tinhimirosa'rata

na te duré 're sisaze zahuré, 're siwå'õ zahuré mono ãna. Mare di.
Tane duré, æsazei'wa noræ hã aiwa 're hâimana za'ra mono õ di,
æsazei'õ'wa noræ me hã. Ãne hã baba uptabi di, wama hã.
16 Romhâiba 'manharæ hã ãma 're ædawata za'ra mono zé hã, e 'Re
æhâimana u'âsi mono ãma 're ædawata za'ra mono zéb 're, te aré da
te 're sa'ra, 'ri 'rãihâ wa. Mare di. E maræ wa. Aiwab õ wa, dama hã.
Tane duré, wa noræ hã 'Re æhâimana u'âsi mono ãma 're æwata za'ra
mono õ noræ siré, 're wahâimana waihu'u za'ra mono õ di za oto. E
maræ wa. 'Re æhâimana u'âsi mono hã wapå'å 're, wa'ãma 're sõrõwa
za'ra mono wa oto. Taha wa, 'Re æhâimana u'âsi mono nhorõwa ne,
wa oto 're wahâimana za'ra wasiré æsazei'wa noræ hã, 'ri 'rãihâ wam
ne, wapå'å 're, 're sãmra mono wa oto. Duréihã 'Re æhâimana u'âsi
mono zadawa wasu'u'wa noræ hã ma tô æmreme na rob'ui'éré za'ra,
romhâ ré æsib'a'uwå noræ ãma hã, ãne:

“Ðnhib'a'uwå noræ siré, wa za oto 're ðhâimana u'âsi za'ra,
'râwi æ'rata. Wa za æsiré 're ðmoræ u'âsi za'ra.
Æsib'apito, wa za oto tãma 're ðhâimana za'ra.
Tawamhã ðnhib'a'uwå te za duré ðma 're hâimana za'ra.”

17 Ãne duré Danhib'apito mreme na rob'ui'éré wasu'u amo hã:
“Dapo're ãna 're ædanomro mono noræ hã, te za oto asiwi
're æråme za'ra wa'aba mo, ta noræ hâimana wasété zém
nhiti, 're aihâimana za'ra wa'aba mono da oto.
Dapo're'õ noræ hã uburé maræ hã te te siwi 're æ'manharæ
wasété za'ra mono zé hã, tiwi 're upi zahu za'ra wa'aba
mono õ di za oto. Tawapsi, wa za oto ðsitåme te 're
aiwaibui wå wa'wa.

18 Tawapsi, wa za duré Aimama 'wa hã aima 're ðhâimana
za'ra wa'wa. Tawamhã ð'ra te za oto ðma 're aihâimana
za'ra wa'aba mo.”

Ãne ma tô 'Re æhâimana u'âsi mono hã danhipai u æsiptete uptabi hã
tinhib'a'uwå noræ ma, ropisutu siro.

7 1 Ðsisãnawã noræ, ðma asawi pese za'ra wa'aba noræ hã, ãne hã
uburé 'Re æhâimana u'âsi mono te te wama 're æ'aropisutu mono

zé hã, oto wama 're hâimana za'ra mono wa, uburé maræ æwasété
wi, wa za 're wasi'madâ'â pese za'ra, ãma 're wasihâiba wasété za'ra
mono tõ da, duré 'râwi wapå'å 're, ãma 're wasiwasété za'ra mono
tõ da. Taha wa, 'Re æhâimana u'âsi mono hã wa za wa te wasiwi 're
wazé pese za'ra. Wa za duré tãma 're wasisõmri u'âsi za'ra, ãma 're
wanomro wå u'âsi mono da.

Paru hã dama 're ætoi u'âsi mono zé wasu'u
2 Ma'ãpé, asiwi 're wazawi wå za'ra wa'aba mono, apâ 're wawaibui

wå wa'aba mono da. Ni'wam noræ hã asiré 're hâimana za'ra wa'aba

mono nherå, ma tô wawasédé hã wa'ãma sa'ra. Tane nherå, asiré
wa te aima romhuri za'ra wa'aba ré hã, maræ æwasédé hã wa te aima
'manharæ za'ra wa'aba õ di, nimahã na hã. Duré wanhimiromhuri
zarina, aihâimana wasété na asi'marõpãræ za'ra wa'aba õ di 'râwi.
Duré rob'uiprazéb zô, maræ hã taré, wa te aima 'manharæ nhipese
za'ra wa'aba õ di. Mare uptabi di. 3 E aiwasédé hã te ai'ãma sa'ra
wa'aba da, wa ãne ãma aima rowasu'u za'ra wa'wa. Mare di. Ãne da
hãi õ di. A noræ wa'wa hã wama asawi uptabi za'ra wa'aba di. Taha
wa, niha wama 're romhâimana za'ra mono wa, 're wadâ'â za'ra
mono da nherå, wama 're rowå za'ra mono di za. Ãne na, wa tô
aima wasiwasu'u pari za'ra wa'aba ni. 4 A noræ wa'wa hã ðma
ai'umnhasi za'ra wa'aba di oto. Wa aima 're ðtoi u'âsi za'ra wa'wa.
Aiwasu'u wå wa'aba na, ma tô asina ðma 're ærowå zani za'ra wa'aba
mo. Rowasédé hã wazada 're wairébé u'âsi mono nherå, wa ðtoi
uptabi na 're ðhâimana u'âsi.

5 Masédoniza u, we wasimasisi wamhã, wa te ãma ãpusi waihu'u
õ di. Ãmemhã wazada hã ro'wa'rutu uptabi di, da'ahâ na wazada
dahâimana za'ra wa. Duré ai'ãma wahâtâ'â za'åtå za'ra wa'aba di. E
maræ wa. Wanhib'apito wasu'uwå nhiti, aipizari za'ra wa'aba
õ'umnhasite. 6 'Re æhâimana u'âsi mono hã, taha si dapå'å nomri'wa
hã te 're hâimana, dawi 're robzei'õ za'ra mono nherå. Ta hã ma tô
wapå'å hi, Titu hã aihawi wa'aba, nimosi wei watåme wisi wa. 7 E
tawamhã, Titu wei watåme æwisizém na si, ma tô wapå hã æ're
wama da'wa. Mare di. Taha na si õ di. Aiwasu'u wå wa'aba na
zama, ma tô wapå hã æ're wama da'wa, duré Titu hã asiwi æpå'å hiri
aba na aiwasu'u wå za'ra wa'aba na zama. Ta hã Titu hã ma tô
wama aiwasu'u wå za'ra wa'wa, ãne: “Corætu na 'ri nho'õmo nhisi
ãma æsazei'wa noræ hã te sima aiwå za'ra, 'râwi te te duré asabu
za'ra da, tãma asawi uptabi za'ra wa. Ta noræ hã ma tô duré 'râwi
sina tipå'åzé za'ra, maræ hã æwasétére hã te te siwi æ'manharæ za'ra
zém na hã. Te duré sima aiwå za'ra, te te siwi ai'upari wå za'ra da,
asitob'ru noræ wi.” Ãne na ma tô wama aiwasu'u wå za'ra wa'wa,
Titu hã. Taha wa, aima ðtoi uptabi za'ra wa'aba di, ãhãna hã.

8 Rob'ui'éré te aima æsõmri 'rata za'ra wa'wa hã sõré za'ra wa'aba
wamhã, ma tô aiwi tirobzei'õ pese za'ra wa'wa, te ãma aima ænharæ
za'ra wa'aba zém na hã. Taha wa, wa tô wa hã ðsiwi ãma robzei'õ,
te aiwi ãma ærobzei'õ za'ra wa'aba zém na hã. Tane nherå, te ãma
ðsiwi robzei'õ na sahu õ di oto. E maræ wa. Te aiwi ãma ærobzei'õ
za'ra wa'aba zém na, ãma aihâimana za'ra wa'aba õ wa oto. 9 Taha
wa, wa hã ðtoi uptabi di, ãhãna hã. E ðnhimi'ui'éré na te aiwi
robzei'õ pese za'ra wa'aba wa, wa ðto sina ðhâimana. Mare di. Aiwi
ærobzei'õ pese za'ra wa'aba zéb zarina, aiwasété wi aipizari za'ra
wa'aba wa, wa ðto sina ðhâimana. 'Re æhâimana u'âsi mono te te

aima æwå za'ra wa'aba zéb zarina si, ma tô aiwi tirobzei'õ za'ra
wa'wa. Taha wa, wa hã maræ æwasédé hã te ãma aima 'manharæ
za'ra wa'aba õ di, ðnhimi'ui'éré na te ãma aima ænharæ za'ra wa'aba
zém na hã. 10 Æsazei'õ'wa noræ hã 're ænomro wasété mono zéb
zarina, robzei'õ u'âsi 're hâimana za'ra mono wa, te ta noræ hã dâ'â
u'âsi ne 're hâimana za'ra, tipå'å 're. Tane nherå, 'Re æhâimana u'âsi
mono te te dama 're æ'apisutu mono zéb zarina si, dawi 're robzei'õ
pese za'ra mono wamhã, tawapsi te za dawasété wi 're dasipizari
za'ra. Taha zarina si, te za oto 'Re æhâimana u'âsi mono hã te te 're
da'anho'reptu. Ãne wamhã, 're ædahâimana wasété za'ra mono zém
na 're dasiwå'õ za'ra mono õ di za oto. 11 Ma'ãpé, ãne na ãma
asipo're pu'u za'ra wa'aba, 'Re æhâimana u'âsi mono te te sima aiwå
za'ra wa'aba zéb zarina, aiwi ærobzei'õ pese za'ra wa'aba zém na hã.
Taha zarina, ma tô oto asiwaihu'u za'ra wa'wa, uburé æwasédé hã
'râwi asiwi wå'õ pese za'ra wa'aba da. Taha wa, ma tô oto asima
æwå uptabi za'ra wa'wa, aiwasédé hã 're æ'manharæ za'ra wa'aba
mono zém na ðma asiwasu'u za'ra wa'aba da, apâ asima ropese za'ra
wa'aba da. Ma tô duré asiwå'õ pese za'ra wa'wa, aiwasédé hã aima
æhâimana za'ra wa'aba zém na hã. 'Re æhâimana u'âsi mono
nhimihâzém na, æsadawa para ðmreme na te aihâ za'ra wa'aba
õ'umnhasite, ma tô ðma aipahi za'ra wa'wa. Tane nherå, ma tô
asima ðwå za'ra wa'wa oto, apâ ãma atåme ðmoræ aba da, wasisabu
su'u za'ra da. Æ'uwaibaba na si, niha ãma rosa'rata za'ra wa'aba da,
ma tô asi'madâ'â za'ra wa'wa, aibâ hã tiwasédé te te æ'manharæzém
na hã asiwi wå'õ za'ra wa'aba da. Taha wa, aiwasédé hã ãma
'manharæ za'ra wa'aba õ di. Ãne, wa tô ãma aiwaihu'u za'ra wa'wa.

12 Taha wa, e taré aibâ hã tiwasédé te te da'ãma æ'manharæ ãma,
ðpå'åzé wa, wa tô ãne na ãma aima rob'ui'éré za'ra wa'wa, taha
hâiba na te ãma aima nharæ za'ra wa'aba da. Mare di. Duré e taré
aibâ hã te pawaptob da, wa tô ãma aima rob'ui'éré za'ra wa'wa, ãne
na hã. Mare di. A noræ wa'wa hã aima wazawi pese za'ra wa'aba wa,
ðnhimiroti hã 're æ'madâ'â za'ra wa'aba mono na 'Re æhâimana u'âsi
mono nho'a 'râwi asiwaihu'u za'ra wa'aba da si, wa tô ãne na hã
ãma aima rob'ui'éré 'rata za'ra wa'wa. 13 Ãne hã wa te ai'ãma
waihu'u za'ra wa'aba wa, ma tô apâ wapå hã æ're wama da'wa. Tane
nherå, taha zarina si õ di, aima wato za'ra wa'aba zé hã. Titu hã we
watåme wisi wamhã, ma tô wama aiwasu'u wå za'ra wa'wa. Ai'rata
sãmra aba ré hã, ma tô, u, asiwi æpå'å hiri 'wa, asiwi æpawapto wå
wa'aba zém na hã. Ãne wa, ma tô, to sina we watåme wi, aihawi
wa'aba hã. Ãne wa, wa duré wa noræ hã watoi uptabi na
wahâimana, æsabâdâ hã. 14 Titu hã ãma atåme moræ aba õ ré, wa tô
tãma aiwasu'u wå za'ra wa'wa, æsõwa, te te aiwaihu'u sirõmo za'ra
wa'aba da. Taha wa, taré te ãma tãma ai'umnhasi baba za'ra wa'aba

õ di, æsõwamhã. Wa noræ hã wazadawa nhipese ãna, wa tô
wanhimirowasu'u wå na si, wa te aima 're rowasu'u u'âsi za'ra
wa'wa, tô sena na ãma 're æwawaihu'u za'ra wa'aba mono zéb da hã.
Taha zarina, Tituhu ma, wa te æ'aiwasu'u wå za'ra wa'aba zém na
hã, tô sena na te za taha zarina si oto da te 're aiwaihu'u za'ra
wa'wa, a noræ wa'wa hã. 15 Titu hã ai'rata sãmra aba ré, ma tô
æsimiroti hã asiwi æwapari pese za'ra wa'wa. Ma tô duré asina
aihâtâ'â za'ra wa'aba nherå, asiwi æ'âri wå wa'wa, maræ na tãma ãma
asina uwaimrami za'ra wa'aba õ wa, te te siwi aiwå'õ za'ra wa'aba
õ'umnhasite. Taha wa, tãma asawi pese za'ra wa'aba di, ãne na
ai'ãma po're si'âri za'ra wa'aba õ wa. 16 Taha wa, wa hã duré, aima
ðto za'åtå za'ra wa'aba di. E maræ wa. Ðma ai'umnhasi za'ra wa'aba
wa, ãne na hã oto.

Æsibrob'õ noræ ma, 're ædanhoprub za'åtå za'ra mono zé wasu'u

8 1 Wasisãnawã noræ, wa wasima aiwå za'ra wa'aba ni, 'Re
æhâimana u'âsi mono hã tinhimizawi pese zéb zarina, æsazei'wa

noræ ma, 're æsõpru mono zé wasu'u hã, waihu'u za'ra wa'aba da,
Masédoniza na danhipti'a nho'õmo nhisi ãma rowahutu u, siré 're
æsi'rã'õtõ mono noræ ma, 're æsõpru mono zé wasu'u hã. 2 Ta noræ hã
da te ãma 're ærowasété za'ra mono na, te te 're robzépata za'åtå
za'ra mono nherå, duré sibrob ãna 're hâimana za'ra mono nherå,
ma tô to sina, dama tinhoprub za'åtå za'ra, tite rob'uiprazém na hã.
3-4 Maræ hã sa hâimana za'ra õ nherå, ma tô sa'åtå na dama sõmri
za'ra, tinhoprubzém na te te ãma dazawi za'ra da. Si'uihâ na ma tô
sima pisutu za'ra, ãne na wa te ãma saze za'ra wa, Zeruzarå ãma 'Re
æhâimana u'âsi mono nhib'a'uwå noræ te te siwi ãma pawaptob za'ra
da, te te sima æwå uptabi za'ra zéb zarina. Taha wa, wå di ãne hã,
dama ãma æsõprub za'ra zé hã, Masédoniza ãma æsazei'wa noræ
nhoprubzé hã. 5 Wa noræ hã ãne zô, wanhimipari õ nherå, ma tô
Wanhib'apito ma uimrehåne sisõmri za'ra ta noræ hã, taha ma si 're
hâimana za'ra mono da. Taha zarina, ma tô duré wama sisõmri
za'ra, te te wapawaptob za'ra da, 'Re æhâimana u'âsi mono te te
tãma æpisutu za'ra zéb zarina hã. 6 Titu hã ãma atåme moræ 'rata aba
wamhã, ma tô rob'uiprazé ubumro na sãna'rata, asõprub za'ra
wa'aba zém na hã. Taha wa, wa tô tãma roti pese ni, duré ãma
atåme moræ aba wamhã, rob'uiprazé ubumro na te te ãma sizusi da,
romhuri hã wå uptabi na te te uprosi da. 7 A noræ wa'wa hã te Cristu
hã aima umnhasi za'ra wa'aba wa, ãma 're æsasõmri pese za'ra
wa'aba mo. 'Re æhâimana u'âsi mono nhimiroti na, te aimreme wå
na dama 're ærowasu'u za'ra wa'aba mo. Æsimiroti hã ma tô duré 're
æwaihu'u pese za'ra wa'aba mo. Taha wa, asimi'å na te 're æromhuri
pese za'ra wa'aba mo, 'Re æhâimana u'âsi mono hã te te aima 're æwå

za'ra wa'aba mono zéb zarina. Te duré asiwi 're æwazawi pese za'ra
wa'aba mo. Ãne hã aima sa'åtå uptabi za'ra wa'aba di, 're aihâimana
za'ra wa'aba mono zém na hã. Taha wa, te za sa'åtå na dama asõprub
za'ra wa'wa duré.

8 Ãne hã wa hã te ãma aima 'ru za'ra wa'aba õ di. Taré wa aima
ãma roti za'ra wa'wa, ðnhimiroti zarina, 'manharæ za'ra wa'aba
wamhã, 're ædazawi pese za'ra wa'aba mono zém na, sena na da te
're aiwaihu'u za'ra wa'aba mono da. Masédoniza ãma æsazei'wa noræ
hã simi'å na te te 're ædapawaptob za'ra mono ne zô pé, wa ãne na
taré ãma aipibu za'ra wa'wa. 9 Wanhib'apito Zezu Cristuhu
nhimizawi pese zé hã aima waihu'u pese za'ra wa'aba di oto. Ta hã
Timama siré robze na 're hâimana u'âsi mono nherå, ma tô hâiwa
ãma tihâimanazé hã we tirå a'â, ti'ai ãma si'a'uwå da, te te a'â dame
're robzépata mono da. Asada za'ra wa'aba, ma tô dawazari
si'a'uwå, taha zarina, a noræ wa'aba zama 'Re æhâimana u'âsi mono
'rata 're asimroi u'âsi aba mono da, hâiwa ãma hã. Taha wa,
Wanhib'apito hã sisawi ãna 're æhâimana mono ne, te za asisawi
ãna dama asõprub za'ra wa'wa, ate rob'uiprazé wa'aba na hã.

10-11 Ðnhimirosa'rada hã wa za oto aima waihu'u za'ra wa'wa,
rob'uiprazé asiwi æ'ubumroi wa'aba zém na hã. Wahub 'rata na ma
tô dawana asima æpisutu za'ra wa'wa, rob'uiprazé hã asiwi æ'rã'õtõ
aba zéb da hã. Dawana ma tô duré rob'uiprazé ubumro na ãma
æsãna'rata za'ra wa'wa. Taha wa, ma'ãpé asiwi uprosi wå wa'aba,
rob'uiprazé ubumro hã. Ato sina, ãma asisaze za'ra wa'aba ne, te za
oto ãhãna hã ãma æ'uwaimrami za'ra wa'wa duré, rob'uiprazém na
hã, aihâiba mono bâ aima 're æhâimana za'ra wa'aba mono zéb
zarina, niha wamhã, æsa'åtå zarina, niha wamhã, æsyry zarina.
12 Ato sina, ãma asõprub za'ra wa'aba wamhã, 'Re æhâimana u'âsi
mono si te za asõprubzém na aiwåsãmri za'ra wa'wa. Asimaræ aba õ
wa, tô syry na æsõmri za'ra wa'aba zéb zarina, te za duré ãma
aiwåsãmri za'ra wa'wa, ato sina ãma asõprub za'ra wa'aba wa.

13-14 E a noræ wa'aba si, sa'åtå na æsõmri za'ra wa'aba na, da'upana
ãma robzépata za'ra wa'aba da, wa ãne na aima roti za'ra wa'wa.
Mare di. Taré ãhãna hã sa'åtå na aima hâimana za'ra wa'aba wa, te
za ãma æpawaptob za'ra wa'wa, Zeruzarå ãma æsazei'wa noræ hã,
maræ zô tiwi 're rowaptâ'â za'ra mono wa. Tawamhã, nimahã na
maræ zô, aiwi 're rowaptâ'â za'ra wa'aba mono wamhã, te za duré ta
noræ hã maræ na te te 're aipawaptob za'ra wa'wa, asa, sa'åtå na
tãma hâimana za'ra wamhã. Ãne wamhã, aiwa te za asõprubzém
na asima ãma 're æwa'rãmi za'ra wa'aba mo. 15 Duréihã Mozési ma
tô ãne na ãma rob'ui'éré, Izarazéhé nhihudu noræ hã a'ubuni wi
simizahâri mono sidâpâsi, mana na dasazém nhisi hã te te siwi
æ'ubumroi mono na hã:

“Ni'wam noræ hã sa'åtå uptabi na te te sima ubumro za'ra
mono nherå, tãma si'ataråme za'ra mono õ di, tisiré noræ
hã te te ãma pawaptob za'ra mono wa. Taha wa, ni'wam
noræ hã syry na te te sima ubumro za'ra nherå, ta noræ wi
tiwi sô rowaptâ'â za'ra õ di, æsazéb zô hã.”

Ãne duréihã ãhã wasu'u na, Mozési te te ãma ærob'ui'érézé hã, æbaihâ
na hã. Tane duré, a noræ wa'wa hã te za 're asipawapto pese za'ra
wa'aba mo, aiwa 're aihâimana za'ra wa'aba mono da.

Titu hã to sina datåme æmoræzé wasu'u
16 'Re æhâimana u'âsi mono, ma tô Tituhu ma pisutu, tãma asawi

pese za'ra wa'aba zéb zarina, te te aipawaptob za'ra wa'aba da, wa
noræ hã wa te duré 're æ'asawi pese za'ra wa'aba mono ne. Taha wa,
wa ãma wawata ni, 'Re æhâimana u'âsi mono ãma hã, tô sena wa, õ
hã. 17 Tawamhã õne haré ma tô Titu hã sina wazaze, ãma atåme
æmoræ aba zém na da hã. Taha wa, si'uihâ na te te ãma sima
ærowåzéb zarina, to sina te za tô ãma atåme timoræ za'ra wa'wa
ãhãna hã, atåme za'ra wa'aba. 18 Wasisãnawã hã wa za duré æsiré
ãma atåme satõræ za'ra wa'aba ni, aibâ hã. Ãme æsazei'wa noræ hã ma
tô te te sima 're wasu'u wå za'ra, Cristuhu wasu'uwå na simiromhuri
wå uptabi wa, ta hã. 19 Duré dama simiromhuri wå uptabi wa, ma
tô æsazei'wa noræ hã siwi pisutu, Zeruzarå u æsazei'wa noræ
nhoprubzéb ré, za wasi'aba'réi wa, ãma wasiré moræ da. Tawamhã
Wanhib'apito ãma wawatazéb da, wa za tô ãne hã 'manharæ ni,
duré wato sina, wa te 're æda'apawapto mono zém na, da te
wawaihu'u za'ra da.

20 Wanhimisaihuri hã da te wa'ãma nomri tõ da, wa za asõprub
za'ra wa'aba zé hã wasitåme wa te wasiwi 'madâ'â pese za'ra,
wasi'aba'réi wamhã. 21 Æ'uwaibaba, wa te ãma æ'uwaimrami za'ra da
si, wa tô æré wasima rob'madâ'â za'ra ni, Wanhib'apito nho'a, duré
uburé danho'a zama.

22 Wasisãnawã hâiba amo hã wa za duré ãma atåme satõræ za'ra
wa'aba ni, Titu noræ siré, ãma moræ da. Ta hã wa tô nasi pibu za'ra
ni, simi'å na te te 're romhuri mono zô, Wanhib'apito ma. Taha wa,
wa tô waihu'u za'ra ni, tô sena æsimi'å na hã, duré to sina te te 're
æromhuri mono na hã. Ta hã aiwasu'u wå za'ra wa'wa hã te te
wapari wa, tãma ai'umnhasi uptabi za'ra wa'aba di, za
rob'uiprazém na dama asõprub za'ra wa'aba zém na hã. Taha wa,
toi uptabi di ãhãna hã, rob'uiprazé ubumro na za te te ãma
aipawaptob za'ra wa'aba wa. 23 Titu hã bété. Ta hã ðsiré
Wanhib'apito ma romhuri'wa te 're hâimana, Cristuhu wasu'uwå na
ðsiré te te 're æ'aipawaptob za'ra wa'aba mono. Duré wasisãnawã
hâiba amo noræ hã za æsiré ãma æneb zahuré da hã, ta noræ hã te za

tisiré æsazei'wa noræ zadawa para, ãma atåme æne wa'aba na
siwasu'u zahuré, aima za'ra wa'aba hã. Ta noræ hã simiromhuri wå
uptabi wa, te za Cristuhu ãma si 're dawata za'ra. 24 Taha wa,
ma'ãpé æwå na si uburé maræ na hã ãma tãma uwaimrami za'ra
wa'aba za, asimizawi pese aba zém na te te aiwaihu'u za'ra wa'aba
da, duré sena na, wa te dama 're æ'aiwasu'u wå za'ra wa'aba mono
zém na, te te aiwaihu'u za'ra wa'aba da. Duré ãme æsazei'wa noræ,
siré 're æsi'rã'õtõ mono noræ hã, ãne na te te aiwaihu'u za'ra wa'aba
da, te za æwå na si tãma ãma æ'uwaimrami za'ra wa'wa.

Zudeza ãma æsazei'wa noræ ma, ædanhoprub za'ra zé wasu'u

9 1 E wa hã wa za ãne na aima ãma roti na sahu za'ra wa'wa,
ðnhimi'ui'éré na hã, Zudeza na danhipti'a nho'õmo nhisi ãma

'Re æhâimana u'âsi mono nhib'a'uwå noræ ma, asõprub za'ra wa'aba
da, dame. Mare di. Ãne na, te aima ãma roti na sahu za'ra wa'aba õ
di za, ãhãna hã. 2 E maræ wa. Zudeza ãma æsazei'wa noræ hã asiwi
pawaptob za'ra wa'aba da, asi'uihâ na ato sina, ãma asima rosa'rata
za'ra wa'aba wa. Ãne na, wa tô wa hã ãma aiwaihu'u za'ra wa'wa,
tô sena na. Ãme Masédoniza na danhipti'a nho'õmo nhisi ãma
æsazei'wa noræ 're æhâimana za'ra mono noræ ma, wa tô aiwasu'u wå
za'ra wa'wa. Ãne, wa tô ta noræ ma hã tãma aiwasu'u wå za'ra
wa'wa: “Ataza na danhipti'a nho'õmo nhisi ãma æsazei'wa noræ hã
ma tô rob'uiprazé ubumro na sãna'rata za'ra, wahub 'rata na hã.”
Ãne na, wa tô tãma aiwasu'u wå za'ra wa'wa. Rob'uiprazé hã ato
sina, asiwi æ'ubumro sirõmo za'ra wa'aba zéb zarina, ma tô ta noræ
zama sima ãma rosa'rata za'ra, to sina, aiwa asine wa'aba, te te siwi
'manharæ wå da, aiwab da. 3 Ãne na, wa tô dama aiwasu'u wå za'ra
wa'wa. Tane nherå, wa za ðsisõwa ãma atåme satõræ za'ra wa'wa,
wasisãnawã noræ hã, rob'uiprazé ubumro na te te aipawaptob za'ra
wa'aba da, ðwana ré asiwi 'rã'õtõ pari aba da, te dama aiwasu'u wå
za'ra wa'aba zéb zarina. Duré te dama aiwasu'u wå za'ra wa'aba
zém na, taré te ai'umnhasi baba za'ra wa'aba tõ da, wa za tô ãne hã
'manha. 4 Ãté Masédoniza hawimhã, wasisãnawã noræ hã te za ãma
ðsiré ai'aba'ré, atåme za'ra wa'aba. Tawamhã, ãma atåme wasihutu
aba wamhã, rob'uiprazé hã asiwi 'rã'õtõ pari aba õ wamhã, ãté wa
aré aima aséb za'ra wa'aba ni, taré wa te ai'umnhasi baba za'ra
wa'aba wa. A noræ wa'wa hã bété. Te aré tô aséb za'ra wa'wa, tô
sena æ'ubumro na, ãma uwaimrami za'ra wa'aba õ wa. 5 Taha wa,
wa tô ãne rosa'rata ðsima, wasisãnawã noræ hã ðsisõwa te ãma
atåme satõræ za'ra wa'aba da, rob'uiprazé ubumro na te te
aipawaptob za'ra wa'aba da, asiwi 'rã'õtõ pari aba hâ ðzô, ðma
æropisutu za'ra wa'aba zéb zarina. Tawamhã, ãma atåme ðwisi za'ra
wa'aba wamhã, õne haré wa za ti'â, asi'uihâ na ato sina, dama

asõprub za'ra wa'aba zém na, da te dasiwi aiwaihu'u za'ra wa'aba
da.

6 Ãne na, wa za duré ãma aipo're pu'u za'ra wa'wa, ãma rosa'rata
za'ra wa'aba da. Amnho hã syry na da te 're æzuri mono zéb zarina,
te za syry na da te 're ubumro za'ra, dama 're 'rã prédub za'ra mono
wamhã. Sa'åtå na, da te 're zuri mono wapsi, te za oto sa'åtå na da
te 're ubumro za'ra. Tane duré, dasima 're ædanhoprub za'ra mono
zéb zarina, te za 'Re æhâimana u'âsi mono hã dama 're sõpru,
æwa'rãmi. 7 'Râwi aipå'å 're, asima æwaihu'u za'ra wa'aba zéb zarina
si, te za aihâiba mono bâ dama asõprub za'ra wa'wa, ãté sa'åtå na,
ãté syry na. Robzei'õ nherå, dama asõprub za'ra wa'aba õ di za.
Duré taré da te aima æ'ru za'ra wa'aba zéb zarina, dama asõprub
za'ra wa'aba õ di za. Mare di. Asi'uihâ na si te za asima æwå za'ra
wa'aba zéb zarina, dama asõprub za'ra wa'wa, ato sina. Ãne si æwå
uptabi hã, 'Re æhâimana u'âsi mono ma hã, dato sina dasima 're
ædanhoprub za'ra mono zé hã. 8 'Re æhâimana u'âsi mono hã
waihu'u pese uptabi di, uburé maræ æwå hã te te aima 're æ'anhomri
aba mono da hã, maræ zô aiwi 're rowaptâ'â za'ra wa'aba mono tõ
da, ãma 're aihâimana za'ra wa'aba mono zéb da hã, duré ãma 're
ædapawaptob za'ra wa'aba mono zéb da hã. 9 Duréihã ni'wa hã ma
tô ãne na rob'ui'éré, æbaihâ na hã:

“Æsibrob'õ noræ ma, te 're sõprub u'âsi, sa'åtå na. Æsimizawi
pese zé hã dawi 're si'utõræ waihu'u za'ra mono õ di za. Te
za dama 're hâimana u'âsi za'ra.”

Ãne duréihã rob'ui'éré wasu'u hã.
10 E 'wa hã te robzâ hã robzuri'wa noræ ma, te te 're anhomri. E

'wa hã, te dasazé hã te te dama 're anhomri. Ta hã, 'Re æhâimana
u'âsi mono. Tane te za duré æsõprubzé hã aima 're sa'åtå za'ra
wa'wa, dama 're asõprub za'ra wa'aba mono zé wa'rãmi, sa'åtå
uptabi na oto dama ãma 're asõprub za'ra wa'aba mono da, nimahã na
hã. 11 Sa'åtå na te za tô æwå hã te te aima 're sõmri u'âsi za'ra wa'wa,
taha zarina, oto a noræ wa'wa hã sa'åtå na ãma 're dapawaptob u'âsi
za'ra wa'aba mono da, aiwab da. Taha wa, da'ahâ na te za oto 'Re
æhâimana u'âsi mono ãma tawata za'ra ni, asõprub za'ra wa'aba zé
hã za wa te datåme ãwisi za'ra wå te. 12 Æwå hã te za tô æ'manharæ
za'ra wa'wa, ãne na dapawaptob za'ra wa'aba wamhã. E maræ wa.
Ta noræ wi hã, maræ zô tiwi 're rowaptâ'â za'ra mono õ di za oto, 'Re
æhâimana u'âsi mono nhib'a'uwå noræ wi hã, Zudeza ãma 're
æhâimana za'ra mono noræ wi hã. Taha zarina, te za duré ahâ na oto
ãma 're wata za'ra, 'Re æhâimana u'âsi mono ãma hã. 13 A noræ
wa'wa hã tãma asõprub za'ra wa'aba zém na, pawaptob za'ra
wa'aba wa, te za tãma ãma æ'uwaimrami za'ra wa'wa, 'Re æhâimana
u'âsi mono ma hã. Taha wa, ahâ na te za tô 'Re æhâimana u'âsi

mono ãma tiwata zara, Cristuhu wasu'uwå zarina 're anomro wå
wa'aba mono na, duré asõprub uptabi na pawaptob za'ra wa'aba
wa, ta noræ hã, duré darob amoi ãma 're æhâimana za'ra mono noræ
hã, pawaptob za'ra wa'aba wa. 14 Ta noræ hã te te 're asawi pese
za'ra wa'aba mono wa, te za ai'ãma 're mreme zusi u'âsi 'wa, 'Re
æhâimana u'âsi mono ma, ta hã tinhimizawi pese zéb zarina, te te
aipisutu za'ra wa'aba wa, asimaræ na tãma asõprub za'ra wa'aba da,
æsimaræ'õ noræ ma hã. 15 'Re æhâimana u'âsi mono ãma si, wa za 're
wawata u'âsi za'ra, ti'ra na wama æsõprub za'ra zé wa'rãmi. 'Re
æhâimana u'âsi mono nhoprubzé hã wå uptabi nherå, damreme na
æ'uwaibaba, da te dasima ãma 're ærowasu'u za'ra mono da hã, da te
dasima ãma 're uwaimrami waihu'u za'ra mono õ di.

'Re æhâimana u'âsi mono zadawa para, Paru te te dama 're
æsadawa wasu'u mono zé wasu'u

10 1 Ni'wam noræ hã asiré wa'aba, 're æhâimana za'ra mono noræ
hã te ãne te te sima 're ðbâsi za'ra: “Paru hã wa'rata sãmra

ré hã, wama pahi za'ra di, maræ na te te wama ænharæ za'ra da hã,
wanho'a. Wanhiti 're hâimana mono wapsi, te mreme pahi ãna te te
wama 're anharæ, tinhimi'ui'éré na si.” E ãne hã ðma 're hâimana
mono bâ. Mare di. Wa hã Paru, wa za oto aima ãma roti za'ra
wa'wa. Ðwapari pese za'ra wa'aba za. Cristuhu nhisi na, wa za ãma
aima roti za'ra wa'wa ãhãna hã, ta hã simizawi pese wa, duré
atãma na 're hâimana u'âsi mono wa. Maræ da, 're sisapåtå waihu'u
mono õ di, ta hã. 2 Ni'wam noræ hã ma tô ãne na ðma nharæ za'ra,
ðhâiba na: “Paru hã æsazei'õ'wa noræ ne, te 're hâimana.” Ãne te
ni'wam noræ hã ð'ãma rosa'rata za'ra. Taha wa, apâ ãma atåme ðmoræ
aba wamhã, ãté ðmreme tete na, wa za tô aima roti za'ra wa'wa,
ðpahi ãna, ãne hã te ðsima wå õ nherå. Taha wa, ðwasu'u wasédé hã
wapari za'ra wa'aba õ di za, ãne na te aima nharæ za'ra wa'aba tõ
da, asõ'a za'ra wa'aba. 3 Wa noræ hã ti'ai ãma, wa dawazari 're
wahâimana tô, uburé æsazei'õ'wa noræ wazari. Tane nherå, ti'ai ãma
're ædahâimana za'ra mono zéb zarina, wa te 're a'wapéi mono õ di,
'Re æhâimana u'âsi mono nhitob'ru noræ hã. Mare di. 4 Ti'ai ãma 're
ædasi'wapé za'ra mono zém na, wa te 're a'wapéi mono õ di duré. 'Re
æhâimana u'âsi mono nhimnhi'ãsi na si, wa tô wa te 're a'wapéi
u'âsi, æwaihu'u pese zarina. Æsitob'ru noræ nhiptetezé hã wa te tiwi
ãma 're æ'a'uprosi mono zéb da hã, wa ãhã na si wa te 're a'wapéi
u'âsi, ta noræ hã, 'Re æhâimana u'âsi mono nhimnhi'ãsi na si. 5 Taha
na si, wa duré danhimiroti tô senai'õ hã wa te dawi 're a'uprosi.
Ni'wam noræ hã tiwå na sina 're wata za'ra mono wa, te 'Re
æhâimana u'âsi mono hã tãma waihu'u ãna, 're hâimana za'ra. Ãne
na danhimirosa'rata wasédé hã, wa duré wa te dawi 're a'uprosi

u'âsi, 'Re æhâimana u'âsi mono nhimnhi'ãsi na, æwaihu'u pese zarina.
Uburé Cristuhu nhitob'ru noræ nhimirosa'rata wasédé hã wa duré
wa te tiwi 're awaibui u'âsi, Cristuhu nhimiroti zarina si, te te oto
're rosa'rata za'ra mono da, ta noræ hã æwå na si. 6 A noræ wa'wa hã
te oto Cristuhu ãma 're æsasõmri pese za'ra wa'aba mo. Tane nherå,
ni'wam noræ hã asiré 're hâimana za'ra wa'aba mono nherå,
Cristuhu wi, apâ tihâimana wasété zô 're sipizari za'ra mono wa,
wa za ta noræ zada 're wahâimana, wa te wasiwi æwå'õ za'ra zéb
zarina, niha wa te dama ãma roti za'ra da, ta noræ hâiba na hã.

7 Atõmo na wahâiba mana wawi, asiwi 're æwa'madâ'â za'ra
wa'aba mono zéb zarina si, ma tô asiwi 're æwawå'õ za'ra wa'aba
mo. Ni'wam noræ hã asiré wa'aba, 're æhâimana za'ra mono noræ hã
te ãne na te te si'ãma 're rosa'rata upa za'ra 'râwi: “Wa noræ si, wa
Cristuhu zadawa para, wa te 're romhuri za'ra.” Ãne na asi'ãma
rosa'rata za'ra wa'aba ze te bâ, ma'ãpé apâ asi'ãma rosa'rata pese
za'ra wa'aba. E maræ wa. Wa noræ zama, Cristuhu zadawa para
dama romhuri'wai wa. 8 Wanhib'apito hã ma tô wapisutu, æsadawa
para, wa te 're aipawaptob za'ra wa'aba mono da. E tawamhã,
wanhimipawaptobzéb zarina, ãma 're anomro wå wa'aba mono zé
hã, wa te aiwi 're uprosi za'ra wa'aba mono da, ma tô ãne hã wama
pisutu. Mare di. Æsadawa para, wa te 're æ'aipawaptob za'ra wa'aba
mono zéb zarina, asiptete sina ãma 're anomro aba mono da si, ma
tô wapisutu, Wanhib'apito hã. Ãhã zarina si, aima 're ðsiwasu'u
za'ra wa'aba mono wa, ãma 're ðnhisé mono õ di, tô sena aima 're
ðsiwasu'u za'ra wa'aba mono wa, ãne na hã. 9 Ðnhimi'ui'éré na te
aima ãma æroti za'ra wa'aba zé ma, aipahi za'ra wa'aba da hã, te
amo ðsima aiwå za'ra wa'aba õ di. 10 Ni'wam noræ hã te duré te te
sima 're ðwasu'u za'ra, ãne: “Paruhu nhimiroti hã pire uptabi di,
tinhimi'ui'éré na si te te wama 're æroti za'ra mono zém na hã.
Mreme tete sina, te za duré ãma wama roti pese za'ra, tinhimi'ui'éré
na hã. Tane nherå, wa'rata sãmra wamhã, maræ dai õ di. Wama
mreme wapu za'rare di.” Ãne te ni'wam noræ hã te te sima 're ðbâsi
za'ra, ðza're'ra si. 11 Tane nherå, asiti wahâimana za'ra wa'aba ré,
wanhimi'ui'éré na wamreme tete sina, wa te aima ãma æroti za'ra
wa'aba zéb zarina, wa za duré wahâimana pire na ai'rata wahâimana
za'ra wa'aba ni, apâ ãma wane wamhã, atåme za'ra wa'aba. Ãne hã
ma'ãpé wa'ãma waihu'u za'ra wa'aba, rosa'rata na wa'ãma æ'upa
za'ra wa'aba noræ hã.

12 Ta noræ hã danhipai u 're æhâimana wå za'ra mono na, ma tô 're
si'madâ'â ze za'ra. Tane nherå, wa noræ hã aiwab da hã, wa te
wasina rosa'rata waihu'u õ di, wawå na hã. Tane nherå, te ta noræ
hã æsimiza'rese'õ ne 're hâimana za'ra. Tihâimana wå zéb zô si, te ta
noræ hã 'râwi sina 're sõpré, taha na si danhipai u 're hâimana wå

677 2 CORÆTU 10

O Novo Testamento na xavante do Brasil, 1a ed., © 2005, Liga Bíblica



za'ra mono da newa. 13 Tane nherå, wa noræ hã tô æbâre, wa aima
wasiwasu'u za'ra wa'aba ni. 'Re æhâimana u'âsi mono te te wama
æpisutuzém nhipai u, aima wasiwasu'u za'ra wa'aba õ di. Romhuri
hã, 'Re æhâimana u'âsi mono te te wama æpisutuzéb zarina si, wa tô
wa te dama 're romhuri, a noræ wa'aba ma zama. Taha na si, wa
aima wasiwasu'u za'ra wa'aba ni, wa te dama 're æromhuri wå mono
zém na si. 14 'Re æhâimana u'âsi mono te te wama æpisutuzéb zarina
si, wa tô ãma wanem na, atåme za'ra wa'aba, dawana æsadawa
para, wa te aipawaptob za'ra wa'aba da. Te te wama æpisutuzém
nhipai u, wa te tiwi ãma upai õ di, Cristuhu wasu'uwå hã wa te
aima wasu'u 'rata za'ra wa'aba wamhã. 15 Duré, danhimiromhuri na
nherå, taré wa noræ hã da'upana wazadawa nhipese na 're
wasiwasu'u mono õ di, aima za'ra wa'aba hã. Taré, wa wa noræ hã
wa te wasima 're aiwå za'ra wa'wa, Cristuhu ãma 're æsasõmri za'ra
wa'aba mono zém na, asima ãma 're sa'åtå za'ra wa'aba mono da,
taha zarina, wa te aima 're æromhuri za'ra wa'aba mono zém na si,
wa te aima ãma 're sa'åtå za'ra wa'aba mono da, 'Re æhâimana u'âsi
mono te te wama æpisutuzéb zarina si. 16 Tawapsi, wa za datåme 're
wane, darob amoi u, airom nhiti za'ra wa'aba 're ædahâimana za'ra
mono noræ ma, æwasu'uwå hã wa te dama 're wasu'u mono da.
Cristuhu wasu'uwå na ni'wa hã te te dama 're æromhuri mono õ zéb
u si, wa za oto 're wane, darob amoi u hã, æwasu'uwå na, da te
dama ãma 're romhuri za'ra mono nherå, taré wazadawa nhipese
na, da'upana dama 're wasiwasu'u tõ mono da.

17 Ãne na ma tô duréihã ni'wa hã æbaihâ na ãma rob'ui'éré, 'Re
æhâimana u'âsi mono mreme na:

“Ni'wam noræ hã to sina oto 're hâimana za'ra mono
wamhã, Danhib'apito te te 're æpawapto wå za'ra mono zém
na si, te za tô dama 're siwasu'u wå za'ra, to sina oto ãma
're æhâimana za'ra mono zém na hã.”

Ãne duréihã rob'ui'éré hã, 'Re æhâimana u'âsi mono mreme na hã.
18 Ni'wam noræ hã tiwå na 'râwi 're æsi'madâ'â ze za'ra mono noræ hã,
Wanhib'apito te te 're wåsãmri za'ra mono õ di, ta noræ hã. E maræ
wa. Te te sima 're æ'awasu'u wå mono noræ si, te za te te 're awåsãmri,
Wanhib'apito hã.

Cristuhu wasu'uwå upana, roti senai'õ na te te dama 're æroti
za'ra mono noræ wasu'u

11 1 Ãhãna, wa za ðsisõwa ãma ðsina aipo're pu'u za'ra wa'wa,
ð'ãma aiwa'a za'ra wa'aba tõ da, ðnhimiza'rese'õ na ð'ãma 're

rosa'rata za'ra wa'aba mono nherå. 2 Wa hã te 're asawi pese za'ra
wa'aba mono wa, wa tô te ai'ãma 're rosa'rata u'âsi za'ra wa'wa, 'Re
æhâimana u'âsi mono te te 're æ'asawi pese za'ra wa'aba mono ne.

Ni'wa hã aibâ ma, ti'ra ubuni hã mro da, te te tãma æpisutu ne, wa
tô aipisutu za'ra wa'wa, Cristuhu ma si oto 're aihâimana za'ra
wa'aba mono da. 3 Tane nherå, wa oto ðhâtâ'â sina, te ai'ãma 're
rosa'rata u'âsi za'ra wa'wa. E maræ wa. Cristuhu ãma si, 're sasõmri
pese za'ra wa'aba mono nherå, ãté ni'wam noræ hã roti tô senai'õ na
taré te te aima 're ærowasu'u za'ra wa'aba mono zéb zarina, te za
Cristuhu wasu'uwå hã æråme za'ra wa'wa. Duréihã Wa'uburé hã
wahi na sihâiba wa, Ewaha ma, sadawa nhipese na te te ærowasu'u
ne, te za tô ãté ni'wam noræ hã te te aima 're rowasu'u za'ra wa'wa,
roti tô senai'õ na hã. 4 Zezusihi wasu'uwå tô sena uptabi si, wa tô
aré aima wasu'u za'ra wa'aba ni. Tawamhã taha wasu'u na, wa te
aima ærowasu'u za'ra wa'aba zéb zarina, ma tô æsaze za'ra wa'wa.
Taha zarina, ma tô duré asima æwå za'ra wa'wa, 'Re æhâimana u'âsi
mono på'åzani hã aipå'å 're, aima 're hâimana u'âsi za'ra wa'aba
mono da. Tane nherå, ni'wam noræ hã Zezusihi wasu'uwå upana, tô
senai'õ na te te aima 're rowasu'u za'ra wa'aba mono nherå,
Wanhib'apito wasu'uwå ne, tô senai õ nherå, 'râwi asiwi 're wå'õ
za'ra wa'aba mono õ di. Õne haré ma tô ãma 're æsasõmri za'ra
wa'aba mo. 'Re æhâimana u'âsi mono på'åzani upana, ma tô æhâiba'õ
mreme si asima 're æwå za'ra wa'aba mo.

5 E ta noræ hã Cristuhu zadawa wasu'u'wa pâ, ma tô bété
æsimirowasu'u na ãma æsaze za'ra wa'wa. E ðnhimiromhuri hã tãma
wapu bâ, ta noræ nhimiromhuri ma hã. 6 Ãté ðmreme hã, ðma pibu
prã ti tô, da'ahâ nho'a te dama 're ærowahutu mono zéb da hã. Tane
nherå, Cristuhu wasu'uwå si, tô sena hã ðma waihu'u pese di. Ãne
na ma tô oto ð'ãma æwaihu'u pese za'ra wa'wa, a noræ wa'wa hã.

7 Asiwi ðpawa'âbâ aba ãna, wa tô 'Re æhâimana u'âsi mono
wasu'uwå na si te 're aipawaptob za'ra wa'wa. Taha wa'rãmi, a noræ
wa'aba si, ðma aipire na aihâimana za'ra wa'aba da, wa tô
ðhâimanazéb da hã, ðsi'uihâ na nasi wa'â, ðpire na aima ðhâimana
za'ra wa'aba tõ da. E ãne wamhã, ðwasédé wa tô 'manha. E tô 're
ðhâimana mono zéb zarina, ma tô ãne na ð'ãma ærosa'rata wasété
za'ra wa'wa, asima. 8 Cristuhu wasu'uwå na te aipawaptob za'ra
wa'aba da, ai'rata ðnhamra aba ré, rob'uiprazém na ðma asõprub
za'ra wa'aba õ nherå, ma tô ai'upana za'ra wa'aba, æsazei'wa noræ hã
ðpawaptob za'ra, darob amoi ãma 're æsi'ubumroi mono noræ hã. Ta
noræ hã Wanhib'apito wasu'uwå na te pawaptob za'ra dai õ nherå,
ma tô tite rob'uiprazém na ðpawaptob za'ra, aima wa'aba si, te ãma
æromhurizéb da hã. 9 Ai'rata ðnhamra aba ré, asimaræ zô, te
aiwasutu za'ra wa'aba da, te nasi aiwi rowaptårå za'ra wa'aba õ di,
maræ zô ðwi rowaptâ'â wamhã. Wasisãnawã noræ si, ma tô uburé
maræ na siwi ðpawapto, ãma ðhâimana mono zéb da hã, Masédoniza
hawi, ãma ðsiré æsi'aba'ré noræ hã. Taha wa, ai'rata ðnhamra aba ré

hã, ðnhiwari na hã te nasi ropire hã aima 'manharæ za'ra wa'aba õ
di. Tane, wa za duré ðhâimana, apâ ðmoræ na te sahu wamhã, ãma
atåme za'ra wa'aba. 10 Ni'wa hã maræ na te wari ãna, wa tô
aipawaptob za'ra wa'wa, ai'rata ðnhamra aba ré hã, asiwi ðpawa'âbâ
aba ãna. Ãne hã ðma wå uptabi di tô. Ãhã wasu'u hã da te ðwi pari
waihu'u õ di, Ataza na danhipti'a nho'õmo nhisi ãma, 're ædahâimana
za'ra mono noræ hã. Cristuhu nhimiroti hã tô sena uptabi, te 're
hâimana. Tane duré, wa hã tô sena, wa ãne na aima ãma rowaihu'u
za'ra wa'wa. 11 E maræ wa, wa tô ðnhiwari ãna aima romhuri za'ra
wa'wa. E ðma asawi za'ra wa'aba õ wa. Mare di. Ðma asawi uptabi
za'ra wa'aba di. Ãne na ma tô 'Re æhâimana u'âsi mono si ðwaihu'u,
're ðhâimana mono zém na hã.

12 Zezusihi zadawa wasu'u'wa newa, tô senai'õ na te te dama 're
æroti za'ra mono noræ hã, aiwa ðsine hã te te dama 're æromhuri za'ra
mono na dama 're siwasu'u za'ra mono tõ da, wa za tô ðpawa'âbâ
ãna te 're da'apawaptob u'âsi. 13 Ta noræ hã Zezusihi zadawa
wasu'u'wa na, tô sena 're hâimana za'ra mono õ di. Sadawa nhipese
na, te tô te te 're romhuri za'ra, Zezusihi zadawa wasu'u'wa newa,
da te ãma 're rosa'rata wå za'ra mono da, dasima. 14 Tô æbâre, te ta
noræ hã ãne hã te te 're 'manharæ za'ra. E maræ wa. Satanasihi
nhimiroti na si, te te dama 're romhuri za'ra mono wa, ta noræ hã.
Duré Satanasihi ma hã waihu'u pese di, tihâiba na rowa'a na dama
're æsihâi'ré mono da hã, hâiwa ãma 'Re æhâimana u'âsi mono ma
romhuri'wa newa, da te ãma 're saze za'ra mono da. 15 Taha wa, tô
æbâre te za tãma æromhuri'wa noræ hã æsadawa para, sadawa nhipese
na dama 're hâimana za'ra, 'Re æhâimana u'âsi mono ma, romhuri
wå 'wa, 're hâimana za'ra mono newa, da te ãma 're ærosa'rata wå
za'ra mono zéb da hã, dasima. Taha wa, ta noræ hã tiwasédé te te 're
æ'manharæ za'ra mono zéb zarina, te za tô 'Re æhâimana u'âsi mono
hã te te 're ahâ za'ra.

Paru hã te te 're ærobzépata mono zé wasu'u
16 Ãne wa za ðsiwasu'u na ãma aima sahu za'ra wa'wa.

Ðnhimiromhuri wå na, aima ðsiwasu'u za'ra wa'aba mono nherå,
ðnhimiza'rese ãna 're ðhâimana mono zém na, ð'ãma rosa'rata za'ra
wa'aba õ di za. Tane nherå, ãté te za tô ãne na ð'ãma ærosa'rata za'ra
wa'wa, ðnhimiza'rese õ na 're ðhâimana mono zém na hã. Ãne wa, te
za tô asiwi ðwå'õ za'ra wa'aba ãna, ðwapari pese za'ra wa'wa,
Wanhib'apito wasu'uwå na te dama 're æromhuri wå mono zém na
hã aima ðsiwasu'u za'ra wa'aba da. 'Re æhâimana u'âsi mono zadawa
wasu'u uptabi õ 'wa noræ, aima 're siwasu'u pari za'ra wa'aba mono
nherå, wa za tô aima ðsiwasu'u za'ra wa'wa. 17 Ãté Wanhib'apito te
te ðma æwaihu'uzéb zarina, aima ðsiwasu'u za'ra wa'aba õ di, ãhã na

hã. Ãté danhimiza'rese ãna 're ædahâimana za'ra mono zéb zarina si,
wa za aima ðsiwasu'u za'ra wa'wa, ðnhimiromhuri wå na hã.
18 Ni'wam noræ hã te Wanhib'apito wasu'uwå na te te dama 're
æromhuri wå za'ra mono zém na hã aima 're siwasu'u za'ra wa'wa,
ãma 're æwåsãmri za'ra wa'aba mono zéb da hã. Tane, wa za duré
wa hã aima ðsiwasu'u za'ra wa'wa, Wanhib'apito wasu'uwå na te
dama 're æromhuri wå mono zém na hã, asiwi ðwaihu'u za'ra wa'aba
da. 19 A noræ wa'wa hã asimiza'rese sina 're æ'aihâimana za'ra wa'aba
mono zém na, 'râwi 're asi'madâ'â ze za'ra wa'aba mono nherå, e
niha te bété simiza'rese ãna 're æhâimana za'ra mono noræ nhimiroti
si, 're æwapari pese za'ra wa'aba mo, asiwi 're wå'õ za'ra wa'aba
mono ãna. Tane duré, wa hã ðnhimiza'rese ãna 're ðhâimana mono
di pâ, te za pé ðzama asiwi ðwapari pese za'ra wa'wa duré.
20 Ni'wam noræ hã ma tô 're æhâimana za'ra mono zéb zarina, 're
aihâimana za'ra wa'aba mono da, te te aima 're 'rui u'âsi za'ra
wa'wa, ta noræ zadawa para si, uburé maræ hã 're æ'manharæ za'ra
wa'aba mono zéb da si. Tane nherå, asiwi 're wå'õ za'ra wa'aba
mono õ di, ta noræ hã. Sadawa nhipese na, aiwi 're sipsaihuri u'âsi
za'ra wa'aba mono nherå, duré ta noræ ma si, 're aihâimana za'ra
wa'aba mono da, te te 're aiwaibui wa'aba mono nherå, e niha bâ
bété, asiwi wå'õ za'ra wa'aba õ di. Ta noræ si, aima pire na 're
hâimana za'ra wa'aba mono newa, 'râwi 're si'madâ'â ze za'ra mono
nherå, duré te te ai'ãma 're wasété za'ra wa'aba mono da, atob'rata
wi te te 're aihâ za'ra wa'aba mono nherå, e asiwi 're wå'õ za'ra
wa'aba mono ãna bété. 21 Wa hã ãne, te aima 're æ'manharæ za'ra
wa'aba mono da hã, ãté aré sada ðnhib'uware di. Ta noræ si
tinhimirosa'rata na sina 're siptete za'ra mono di, ãne te te aima 're
ærob'manharæ wasété za'ra wa'aba mono zéb da hã. E ãne da, 're
ðhâimana mono bâ, wa hã. Mare di.

Ta noræ hã maræ wasu'u wå na, dama 're æsiwasu'u za'ra mono zém
na hã te te siwi ãma ðwabzu za'ra õ di, Wanhib'apito wasu'uwå na
te dama 're æromhuri wå mono zém na hã. Tane nherå, wa hã ãne
na aima ðsiwasu'u za'ra wa'aba 'wa'âhã, ãté tô ðnhimiza'rese'õ ne,
wa aré aima 're ðhâimana za'ra wa'wa. 22 Zezusihi zadawa
wasu'u'wa newa, tô senai'õ na te te aima 're æroti za'ra wa'aba mono
noræ hã te sina aima 're wata za'ra wa'wa, ebreusi na 're æhâimana
za'ra mono na hã, duré Izarazéhé nhihudu 're æhâimana za'ra mono
na hã, duré Abra'ãhã nhihudu 're æhâimana za'ra mono na hã. Tane,
wa duré wa hã ebreusi na 're ðhâimana, duré Izarazéhé nhihudu,
duré Abra'ãhã nhihudu, ãne hã aiwa tô wama za'ra hã. 23 Cristuhu
ma romhuri'wa na, te duré ta noræ hã aima 're siwasu'u u'âsi za'ra
wa'wa. Tane nherå, wa wa hã ta noræ nhipai u, Cristuhu ma
romhuri'wa na 're ðhâimana. (Ãté ðnhimiza'rese õ na 're ðhâimana

mono na, ð'ãma rosa'rata za'ra wa'aba da nherå, wa za tô ãne na
aima ðsiwasu'u za'ra wa'wa.) E maræ wa, wa ta noræ nhipai u
Cristuhu ma romhuri wå 'wa na 're ðhâimana. Wa tô te tãma 're
romhuri pese uptabi, ta noræ nhipai u. Dazazéb 're, ma tô da te
dasiwi 're ðzai u'âsi, ta noræ 're æhâimana za'ra mono zém nhipai u.
Ma tô duré da te dasiwi 're ð'ahâri u'âsi, powawå hânhorõ na,
senai'õ na rowasu'u'wa noræ hã da te dasiwi 're æhâ za'ra mono zém
nhipai u. Ãne wa, wa tô aré 're ðdâ'â u'âsi, te ðsina 're
romnhimimnhasi za'åtå mono wa. 24 Ðsiré zudezu noræ hã ma tô
duré nimahã na hã te te siwi 're ðpré'é. Ãne hã nimahã bâtâ na ma
tô 5 na ðzada tiromhâiba. Misi bâtâ na, 39 na da te dasiwi 're ðpré'é
mono zé hã, zudezu noræ hã te te sima 're ærob'manharæ za'ra mono
zéb zarina. 25 Romanu noræ hã ma tô duré te te siwi 're ðpré'é,
wedehu na. Ãne hã nimahã bâtâ na si'ubdatõ oto, ðzada
æromhâimana wasété zé hã. Åtå na ma tô duré dasiwi ðhâ ni, da te
dasiwi ãma ðwæræ da. Duré, uba're hã ma tô ðré ãzé, â 'rowi, â sisasi
hã sa'åtå wa. Ãne, taha na si'ubdatõ te ærobzépatazé hã duré. Ãne
hã uba're hã misi â na ðré sipo'o pese wamhã, bâtâ na wa tô â poré
wa'wa ðhâimana, bâtâ bâre, mara bâre duré. 26 Daro mono bâ 're
ðmoræ ré hã, ðma romnhimimnhasi uptabi nherå, wa tô âpré na te 're
sapræ, panho'õmo na hã. Duré danhipsaihuri ahâ di, bâdâdi na hã,
danhibrob zô dapãræ'wa noræ hã. Ni'wam noræ hã ðsiré zudezu noræ
're hâimana za'ra mono nherå, ma tô ðzada 're hâimana wasété u'âsi
za'ra, zudezu'õ noræ zama. 'Ri nho'õmo mono bâ, ma tô duré da te
dasima 're ð'ru za'ra, niha da te ðma 're rob'manharæ za'ra mono da.
A'ubuni wi 're ðmoræ ré hã, ðsina romnhimimnhasi na, wa tô duré 're
ðhâimana, â poré na zama 're ðmoræ ré hã. Ni'wam noræ hã tô sena
Cristuhu zazei'wa 're hâimana za'ra mono newa, ma tô duré ðzada
're hâimana za'ra, ta noræ zama. Taha wa, ðsina romnhimimnhasi
uptabi nherå, wa tô 're ðhâimana u'âsi. 27 Duré ãma 're ðhâimana
mono zéb da hã, wa tô te ðsima 're romhuri pese, ðnhib'rata na. Bâtâ
ahâ na ma tô duré ðnhotõ ãna ð'ãma 're awå. Mram na zama te
robzépata ahâ di, 'rubu na zama. Ðsai ãna te 're æromhuri mono zém
na hã, wa tô duré te 're robzépata. Ð'uza ãna 're ðhâimana mono zém
na zama, wa tô duré te 're robzépata. 28 Tane nherå, taha si õ di, te
're ærobzépata mono zé hã. Awå sidâpâsi, wa ðpå'å na te 're
robzépata u'âsi, daro mono bâ æsazei'wa noræ, siré 're æsi'rã'õtõ mono
noræ ãma, te ãma 're rosa'rata u'âsi za'ra mono wa. Ta noræ ãma 're
ðhâtâ'â za'åtå za'ra mono di duré. 29 Ni'wam noræ hã æsazei'wa noræ
hâimanazéb 're, sib'uware na 're æhâimana za'ra mono noræ ãma hã,
e niha wa za te ãma 're rosa'rata za'ra. Ta noræ ãma hã wa za tô ãma
're ðpå'åzé za'ra. Duré ni'wam noræ hã tisiré nhimi'manharæ wasété
zarina, tiwasété na 're si'marõpãræ za'ra mono 'ru te, wa za sada 're

ðhâimana za'ra, tiwasédé te te 're æ'manharæ 'rata za'ra mono noræ
zada hã, ta noræ hã po're ãna 're hâimana za'ra mono wa.

30 Ãté niwapsi, wa za tô ãne na hã aima ðsiwasu'u za'ra wa'wa,
uburé maræ na te 're ærobzépata mono zém na si, taha zarina, maræ
da hã, ðsi'uihâ na ðnhib'uware na 're ðhâimana mono zém na, asiwi
ðwaihu'u za'ra wa'aba da. 31 'Re æhâimana u'âsi mono hã,
Wanhib'apito Zezusihi mama hã, taha ma si ðwaihu'u pese di,
ðzadawa nhipese ãna aima ðsiwasu'u za'ra wa'aba zém na hã za.
Taha ãma si, wa za 're wawata u'âsi za'ra, wa noræ hã. 32 Uburé
maræ da, ðsi'uihâ na ðnhib'uware na 're ðhâimana mono zém na hã
wa za aima ãma ðsiwasu'u za'ra wa'wa. Damasitu na 'ri nho'õmo
nhisi ãma ðnhamra ré, apito Aretaha zapari da'madâ'â'wa hã ma tô
damrami'wa noræ ma ð'ru, 'ri nho'õmo 'wawi wa'ra, 'ridawa nhitob
za'åtå mono bâ, te te ðzô rob'madâ'â za'ra mono da, te te siwi ðsãmri
wa, te te siwi ð'âri da. 33 Tane nherå, ni'wam noræ hã ma tô si'õtõ na
siwi ð'ãma si'ra, 'ri nho'õmo 'wawi wa'ra zadazâri hawi. Taha wa,
wa tô rowå na dawi watobro rob u, da'wapéi'wa noræ wi hã.

Paru hã, sõtõ 'rowim ne, maræ hã te te æ'ab'madâ'âzé
wasu'u

12 1 Maræ dai õ nherå, wa za duré ãne na aima ãma ðsiwasu'u
za'ra wa'wa, ðnhimiromhuri wå na hã, Zezusihi zadawa

wasu'u'wa, tô sena 're ðhâimana mono na, asiwi ðwaihu'u za'ra
wa'aba da. Zezusihi zadawa wasu'u'wa newa, tô senai'õ na te te
aima 're æroti za'ra wa'aba mono noræ hã te sina 're wata za'ra, sõtõ
'rowim ne, maræ hã ta noræ si te te 're sabu za'ra mono newa,
danhotõ 'rowi, da te 're ærosawårå za'ra mono ne. Tane nherå, wa tô
duré ðzama maræ æwaihu'u'õ hã te 're azabu, ðnhotõ 'rowim ne,
Wanhib'apito te te ðma 're æ'awaihu'u mono zéb zarina si. 2 Duréihã
'Re æhâimana u'âsi mono, ma tô ðzaprõ, hâiwa u, 're æsãmra mono
zéb u hã. Wa hã Cristuhu zazei'wa. Ðnhotõ 'rowim ne, hâiwa u
ðmoræzém na hã 14 na ma tô ð'ãma tiwahu oto. Ãté ðhâiba u'âsi na,
wa tô wi. Ãté ðpå'åzani na si. Wa hã ðsiwaihu'u õ di. 'Re æhâimana
u'âsi mono ma si, waihu'u pese di, ãne hã. 3-4 Ãne na hã 'râwi ãma
ðsiwaihu'u õ di tô, wa hã. Ãté ðpå'åzani na si, wa wi, tô. Ãté ðhâiba
wahuré. 'Re æhâimana u'âsi mono ma si, ãne hã tãma waihu'u pese
di. Ãne si, wa tô wa hã ðsiwaihu'u. Rowå uptabi u hã wa tô wi, tô.
Tame rowasu'u æwå uptabi hã wa tô te awapari, ðsi'uihâ na.
Rowasu'u wå uptabi wa, damreme na æ'uwaibaba da te dasima ãma
're ærowasu'u za'ra mono zéb da hã, da te dasima ãma 're
uwaimrami waihu'u za'ra mono õ di. 5 Ãne na ðma romhâimana
wamhã, ãté æbâre, wa aré aima ðsiwasu'u za'ra wa'wa, 'Re æhâimana
u'âsi mono te te ðwåsãmrizém na hã. Tane nherå, taha na aima
ðsiwasu'u za'ra wa'aba õ di za. Ðsi'uihâ na maræ da, ðnhib'uware na
're ðhâimana mono zém na si, wa za aima ðsiwasu'u za'ra wa'wa,
asiwi ãma ðwaihu'u za'ra wa'aba da hã. 6 Ãne na ðma
æromhâimanazém na aima ðsiwasu'u za'ra wa'aba da, te ðsina
rosa'rata 'wa'âhã, e ðnhimiza'rese'õ ne, wa aré aima ðsiwasu'u za'ra
wa'wa. Mare di. E maræ wa. Tô sena, ãne na aré aima ðsiwasu'u za'ra
wa'aba wa. Tane nherå, taha na aima ðsiwasu'u za'ra wa'aba õ di za.
Ðnhimiromhuri hã 're æ'madâ'â za'ra wa'aba mono zéb zarina si,
duré ðnhimiroti hã aipo're na 're æwapari za'ra wa'aba mono zéb
zarina si, te za ðhâimanazém na ð'ãma 're ærosa'rata za'ra wa'aba mo,
asima.

7 Danhotõ 'rowi, da te 're ærosawårå za'ra mono ne, wa tô maræ
æwå uptabi hã te ab'madâ'â tô, ðnhotõ 'rowi te ærosawårå ne. Taha
wa, danhipai u dama ðpire newa, 'râwi ãma 're ðsi'madâ'â zei mono
tõ da, ma tô 'Re æhâimana u'âsi mono hã ðma pisutu, ðhâiba na te tô
're robzépata mono da, maræ na, ro'wa hã te te 're dahâzu mono wa,
da'ãma 're 'wasi'å za'ra mono wa, da'ãma 're æsépu'u siroptub za'ra
mono ne. Taha zarina, te tô Satanasi hã te te 're ðpibui u'âsi, te ãma
're ærobzépata u'âsi mono zéb da hã. Tane nherå, 'Re æhâimana u'âsi
mono hã te te tiwi 're ðzawi mono õ di, ãne na te te 're ðpibu tõ
mono da hã. E maræ wa. Dama ðpire newa, 'râwi te ðsina 're rosa'rata
tõ mono da. 8 Taha wa, wa tô si'ubdatõ Wanhib'apito wi hã ðsima

rowaptå, tô õhõ na te 're ærobzépata mono zém na hã ta hã simisaré
te te ð'ãma sizâri da, te ãma 're robzépata zahu tõ mono da. 9 Tane
nherå, ãne si ma tô nasi ðma waihu'u asa, te tiwi rowaptårå wamhã:
“Te ai'ãma sizâri õ di za. Ðnhimizawi pese zéb zarina si, te za 're
aihâimana mo. Asi'uihâ na maræ da hã, asib'uware na 're aihâimana
mono nherå, te za asiptete sina ð'ãma 're aihâimana mo,
ðnhimipawaptobzéb zarina.” Ãne si, ma tô nasi ðma waihu'u na
wa'rã asa, Wanhib'apito hã. Taha wa, ðsi'uihâ na maræ da hã,
ðnhib'uware na 're ðhâimana mono zém na si, wa za tô ðto sina aima
ðsiwasu'u za'ra wa'wa, taha wa'rãmi Cristuhu nhiptetezéb ré si, 're
ðhâimana u'âsi mono da. 10 Ðsi'uihâ na maræ da hã, ðnhib'uware na
're ðhâimana mono nherå, duré Cristuhu ma, te 're romhuri mono
wa, da te ð'ãma 're wasété za'ra mono nherå, duré ðma ropire na 're
ðhâimana mono nherå, duré da te ðma 're rob'manharæ wasété za'ra
mono nherå, duré maræ na te 're robzépata mono nherå, wa ðto sina
're ðhâimana u'âsi. E maræ wa. Ðsi'uihâ na maræ da hã, ðnhib'uware
na 're ðhâimana mono nherå, wa za taha wa'rãmi, ðnhiptete sina 're
ðhâimana, Cristuhu nhimipawaptobzém na si.

Corætu ãma æsazei'wa noræ ãma,
Paru hã æhâtâ'â za'ra zé wasu'u

11 Cristuhu zadawa wasu'u'wa na, asiwi ðwaihu'u za'ra wa'aba õ
wa, wa tô ðnhimiromhuri wå na si aima ðsiwasu'u za'ra wa'wa, ãne
hã te ðsima wå õ nherå. Ãté ðnhimiza'rese'õ ne, wa tô ãne na aima
ðsiwasu'u za'ra wa'wa, a noræ wa'wa hã dama 're ðwasu'u wå za'ra
wa'aba mono õ 'ru te. 'Re æhâimana u'âsi mono te te 're ðpawapto
mono õ 'wa'âhã, aré maræ dai õ di, 're ðhâimana mono zé hã tô.
Tane nherå, Zezusihi zadawa wasu'u'wa newa, senai'õ na te te aima
're æroti za'ra wa'aba mono noræ ma, ðwapu na tãma 're ðhâimana
za'ra mono õ di. 12 Ai'rata ðnhamra aba ré, wa tô ðnhimi'å na maræ
dama æ'manharæ waihu'u'õ hã aima 'manharæ za'ra wa'wa, Zezusihi
zadawa wasu'u'wa noræ nhimiromhuri na. Ãne zarina, te za sena na
Zezusihi zadawa wasu'u'wa na asiwi ðwaihu'u za'ra wa'wa. 13 E
tawamhã ai'upana wa'aba si, wa tô darob amoi ãma æsazei'wa noræ
're æhâimana za'ra mono noræ hã te 're apawapto pese, ta noræ si ðma
sawi pese za'ra wa. Mare di. E maræ na, wa tô bété a noræ wa'wa hã
ai'mararé za'ra wa'wa, sena Zezusihi zadawa wasu'u'wa na asiwi
ðwaihu'u za'ra wa'aba õ zéb da hã. Ãté asimaræ aba zô, te 're
aiwasutu za'ra wa'aba mono õ zém na si, wa tô ai'mararé za'ra
wa'wa, ai'rata ðnhamra aba ré hã. Ma'ãpé, ãne na ðwasédé hã te
aima 'manharæ wasété za'ra wa'aba ze te bâ, ðma pari za'ra wa'aba.

14 Si'ubdatõ ãma, wa za oto ãma atåme ðmoræ 'wa, te duré asabu
na sahu za'ra wa'aba da. Tawamhã, ãma atåme ðmoræ aba wamhã,

asiwi ðpawa'âbâ aba da, te aiwi rowaptårå za'ra wa'aba õ di za,
asimaræ zô, ãma atåme ðmoræ aba õ wa za. Taré Cristuhu wasu'uwå
na te aipawaptob za'ra wa'aba da si, wa za tô ãma atåme ðmoræ 'wa.
E damama noræ ma, te za da'ra noræ hã te te 're ubumroi pese za'ra,
dasazé hã. Mare di. Damama noræ si, te za te te 're rob'ubumroi pese
za'ra, ti'ra sazéb da hã. Tane duré wa hã, aimama aba ne, aima 're
ðhâimana za'ra wa'aba mono wa, te 're aipawaptob za'ra wa'aba
mono da si, wa tô te ai'ãma 're rosa'rata u'âsi za'ra wa'wa, ðsima.
Taha wa, asiwi ðpawa'âbâ aba õ di za. 15 Tawamhã, ãma atåme
ðmoræ za'ra wa'aba wamhã, ðto sina, wa za uburé ðnhimaræ hã
uprosi, te ãma aipawaptob za'ra wa'aba da, te ãma æ'âri hã za. Taha
da, wa za duré aima romhuri pese za'ra wa'wa, ðwasutu uptabi
nherå. Ãne na hã ðma asawi pese za'ra wa'aba nherå, e te za duré
ðzawi za'ra wa'aba zém na hã ðwi asisawi za'ra wa'wa, aiwétési.

16 Asiwi ðpawa'âbâ za'ra wa'aba da, te aiwi ærowaptårå za'ra
wa'aba õ na, ma tô asina ðwaihu'u za'ra wa'wa tô. Tane nherå, ma
tô ni'wam noræ hã rosa'rata na ð'ãma upa za'ra, rob'uiprazé hã
ðzadawa nhipese na te aiwi æ'ubumroi wa'aba na hã. E ãne hã
æ'uwaibaba. Mare di. Æ'uwaibaba õ di. 17 Wasisãnawã noræ hã,
ðzadawa para ãma atåme si'aba'réi wa'aba da, te ãma æsatõræ za'ra
hã e ma tô aima sadawa hapese za'ra wa'wa, rob'uiprazém na. Mare
di. Ãne na hã aima sadawa nhipese za'ra wa'aba õ di, ta noræ hã.
18 Titu hã bété. Ta hã wa tô duré ãma atåme satõræ 'wa, ãma atåme
moræ aba da. Wasisãnawã hâiba amo hã wa tô duré ãma æsiré satõ.
E Titu hã ma tô tawamhã aima sadawa hapese 'wa, asimaræ aba zô
hã. Mare di. Tane duré, wa hã 're ðhâimana mono zé hã. Aiwapsi
wahâimanazé hã, rob'uiprazém na aiwi 're æwanhimisaihuri aba
mono õ na hã.

19 E taré wa'ãma 're rosa'rata wå za'ra wa'aba mono da, wa ãne
na aima wasiwasu'u za'ra wa'aba ni. Mare di. Cristuhu zazei'wa oto
're wahâimana mono wa, wa ãne na aima wasiwasu'u za'ra wa'aba
ni, 'Re æhâimana u'âsi mono nho'a. Wasisãnawã noræ, wama asawi
pese za'ra wa'aba noræ hã, wa te 're aipawaptob za'ra wa'aba mono
da si, wa tô uburé maræ hã wa te 're ab'manharæ, asiptete sina
Cristuhu ãma si 're anomro aba mono da oto. 20 Ai'ãma 're ðhâtâ'â
za'ra wa'aba mono sina, wa tô ai'ãma te 're rosa'rata u'âsi za'ra
wa'wa, za ãma atåme ðmoræ aba na dâ'âsina, duré 're aihâimana
za'ra wa'aba mono zém na, za te aiwåsãmri za'ra wa'aba õ na
dâ'âsina. Ãté a noræ wa'wa hã te za duré asiwi ðwå'õ za'ra wa'wa, za
ãma atåme ðmoræ za'ra wa'aba wamhã. Ãté ãhãna hã te 're
asisada'âbâ u'âsi za'ra wa'aba mo 'râwi. Ãté te duré maræ na 're
asi'ruiwapari za'ra wa'aba mo. Ãté te duré asisada 're asiti'ru za'ra
wa'aba mo. Ãté asi'ãma si te duré 're ærosa'rata za'ra wa'aba mo. Ãté

te duré asi'ãma 're æwasété za'ra wa'aba mo. Ãté te asima 're ædabâsi
wasété za'ra wa'aba mo. Ãté dama aipire newa, te duré 'râwi 're
asi'madâ'â ze za'ra wa'aba mo. Ãté siwa'ru te duré 're aihâimana
za'ra wa'aba mo. Ãne na 're aihâimana za'ra wa'aba mono
õ'umnhasite, wa ai'ãma 're ðhâtâ'â u'âsi za'ra wa'wa. 21 Ãma atåme
ðwisi aba wamhã, ãté ðpå'åzé te, wa za aiwa'õ, ai'ãma ðpå'åzé uptabi
za'ra wa'aba wa. Duréihã ai'ahâ na ma tô aiwasédé hã 're æ'manharæ
za'ra wa'aba mo aré. Ma tô duré asina 're asipsaihuri za'ra wa'aba
mo, pi'õ na, aibâ na zama. Asiséb ãna, ma tô maræ æwasétére zô si
asima 're asõpré wa'aba mo. Ãne na aiwasédé hã 're 'manharæ za'ra
wa'aba mono nherå, aiwasété wi 're aipizari za'ra wa'aba mono õ
wa, ãté te za ðwi tirobzei'õ pese. Taha wa, ãté ðnhiséb di za,
Ðnhib'apito ma hã, 'Re æhâimana u'âsi mono ma hã, ai'ãma za'ra
wa'aba hã.

Paru hã roti na te te æ'rãsutuzém na rowasu'u

13 1 Si'ubdatõ ãma, wa za oto ðmoræ na ãma atåme sahu za'ra
wa'wa, te asabu za'ra wa'aba da. Duréihã Mozési hã ma tô

ãne na æbaihâ na rob'ui'éré, 'Re æhâimana u'âsi mono nhimiroti na
hã: “Ni'wam noræ da, 're dawasété za'ra mono wamhã, maparane
dahâiba ma, te za 're siwasu'u za'ra, ta noræ hã danho'a te te 're
sadawa waptob za'ra mono da, tãma 're æsiwasu'u za'ra mono zém
na hã.” Ãne duréihã 'Re æhâimana u'âsi mono nhimiroti na
rob'ui'éré hã. Tawamhã, wa hã ãma atåme ðmoræ aba wamhã, taha
zarina, wa za tô sena zarina, aiwasété za'ra wa'aba na hã aiwaihu'u
za'ra wa'wa. 2 Maparane ãma, atåme ãma ðmoræ aba wamhã, wa tô
aima waihu'u sirõmo za'ra wa'wa, aiwasédé 're æ'manharæ u'âsi za'ra
wa'aba mono noræ, za te æ'aihâ za'ra wa'aba zém na hã. Ðnhimi'ui'éré
na, wa za oto ãne na aima ãma sahu za'ra wa'wa, asiti wa'aba
ðhâimana nherå. Ãma atåme ðmoræ aba wamhã, ðnhimi'ahârizé hã te
aima ba'a za'ra wa'aba õ di za, aiwasédé 're æ'manharæ u'âsi za'ra
wa'aba mono noræ ma hã, duré ðza'u si tiwasété zô 're æsipizari za'ra
mono noræ ma zama. 3 Sena na Cristuhu zadawa para, te aima 're
ærowasu'u za'ra wa'aba mono na, asiwi ðwaihu'u za'ra wa'aba da, ma
tô ãne na asima ð'ãma ærosa'rata za'ra wa'wa. Tane tô wå di, ðma hã.
Ãma atåme ðmoræ aba wamhã, Cristuhu zadawa para, wa za tô aihâ
za'ra wa'wa. Tawamhã, ãté te za oto asiwi ðwaihu'u za'ra wa'wa,
sena na Cristuhu zadawa para, te aima 're ærowasu'u za'ra wa'aba
mono na hã. Cristu hã niha te te aima ærob'manharæ za'ra wa'aba
zéb da hã, e sib'uware di, asada za'ra wa'aba hã za. Mare di. Siptete
uptabi di ta hã, te te æ'aihâ za'ra wa'aba zéb da hã. 4 Cristu hã
wedepo'o nhonhi'rãmi na, da te dasiwi sasõmri wamhã, æhâiba hã
sib'uware di. Tane nherå, 'Re æhâimana u'âsi mono nhiptetezém na

ma tô apâ hâiwa'udu, 're hâimana u'âsi mono da oto. Tane, wa tô
duré wa noræ hã wanhib'uware na 're wahâimana. Tane nherå, 'Re
æhâimana u'âsi mono nhiptetezém na, wa duré 're wahâimana,
Cristuhu ne. Taha zarina, wa za niha aima rob'manharæ za'ra
wa'aba ni, wasi'uihâ nai õ nherå.

5 Aipå'å 're, te za a'â 'râwi asi'madâ'â za'ra wa'wa, æsazei'wa noræ
hâimanazéb zarina, tô sena 're aihâimana za'ra wa'aba mono zô.
Ãne na asina tãma 're uwaimrami za'ra wa'aba mono wamhã, Zezu
Cristu, aipå'å 're, 're æsãmra aba mono na, te za asina æwaihu'u za'ra
wa'wa. E ãne hã asina 're waihu'u za'ra wa'aba mono õ di bété.
Tane nherå, Cristu hã aipå'å 're, 're sãmra aba mono õ wamhã,
asina tãma 're æ'uwaimrami za'ra wa'aba mono õ na, te za asina
æwaihu'u za'ra wa'wa, asi'uihâ na. 6 Wa hã wa ãma ðsima aiwå za'ra
wa'wa, ãma atåme ðmoræ aba wamhã, asiwi wawaihu'u za'ra wa'aba
da, 'Re æhâimana u'âsi mono zadawa wasu'u'wa noræ 're æhâimana
za'ra mono zém na, wa te wasina ãma æ'uwaimramizém na hã. 7 Wa
duré 're wamreme u'âsi, ai'ãma za'ra wa'aba, 'Re æhâimana u'âsi
mono ma, ta hã te te 're aipawaptob u'âsi za'ra wa'aba mono da,
maræ æwasétére hã 're 'manharæ za'ra wa'aba mono tõ da. E ai'ãma
za'ra wa'aba, wa te 're æromhuri mono na, da te dasiwi 're
wawåsãmri mono da, wa ãne hã ai'ãma 're wamreme u'âsi za'ra
wa'wa. Mare di. Taré a noræ wa'wa hã æwå si oto 're 'manharæ u'âsi
za'ra wa'aba mono da si, wa ai'ãma 're wamreme u'âsi za'ra wa'wa,
'Re æhâimana u'âsi mono ma hã. Æwå si tô 're 'manharæ za'ra wa'aba
mono wamhã, wa te aihâ za'ra wa'aba õ di za. Ãne wamhã, ãté te
za ãne na wa'ãma ærosa'rata za'ra wa'wa, asima: “Oro Paru noræ hã,
Zezusihi zadawa wasu'u'wa, tô sena 're hâimana zahuré mono za, te
te wahâ za'ra õ di.” Ãté ãne na te za wa'ãma ærosa'rata za'ra wa'wa.
Tane nherå, wama wå di tô, æwå si tô 're 'manharæ u'âsi za'ra wa'aba
mono wamhã. 8 Cristuhu wasu'uwå hã tô sena uptabi hã, ni'wa hã
te te dawi pari waihu'u õ di, dama siptete uptabi wa, æwasu'uwå hã.
Taha zarina si, wa za tô 're wahâimana, wa noræ hã, 'râwi wa te
wasiwi 're wå'õ mono ãna. 9 A noræ wa'wa hã tô sena Cristuhu ãma
asiptete sina 're anomro wå wa'aba mono wamhã, wa za tô aima 're
wato za'ra wa'wa. Ãne wamhã, Cristuhu zadawa para, wa te aihâ
za'ra wa'aba õ di za. Wa te aihâ za'ra wa'aba õ wamhã, ãté ni'wam
noræ hã te za wa'ãma sima rosa'rata wasété za'ra, wawå'õ'wa noræ
hã, aima wapahi za'ra wa'aba na hã. Tane nherå, wå di tô wama hã,
tô sena Cristuhu ãma si oto 're anomro wå wa'aba mono wamhã.
10 Ãne wa, wa asiti ðnhamra aba ré, aima ãma rob'ui'éré za'ra
wa'wa, za ãma atåme ðwisi aba wa, asõ'a te aima nharæ za'ra wa'aba
tõ da, Wanhib'apito zadawa para te te ðma æpisutuzéb zarina. Ma tô
ðma pisutu tô, æsadawa para si te 're aipawapto wå za'ra wa'aba

mono da. E tawamhã ðnhimipawaptobzéb zarina, ãma 're anomro
wå wa'aba mono zé hã te aiwi 're uprosi za'ra wa'aba mono da, ma
tô ãne hã ðma pisutu. Mare di. Taré æsadawa para si, te 're
aipawapto wå za'ra wa'aba mono zéb zarina, asiptete sina ãma 're
anomro aba mono da si, ma tô ðma pisutu tô, Wanhib'apito hã.

11 Ðsisãnawã noræ, ðnhimi'ui'éré na wa za oto aima ãma 'rãsutu
za'ra wa'wa. 'Re aihâimana wasété za'ra wa'aba mono zé hã te za
oto æråme pese za'ra wa'wa. Te aima 're æroti za'ra wa'aba mono zé
hã te za 're æwapari pese za'ra wa'aba mo. Taha wa, te za simisutu
asimirosa'rata na 're asisazei pese za'ra wa'aba mo. Rowå na si asiré
're aihâimana u'âsi za'ra wa'aba mono da, te za duré asina 're
ærosa'rata wå u'âsi za'ra wa'aba mo. Ãne wamhã, 'Re æhâimana u'âsi
mono hã æsimizawi pe hã, te za 'râwi asiré 're hâimana u'âsi za'ra
wa'wa, dama rowå nhomri'wa hã.

12 Taha wa, te za uburé asiré æsazei'wa na 're aihâimana za'ra
wa'aba mono wa, asõ'utu na asisawi sina 're asitob'rata hârâ za'ra
wa'aba mo.

Ãme, 'Re æhâimana u'âsi mono nhib'a'uwå 're æsi'ubumroi mono
noræ hã te ãma asawi za'ra wa'wa, uburé.

13 Wanhib'apito Zezu Cristuhu ma, wa ai'ãma 're ðmreme u'âsi
za'ra wa'wa, ta hã te te 're asawi pese za'ra wa'aba mono wa, te te
're aipawaptob u'âsi za'ra wa'aba mono da. 'Re æhâimana u'âsi mono
hã tinhimizawi pese zéb zarina, æwå si te te aima 're pisutu za'ra
wa'aba mono da, wa duré ai'ãma tãma 're ðmreme u'âsi za'ra wa'wa,
duré Æpå'åzani hã te te 're aipawaptob u'âsi za'ra wa'aba mono da,
simisutu ãma 're anomro wå wa'aba mono da, taha ãma si.

Darasiza noræ
Darasiza noræ ma, Paru te te ærob'ui'érézé

Æbaihâ wasu'uzé
Zezusi hã hâiwa u apâ æmoræzéb u hã, zudezu noræ si ma tô æsimirowasu'u na

te te 're saze za'ra. Ta noræ si te uburé sihâiwata nhihâri ré 're hâimana za'ra,
'Re æhâimana u'âsi mono hã Abra'ãhã ma, te te æpisutuzéb zarina. Zezusi hã
hâiwa u apâ moræ za'u si, ma tô æwasu'uwå hã datåme ropé, zudezu'õ noræ u hã,
æsihâiwata nhihâri'õ noræ u hã.

Ni'wam noræ hã zudezu noræ hã Darasiza na danhipti'a nho'õmo nhisi ãma 're
æsi'ubumroi mono noræ hã ma tô Paru hã zudezu'õ noræ ma wasu'u za'ra,
æsimiroti na te te ãma æ'uwaimrami õ na hã. Ta noræ hã ma tô ãne hã dama roti
za'ra: 'Re æhâimana u'âsi mono nhimiroti 'rata na Mozési te te ãma ærob'ui'éré
zama te za da te 're 'madâ'â pese za'ra, te te 're da'awåsãmri mono da. Taha da,
te za duré 're dasihâiwata nhihâri za'ra. Ãne na roti hã Paru hã ma tô siwi wå'õ
pese. Zezusi hã wazada dâ'â wa, duré taha zarina wawasédé hã te te wama 're
apari mono wa, dasihâiwata nhihârizé hã maræ dai õ di. Zezusihi wapru na si
te za te te 're da'a'upsõ, dawasété wi. Ãne wa, ma tô Paru hã tãma rob'ui'éré
za'ra, Darasiza noræ ma hã, aimawi hã te te 're 'manharæ za'ra mono tõ da,
Zezusihi si te te sina 're umnhasi pese za'ra mono da, taha zarina si 'Re
æhâimana u'âsi mono på'åzani hã æpå'å 're, 're sãmra za'ra mono da.

1 1-2 Wanhib'apito nhib'a'uwå noræ, daza'rui mono bâ Darasiza na
danhipti'a nho'õmo nhisi 'remhã 're aihâimana za'ra wa'aba

mono noræ, wa hã Paru, wa ãma asawi za'ra wa'wa. Uburé wasiré
æsazei'wa noræ hã te duré timreme na ãma asawi za'ra wa'wa, ð'rata
æsi'ubumro noræ hã. Ãne wa za ãma aima rob'ui'éré za'ra wa'wa. Wa
hã Zezu Cristuhu zadawa wasu'u'wa, wa 're mo, æsadawa para.
Ni'wam noræ hã te te siwi ðpisutu õ di, dazadawa para æsadawa
wasu'u'wa na 're ðhâimana mono da. Mare uptabi di. Zezu Cristuhu
si ma tô Wamama me si, sima ðpisutu zahuré, ab're hawi ti'ra
hâiwa'utu'wai me.

3 Wamama ma, wa ai'ãma 're ðmreme u'âsi za'ra wa'wa, 'Re æhâimana
u'âsi mono ma, duré Wanhib'apito Zezu Cristuhu ma zama,
æsimizawizé hã ai'ãma 're hâimana u'âsi za'ra wa'aba mono da, rowå
u'âsi, ãma 're anomro aba mono da.

4 Wanhib'apito 'Re æhâimana u'âsi mono te te tãma æwåzéb
uwaibaba, ma tô Zezu Cristu hã wazada sisõ, wazada dâ'â da, te te

wa'awa'âbâ da, 're wanomro wasété mono wa, 'Re æhâimana u'âsi
mono te te wahâ za'ra tõ da, rob'rãsutuzéb ãma hã, duré dapo're'õ
na 're ædanomro mono noræ ne, 're wanomro u'âsi tõ mono da.
5 Wamama hã wå uptabi wa, ãma 're wawata u'âsi za'ra wa'aba
mono.

Aimawi rowasu'u hã Wanhib'apito wasu'uwå ne,
aiwa 're 'maihâimana mono õ na rowasu'u

6 Ãhãna wa ai'ãma ðtob'uzu za'ra wa'wa. E maræ wa. Tãma asawi
uptabi za'ra wa'aba wa, ma tô Cristu hã asõ'reptu za'ra wa'wa. Taha
zarina, 'Re æhâimana u'âsi mono hã ma tô sima aipisutu za'ra
wa'wa, æsib'a'uwå si oto 're anomro aba mono da. Tane nherå, ma tô
aiwara sina, 'Re æhâimana u'âsi mono wi 're aipizari za'ra wa'aba
mo, asimirosa'rata na, aimawi rowasu'u hã Cristuhu wasu'uwå me
aiwam newa. 7 Aimawi rowasu'u hã Cristuhu wasu'uwå me, aiwa
're hâimana mono õ di. Mare uptabi di. E maræ wa, wa tô ãne aima
waihu'u za'ra wa'wa. Ni'wam noræ hã ma tô sima wå za'ra, Cristuhu
wasu'uwå upana te te ãma sapræ za'ra da, aimawi rowasu'u u. Ta
noræ hã ma tô aimawi tinhimirowasu'u na aiwi ro'wa'rutu za'ra
wa'wa. 8 Wa noræ hã wa tô aima rowasu'u za'ra wa'aba ni, Zezu
Cristuhu wasu'uwå na. Tane nherå, nimahã na Cristuhu wasu'uwå
upana, wa te dama 're rowasu'u za'ra mono wamhã, te za 'Re
æhâimana u'âsi mono hã te te 're wa'awå'õ pese. Tane duré nimahã
na hâiwa ãma tãma æromhuri'wa noræ hã æwasu'uwå upana, we te te
dama 're rowasu'u za'ra mono wamhã, te za duré te te siwi 're awå'õ
pese. 9 Ãne hã wa tô aima waihu'u za'ra wa'aba ni. Taha wa, wa za
duré aima ãma sahu za'ra wa'wa, wa te aima æwaihu'u za'ra wa'aba
zém na. Ni'wam noræ hã wanhimirowasu'u zarina si, Zezu Cristuhu
wasu'uwå na te te dama 're rowasu'u za'ra mono õ wamhã, te za 'Re
æhâimana u'âsi mono hã te te siwi 're awå'õ pese. 10 E ðnhimiroti na
ð'ãma 're ædawata za'ra mono zéb zô, wa ðsina 're ðnhimipari. Mare
di. 'Re æhâimana u'âsi mono si ð'ãma 're æwata mono zéb zô si, wa
ðsina 're ðnhimipari. Ti'ai ãma ð'ãma 're dawata za'ra mono da, 'râwi
ðsi'uihâ na te ðsina 're rosa'rata mono 'wa'âhã, Zezu Cristuhu ma
romhuri'wa, 're ðhâimana mono õ di aré.

11 Ðsisãnawã noræ, ma'ãpé niha we ð'ãma waihu'u za'ra wa'aba.
Ti'ai ãma 're ædahâimana za'ra mono noræ nhimirowasu'u zarinai õ
di, Zezu Cristuhu wasu'uwå te dama 're æwasu'u mono hã. 12 Ni'wa
ãne na hã te te ãma 're ðpo're pu'u mono õ di, ti'ai ãma wasiré 're
æwahâimana za'ra mono noræ hã. Ni'wa hã te te duré ðma 're
rowasu'u mono õ di, te æwaihu'u pese zéb da hã. Mare di. Si'uihâ na
ma we hâiwa hawi ðma siwaihu'u Zezu Cristu hã, æwasu'uwå na te
æwaihu'u pese zéb da hã.

Paru hã Wanhib'apito zadawa wasu'u'wa na te te
æsãna'ratazém na æsiwasu'uzé wasu'u

13-14 Wa hã wasiré zudezu noræ nhimizazezéb zarina 're ðmoræ ré,
wa tô ðsima wå upta, wasiré æwaprédu mono noræ nhipai u,
wahi'rata noræ nhimiroti zarina si, 're ðmoræ da. Ãne 're ðmoræ ré, 'Re
æhâimana u'âsi mono nhib'a'uwå noræ ma, ðwasété na wa tô te 're
arob'manharæ aré, Wanhib'apito zazei'wa noræ ma hã. Wa tô te
ðsima 're awå, te 're uprosi mono da. Ãne ma tô ðwasu'u wasédé hã
're æwapari za'ra wa'aba mo.

15-16 Tawamhã bâdâ ma tô oto æwa waptãrã, 'Re æhâimana u'âsi
mono ti'ra te te ðma æwaihu'uzém na, æ'ra wasu'uwå na si, zudezu'õ
noræ ma, te 're wasu'u mono da. Taha da, ðpoto õ ré, ma tô sima
ðpisutu siro, 'Re æhâimana u'âsi mono hã. Taha wa, tãma ðzawi uptabi
wa, ma tô oto ðzô hâ, tãma æromhuri'wa na oto 're ðhâimana mono da.

Tawamhã e 'wa hã wa tô sadawa pibu, ãne zarina te dama 're
æsadawa wasu'u mono da hã. Mare di. Ni'wa hã ãne na te sadawa
pibui õ uptabi di. 17 Duré Zeruzarå u, a'â ðmoræ õ di, Cristu hã
tizadawa wasu'u'wa da, ðwana te te sima æpisutu za'ra noræ u, te
sabu za'ra da. Mare di. Daza'rui amoi u si, wa tô a'â mo, Arabiza u.
Tame ðnhamra pari, wa tô apâ mo, Damasitu na 'ri nho'õmo nhisi u.
18 Si'ubdatõ ma tô oto ð'ãma tiwahu, Wanhib'apito ãma te æsasõmrizém
na hã. Tawamhã Zeruzarå u wa tô oto mo, Pedru hã te hâiba pibu
da. Tame ma tô romhuri hã maparane ð'ãma ai'utõ, æ'rata ðnhamra ré.
19 Pedruhu siré noræ hã aihæni te sõpåtå za'ra õ di, Cristuhu zadawa
wasu'u'wa noræ hã. Ti'aduhu si, wa tô sõpåtå. Wanhib'apito sisémemhã
ta hã.

20 Tô sena, wa rob'ui'éré na aima rowasu'u za'ra wa'wa, 'Re æhâimana
u'âsi mono nho'a.

21 Tawamhã Zeruzarå hawi wa tô oto watobro, daza'rui u ðmoræ
da, Siriza u, duré Sirisiza u. 22 Zahadu te te siwi ðhâiba pibu za'ra õ
di, Zezusihi zazei'wa noræ hã daza'rui mono bâ, Zudeza na danhipti'a
nho'õmo nhisi ãma siré 're æsi'rã'õtõ mono noræ hã. 23 Taré ma tô
ðwasu'u wå si te te 're wapari za'ra, ta noræ hã. Ãne ðwasu'u wå hã:
“Paru hã ma tô te te wa'ãma 're arowasété aré, Wanhib'apito ãma, wa
te 're sasõmri tõ za'ra mono da. Tane nherå, Zezu Cristuhu wasu'uwå
na te oto te te 're da'apawapto, Wanhib'apito ãma da te 're sasõmri
za'ra mono da.” Ãne na si ma tô ðwasu'u wå hã te te 're ropé. 24 Taha
wa, Wanhib'apito zazei'wa noræ hã, 'Re æhâimana u'âsi mono ãma si,
te 're wata u'âsi za'ra, te te ðnho'reptui wå te.

Ti'adu noræ u, Paru noræ æsihutuzé wasu'u

2 1 Tawamhã 14 na ð'ãma wahu pari, wa tô apâ mo, Zeruzarå u.
Tamomo ðmoræ wamhã, Banabé hã te ðsiré mo. Titu hã wa duré

ðsiré saprõ. 2 'Re æhâimana u'âsi mono hã za apâ ðmoræzém na, te te
ðma waihu'u sirõmo wa, wa tô apâ mo. Tawamhã 'ri nho'õmo u
wasihutu wamhã, aibâ dama æpire na 're æhâimana za'ra mono noræ
me, wa tô wahâiba pisutu wasi'rã'õtõ ni. Taha wa, wa tô ta noræ ma
ðsiwaihu'u, zudezu'õ noræ ma, Wanhib'apito wasu'uwå hã te tãma
're æwaihu'u za'ra mono zém na. Te te ãma ðzaze za'ra zô, wa tô
ðnhimiromhurizém na tãma ðsiwasu'u za'ra, te te ãma ðzaze za'ra õ
wa, taré 're hâimana mono tõ da, ðnhimiromhurizé hã. 3 Tawamhã
ma tô ta noræ hã ãma ðzaze za'ra, zudezu'õ noræ ma, te tãma 're
ærowasu'u za'ra mono zém na. Taha wa, te te siwi pisutu za'ra õ di,
Titu hã ðsiré 're æmoræ hã, sizudezu da. Titu hã deredu na æpodo,
zudezu'õ. Tane nherå, te te siwi pisutu õ di, sihâiwata nhizâri ré 're
moræ da, tawapsi sizudezu da. Mare di. 4 Ni'wam noræ si, zudezu
noræ hã ma tô æ'upana sima wå za'ra, Titu hã sihâiwata nhizâri ré 're
moræ da. Ta noræ hã wasiré Wanhib'apito zazei uptabi 'wa 're nomro
mono newa, ma tô hâimana nhipese sina wasiré 're si'rã'õtõ,
wapsãi'a ne wahâimanazé ma, te te 're ropibu za'ra mono da, rowå
na 're æwahâimana za'ra mono zéb zô, Cristu Zezusihi ãma. Ta noræ
hã zudezu noræ hã, ma tô sima wawå za'ra, æsine 'Re æhâimana u'âsi
mono nhimiroti 'rata na rob'ui'éré zarina, wa te 're rob'manharæ u'âsi
za'ra mono da, taha zarina wanho'reptuzé hã wa te wasina 're
uwaimrami za'ra mono da newa. 5 Tane nherå, ta noræ nhimirosa'rata
na, wa te ãma saze za'ra õ di. Mare uptabi di. Wa tô wasima wå
za'ra ni, Zezu Cristuhu wasu'uwå uptabi si, aima 're hâimana za'ra
wa'aba mono da. Taha wa, ta noræ nhimirosa'rata na hã wa te ãma
saze za'ra õ di.

6 Dama æpire za'ra noræ ma, ðnhimiromhurizém na tãma
ðsiwaihu'u za'ra parimhã, maræ asa te te ðma waihu'u za'ra õ di,
æsadawa nhipai u, zudezu'õ noræ ma te tãma 're ærowasu'u za'ra
mono zéb da hã. Ta noræ hã pire na dama 're hâimana za'ra mono
nherå, æpire na te 're rosa'rata mono õ di, wa hã. E maræ wa. 'Re
æhâimana u'âsi mono hã dapire na te te da'ãma 're rosa'rata mono õ
wa. Tãma taré hã. 7 Ãne si ma tô aibâ noræ hã siwi ðwaihu'u za'ra,
'Re æhâimana u'âsi mono tô sena te te ðpisutu na, zudezu'õ noræ ma,
Wanhib'apito wasu'uwå hã te tãma 're wasu'u za'ra mono da, Pedru
hã te te æpisutu ne, tisiré zudezu noræ ma, te te 're rowasu'u mono
da. 8 'Re æhâimana u'âsi mono hã ma tô Pedru hã te te 're pawapto
tiwaihu'u pese na, tisiré zudezu noræ ma, Cristu hã te te tãma 're
æwasu'u za'ra mono zéb da hã, ta noræ u si te te satõræ wa. Tane duré
wa hã tiwaihu'u pese na ma tô te te 're ðpawapto, zudezu'õ noræ ma,
Cristu te tãma 're æwasu'u za'ra mono zéb da hã, ta noræ u si te te
ðzatõræ wa, wa hã. 9 Taha wa, ma tô oto Ti'adu noræ hã ð'ãma
waihu'u za'ra, tãma ðzawi pese wa, 'Re æhâimana u'âsi mono te te

sima ðpisutuzém na hã. Õ noræ hã æsimiroti pire na ma tô
Wanhib'apito zazei'wa noræ hã ãma waihu'u za'ra, Ti'adu hã, Pedru
hã, duré Zuwã. Tawamhã ta noræ hã 'Re æhâimana u'âsi mono te te
ðpisutuzém na te te ð'ãma waihu'u za'ra wa, ma tô tinhib'rata na
siwi wazawi za'ra, Banabéhé me. Wama wå za'ra di, wa noræ hã
zudezu'õ noræ u si 're waneb da, Cristuhu wasu'uwå na, wa te tãma
're romhuri za'ra mono da. Duré wama wå za'ra di, Ti'adu noræ si,
tisiré zudezu noræ u si 're nomro mono da, Pedru noræ me. Ãne na
wa tô wanhimirosa'rata na wasisaze za'ra ni. 10 Ãne si ma tô wama
waihu'u za'ra, Ti'adu noræ hã, Wanhib'apito zazei'wa noræ æsimaræ'õ
noræ hã wanhimaræ na wa te 're pawaptob u'âsi za'ra mono da, 're
wapo're simrami za'ra mono ãna. Ãne zô, wa ðsima te 're rosa'rata
u'âsi, æwå na si te 're da'apawapto mono da.

Paru hã Pedruhu ma te te ærowaihu'uzé
11-12 Tawamhã Ãtizotiza ãma ðnhamra ré, ma tô wi Pedru hã,

ðzarina. Tawamhã zudezu'õ noræ ãma tinhimirosa'rata na te te upai
wa, wa tô danho'a tãma rowaihu'u. Ãne tinhimirosa'rata na te te
æ'upazé hã. Ãtizotiza u wisi wamhã, ma tô aré zudezu'õ noræ me 're
sa, Wanhib'apito zazei'wa noræ me hã. Tawamhã æsarina si ma duré
aibâ noræ hã aihutu, Ti'aduhu hawimhã. Ta noræ hã ma tô te te sima
're wå za'ra, Wanhib'apito zazei'wa noræ zudezu'õ hã, sihâiwata
nhihâri ré si 're nomro mono da, tawapsi sizudezu za'ra da.
Tawamhã zudezu'õ noræ hã, Wanhib'apito zazei'wa oto wasiré 're
wahâimana za'ra mono nherå, ma tô Pedru hã tiwi sisawi za'ra, oto
dasiré 're sa tõ mono da. E maræ wa. Zudezu'õ noræ siré 're sai u'âsi
mono wa, te te siwi wå'õ za'ra õ'umnhasite, we æsihutu noræ hã.
13 Tawamhã Pedruhu ne dazadamnhasi te, te oto æsiré zudezu noræ
hã tiwi sisawi za'ra, zudezu'õ noræ wi, Wanhib'apito zazei'wa oto
wasiré 're wahâimana za'ra mono nherå. Banabéhé zama ma tô
dazadamnhasi te, tiwi sisawi za'ra. 14 Ãne na ma tô Pedru noræ hã
tinhimirosa'rata na upa za'ra, zudezu'õ noræ ãma. Tô sena Cristuhu
wasu'uwå zarina si oto dama 're hâimana za'ra mono õ di, Pedru
noræ hã. Ãne wa tô ãma waihu'u za'ra. Taha wa, wa tô Pedruhu ma
tinha, uburé Wanhib'apito zazei'wa noræ nho'a, ãne: “A hã zudezu
nherå, ma tô zudezu'õ noræ siré 're asai mo aré, a hã zudezu'õ 're
aihâimana mono newa. E niha ma tô bété oto tiwi asisawi za'ra,
zudezu'õ noræ wi, a'â sizudezu za'ra da, æsazei'wa noræ hã.” Ãne wa
tô tãma tinha.

15 Wa noræ hã zudezu na wa tô wapoto ni. Zudezu'õ na wapoto õ
di, siwa'ru 're ænomro mono noræ ne. 16 Wa noræ hã wa tô oto maræ
hã waihu'u ni, 'Re æhâimana u'âsi mono te te 're æda'awåsãmri mono
zém na hã. Zezu Cristu, Danho'reptui'wa na da te dasina 're

umnhasi za'ra mono wamhã, 'Re æhâimana u'âsi mono, dawasédé
hã te te da'ãma 're æ'ab'madâ'â mono õ zéb zarina, te oto te te 're
da'awåsãmri. Taha zarina, dawasété 'ru te, te te dahâ za'ra õ di za,
rob'rãsutuzéb ãma hã. Æsimiroti na Mozési te te ærob'ui'éré 'rata
zarina, da te 're rob'manharæ za'ra mono nherå, taha zarina te te
dama 're apari mono õ di za, dawasédé hã. Ãne na wa tô oto
waihu'u ni, wa noræ hã. 17 Taha wa, Cristu Zezusi hã wa tô wasina
umnhasi za'ra ni, taha zarina si wawasédé hã te te oto wa'ãma 're
ab'madâ'â tõ mono da, tawapsi te te 're wa'awåsãmri mono da, 'Re
æhâimana u'âsi mono hã. Æsimiroti na rob'ui'éré zarina, da te 're
rob'manharæ za'ra mono nherå, taha zarina te te dama 're awaihu'u
mono õ di za, dawasédé te te da'ãma 're æ'ab'madâ'â mono õ na.
Taha wa, wa noræ hã 'Re æhâimana u'âsi mono nhimiroti 'rata na
rob'ui'éré zarina, wa te 're ærob'manharæ mono zém na wa te 're
'madâ'â mono õ di oto, taha zarina wawasédé hã te te wa'ãma 're
æ'ab'madâ'â mono õ zéb zarina, te te 're wa'awåsãmri mono da, 'Re
æhâimana u'âsi mono hã. Wa noræ hã Cristu, Danho'reptui'wa na wa
tô wasina saze ni, taha zarina si wawasédé hã te te wa'ãma 're
ab'madâ'â tõ mono da, tawapsi te te 're wawåsãmri mono da, 'Re
æhâimana u'âsi mono hã. Æsimiroti na rob'ui'éré 'rata zarina wa te 're
ærob'manharæ mono zém na, wa te 're 'madâ'â mono õ di oto, taha
zarina, te te wanho'reptu dai õ wa. Ãne wa, ma tô ni'wam noræ hã
wama nharæ za'ra, zudezu noræ hã, wanhimirosa'rata na wa te ãma
upa newa, aimawi na. E niha tawamhã. Cristu te te wama
æwaihu'uzéb zarina, wanhimirosa'rata na wa te ãma upai 'wa'âhã, te
aré Cristu hã wanhowa ãma upa na'rata, te te wama æwaihu'uzém
na hã. E tô sena, ma tô Cristu hã wanhowa ãma upa na'rata. Mare
di. Te te ãma upai waihu'u õ di. Robaba uptabi di. 18 Wa hã wa oto
te dama 're awaihu'u u'âsi, 'Re æhâimana u'âsi mono nhimiroti 'rata
na rob'ui'éré zarina, da te 're rob'manharæ za'ra mono nherå, taha
zarina, 'Re æhâimana u'âsi mono za te te 're æda'anho'reptui mono õ
na. Tawamhã nimahã na ðnhimirosa'rata na te sapræ wamhã, wa za
tô tãma ãma upa. Tawapsi ðwå'õre di za. 19-20 Ãne te aré
ðnhimirosa'rata 'rada hã ðma 're hâimana: 'Re æhâimana u'âsi mono
nhimiroti 'rata na rob'ui'éré zarina te 're rob'manharæ mono wamhã,
taha zarina si ðwasédé hã te te ð'ãma 're 'madâ'â mono õ di za.
Tawapsi te za oto te te 're ðwåsãmri. Taha zarina ðwasété 'ru te,
rob'rãsutuzéb ãma te te ð'azâri õ di za, 'Re æhâimana u'âsi mono hã.
Ãhãna ðnhimirosa'rata 'rada hã te oto ðza'u 're simi'wara. Ta hã wa
tô oto råme pese ðsipara, 'Re æhâimana u'âsi mono te te ðma
æwaihu'uzéb uwaibaba si 're ðmoræ da. Zezu Cristu, wedepo'o
nhonhi'rãmi na dâ'â wa, æsiré ðdâ'â ne, ðsi'uihâ na te ðsima 're
ærosa'rata mono zém na 're ðhâimana mono õ di oto, Cristuhu si oto

ðpå'å 're, 're hâimana mono wa, 're ðwada'uri wå mono 'wa da hã.
Cristu hã, 'Re æhâimana u'âsi mono 'ra. Ta hã te te 're ðzawi pese
mono wa, ma tô ðzada sisõ, ðzada dâ'â da. Taha wa, 'Re æhâimana
u'âsi mono 'ra umnhasi sina, wa oto 're ðhâimana. 21 Wa hã te ðsiwi
're wå'õ mono õ di oto, 'Re æhâimana u'âsi mono te te 're ðzawi pese
mono zé hã, Cristu te te ðwa'âbâzém na dazada ædâ'âzém na hã.
Taha wa, ðsi'uihâ na ðsisõ'reptu dai õ wa, 'Re æhâimana u'âsi mono
nhimiroti 'rata na rob'ui'éré zarina te 're ærob'manharæ mono zém
na, te 're ab'madâ'â mono õ di oto, taha zarina, ðwasédé hã te te
ð'ãma 're ab'madâ'â tõ mono da, te te 're ðwåsãmri mono da oto, 'Re
æhâimana u'âsi mono hã. Dasi'uihâ na dasisõ'reptu dai õ wa, 'Re
æhâimana u'âsi mono nhimiroti 'rata na rob'ui'éré zarina, da te 're
rob'manharæ za'ra mono nherå, taha zarina te te dama 're apari
mono õ di dawasédé hã, da te 're æ'manharæ za'ra mono zé hã. Ãne
'wa'âhã, aré maræ dai õ di, Zezu Cristu dazada ædâ'âzé hã. Taha wa,
te oto ðsiwi 're wå'õ mono õ di, 'Re æhâimana u'âsi mono te te 're
ðzawi pese mono zé hã, Cristu te te ðwa'âbâzém na, dazada ædâ'âzém
na hã. Mare uptabi di. Ãne Pedruhu ma, te ærowaihu'uzé hã.

'Re æhâimana u'âsi mono te te 're æda'awåsãmri
mono zém na rowasu'u

3 1 Darasiza nhihudu noræ, e niha te rosa'rata waihu'u ãna 're
anomro aba mo. Zezu Cristu hã wedepo'o nhonhi'rãmi na

wazada ædâ'âzém na, wa tô te aima ãma 're rowasu'u pese za'ra
wa'wa aré. E 'wa hã ma tô aiwi udâ za'ra wa'wa, taré waihu'u zawã
za'ra wa'aba da. 2 Ma'ãpé we ðma waihu'u za'ra wa'aba. E maræ wa,
ma tô 'Re æhâimana u'âsi mono hã Tipå'åzani hã we aima sõmri
za'ra wa'wa, aipå'å 're. E æsimiroti 'rata na rob'ui'éré zarina, 're
ærob'manharæ za'ra wa'aba mono zéb zarina, ma tô we Tipå'åzani hã
aima sõmri za'ra wa'wa. Mare di. E Zezu Cristuhu wasu'uwå hã
aipo're na wapari za'ra wa'aba pari, tô sena æwasu'uwå na asina 're
saze za'ra wa'aba mono wa, ma tô we aima sõmri za'ra wa'wa. Taha
wa, ma tô we Tipå'åzani hã aima sõmri za'ra wa'wa tô, aipå'å 're, 're
sãmra za'ra wa'aba mono da oto. 3 E niha bété rosa'rata waihu'u
ãna, te oto 're anomro aba mo. 'Re æhâimana u'âsi mono, Tipå'åzani
te te aima æsõmri za'ra wa'aba zarina, ma tô aihâimanazép tém na
ãma æsãna'rata za'ra wa'wa, æwå na. E niha te bété oto 'râwi 're
asi'madâ'â za'ra wa'aba mo asi'uihâ na, asina uwaimrami za'ra
wa'aba da newa, asisõ'reptu za'ra wa'aba zé hã. 4-5 E taré ma tô æwå
hã asina 're æwaihu'u za'ra wa'aba mo, maræ hã ãma waihu'u za'ra
wa'aba ãna. 'Re æhâimana u'âsi mono si, ma tô we Tipå'åzani hã
aipå'å 're aima sõmri za'ra wa'wa. Ma tô duré maræ dama æ'manharæ
waihu'u'õ hã te te aima 're 'manharæ wå za'ra wa'wa, tiwaihu'u pese

na. E maræ wa. E æsimiroti na rob'ui'éré 'rata zarina 're rob'manharæ
za'ra wa'aba mono wa. Mare di. Taha zarinai õ di. Zezu Cristuhu
wasu'uwå hã aipo're na wapari za'ra wa'aba pari, Cristu
Danho'reptui'wa na asina 're umnhasi za'ra wa'aba mono wa, ma tô
we Tipå'åzani hã aima sõmri za'ra wa'wa, 'Re æhâimana u'âsi mono
hã. Taha zarina si, ma tô duré maræ dama æ'manharæ waihu'u'õ hã te
te aima 're 'manharæ wå za'ra wa'wa, tiwaihu'u pese na.

6 Tane Abra'ã hã. Ta hã ma tô 'Re æhâimana u'âsi mono hã te te
sina 're umnhasi pese, te te tãma æropisutuzé za te te tãma ãma
æ'uwaimrami na hã. Taha wa, 'Re æhâimana u'âsi mono hã ma tô te te
're wåsãmri, Abra'ã hã. Duréihã ãne Abra'ãhã wasu'u na ma tô
rob'ui'éré æbaihâ na, 'Re æhâimana u'âsi mono zadawa wasu'u'wa hã.
7 Tawamhã Cristu Danho'reptui'wa na, da te dasina 're umnhasi za'ra
mono wamhã, simisutu Abra'ãhã nhihudu na, te za oto te te 're
da'anhisi, 'Re æhâimana u'âsi mono hã. Ãne hã wa tô aima waihu'u
za'ra wa'wa, waihu'u za'ra wa'aba da asina. 8 Zahadu romhâ uptabi
nherå, ma tô zudezu'õ noræ ãma sima roti, 'Re æhâimana u'âsi mono
hã. Ãne æsimiroti hã: Zudezu'õ noræ hã, Cristu Danho'reptui'wa na te
te sina 're umnhasi za'ra mono wamhã, ta noræ ma zama te za duré
tãma 're ærowå za'ra mono zéb da hã te te tãma 're apisutu, 'Re
æhâimana u'âsi mono hã. Æwasédé hã te te oto ãma 're æ'ab'madâ'â
mono õ zéb zarina, te za te te 're awåsãmri. Taha zarina dawasété 'ru
te, te te ahâ za'ra õ di za, rob'rãsutuzéb ãma hã. Ãne æsimiroti hã
zudezu'õ noræ ãma hã. Taha wa, ma tô ãne Abra'ãhã ma waihu'u siro,
'Re æhâimana u'âsi mono hã: “Aima te æropisutuzém na asina ðzazei
pese zéb zarina, wa za dama 're ærowå za'ra mono zéb da hã te dama
're apisutu, daro mono bâ.” Ãne ma tô æwasu'uwå na romhâ ré ãma
po're pu'u siro. 9 Abra'ã hã ma tô 'Re æhâimana u'âsi mono hã te te
sina 're sazei pese, te te tãma æropisutuzém na. Taha wa, rowå te te
tãma æpisutuzéb zarina, ma tô rowå uptabi na 're hâimana. Tane
duré Cristu Danho'reptui'wa na, da te dasina 're saze za'ra mono
wamhã, Abra'ãhã ma te te æpisutu ne, te za dama 're ærowå za'ra
mono zéb da hã te te dama 're apisutu, 'Re æhâimana u'âsi mono hã.

10 Tane nherå, æsimiroti na rob'ui'éré 'rata zarina, da te 're
ærob'manharæ za'ra mono zém na 're danhopré mono wamhã, taha
zarina, 'Re æhâimana u'âsi mono te te 're da'anho'reptui mono da
newa, e niha te za tawamhã dama 're romhâimana za'ra. Õne haré,
æsimiroti mono bâ da te dasina tãma ãma 're uwaimrami za'ra mono
õ wa, te za tô te te siwi 're da'awå'õ, 'Re æhâimana u'âsi mono hã.
Duréihã ma tô ãne na rob'ui'éré ni:

“'Re æhâimana u'âsi mono nhimiroti mono bâ, taha na
rob'ui'éré hã te æbaihâ na dama 're hâimana, da te dasina
tãma ãma 're uwaimrami za'ra mono da. Ãne zarina,

æsimiroti mono bâ, da te dasina tãma ãma 're uwaimrami
za'ra mono õ wamhã, te za te te siwi 're da'awå'õ, 'Re
æhâimana u'âsi mono hã.”

Ãne ma tô ãhã wasu'u na rob'ui'éré, æsadawa wasu'u'wa hã. 11 E ãne
te za te te dama 're awaihu'u, 'Re æhâimana u'âsi mono hã:
“Ðnhimiroti na rob'ui'éré 'rata zarina, 're ærob'manharæ za'ra wa'aba
mono zéb zarina, te ai'ãma 're ab'madâ'â aba mono õ di za oto,
aiwasété 'wa hã. Wa za oto te 're ai'awåsãmri 'wa. Taha zarina,
aiwasété 'ru te, te aihâ za'ra wa'aba õ di za.” E ãne te za te te dama 're
awaihu'u. Mare di. Duréihã ma tô ãne na rob'ui'éré ni:

“'Re æhâimana u'âsi mono, Danho'reptui'wa na da te dasina
're æ'umnhasi za'ra mono zéb zarina si, dawasédé hã te te
da'ãma 're ab'madâ'â mono õ di za. Ãne wamhã, te za
rowå uptabi na 're dahâimana u'âsi za'ra.”

Ãne na da te ãma rob'ui'éré wa, wa tô waihu'u za'ra ni tô. 12 Duréihã
ma tô duré ãne na rob'ui'éré ni:

“'Re æhâimana u'âsi mono nhimiroti mono bâ, da te dasina
tãma ãma 're uwaimrami u'âsi za'ra mono wamhã, rowå
uptabi na te za 're dahâimana u'âsi za'ra.”

Ãne æwasu'u na rob'ui'éré hã. Tane nherå, Cristuhu wasu'u zô, te
zahadu 're rob'é'é, Cristu Danho'reptui'wa na da te dasina 're
umnhasi za'ra mono da, dama 're ærowå za'ra mono zéb da hã.

13 Wa noræ hã wa te dame wasina tãma ãma 're uwaimrami za'ra
mono õ di, 'Re æhâimana u'âsi mono nhimiroti mono bâ. Taha wa, te
aré siwi wa'awå'õ, 'Re æhâimana u'âsi mono hã. Tawapsi wawasété
'ru te, te aré wahâ za'ra. Tane nherå, te te 're wahâ za'ra mono tõ
da, ma tô Cristu hã wå nherå, wazada sisõ, wa'upana 'Re æhâimana
u'âsi mono te te azâri da. Taha na ma tô wa'awa'â, Cristu hã.
Duréihã ma tô ãne na ãma rob'ui'éré ni:

“Ni'wa hã wasété uptabi wa, te za dasiwi wæræ ni. Taha
pari, wede na te za
dasiwi sasõmri ni,
da te ãma waihu'u
za'ra da, wasété
uptabi wa, 'Re
æhâimana u'âsi
mono ma æwå õ na.”

Ãne æwasu'u na rob'ui'éré hã.
Tawamhã ãma ærob'ui'érézéb
zarina, Cristu hã wå nherå,
wedepo'o nhonhi'rãmi na
sa'o ré, ma tô siwi wå'õ, 'Re
æhâimana u'âsi mono hã.

Wa'upana ma tô azâ, wasété õ nherå. 14 Ãne ma tô Cristu Zezusi hã
wa'awa'âbâ pa. E maræ da. Simisutu æsib'a'uwå oto 're wanomro mono
wa, zudezu'õ noræ ma zama, æwå na 'Re æhâimana u'âsi mono te te tãma
ãma 're a'uwaimrami mono da, Abra'ãhã ma te te æropisutuzéb zarina,
duré wahâiba mono bâ wapå'å 're, Tipå'åzani hã te te wama 're
anhomri mono da, te te wama æropisutu za'ra zéb zarina, Zezu Cristu
hã Danho'reptui'wa na, wa te wasina 're umnhasi za'ra mono wa.

'Re æhâimana u'âsi mono nhimiroti 'rata na rowasu'u,
Abra'ãhã ma æwå na te te tãma æropisutuzém na rowasu'u me

15 Ðsisãnawã noræ, ãne wa za oto aima ãma romnhimiré'é za'ra
wa'wa, 're æwahâimana za'ra mono zém na. Ãté ni'wam noræ hã te za
maræ æwå na sima roti zahuré. Tawamhã tô sena za te te sima ãma
æ'uwaimrami zahuré pibu ma, te za danho'a rob'ui'éré zahuré tinhisi
na, da te ãma waihu'u zahuré da. Taha parimhã, te te sima ãma
uwaimrami zahuré tõ da, ni'wa hã te te tiwi æsizâri zahuré da hã,
mare di. Duré, ni'wa hã tinhimiroti na te te ãma 'rãnhipa zahuré õ
di za. Ma tô ãma sisazei pari zahuré. 16 Tane Abra'ãhã ma, æsipai u
æsihudu na zama, 'Re æhâimana u'âsi mono te te æropisutuzé hã. Ãhã
wasu'u na, da te ãma rob'ui'éré wamhã, æsihudu noræ hã da te
wasu'u za'ra õ di. Æsihudu noræ hã da te wasu'u za'ra 'wa'âhã, te aré
æsihudu ahâ na wasu'u ni. Æsihudu misi, te wasu'u. Ta hã Cristu.
17 Wa za oto aima rowasu'u pese za'ra wa'wa, te aima ãma æsimiré'é
aba zém na. 'Re æhâimana u'âsi mono hã ma tô Abra'ãhã ma æwå na
ropisutu. Tô sena te te tãma ãma uwaimrami da, ma tô tãma
siwasu'u. Taha pari, te te tãma æropisutuzém na hã ma tô da'ãma
tiwahub ahâ uptabi, 430 na. Tawamhã ma tô tinhimiroti mono bâ
dama waihu'u 'rata. E taha wa, æwå na te te dama ãma uwaimrami
õ di za, Abra'ãhã ma, te te æropisutuzém na hã. E taha wa, te za
tinhimiropisutu na ãma sapræ, te te dama ãma uwaimrami tõ da.
Mare di. Te za tô te te dama ãma 're a'uwaimrami u'âsi, Abra'ãhã
ma, te te æropisutuzéb zarina. 18 Abra'ãhã ma, æwå na te te tãma
ropisutu wa, taha zarina ma tô ãma tãma uwaimra. Tane æwå na te
te dama ropisutu wa, taha zarina si, te za tô te te ãma dama 're
a'uwaimrami, sô 're simipari mono ãna, maræ na æsimiroti hã a'â da
te dasina tãma ãma 're æ'uwaimrami za'ra mono zéb zô.

19 Abra'ã hã 're hâimana mono ré, ma tô æwå na tãma ropisutu
siro 'Re æhâimana u'âsi mono hã, æsipai u æsihudu ma, te te tãma ãma
're a'uwaimrami mono da. Abra'ãhã za'u si, ma tô oto tinhimiroti
mono bâ dama waihu'u, 'Re æhâimana u'âsi mono hã. E maræ da.
Dawasété na 're danomro mono wa, 'Re æhâimana u'âsi mono ma,
dawasété na 'râwi 're dasiwaihu'u za'ra mono da. Taha da, ma tô
tinhimiroti hã dama waihu'u. Abra'ãhã nhihudu, ti'ai u we æmoræzéb

u si, te za pire na 're hâimana, 'Re æhâimana u'âsi mono nhimiroti
zarina, zudezu noræ te te 're ærob'manharæ za'ra mono zéb da hã. 'Re
æhâimana u'âsi mono hã tinhimiroti hã te te dama 're awaihu'u mono
da, ma tô tinhimiroti na rob'ui'éré hã hâiwa ãma tãma æromhuri'wa
noræ ma tisõ, aibâ ma te te siwi sõmri da, æsipai u. 20 Ni'wa hã ti'ai
ãma si'uihâ na tinhimiroti hã te te dama waihu'u wamhã, ni'wa hã
æsãna'remhã hâimana õ di, æsimiroti hã te te dama æwaihu'u da hã.
Tane 'Re æhâimana u'âsi mono hã. Si'uihâ na ma tô Abra'ãhã ma
waihu'u, æwå na za te te tãma ãma 're æ'a'uwaimrami mono na hã.

'Re æhâimana u'âsi mono nhimiroti 'rata na,
Mozési te te ãma ærob'ui'érézé wasu'u

21 Abra'ãhã za'u si, ma tô oto tinhimiroti mono bâ dama waihu'u,
'Re æhâimana u'âsi mono hã. E taha wa, te te dama ãma uwaimrami
õ di za æwå na, Abra'ãhã ma, aré te te æropisutuzéb zarina. Mare di.
Te za tô te te dama ãma 're a'uwaimrami u'âsi. Uburé maræ hã
æsimiroti zarina, da te dasina tãma ãma 're æ'uwaimrami za'ra mono
da hã, dama waihu'u za'ra 'wa'âhã, 'Re æhâimana u'âsi mono te aré te
te dama 're apisutu, rowå uptabi na 're dahâimana za'ra mono da.
22 Tane nherå, daro mono bâ te dawasété na 're danomro. Dasi'uihâ
na dawasété wi 're dasipizari waihu'u za'ra mono õ di tô. Ãne, da te
æwaihu'u za'ra zéb da hã, ma tô 'Re æhâimana u'âsi mono zadawa
wasu'u'wa hã ãma rob'ui'éré. E maræ da. Zezu Cristu Danho'reptui'wa
na, da te dasina 're umnhasi za'ra mono da, tawapsi 'Re æhâimana
u'âsi mono æwå hã te te dama ãma 're uwaimrami mono da, te te
dama æropisutuzéb zarina.

23 Bâdâ æwa waptã'ã õ ré, Zezu Cristu Danho'reptui'wa na da te
dasina 're umnhasi za'ra mono õ ré hã, ãne aré dahâimanazé hã. 'Re
æhâimana u'âsi mono hã ma tô zudezu noræ hã tinhimiroti 'rata na te
te 're a'uwati, Cristuhu wasu'uwå hã sõ'awi te te wama waihu'u
za'ra õ ré hã, Cristu Danho'reptui'wa na wa te wasina 're æ'umnhasi
za'ra mono zéb da hã oto. 24 'Re daprédub za'ra mono õ ré,
da'madâ'â'wa hã te te dama 're æroti mono ne, ma tô 'Re æhâimana
u'âsi mono hã tinhimiroti 'rata na te te 're wa'a'uwati aré, Cristu hã
datåme wei moræ õ ré. Ta hã te we oto datåme mo, te te dawa'âbâ
da, Danho'reptui'wa na wa te wasina 're æsaze za'ra mono zéb
zarina, wawasédé hã te te wa'ãma 're ab'madâ'â tõ mono da oto, 'Re
æhâimana u'âsi mono hã, taha zarina te te 're wa'awåsãmri mono da oto.

25-26 Ma tô oto bâdâ hã æwa waptãrã, Cristu hã wa te wasina 're
æ'umnhasi za'ra mono zéb da hã. Taha wa, 'Re æhâimana u'âsi mono
nhimiroti 'rata na rob'ui'éré zarina, wa te 're ærob'manharæ za'ra
mono zéb da hã, pire na wama 're hâimana za'ra mono õ di oto,
Mozési te te ãma ærob'ui'éré hã. E maræ wa. A noræ wa'wa hã ma tô

Cristu Zezusi hã Danho'reptui'wa na asina 're æsaze za'ra wa'aba mo.
Taha wa, te oto simisutu 'Re æhâimana u'âsi mono 'ra, 're anomro
aba mo, aihæni. 27 Ma tô duré â dawabzuri hã æ'manharæ za'ra
wa'wa, Cristu 're æmoræzém na si oto ãma 're anomro wå wa'aba
mono da, simisutu Cristuhu nhib'a'uwå 're anomro aba mono wa.
28-29 Taha zarina, 'Re æhâimana u'âsi mono hã te te siwi 're da'aba'a
waihu'u mono õ di, zudezu noræ hã, duré zudezu'õ noræ hã, æwada'uri
zarina si, pawa'âbâ ãna dama romhuri'wa noræ hã, duré wada'uri
ãna si'uihâ na 're æhâimana za'ra mono noræ hã, aibâ noræ hã, duré
pi'õ noræ hã. Simisutu Cristu Zezusihi nhib'a'uwå si, te 're aihâimana
za'ra wa'aba mo. Taha wa, te oto Abra'ãhã nhihudu na te te 're asisi
za'ra wa'wa, 'Re æhâimana u'âsi mono hã. Ãhã wa, æwå na si, Abra'ãhã
ma te te æropisutuzéb zarina, te za æwå na si te te aima ãma 're
a'uwaimrami 'wa, Aimama 'wa hã.

4 1-2 Ãne wa za duré maræ hã aima waihu'u za'ra wa'wa,
romnhimiré'é na æwaihu'u za'ra wa'aba zéb da hã. Ãté ai'uté

mama tõ hã te 're 'maihâimana, 'watébrémi hã. Prédu wapsi, æte hã
za, æmama hã dâ'â õ ré, tinhibrom na te te tãma ãma æropisutuzé hã.
Tane nherå, uburé timama nhibrob ré, za 're hâimana mono nherå,
prédub õ ré te za danhimaræ ãna te te dama 're æromhuri za'ra mono
noræ ne, 're hâimana. Te za a'â da te dasiwi 're 'madâ'â, hâimana wå
na 're hâimana mono zô. Æmama nhibro hã te za duré da te tãma 're
'madâ'â pese, 'watébrémi ma. Ãne te za a'â æ'ra hã 're hâimana, ãma
æwahubzé hã bâdâ hã æwa waptã'ã õ ré, æmama tinhibrom na te te
tãma æropisutuzé hã. 3 Tane wa noræ hã, ai'uté ne, roti tô sena wama
æwaihu'u pese za'ra õ zarina, wa tô aré 're wahâimana za'ra, roti da
te wama 're æwaihu'u 'rata za'ra mono zéb zarina. 4 Tawamhã bâdâ
hã ma tô æwa waptãrã oto, 'Re æhâimana u'âsi mono hã ti'ra ãma te
te ærotizéb zarina, ti'ai u we te te æsatõræ da hã. We te te satõræ
wamhã, ma tô pi'õi ma æ'ra hã podo oto, zudezu na. Zudezu na poto
wa, pire na ma tô tãma 're hâimana, 'Re æhâimana u'âsi mono
nhimiroti hã, Mozésihi ma te te 're æ'awaihu'u mono hã. 5 E maræ da,
ma tô ti'ra hã we satõ, 'Re æhâimana u'âsi mono hã. Wanho'reptuzé
hã wa te wasina 're uwaimrami za'ra mono da, æsimiroti na
rob'ui'éré 'rata zarina, wa te 're ærob'manharæ za'ra mono na 're
æwanhopré za'ra mono noræ hã te te wa'awa'âbâ da, ma tô we satõ,
wa'ãma 're 'ra za'ra mono da oto, 'Re æhâimana u'âsi mono hã.

6 Tawamhã æ'ra oto 're æwanomro mono na 'râwi 're wasiwaihu'u
za'ra mono da, ma tô we ti'ra på'åzani hã te te wama 're anhomri,
wapå'å mono bâ wama 're hâimana za'ra mono da, 'Re æhâimana
u'âsi mono hã Wamama na, wa te 're sisi za'ra mono da oto. 7 Taha
wa, robzei'õ na danhimiwada'uri zarina si, dapawa'âbâ ãna 're
æhâimana za'ra mono noræ ne, 're aihâimana za'ra wa'aba mono õ di

oto. 'Re æhâimana u'âsi mono 'ra si, te oto 're anomro aba mo. Ãne
wa, uburé maræ wå na ti'ra noræ ma, te te æropisutuzéb zarina, te za
tô te te aima ãma 're a'uwaimrami 'wa, Aimama 'wa hã.

8 Zudezu'õ noræ, aima sa'rese za'ra wa'aba õ di aré, 'Re æhâimana
u'âsi mono hã. Taha wa, ma tô æ'upana aimawi nhimiwada'uri na 're
aihâimana za'ra wa'aba mo danhimiwada'uri zarina si, pawa'âbâ
ãna 're æhâimana za'ra mono noræ ne, robzei'õ na. 9 'Re æhâimana
u'âsi mono hã ma tô oto Aimama na asiwi æwaihu'u za'ra wa'wa.
Taha wa, aima 're rowå za'ra wa'aba mono di oto. Taha nhipai u,
ti'ra na te te oto sina ai'awaihu'u aba wa, aima 're rowå uptabi za'ra
wa'aba mono di. Ãne wamhã, e niha te za bété apâ aipizari za'ra
wa'wa, asimizazezéb 'rata u, taha zarina asina uwaimrami za'ra
wa'aba õ nherå, asõ'reptu za'ra wa'aba zé hã, duré taha zarina rowå
si aima 're hâimana za'ra wa'aba mono õ nherå. E niha te za bété
asima æwå za'ra wa'wa, danhimiwada'uri zarina si pawa'âbâ ãna 're
æhâimana za'ra mono noræ ne, apâ 're aihâimana za'ra wa'aba mono
da, robzei'õ na. 10 Bâdâ æpire hã maræ 'manharæzéb da hã, te oto
zudezu noræ zarina 're æ'madâ'â za'ra wa'aba mo, a'amo zama, wahub
zama. 11 Ãne wa, wa ai'ãma 're ðhâtâ'â za'ra wa'wa. E maræ wa.
Wanhib'apito wasu'uwå na 're ðsiwasutu wå mono nherå, te 're
aipawaptob za'ra wa'aba mono zé hã, e taré te za 're hâimana.

12 Ðsisãnawã noræ, wa hã zudezu nherå, ai'rata ðnhamra aba ré, wa
tô zudezu'õ newa asine 're ðmoræ 'wa. Taha wa, ma'ãpé ðsine 're anomro
aba mono. Atåme amo ðmoræ 'rata aba wamhã, maræ hã ðma 'manharæ
wasété za'ra wa'aba õ di, ðhâiba na hã. 13 Ðhâzé si ð'ãma watobro
wa, wa tô ai'rata ðnhamra za'ra wa'wa. Ãhã wa, wa tô Zezu Cristuhu
wasu'uwå na aima rowasu'u na'rata za'ra wa'wa. Ãne na ma tô
ð'ãma æwaihu'u za'ra wa'wa aré. 14 Tawamhã ðhâzé ré, atåme ðwisi
za'ra wa'aba nherå, ðhâzé wa, asiwi ðwå'õ za'ra wa'aba õ di. Mare di.
Hâiwa ãma 'Re æhâimana u'âsi mono ma romhuri'wa, wå na asiwi
æ'âri aba ne, niha wamhã, Cristu Zezusi, wå na asiwi æ'âri aba ne, ma
tô wå na asiwi ð'âri 'wa. 15 E niha bété oto ãhãna hã. Aré aima 're rowå
za'ra wa'aba mono di, ai'rata ðnhamra aba wa. Ãhã wa, aima waihu'u
pese za'ra wa'aba 'wa'âhã, te aré ato hã æsani za'ra wa'wa, ðma sõmri
za'ra wa'aba da, ato hã. 16 E niha te bété oto ãhãna hã ð'ãma ærosa'rata
za'ra wa'wa. E aiwå'õ wa'aba 'wa na si, te za oto ð'ãma ærosa'rata za'ra
wa'wa, rowasu'u tô sena na si te aima 're rowasu'u za'ra wa'aba mono
nherå.

17 Aibâ noræ, aimawi rowasu'u'wa noræ hã te sima aiwå za'ra
wa'wa, ta noræ nhimirowasu'u si asima 're wå za'ra wa'aba mono da,
tô sena tinhimirowasu'u wå na te te 're aipawaptob za'ra wa'aba
mono da newa. E maræ da. Ðnhimirowasu'u nhiti, asina 're aipahâ
za'ra wa'aba mono da ætåme, ðnhimiroti nhipai u, õ noræ nhimiroti si

asima 're wå uptabi za'ra wa'aba mono da oto. 18 Roti æwå na si, da
te 're aipawaptob za'ra wa'aba mono da, da te dasima 're aiwå za'ra
wa'aba mono wamhã, ðma wå di tô, ai'rata ðnhamra aba ré, duré
ðhâiba za're'ra zama. 19 Ð'ra noræ, ðma asawi pese za'ra wa'aba noræ
hã, pi'õ tiwasã te te 're æsépata za'ra mono ne, wa tô wa hã ðpå hã te
ai'ãma 're sépata za'ra wa'wa, Zezu Cristu 're æmoræzém na 're
anomro aba mono õ wa. Ãma 're anomro wå wa'aba mono wapsi,
ðma rowå di za. 20 Ãhãna ai'ãma ðhâtâ'â za'ra wa'aba di. Ãhã wa,
ðnhimirosa'rada hã ahâ di, ai'ãma za'ra wa'aba hã. Ai'rata ðhâimana
za'ra wa'aba neza, ðwaimri te oto aima rowaihu'u za'ra wa'aba da.

Sara noræ wasu'u hã, Adaha wasu'u me
21 Uburé õ nherå, ma tô asima æwå za'ra wa'wa, 'Re æhâimana u'âsi

mono nhimiroti 'rata na rob'ui'éré zarina, 're rob'manharæ za'ra wa'aba
mono da, taha zarina si 'Re æhâimana u'âsi mono hã te te 're asõ'reptu
za'ra wa'aba mono da newa. E aima waihu'u za'ra wa'aba õ di, 'Re
æhâimana u'âsi mono wasu'uwå hã, Abra'ãhã 'ra noræ ãma hã. 22 Ãne
ta noræ wasu'u na, rob'ui'éré hã: Abra'ãhã 'ra noræ hã, maparane aibâ
hã. Æmoræ'rada hã Adaha 'ra, æwada'uri zarina si pawa'âbâ ãna 're
æhâimana mono 'ra. Duré æhâiba amo hã Saraha 'ra hã wada'uri ãna
're æhâimana mono 'ra, te 're hâimana. 23 Dasi'uihâ na dahâimanazém
na 're æda'ra za'ra mono na ma æ'ra hã tãma podo, romhuri'wai ma.
Abra'ãhã 'ra hâiba amo hã 'Re æhâimana u'âsi mono te te tãma
æropisutuzéb zarina, ma æ'ra hã tãma podo, wada'uri ãna 're æhâimana
mono ma hã, Saraha ma. Ãne Abra'ãhã 'ra noræ wasu'u hã. 24 Maræ te te
æwasu'uzé hã, te pi'õ noræ hã wasu'u zahuré. 'Re æhâimana u'âsi mono
te te sima da'ãma ærotizé hã te pi'õ noræ wasu'u zahuré. Maparane te
te sima da'ãma ærotizé hã. Æmoræ'rada hã Sina'i na åtå 'rãihâ nhisi ãma,
'Re æhâimana u'âsi mono te te sima da'ãma ærotizé. Ta hã, Ada te
wasu'u. Adaha 'ra hã ma tô tina zabâdâ danhimiwada'uri zarina 're
hâimana, robzei'õ na. Tane Sina'i ãma 'Re æhâimana u'âsi mono, te te
sima da'ãma ærotizém niwæ 're ædanomro mono noræ hã, Adaha 'ra ne,
danhimiwada'uri zarina pawa'âbâ ãna 're ædahâimana za'ra mono ne,
te robzei'õ na 're dahâimana za'ra, ãhãna hã. 25 Arabiza na daza'ru
nhisi ãma, Sina'i na åtå 'rãihâ nhisi hã, Ada te wasu'u. Zeruzarå na 'ri
nho'õmo nhisi, Ada te duré wasu'u. E maræ wa. Zeruzarå 're, 're
ædahâimana za'ra mono noræ hã danhimiwada'uri zarina, dapawa'âbâ
ãna 're ædahâimana za'ra mono noræ ne, te robzei õ na 're dahâimana
za'ra. 26 Ãnei õ di, Zeruzarå æhâiba amo hã, hâiwa ãma 're æsa mono
hã. Rowå na si, te æwa 're dahâimana za'ra. Zeruzarå hã hâiwa ãma
're æsa mono hã, wana Sara hã te wasu'u. 27 Duréihã, ma tô pi'õ æ'ra õ
na ãma romnhimiré'é 'Re æhâimana u'âsi mono hã, Zeruzarå 're, 're
æhâimana za'ra mono noræ ãma. Ãne te 'mahâ:

“Pi'õ, ai'ra hã niwa aima 'maipoto õ nherå, ma'ãpé 're atoi
u'âsi mono, aipå'å 're. Aimro hã te te airåme nherå, ai'ra
ahâ di za. Pi'õ timro ré, 're æsãmra mono zém nhipai u,
ai'ra ahâ di za. Taha wa, te za rowå te, 're atoi u'âsi mo.”

Ãne te 'Re æhâimana u'âsi mono hã 'ri nho'u hã 'mahâ.
28 Ðsisãnawã noræ, ãhã wasu'u zarina, te oto Abra'ãhã nhihudu na

te te 're asisi za'ra wa'wa, 'Re æhâimana u'âsi mono hã. Izati hã ma tô
podo, 'Re æhâimana u'âsi mono hã Abra'ãhã ma, te te æropisutuzéb
zarina. Tane te te tãma æropisutuzéb zarina, te oto Abra'ãhã nhihudu
na te te 're asisi za'ra wa'wa, 'Re æhâimana u'âsi mono hã. 29 Abra'ã
hã 're moræ ré, ma tô Izatihi ma nharæ wasété, dasi'uihâ na
dahâimanazém na 're æda'ra za'ra mono na æpodo hã. 'Re æhâimana
u'âsi mono på'åzani, te te æpawaptobzém na æpoto ma, ma tô nharæ
wasété. Tane duré ãhãna hã te za 're romhâimana. 30 E niha
tawamhã duréi wasu'u na rob'ui'éré hã. Ãne æwasu'u hã:

“Æ'ra ré satõræ, pi'õ hã romhuri'wa hã. Æmama, tinhibrom na
tãma ãma sipo'o zahuré õ di za, danhimiwada'uri zarina 're
æhâimana mono õ 'ra me.”

Ãne æwasu'u na rob'ui'éré hã. 31 Ãhã wa, ðsisãnawã noræ, wa za oto
maræ hã æwasu'u na waihu'u za'ra ni. 'Re æhâimana u'âsi mono hã
Adaha nhihudu na te te 're wa'anhisi mono õ di za oto, danhimiwada'uri
zarina 're æmoræ nhihudu, 're æwahâimana za'ra mono na hã. Mare di.
Danhimiwada'uri zarina 're æhâimana mono õ nhihudu, 're
æwahâimana za'ra mono na, te oto te te 're wa'anhisi, 'Re æhâimana
u'âsi mono hã, Saraha nhihudu uptabi na. Taha wa, wa noræ hã
wama 're rowå uptabi za'ra mono di oto.

Wanhib'apito ãma rowå na 're ædahâimana za'ra
mono zém na rowasu'u

5 1 Zezu Cristu hã ma tô wa'anho'reptui pa, rowå na ãma 're
wahâimana za'ra mono da. Taha wa, 'Re æhâimana u'âsi mono

nhimiroti 'rata na rob'ui'éré zarina, wa te 're ærob'manharæ za'ra
mono zém na, 're wanhopré mono õ di za oto, taha zarina te te 're
wa'anho'reptui mono õ wa. Ãne wamhã, tô senai'õ na rowasu'u'wa
noræ wi 're asiptete za'ra wa'aba mono za, æsimiroti na 're aihâimana
za'ra wa'aba mono wa, apâ robzei'õ na 're anomro aba mono tõ da.

2 Ma'ãpé asina ðwapari pese za'ra wa'aba za. Wa hã Paru, maræ hã
wa za aima waihu'u za'ra wa'wa. Da te 're asihâiwata nhihâri za'ra
wa'aba mono da, asizudezu za'ra wa'aba da, asina dazaze za'ra wa'aba
wamhã, taha zarina 'Re æhâimana u'âsi mono te te 're asõ'reptu za'ra
wa'aba mono da newa, e niha za tawamhã. Cristu hã wazada dâ'â
nherå, te te 're wa'anho'reptui mono da, taré te za 're sa'wari, asada
ædâ'â za'ra wa'aba zé hã. 3 Wa za duré aima ãma sahu za'ra wa'wa,

te aima æwaihu'u za'ra wa'aba zém na hã. Ni'wam noræ hã da te
sihâiwata nhihâri za'ra da, te te sina dazaze za'ra wamhã, taha
zarina 'Re æhâimana u'âsi mono hã te te 're sõ'reptu za'ra mono da newa,
e niha te za tawamhã 're hâimana za'ra, ta noræ hã. Danhihâiwata
nhihâri siré, te za õne haré 'Re æhâimana u'âsi mono nhimiroti
mono bâ te te sina tãma ãma 're uwaimrami za'ra, 'Re æhâimana u'âsi
mono te te siwi 're awå'õ tõ mono da. 4 Zudezu noræ ne, ma tô 'râwi
're asi'mai'madâ'â aba mo, 'Re æhâimana u'âsi mono nhimiroti 'rata na
rob'ui'éré zarina 're rob'manharæ za'ra wa'aba mono da, taha zarina,
'Re æhâimana u'âsi mono, aiwasédé hã te te ai'ãma 're ab'madâ'â aba
mono õ wa, te te 're aiwåsãmri za'ra wa'aba mono da oto, taha
zarina aiwasété 'ru te, te te aihâ za'ra wa'aba tõ da, rob'rãsutuzéb
ãma hã. Ãne taré 'mairosa'rata aba wamhã, ma tô Zezu Cristuhu wi
asina ai'maipahâ wa'wa, asimirosa'rata na. Ãhã wa, ma tô 'râwi asiwi
æ'maiwå'õ wa'wa, 'Re æhâimana u'âsi mono nhoprubzé hã Cristu
tidâ'âzém na, te te 're æda'anho'reptui mono zéb da hã. 5 Ãnei õ di,
wa noræ hã. Cristu Danho'reptui'wa na, wa tô wasina wa te 're saze
za'ra. Taha zarina, wa wasina sô 're wanhimipari za'ra, rob'rãsutuzéb
ãma hã, 'Re æhâimana u'âsi mono te te wama æwaihu'u za'ra zéb zô,
wawasédé te te oto wa'ãma 're æ'ab'madâ'â mono õ zéb zarina, te te
're æwa'awåsãmri mono zém na. Ãne 'Re æhâimana u'âsi mono på'åzani
te te wama 're æ'awaihu'u mono zéb zarina, wa wasina sô 're
wanhimipari za'ra oto. 6 Simisutu Cristu Zezusihi nhib'a'uwå oto 're
wanomro mono wamhã, 'Re æhâimana u'âsi mono hã te te 're wa'aba'a
mono õ di za, æsihâiwata nhihâri ré noræ hã, æsihâiwata nhihâri õ noræ
me. Zudezu na duré zudezu'õ na 're æwahâimana za'ra mono zém na hã,
te te oto 're wa'awaihu'u mono õ di za. Zezu Cristu Danho'reptui'wa
na, wa te wasina 're umnhasi za'ra mono wa, wanhimizawi pese na 're
æwahâimana za'ra mono zém na si, te za oto te te 're wa'awaihu'u,
'Re æhâimana u'âsi mono hã.

7 A noræ wa'wa hã ma tô aré tô sena rowasu'u na 're anomro aba
mo. E 'wa simirowasu'u hawi, ma tô sena rowasu'u na asima ãma
apa za'ra wa'wa. 8 E asima ãma apa za'ra wa'aba da, ma tô 'Re
æhâimana u'âsi mono hã aima waihu'u za'ra wa'wa, sima asô æhârâ
za'ra wa'wa hã. Mare di. 9 Æ'rada hã wa za aima sadawa wahutu
za'ra wa'wa, ãne: “Æ'u'åtå wapuzé hã syryre na da te ahiri nherå, te
za timapu, æ'u'åtå wapu hã.” Tane duré aimawi na, da te dama 're
rowasu'u za'ra mono wamhã, te za da te ãma 're ropé, rowasu'u
senai'õ na hã. 10 Tane nherå, simisutu Wanhib'apito nhib'a'uwå 're
wanomro mono wa, wa za te 're ai'umnhasi za'ra wa'wa, te aima
æwaihu'u za'ra wa'aba zéb zarina si, za apâ 're aihâimana za'ra
wa'aba mono na. Aibâ hã dama pire na 're hâimana mono nherå,
aimawi tinhimirowasu'u na te te aiwi 're ro'wa'rutu za'ra wa'aba

mono wa, tãma 're rowå mono õ di za, ta hã 'Re æhâimana u'âsi
mono si za te te azâri wa.

11 Ðsisãnawã noræ, wedepo'o nhonhi'rãmi na Zezu Cristu dazada
ædâ'âzé hã wa tô te dama 're wasu'u u'âsi, da te ãma 're saze za'ra mono
da. Taha wa, ma tô zudezu noræ hã te te siwi 're ðwå'õ za'ra, æmreme
zarina te dama 're rowasu'u mono õ wa. Ta noræ hã te duré taré te te
dama 're ðwasu'u za'ra, danhihâiwata nhihâri wapsi, 're dasizudezu
za'ra mono da, te dama 're awaihu'u mono newa. Ãne zahadu
zudezu'õ noræ ma, te 're arowaihu'u mono 'wa'âhã, e te aré zudezu
noræ hã te te siwi 're ðwå'õ za'ra, te dama 're ærowasu'u mono zém na
hã. Mare di. Te te siwi 're ðwå'õ za'ra mono õ di aré ãma. 12 Aimawi
tinhimirowasu'u na te te aiwi 're æro'wa'rutu za'ra wa'aba mono noræ
hã, tinhihâiwata nhihâri siré, te za pé 're si're zani za'ra, wå te bâ.

13 Ðsisãnawã noræ, 'Re æhâimana u'âsi mono hã ma tô aima pisutu
za'ra wa'wa, rowå na ãma 're aihâimana za'ra wa'aba mono da,
æsimiroti na rob'ui'éré 'rata zarina, 're ærob'manharæ za'ra wa'aba
mono zém na 're asõpré wa'aba mono tõ da, taha zarina, 'Re
æhâimana u'âsi mono te te 're asõ'reptu za'ra wa'aba mono dai õ wa.
Tane nherå, rowå na 'Re æhâimana u'âsi mono ãma 're aihâimana
za'ra wa'aba mono wå te, maræ æwå'õ na aipå'å 're, asima 're rosa'rata
za'ra wa'aba mono wamhã, asina ãma 're rob'manharæ za'ra wa'aba
mono õ di za. Ãne te za oto 're anomro aba mo. Asimizawi pese za'ra
wa'aba zéb zarina si, te za 're asipawaptob za'ra wa'aba mo asib'rata
na, asimaræ na zama, asimiroti na zama. 14 'Re æhâimana u'âsi mono
nhimiroti 'rada hã ahâ uptabi nherå, simisutu haré te wasu'u,
æsimiroti hã ãne: “Ma'ãpé, 're dazawi pese za'ra wa'aba mono za.
Maræ æwå na asima 're ærosa'rata za'ra wa'aba mono ne, te za duré
dama zama sô 're asõpré wa'aba mo.” Ãne si æsimiroti hã. 15 Tane
nherå, abaze zahi 're æsisimroi mono ne, asisada 're asiti'rui u'âsi za'ra
wa'aba mono wamhã, asina asapa'a za'ra wa'aba õ di za.

Wamama på'åzani nhimiwada'uri zarina si,
rowå na 're ædanomro mono zém na rowasu'u

16-17 Wa noræ hã maræ æwå'õ na ãté 'râwi wapå'å 're, wa za wasima
wa te 're rosa'rata za'ra. Ãne na te te sima 're wa'awå mono õ di, 'Re
æhâimana u'âsi mono på'åzani hã. Maræ æwå na si 'râwi wapå'å 're,
wa te wasima 're rosa'rata za'ra mono da, te za te te sima 're
wa'awå. Tawamhã maræ æwå'õ na 'râwi wapå'å 're, wa te wasima 're
rosa'rata za'ra mono wamhã, te za te te 're wa'a'uwati, 'Re æhâimana
u'âsi mono på'åzani hã, wa te wasina ãma 're rob'manharæ za'ra
mono tõ da. Taha wa, wa za ãne aima waihu'u za'ra wa'wa. Ma'ãpé,
'Re æhâimana u'âsi mono på'åzani nhimiwada'uri zarina si, 're
anomro aba mono za oto. Tawamhã siwa'ru maræ æwå'õ na aipå'å 're

asima 're rosa'rata za'ra wa'aba mono nherå, asina 're rob'manharæ
za'ra wa'aba mono õ di za. 18 Ãne 'Re æhâimana u'âsi mono på'åzani
nhimiwada'uri zarina si, 're aihâimana za'ra wa'aba mono wamhã,
æsimiroti na rob'ui'éré 'rata zarina 're ærob'manharæ 'rata za'ra wa'aba
mono zém na, 're asõpré wa'aba mono õ di za oto, taha zarina 'Re
æhâimana u'âsi mono te te 're asõ'reptu za'ra wa'aba mono dai õ wa.

19 Dasi'uihâ na danhimirosa'rata wasété zarina 're ædanomro mono
zé wasu'u hã, wa tô waihu'u za'ra ni. Ãne te 're danomro wasété.
Siwa'ru te tiwasédé hã pi'õ na te te 're 'manharæ u'âsi za'ra, aibâ na
zama. Siwa'ru te dasina 're dahâimana za'ra. Danhiséb ãna, te maræ
æwasédé hã da te 're 'manharæ za'ra. 20 Duré 'Re æhâimana u'âsi mono
upana, te romhâiba 'manharæ ãma 're dawata za'ra. Te duré tãma 're
damreme zusi. Duré abzé 'manharæ'wa, te 're danomro. Duré te 're
dasi'ruiwapari za'ra. Te duré 're dasisada'âbâ za'ra. Duré maræ na te
're dasi'ruiwapari za'ra. Dasi'aba'ré na te 're dazahi za'ra. Duré maræ
æwå zô, te dasima si 're danhopré. Te duré 're dasiråme za'ra, 'râwi
dasi'rata 're dahâimana za'ra mono tõ da. 21 Maræ na te 're dasisõ'ru
za'ra. Duré da'rã siwamnaræ na te 're dahâimana za'ra, âzézei'wa 're
dahâimana za'ra mono wa. Datoi wasétére u, te 're dasi'rã'õtõ,
siwa'ru da te 're âhuri mono da, âzé hã. Tane te duré 're hâimana, da
te 're æ'manharæ wasété za'ra mono zé hã. Taha wa, wa za ãma sahu,
te aima æwaihu'u za'ra wa'aba zém na. Ãne 're danomro wasété mono
wamhã, hâiwa u, 'Re æhâimana u'âsi mono u 're ædanhisisi mono da
hã mare di, Danhib'apito uptabi u, æwå uptabi si, tinhib'a'uwå noræ
ma, te te tãma 're æ'anhomri mono da hã.

22 Ãne 're danomro wasété mono õ di za, 'Re æhâimana u'âsi
mono på'åzani nhimiwada'uri zarina 're danomro mono wamhã. Te
za da te 're dazawi pese za'ra. Duré dapå'å 're datoi u'âsi, te za 're
dahâimana za'ra. Duré dapå'å toi u'âsi, te za 're dahâimana za'ra.
Duré dawara sina dasisada 're dazahi za'ra mono õ di za. Duré
danhimizawi pese na te za 're dahâimana za'ra. Duré maræ æwå na te
za dama 're danhoprub za'ra. Duré tô sena wa, ropisutu wå, te za da
te dama ãma 're rob'manharæ za'ra. 23 Duré dawaimri te za dama 're
dahâimana za'ra. Duré dawasété wi, dasina 're danhiptete za'ra
mono sina, te za 're dahâimana za'ra. Ãne 're dahâimana za'ra mono
tõ da, 'Re æhâimana u'âsi mono nhimiroti hã robaba di. 24 Cristu
Zezusihi nhib'a'uwå 're ædahâimana za'ra mono noræ hã, tiwasédé hã
aré te te 're 'manharæ ze za'ra mono nherå, duré tiwasété zô aré te te
're rowasutu za'ra mono nherå, 'râwi te za te te siwi 're wå'õ pese
za'ra, te te 're 'manharæ za'ra mono tõ da oto. 25 'Re æhâimana u'âsi
mono på'åzani hã ma tô wama tisõ, wahâimanazép té hã æwå hã.
Taha wa, ma'ãpé æsimiwada'uri zarina si, 're wanomro wå wa'aba
mono. 26 Danhipai u, wapire na 're wahâimana za'ra mono newa,

'râwi wapå'å na wasina 're wawata za'ra mono õ di za, da te wama 're
nharæ za'ra mono tõ da. Duré wanhipai u, dapire na 're ædahâimana
za'ra mono na, wa te 're da'ruiwapari za'ra mono õ di za.

Roti æwå na 're ædasipawaptob za'ra mono zém na rowasu'u

6 1 Ðsisãnawã noræ, ãne wa za duré aima waihu'u za'ra wa'wa. Ãté
ni'wa hã te za tihâimanazém na upa. Tawamhã 'Re æhâimana u'âsi

mono på'åzani nhimiwada'uri zarina si 're aihâimana za'ra wa'aba
mono wamhã, te za aiwaimri 're æpawapto pese za'ra wa'aba mo, apâ
're hâimana wå mono da, ni'wa hã. 'Re pawaptob za'ra wa'aba mono
wamhã, ma'ãpé 'râwi a'â asina 're asõpré wa'aba mono za, a noræ wa'aba
zama, wa'rui'wa nhimiwada'uri zarina, aihâimanazém na 're upa za'ra
wa'aba mono tõ da. 2 Maræ wa, aiwi 're robzei'õ za'ra wa'aba mono
wamhã, ma'ãpé 're asipawapto pese za'ra wa'aba mono za, roti æwå na
si. Ãne wamhã, Cristuhu nhimiroti wå 'madâ'â'wa te za tô 're
aihâimana za'ra wa'aba mo. 3 Ãté ni'wa hã simiroti pire newa, te za
'râwi tinhimiroti pire na 're si'madâ'â ze. Ãne wamhã, 'râwi te za tipå'å
na sima 're sadawa nhipese. 4-5 Romhuri hã te wama 're hâimana za'ra
wahâiba mono bâ, wa te wasina 're æ'madâ'â pese za'ra mono da hã.
Ãne wa, wa za aihæni 'râwi wa te wasima 're rosa'rata pese za'ra, wa
te wasina 're 'madâ'â pese za'ra mono da, wanhimiromhuri hã. Wa te
wasina 're 'madâ'â pese za'ra mono wamhã, wa za 'râwi wapå'å 're
wasima 're wato za'ra. Danhimiromhuri hã wanhimiromhuri me
aiwab õ na, wa te da'ãma 're rosa'rata za'ra mono õ di za.

6 Ãté ni'wa hã Zezu Cristuhu wasu'uwå na, te za te te 're aipawaptob
za'ra wa'wa. Ãne wamhã, te za asimaræ na tãma 're asõprub za'ra
wa'aba mo asa.

7 Ma'ãpé ðwapari pese za'ra wa'aba za. 'Re æhâimana u'âsi mono
wi, simani õ di za, dahâimana wå wa'rãmimhã, æwå na te te dama
ãma 're æ'a'uwaimrami mono da hã, duré dahâimana wasété
wa'rãmimhã, æwasété na te te dama ãma 're æ'a'uwaimrami mono da
hã. Ãhã wasu'u hã tô sena wa, senai õ na ãma 're rosa'rata za'ra
wa'aba mono õ di za, 'râwi aipå'å 're asima 're asadawa nhipese
za'ra wa'aba mono tõ da. 8 Danhimirosa'rata wasété zarina 're
danomro u'âsi mono wamhã, te za 'Re æhâimana u'âsi mono nhiti 're
dahâimana u'âsi za'ra, rowå æsi'utõræ'õ nhiti. 'Re æhâimana u'âsi
mono på'åzani nhimiwada'uri zarina si 're danomro mono wamhã,
te za rowå æsi'utõræ'õ ãma 're dahâimana u'âsi za'ra, 'Re æhâimana
u'âsi mono 'rata. 9 Taha wa, ma'ãpé wawa'a ãna maræ æwå na, wa te
're dapawaptob u'âsi za'ra wa'aba mono za, wa noræ hã. Tawamhã
bâdâ æwa waptã'ã wapsi, 'Re æhâimana u'âsi mono te te wa'ãma
sima ærotizé hã te za æwa'rãmi maræ æwå hã te te wama 're anhomri.
10 Ãne wa, wama æwaihu'u pese zarina, wa za dahâiba mono bâ

maræ æwå na, wa te 're dapawaptob za'ra. Wa te 're ædapawaptob
za'ra mono zém nhipai u, wa za wasiré æsazei'wa noræ hã maræ æwå
na 're wasipawapto pese za'ra.

Paru hã roti na te te æ'rãsutuzé wasu'u
11 Ãhãta ðnhimi'ui'éré æsa'åtå na, wa aima rob'ui'éré za'ra wa'wa,

ðsi'uihâ na ðnhib'rata na. 12 Ni'wam noræ hã ma tô te te aima 're roti
zadawa za'réi'õ za'ra wa'wa, asihâiwata nhihâri ré, 're anomro aba
mono da, tawapsi asizudezu za'ra wa'aba da. E maræ da. Æsiré
zudezu noræ si ãma 're wata za'ra mono da, te te aima æroti za'ra
wa'aba zém na hã. Cristu wedepo'o nhonhi'rãmi na wazada dâ'â
wamhã, ma tô wa'awa'âbâ pa. Tane nherå, taha wasu'u si te te aima
're wasu'u za'ra wa'aba mono õ di, æsimirowasu'u na te te siwi 're
wå'õ za'ra mono tõ da, æsiré zudezu noræ hã. 13 Ta noræ hã sihâiwata
nhihâri ré, 're nomro mono nherå, uburé maræ na 'Re æhâimana u'âsi
mono nhimiroti 'rada hã te te sina tãma ãma 're uwaimrami za'ra
mono õ di. Tane nherå, ma tô te te sima 're aiwå za'ra wa'wa,
æsimiroti zarina, aipibu pese na 're anomro aba mono da, æré 're
anomro aba mono wa, tisiré zudezu noræ ma, sina 're wata za'ra
mono da, æsimiroti zarina oto 're æ'aihâimana za'ra wa'aba mono na
hã. 14 Tanei õ di, wa hã. Wanhib'apito Zezu Cristuhu ãma si, wa za
're ðwata u'âsi, wedepo'o nhonhi'rãmi na wazada ædâ'â ãma. Taha
wa, tiza'ozém na wazada dâ'â wa, ðwi 're ædadâ'â za'ra mono ne,
duré wa hã dawi ðdâ'â ne, ti'ai ãma danhimirosa'rata na 're ðhâimana
mono õ di oto. 15 Danhihâiwata nhihâri ré si, 're ædahâimana za'ra
mono zé hã, maræ dai õ di, 'Re æhâimana u'âsi mono ma hã. Duré
danhihâiwata nhihâri ãna 're ædahâimana za'ra mono zéb zama
maræ dai õ di, tãma hã. Dahâimanazép tém na, æwå na si oto 're
dahâimana za'ra mono wamhã, taha si tãma wå uptabi di. 16 Õhõ
wasu'u zarina 're dahâimana za'ra mono wamhã, wa ðsima te 're
da'awå, rowå na 're danomro mono da, 'Re æhâimana u'âsi mono
da'ãma 're æpå'åzé mono zéb zarina. Taha da, wa za da'ãma te tiwi
're rowaptårå u'âsi, uburé 'Re æhâimana u'âsi mono nhib'a'uwå noræ
ãma.

17 Wa hã Zezusihi ma romhuri'wa, wa 're ðhâimana, æsimiwada'uri
na. Da te ðma 're ærob'manharæ wasété za'ra mono zéb zarina, ðhâiba
hâ'åtå ré, 're ðmoræ wa, ðpibui pese di, tãma æromhuri'wa 're ðmoræ na
hã. Te te oto sahâri za'ra, aimawi tinhimiroti na te te ðwi 're
æro'wa'ré za'ra mono noræ hã.

18 Ðsisãnawã noræ, Wanhib'apito Zezu Cristuhu wi, wa za te tiwi
're rowaptårå u'âsi, aihâiba za'ra wa'aba na hã, tãma asawi za'ra
wa'aba wa, te te 're aipawaptob u'âsi za'ra wa'aba mono da.

Tane tô.

Épézu noræ
Épézu noræ ma, Paru te te ærob'ui'érézé

Æbaihâ wasu'uzé
Ã æbaihâ hã Paru hã ma tô Zezusihi zazei'wa noræ ma sõmri za'ra, Épézu na

'ri nho'õmo nhisi u. Tame ma tô Paru hã aré 're sãmra. Maparane ma tô ãma
tiwahu, 'Re æhâimana u'âsi mono zadawa wasu'u na te te dama 're rowasu'u
mono ré hã. Ãma ronomro wapsi, ma tô ã æbaihâ na tãma ãma rob'ui'éré za'ra,
'ri nho'õmo amoi hawi, dazazéb 're hâimana sirõmo. Capituru 1-3 ãma hã Paru
hã ma tô dama waihu'u, Zezusihi zazei'wa noræ hã misi haré simisutu 're
æhâimana za'ra mono na hã, zudezu noræ hã duré zudezu'õ noræ zama, sina 're
siwanhizari za'ra mono ãna, Zezusi hã uburé zada dâ'â za'ra wa, duré 'Re
æhâimana u'âsi mono på'åzani hã æpå'å 're 're sãmra za'ra mono wa, aiwa.
Capituru 4-6 ãma ma tô duré dama waihu'u, 're ædanomro mono zép tém na
hã. Ma tô duré tãma roti za'ra, damama noræ ma hã, duré da'ra noræ ma, duré
damro noræ ma hã, dama romhuri'wa noræ ma zama, æ'uwaibaba tisiré noræ ma,
're æhâimana za'ra mono zéb da hã.

1 1 Wa hã Paru, Cristu Zezusihi zadawa wasu'u'wa, wa 're
ðhâimana, 'Re æhâimana u'âsi mono te te sima ðwåzéb zarina.

Taha wa, wa ãma aima rob'ui'éré za'ra wa'wa, Épézu na 'ri nho'õmo
nhisi ãma, 'Re æhâimana u'âsi mono nhib'a'uwå, 're æ'aihâimana
za'ra wa'aba mono noræ ma. A noræ wa'wa hã ma tô õne u'â Zezusihi
ãma si 're anomro aba mo, aihâimana nhiptete sina.

2 Wamama ma, wa ai'ãma 're ðmreme u'âsi za'ra wa'wa, 'Re
æhâimana u'âsi mono ma, duré Wanhib'apito Zezu Cristuhu ma zama,
æsimizawizé hã ai'ãma 're hâimana u'âsi za'ra wa'aba mono da, rowå
u'âsi, ãma 're anomro aba mono da.

Cristuhu ãma 're ædanomro mono noræ ma,
'Re æhâimana u'âsi mono nhoprubzé wasu'u

3 'Re æhâimana u'âsi mono hã sõpru uptabi di, Wanhib'apito Zezu
Cristuhu mama hã. Ta hã Cristuhu ãma 're wanomro mono wa, ma
tô maræ mono bâ wama 're sõpru, uburé maræ wå na, hâiwa hawi.
Taha wa, wama 're sõprub za'ra mono wa, ãma 're wawata u'âsi za'ra
wa'aba mono za. 4 Ta hã ti'a te te poto õ ré, ma tô romhâ ré te te 're
wa'apisutu siro, tinhib'a'uwå da, Cristuhu ãma za 're wanomro mono
wa, wawå uptabi na ãma 're wanomro mono da, maræ, wa te 're

'manharæ wasété za'ra mono ãna. Ta hã te te 're wa'apoto mono õ
ré, ma tô romhâ ré te te 're wa'azawi pese. 5 Tãma rowå wa, ma tô
wa'ãma sima roti siro, wa'ãma 're 'ra za'ra mono da, Zezu Cristu za
te te æwawa'âbâzéb zarina. Te te sima 're wa'awå uptabi mono wa,
ma tô ãne sima roti siro, wa'ãma za'ra. 6 Wamama hã te te 're
wa'azawi pese mono wa, ma tô oto wa'ãma uwaimrami wå za'ra,
æ'ra tãma æsawi hã te te æwa'awa'âbâzéb zarina. Taha wa, wa za ãma
're wawata u'âsi za'ra.

7-8 Cristu hã wedepo'o nhonhi'rãmi na wazada dâ'â wamhã, ma
tô tidâ'âzém na wa'awa'â. Maræ, wa te 're æ'manharæ wasété za'ra
mono zé hã ma tô te te wama 're apari, wawasédé hã te te wa'ãma
're ab'madâ'â tõ mono da oto. Ãne wamhã, ma tô Wamama hã
wa'ãma uwaimrami wå, sa'åtå na tãma 're hâimana mono wa, te te
're æwa'azawi pese mono zé hã. 9-10 Te te da'ãma sima ærotizé hã
dama waihu'u pese ãna ma tô dawi 're hâimana aré. Tane nherå,
rosa'rata wå waihu'uzé hã sa'åtå na tãma 're æhâimana mono zéb
zarina, ma tô oto wama waihu'u za'ra, Cristu za te te da'ãma tãma
æ'uwaimramizém na. Tawamhã niwapsi bâdâ te te sima æpisutuzém
na te za da'ãma uwaimra, te te da'ãma sima ærotizé hã. Tawapsi te
za uburé tinhimipoto ma nharæ za'ra, hâiwa ãma, ti'ai ãma zama,
simisutu Cristuhu nhimiroti na 're dahâimana za'ra mono da, ta hã
da'madâ'â'wai uptabi, dama 're hâimana mono wa.

11-12 'Re æhâimana u'âsi mono hã maræ na te te sima 're aroti
mono wamhã, te za tô te te ãma 're a'uwaimrami. Ta hã ma tô
wa'apisutu siro, æsib'a'uwå 're wanomro mono da, Cristuhu ãma za
're wanomro mono wa. Ãne duréihã te te wa'ãma sima ærotizéb
zarina, ma tô wa'ãma uwaimrami za'ra, danho'reptui'wa zô 're
æwanhimipari 'rata za'ra mono noræ ma, ãma 're æwawata u'âsi za'ra
mono zéb da hã.

13 A noræ wa'aba zama te oto wasiré Cristuhu ãma 're anomro aba
mo. Danho'reptui'wai wasu'uwå hã ma tô æwapari za'ra wa'wa,
asi'uihâ na. Tô sena Cristuhu wasu'uwå hã. Tawamhã wapari za'ra
wa'aba wamhã, ma tô Danho'reptui'wa na asina 're æ'umnhasi za'ra
wa'aba mo, Cristu hã. Taha zarina ma tô 'Re æhâimana u'âsi mono hã
Tipå'åzani hã we aima sõmri za'ra wa'wa, 'râwi asina 're waihu'u za'ra
wa'aba mono da, æsib'a'uwå oto 're anomro aba mono na. Ãne ma tô
ai'ãma uwaimrami wå za'ra wa'wa, te te dama æropisutuzéb zarina.
14 Tawamhã niwapsi te za uburé maræ æwå hã te te wama 're anhomri,
tizazei'wai mono bâ. Duré æsib'a'uwå 're wahâimana za'ra mono wa, te
za rowasété hawi wa'awaibui pese. Tawapsi wama 're rowå za'ra
mono di za. Ãne tô sena za te te wama ãma æ'a'uwaimramizém na, wa
te ãma waihu'u za'ra da, ma tô Tipå'åzani hã te te wama 're anhomri.
Taha wa, ãma 're wawata u'âsi za'ra wa'aba mono za.

Æsazei'wa noræ ma, Paru te te ærowaptåråzé wasu'u,
'Re æhâimana u'âsi mono wi

15 Aiwasu'u wå za'ra wa'wa hã ma tô we ðtåme waptãrã,
Wanhib'apito Zezusihi zazei'wa oto 're anomro aba mono na, duré
asiré æsazei'wa noræ 're æsawi pese za'ra wa'aba mono na zama. 16 Taha
zarina, wa õne u'âsi 're ðto, 'Re æhâimana u'âsi mono ma, ai'ãma za'ra
wa'aba. Duré tãma 're ðmreme mono wamhã, aima za'ra wa'aba zama
wa tô te tiwi 're rowaptårå u'âsi, hâiwa u ai'ãma 're ðpo're si'âri za'ra
wa'aba mono ãna. 17 Wamama hã waihu'u pese za'åtå dâ'â sina, wa
aima za'ra wa'aba te tiwi 're rowaptårå u'âsi, hâiwa hawi
dahâimanazém na rowaihu hã Tipå'åzani na te te aima 're sõmri u'âsi
za'ra wa'aba mono da, duré Wamama hã æhâimanazém na 'râwi 're
waihu'u za'ra wa'aba mono da, 'Re æhâimana u'âsi mono hã,
Wanhib'apito Zezu Cristuhu 'madâ'â'wa hã. 18-19 Wa hã wa ðsima wå,
'Re æhâimana u'âsi mono te te 're aipawaptob za'ra wa'aba mono da,
æsimiroti hã 're waihu'u pese za'ra wa'aba mono da, duré rowå uptabi
zô te te æ'aipisutu za'ra wa'aba zé wasu'u hã, 're waihu'u za'ra wa'aba
mono da. Duré uburé maræ æwå uptabi na wama 're æsõprub za'ra
mono zéb da hã tinhib'a'uwå noræ ma, te te æropisutuzéb zarina, taha
wasu'u zama 're waihu'u za'ra wa'aba mono da, wa ðsima aiwå za'ra
wa'wa. 20 Wa duré aima za'ra wa'aba te tiwi 're rowaptårå u'âsi, te te
're aipawaptob u'âsi za'ra wa'aba mono da, æwaihu'u pe hã asina 're
waihu'u za'ra wa'aba mono da. Tiwaihu'u pese na ma tô Cristu hã
ab're hawi hâiwa'utu, dâ'â nherå. Taha pari, ma tô pisutu, pire na
æsimire niwæ 're sãmra mono da, hâiwa ãma. 21 Tame te pire uptabi
na dama 're hâimana, pire na hâiwa ãma 're æhâimana za'ra mono
noræ ma, duré tame siptete na 're æhâimana za'ra mono noræ ma
zama. Ti'ai ãma duré hâiwa ãma zama tipire na te te ãma wabzu
za'ra õ di, dama æpire za'ra noræ hã. Õne u'â te za tipire na te te 're
da'a'rãnhipai u'âsi. 22-23 'Re æhâimana u'âsi mono hã ma tô Cristu hã
pisutu, dama pire na 're hâimana mono da, æsimipoto mono bâ. Ma
tô duré Cristu hã pisutu, ropâ tinhib'a'uwå noræ 'madâ'â'wa da, õhõ si
uburé Danhib'apito dama 're hâimana mono wa. Wahâiba hã misi
nherå, wahâiba na maræ mono bâ wama 're æhâimana za'ra mono ne,
te Cristuhu hâiba wasu'u, æsib'a'uwå noræ hã. Æsib'a'uwå noræ hã tãma
're hâimana za'ra mono wa, maræ zô tiwi 're rowaptâ'â mono õ di,
Cristuhu wi hã. Ta hã te ropâ 're hâimana u'âsi, uburé maræ hã 're
æhâimana za'ra mono zéb da hã, æsadawa para.

Dapå'å 're dadâ'â u'âsi 're ædanomro mono zém hawi,
danho'reptuzé wasu'u

2 1 Duréihã a noræ wa'wa hã aipå'å 're, 're atâ'â za'ra wa'aba mono
ne, te 're anomro aba mo aré, 'Re æhâimana u'âsi mono

nhimiroti na 're anomro aba mono õ wa, duré aiwasédé hã 're
'manharæ za'ra wa'aba mono wab zama. 2 Æsazei'õ'wai hâimanazém
na ma tô aré 're aihâimana za'ra wa'aba mo, wa'uburé noræ
nhib'apito nhimiroti na zama. Hâiwa nho're ãma te ta noræ hã 're
hâimana za'ra. Æsimiroti hã tãma pire za'ra di, æpo're'õ noræ ma hã.
Taha wa, te ta noræ hã æsimiroti na si 're nomro, 'Re æhâimana u'âsi
mono wapari'õ'wa noræ hã. 3 Tane wa noræ hã wanhimirosa'rata
wasété zarina, wa tô aré 're wanomro. Wa te wasima 're æwå za'ra
mono zéb zarina, wa tô aré wa te wasima ãma 're uwaimrami za'ra.
Ãne 're wahâimana wasété za'ra mono wa, te aré dazu wahâ za'ra,
'Re æhâimana u'âsi mono hã.

4-5 Tane nherå, wawasété na 're wanomro mono wa, 're æwadâ'â
za'ra mono ne, 're wahâimana za'ra mono nherå, ma tô Cristu te te
æhâiwa'utuzém ne wapå'å 're te te 're wa'ahâiwa'utu, rowå na si oto
ãma 're wanomro mono da. Ãne ma tô wama ãma uwaimrami wå
za'ra 'Re æhâimana u'âsi mono hã, æpå'åzézé hã sa'åtå na tãma 're
hâimana mono wa, duré tãma wazawi uptabi za'ra wa. Taha wa, te
te 're æwa'anho'reptui mono zé wa'rãmi, maræ zô 're simipari mono
ãna, ma tô te te 're wa'anho'reptu. 6 Ta hã Cristu ab're hawi te te
æhâiwa'utu ne, ma tô wapå'å 're te te 're wa'ahâiwa'utu, hâiwa ãma 're
wasi'ubumroi u'âsi mono da, Cristu Zezusihi 'rata. 7 E maræ da. Da te
waihu'u za'ra da, æsimizawizé hã sa'åtå na tãma 're æhâimana mono
hã, wa'uiræ na 're ædahâimana za'ra mono noræ hã. Ãne te za da te 're
waihu'u za'ra, Cristu Zezusi te te 're æda'azawi pese mono zéb zarina.

8 'Re æhâimana u'âsi mono te te 're asawi pese za'ra wa'aba mono
zéb zarina, ma tô asõ'reptu za'ra wa'wa, Wa'anho'reptui'wa hã asina
're æ'umnhasi za'ra wa'aba mono zéb zarina. Asi'uihâ na 're
asisõ'reptui waihu'u za'ra wa'aba mono õ di. Sõpru wa, ma tô
Wamama hã aima ãma uwaimrami za'ra wa'wa, asõ'reptu za'ra
wa'aba zé hã. 9 Maræ hã ahâ na 're 'manharæ wå za'ra wa'aba mono
nherå, taha zarina te te 're asõ'reptu za'ra wa'aba mono õ di 'Re
æhâimana u'âsi mono hã, 'râwi asi'ãma wa'aba 're a'maiwata aba
mono tõ da, asi'uihâ na asi'manho'reptui wa'aba da newa. 10 Cristu
Zezusihi ãma 're wanomro mono wa, ma tô 'Re æhâimana u'âsi
mono hã wama sõmri za'ra wahâimanazé æté hã, wa te ãma dama 're
rob'manharæ wå za'ra mono da, duré æwå na wa te 're dapawaptob
za'ra mono da, te te wa'ãma æroti sirõmo zéb zarina.

Zudezu noræ, zudezu'õ noræ me aihæni Cristuhu ãma oto 're
ænomro mono zé wasu'u

11-12 A noræ wa'wa hã ma tô zudezu'õ na 're aipoto za'ra wa'aba
mo. Taha wa, ma tô asihâiwata nhihâri aba õ na te te 're asisi za'ra
wa'wa, zudezu noræ hã. Ta noræ si ma tô tinhihâiwata nhihâri ré na

're sisisi za'ra, tihâiba na te te sima 're æ'manharæ za'ra mono zéb
zarina. Ma'ãpé rosa'rata za'ra wa'aba, 're aihâimana 'rata za'ra wa'aba
mono zém na. Cristu hã Danho'reptui'wa na waihu'u za'ra wa'aba õ
wa, ãma 're anomro aba mono õ di aré. A noræ wa'wa hã zudezu'õ
wa, Izarazéhé nhihudu noræ siré 're anomro aba mono õ di duré.
Taha wa, 'Re æhâimana u'âsi mono hã tinhib'a'uwå noræ ma si, æwå
na te te æropisutuzém na 're waihu'u za'ra wa'aba mono ãna, ma tô
aré 're aihâimana za'ra wa'aba mo. Ãne wa, rowå uptabi zô 're
asimipari za'ra wa'aba mono ãna, ma tô 're anomro aba mo. Duré
'Re æhâimana u'âsi mono hâimanazém na sena na waihu'u za'ra
wa'aba ãna, ma tô 're anomro aba mo aré.

13 Tane nherå, dasisiti 're ædahâimana za'ra mono ne, 'Re
æhâimana u'âsi mono nhiti, romhâ na 're aihâimana za'ra wa'aba
mono õ di oto, asimirosa'rata aba na. Cristu hã wazada ædâ'âzéb
zarina, ma tô Wamama hã sitåme ai'ãwisi za'ra wa'wa, Cristu Zezusihi
ãma oto 're anomro aba mono da, 'râwi æ'rata 're aihâimana za'ra
wa'aba mono da oto, asimirosa'rata aba na. 14 Cristu hã ma tô wawi
uprosi za'ra, 're æwasi'ruiwapari za'ra mono zé hã. Taha wa, aihæni
wa oto æsib'a'uwå 're wahâimana za'ra, zudezu noræ hã, zudezu'õ
noræ me. 'Re wasisawi pese za'ra mono sina, wa oto 're wanomro.
15 'Re æhâimana u'âsi mono nhimiroti 'rata na rob'ui'éré hã sa'åtå na
ma tô zudezu noræ ma si 're hâimana za'ra, maræ hã te te tãma ãma
're æ'uwaimrami za'ra mono zéb da hã, taha zarina æwasédé hã te te
tãma 're æ'apari mono zéb da hã duré. Cristu hã wazada ædâ'âzéb
zarina, tâibâ oto 'Re æhâimana u'âsi mono nhimiroti 'rada hã, maræ
na dawasédé hã te te dama 're æ'apari mono zéb da hã. Misi dahâiba
ne, aiwapsi wa oto 're wahâimana za'ra, zudezu noræ, zudezu'õ noræ
me, wahâimanazép tém na si, æwå na si ãma 're wanomro mono da,
duré wasisawi pese sina oto 're wahâimana za'ra mono da wasiré.
16 Cristu hã wedepo'o nhonhi'rãmi na wazada ædâ'âzém na ma tô
wawi uprosi za'ra, 're æwasi'ruiwapari za'ra mono zé hã, aihæni
tizazei'wa noræ hã te te 're wa'anhimroi mono da si oto, 'Re æhâimana
u'âsi mono u. 17 Cristu hã ti'ai u wei moræ wa, ma tô rowasu'uwå na
te te 're da'apo're pu'u, rowå na 're ædahâimana za'ra mono zém na
hã, 'Re æhâimana u'âsi mono oto te te 're æda'awåsãmri mono zéb
zarina. E maræ da. Zudezu'õ noræ hã rowå na ãma 're aihâimana
za'ra wa'aba mono da, 'Re æhâimana u'âsi mono nhimiroti ré, 're
anomro aba mono õ noræ hã, duré zudezu noræ, rowå na ãma 're
wahâimana za'ra mono da, 'Re æhâimana u'âsi mono nhimiroti ré,
're æwanomro mono noræ hã. 18 Cristu hã wazada dâ'â wa, duré
wama 're hâimana za'ra mono wa, te za oto Æpå'åzani hã simisutu te
te 're wa'apawapto, Wamama u 're æwasihutu mono zéb da hã
wanhimirosa'rata na. Tawamhã tãma 're wamreme zusi mono

wamhã, te za te te 're wa'awapari u'âsi, zudezu noræ hã, zudezu'õ
noræ me.

19 Taha wa, zudezu'õ nherå, dasiré'õ ne 're aihâimana za'ra
wa'aba mono õ di oto. 'Re æhâimana u'âsi mono nhib'a'uwå te oto
dame 're aihâimana za'ra wa'aba mo. Te duré dame æ'ra 're
aihâimana za'ra wa'aba mo oto. 20 Åtå 'manharæ na wa za 'ri na
ai'ãma simiré'é za'ra wa'wa. Åtå na'rata nhisiwi, da te dasiwi 're æ'ri
za'ra mono ne, ma tô Cristuhu wasu'uwå na te te 're aipawaptom
na'rata za'ra wa'wa, æsadawa wasu'u'wa noræ hã. Duré Wamama
på'åzani, maræ hã te te tãma æwaihu'u za'ra zéb zarina, duréihã 'Re
æhâimana u'âsi mono te te dama 're æsadawa wasu'u za'ra mono noræ
zama ma tô te te 're aipawaptob za'ra wa'wa. 'Ri uparizéb da, 'ri
na'rata wå'åzéb ãma, åtå tõmo hâpâ wawå na, wa za Zezu Cristuhu
ãma simiré'é, wapawapto uptabi 'wa wama 're hâimana za'ra mono
wa, ta hã. 21 Åne hã misi 'ri na simisutu 're æsimi'wara mono ne, te
za te te 're wa'apawapto Cristu hã, wa'ãma 're æsõrõwa za'ra mono
da hã, aiwapsi 're wahâimana za'ra mono da. 22 Tane a noræ wa'wa
hã, åtå ahâ na 'ri misi da, da te dasiwi æ'ri ne, te za te te aima 're
nharæ u'âsi za'ra wa'wa, simisutu Wanhib'apito ãma 're aihâimana
za'ra wa'aba mono da, æsõrõwa misi tãma 're aihâimana za'ra
wa'aba mono da oto, 'Re æhâimana u'âsi mono ma, Æpå'åzani hã
aipå'å za'ra wa'aba 're, 're æhâimana mono zéb zarina.

Paru hã zudezu'õ noræ ãma te te 're æromhuri mono zé wasu'u

3 1 Taha wa, wa hã Paru, wa 'Re æhâimana u'âsi mono wi, te tiwi
're rowaptårå u'âsi, aima za'ra wa'aba. Zudezu'õ noræ, Cristu

Zezusihi zadawa wasu'u'wa wa 're mo, æwasu'uwå na te 're
aipawaptob za'ra wa'aba mono da. Taha 'ru te, ma tô dasiwi ðnherå
ni, dazazéb 're, ðzab da. 2 'Re æhâimana u'âsi mono hã simizawi pese
wa, ma tô romhuri hã ðma tisõ, aima 're ærowå za'ra wa'aba mono
zéb da hã. Ãne na ma tô æwapari za'ra wa'wa, tô. 3-4 Duréihã te te
sima da'ãma ærotizé hã aré dama æwaihu'u'õ hã ma tô ðma waihu'u,
'Re æhâimana u'âsi mono hã. Nimosi wa tô syry na ãma aima
rob'ui'éré za'ra wa'wa, waihu'u za'ra wa'aba da. 5 Zudezu'õ noræ ãma
te te sima ærotizé hã te te dama waihu'u õ di aré, 'Re æhâimana u'âsi
mono hã. Ãhãna nimosi ma tô Cristuhu zadawa wasu'u'wa noræ ma
waihu'u, te te sima da'ãma ærotizé hã, Tipå'åzani na ta noræ ma te te
æwaihu'uzéb zarina. Duré maræ hã te te tãma æwaihu'u za'ra zéb
zarina, dama æsadawa wasu'u'wa noræ ma zama, ma tô tãma
waihu'u za'ra, te te sima da'ãma ærotizé hã. 6 Rowasu'u wå hã aré
dama æwaihu'u'õ hã 're æhâimana mono hã, ãne. Zudezu'õ noræ hã
Cristuhu wasu'uwå te te 're saze za'ra mono wa, maræ æwå na zudezu
noræ ma 're æsõpru mono zéb da hã, 'Re æhâimana u'âsi mono te te

tãma 're æropisutu za'ra mono zéb ré, te za 're hâimana za'ra.
Simisutu te za oto 're hâimana za'ra, dahâiba misi ne. Cristu
Zezusihi ãma oto 're nomro mono wa, 'Re æhâimana u'âsi mono hã
tinhib'a'uwå noræ ma, maræ æwå na te te tãma æropisutuzéb zarina, te
za zudezu'õ noræ ma zama te te tãma ãma 're a'uwaimrami, zudezu
noræ zu. Ãne zudezu'õ noræ ãma te te sima ærotizé hã.

7 'Re æhâimana u'âsi mono hã simizawi pese wa, ma tô ðpisutu,
tãma æromhuri'wa 're ðmoræ da, Cristuhu wasu'uwå hã te dama 're
wasu'u mono da, tiwaihu'u pe hã te te ðma sõmri wa. 8 Ðwana
æsazei'wa noræ hã ðwå na te sipa za'ra õ di. Ta noræ si ma tô tiwå na
ðnhipa za'ra. Tane nherå, ma tô ðpisutu, zudezu'õ noræ ma te tãma
're wasu'u za'ra mono da, æwå hã sa'åtå na Cristuhu ma 're æhâimana
mono hã dama ãma 're æsõpru mono zéb da hã. 9 Ropoto mono 'wa
hã ma tô aré pisutu, ropoto na'rata hawimhã dama waihu'u ãna a'â
're hâimana mono da, te te da'ãma sima ærotizé hã. Nimosi ma tô
ðpisutu, te dama 're rowasu'u mono da, za oto te te dama ãma
æ'uwaimramizém na hã te te sima da'ãma ærotizéb zarina. 10-11 Ta
hã ma tô sima wå, hâiwa ãma pire na 're æhâimana za'ra mono noræ
hã te te waihu'u za'ra da oto, hâiwa hawi dahâimanazém na
rowaihu'u wå hã ahâ na tãma 're æhâimana mono na hã. Simisutu
æsib'a'uwå noræ hã oto tãma 're hâimana za'ra mono wa, te za oto
ãne na waihu'u za'ra, duréihã te te sima da'ãma ærotizé hã te te
da'ãma uwaimrami wa, Wanhib'apito Cristu Zezusi te te
æda'anho'reptuzéb zarina. 12 Taha wa, Wanhib'apito ãma oto 're
wanomro mono wa, duré æsimipawaptobzém na wa te wasina 're
æ'umnhasi za'ra mono zéb zarina, wa za wasina wapahi ãna ætåme
're wasihutu wanhimirosa'rata na, 'Re æhâimana u'âsi mono u, robze
na tãma 're wamreme zusi mono da. 13 Ãne wa, wa hã te ærobzépata
na ð'ãma 're rosa'rata za'ra wa'aba mono wa, aiwi 're robzei'õ za'ra
wa'aba mono õ di za. Cristuhu wasu'uwå hã wa tô te aima 're
wasu'u za'ra wa'wa, aima 're ærowå za'ra wa'aba mono zéb da hã.
Taha wa, Cristuhu wasu'uwå hã te dama 're wasu'u mono 'ru te,
rowasédé hã da te ðma 're 'manharæ za'ra mono nherå, ðma 're rowå
mono di. Ãne wa, te ærobzépata na ð'ãma 're rosa'rata za'ra wa'aba
mono wa, aiwi 're robzei'õ za'ra wa'aba mono õ di za.

Cristuhu nhimizawi pese zé wasu'u
14 Taha wa, ðhi'rãtitõ, wa 're ðsimasisi, Wamama wi te tiwi 're

rowaptårå u'âsi mono da, aima za'ra wa'aba. 15 Õhõ si Wamama
wa, wa æ'ra 're wahâimana za'ra æsazei'wai mono bâ, hâiwa ãma ti'ai
ãma zama 're æwahâimana za'ra mono noræ hã. 16-19 Wamama te hã
æwaihu'upe hã, te sa'åtå na 're hâimana tãma. Ãne wa, wa tiwi te 're
rowaptårå u'âsi, aima za'ra wa'aba, Tipå'åzani na te te 're aipawaptob

u'âsi za'ra wa'aba mono da, aihâimana nhiptete sina, ãma 're
aihâimana u'âsi za'ra wa'aba mono da, Cristu hã aipå'å 're, 're sãmra
u'âsi za'ra wa'aba mono da, æwaihu'u pese na asina 're æ'umnhasi
za'ra wa'aba mono zéb zarina. Wa duré aima za'ra wa'aba, te tiwi
're rowaptårå u'âsi, te te 're aipawaptob u'âsi za'ra wa'aba mono da,
dazawizé hã aima 're æhâimana za'ra wa'aba mono zéb zarina, dama
're 'manharæ wå u'âsi za'ra wa'aba mono da. Dazawizé hã sa'åtå
uptabi na, te Cristuhu ma 're hâimana. Ãne wamhã, uburé asiré
æsazei'wa noræ me, te te 're asawi pese za'ra wa'aba mono na, 'râwi
asina 're waihu'u za'ra wa'aba mono da, wa ðsima aiwå za'ra wa'wa,
ti'ab ré wa te wasina 're waihu'u uptabi za'ra mono õ nherå, Cristu
te te 're æwa'azawi pese mono zé hã. E maræ da. Uburé maræ æwå si,
'Re æhâimana u'âsi mono ma 're æhâimana za'ra mono ne, aima zama
're hâimana za'ra wa'aba mono da, dazawizé hã, dahâimanazém na
rowaihu'u wå zama.

20 'Re æhâimana u'âsi mono hã waihu'u pese di, te te wama ãma
're æ'a'uwaimrami mono zéb da hã, maræ æwå zô wa te 're ærosa'rata
za'ra mono zém nhipai u, duré maræ æwå hã wa te tiwi 're æwaptårå
za'ra mono zém nhipai u zama. Tiwaihu'u pese na te te 're
æwa'apawapto mono zéb zarina, tãma waihu'u pese di, æwå na te te
wama ãma 're æ'a'uwaimrami mono zéb da hã. 21 Taha wa,
æsazei'wai mono bâ Zezu Cristuhu ãma 're æwanomro mono noræ,
Wamama ãma 're wawata u'âsi za'ra wa'aba mono za.

Misi Cristuhu hâiba ne, aihæni æsazei'wa noræ 're æhâimana
za'ra mono zém na rowasu'u

4 1 Taha wa, wa za aima roti za'ra wa'wa, Wanhib'apito ma
romhuri'wa 're ðmoræ 'ru te, 're ðza mono ré, dazazéb 're. Ma'ãpé

dama 're aihâimana wå za'ra wa'aba mono za, 'Re æhâimana u'âsi
mono te te sima 're æ'aiwå za'ra wa'aba mono zéb uwaibaba. Taha
da, ma tô te te sima 're aipisutu za'ra wa'wa. 2 Ãne te za 're anomro
aba mo. Aipire na asina 're asõpré wa'aba mono õ di za. Duré
aiwamri te za dama 're aihâimana za'ra wa'aba mo, aihâimana wå
na. 3 Wamama hã ma tô Tipå'åzani na te te wama 're anharæ, rowå
na oto wasiré 're wanomro mono da. Taha wa, ãne 're aihâimana
u'âsi za'ra wa'aba mono da, te za 'râwi asina 're asõpré wa'aba mo.
4 Cristuhu nhib'a'uwå mono bâ misi dahâiba ne, wa simisutu 're
wahâimana za'ra. Misi te Æpå'åzani hã 're hâimana. Taha si te wama
're hâimana za'ra, wapå'å mono bâ. Duré õhõ zô si wa 're
wanhimipari za'ra oto, rowå uptabi zô. Taha zô 're asimipari za'ra
wa'aba mono da, ma tô tinhib'a'uwå da, aipisutu za'ra wa'wa, 'Re
æhâimana u'âsi mono hã. 5 Õhõ si, Danhib'apito te 're hâimana. Õhõ
si, te Wanhib'apito wasu'uwå hã 're hâimana, wa te ãma 're æsaze

za'ra mono zéb da hã. Õhõ zadawa para si, wa tô â dawabzuri hã
wa te 're 'manharæ za'ra. 6 Õhõ si uburé Damama te 're hâimana, 'Re
æhâimana u'âsi mono hã. Õhõ si danhipai u te ropâ 're hâimana. Te
duré wapå'å mono bâ 're sãmra.

7 Cristu hã ma tô maræ æwå na æ'madâ'â waihu'u õ na wama 're
sõprub za'ra, wahâiba mono bâ, te te wama 're æ'apisutu mono zéb
zarina, wa te tãma 're ædapawaptob za'ra mono zéb da hã. 8 Duréihã
ma tô ãne na rob'ui'éré ni, æbaihâ na hã:

“Hâimo moræ wamhã, dawi watobro wa, ma tô sisarina
da'ahâ na te te danhimro. Maræ æwå na ma tô duré dama
're sõpru.”

Ãne 'Re æhâimana u'âsi mono zadawa wasu'u'wa nhimirowasu'u na
rob'ui'éré hã.

9 E maræ te wasu'u, hâimo æmoræzé hã. A'â ti'ai u æmoræzé te
wasu'u, ta hawi hâimo moræ wa. 10 Ti'ai u we æmoræ hã ma tô apâ
mo, hâiwa nhipai u ropâ uburé da'madâ'â'wa dama 're hâimana
mono da. 11 Cristu hã ma tô ni'wam noræ hã pisutu za'ra, æsadawa
wasu'u'wa 're nomro mono da. Ni'wam noræ ma hã ma tô duré
pisutu za'ra, maræ te te tãma æwaihu'u za'ra zéb zarina, 'Re æhâimana
u'âsi mono te te 're sadawa wasu'u za'ra mono da, æsazei'wa noræ
ma. Duré ni'wam noræ hã ma tô pisutu za'ra, æwasu'uwå na te te 're
dapo're pu'u za'ra mono da. Duré ni'wam noræ hã ma tô pisutu za'ra,
dama rowahutu'wa da, æsimiroti na te te 're dapawaptob za'ra mono
da, ãma 're dahâimana wå za'ra mono da. 12 Ãne ma tô Cristu hã
da'apisutu, 'Re æhâimana u'âsi mono nhib'a'uwå noræ te te 're
pawaptob za'ra mono da, taha zarina 're sipawapto pese za'ra mono
wa, siptete sina 're hâimana za'ra mono da. 13 Tawamhã aihæni wa
za oto wanhimirosa'rata na wasina wa te 're sazei pese za'ra,
Wanhib'apito wasu'uwå hã wa te ãma 're æsaze za'ra mono zém na
hã. Duré aihæni wa za oto 'râwi wa te 're waihu'u za'ra, 'Re æhâimana
u'âsi mono 'ra hã, niha 're æhâimana mono na. Ãne wamhã,
wahâimana wå zé, wa za wasima wa te 're sa'åtå za'ra. Tawamhã wa
za oto wasina wa te 're uwaimrami za'ra, Cristuhu ne 're æwanomro
wå uptabi mono zé hã. 14 Ãne wamhã, ai'uté ne wanhimiza'rese ãna
're wanomro mono õ di za oto. Tawamhã dazadawa nhipese na da
te wama 're roti za'ra mono nherå, roti tô senai'õ hã wa te 're
wapari za'ra mono õ wa, roti tô senai'õ niwæ 're wasipizari za'ra
mono õ di za. 15 Wa noræ hã roti tô sena na si, wa za wasima wa te
're roti za'ra, 're wasisawi pese za'ra mono sina. Ãne wamhã,
wahâimana wå na, wa za wa te 're sa'åtå za'ra. Tawamhã wa za oto
wa te wasina 're uwaimrami za'ra, Cristuhu ne 're æwanomro wå
uptabi mono zé hã, Wanhib'apito ne. 16 Maræ mono bâ wahâiba bâ
wama 're hâimana za'ra mono nherå, wa za wa'rã zadawa para si

maræ hã wa te 're 'manharæ za'ra. Tane wa noræ hã Wanhib'apito
zadawa para si maræ hã wa te 're 'manharæ za'ra mono wamhã, rowå
na wa za wasiré 're wahâimana za'ra. Tawamhã 're æwasisawi pese
za'ra mono zéb zarina, wa za 're wasipawaptob za'ra, wa te wasima
're sa'åtå za'ra mono da, wahâimana wå zé hã.

Cristuhu ãma oto 're ædanomro mono zép té wasu'u
17 Taha wa, tô sena Wanhib'apito zadawa para wa za oto aima

roti za'ra wa'wa, Wanhib'apito zazei'õ'wa noræ ne 're anomro aba
mono tõ da, ta noræ nhimirosa'rada hã tô senai õ wa. 18 Tob'a na 're
ænomro mono noræ ma, rob'madâ hã tãma æwaihu'u za'ra õ ne, 'Re
æhâimana u'âsi mono nhimiroti uwaibaba rosa'rada hã tãma
waihu'u za'ra õ di, æsazei'õ'wa noræ ma hã. Ta noræ hã te te sima 're
wå za'ra mono õ wa, æsimiroti hã te te 're wapari za'ra mono da, te
za tiwasété na siwaihu'u ãna 're hâimana za'ra. Taha wa, rowå na
ãma 're ædahâimana za'ra mono zéb ré, 're hâimana za'ra mono õ di
za. 19 Siséb ãna te ta noræ hã te te sina 're rob'manharæ wasété za'ra,
tihâimana wasété na. Tiwasété zô si te duré sima 're sõpré, maræ
æwasété na si 're hâimana za'ra mono da.

20 E ãne 're aihâimana za'ra wa'aba mono da, ma tô Cristu hã
æhâimanazém na 're æwaihu'u za'ra wa'aba mo. Mare di. 21 A noræ
wa'wa hã ma tô Cristuhu wasu'uwå hã aipo're na 're æwapari za'ra
wa'aba mo. Oto æsiré 're aihâimana za'ra wa'aba mono wa, Zezusihi
hawi roti tô sena hã aima waihu'u pese za'ra wa'aba di. 22 'Re
anomro wasété aba mono da si, te aré asima 're ærosa'rata za'ra
wa'aba mo. Taha wa, te aré aiwi 're si'utõræ za'ra wa'wa, 're anomro
wå wa'aba mono zé hã. Tane nherå, te za oto æråme pese za'ra wa'wa,
're aihâimana wasété za'ra wa'aba mono zé hã. 23 Asimirosa'rata wå
na si te za oto 're ærosa'rata za'ra wa'aba mo, taha zarina 're
aihâimana wå za'ra wa'aba mono da oto. 24 Da'uza hã æhâ tém na 're
ædasi'uza za'ra mono ne, te za oto aihâimanazép tém na si 're
aihâimana za'ra wa'aba mo, æwå na si. Taha da, ma tô 'Re æhâimana
u'âsi mono hã aipoto téb za'ra wa'wa aipå'å 're, æsine 're anomro wå
wa'aba mono da, tô sena dama 're aihâimana wå za'ra wa'aba mono
da oto.

25 Taha wa, dama 're asadawa nhipese za'ra wa'aba mono õ di za
oto. Aihâiba mono bâ te za tô sena na si asima 're ærowasu'u za'ra
wa'aba mo. 26-27 Nimahã na 're asiti'ru za'ra wa'aba mono wamhã,
're aiwasété za'ra wa'aba mono õ di za, aiwasédé hã 're 'manharæ
za'ra wa'aba mono tõ da. Duré asiti'rui ré bâdâ hã wahuré ai'ãma 're
si'utõræ za'ra wa'aba mono tõ da, te za asiwi 're æwå'õ za'ra wa'aba
mo, Wa'uburé nhimiwada'uri zarina aiwasédé hã 're 'manharæ za'ra
wa'aba mono tõ da dama.

28 Danhibrom na dawi 're asimisaihuri za'ra wa'aba mono hã 're
asimisaihuri za'ra wa'aba mono õ di za oto. Te za oto asib'rata na
're æromhuri za'ra wa'aba mo, aihâimana wå na oto 're aihâimana
za'ra wa'aba mono da, duré asimiromhuri na æsibrob'õ noræ hã 're
pawaptob za'ra wa'aba mono da, ãne si wå wa.

29 Aimreme wasété na dama 're aimreme zusi aba mono õ di za
oto. Aimreme wå na si te za oto dama 're aimreme zusi aba mo,
asimiroti wå na si 're dapawaptob za'ra wa'aba mono da ãma. 30 'Re
aihâimana wasété za'ra wa'aba mono õ di za, aihâimanazém na
Wamama på'åzani wi 're robzei'õ tõ za'ra wa'aba mono da. E maræ
wa. Æpå'åzani hã te wapå'å 're, wama 're hâimana za'ra, wapibui pese
zéb da hã, 'Re æhâimana u'âsi mono te, tãma 're æwahâimana za'ra mono
na, bâdâ æwa waptã'ã õ ré, te te æwa'anho'reptuzéb da hã. 31 Taha wa,
te za oto 're æråme pese za'ra wa'aba mo, aipå'å na 're æda'ruiwapari
za'ra wa'aba mono zé hã. Asiti'ru zama te za 're æråme pese za'ra
wa'aba mo, asahi zama duré. Aimreme 'rãihâ sina, duré dama 're
nharæ za'ra wa'aba mono õ di za. Da'ãma 're wasété za'ra wa'aba
mono õ di za duré. Dama 're rob'manharæ wasété za'ra wa'aba mono
õ di za duré. 32 Maræ æwå na te za dama 're asõprub za'ra wa'aba mo,
aipå'åzé sina. 'Re æhâimana u'âsi mono hã Cristu dazada dâ'â wa, te
te ai'ãma 're 'madâ'â za'ra wa'aba mono õ di oto, 're æ'manharæ
wasété za'ra wa'aba mono zé hã. Taha wa, a noræ wa'wa hã æwasédé
hã da te aima 're 'manharæ za'ra wa'aba mono nherå, æsine dawasédé
hã da'ãma 're 'madâ'â za'ra wa'aba mono õ di za oto.

'Re æhâimana u'âsi mono 'ra na oto 're ædanomro mono zé wasu'u

5 1 A noræ wa'wa hã 'Re æhâimana u'âsi mono 'ra oto 're anomro
aba mono wa, tãma asawi za'ra wa'aba di. Taha wa, te za æsirã

zarina si oto 're anomro aba mo. 2 Cristu te te 're æwa'azawi pese
mono zéb zarina, te za oto 're ædazawi pese za'ra wa'aba mo. Ta hã
te te 're wa'azawi pese mono wa, ma tô sisawi ãna sisõ, wazada dâ'â
da. Taha wa, 'Re æhâimana u'âsi mono ma 're ædanhoprub za'ra
mono zéb zarina, sisawi ãna sisõmri wa, Wamama ma wå uptabi
di, wazada ædâ'âzé hã.

3 A noræ wa'wa hã 'Re æhâimana u'âsi mono nhib'a'uwå 're anomro
aba mono nherå, siwa'ru aiwasédé hã 're 'manharæ za'ra wa'aba
mono õ di za, pi'õ na aibâ na zama. Duré aihâimana nhiséb'õ na 're
anomro aba mono õ di za. Duré danhibrom na 're da'ruiwapari
za'ra wa'aba mono õ di za, ta hã æ'uwaibaba õ wa 're ædahâimana
wasété za'ra mono zé hã. 4 Duré aimreme nhiséb'õ na asima 're
rowasu'u wasété za'ra wa'aba mono õ di za. Aimreme to na asima
're rowasu'u wasété za'ra wa'aba mono õ di za duré, ãne hã
æ'uwaibaba õ wa, Wamama nhib'a'uwå 're æwanomro mono zéb da

hã. Wama 're æsõpru mono zém na si, te za asima 're ærowasu'u za'ra
wa'aba mo oto, Wamama ãma si 're aiwata za'ra wa'aba mono da.
5 Taha wa, te za oto æwaihu'u za'ra wa'wa, ãne: Sina 're æsipsaihuri
za'ra mono noræ hã, duré dahâimana nhiséb'õ na 're ænomro mono
noræ hã ætåme 're sisisi mono õ di za, 'Re æhâimana u'âsi mono u hã,
duré Cristuhu u hã, da'ãma 're æsib'a'uwå zahuré mono zéb u hã.
Duré danhibrom na te te 're æda'ruiwapari za'ra mono noræ zama
ætåme 're sisisi mono õ di za, maræ zô si te te sima 're rosa'rata u'âsi
za'ra mono wa, 'Re æhâimana u'âsi mono upana. Taha wa, ta noræ hã
maræ æwå na tinhib'a'uwå noræ ma te te æropisutuzéb ré, 're hâimana
za'ra mono õ di za.

6 Ta noræ hã po're'õ u'âsi 're nomro mono wa, te za nimahã na
tãma rob'manharæ pipa za'ra, 'Re æhâimana u'âsi mono hã. Tane
nherå, ãté ni'wam noræ hã te za sadawa nhipese na te te aima 're
rowasu'u za'ra wa'wa, za te te ædahâ za'ra õ na hã. Ãne te te aima 're
rowasu'u za'ra wa'aba mono nherå, 're wapari za'ra wa'aba mono õ
di za, æsimirowasu'u tô senai'õ wa, ta noræ hã. 7 Taha wa, æpo're'õ
noræ siré hã 're anomro wasété aba mono õ di za oto. 8-9 A noræ
wa'wa hã roti sena hã aré waihu'u za'ra wa'aba õ di, Cristuhu
nhimiroti hã. Taha wa, datob'a na 're ædanomro mono ne, ma tô aré
robra na 're anomro aba mo, aiwasété na. Cristuhu ãma oto 're
anomro aba mono wa, rowa'a na damoræ wå na 're ædanomro mono
ne, te oto æsimiroti ré 're anomro aba mo. Taha wa, te za oto ãma 're
anomro wå wa'aba mono sina, 're aihâimana za'ra wa'aba mo.
Ni'wam noræ hã Wanhib'apito nhimiroti na 're nomro mono wamhã,
te za te te dama 're rob'manharæ wå za'ra. Te za duré 're nomro wå.
Duré tô sena na si te za te te dama 're rowasu'u za'ra. Dahâimanazé
tô sena na si te za dama 're hâimana za'ra. Taha wa, a noræ wa'wa
hã roti sena zarina si te za oto 're anomro wå wa'aba mo, Cristuhu
nhimiroti na. 10 Ãne te za 'râwi asima 're ænharæ za'ra wa'aba mo,
asimirosa'rata na: “E niha wa za 're mo, Wanhib'apito te te
ðwåsãmrizéb da hã.” Ãne te za 'râwi asima 're ænharæ za'ra wa'aba
mo, ãma 're anomro wå wa'aba mono da. 11 Æsazei'õ'wa noræ siré,
maræ æwasédé hã 're 'manharæ za'ra wa'aba mono õ di za oto, æpå'å
're, robra u'âsi 're ænomro mono noræ siré hã. Ta noræ ma, te za 're
æroti pese za'ra wa'aba mo, te te 're sahâri za'ra mono da,
tinhimi'manharæ wasété zé hã. 12 Æpo're'õ noræ hã te maræ æwasédé
hã pi'uriwi te te 're 'manharæ za'ra. Ta noræ nhimi'manharæ wasété zé
hã wasété uptabi wa, taha na si ãma wanhiséb uptabi za'ra di, wa
te ãma wasima 're ærowasu'u za'ra mono zéb da hã. Taha wa, te za
ta noræ ma 're æroti pese za'ra wa'aba mo, te te 're sahâri za'ra mono
da, tinhimi'manharæ wasété zé hã. 13-14 Robra wa, wa te ro'o wamhã,
wa za maræ hã wa te 're waihu'u za'ra, tô sena æhâimanazém na.

721 ÉPÉZU 5

O Novo Testamento na xavante do Brasil, 1a ed., © 2005, Liga Bíblica



Tane bâdâ te te dama 're rob'uiwå za'ra mono wamhã, rob'madâ'â
pese di za dama. Duréihã wahi'rada, ma tô ãne na roti:

“A hã 're asõtõ u'âsi mono hã, ai'utu. Te za aiwahu, 're
ædadâ'â u'âsi za'ra mono zém hawi. Tawamhã Cristu hã te
te dama 're ærob'uiwå mono ne, te za roti sena hã aima
waihu'u.”

Ãne wahi'rata nhimiroti hã dama.
15 Taha wa, wa za aima roti za'ra wa'wa, 'râwi asina 're asõpré

u'âsi aba mono da, 're anomro wå wa'aba mono zéb da. Sena na roti
wå waihu'u'õ'wa ne, 're anomro wasété aba mono õ di za oto. Roti
sena hã oto aima waihu'u pese za'ra wa'aba wa, te za ãma 're
anomro wå wa'aba mo, tô sena roti wå zarina si. 16 Ãhãna uburé
dawasédé hã te daro mono bâ 're hâimana. Taha wa, wama 're
hâimana za'ra mono ré bâdâ hã, wa za wa te 're dapawapto wå
za'ra. 17 Tawamhã danhimiza'rese ãna 're ædanomro mono ne, 're
anomro aba mono õ di za. Wanhib'apito te te sima 're æ'ai'awå
wa'aba mono zéb zô si, te za 're asõpré u'âsi aba mo, asina tãma 're
uwaimrami za'ra wa'aba mono da.

18 Âsipãræ na 're asi'rãiwamnaræ za'ra wa'aba mono õ di za oto,
taha zarina siwa'ru 're anomro wasété aba mono tõ da.
Wanhib'apito på'åzani nhimiwada'uri na si te za oto 're aihâimana
za'ra wa'aba mo, robze sina ãma 're anomro aba mono da oto.
19 Aima ãma 're ærobze za'ra wa'aba mono zéb da hã, te za 're asõ're
za'ra wa'aba mo, Wanhib'apito på'åzani te te aima 're æwaihu'u za'ra
wa'aba mono zéb zarina. Wanhib'apito hã sõpru wa, te za rowå
zarina tãma 're asõ're za'ra wa'aba mo, ãma 're aiwata za'ra wa'aba
mono da, asõ're wa'aba na. 20 Wamama hã sõprub di, 'Re æhâimana
u'âsi mono hã. Taha wa, uburé maræ wå na wama 're æsõprub za'ra
mono zéb zarina, te za ãma 're aiwata u'âsi za'ra wa'aba mo,
Wanhib'apito Zezu Cristuhu zadawa para. 21 A noræ wa'wa hã ma tô
Cristu hã 're æwapari pese za'ra wa'aba mo, Asib'apito wa'wa hã.
Taha zarina, te za 're asiwapari pese za'ra wa'aba mo.

Æmro ré noræ ma, rotizé wasu'u
22 Pi'õ noræ, aimro nhimiroti te za 're æwapari pese za'ra wa'aba

mo, Wanhib'apito nhimiroti 're æwapari pese za'ra wa'aba mono zéb
zarina. 23 E maræ wa. Aimro za'ra wa'wa hã asipai u 're hâimana za'ra
wa'aba mono wa, Cristu tinhib'a'uwå noræ nhipai u 're æhâimana
mono ne, ta noræ nho'reptui'wa 're hâimana mono wa. 24 Æsib'a'uwå
noræ hã Cristuhu nhimiroti te te 're æwapari pese za'ra mono ne, te za
pi'õ noræ hã aimro nhimiroti 're æwapari pese za'ra wa'aba mo.

25 Aibâ noræ, Cristu hã tinhib'a'uwå noræ te te 're æ'azawi pese
mono ne, te za aimro hã 're æsawi pese za'ra wa'aba mo, tihâiba hã

sawi ãna te te æsõmri ne, sada dâ'â za'ra da. 26 Maræ hã â na da te 're
æ'upsõ za'ra mono ne, ma tô tinhimiroti na wawasété hawi te te 're
wa'a'upsõi wå wapå'å 're, 're wanomro wå mono da, æsib'a'uwå si
oto 're wahâimana za'ra mono da tãma. 27 Ãne ma tô sina uwaimra
dama, zazahâ æhâi uptob õ ne, duré æhâ'rã'ru'õ ne zama, hâimana
wå uptabi na 're hâimana za'ra mono da, æsib'a'uwå noræ hã. 28 Aibâ
noræ, Cristu te te 're æwa'azawi pese mono zéb zarina, te za aimro hã
're æsawi pese za'ra wa'aba mo. 'Re sawi pese za'ra wa'aba mono wa,
maræ æwå zô asima 're asõpré wa'aba mono ne, te za duré aimro ma
zama æwå zô 're asõpré wa'aba mo. Tawamhã maræ hã æwå zô aimro
ma 're asõpré wa'aba mono zém na, te za maræ hã æwå zô asima
zama 're asõpré wa'aba mo. 29-30 Ni'wam noræ hã sima 're sipese
u'âsi za'ra mono wamhã, 're saihuri mono ãna 're si'ubumroi u'âsi
mono õ di za. Te za 're saihuri u'âsi. Te za duré 're si'madâ'â pese
za'ra, Cristu te te wama 're æ'ab'manharæ wå mono ne, tinhib'a'uwå
noræ ma. 31 Ãne æwasu'u na rob'ui'éré hã: “Dasina 're damro za'ra
mono wamhã, dahâiba maparane nherå, te za oto dahâiba misi ne
damro me si 're dasi'ubumro, misi haré.” 32 Ãhã wasu'u hawi wa tô
waihu'u za'ra ni, aré dama waihu'u õ nherå, ãne na hã. Aibâ æmro
hã, Cristu te wasu'u. Duré pi'õ æmro hã æsib'a'uwå noræ, te wasu'u.
33 Aima za'ra wa'aba zama, te rowasu'u hã 're hâimana, ãma 're
aihâimana za'ra wa'aba mono zéb da hã oto. Taha wa, aibâ noræ, te
za aimro 're æsawi pese za'ra wa'aba mo. 'Re æsawi pese za'ra wa'aba
mono zéb zarina, maræ æwå zô asima 're asõpré wa'aba mono ne, te
za duré aimro ma zama 're asõpré wa'aba mo, æwå zô. Duré pi'õ
noræ, aimro hã te za 're æwazéb za'ra wa'aba mo.

Da'ra noræ ma, damama noræ ma, duré dana noræ ma zama
rotizé wasu'u

6 1 Da'ra noræ, Wanhib'apito nhimiroti 're æwapari pese za'ra
wa'aba mono zarina, te za aimama nhimiroti hã 're æwapari

pese za'ra wa'aba mo, ana nhimiroti zama. 2-3 'Re asimipari pese
za'ra wa'aba mono sina, te za 're aihâimana wå za'ra wa'aba mo
aimama ma, duré ana ma zama, rowå na 're aihâimana za'ra wa'aba
mono da, duré 're aihâimana hâ za'ra wa'aba mono da, ti'ai ãma.
Ãne 'Re æhâimana u'âsi mono nhimiroti 'rada hã te 're hâimana,
taha zarina maræ æwå hã za te te dama ãma 're æ'a'uwaimrami mono
na hã. Duréihã ma tô ãne 'Re æhâimana u'âsi mono hã dama roti:

“Aimama nhimiroti hã te za 're æwapari pese za'ra wa'aba
mo, ana nhimiroti zama. Ta noræ nhimiroti hã 're wapari
pese za'ra wa'aba mono wamhã, aima 're rowå za'ra wa'aba
mono di za. Duré 're atâ'â su'u za'ra wa'aba mono õ di za.
Te za 're asi'æhi pese za'ra wa'aba mo.”

Ãne ma tô aré dama roti. Simiroti pire di, 'Re æhâimana u'âsi mono
hã. Taha wa, te za aimama nhimiroti hã 're æwapari pese za'ra
wa'aba mo, ana nhimiroti zama.

4 Damama noræ, ai'ra ma hã 're 'manharæ wasété za'ra wa'aba
mono õ di za, asada 're sahi za'ra wa'aba mono tõ da. Te za
asimiroti wå na si 're æpawapto wå za'ra wa'aba mo, Wanhib'apito
nhimiroti zarina, ai'ra noræ wa'wa hã 're nomro wå mono da.

Pawa'âbâ ãna dama romhuri'wa noræ ma,
duré danhib'apito noræ ma, rotizé wasu'u

5 Aipawa'âbâ ãna aiwada'uri zarina si dama romhuri'wa noræ,
asib'apito mreme hã te za 're æwapari pese za'ra wa'aba mo, 're
wazéb za'ra wa'aba mono sina. Cristuhu ma 're æromhuri za'ra
wa'aba mono ne, te za tô sena asib'apito mreme hã 're æwapari pese
za'ra wa'aba mo. 6 E asib'apito nho'a si te za romhuri hã tãma 're
æ'madâ'â pese za'ra wa'aba mo. Mare di. Æsa're'ra nherå, te za romhuri
hã tãma 're æ'madâ'â pese za'ra wa'aba mo, te te 're aiwåsãmri za'ra
wa'aba mono da, asimiromhuri na. Cristuhu ma 're æromhuri za'ra
wa'aba mono ne, te za duré ti'ai ãma asib'apito ma romhuri hã 're
æ'madâ'â pese za'ra wa'aba mo, 'Re æhâimana u'âsi mono te te sima
're æwå mono zéb zarina. 7 Ato sina te za tãma 're æromhuri za'ra
wa'aba mo, asib'apito za'ra wa'aba ma, Asib'apito uptabi aba ma 're
æromhuri za'ra wa'aba mono ne. 8 Wapawa'âbâ ãna wawada'uri
zarina si dama romhuri'wa 're æwahâimana za'ra mono noræ, duré
wawada'uri ãna wasi'uihâ na 're æwahâimana za'ra mono noræ me
zama, wa te dama 're æ'manharæ wå za'ra mono wa'rãmi, te za
Wanhib'apito hã te te wama 're wa'âbâ za'ra. Ãhã wasu'u na te za
're asipo're pu'u u'âsi za'ra wa'aba mo.

9 Danhib'apito noræ, aima romhuri'wa noræ ma, wa tô tãma roti
za'ra, romhuri hã te te aima 're 'madâ'â pese za'ra wa'aba mono da,
to sina. Taha wa, te za aima romhuri'wa noræ ma 're æ'manharæ wå
za'ra wa'aba mo. Tãma 're ropipa za'ra wa'aba mono õ di za. Misi
Asib'apito wa'wa te oto aima 're hâimana za'ra wa'wa hâiwa ãma,
aima romhuri'wa noræ nhib'apito zama. Aiwapsi te za te te aima 're
wa'âbâ za'ra wa'wa, 're æromhuri wå za'ra wa'aba mono zéb zarina.

'Re æhâimana u'âsi mono hã wa'rui'wa zada, tiwaihu'u pese na
te te 're æda'apawapto mono zé wasu'u

10 Wa za oto roti na aima 'rãsutu za'ra wa'wa. A noræ wa'wa hã
Wanhib'apito siré si te 're aihâimana za'ra wa'aba mo. Taha wa,
Wanhib'apito ma si æwaihu'upe hã sa'åtå na tãma 're hâimana mono
wa, te za æwaihu'u pese zarina aihâimana nhiptete sina 're anomro
aba mo. 11 Dasi'wapé 'manharæ'wa noræ hã te za sisada 're si'uza

za'ra. Tane te za 'Re æhâimana u'âsi mono nhimipawaptobzéb ré, 're
anomro aba mo, Wa'uburé nhimiroti da, asiptete sina sada 're
aihâimana za'ra wa'aba mono da. 12 Wa noræ hã wasiré 're
æwahâimana za'ra mono noræ me, 're wasi'wapé za'ra mono õ di.
Wa'uburé noræ me si, wa za 're wasi'wapé za'ra, hâiwa nho're ãma
simiroti wasété na 're æhâimana za'ra mono noræ me. Wa'uburé noræ
hã ti'ai ãma dapo're'õ na 're ædanomro mono noræ ma, simiroti pire
di, Wanhib'apito nhimiroti waihu'u'õ'wa 're danomro mono wa.
13 Taha wa, 'Re æhâimana u'âsi mono nhimipawaptobzéb ré, te za
're aihâimana za'ra wa'aba mo. Tawamhã wa'uburé noræ hã nimahã
bâtâ na asô 're sihutu aba mono wamhã, te za 're æ'wapé za'ra
wa'aba mo. Tawamhã 're æ'wapé za'ra wa'aba mono na, ãma 're
ai'uté za'ra wa'aba mono wa, te za ta noræ wi 're aiwairébé aba mo.

14 Taha wa, te za asimiza'rese sina 're aihâimana za'ra wa'aba
mo. Da'usisizé æsa'åtå na, te za 're asi'usisi za'ra wa'aba mo.
Da'usisizé æsa'åne hã tô sena 're ædahâimana za'ra mono zé, te
wasu'u. Duré danho'utu'ubuzé ætete na te za 're asi'uza za'ra wa'aba
mo. Danho'utu'ubuzé ætede hã 're ædanomro wå mono zé, te wasu'u.
15 Duré dapara'uza ætete na te za 're asipara'uza za'ra wa'aba mo.
Dapara'uza ætede hã æwasu'uwå na datoi u'âsi da te 're ædapo're pu'u
za'ra mono zé, te wasu'u, rowå u'âsi Wamama siré 're ædanomro
mono zéb da hã oto. 16 Duré æbaihâ 'manharæ hã te za 're æ'wasari
aba mo asi'wawi, da te 're aihâzup tõ wa'aba mono da, po'o 'wa ro'o
na. Wa'uburé nhimiroti, wa te 're wapari za'ra mono tõ da,
Wamama æwaihu'u pese na wa te wasina 're æ'umnhasi za'ra mono
zé, te wasu'u, æbaihâ 'manharæ hã.
17 Da'rãzaza ætete na te za 're
asi'rãzaza za'ra wa'aba mo.
Da'rãzaza ætede hã wanho'reptuzé,
te wasu'u. Duré sib'ézé 'wa pa hã
te za asiré 're æ'wasari u'âsi aba mo.
Sib'ézé 'wa pa hã 'Re æhâimana
u'âsi mono zadawa wasu'u, te
wasu'u, Æpå'åzani hã te te wama
're awaihu'u mono da, æsimiroti
hã. 18 Te aima æroti za'ra wa'aba
zéb zarina, te za uburé 're
æ'manharæ u'âsi za'ra wa'aba mo.
Duré æpå'åzani te te wama 're
æ'awaihu'u mono zéb zarina, te za
Wamama ma 're aimreme zusi
aba mo. Te za tiwi 're ærowaptårå
u'âsi za'ra wa'aba mo, te te 're

aipawaptob za'ra wa'aba mono da. Asimiza'rese sina te za 're
aihâimana za'ra wa'aba mo, tãma 're aimreme zusi aba mono da.
Aiwi 're robzei'õ za'ra wa'aba mono õ di za. 'Re æhâimana u'âsi mono
nhib'a'uwå 're æhâimana za'ra mono noræ ma, te za duré tiwi 're
ærowaptårå u'âsi za'ra wa'aba mo, te te 're apawaptob u'âsi mono
da, daro mono bâ. 19 Ðma zama te za duré tiwi 're ærowaptårå za'ra
wa'aba mo, timreme te te ðma 're awaihu'u u'âsi mono da, wå na te
dama 're sadawa wasu'u mono da, ðpahi ãna, Cristuhu wasu'uwå hã
aré dama æwaihu'u'õ hã, da te 're waihu'u za'ra mono da oto.
20 Cristu hã te te datåme ðzatõræ wa, wa oto æsadawa wasu'u'wa 're
mo, dazazéb 're, 're ðza mono nherå. Taha wa, ðpahi ãna te dama 're
sadawa wasu'u mono da, te za tiwi 're ærowaptårå u'âsi za'ra wa'aba
mo, Wamama wi.

Paru te te dama æroti 'rãsutu zéb ãma, te te æda'azawizé
21 Titicu hã te za aima ðwasu'u za'ra wa'wa, waihu'u za'ra wa'aba

da, ðhâimanazé hã. Ta hã wapawapto wå 'wa, Wanhib'apito ma
romhuri'wa duré, wama æsawi pe hã. 22 Ãme æwahâimana za'ra na te
te aima rowasu'u za'ra wa'aba da, wa tô atåme satõræ za'ra wa'wa,
rowasu'u wå zarina, rowå na 're aihâimana za'ra wa'aba mono da
oto.

23 'Re æhâimana u'âsi mono Wamama wi, duré Wanhib'apito Zezu
Cristuhu wi, wa za aima za'ra wa'aba te tiwi 're rowaptårå u'âsi, te
te 're aipawaptob u'âsi za'ra wa'aba mono da, rowå u'âsi ãma 're
anomro aba mono da, duré 're asisawi pese za'ra wa'aba mono sina
're anomro aba mono da, ta noræ hã waihu'u pese zahuré wa, asina
're 'madâ'â u'âsi za'ra wa'aba mono da. 24 Uburé Wanhib'apito Zezu
Cristuhu zawi pese 'wa noræ ma, wa za te tiwi 're rowaptårå u'âsi, ta
noræ hã Wanhib'apito tô sena te te 're sawi pese za'ra mono wa,
Wamama hã æwå na te te 're apawaptob u'âsi mono da.

Piripu noræ
Piripu noræ ma, Paru te te ærob'ui'érézé

Æbaihâ wasu'uzé
Ã æbaihâ hã Paru hã ma tô 'Re æhâimana u'âsi mono nhib'a'uwå noræ ma

sõmri za'ra, Piripu na 'ri nho'õmo nhisi u. Paru noræ hã Siraha me, æmoræ'rata na
Piripu u simasisi zahuré wamhã, ma tô æsazei'õ'wa noræ hã siwi tiza, dazazéb
're. Tame sima'wara ré hã ma tô dazazéb 're, da'madâ'â'wa hã pawaptob
zahuré, æmro zama, duré æ'ra noræ zama, Zezusi hã te te saze za'ra da. Awå ma
tô oto tãma waprosi zahuré ni, pusi da apâ.

Ã æbaihâ hã darob amoi ãma dazazéb 're oto sãmra ré, ma tô ãma rob'ui'éré,
Piripu noræ ma. Paru hã ma tô tãma waihu'u za'ra, ãne: Zezusihi zazei'wa noræ
hã te za tô te te 're robzépata za'åtå za'ra. Æsazeté'wa noræ ãma ma tô duré
tihâtâ'â za'ra, senai'õ na rowasu'u'wa noræ hã æwazari 're hâimana za'ra mono
wa. Ma tô duré tãma siwasu'u za'ra, te te 're æsawi pese za'ra mono na hã. Ma tô
duré tãma roti za'ra, Cristuhu nhirã zarina si 're nomro mono da, ta hã sina 're
æwata mono õ ne. 'Re æhâimana u'âsi mono hã te te tãma 're æwå za'ra mono zéb
zarina si, te te 're 'manharæ za'ra mono da, ma tô duré tãma roti za'ra, Cristu hã
wedepo'o nhonhi'rãmi na dâ'â wa, æmama hã te te tãma æpisutuzéb zarina, te te
sina tãma æ'uwaimrami ne.

1 1 Wa hã Paru, duré Timotiu, Cristu Zezusihi ma romhuri'wa
noræ, wa ãma aima rob'ui'éré za'ra wa'aba ni, Piripu na 'ri

nho'õmo nhisi ãma uburé 'Re æhâimana u'âsi mono nhib'a'uwå 're
aihâimana za'ra wa'aba mono noræ ma. Uburé Cristu Zezusihi ãma
si 're anomro aba mono noræ ma, wa ãma aima rob'ui'éré za'ra wa'wa,
æsazei'wa noræ 'madâ'â'wa 're æhâimana za'ra mono noræ ma zama,
duré dapawapto'wa na 're æhâimana za'ra mono noræ ma zama.

2 Wamama ma, wa ai'ãma 're ðmreme u'âsi za'ra wa'wa, 'Re
æhâimana u'âsi mono ma, duré Wanhib'apito Zezu Cristuhu ma zama,
æsimizawizé hã ai'ãma 're hâimana u'âsi za'ra wa'aba mono da, rowå
u'âsi, ãma 're anomro aba mono da.

Paru hã 'Re æhâimana u'âsi mono ma, Piripu noræ ãma 're
æmreme mono zé wasu'u

3 Ai'ãma 're ðpo're pu'u za'ra wa'aba mono sidâpâsi, wa 'Re
æhâimana u'âsi mono ãma 're ðwata u'âsi, Ðnhib'apito ãma. 4 Duré
'Re æhâimana u'âsi mono ma, ai'ãma 're ðmreme za'ra wa'aba mono

sidâpâsi, wa ãma aima 're ðtoi u'âsi za'ra wa'wa, aihâiba mono bâ
wa'aba. 5 Cristuhu wasu'uwå hã 're æwapari na'rata za'ra wa'aba
mono zém hawim haré, te oto ðsiré ãma 're æromhuri u'âsi za'ra
wa'aba mo, wa te dama ãma 're æropéi mono zém na hã. Taha wa,
wa ðto sina ai'ãma 're ðmreme u'âsi za'ra wa'wa, 'Re æhâimana u'âsi
mono ma hã. 6 Ta hã te te asõ'reptu za'ra wa'aba zém na, æwå na te
te ai'ãma æsãna'rata za'ra wa'aba zéb zarina, te za te te 're
aipawaptob u'âsi za'ra wa'wa õne u'â, ti'ai u apâ we æmoræzéb u,
Cristu Zezusi hã. Taha õ ré, te te aiwi sazâri waihu'u za'ra wa'aba õ
di za, te te 're aipawaptob za'ra wa'aba mono zé hã. Æwå si te za tô
te te aima 're 'manharæ u'âsi za'ra wa'wa, ãma 're anomro wå u'âsi
aba mono da. Ãne wa tô ai'ãma waihu'u za'ra wa'wa, tô sena na.
7 Æ'uwaibaba wa tô ãne na hã ai'ãma waihu'u za'ra wa'wa. E maræ
wa. Ðpå'å 're, ðma asawi za'ra wa'aba zé hã ðma 're hâimana u'âsi
mono wa. Romhuri æwå uptabi hã, 'Re æhâimana u'âsi mono,
tinhimizawi pese zéb zarina te te ðma æpisutuzém na, ma tô ðsiré
tãma 're æromhuri za'ra wa'aba mo, tô. Ãhãna dazazéb 're, 're
ðhâimana mono ré, ma tô a noræ wa'aba zama 're æromhuri za'ra
wa'aba mo ðsiré. Duré dazazéb 're, 're ðhâimana mono õ ré hã ma tô
duré ðsiré dama 're æwasu'u za'ra wa'aba mo, Cristu hã. Taha
wasu'uwå hã senai õ newa da te ðma 're ænharæ za'ra mono ma, te
dama 're anharæ mono ré hã, ma tô ðsiré 're æromhuri za'ra wa'aba
mo, duré sena na da te 're waihu'u za'ra mono da, te dama 're
wasu'u mono ré hã, damreme wa'rãmi. 8 'Re æhâimana u'âsi mono
ma si, tãma ðwaihu'u pese di, sena na ðma asawi uptabi za'ra wa'aba
na hã, duré ai'ãma 're ðpå'åzé uptabi za'ra wa'aba mono na zama.
Cristu Zezusihi ma, tãma asawi uptabi za'ra wa'aba ne, wa tô duré
wa hã te 're asawi pese za'ra wa'wa duré.

9 'Re æhâimana u'âsi mono ma, wa duré ai'ãma 're ðmreme u'âsi
za'ra wa'wa, te te 're aipawaptob u'âsi za'ra wa'aba mono da, 're
ædazawi za'ra wa'aba mono zé hã aima 're sa'åtå u'âsi za'ra wa'aba
mono da, duré 'Re æhâimana u'âsi mono nhimirowaihu hã 're
waihu'u pese za'ra wa'aba mono da. Duré uburé maræ hã æwå na
ãma 're waihu'u za'ra wa'aba mono da, wa ai'ãma 're ðmreme u'âsi
za'ra wa'wa, duré æwasété na ãma 're waihu'u za'ra wa'aba mono da,
asiwi 're wå'õ za'ra wa'aba mono da. 10 Tawapsi te za æwå si asima
're æpisutu u'âsi za'ra wa'aba mo, ãma 're anomro wå wa'aba mono
da hã. Ãne wapsi, 'râwi aiwasété na 're asi'marõpãræ za'ra wa'aba
mono õ di za, nimahã na Cristu apâ we æmoræzéb u hã. Ãhã zarina
si, te za aiwasété wi, aihâimana nhiptete sina 're anomro u'âsi aba
mo. 11 Taha wa, te za æwå si 're æ'manharæ u'âsi za'ra wa'aba mo, Zezu
Cristuhu nhimipawaptobzéb zarina si. Ãne na ãma 're aihâimana
wå za'ra wa'aba mono zém na da te 're aiwaihu'u za'ra wa'aba mono

wamhã, 'Re æhâimana u'âsi mono ãma si te za 're dawata za'ra. Tane
da, wa ai'ãma 're ðmreme u'âsi za'ra wa'wa, 'Re æhâimana u'âsi
mono ma hã.

Paru hã Cristuhu ma si, 're æsisõmri mono zé wasu'u
12-13 Ðsisãnawã noræ, e ãme ropipa hã ðma æhâimanazéb zarina,

ma tô Cristuhu wasu'uwå na te te datåme æropézé hã mazazâ. Mare
di. Ãne ðma romhâimana nherå, ma tô da'ahâ na da te 're saze za'ra,
Wanhib'apito wasu'uwå hã. Ãne na ð'ãma waihu'u za'ra wa'aba da,
wa tô ðsima aiwå za'ra wa'wa. Dazazéb 're ðhâimanazém na, ma tô
da'wapéi'wa noræ hã danhib'apito nhorõwa 'madâ'â'wa noræ hã siwi
ðwaihu'u uburé, Cristuhu ma romhuri'wa 're ðhâimana mono 'ru te,
da te dasiwi ðnheråzém na hã. Da'ahâ na ma tô duré ãne na
ðwaihu'u za'ra ni, ãhã 'remhã. Dazazéb 're, da te dasiwi ðnherå õ
'wa'âhã, ta noræ hã Cristuhu wasu'uwå hã te te wapari za'ra õ di aré.
14 Duré dazazéb 're ðhâimana wa, te oto wasisãnawã noræ hã ahâ na
te te sina 're umnhasi u'âsi za'ra Wanhib'apito hã, taha si te te 're
ðpawaptob u'âsi mono wa. Taha wa, pahi ãna te oto 'Re æhâimana
u'âsi mono wasu'u hã te te dama 're wasu'u za'ra, te te sina 're
danhimimnhasi za'ra mono nherå, ta noræ hã. 15 Ni'wam noræ hã
æsiniwæ da'ahâ na 're dahâimana za'ra mono da si, te Cristuhu
wasu'uwå hã te te dama 're wasu'u za'ra, ðnhimiromhuri wå zarina,
da'ahâ na da te 're saze za'ra mono 'ru te, te te ãma 're ð'ruiwapari
za'ra mono wa, ta noræ hã. Ni'wam noræ si te æ'uwaibaba te te dama
ãma 're rowasu'u za'ra, te te ãma 're ðpawaptob za'ra mono da, sena
na ta noræ si te te sima 're wå uptabi za'ra mono wa. 16 Ta noræ ma,
tãma ðzawi za'ra zarina, te Cristu hã te te dama 're wasu'u za'ra, 'Re
æhâimana u'âsi mono hã romhuri te te ðma æsõmri na te te ãma
ðwaihu'u za'ra wa, Cristuhu wasu'uwå hã senai õ newa da te ðma 're
ænharæ za'ra mono noræ ma, tô sena na te dama 're æ'anharæ mono na
hã, damreme wa'rãmimhã. 17 Tane nherå, ðnhimiromhuri na te te
're ð'ruiwapari za'ra mono noræ hã simirosa'rata wå na te te dama 're
wasu'u za'ra mono õ di, Cristu hã. Sima si te te 're ærosa'rata za'ra
mono zéb zarina si, te ta noræ hã te te dama ãma 're rowasu'u za'ra,
taré da'ahâ na æsimirowasu'u wå niwæ 're dahâimana za'ra mono da.
Ma tô duré te te 're rosa'rata za'ra, ãne hawi te ãma 're robzépata
za'åtå mono da, dazazéb 're, 're ðhâimana mono ré.

18-19 Tane nherå, wå di tô, ðma hã. Ni'wam noræ hã simirosa'rata
wå na Cristu te te dama 're wasu'u za'ra mono wamhã, duré ni'wam
noræ hã sima si te te 're ærosa'rata za'ra mono zéb zarina, Cristu te te
dama 're wasu'u za'ra mono nherå, wå di tô ðma hã. E maræ wa.
Cristuhu si te te dama 're wasu'u za'ra mono wa, ta noræ hã. Taha si
tô æpire uptabi hã te tô wama 're hâimana. Taha wa, ãma ðto ti, wa

hã. Ð'ãma 're aimreme zusi aba mono zéb zarina, duré Zezu Cristuhu
på'åzani nhimipawaptobzéb zarina, wa za rowå na watobro, ãne na
ðma æromhâimana wasété zém hawi. Ãne hã ðma waihu'u pese wa,
wa rowå u'âsi 're ðhâimana tô. 20 Taha wa, wa tô wa hã ðpå'å 're, 're
ðsi'madâ'â pese, niwamhã ðnhimiromhuri na 'Re æhâimana u'âsi
mono ma, te ãma 're æ'uwaimrami mono zém na ðzô 're robaba tõ
mono da, õne u'âsi ðpahi ãna te tãma 're romhuri u'âsi mono da,
ãhãna zama. Ãne wa, wa 'râwi te ðsima 're 'ruiwapari u'âsi. Ãne na
tô sena ãma 're ðhâimana mono zém na da te 're ðwaihu'u za'ra
mono wamhã, te za Cristuhu ãma si 're dawata za'ra, ðhâiba ré ré,
ãma 're ðhâimana mono na hã, duré ãté ðdâ'â da nherå, ãma 're
ðhâimana u'âsi mono na zama. 21 E maræ da, wa za 're ðhâimana
tawamhã, ðhâiba ré ré hã. Cristuhu ma 're ðsisõmri u'âsi mono da si,
're ðhâimana mono zé hã. Duré ðdâ'â da wamhã, ðma wå uptabi di
duré. Ðhâiba ré 're ðhâimana mono ré, ðma 're ærowå mono zém
nhipai u, ðma wå uptabi di za, ðdâ'â wamhã. Ãne hã wa tô te ðsina
're waihu'u u'âsi. 22 E ma hã wa za tawamhã ðsima wå. E da te
dasiwi ðwæræ su'u da si. E ðhâiba ré ré 're ðhâimana mono da si a'â.
Wa hã 'râwi te ðsima pisutu waihu'u õ di, ðsi'uihâ na hã. Tane nherå,
aré ðma wå di tô, ðhâiba ré ré a'â 're ðhâimana siroptu mono da hã.
E maræ wa. Ãne wamhã, romhuri æwå hã wa aré te tãma 're
ab'manharæ u'âsi a'â, Cristuhu ma, te tãma 're æda'awaibui mono
zém na hã. 23 Ðnhimirosa'rada hã maparane te 're si'wapé zahuré,
ðpå'å 'remhã. Ti'ai ãma 're ðmoræzé hã te råme da, wa ðsima wå tô,
Cristuhu siré 're ðhâimana mono da oto, hâiwa ãma. Ãne wamhã,
ðma 're rowå uptabi mono di aré, ti'ai ãma 're ðhâimana mono zém
nhipai u hã. 24 Tane nherå, ai'udâna za'ra wa'aba, a'â ti'ai ãma 're
ðhâimana mono da hã, ðma wå uptabi di aré, te 're aipawaptob za'ra
wa'aba mono da hã a'â. 25 Ãne na hã wa tô, tô sena na ðsina
waihu'u. Taha wa, 'râwi wa tô duré ðsina waihu'u, za a'â asiré 're
ðhâimana za'ra wa'aba mono na hã, ðnhimipawaptobzéb zarina 'Re
æhâimana u'âsi mono hã asina 're æ'umnhasi za'ra wa'aba mono zém
na asima ãma 're sa'åtå za'ra wa'aba mono da, duré ato sina ãma 're
anomro aba mono da hã. 26 Ãne wamhã, nimahã na apâ ãma atåme
ðmoræ za'ra wa'aba wamhã, te za Cristu Zezusihi ãma aiwata za'ra
wa'wa, ðzabu za'ra wa'aba zém na.

27 Niha za ðma romhâimana nherå, te za Cristuhu wasu'uwå
zarina si 're anomro wå wa'aba mo, taha si aima pire za'ra wa'aba
wa, ãma 're aihâimana za'ra wa'aba mono zéb da hã. Ãne 're
aihâimana za'ra wa'aba mono ré, ãma atåme ðmoræ za'ra wa'aba
wamhã, wa za ai'ãma waihu'u za'ra wa'wa, simisutu asiptete sina
asitob'ru noræ da, 're aihâimana za'ra wa'aba mono zém na hã,
asimirosa'rata misi na, taha zarina 'Re æhâimana u'âsi mono, da te

dasina 're umnhasi za'ra mono da, Cristuhu wasu'uwå hã da te 're
æsaze za'ra mono zéb zarina. Duré ãté ãma atåme ðmoræ za'ra wa'aba
õ nherå, wa za tô õhõ na si ai'ãma waihu'u za'ra wa'wa, simisutu
asiptete sina ãma 're aihâimana za'ra wa'aba mono na hã.
28 Asitob'ru noræ ma, 're aipahi za'ra wa'aba mono da hã, mare di,
Cristuhu zazei'wa noræ 'ruiwapari'wa noræ ma hã. Ãne hã aipahi ãna
sada 're aihâimana za'ra wa'aba mono wamhã, te za ta noræ hã 'râwi
're siwaihu'u za'ra, 'Re æhâimana u'âsi mono za te te æ'uprosizém na
hã, duré a noræ wa'aba si za te te æ'asõ'reptu za'ra wa'aba zém na hã.
29 Tinhoprubzéb zarina ma tô aima pisutu za'ra wa'wa, Cristuhu si
asina 're umnhasi za'ra wa'aba mono da, Danho'reptui'wa na. Ma tô
duré aima pisutu za'ra wa'wa, Cristu dama 're wasu'u za'ra wa'aba
mono wa, da'ãma 're ærobzépata za'ra wa'aba mono zém hawi, Cristuhu
si da te 're saze za'ra mono da. 30 Tame ai'rata ðnhamra za'ra wa'aba
ré, ma tô asiwi ð'madâ'â za'ra wa'wa, rowasédé hã da te æ'manharæ na
ðma, te robzépata da. Taha na, zahadu te ærobzépata u'âsi na ma tô
ãhãna hã ðwasu'u hã æwapari za'ra wa'wa. Tane te za duré a noræ
wa'wa hã 're ærobzépata za'ra wa'aba mo ðsine, rowasédé hã da te
aima 're æ'manharæ za'ra wa'aba mono zém na hã za.

Cristu hã ti'ai u wei moræ wa, dame æsi'a'uwåzé wasu'u

2 1 Cristuhu ãma 're aihâimana za'ra wa'aba mono wa, te oto
asiptete sina ãma 're anomro aba mo, tiwi 're aipizari za'ra

wa'aba mono ãna. Cristu hã te te 're asawi pese za'ra wa'aba mono
na, 'râwi asina 're æwaihu'u za'ra wa'aba mono zéb zarina, te duré
aima 're rowå wairébé u'âsi 'wa, asina 're aihâtâ'â za'ra wa'aba
mono ãna. 'Re æhâimana u'âsi mono på'åzani siré te duré asiré 're
aihâimana za'ra wa'aba mo, simisutu. Da te 're robzépata za'ra
mono wamhã, ma tô duré da'ãma 're aipå'åzé za'ra wa'aba mo, 're
dapawaptob za'ra wa'aba mono da. 2 Taha wa, ma'ãpé duré asiwi
ãma sisiwi wa'aba, ðma 're ærowå pusi u'âsi mono zéb da hã, ai'ãma
za'ra wa'aba. Aiwapsi te za 're ærosa'rata za'ra wa'aba mo. Aiwapsi
te za duré 're asisawi pese za'ra wa'aba mo. Simisutu rosa'rata wå
na, te za misi haré rosa'rada hã 're æ'manharæ u'âsi za'ra wa'aba mo,
uburé maræ na ãma 're asisaze za'ra wa'aba mono da. Ã noræ na te za
asiwi ãma æsisiwi za'ra wa'wa. Tawapsi, ðma 're rowå uptabi mono
di za duré, ai'ãma za'ra wa'aba hã. 3 'Râwi asima si 're ærosa'rata
za'ra wa'aba mono zéb zarina, maræ hã asima 're 'manharæ za'ra
wa'aba mono õ di za. Duré aipire na dama 're aihâimana za'ra wa'aba
mono newa, taré asina 're aiwata za'ra wa'aba mono da, maræ hã
asima 're 'manharæ za'ra wa'aba mono õ di za. Duré dama aipire na
're asi'madâ'â ze za'ra wa'aba mono õ di za. Taha wa'rãmi te za æwå
na si 're ædahâimana wazéb za'ra wa'aba mo, aima dapire na da'ãma

're ærosa'rata za'ra wa'aba mono zéb zarina. 4 Asima 're æwå za'ra
wa'aba mono zéb uwaibaba si, asima si 're aihâimana za'ra wa'aba
mono õ di za. Taha nhipai u, te za duré asiré noræ ãma zama 're aipo're
pu'u u'âsi za'ra wa'aba mo, te te sima 're æwå za'ra mono zéb zarina,
're pawaptob za'ra wa'aba mono da.

5 Cristu Zezusi hã sima si 're hâimana mono õ di. Taha wa,
æsimirosa'rata ne, te za duré a noræ wa'wa hã 're ærosa'rata wå za'ra
wa'aba mo.

6 Ta hã 'Re æhâimana u'âsi mono ne, aiwa uptabi 're hâimana u'âsi
mono nherå, ti'ai u wei moræ wamhã, 'Re æhâimana u'âsi mono ne
waihu'u pese na 're hâimana u'âsi mono da hã, sisawi õ di. Sisawi
ãna, ma tô wei mo tô, ti'ai u hã.

7 Si'uihâ na te te sima æwåzéb zarina, ma tô tirå a'â, 'Re æhâimana
u'âsi mono ne, pire uptabi na 're æhâimana mono zé hã. Ti'ai u wei
moræ wamhã, dazapari dama romhuri'wa ne, ma tô dama 're
hâimana. Taha wa, ma tô si'a'uwå, dasine 're hâimana mono da, a'â.

8 A'uwå hâiba na dasine 're hâimana mono wamhã, ma tô sima
pisutu, dazapari dama wapu na 're hâimana mono da a'â. 'Re æhâimana
u'âsi mono hã ma tô duré te te 're wapari pese, tidâ'âzéb u. Maræ
'manharæ wasété 'wa noræ pãræzém na wedepo'o nhonhi'rãmi na dâ'â
da nherå, ma tô Timama hã te te 're wapari pese, sisawi ãna.

9 Taha wa, 'Re æhâimana u'âsi mono hã ma tô tãma pisutu, dâ'â
nherå, apâ hâiwa'utu wa, danhipai u pire uptabi na 're hâimana
mono da oto, wå uptabi na. Ma tô duré æsisi hã tãma pisutu, dama
sisi pire uptabi na 're hâimana mono da, uburé danhisi nhipai u.

10-11 Taha wa, niwapsi te za aihæni pese dahi'rãtitõ tãma ana ni,
Zezusihi ma, dama æsisi pire uptabi ma. Ãne da, ma tô 'Re æhâimana
u'âsi mono hã tãma pisutu, pire uptabi na 're hâimana mono da.
Hâiwa ãma uburé pese hâiba ré 're æhâimana za'ra mono noræ hã,
duré ti'ai ãma uburé pese hâiba ré 're æhâimana za'ra mono noræ
zama, te za dahi'rãtitõ tãma ana ni, dama pire wa, adâ 're æhâimana
za'ra mono zéb ãma uburé pese 're æhâimana za'ra mono noræ zama.
Tawamhã tame te za uburé pese dasisõ'a dasiwi sisi za'ra ni oto,
ãne: “Õ hã Zezu Cristu, uburé Danhib'apito.” Ãne na Zezu Cristuhu
ãma dawata za'ra wamhã, taha u'âbâ, te za duré 'Re æhâimana u'âsi
mono ãma tawata za'ra ni, Wamama ãma hã.

Cristuhu zazei'wa noræ hã te te dama 're ærowa'a za'ra
mono zé wasu'u

12 Ðsisãnawã noræ, ðma asawi pese za'ra wa'aba noræ hã, ma'ãpé
ðwapari pese za'ra wa'aba za. Wa hã tame ai'rata ðhâimana za'ra
wa'aba ré, ma tô ðnhimiroti hã æwapari pese za'ra wa'wa. Tane
nherå, ãhãna oto ai'rata ðhâimana za'ra wa'aba õ nherå, te duré

ðnhimiroti hã æwapari pese za'ra wa'wa, ãma atåme ðwisi za'ra
wa'aba õ nherå. Aihâimana prédup sina, te za 're æromhuri pese
za'ra wa'aba mo, 'Re æhâimana u'âsi mono te te asõ'reptu za'ra
wa'aba zéb zarina, 're anomro wå wa'aba mono zém na tãma ãma
asina 're uwaimrami u'âsi za'ra wa'aba mono da. 13 E maræ wa. 'Re
æhâimana u'âsi mono hã aipå'å 're, te te ai'ãma 're romhuri u'âsi
za'ra wa'aba mono wa, æsimipawaptobzém na maræ na ãma 're sazei
pese za'ra wa'aba mono da, duré taha zarina æ'uwaibaba si maræ hã
tãma 're 'manharæ wå za'ra wa'aba mono da, te te sima 're æ'aiwå
za'ra wa'aba mono zéb uwaibaba.

14 Maræ na 're nharæ wasété za'ra wa'aba mono ãna, te za uburé
maræ hã 're æ'manharæ wå u'âsi za'ra wa'aba mo. Duré 're asisada'âbâ
za'ra wa'aba mono ãna, te za maræ æwå si uburé 're æ'manharæ u'âsi
za'ra wa'aba mo. 15 Ãne na te za tô 're aihâimana wå za'ra wa'aba
mo, aiwasédé hã sena na da te ai'ãma 're sa'ra wa'aba mono tõ da,
duré maræ 're 'manharæ wasété za'ra wa'aba mono õ wa, aiwå na 're
anomro aba mono da. A noræ wa'wa hã 'Re æhâimana u'âsi mono 'ra,
're æ'anomro wå wa'aba mono noræ hã, wasété uptabi na 're
æhâimana za'ra mono noræ wazari, duré tiwasété na 're æsiwamnaræ
pese za'ra mono noræ wazari, 're aihâimana za'ra wa'aba mono
nherå, te za dama 're ærowa'a za'ra wa'aba mo, 're anomro wå
wa'aba mono zém na, wasi hã hâiwa na te te dama 're ærowa'a za'ra
mono ne. 16 Taha wa, rowasu'u æwå uptabi hã te za dama 're æsõmri
za'ra wa'aba mo, ãma 're ædanomro wå u'âsi mono zéb da hã. Ãne
hã dama 're 'manharæ wå u'âsi za'ra wa'aba mono wamhã, wa za
aima 're ðto za'ra wa'wa, Cristu za we apâ æmoræzéb ãma hã. E maræ
wa, wa za aima 're ðto za'ra wa'wa tamemhã. Ti'ab ré, ai'rata 're
ðnhamra aba mono ré, taré te ai'ãma 're æromhuri pese za'ra wa'aba
mono õ zém na hã, ðsiwaihu'u wa za wa hã, wa za tame aima 're ðto
za'ra wa'wa, Cristu za apâ we æmoræzéb ãma hã.

17 Sasedoti noræ hã 'Re æhâimana u'âsi mono ma, da'ãma
romhuri'wa noræ hã danhimizama na tãma danhoprubzé te te tãma
're æzata za'ra mono ne, ma tô a noræ wa'wa hã tãma 're asisõmri
u'âsi za'ra wa'aba mo, tiwi 're asisawi za'ra wa'aba mono ãna, asina
're æ'umnhasi za'ra wa'aba mono zéb zarina. Duré sasedoti noræ hã
uwa 'ru 'rãi wa'u æsé hã, 'Re æhâimana u'âsi mono ma danhoprubzé,
danhimizama te te tãma 're æzata za'ra mono nhisiwi, te te 're
æsa'wari za'ra mono ne, ãté ðwapru hã wa za sa'wa, sena na za da te
dasiwi ðwæræ wamhã, ðdâ'âzém na 'Re æhâimana u'âsi mono ma, ðsina
ðnhoprubzéb da. Ãne na za ðma romhâimana nherå, ðma rowå
uptabi di za. Duré aima ðtoi uptabi za'ra wa'aba di za, ãne na ðma
romhâimana nherå. 18 Taha wa, te za duré a noræ wa'aba zama
ðzabâdâ ãma ato za'ra wa'wa ðsiré.

Timotiuhu wasu'u, Epaprodituhu wasu'u me
19 Aiwasu'u wå za'ra wa'wa hã za te wapari wa, ðma rowå hâ,

ðwasu'u hã za wapari za'ra wa'aba wa, za aima ærowå za'ra wa'aba
ne. Taha wa, wa tô ðsima wå, Timotiu hã te ãma atåme satõræ su'u
za'ra wa'aba da. Wanhib'apito Zezusi hã ãne hã sena na te te ðma
pisutu wamhã, wa za tô ãma atåme satõræ za'ra wa'wa, aima
ðwasu'u za'ra wa'aba 'wa da hã, duré apâ we ðtåme wisi wa, te te
ðma aiwasu'u za'ra wa'aba da hã. 20 Ãmemhã ni'wa hã ðma hâimana
õ di, ðsine te te 're æ'asawi pese za'ra wa'aba mono 'wa hã. Tô õhõ si,
te ðsine te te 're asawi pese za'ra wa'wa. Taha si te tô sena ai'ãma 're
hâtâ'â u'âsi za'ra wa'wa Timotiu hã, rowå na si ãma 're aihâimana
za'ra wa'aba mono da. 21 Tanei õ di, ni'wam noræ hã. 'Râwi te sima
si maræ zô 're sõpré, te te sima 're æwå za'ra mono zéb uwaibaba si.
Zezu Cristu te te tãma 're æ'awå mono zéb zô, sima 're sõpré mono õ
di, ta noræ hã. 22 Tane nherå, Timotiu hã 're æmoræ wå na ma tô
æwaihu'u za'ra wa'wa, da te 're pibui wasété mono nherå, 're
æsipizari mono õ na hã. Ta hã ma tô ðsiré te te 're romhuri u'âsi,
Cristuhu wasu'uwå na hã. Ni'wa hã timama siré si te te 're æromhuri
u'âsi mono ne, ma tô ðsiré te te 're romhuri u'âsi, ta hã. 23 Taha wa,
wa tô ðsima wå tô, ãme niha za ðma æromhâimanazém na, te ðsina
waihu'u wamhã, Timotiuhu si te ãma atåme satõræ za'ra wa'aba da,
romhutu na, taha si te te aima ðwasu'u za'ra wa'aba da.
24 Wanhib'apito si wa tô ðsina umnhasi, te te ðma pisutu da, ðzama
ãma atåme ðmoræ za'ra wa'aba da, romhutu na.

25 Wasisãnawã Epaproditu hã ma tô we ðtåme æsatõræ za'ra
wa'wa, te te ðma asadawa wasu'u za'ra wa'aba da, duré nasi ð'ãma
siwãræ da, te robzépata wa, maræ zô nasi ðwi ærowaptâ'â na hã.
Cristuhu wasu'uwå na ðsiré romhuri'wa ta hã, duré wanhitob'ru
noræ, wasiré wa te 're æ'a'wapéi mono. Wå uptabi di, ta hã. Tane
nherå, wa tô waihu'u, Timotiuhu wana, te ãma atåme satõræ za'ra
wa'aba da apâ. 26 Ta hã te te duré apâ asabu ze za'ra wa'aba di,
uburé ai'ãma på'åzé za'ra wa'aba wa. Duré ai'ãma hâtâ'â za'åtå za'ra
wa'aba di, ãme æhâzé na æsiwasu'uzé hã wapari za'ra wa'aba wa.
Taha wa, wa za tô ãma atåme satõræ su'u za'ra wa'wa, Timotiuhu
wana. 27 Tô sena ma tô aré dârâ tô, hâzé wa. Tane nherå, 'Re
æhâimana u'âsi mono hã ma tô ãma aiwamri, dâ'â tõ da. Taha ãma
si õ di, æsiwamrizé hã. Te te pese wamhã, ð'ãma zama ma tô duré
aiwamri, ðwi robzei'õ nherå, robzei'õ uptabi tõ da ðwi, æsipai u.
28 Taha wa, wa ðsima wå upta oto, te ãma atåme satõræ su'u za'ra
wa'aba da apâ, atõmo na sabu za'ra wa'aba wa, aima rowå uptabi
za'ra wa'aba hâ. Duré wa hã ai'ãma ðhâtâ'â za'ra wa'aba zéb zarina,
ðwi ærobzei'õzé hã ðma si'utõræ hâ, asabâdâ za'ra wa'aba. 29-30 Taha
wa, ma'ãpé ãma atåme wisi aba wamhã, asiwi sawi wå za'ra wa'aba

PIRIPU 2 734

O Novo Testamento na xavante do Brasil, 1a ed., © 2005, Liga Bíblica



za Epaproditu hã, ato sina za'ra wa'aba, wasiré Wanhib'apito
zazei'wa oto 're wahâimana za'ra mono na dâ'âsina, duré wasi'ãma
're wasisãnawã za'ra mono wa. Te za duré asiwi æhâimana wazéb
za'ra wa'wa. Ni'wam noræ hã æsine 're æhâimana wå za'ra mono noræ
zama, te za duré asiwi æhâimana wazéb za'ra wa'wa. E maræ zarina,
te za asiwi æhâimana wazéb za'ra wa'wa, Epaproditu hã. Ta hã tãma
romnhimimnhasi nherå, ma tô sisawi ãna romhuri pese, Cristuhu
ma. Taha na, te aré dârâ. A noræ wa'wa hã romhâ na asimroi wa'aba
wa, asiwi ðpawapto waihu'u aba õ wa, ma tô õhõ si ðpawapto pese,
ai'upana za'ra wa'aba. Ãne wa, te za ato sina apâ asiwi æ'âri wå
wa'wa, atåme wisi za'ra wa'aba wå te.

Dasihawim na dasisõ'reptuzé da te dasina 're æ'uwaimrami
waihu'u za'ra mono õ zé wasu'u

3 1 Ðsisãnawã noræ, ma'ãpé asima 're atoi u'âsi za'ra wa'aba mono
za, Wanhib'apito ãma oto 're anomro aba mono wå te. Te aima

ærob'ui'éré 'rata za'ra wa'aba zém na, te ãma aima æsisiwi za'ra
wa'aba zém na hã, te ðsiwi ãma ro'wa'ré õ di za. Mare di. Ai'udâna
za'ra wa'aba, wa za tô ðnhimi'ui'éré na aima ãma sahu za'ra wa'wa,
te ãma aima ærob'ui'éré 'rata za'ra wa'aba zém na hã, tô sena
Cristuhu wasu'uwå hã 're æsaze za'ra wa'aba mono zém na, asina 're
asiptete u'âsi za'ra wa'aba mono da. 2 Taha wa, te za a noræ wa'wa
hã 're asi'madâ'â pese za'ra wa'aba mo, wapsã dazada 're
æsiwamnaræ za'ra mono ne, rosa'rata wasété na dazada 're æhâimana
za'ra mono noræ wi. Maræ æwasété si te ta noræ hã te te 're 'manharæ
za'ra. Ãne te ta noræ hã te te dama 're rowasu'u za'ra: “Aibâ noræ hã
Cristu te te 're saze za'ra mono da, te te sima 're wå za'ra mono
wamhã, te za da te 're sihâiwata nhihâri za'ra, taha zarina 'Re
æhâimana u'âsi mono hã ãma 're sib'a'uwå za'ra mono da.” Ãne te ta
noræ hã te te dama 're roti za'ra, senai'õ na. Tane nherå, te ta noræ hã
dahâiba hã taré te te dawi 're wamnaræ za'ra, taha zarina 'Re
æhâimana u'âsi mono hã ãma 're sib'a'uwå za'ra mono da newa. 3 Ta
noræ hã sena na 're hâimana za'ra mono õ di, 'Re æhâimana u'âsi mono
nhib'a'uwå na hã. Wa noræ si, wa 'Re æhâimana u'âsi mono nhib'a'uwå
uptabi hã 're wahâimana za'ra, Æpå'åzani nhimipawaptobzém na ãma
're wawata za'ra mono wa. Taha wa, maræ hã wasi'uihâ na wa te 're
æ'manharæ za'ra mono zém na 'râwi 're wasi'umnhasi za'ra mono õ di,
wasihawim na wanho'reptuzé hã wa te wasina ãma 're æ'uwaimrami
za'ra mono da hã. Cristu Zezusi, æwå te te wama æ'manharæ za'ra zém
na si, wa tô wa te wasima ãma 're rowå za'åtå uptabi za'ra, taha
zarina si te te oto 're wa'anho'reptui mono wa, 'Re æhâimana u'âsi
mono hã. 4 Ni'wam noræ hã te tô 'râwi 're si'madâ'â ze za'ra, maræ hã
si'uihâ na te te 're æ'manharæ za'ra mono zém na hã, taha zarina, 'Re

æhâimana u'âsi mono hã ãma 're sib'a'uwå za'ra mono da newa.
Maræ hã wasihawi wasi'uihâ na wa te 're æ'manharæ za'ra mono zém
na, 'Re æhâimana u'âsi mono hã te te 're wa'anho'reptui mono
'wa'âhã, tô æbâre wa aré wa hã danhipai u 're ðsi'umnhasi, maræ hã
ðsihawi te 're æ'ab'manharæ mono zém na hã, taha zarina, ðsi'uihâ na
ðsisõ'reptuzé hã te ðsina ãma uwaimrami da. 5 E maræ wa.
Ðwaptã'ãzém hawi bâdâ hã 8 na ð'ãma ne parimhã, ma tô ðnhihâiwata
nhizâri ni, zudezu noræ 're æhâimana za'ra mono zéb zarina. Wa hã
Izarazéhé nhihudu 're ðhâimana mono. Duré æ'ra Båzamihæ nhihudu
're ðhâimana mono. Wa hã duré ebreusi uptabi. E maræ wa. Ðhi'rata
noræ hã uburé ebreusi uptabi 're hâimana za'ra mono wa, da te 're
wa'ru za'ra mono ãna. Duré parisezu na dame 're ðhâimana mono
wa, wa tô 'Re æhâimana u'âsi mono nhimiroti 'rada hã te 're 'madâ'â
pese, Mozési te te ãma ærob'ui'éré hã, æsimiroti na hã. 6 Wasiré
zudezu noræ hâimanazém na, 'Re æhâimana u'âsi mono ma, 're
ðhâimana mono da, wa tô 're ðsiwasutu u'âsi aré. Taha wa, Zezusihi
zazei'wa noræ ma, wa tô te tãma 're rob'manharæ wasété za'ra, Zezusi
hã 'Re æhâimana u'âsi mono 'ra õ newa, ta noræ hã te 're æ'ruiwapari
za'ra mono zéb zarina, te te 're robzépata za'ra mono da. Uburé 'Re
æhâimana u'âsi mono nhimiroti 'rada hã wa tô duré te 're 'madâ'â
pese tô, taha zarina 'Re æhâimana u'âsi mono te te ðwåsãmri da newa.
Taha wa, nima hã æsimiroti te ãma æ'upa na da te dasiwi ðwaihu'u õ di.

7 Ãne na 're ðhâimana 'rata mono zém na aima ðsi'rãzarõtõ za'ra
wa'aba zé hã ðma wå di aré, taha si ðma pire wa, taha zarina 'Re
æhâimana u'âsi mono te te ðwåsãmri da newa. Tane nherå, Cristuhu
ma oto 're ðhâimana mono wamhã, tarére oto ðma hã, 're ðhâimana
'rata mono zé hã. 8 'Re æhâimana u'âsi mono te te ðwåsãmri da, uburé
maræ hã ðsihawim na te 're æ'ab'manharæ mono zé hã taré uptabi oto
ðma hã. Misi te æpire uptabi hã ðma 're hâimana oto. Ðnhib'apito, Cristu
Zezusi hã 'râwi te æwaihu'u pese da si, te ðma 're hâimana oto, taha si.
Maræ zô 're ðnhimipari mono õ di oto, ta hã ðma tarére wa. Roprum ne,
te ta hã ðma 're hâimana oto, 're ðhâimana 'rata mono zé hã. Taha wa,
Cristuhu niwæ ðhâiba na te æsapræ wå da si, wa 're ðsi'madâ'â wå u'âsi.
9 Misi haré Cristuhu ãma si oto 're ðhâimana mono da, wa tô
ðhâimanazéb 'rada hã 'râwi ðsiwi wå'õ pese. 'Re æhâimana u'âsi mono
nhimiroti na Mozési te te ãma ærob'ui'éré hã, ðsi'uihâ na te 're æ'madâ'â
pese mono na 'Re æhâimana u'âsi mono te te ðwåsãmri da, ðsina 're
ðnhimipari mono õ di oto. Cristu hã te ðsina 're æ'umnhasi mono zéb
zarina si, 'Re æhâimana u'âsi mono te te ðwåsãmrizéb ré si, wa oto 're
ðhâimana, taha si te te ðpisutu wa oto. 10-11 Cristu hã 'râwi te æwaihu'u
pese da si, wa tô ðsima wå, wa hã. Ta hã dâ'â nherå, apâ hâiwa'utu wa,
te oto siptete sina 're hâimana u'âsi. Tane duré, wa hã 're ðhâimana
'rata mono zé hã oto ðma si'utõræ wa, duré taha wa'rãmi ðhâimanazép

tém na si oto 're ðhâimana mono wa, wa ðsima wå, ðnhiptete sina
taha ãma si oto 're ðhâimana mono da, æsimipawaptobzé æwå ré si.
Ãne hã wa tô duré ðsima wå, Cristu hã ti'ab ré te te 're ærobzépata
mono ne, te 're ærobzépata mono da si, æsine. Cristu hã dazada ædâ'â
ne, 're ðhâimana 'rata mono zé hã ðma æsi'utõræ da si, wa tô ðsima
wå, 'Re æhâimana u'âsi mono hã te te sima ðwå wamhã, te te ðma
pisutu da, æsiré 're ðhâimana u'âsi mono zéb da hã.

Dawara na romnhimiré'ézé wasu'u
12 Wa hã uburé maræ hã 'Re æhâimana u'âsi mono te te ðma

æpisutuzéb zarina, 're ðhâimana mono zém na te ðsina 're æ'uwaimrami
mono na, 're ðsi'madâ'â mono õ di. Mare di. Zahadu te ðsina uwe õ
di, wa hã. Tane nherå, wa tô taha zô 're ðsiwasutu u'âsi, æwå uptabi
hã nimahã na te ðsina sõ'õtõ da. Ãhã da, ma tô Cristu Zezusi hã
ð'ãma tinhib'a'uwå. 13 Ðsisãnawã noræ, wa hã 'râwi 're ðsi'madâ'â
mono õ di tô, 'Re æhâimana u'âsi mono te te ðma æpisutuzéb zarina,
're ðhâimana mono zém na te ðsina æ'uwaimrami na hã. Dawara na
're dasiråme za'ra mono da, 're dasipibu za'ra mono wamhã,
dasibabarãi u apâ da te 're rob'madâ'â za'ra mono õ di. Dasisõwap
si te da te 're rob'madâ'â za'ra, õne haré. Tane duré, wa hã maræ te
're æ'ab'manharæ mono zém na 're ðsipo're pu'u zahu mono õ di. Mare
di. E maræ wa. Õne haré maræ æwå hã ðnhowa 're æhâimana mono zô
si, wa tô te 're rob'ruiwapari u'âsi. 14 Maræ æwå hã da te dasina 're
sõ'õtõ za'ra mono da, taha zô 're dasiråme za'ra mono wamhã,
awa'awi u'âsi 're ædasisa'rei mono ne, wa maræ æwå uptabi zô 're
ðsiwasutu u'âsi, Cristu Zezusihi dâ'âzém na 'Re æhâimana u'âsi
mono, 're ðhâimana mono zép té, za te te ðma æsõmri zô si.

15 Wa noræ hã 'Re æhâimana u'âsi mono på'åzani te te wama 're
æ'awaihu'u mono zém na si, waprédup sina ãma 're æwahâimana
za'ra mono noræ hã, ãne zô wa za tô wa te ãma 're rosa'rata u'âsi
za'ra. Wa za tô ãhã zô si wasima wa te 're rob'ruiwapari u'âsi za'ra.
Tane nherå, ni'wam noræ hã asiré 're æhâimana za'ra wa'aba mono
hã rosa'rada aimawi na æ'upana te te 're rosa'rata za'ra mono
wamhã, 'Re æhâimana u'âsi mono hã te za te te tãma 're waihu'u
za'ra, tô õhõ na si wasiré te te ãma 're rosa'rata za'ra mono da oto.
16 'Re æhâimana u'âsi mono på'åzani te te wama 're æ'awaihu'u mono
zém na si, wa za tô ãma 're wahâimana za'ra, tô õhõ na si.

17 Ðsisãnawã noræ, ma'ãpé 're ðmoræ wå ne, ðsine 're anomro wå
wa'aba mono za. Ni'wam noræ ma, tãma ãma 're æwasisanho za'ra mono
zéb zarina, wasine 're æhâimana wå za'ra mono noræ ne, te za a noræ
wa'aba zama ãma 're aihâimana wå za'ra wa'aba mo. 18 Ni'wam noræ
hã ahâ na Cristuhu zazei'wa 're hâimana za'ra mono newa, te tihâimana
wasété zarina, Cristu hã wedepo'o nhonhi'rãmi na dazada ædâ'âzé

wasu'u da, 're hâimana za'ra. Ã noræ wasu'u na hã ahâ na wa tô te ãma
aima 're rowasu'u za'ra wa'wa. Tane nherå, ãhãna wa duré aima ãma
sahu za'ra wa'wa, ðwawa sina te ãma aima rowasu'u za'ra wa'aba
nherå, rob'ui'éré na hã. 19 Ta noræ hã 'Re æhâimana u'âsi mono nhiti,
dapå'å 're dadâ'â u'âsi ne 're ædahâimana za'ra mono zéb u, te za 're
nomro, ropipa u. E maræ wa. Ta noræ hã te te sima 're æwå za'ra mono
zéb uwaibaba si, te maræ hã tihâiba ma te te 're 'ruiwapari za'ra, 'Re
æhâimana u'âsi mono upana. E ta noræ hã tihâimana wasété na 'râwi
're siwå'õ za'ra mono ã bâ, te bété sina 're wata za'ra, 're æhâimana wå
uptabi za'ra mono na hã. Ti'ai ãma uburé maræ hã æwasété na si, te
ta noræ hã te te sima 're rosa'rata wasété u'âsi za'ra. 20 Tane nherå, wa
noræ ma hã ti'ai ãma waza'rui uptabi hã wama 're hâimana za'ra mono õ
di. Hâiwa ãma si te waza'rui uptabi hã wama 're hâimana za'ra. Ta hawi
za wei wazô æmoræ zô si, wa wato sina wasina sô 're wanhimipari u'âsi
za'ra, Wanho'reptui'wa zô, Wanhib'apito Zezu Cristuhu zô si. 21 Taha
si te uburé maræ hã tiwaihu'u pese na te te 're ab'madâ'â, siptete
uptabi wa. Taha wa, tiwaihu'u pese na te za wahâiba ætém na wama
ãma sapræ za'ra, wahâiba æsib'uware ré 're æwanomro 'rata mono zém
hawi, æsi'utõræ pese hawi. Tawamhã wahâiba ætéb ré, Cristuhu hâiba
ne æwå uptabi ré, wa za oto 're wahâimana u'âsi za'ra, æ'rata.

Paru hã te te dama æroti 'rãsutuzé wasu'u

4 1 Taha wa, ðsisãnawã noræ, ðma asawi pese za'ra wa'aba noræ hã,
ma'ãpé Wanhib'apito ãma asiptete sina 're aihâimana u'âsi za'ra

wa'aba mono za. Ai'ãma ðpå'åzé uptabi za'ra wa'aba wa, 'râwi te
asabu za'ra wa'aba neza. Romhâ na nherå, te asina ðma 're ærowå
zani za'ra wa'aba mo. Taha wa, wa tô te dama 're aiwasu'u wå za'ra
wa'wa, ðto sina. Ãne wa, te za asiptete sina õhõ ãma si 're aihâimana
u'âsi za'ra wa'aba mo.

2 Ðhidiba noræ, Ewodiza duré Sætiti, ãne wa za aima roti pese 'wa,
asisada 're aihâimana wasété aba mono wa. A noræ wa'wa hã
Wanhib'apito nhib'a'uwå, 're aihâimana aba mono wa, ma'ãpé rowå
na si apâ asiré 're aihâimana aba mono, asisada 're aihâimana wasété
aba mono ãna. 3 Duré a hã ðpawapto wå 'wa, ma'ãpé ã pi'õ noræ hã
pawaptob zahuré na. Ta noræ hã ma tô ðsiré te te 're romhuri pese
zahuré, Cristuhu wasu'uwå na wa te dama ãma 're æropéi mono na hã.
Temetihi siré zama ma tô te te 're romhuri zahuré, duré uburé ðsiré
romhuri'wa noræ siré zama. Uburé te ã noræ nhisi hã dame 're hâimana
za'ra æbaihâ na hã, 'Re æhâimana u'âsi mono 'rata za 're ædahâimana
u'âsi za'ra mono noræ nhisi ré, æbaihâ 're æhâimana mono na hã.

4 Ma'ãpé atoi u'âsi 're aihâimana za'ra wa'aba mono, Wanhib'apito
ãma oto 're anomro aba mono na dâ'âsina. Wa za duré aima ãma sahu
za'ra wa'wa. Ma'ãpé atoi u'âsi ãma 're aihâimana za'ra wa'aba mono za.

5 Aiwaimri te za dama 're aihâimana za'ra wa'aba mo, æwå na. E
maræ wa. Wanhib'apito hã za we apâ moræ su'u na dâ'âsina. 6 Maræ na
're aihâtâ'â za'ra wa'aba mono ãna, te za oto 're aihâimana za'ra
wa'aba mo. 'Re æhâimana u'âsi mono ma, 're aimreme zusi aba mono
zép sidâpâsi, te za duré tiwi 're ærowaptårå za'ra wa'aba mo, uburé
maræ zô aiwi 're ærowaptâ'â za'ra wa'aba mono zém na hã. Aipå'å 're,
ãma 're aiwata za'ra wa'aba mono sina, te za asi'ãma tãma 're aimreme
zusi aba mo. 7 Rowå hã 'Re æhâimana u'âsi mono te te wama 're
æ'apisutu mono hã, æwå uptabi hã te wama 're hâimana za'ra, da te
're æwaihu'u za'ra mono õ hã. Taha si te za te te 're aipå'å nomri wå
za'ra wa'wa, maræ na 're aihâtâ'â za'ra wa'aba mono ãna 're aihâimana
za'ra wa'aba mono da, Cristu Zezusihi ãma oto 're anomro aba mono
zéb zarina. Ãne hã 'Re æhâimana u'âsi mono hawi rowå hã aima 're
hâimana za'ra wa'aba mono da, te za asi'ãma tãma 're aimreme zusi
u'âsi aba mo.

8 Ðsisãnawã noræ, ðnhimiroti na wa za oto ãma aima 'rãsutu za'ra
wa'wa, ãhãna te ãma aipo're pu'u za'ra wa'aba zém na hã. Uburé
maræ hã tô sena 're æhâimana za'ra mono na si te za asima 're
ærosa'rata za'ra wa'aba mo, duré maræ hã da te dasima 're æwazéb
za'ra mono na hã, duré uburé maræ hã 'Re æhâimana u'âsi mono ma
æwå uptabi na hã, duré maræ hã wasété ãna 're æhâimana za'ra mono
na hã, duré uburé maræ æwå hã da te 're æsawi pese za'ra mono na
hã, duré uburé maræ hã wå wa, ãma 're ædatob'uzu za'ra mono na
hã. Ãne na si te za uburé maræ æwå uptabi na asima 're ærosa'rata
za'ra wa'aba mo, da te dasima 're æwasu'u wå za'ra mono na si. 9 Te
aima 're rowasu'u za'ra wa'aba mono ré, aipo're na 're ðwapari za'ra
wa'aba mono zéb zarina, ma tô 'Re æhâimana u'âsi mono nhimiroti
hã æwaihu'u pese za'ra wa'wa. Duré ai'rata 're ðnhamra aba mono ré,
atõmo na asiwi 're ð'madâ'â aba mono na, ma tô duré æwaihu'u pese
za'ra wa'wa. Ãne na uburé maræ na aima 're ðsisanho za'ra wa'aba
mono zéb zarina, te za 're aihâimana wå za'ra wa'aba mo. Ãne
wamhã, 'Re æhâimana u'âsi mono hã wama rowå nhomri'wa hã te
za 'râwi asiré 're hâimana u'âsi za'ra wa'wa.

Paru hã danhoprubzé wa'rãmi, da'ãma æwatazé wasu'u
10 Ãne wa, aima ðtoi uptabi za'ra wa'aba di ãhãna hã, aré ai'ãma

're rob'é'é hâ za'ra wa'aba mono nherå, apâ ð'ãma asipo're pu'u za'ra
wa'aba wa, we ðma asõprub za'ra wa'aba zém na hã. Taha wa, wa
Wanhib'apito ãma ðwata, ðtoi uptabi wa, aima za'ra wa'aba hã. Ãté
ð'ãma 're aipo're pu'u u'âsi za'ra wa'aba mono nherå, maræ hã aima
're hâimana za'ra wa'aba mono õ di, we ðma asõprub za'ra wa'aba
zém na asiwi ðzawi za'ra wa'aba zéb da hã. Tane nherå, ma tô ð'ãma
're aipo're pu'u u'âsi za'ra wa'aba mo tô. 11 E tawamhã, nimahã na

maræ zô ðwi æro'wanhi'riti zarina, ðsina 're ðhâtâ'â mono wa, wa ãne
aima ðsiwasu'u za'ra wa'wa, ãhãna hã. Mare di. Taha wab õ di. Ãté
nimahã na maræ zô ðwi 're ro'wanhi'riti mono nherå, duré niha ðma
're romhâimana mono nherå, wa ðsina 're ðhâtâ'â mono ãna 're
ðhâimana u'âsi tô. 12 Ãne hã ðma waihu'u pese di, maræ zô dawi 're
æro'wanhi'riti za'ra mono zém na 're ædahâimana za'ra mono zé hã.
Ãne hã te dame pibui ahâ di. Duré danhimaræ ahâ na 're
ædahâimana za'ra mono zé hã ðma waihu'u pese di. Niha ðma 're
romhâimana mono nherå, wa tô waihu'u, robzei u'âsi 're ðhâimana
mono zém na hã. Nimahã na hã ðsai ahâ wamhã, duré mra te 're
sépata mono nherå, tane nherå, ðma 're rowå u'âsi mono di, ãne hã
aiwa ðma hã. Nimahã na hã maræ zô ðwi 're ro'wanhi'riti mono õ
wamhã, duré ãté maræ zô ðwi 're ro'wanhi'riti mono nherå, ðma rowå
di. Ãne wa, wa ðto sina 're ðhâimana. E maræ wa. Ðma 're æromhâimana
mono zé hã aiwa wa. 13 Ãne hã niha ðma 're romhâimana mono
nherå, sada 're ðnhiptete mono di. E maræ wa. Cristu hã ðnhiptetezé
te te ðma sada 're anhomri u'âsi mono wa.

14 Tane nherå, ðma wå uptabi di, we asiwi ðpawaptob za'ra wa'aba
zé hã, ãhãna ãme te robzépata ré hã. 15 Piripu ãma 're aihâimana
za'ra wa'aba mono noræ, tame duréihã ðnhimirowasu'u zarina,
Cristuhu wasu'uwå hã wapari na'rata za'ra wa'aba wamhã, a noræ
wa'aba si ma tô ð'ãma ana wå wa'wa, ðma asõprub za'ra wa'aba zém
na hã, rowahutu u asiré 're asi'rã'õtõ aba mono noræ hã. Masédoniza
na asipti'a nho'õmo nhisi hawi wa'aba oto ðmoræ wamhã, æsazei'wa
noræ hã daza'rui amoi ãma 're æhâimana za'ra mono noræ hã ð'ãma
sina za'ra õ di, asine za'ra wa'aba hã. A noræ wa'aba si ma tô asiwi
ðpawapto wå wa'wa tô, ãma ðhâimanazéb da hã. Ãne hã aima
waihu'u pese za'ra wa'aba di. 16 Duré aihawi za'ra wa'aba ðmoræ
wamhã, Tesaronita na 'ri nho'õmo nhisi ãma ðnhamra ré hã, ma tô
duré ðpawaptobzéb da hã nasi asiwi æsõmri za'ra wa'wa, ðma, maræ zô
nasi ðwi rowaptâ'â sidâpâsi. 17 E asõprub za'ra wa'aba zém na ðma
ãma sahu za'ra wa'aba da, wa tô ãne hã aima waihu'u za'ra wa'wa.
Mare di. Æsãna'rata hawi ð'ãma 're ana wa'aba mono zéb zarina, 'Re
æhâimana u'âsi mono si, æwå na za te te aipawa'âbâ za'ra wa'aba na te
te aima ãma sa'åtå za'ra wa'aba da si, wa tô te ai'ãma 're 'madâ'â u'âsi
za'ra wa'wa. 18 Ãme wa tô uburé maræ hã ðsima waibui wå, we asiwi
ðpawaptob za'ra wa'aba zé hã. Epaproditu hã ma tô we ðma ãwisi wå,
we ðma asõprub za'ra wa'aba zé hã. Taha wa, maræ zô ðwi rowaptâ'â
õ di oto. Sa'åtå na te za oto maræ hã ðma tihâiba. Ãne wa, wa ðsina
ai'uze za'ra wa'wa, we ðma asõprub za'ra wa'aba zém na hã. Asõprub
za'ra wa'aba zé hã wå uptabi di, 'Re æhâimana u'âsi mono ma hã.
Wedewati æsadaze hã 'Re æhâimana u'âsi mono ma, da te 're æzata
za'ra mono zéb zarina, tãma ãma 're ærowå pusi mono ne, tãma wå

uptabi di duré ãhãna hã, we ðma asõprub za'ra wa'aba zé hã. 19 A
noræ wa'aba ma zama, te za 'Re æhâimana u'âsi mono hã Ðnhib'apito
hã uburé maræ hã æwå uptabi hã te te aima 're sõmri za'ra wa'wa
sa'åtå na, maræ zô aiwi 're rowaptâ'â za'ra wa'aba mono wamhã,
duré aiwi 're robzei'õ za'ra wa'aba mono wamhã. Tinhibro hã te za
sa'åtå na te te aima 're sõmri za'ra wa'wa æwå hã, Cristu Zezusihi ãma
tô sena 're anomro aba mono zéb zarina. 20 Taha wa, Wanhib'apito
'Re æhâimana u'âsi mono ãma si, 're wawata u'âsi za'ra wa'aba mono
za, Wamama ãma si. Tane tô.

Paru hã te te ædazawi 'rãsutu zé wasu'u
21 Ma'ãpé uburé ðma ãma sawi za'ra wa'aba, 'Re æhâimana u'âsi

mono nhib'a'uwå oto 're æhâimana za'ra mono noræ hã tamemhã,
Cristu Zezusi, Danho'reptui'wa na te te sina 're æ'umnhasi za'ra
mono noræ hã.

Ãme ðsisãnawã noræ hã, ðsiré romhuri'wa noræ hã ð'rata 're
æhâimana za'ra mono hã te duré ãma asawi za'ra wa'wa, ðsiré.
22 Uburé 'Re æhâimana u'âsi mono nhib'a'uwå noræ, ãme 're
æhâimana za'ra mono noræ hã te duré ãma asawi za'ra wa'wa. Apito
Sezaha nhorõwa ãma 'ri 'rãihâ 're, romhuri'wa noræ zama te duré
ãma asawi za'ra wa'wa dame, wasiré æsazei'wa noræ hã.

23 Wanhib'apito Zezu Cristuhu ma, wa ai'ãma 're ðmreme u'âsi
za'ra wa'wa, ta hã te te 're asawi pese za'ra wa'aba mono wa, te te
're aipawaptob u'âsi za'ra wa'aba mono da.

Corosu noræ
Corosu noræ ma, Paru te te ærob'ui'érézé

Æbaihâ wasu'uzé
Paru hã darob amoi ãma dazazéb 're hâimana sirõmo, ma tô rowasu'u hã

wapa, Zezusihi zazei'wa noræ ma, roti senai'õ na da te tãma 're ærowasu'u za'ra
mono zém na hã, Corosu ãma 're æsi'ubumroi mono noræ ma hã. Taha wa, Paru
hã ma tô Corosu noræ ma rob'ui'éré za'ra, roti senai'õ wi, te te uwati za'ra da.
Ma tô duré tãma roti za'ra, Zezusi hã apâ te te saze za'ra da, Epaprasi hã
æmoræ'rata na te te tãma æwaihu'u za'ra zéb zarina. Epaprasi hã Corosu ãma
æsazei'wa noræ 'madâ'â'wa, ta hã. Paru hã ma tô duré tãma waihu'u za'ra, ãne:
Zezusihi si siminho'reptu waihu'u pese di. Duré taha si dawasédé hã te te dama
're apari waihu'u pese mono di.

1 1-2 Wa hã Paru, Cristu Zezusihi zadawa wasu'u'wa, wa 're
ðhâimana, 'Re æhâimana u'âsi mono te te sima ðwåzéb zarina.

Taha wa, wa ãma aima rob'ui'éré za'ra wa'wa, Corosu na 'ri nho'õmo
nhisi ãma 'Re æhâimana u'âsi mono nhib'a'uwå 're aihâimana za'ra
wa'aba mono noræ ma. Wasisãnawã Timotiu te duré ãma asawi za'ra
wa'wa. A noræ wa'wa hã te oto wasiré wasisãnawãi wa, 're anomro wå
wa'aba mo Cristuhu ãma si, tiwi 're aipizari za'ra wa'aba mono ãna.

Wamama ma, wa ai'ãma 're ðmreme u'âsi za'ra wa'wa, 'Re
æhâimana u'âsi mono ma, æsimizawizé hã ai'ãma 're hâimana u'âsi
za'ra wa'aba mono da, rowå u'âsi, ãma 're anomro aba mono da.

Paru hã 'Re æhâimana u'âsi mono ãma æwatazé wasu'u
3 'Re æhâimana u'âsi mono ma, ai'ãma 're wamreme zusi aba

mono sidâpâsi, wa ãma 're wawata u'âsi za'ra, Wanhib'apito Zezu
Cristuhu mama ãma hã. 4 Cristu Zezusihi si asina 're æ'umnhasi za'ra
wa'aba mono zé wasu'u hã, duré uburé 'Re æhâimana u'âsi mono
nhib'a'uwå 're æsawi pese za'ra wa'aba mono zé wasu'u hã wa te 're
wapari za'ra mono wa, wa ãma 're wawata u'âsi za'ra, 'Re æhâimana
u'âsi mono ãma, ãne na oto 're aihâimana wå za'ra wa'aba mono
wa. 5 Cristuhu wasu'uwå hã tô sena uptabi hã æmoræ'rata na da te
atåme ãwisi za'ra wa'aba wamhã, tame ma tô æwapari na'rata za'ra
wa'wa, æwå uptabi hã hâiwa ãma dazô 're æsimi'wara mono zé
wasu'u hã, duré taha zô si 're ædanhimipari u'âsi za'ra mono zé

wasu'u zama. Taha zô asina 're asimipari za'ra wa'aba mono zéb
zarina, ma tô Cristuhu si asina 're æ'umnhasi pese za'ra wa'aba mo.
Taha zarina ma tô duré 'Re æhâimana u'âsi mono nhib'a'uwå noræ hã
're æsawi pese za'ra wa'aba mo. Hâiwa ãma, wå uptabi na asô 're
æsimi'wara aba mono hã, te tô 'Re æhâimana u'âsi mono hã te te asô
're 'madâ'â pese za'ra wa'wa. Taha zô si te tô asina 're asimipari
u'âsi za'ra wa'aba mo. 6 Cristuhu wasu'uwå hã ma tô da te ãma ropé
oto, ropâ. Taha wa, ma tô æsazei'wa noræ hã dasina tahâ'â ni oto.
Taha wa, ma tô dahâimanazém na da te 're sapræ za'ra, æwå u hã. Tane
ma tô duré æwasu'uwå hã aima 're hâimana za'ra wa'wa, æwapari
na'rata za'ra wa'aba zém hawimhã. Tame ma tô oto æwaihu'u za'ra
wa'wa, tô sena na 'Re æhâimana u'âsi mono te te 're æda'azawi pese
mono zém na hã. 7 Epaprasihi nhimirowasu'u zarina, ma tô ãma
æwaihu'u za'ra wa'wa. Ta hã Cristuhu ma wasiré romhuri'wa, wama
æsawi pe hã. Simi'å na te Cristuhu ma, te te ai'ãma 're romhuri pese
za'ra wa'wa, wa'upana. 8 Ta hã ma tô wama aiwasu'u wå za'ra wa'wa,
'Re æhâimana u'âsi mono på'åzani te te 're aipawaptob za'ra wa'aba
mono zéb zarina, asimizawi pese zé hã oto æwaihu'u za'ra wa'aba zém
na hã.

9 Taha wa, aiwasu'u wå hã wa te æwapari na'rata za'ra wa'aba
zém hawim haré, wa tô õne u'âsi ai'ãma 're wamreme zusi u'âsi 'wa,
'Re æhâimana u'âsi mono ma. Ta hã te te sima 're aiwå za'ra wa'aba
mono zéb uwaibaba, niha oto ãma 're aihâimana za'ra wa'aba
mono da, duré te te aima 're waihu'u za'ra wa'aba mono da, wa tô
wa te tiwi aima 're rowaptårå u'âsi za'ra wa'wa. Æpå'åzani hã te za tô
te te 're aipawaptob u'âsi za'ra wa'wa, hâiwa hawi dahâimanazém
na rowaihu æwå uptabi hã oto ãma waihu'u za'ra wa'aba da, taha
zarina 'Re æhâimana u'âsi mono te te sima 're aiwå za'ra wa'aba
mono zé hã asina 're waihu'u za'ra wa'aba mono da oto, 'râwi.
10 Tawapsi, te za Wanhib'apito zazei'wa hâimanazéb zarina 're
anomro wå wa'aba mono zém na, tãma ãma asina 're æ'uwaimrami
za'ra wa'aba mo. Maræ æwå si 're 'manharæ za'ra wa'aba mono
wamhã, Wanhib'apito hã te za toi uptabi na aihâimanazém na te te
're ai'uzei pese za'ra wa'wa. Tawamhã 're aihâimana wå za'ra
wa'aba mono zém hawi, te za tô maræ 're æ'manharæ wå za'ra wa'aba
mono zém na asima 're æsa'åtå za'ra wa'aba mo. Tawamhã 'Re
æhâimana u'âsi mono hã æwaihu'u za'ra wa'aba zém na te za duré
asima 're æsa'åtå za'ra wa'aba mo, asi'uihâ na. 11 Wa duré wa te tiwi
aima 're rowaptårå u'âsi za'ra wa'wa, 'Re æhâimana u'âsi mono wi
hã, tiwaihu'u pese na æwå uptabi na si te te 're aipawaptob za'ra
wa'aba mono da, asiptete u'âsi ãma 're anomro aba mono da, taha
na si. Ãne wamhã, te za tô ato sina asiptete sina ãma 're anomro
aba mo. Duré ãne wamhã, uburé maræ na 're robzépata za'ra wa'aba

mono nherå, asa dama ãma 're wa'rãmi za'ra wa'aba mono õ di za.
12 Ãne wamhã, Wamama ãma te za duré ãma 're aiwata u'âsi za'ra
wa'aba mo. Ta hã ma tô aima pisutu za'ra wa'wa, hâiwa ãma
tinhib'a'uwå noræ ma, æwå uptabi hã te te sô 're æ'apisutu mono hã
aima wa'aba zama aima 're hâimana za'ra wa'aba mono da dasine,
da'ãma 're æsib'a'uwå mono zéb ãma hã rowa'a za'åne 're æsa'wari
u'âsi mono ãma hã. 13 Ta hã ma tô wa'anho'reptu tô, robra hawi,
Satanasihi nhiptetezém hawi. Ta hawi ma tô te te 're wa'awaibu,
æ'ra nhimi'madâ'â si oto tãma 're wahâimana za'ra mono da, tãma
æsawi uptabi nhimi'madâ'â si. 14 Ti'ra dâ'âzém na ma tô wa'awa'â,
maræ wa te 're æ'manharæ wasété za'ra mono zé hã te te wama 're
apari mono da, taha zarina wawasédé hã te te wa'ãma 're ab'madâ'â
tõ mono da oto.

Cristu hã 're æhâimana mono zé wasu'u
15 Cristu hã 'Re æhâimana u'âsi mono ne, te tô 're mo, aiwa wa.

Tane nherå, 'Re æhâimana u'âsi mono hã datõmo na da te dasiwi 're
'madâ'â waihu'u za'ra mono õ di. Æ'ra si ma tô da te dasiwi 're
'madâ'â za'ra datõmo na, ti'a 're moræ ré hã. Ta hã duréihã maræ õ
uptabi ré hã, te tô 're hâimana u'âsi, æ'ra hã. Uburé ropoto nhipai u,
te ta hã pire uptabi na 're hâimana. 16 Õhõ si ma tô Timama
zadawa para uburé maræ hã te te apoto, hâiwa ãma, duré ti'ai ãma
zama, datõmo na da te 're æ'madâ'â za'ra mono hã, duré da te 're
æ'madâ'â waihu'u za'ra mono õ zama. Uburé hâiwa nho're ãma
dapo're'õ noræ ma simiroti pire na 're æhâimana za'ra mono noræ
zama ma tô te te apoto, æhâiba'õ noræ hã. Uburé maræ hã taha ma si
're hâimana za'ra mono da, ma tô te te ro'apoto tô, Timama zadawa
para. 17 Cristu hã õne u'âsi te tô 're hâimana, maræ õ uptabi ré hã.
Ta hã te uburé maræ hã tinhimipoto mono bâ te te 're atété
tiwaihu'u pese na, si'wa'rutu na tiwi 're hâimana za'ra mono ãna,
tãma 're hâimana za'ra mono da, simisutu. 18 Ta hã uburé tizazei'wa
noræ 'madâ'â'wa te 're hâimana, pire uptabi na. Ta hã dapisutu'wa,
're ædapoto téb za'ra mono zéb da hã. Dâ'â nherå, apâ hâiwa'utu wa,
te oto dama pire na 're hâimana u'âsi, uburé za ædahâiwa'utu za'ra
noræ nhipai u. Taha wa, te oto danhipai u pire uptabi na 're
hâimana tô. 19 'Re æhâimana u'âsi mono hã te te sima æwåzéb zarina,
ma tô ti'ra hã pisutu, æsine uptabi 're hâimana mono da, aiwa. 20 Ma
tô duré sima ãma roti siro, æ'ra hã wedepo'o nhonhi'rãmi na dazada
ædâ'âzém na oto da'ãma 're siwadi mono da, uburé hâiwa ãma 're
ædahâimana za'ra mono noræ ãma hã, duré uburé ti'ai ãma 're
ædahâimana za'ra mono noræ ãma zama.

21 A noræ wa'wa hã ma tô aré 'Re æhâimana u'âsi mono nhiti si 're
anomro aba mo, aipå'å 're wa'aba hã. Asitob'ru na ma tô ãma 're

ærosa'rata za'ra wa'aba mo aré, aipå'å 're maræ æwasété na si asima 're
rosa'rata za'ra wa'aba mono wa. Duré maræ æwasété si 're 'manharæ
za'ra wa'aba mono wa, ma tô aré æsiti 're aihâimana za'ra wa'aba
mo. 22 Tane nherå, æ'ra hã dasiré a'uwå hâiba na dazada ædâ'âzéb
zarina, te oto ai'ãma 're siwadi za'ra wa'wa, romhutu'õmhã sisõ're
te te asõré wa'aba da, aiwasédé hã da te ai'ãma sa'ra waihu'u aba õ
wa za tamemhã oto, Cristu hã tidâ'âzém na aiwasédé te te aima 're
æ'apari aba mono zéb zarina. 23 Taha wa, õne haré te za Cristuhu
wasu'uwå si asina 're æ'umnhasi za'ra wa'aba mo asiptete sina, 'ri hã
åtå nhisiwi siptete na 're sa mono wa, simei waihu'u õ na 're æsa
mono ne. Te za tô ãma 're aihâimana u'âsi za'ra wa'aba mo, tiwi
asina 're aipahâ za'ra wa'aba mono ãna. Æmoræ'rata na Cristuhu
wasu'uwå hã wapari na'rata za'ra wa'aba wamhã, æwå uptabi hã
hâiwa ãma asô 're æsimi'wara aba mono wasu'u wi, tiwi asina 're
ai'ré za'ra wa'aba mono õ di za, sô 're asimipari za'ra wa'aba mono
wasu'u wi hã. Ãhã wasu'uwå hã ropâ ma tô da te dasima 're wasu'u
za'ra, da te 're waihu'u za'ra mono da. Duré wa hã Paru, wa ãhã
wasu'uwå na te dama 're romhuri u'âsi.

Paru hã æsazei'wa noræ te te 're æpawaptob za'ra mono zé wasu'u
24 Wa hã ai'udâna za'ra wa'aba, te ai'ãma 're robzépata za'ra

wa'aba mono nherå, wa ðto sina 're ðhâimana. Cristuhu ma si, te 're
romhuri mono wa, wa tô te 're robzépata za'åtå tô, ta hã ti'ai ãma
're moræ ré, dazada te te ærobzépata ne. Tane nherå, Cristuhu
nhib'a'uwå noræ ma, ðnhimiromhuri na te tãma ãma 're uwaimrami
mono da, wa za tô taha na te 're robzépata u'âsi. 25 'Re æhâimana
u'âsi mono hã ma tô ðpisutu, æsib'a'uwå noræ te tãma 're apawapto
mono da. Ai'udâna za'ra wa'aba te 're romhuri mono da, ma tô
romhuri hã ðma tisõ, uburé æsadawa wasu'uwå na te aima 're
rowasu'u za'ra wa'aba mono da. 26 Ãhã wasu'u hã 'Re æhâimana
u'âsi mono, æsãna'rata hawimhã te te aré dama 're æ'awaihu'u mono
õ hã ma tô oto sõ'awi dama upsibi nhamra, tinhib'a'uwå noræ ma si.
27 'Re æhâimana u'âsi mono hã ma tô sima ãma roti, ãhã wasu'u hã
æwå uptabi hã aré da te 're æwaihu'u za'ra mono õ hã te te oto dama
awasu'u hâi'ré da sõ'awi, dapoto mono bâ da te oto 're waihu'u za'ra
mono da, zudezu'õ noræ zama. Ãhã wasu'u hã aré da te 're æwaihu'u
za'ra mono õ hã, ãne: Cristu hã te oto aipå'å 're, 're sãmra za'ra
wa'wa. Taha wa, te za tô taha zô si 're asimipari za'ra wa'aba mo,
'Re æhâimana u'âsi mono, æwå uptabi hã za te te wama 're æ'apisutu
mono zô si. Ãne 'Re æhâimana u'âsi mono wasu'u hã, ã hã aré da te
're æwaihu'u za'ra mono õ hã.

28 Taha wa, Cristuhu si wa oto wa te dama 're wasu'u za'ra.
Hâiwa hawi dahâimanazém na rowaihu æwå hã wa te 're æwaihu'u

za'ra mono zéb zarina, wa tô wa te 're da'uwati wå za'ra dahâiba
mono bâ, maræ hã da te 're 'manharæ wasété za'ra mono tõ da. Wa tô
duré wa te dama 're roti za'ra, maræ da te 're 'manharæ wå za'ra
mono da, æ'uwaibaba si. Ni'wam noræ hã Cristuhu ãma prédup sina
're ænomro mono noræ hã 'Re æhâimana u'âsi mono nho're u, wa te 're
simroi mono da, wa tô ãne hã wa te dama 're roti za'ra, rosa'rata wå
hã wa te oto 're æwaihu'u za'ra mono zém hawimhã. 29 Ãne da, wa
tô 're ðsi'wapéi u'âsi, ðnhiptete sina te tãma 're romhuri mono da.
Cristu hã tinhiptetezé te te ðma 're sõmri mono wa, wa æré te ãma
're romhuri pese, taha na si 're ðnhiptete uptabi mono wa.

2 1 Wa hã wa ðsima wå ãne hã, te ai'ãma 're æromhuri pese za'ra
wa'aba mono na asiwi ðwaihu'u za'ra wa'aba da, ðhâiba pibu za'ra

wa'aba õ nherå. Duré Radiseza na 'ri nho'õmo nhisi ãma æsazei'wa noræ
're æsi'ubumroi mono noræ ãma te 're æromhuri pese mono na asiwi
ðwaihu'u za'ra wa'aba da, wa duré ðsima wå, daro mono bâ ni'wam
noræ ãma te duré 're æromhuri pese mono na zama, uburé te te ðhâiba
pibu za'ra õ noræ ãma hã. 2 Ta noræ hã tipå'åzani wå ré, siptete sina 're
hâimana za'ra mono da, wa tô te ãma 're romhuri pese za'ra. A noræ
wa'aba ãma zama wa tô duré te 're romhuri pese, aipå'åzani wå ré
asiptete sina 're aihâimana za'ra wa'aba mono da. Taha wa, te za 'râwi
simisutu siré 're hâimana za'ra ta noræ hã, 're æsisawi pese za'ra mono
zéb zarina. A noræ wa'aba zama te za duré ãne zarina simisutu asiré 're
aihâimana za'ra wa'aba mo. Tawamhã, 'Re æhâimana u'âsi mono
wasu'uwå hã aré dama æwaihu'u'õ hã te te oto waihu'u pese za'ra wa,
te za tô sena na te te 're waihu'u za'ra, a noræ wa'aba zama. 'Re
æhâimana u'âsi mono wasu'u hã aré dama æwaihu'u'õ hã, ã hã Cristuhu
wasu'uwå, te dama wasu'u. 3 Cristu hã rowasu'u aré dama æwaihu'u'õ
na 'Re æhâimana u'âsi mono nhimiroti wå wasu'u waihu'u'wa, ta hã.
Åtå'ubuzi æwa'âbâ za'åne hã ti'ai 'rowi 're simi'wara mono nherå, da te
oto 're æsõpåtå za'ra mono ne, ma tô Cristu hã te te dama 're wasu'u
hâi'ré sõ'awi, 'Re æhâimana u'âsi mono nhimiroti wå wasu'u hã.

4 Ni'wam noræ hã roti senai'õ na taré te te aima 're ærowasu'u za'ra
wa'aba mono hã wapari ze nherå, ãma 're saze za'ra wa'aba mono
tõ da, wa ãne na aima nharæ za'ra wa'wa. 5 Ai'rata ðnhamra aba õ
nherå, ðpå'å na wa tô te ai'ãma 're rosa'rata u'âsi za'ra wa'wa, 'râwi
asiré 're ðhâimana za'ra wa'aba mono ne. Cristu hã asina 're
æ'umnhasi za'ra wa'aba mono zém na, simisutu asiré 're aihâimana
nhiptete za'ra wa'aba mono wa, wa ai'ãma 're ðtoi u'âsi za'ra wa'wa,
romhâ na nherå.

Cristuhu ãma 're ædanomro mono zé wasu'u
6 Taha wa, Cristu Zezusi hã Asib'apito za'ra wa'aba na 're saze

za'ra wa'aba mono wa, ma'ãpé simisutu æsiré ãma 're aihâimana

u'âsi za'ra wa'aba mono za, 'râwi. 7 Rowede hã sari pa na 're simasa
mono wamhã, 're sina waihu'u mono õ di. Tane duré a noræ wa'wa
hã Cristu te te 're æ'aipawaptob za'ra wa'aba mono zéb zarina si, te
za aihâimana nhiptete sina ãma 're aihâimana za'ra wa'aba mo.
Tawamhã taha si asina 're æ'umnhasi za'ra wa'aba mono zém na te
za asima 're æsa'åtå za'ra wa'aba mo, Cristuhu wasu'uwå na tô sena
da te aima ãma 're ærowasu'u za'ra wa'aba mono zéb zarina. Te za
duré ãma 're aiwata u'âsi za'ra wa'aba mo, 'Re æhâimana u'âsi mono
ãma, Cristuhu nhimipawaptobzéb zarina.

8 Taha wa, te za 're asi'madâ'â pese za'ra wa'aba mo, dasi'uihâ na
senai'õ na danhimirosa'rata nhipese na da te aima 're roti za'ra
wa'aba mono wamhã, ãma 're dazaze za'ra wa'aba mono tõ da, tô
sena newa taha ãma si 're aihâimana za'ra wa'aba mono tõ da.
Ni'wam noræ hã danhimiwada'uri zarina pawa'âbâ ãna te te dama
're æromhuri za'ra mono ne, robzei'õ na apâ 're aihâimana za'ra
wa'aba mono õ'umnhasite, te za dawi 're asi'madâ'â pese za'ra wa'aba
mo. Danhimirosa'rata nhipe hã Cristuhu hawib õ di. Dahi'rata sidâpâsi
tô senai'õ na taré da te dasima 're æroti za'ra mono zém hawimhã ta
hã, duré æhâiba'õ noræ hã wasété uptabi na 're æhâimana za'ra mono
noræ hã ropâ siptete sina maræ te te 're æ'madâ'â za'ra mono
hawimhã, danhimirosa'rata nhipe hã. 9 Cristu hã ti'ai ãma a'uwå
hâiba na 're moræ ré, te tô 'Re æhâimana u'âsi mono ne 're hâimana,
aiwa uptabi wa. Taha wa, maræ zô tiwi 're rowaptâ'â mono õ di,
Cristuhu wi hã. 10 Tane duré a noræ wa'wa hã, Cristuhu ãma 're
anomro aba mono wa, maræ zô aiwi 're rowaptâ'â za'ra wa'aba mono
õ di, rowå na ãma 're æ'anomro u'âsi aba mono zéb da hã. Cristu hã
uburé æhâiba'õ noræ 'madâ'â'wa noræ nhipai u, te pire uptabi na 're
hâimana u'âsi, siwaprosi õhõ si.

11 Zudezu noræ hã te 're sisihâiwata nhihâri za'ra, 'Re æhâimana
u'âsi mono nhib'a'uwå 're ænomro mono na da te ãma 're æwaihu'u
za'ra mono zéb da hã. Tane duré, wa noræ hã Cristuhu ãma oto 're
wanomro mono wa, ta hã ma tô wapå'å 're wanhimirosa'rata
wasété na 're æwanomro wasété mono zé hã te te wawi 're anhihâri,
wawå na si oto ãma 're wahâimana za'ra mono da. 12 Â dawabzuri
hã 're 'manharæ za'ra wa'aba mono wamhã, â da te 're asãmra aba
mono zé hã, Cristuhu siré 're atâ'â za'ra wa'aba mono zé, te ai'ãma
simiré'é za'ra wa'wa. Ab're 're, æsiré da te 're aséme aba mono zéb
zama, te ai'ãma simiré'é za'ra wa'wa. Ta hã 're anomro 'rata aba
mono zé hã oto 're æråme pese za'ra wa'aba mono zé, te aima wasu'u
za'ra wa'wa. Duré Cristu hã dâ'â uptabi nherå, Æmama hã tiwaihu'u
pese na te te æhâiwa'utu ne, ma tô duré æsiré aihâiwa'utu za'ra
wa'wa. Æsiré 're aihâiwa'utu za'ra wa'aba mono zé hã 're anomro aba
mono zép té, te oto aima wasu'u za'ra wa'wa. 'Re æhâimana u'âsi

mono hã æwaihu'u pese na asina 're æ'umnhasi za'ra wa'aba mono
zéb zarina, ma tô ãne hã aima pisutu za'ra wa'wa, taha ãma si 're
anomro aba mono zép téb da hã oto. 13 A noræ wa'wa hã aipå'å 're,
're atâ'â za'ra wa'aba mono ne, ma tô aré 're anomro aba mo,
aiwasété si 're 'manharæ u'âsi za'ra wa'aba mono wa, duré 'Re
æhâimana u'âsi mono nhiti 're aihâimana u'âsi za'ra wa'aba mono
wa aré. Taha ré, ma tô oto 'Re æhâimana u'âsi mono hã te te aima 're
pisutu za'ra wa'wa, 're anomro aba mono zép téb da hã, aipå'å 're
ato sina ãma 're anomro u'âsi aba mono da, Cristu hã dâ'â uptabi
nherå, apâ te te æhâiwa'utu ne. Taha wa, wawasédé wa te 're
æ'manharæ za'ra mono zé hã te te oto wa'ãma 're ab'madâ'â mono õ
di za, ta hã. 14 Wawasédé wa te 're æ'manharæ za'ra mono zém na te
te aré wa'ãma sima ærob'ui'éré za'ra zé hã ma tô te te wama 're
apari, wawasété na wa te aré tãma 're æwa'âbâ za'ra mono õ na
wa'ãma rob'ui'éré hã. Æsimiroti hã wa te wasina ãma 're
æ'uwaimrami za'ra mono õ zarina, wawasété na te te wa'ãma 're
æ'arob'ui'éré mono zé hã ma tô te te wama 're a'uprosi oto. Niha 're
ædahâimana za'ra mono zéb da, duréihã te te dama 're æ'aroti 'rata
mono hã ma tô duré te te dama 're a'uprosi oto. Cristu hã wedepo'o
nhonhi'rãmi na wazada ædâ'âzém na ma tô te te wama 're a'uprosi
tô. 15 Uburé hâiwa nho're ãma æhâiba'õ noræ nhiptetezé hã ma tô
tiwi uprosi za'ra 'Re æhâimana u'âsi mono hã, dapo're'õ noræ ma
simiroti pire na tãma 're æhâimana za'ra mono noræ nhiptetezé hã
aré. Da'wapéi'wa noræ nhib'apito hã tinhitob'ru noræ ãma te te ai'uté
za'ra wå te, da'ahâ nho'a sisarina te te æsimroi mono ne, ma tô
danho'a ta noræ ãma ai'uté za'ra, wedepo'o nhonhi'rãmi na Cristuhu
dâ'âzém na hã, Cristuhu ma wapu na 're æhâimana za'ra mono na,
uburé da te oto 're waihu'u za'ra mono da.

16 Ãté ni'wam noræ hã te za ãne na te te aima 're roti za'ra wa'wa:
“Romnhi hã siwa'ru 're huri aba mono õ di za. Duré uwa 'ru 'rãi
wa'u æsé hã siwa'ru bâtâ na 're âhuri aba mono õ di za. Duré sabadu
na romhuri zahârizém na 're romhuri za'ra wa'aba mono õ di za.
Duré a'amo hã 're pusi mono sidâpâsi, 'Re æhâimana u'âsi mono ma,
dato da te tãma 're 'manharæ za'ra mono wamhã, te za dame 're æ'madâ'â
pese za'ra wa'aba mo. Bâdâ ahâ na pire na dama 're æhâimana za'ra
mono zama, te za dame 're æ'madâ'â pese za'ra wa'aba mo, 'Re
æhâimana u'âsi mono ãma 're ædawata za'ra mono zéb da, dama
æpire mono hã. Ãne hã asina tãma ãma 're uwaimrami za'ra wa'aba
mono wapsi, te za 'Re æhâimana u'âsi mono hã te te 're aiwåsãmri
za'ra wa'wa.” Ãne na ni'wam noræ hã te te aima 're roti za'ra wa'aba
mono wamhã, ãma 're saze za'ra wa'aba mono õ di za, dasi'uihâ na
danhimi'manharæzém hawi 'Re æhâimana u'âsi mono hã te te 're
da'awåsãmri mono dai õ wa. 17 Da'awã da te 're 'madâ'â za'ra mono

wamhã, dahâiba uptabi hã dama 're æhâimana za'ra mono na te za
da te 're waihu'u za'ra. Tane nherå, da'awã si hã maræ ãma 're
hâimana mono õ di, æpire hã. Tane duré, danhimiroti zarina uburé
danhimi'manharæzé mono hã. Maræ æ'uptabi hã dama ãma 're
hâimana za'ra mono õ di. Æwå hã za dama 're æhâimana za'ra mono
zép si, te wasu'u. Maræ æwå uptabi hã, ta hã Cristu te tô wama
wasu'u za'ra, taha si. 18 Ãté ni'wam noræ hã te za sadawa nhipese na
dama 're siwasu'u za'ra, dama wapu na 're æhâimana za'ra mono na,
'râwi 're si'madâ'â ze za'ra mono nherå. Ãté te za duré ta noræ hã
hâiwa ãma romhuri'wa noræ ãma si 're wata za'ra, 'Re æhâimana
u'âsi mono upana. Tawamhã ãté ta noræ hã te za aima roti za'ra
wa'wa, ãne: “A noræ wa'wa hã wasine 're aihâimana za'ra wa'aba
mono õ wamhã, 'Re æhâimana u'âsi mono hã æwå uptabi hã te te
aima sõmri za'ra wa'aba õ di za. Te za æsimini za'ra wa'wa.” Ãne na
ta noræ hã te te aima 're nharæ za'ra wa'aba mono wamhã, ãma 're
saze za'ra wa'aba mono õ di za. Tô'ã. Ta noræ hã maræ aimawi hã
dama æwaihu'u'õ hã sõtõ 'rowim ne, te te 're æsabu za'ra mono na
dama 're æsiwasu'u za'ra mono na, te 're si'madâ'â ze za'ra, dama pire
na 're hâimana za'ra mono newa, 'Re æhâimana u'âsi mono waihu'u'õ'wa
noræ nhimirosa'rata wasété zarina. 19 Ta noræ hã Cristuhu wasu'uwå
si te te sima 're tété za'ra mono õ di. Cristu hã uburé tizazei'wa noræ
'madâ'â'wa te pire na 're hâimana taha si, da'rã hã dahâiba ma pire
na 're æhâimana za'ra mono ne. Dahâiba na danhorõ 're æhâimana
za'ra mono hã te dahi hã te te sitåme 're tété tete za'ra, danhiptete
sina ãma 're dahâimana za'ra mono da, dahâiba na hã. Tane duré
Cristu hã te za tinhib'a'uwå noræ hã te te 're apawapto, ta noræ hã 're
sipawaptob za'ra mono da, siptete sina ãma 're hâimana u'âsi za'ra
mono da. Te za duré te te 're apawapto, prédup sina ãma 're
æhâimana za'ra mono zém na te te sima 're sa'åtå u'âsi za'ra mono
da, 'Re æhâimana u'âsi mono te te tãma 're æ'awå mono zéb zarina.

Cristuhu siré 're ædahâiwa'utu za'ra mono zé wasu'u
20 Cristu hã dâ'â wamhã, 're anomro 'rata aba mono zé hã ma tô

æsiré aiwi ai'utõræ za'ra wa'wa. Taha wa, ti'ai ãma danhimiroti
zarina 're aihâimana za'ra wa'aba mono õ di za oto, taha zarina 'Re
æhâimana u'âsi mono te te 're aiwåsãmri za'ra wa'aba mono dai õ
wa. Ta hã tâibâ oto. Ta hawi ma tô æhawi aiwairébé 'wa. E maræ da,
te bété zahadu ãne hã æsazei'õ'wa noræ nhimiroti hã asina 're æsazei
pese za'ra wa'aba mo, taha na zahadu 're aihâimana za'ra wa'aba
mono õ nherå. 21-22 Ni'wam noræ hã te ãne te te aima 're roti za'ra
wa'wa, 'Re æhâimana u'âsi mono nhimiroti na newa: “Ã hã dasa hã
asib'rata na âri õ di za, wasété wa. Duré ã hã téiwai õ di za,
asadawa na. Duré ã hã asib'rata na upi tõ. Wasété uptabi di.” Ãne

hã te ni'wam noræ hã dasa na te te aima 're roti wasété za'ra wa'wa,
're upi za'ra wa'aba mono tõ da. Tane nherå, dasai mono bâ dama
're hâimana hutu za'ra mono di. Taha wa, dasa da te dasiwi 're
æsawi za'ra mono zém na roti hã tarére duré. Maræ dai õ di ãne hã,
'râwi dasi'uihâ na da te dasima 're ærosa'rata za'ra mono zé hã.
23 Dasa na te te dama 're æroti wasété za'ra mono noræ hã waihu'u
pese newa, te ta noræ ãma da te 're sasõmri za'ra. Tane nherå, ta
noræ hã waihu'u pese na 're hâimana za'ra mono õ di. Ta noræ hã te
ãne te te 're dawada'uri za'ra, hâiwa ãma 'Re æhâimana u'âsi mono
ma romhuri'wa noræ ãma si 're dawata za'ra mono da, 'Re æhâimana
u'âsi mono upana. Ta noræ hã 'râwi sina 're wata u'âsi za'ra mono
nherå, te dama wapu na 're æhâimana za'ra mono na dama 're
siwasu'u za'ra, sadawa nhipese na. Dasa hã te te siwi 're æwå'õ za'ra
mono na te ta noræ hã te te 're robzépata za'ra tihâiba na, 'Re
æhâimana u'âsi mono hã taha zarina te te 're wåsãmri za'ra mono da
newa. Tane nherå, taré uptabi ta hã. Maræ dai õ di, dasi'uihâ na dasai
mono bâ da te dasima 're æroti za'ra mono zé hã. E dasi'uihâ na da
te dasima 're æroti za'ra mono na 're wahâimana za'ra mono wa, wa
za wa te wasina ãma 're uwaimrami za'ra, wanhimirosa'rata wasété
zarina maræ æwasédé hã wa te 're 'manharæ za'ra mono tõ da. Mare
di. Sib'uware di, maræ da, wama 're hâimana za'ra mono õ wa, ta hã.

3 1 Cristu hã dâ'â uptabi nherå, 'Re æhâimana u'âsi mono te te apâ
æhâiwa'utu ne, ma tô a noræ wa'aba zama aihâiwa'utu za'ra

wa'wa, aipå'å 're atâ'â u'âsi ne 're aihâimana za'ra wa'aba mono zém
hawi, 're anomro aba mono zép téb da hã oto. Taha wa, ma'ãpé æwå
uptabi hã hâiwa ãma asô 're æsimi'wara aba mono zô si, 're
rob'ruiwapari u'âsi za'ra wa'aba mono za. Tame te oto Cristu hã
danhib'apito simasisizéb ãma 're sãmra u'âsi pire na, Timama
nhimire niwæ, 'Re æhâimana u'âsi mono nhimire niwæ. 2 Hâiwa ãma
uburé maræ wå uptabi na 're æhâimana za'ra mono na si, te za asima
ãma 're ærosa'rata u'âsi za'ra wa'aba mo. Ãme ti'ai ãma uburé maræ
're æhâimana za'ra mono na asima 're rosa'rata za'ra wa'aba mono õ
di za oto. 3 'Re anomro 'rata aba mono zé hã ma tô aima ai'utõræ za'ra
wa'wa oto. 'Re æhâimana u'âsi mono ãma Cristuhu siré 're anomro
aba mono zép tém na da te ai'ãma 're rosa'rata waihu'u za'ra wa'aba
mono õ di zahadu. E maræ wa. 'Re æhâimana u'âsi mono hã zahadu
te te dama 're awaihu'u mono õ wa, ãne na hã. 4 Cristuhu ãma si
tô sena 're wahâimana za'ra mono wamhã, taha na si ãma 're
æwanomro mono zép té, te wama wasu'u za'ra. Ta hã nimahã na
tinhimirowa'a na ti'ai u apâ wei moræ wamhã, a noræ wa'wa hã te za
duré danho'a æsiré aihâimana za'ra wa'wa, æsine aiwå uptabi na 're
aihâimana za'ra wa'aba mono na, da te ãma aiwaihu'u za'ra wa'aba
da hã.

'Re ædanomro mono zép té wasu'u
5 Ti'ai ãma æsazei'õ'wa noræ hâimanazéb zarina, maræ wasété zô 're

ærob'ruiwapari za'ra wa'aba mono zé hã te za asiwi 're æ'uprosi pese
za'ra wa'aba mo asiwi, 're dadâ'â za'ra mono wa, maræ zô da te oto
're ærob'ruiwapari za'ra mono õ ne. Pi'õ na aibâ na zama siwa'ru
aiwasédé, 're æ'manharæ za'ra wa'aba mono zé hã te za 're æ'uprosi
pese za'ra wa'aba mo asiwi, duré asisô 're ærowasutu za'ra wa'aba
mono zé hã, duré maræ wasété zô si asima 're ærob'ruiwapari za'ra
wa'aba mono zé hã, duré danhipai u asibro pese na 're aihâimana
za'ra wa'aba mono da, maræ zô si asima 're asõpré wa'aba mono zé
hã. Ãne hã 'Re æhâimana u'âsi mono ma, wå õ di, maræ zô æ'upana
asima 're ærob'ruiwapari za'ra wa'aba mono zé hã. Taha wa, te za tô
uburé aiwasédé hã asiwi 're æ'uprosi pese za'ra wa'aba mo, aiwi 're
si'utõræ pese za'ra wa'aba mono wa, 're anomro wå wa'aba mono da
oto. 6 Ãne hã dawasété si, da te dasima 're æ'ruiwapari za'ra mono
zéb zarina, te za 'Re æhâimana u'âsi mono hã dama arob'manharæ
za'åtå æpipa na hã, te te siwi æda'awå'õ pese zéb zarina. 7 A noræ
wa'aba zama ma tô aré ãne na 're aihâimana za'ra wa'aba mo,
aiwasété si asima 're æ'ruiwapari za'ra wa'aba mono zéb zarina, aré
ãma 're aihâimana za'ra wa'aba mono ré hã.

8 Taha wa, te za uburé maræ hã 're æ'manharæ wasété za'ra wa'aba
mono zé hã æråme pese za'ra wa'wa oto, 're æda'ruiwapari za'ra
wa'aba mono zé hã, duré asisada 're asiti'ru za'ra wa'aba mono zé
hã, duré niha dama 're rob'manharæ za'ra wa'aba mono da, asima
da'ãma 're ærosa'rata wasété za'ra wa'aba mono zé hã, duré da'ãma
're æwasété za'ra wa'aba mono zé hã, duré uburé aimreme wasété
'wa hã. Ã noræ hã te za uburé æråme pese za'ra wa'wa. 9 Taré asima
're asadawa nhipese za'ra wa'aba mono õ di za oto, 're anomro 'rata
aba mono zé hã 're råme pese za'ra wa'aba mono nherå, uburé
aiwasédé 're æ'manharæ za'ra wa'aba mono zé hã. 10 Taha wa'rãmi, te
oto 're ædanomro mono zép tém na si 're anomro aba mo, æwå na.
'Re æhâimana u'âsi mono, ma tô te te 're aipoto téb za'ra wa'wa
aipå'å 're, æsine 're aihâimana u'âsi za'ra wa'aba mono da oto, taha
zarina õhõ si 're waihu'u pese za'ra wa'aba mono da. 11 Taha wa,
dapoto mono bâ dasipu'u pese na tãma 're dahâimana za'ra mono
nherå, te te siwi 're da'ahâiba wå'õ mono õ di oto, 'Re æhâimana
u'âsi mono hã. E maræ wa. Cristuhu zazei'wa noræ hã aiwapsi te te
're azawi pese mono wa, zudezu'õ noræ hã zudezu noræ me, duré
sihâiwata nhihâri ré 're ænomro mono noræ hã, duré sihâiwata
nhihâri ãna 're ænomro mono noræ hã, duré a'uwå pahi noræ, marãi
'rowi 're æhâimana za'ra mono hã darob amoi ãma, duré æwada'uri
zarina si pawa'âbâ ãna te te dama 're æromhuri za'ra mono noræ hã,
duré wada'uri ãna si'uihâ na 're æhâimana za'ra mono noræ hã. Ãne

hã te uburé æsazei'wa noræ hã aiwapsi tãma 're hâimana za'ra, 'Re
æhâimana u'âsi mono ma hã. Cristuhu si te pire uptabi na wama 're
hâimana za'ra, danhipai u. Taha si wama æpire uptabi za'ra hã,
wasiré æsazei'wa noræ ma hã. Taha si te za tizazei'wa noræ på'å 're, 're
sãmra, æhâiba mono bâ.

12 A noræ wa'wa hã 'Re æhâimana u'âsi mono nhib'a'uwå, te tô 're
aihâimana za'ra wa'aba mo. Ta hã te te 're asawi pese za'ra wa'aba
mono wa, ma tô sima aipisutu za'ra wa'wa, taha ma si tãma 're
aihâimana za'ra wa'aba mono da oto. Taha wa, da te 're robzépata
za'ra mono wamhã, te za da'ãma 're aiwamri za'ra wa'aba mo. Te za
duré 're ædapawapto wå za'ra wa'aba mo. Asiré noræ ma, aipire na
're aihâimana za'ra wa'aba mono na, 'râwi 're asi'madâ'â ze za'ra
wa'aba mono õ di za. Aiwaimri te za dama 're aihâimana za'ra
wa'aba mo. Duré aiwara sina dazada 're asahi za'ra wa'aba mono õ
di za. 13 Ni'wam noræ hã asiré nherå, maræ na te te aiwi 're ro'wa'ré
za'ra wa'aba mono nherå, ãma 're aiwa'a za'ra wa'aba mono õ di za,
ta noræ ãma hã. Duré maræ na te te aiwi 're ro'wa'ré za'ra wa'aba
mono nherå, ãma 're 'madâ'â u'âsi za'ra wa'aba mono õ di za.
Wanhib'apito hã aiwasédé te te oto ai'ãma 're æ'ab'madâ'â aba mono
õ ne, ãma 're 'madâ'â za'ra wa'aba mono õ di za, ta noræ ãma hã.
14 Danhipai u, dama æpire uptabi na roti hã, ãne: Te za 're asisawi
pese za'ra wa'aba mo. Taha zarina si, te za uburé asiré æsazei'wa
noræ hã rowå na asiré 're aihâimana za'ra wa'aba mo, aihâiba za'ra
wa'wa hã misi ne. 15 Cristu hã te za te te 're aipawaptob u'âsi za'ra
wa'wa, rowå na asiré ãma 're aihâimana za'ra wa'aba mono da.
Taha wa, te za aipå'å 're æré 're anomro u'âsi aba mo, uburé maræ hã
æ'uwaibaba si ãma 're æ'manharæ za'ra wa'aba mono zéb da hã, 'râwi
asina 're waihu'u za'ra wa'aba mono da. 'Re æhâimana u'âsi mono hã
ma tô aipisutu za'ra wa'wa, simisutu dahâiba misi ne, asiré 're
aihâimana za'ra wa'aba mono da, taha zarina aipå'å 're rowå na
asiré 're aihâimana za'ra wa'aba mono da, ãma. Taha wa, te za ãma
're aiwata u'âsi za'ra wa'aba mo, 'Re æhâimana u'âsi mono ãma si.
16 Cristuhu wasu'uwå na te za ãma 're asipo're pu'u u'âsi za'ra
wa'aba mo, aipå'å 're aima 're hâimana u'âsi za'ra wa'aba mono da,
taha zarina aihâimana wå na 're anomro aba mono zé hã asima 're
sa'åtå za'ra wa'aba mono da oto. 'Re æhâimana u'âsi mono hawi,
dahâimanazém na rowaihu æwå hã ãma 're æwaihu'u za'ra wa'aba
mono zéb zarina, te za dama ãma 're æroti pese za'ra wa'aba mo. 'Re
æhâimana u'âsi mono hã sõprub uptabi wa, te za tãma 're asõ're
u'âsi za'ra wa'aba mo, aipå'å 're ãma 're aiwata za'ra wa'aba mono
sina. Æpå'åzani te te aima 're æwaihu'u za'ra wa'aba mono zém na, te
za rowå zarina tãma 're asõ're za'ra wa'aba mo, Saumusi na æbaihâ
nhisi na tãma 're ædanho're za'ra mono zém na zama, duré

Wanhib'apito ãma 're ædanho're za'ra mono na zama. 17 Uburé maræ
hã 're 'manharæ za'ra wa'aba mono wamhã, duré uburé maræ na 're
aimreme zusi aba mono wamhã, Wanhib'apito Zezusihi zadawa para
si, te za uburé maræ hã 're æ'manharæ wå u'âsi za'ra wa'aba mo.
Tawamhã Zezusi hã æwå uptabi hã wanhowa te te æ'manharæ wå zéb
zarina, te za tô maræ hã 're æ'manharæ wå u'âsi za'ra wa'aba mo,
Wamama 'Re æhâimana u'âsi mono ãma 're aiwata za'ra wa'aba mono
sina.

'Ri 're, 're ædahâimana za'ra mono noræ ma rotizé wasu'u
18 Pi'õ noræ, aimro nhimiroti hã te za 're æwapari pese za'ra wa'aba

mo, Cristuhu zazei'wa tô sena ãma 're æhâimana za'ra mono zéb zarina.
19 Aibâ noræ, aimro te za 're æsawi pese za'ra wa'aba mo. Tãma 're

aihâimana wasété za'ra wa'aba mono ãna, te za asima 're æsawi pese
za'ra wa'aba mo.

20 Ai'uté noræ, aimama nhimiroti te za 're æwapari pese za'ra
wa'aba mo, ana nhimiroti zama, Cristuhu zazei'wa oto 're æhâimana
za'ra mono zéb zarina. E maræ wa. 'Re æhâimana u'âsi mono hã te te
aima 're wå za'ra wa'aba mono wa, ãne hã.

21 Damama noræ, ai'ra noræ ma, ai'aba'ré na aimreme hã 're sani
za'ra wa'aba mono õ di za, ta noræ hã te te sina 're aimreme wazéb
za'ra wa'aba mono wa, tiwi 're robzei'õ pese za'ra mono tõ da.

22 Aiwada'uri zarina si, aipawa'âbâ ãna dama romhuri'wa noræ,
ti'ai ãma asib'apito noræ mreme hã te za 're æwapari pese za'ra
wa'aba mo. E asib'apito noræ hã 'râwi titõmo na te te 're ai'madâ'â
za'ra wa'aba mono wapsi, te za romhuri hã tãma 're æ'madâ'â pese
za'ra wa'aba mo, asimiromhuri na te te 're aiwåsãmri za'ra wa'aba
mono zéb da hã. Mare di. Æhâiba za're'ra nherå, te za tô romhuri hã
tãma 're æ'madâ'â pese za'ra wa'aba mo, Wanhib'apito hã asiwi 're
æwazéb za'ra wa'aba mono zéb zarina. 23 Ato sina te za tô tãma 're
æromhuri u'âsi za'ra wa'aba mo asib'apito noræ ma, hâiwa ãma
Wanhib'apito 're æsãmra mono ma, ato sina 're æromhuri za'ra wa'aba
mono ne. 24 Aipawa'âbâ aba zé hã hâiwa ãma asô 're æsimi'wara aba
mono hã, Wanhib'apito hã za te te aima æsõmri za'ra wa'aba na
asina waihu'u sirõmo za'ra wa'aba wa, te za ãne hã tô sena ti'ai ãma
asib'apito noræ ma 're æromhuri wå u'âsi za'ra wa'aba mo. Tane
nherå, ta noræ ma si 're romhuri za'ra wa'aba mono õ di. Ta noræ
u'âbâ, te Wanhib'apito Cristuhu ma zama 're æromhuri za'ra wa'aba
mo, ta hã Wanhib'apito uptabi wama 're hâimana mono wa.
25 Ni'wam noræ hã tiwasété si te te 're 'manharæ u'âsi za'ra mono
wamhã, taha wa'rãmi te za 'Re æhâimana u'âsi mono hã hâ za'ra,
nimahã na hã. E maræ wa. Ni'wam noræ hã po're'õ na 're nomro u'âsi
mono nherå, tinhimihâzé te te tãma ba'a waihu'u za'ra õ wa za, 'Re

æhâimana u'âsi mono hã, dama pire na 're æhâimana za'ra mono noræ
hã, dama wapu na 're æhâimana za'ra mono noræ zama.

4 1 Danhib'apito noræ, pawa'âbâ ãna aima romhuri'wa noræ ma, te
za 're æ'manharæ wå u'âsi za'ra wa'aba mo, æ'uwaibaba si. Asib'apito

za'ra wa'wa hã hâiwa ãma 're æsãmra mono hã te te 're ai'madâ'â
u'âsi za'ra wa'aba mono na, asina 're waihu'u za'ra wa'aba mono
wa, te za ãne na hã tãma 're æ'manharæ wå u'âsi za'ra wa'aba mo,
aima romhuri'wa noræ ma hã.

'Re æhâimana u'âsi mono ma, 're damreme zusi mono da,
rotizé wasu'u

2 'Re æhâimana u'âsi mono ma, te za 're aimreme zusi aba mo, õne
u'âsi. Asimiza'rese te za tãma 're aimreme zusi aba mo, ãma 're
aiwata za'ra wa'aba mono sina. 3 'Re æhâimana u'âsi mono ma, 're
aimreme zusi aba mono wamhã, wa'ãma zama te za duré tãma 're
aimreme zusi aba mo, ta hã te te wama 're a'ridawa mono da,
æmreme wasu'u hã wa te dama 're wasu'u za'ra mono da, Cristuhu
wasu'uwå aré dama æwaihu'u'õ hã wa te dama 're waihu'u za'ra
mono da oto. Taha para, ma tô oto dasiwi ð'âri ni, dazazéb 're, da te
ðnherå da. Taha wa, wa oto taha 're nhamra. 4 Taha wa, ma'ãpé 'Re
æhâimana u'âsi mono ma si, ð'ãma 're aimreme zusi aba mono za,
taha si te te 're ðpawaptob u'âsi mono da, Cristuhu wasu'uwå dama
æwaihu'u'õ hã æpibu pese na si te dama 're wasu'u mono da, da te oto
ãma 're æwaihu'u pese za'ra mono zéb da hã, ãhã da si te te ðpisutu
wa, 'Re æhâimana u'âsi mono hã.

5 Asimirosa'rata wå, oto ãma 're æwaihu'u za'ra wa'aba mono zéb
zarina, te za Cristuhu zazei'õ'wa noræ ma aihâimana prédup sina
tãma 're aihâimana za'ra wa'aba mo. Duré 're danhopåtå za'ra
wa'aba mono sidâpâsi, te za Cristuhu wasu'uwå hã dama 're æwasu'u
za'ra wa'aba mo, dasiré 're aihâimana za'ra wa'aba mono ré hã, da
te 're waihu'u za'ra mono ãna 're dahâimana za'ra mono tõ da,
Cristuhu wasu'uwå hã. 6 Æsazei'õ'wa noræ ma, 're rowasu'u za'ra
wa'aba mono wamhã, aimreme wå na si te za tãma 're ærowasu'u
za'ra wa'aba mo, tãma ãma 're rowå zani za'ra wa'aba mono da,
aimreme wå na te te ãma 're aiwapari ze za'ra wa'aba mono da. Ãne
wamhã, æ'uwaibaba si te za tô aimreme na tãma ãma 're æwa'rãmi
za'ra wa'aba mo, Cristuhu wasu'uwå na te te ãma 're asadanharæ
za'ra wa'aba mono zéb uwaibaba.

Paru hã te te ædazawi 'rãsutu zé wasu'u
7 Wasisãnawã Titicu hã, wama æsawi pe hã te za aima ðwasu'u

za'ra wa'wa, ãme ðhâimana na hã. Ta hã wasiré Wanhib'apito ma
romhuri wå 'wa, te tô wama umnhasi na 're hâimana. 8 Taha wa,

wa za oto atåme ãma satõræ za'ra wa'wa ã ðnhimi'ui'éré ré, ãme
rowå na æwahâimana za'ra na te te aima wawasu'u wå za'ra wa'aba
da, taha zarina aima rowå wairébé aba da, wazabâdâ. 9 Taha siré,
te za duré Onezimo hã ãma mo, wasisãnawã wama æsawi pese
hâiba amo hã, wama æ'umnha hã ta hã duré, tame asiré æsazei'wa
noræ, asiré 're aihâimana za'ra wa'aba mono hã. Ta noræ si te za
aima rowasu'u za'ra wa'wa, ãme æromhâimanazém na hã, duré
æwahâimana za'ra zém na zama.

10 Aritacu hã ãme dazazéb 're, ðsiré æhâiba hã te ãma asawi za'ra
wa'wa, timreme na. Marcusi hã te duré ãma asawi za'ra wa'wa,
Banabéhé mama amoi 'ra hã. Taha na wa tô nimahã na hã aima
ãma roti pari za'ra wa'wa, niwa atåme wisi za'ra wa'aba wamhã,
asiwi sawi wå wa'aba da. 11 Zuzuwé hã te duré ãma asawi za'ra
wa'wa, Zusitu na æsisi amo hã. Ã noræ hã zudezu na 're æhâimana
za'ra mono, si'ubdatõ æhâiba za'ra hã. Ðsiré romhuri'wa noræ hã ahâ
uptabi nherå, si'ubdatõ si te zudezu noræ hã te te ðsiré 're romhuri
za'ra, tô ã noræ hã, 'Re æhâimana u'âsi mono, da'ãma 're æsib'a'uwå
mono zéb u, wa te tãma 're æda'awaibui mono na hã. Ã noræ hã ma
tô siwi ðpawapto pese za'ra tô.

12 Epaprasi te duré ãma asawi za'ra wa'wa, tame asiré æsazei'wa
noræ siré 're æhâimana mono hã, Cristu Zezusihi ma romhuri'wa hã.
Ta hã te ai'ãma 're mreme u'âsi 'wa simi'å na, 'Re æhâimana u'âsi
mono ma, taha si te te 're aipawaptob u'âsi za'ra wa'aba mono da,
asiptete sina ãma 're anomro aba mono da, duré aihâimana prédup
sina 're aihâimana wå za'ra wa'aba mono da, ta hã te te aima 're æwå
za'ra wa'aba mono zéb zarina si. Cristu hã asina 're æ'umnhasi za'ra
wa'aba mono zém na 're asiptete za'ra wa'aba mono da, te duré
ai'ãma 're mreme u'âsi 'wa. 13 Ta hã te te ai'ãma 're æromhuri pese
za'ra wa'aba mono na, wa tô ta hã ðsi'uihâ na waihu'u. Radiseza na
'ri nho'õmo nhisi ãma æsazei'wa noræ 're æhâimana za'ra mono noræ ãma,
te te 're æromhuri pese mono na wa tô duré waihu'u. Duré Irapuri
na 'ri nho'õmo nhisi ãma æsazei'wa noræ 're æsi'ubumroi mono noræ
ãma, te te 're æromhuri pese mono na zama, wa tô waihu'u, ta hã.

14 Rucasi hã, dawede'wa wama æsawi pe hã te duré ãma asawi
za'ra wa'wa. Demasihi zama te duré ãma asawi za'ra wa'wa.

15 Ma'ãpé, duré wasisãnawã noræ hã wama sawi za'ra wa'aba,
Radiseza na 'ri nho'õmo nhisi ãma 're æsi'ubumroi mono noræ hã.
Duré Nipaha zama wama sawi za'ra wa'aba. Duré taha nhorõwa
ãma Cristuhu zazei'wa, siré 're æsi'rã'õtõ u'âsi mono noræ zama,
wama sawi za'ra wa'aba. 16 Ã hã te ãma aima ærob'ui'éré za'ra
wa'wa hã asisõ'a asima sõré pari za'ra wa'aba wamhã, te za asiwi
æsõmri 'wa, Radiseza u, tame æsazei'wa noræ hã sisõ'a te te duré sima
sõré za'ra da. Duré Radiseza u te dama ærob'ui'éré hã te za duré

æwa'rãmi aima sõmri za'ra wa'wa, ta hã duré asima sõré za'ra wa'aba
da. 17 Atipuhu ma, ma'ãpé ãne hã 'maiwaihu'u aba za: “'Re æhâimana
u'âsi mono, romhuri te te aima æpisudu hã 'mairåme õ di za. Uburé
te za tãma ãma æ'a'uwaimrami mo.” Ãne hã te za tãma æ'maiwaihu'u
'wa, Atipuhu ma hã.

18 Wa hã Paru, wa ðnhimi'ui'éré na ãma asawi za'ra wa'wa. Ma'ãpé
ð'ãma 're aipo're pu'u u'âsi za'ra wa'aba mono za, dazazéb 're zahadu
ðhâimana na hã.

Rowå u'âsi 're aihâimana za'ra wa'aba mono za, Wamama hã
ai'ãma 're æsiwãræ za'ra wa'aba mono zéb zarina.

1 Tesaronita noræ
Tesaronita noræ ma, Paru te te ærob'ui'éré na'rata zé

Æbaihâ wasu'uzé
Paru noræ hã Tesaronita u si'aba'réi wamhã, da'ahâ na ma tô saze za'ra ni,

æsimiromhuri za'ra na hã. Tazahã zudezu noræ hã Zezusihi zazei'õ'wa noræ hã
ma tô sada tihâimana za'ra, te te siwi wæræ da. Taha wa, Paru noræ hã ma tô
dahawi aimani zahuré, Siraha me, Bereza na 'ri nho'õmo nhisi u. Tane nherå,
zudezu noræ hã ma tô æsarina ai'aba'ré, Tesaronita hawi (Atusi 17.1-13).
Tawamhã ãma ronomro wapsi, Timotiu hã ma tô Tesaronita ãma æsazei'wa
noræ wasu'u wå hã tãma ãwisi za'ra, Paru noræ ma, Corætu ãma hâimana za'ra
ré. Taha wa, Paru hã ma tô Tesaronita noræ ma rob'ui'éré za'ra, 'Re æhâimana
u'âsi mono ãma siptete sina 're ænomro mono na æwasu'u za'ra hã te te wapari
wa, tãma ærowå na hã.

Ma tô duré pawaptob za'ra, æsisãnawã noræ hã tiwi 're ædâ'â za'ra mono noræ
wi, 're robzei'õ tõ za'ra mono da, Zezusi hã apâ we æmoræzéb zô, wato sina 're
wanhimipari za'ra mono na dâ'âsina.

1 1 Æsazei'wa noræ, wa hã Paru, Sira, duré Timotiu, wa ãma aima
rob'ui'éré za'ra wa'aba ni, Tesaronita na 'ri nho'õmo nhisi ãma

asiré 're asi'rã'õtõ aba mono noræ ma.
Wamama hã 'Re æhâimana u'âsi mono hã, duré Wanhib'apito

Zezu Cristu hã te asina 're æ'umnhasi za'ra wa'aba mo, æsib'a'uwå, 're
aihâimana za'ra wa'aba mono da. Wa noræ hã ta noræ ma, wa ai'ãma
're wamreme zusi u'âsi 'wa, æsimizawizé hã ai'ãma 're hâimana u'âsi
za'ra wa'aba mono da, rowå u'âsi, ãma 're anomro aba mono da.

Tesaronita ãma æsazei'wa noræ, tô sena 're æhâimana wå za'ra
mono zé wasu'u

2 Wa noræ hã 'Re æhâimana u'âsi mono ãma, wa 're wawata u'âsi
za'ra, 're aihâimana wå za'ra wa'aba mono wa. Ai'ãma 're wamreme
zusi aba mono wamhã, wa duré wa te tiwi 're rowaptårå za'ra, te te
're aipawaptob za'ra wa'aba mono da. 3 Tãma 're wamreme zusi
mono sina, wa ai'ãma 're wapo're pu'u u'âsi za'ra wa'wa, 're
aihâimana wå za'ra wa'aba mono zém na, ãma 're wawata za'ra
mono da. A noræ wa'wa hã sazei pese za'ra wa'aba wa, maræ æwå si te
're æ'manharæ za'ra wa'aba mo. Wamama hã, Wanhib'apito 'Re
æhâimana u'âsi mono, te 're æsawi pese za'ra wa'aba mo. Taha

zarina, te duré 're ædazawi pese za'ra wa'aba mo. Taha wa, dawi 're
asisawi za'ra wa'aba mono õ di, maræ æwå hã dama 're 'manharæ
za'ra wa'aba mono tõ da. Duré Wanhib'apito Zezu Cristu we
æmoræzéb zô, asimi'å na te sô 're asimipari u'âsi za'ra wa'aba mo.
Ãne na 're anomro wå wa'aba mono na, wa ai'ãma 're wapo're pu'u
u'âsi za'ra wa'wa, wawa'a ãna, Wamama ma 're wamreme zusi
mono wamhã. 4 Wasiré æsazei'wa noræ, wa tô duré ai'ãma waihu'u
za'ra wa'aba ni, 'Re æhâimana u'âsi mono te te 're asawi pese za'ra
wa'aba mono na hã, duré æsib'a'uwå 're anomro aba mono da, te te
sima aipisutu za'ra wa'aba na hã.

5 Zezusihi wasu'uwå na, wa te aima rowasu'u za'ra wa'aba
wamhã, taré wamreme na si, wa te aima ãma rowasu'u za'ra wa'aba
õ di. 'Re æhâimana u'âsi mono på'åzani hã tiwaihu'u pese na te te 're
æwapawaptob za'ra mono zém na, wa tô duré aima rowasu'u za'ra
wa'aba ni. Zezusihi wasu'uwå hã tô sena na, wa te 're æ'umnhasi
za'ra mono zéb zarina, wa tô duré aima ãma rowasu'u za'ra wa'aba
ni. Taha wa, wa tô ai'ãma waihu'u za'ra wa'aba ni, 'Re æhâimana
u'âsi mono te te sima æ'aiwå za'ra wa'aba na hã. Duré a noræ wa'wa
hã ma tô wa'ãma æwaihu'u za'ra wa'wa, ai'rata wahâimana za'ra
wa'aba ré, 're æwanomro wå mono zém na, wa te aipawaptob za'ra
wa'aba da. 6 Ãne wa tô aima ãma asanho za'ra wa'aba ni,
Wanhib'apito hã ti'ai ãma 're moræ ré, wama ãma æsisanho ne.
Tawamhã æwasu'uwå ma tô æsaze za'ra wa'wa. Ma tô 're anomro wå
wa'aba mo, wasisanhozéb zarina, duré Wanhib'apito sisanhozéb
zarina. Æwaihu'u pese på'åzani hã ma tô te te 're aipawaptob u'âsi
za'ra wa'wa, atoi uptabi za'ra wa'aba na 're sazei pese za'ra wa'aba
mono da, da te ai'ãma 're ærowasété za'ra wa'aba mono na 're
robzépata za'ra wa'aba mono nherå.

7 Taha na a noræ wa'wa hã ma tô duré dama ãma asanho za'ra
wa'wa, aihæni æsazei'wa noræ, Masédoniza na danhipti'a nho'õmo
nhisi ãma 're æsi'ubumroi mono noræ ma, duré Ataza na danhipti'a
nho'õmo nhisi ãma 're æsi'ubumroi mono noræ ma zama. 8 Tame 're
æsi'ubumroi mono noræ hã ma tô 'Re æhâimana u'âsi mono zadawa
wasu'u hã wapari za'ra, a noræ wa'wa hã dama 're sadawa wasu'u
pese za'ra wa'aba mono wa, Wanhib'apito wasu'uwå hã. Duré æsipai
u, daza'rui mono bâ ma tô æsadawa wasu'u hã datåme waptã'ã.
Duré 're æsazei pese za'ra wa'aba mono na, ma tô aiwasu'u wa'wa hã
da te 're wapari za'ra, daro mono bâ. Taha wa, wa noræ hã 're æsaze
za'ra wa'aba mono na, wa te duré dama 're aiwasu'u za'ra wa'aba
mono õ di, aiwasu'u za'ra wa'wa hã da te 're wapari sirõmo za'ra
mono wa. 9 Aiwasu'u wapari'wa noræ hã, si'uihâ na te wama
rowasu'u za'ra, atåme æwasihutu aba zém na. Ma tô, u, asima
æwawå za'ra wa'wa. Te duré wama aiwasu'u za'ra wa'wa, ãne: “Ta

noræ hã, 'Re æhâimana u'âsi mono te te 're sazei pese za'ra. Taha wa,
romhâiba 'manharæ ãma, nasi wata za'ra õ di oto. Te te tãma 're
romhuri za'ra mono õ di oto. Ma tô råme pese za'ra. 'Re æhâimana
u'âsi mono si, tô sena hã, u. Taha wa, æsadawa wasu'u, ma tô saze
za'ra. Taha wa, te taha na si te te tãma 're romhuri pese za'ra. 10 Æ'ra
hã hâiwa hawi apâ we æmoræzéb zô, te 're simipari u'âsi za'ra, ab're
hawi apâ te te æhâiwa'utu zô.” Ãne te wama aiwasu'u za'ra wa'wa.
Tane tô. Ta hã Zezusi hã, Wanho'reptui'wa. Ma tô wanho'reptu
za'ra, 'Re æhâimana u'âsi mono hã za te te ædahâ za'ra zé wi hã.

Tesaronita ãma Paru hã æwå na si te te æromhurizé wasu'u

2 1 Wasisãnawã noræ, ai'rata wasi'ubumroi wa'aba ré, aima
wanhimiromhuri za'ra wa'aba zé hã taré õ di. Tô sena, wa tô

aipawaptob za'ra wa'aba ni, sazei pese za'ra wa'aba da. Ãne na ma
tô wa'ãma æwaihu'u za'ra wa'wa. 2 Piripu na 'ri nho'õmo nhisi hawi,
wa tô atåme aihutu aba ni. Tame wasi'ubumroi ré, wa tô robzépata
za'ra ni, æsazei'õ'wa noræ nhimihâzém na, duré damreme wasété na
zama. Taha wasu'u na ma tô wa'ãma æwaihu'u za'ra wa'wa. Tane nherå,
Wanhib'apito 'Re æhâimana u'âsi mono hã ma tô wapawaptob za'ra,
wapahi ãna, æsadawa wasu'u hã wa te aima wasu'u za'ra wa'aba da,
Cristuhu wasu'uwå na hã. Taha wa, wamreme wa'rãmi, da te wawi
ro'wa'rutu za'ra nherå, wa tô æwasu'uwå na aima rowasu'u za'ra
wa'aba ni tô, wapahi za'ra ãna. 3 Roti tô sena na si, wa aima roti
za'ra wa'aba ni, ãhãna hã. Rowasu'u wå upana, wa te aima roti za'ra
wa'aba õ di. Duré maræ æwå hã wa te wasima waibu da, wa te
ai'ãma 're rosa'rata za'ra wa'aba mono õ di. Maræ æwå hã wa te aiwi
udâ za'ra wa'aba õ di. 4 Mare di. Ãnei õ di. Tô sena, 'Re æhâimana
u'âsi mono te te sima 're æwawå za'ra mono zéb zarina, te te
wapisutu za'ra wa, wa æwasu'uwå na wa te dama 're rowasu'u za'ra,
ãne na romhuri'wa da, te te wawåsãmri za'ra wa.

Tawamhã wanhimirowasu'u wå wa, taré wama dato za'ra da, wa
te wasina 're rosa'rata za'ra mono õ di. Mare di. 'Re æhâimana u'âsi
mono hã te te 're æwawåsãmri za'ra mono da si, wanhimirosa'rata
za'ra hã. Õhõ si te za te te 're wapibu za'ra, 're æwanomro wå mono
zéb zô, æwå na si 're æwanhimirosa'rata za'ra mono zéb zô zama.
Taha wa, æsadawa wasu'u na, wa te dama 're ærowasu'u wå za'ra mono
na, wa'ãma 're toi mono da, wa wa te wasina 're rosa'rata za'ra.

5 Ai'rata wahâimana za'ra wa'aba ré, taré wamreme to na ai'ãma
wawata za'ra wa'aba õ di. Duré maræ æwå hã wanhimirowahutu
wa'rãmi, wama sõmri za'ra wa'aba da, wa te wasina rosa'rata za'ra
õ di. Ãne na ma tô wa'ãma æwaihu'u za'ra wa'wa. 'Re æhâimana u'âsi
mono ma, waihu'u pese di, ãne na wapå'å 're, wanhimirosa'rata
za'ra hã. 6 Wanhimirowahutu wå na wa'ãma 're aiwata za'ra wa'aba

mono da, wa te wasina rosa'rata za'ra õ di. Duré, aimawi noræ hã
ãne zarina, wa'ãma wata za'ra da, wa te wasina rosa'rata za'ra õ di
duré. 7 Cristu hã ma tô wazatõræ za'ra, æwasu'uwå hã wa te dama 're
waihu'u za'ra mono da, æsadawa para. Taha wa, dama wamreme
pire za'ra di. Tane nherå, wamreme pire na, wa te duré 're aiwari
za'ra wa'aba mono õ wa, wa te ãma aiwi robzei'õ za'ra wa'aba õ di.
Mare di. Ãnei õ di, wa te aima æ'manharæ za'ra wa'aba zé hã.
Wamreme wå na si, wa tô aima rowasu'u za'ra wa'aba ni. Wa tô
ai'madâ'â pese za'ra wa'aba ni, dana noræ hã ti'ra te te 're æ'madâ'â
pese za'ra mono ne. 8 'Re æhâimana u'âsi mono zadawa wasu'u hã,
æwasu'uwå hã wawa'a ãna, wa tô aima wasu'u za'ra wa'aba ni,
wama asawi pese za'ra wa'aba wa. Taha wa, aiwi 're wasisawi za'ra
wa'aba mono õ di, wa te 're aipawaptob za'ra wa'aba mono tõ da.
Tô sena, a noræ wa'wa hã wama asawi uptabi za'ra wa'aba di.

9 Wasisãnawã noræ, ãne na te tô wa'ãma 're aipo're pu'u u'âsi za'ra
wa'aba mo, 're æwanomro wå mono zém na. Wa noræ hã wahâimanazéb
da, wa tô wasima romhuri pese za'ra ni, wapatâ'â nherå, duré
wawasutu nherå. Bâtâ sidâpâsi wasi'uihâ na wanhib'rata na wa tô
romhuri za'ra ni, wahâimanazéb da. Bâdâ 'rãiwatobro õ ré, duré
bâdâ sébré nherå, wa tô wasima romhuri za'ra ni, wa te aiwari za'ra
wa'aba tõ da, wama asõprub za'ra wa'aba na wapire na wa'madâ'â
za'ra wa'aba tõ da, 'Re æhâimana u'âsi mono zadawa wasu'u na, wa
te aima rowasu'u za'ra wa'aba ré.

10 A noræ wa'wa hã ma tô æwawaihu'u za'ra wa'wa, asõ'a za'ra
wa'aba, 're æwanomro mono zé hã. 'Re æhâimana u'âsi mono hã ma
tô duré wawaihu'u za'ra, 're æwanomro wå mono zém na hã.
Wawasédé hã wa te 'manharæ za'ra õ di. Æwå na si wa tô wahâimana
za'ra ni, asõ'a za'ra wa'aba. 'Re æhâimana u'âsi mono nhimiroti na
hã ãma wasipa za'ra õ di. Ãne ãma 're æwanomro mono zé hã, tô
æbâ. 11 Damama hã, dahâimanazém na te za ti'ra noræ ma rowahutu.
Tane, wa noræ hã aihâiba bâ wa'aba, wa tô aima rowahutu za'ra
wa'aba ni, 'Re æhâimana u'âsi mono zadawa wasu'u na 're anomro
wå wa'aba mono da. 12 Duré da te aima 're amhâzépa za'ra wa'aba
mono nherå, wa tô ãma aima robze za'ra wa'aba ni æwasu'uwå na,
aiwi 're robzei'õ tõ za'ra wa'aba mono da. Wa tô aima roti pese za'ra
wa'aba ni, 'Re æhâimana u'âsi mono nho'a 're anomro wå wa'aba
mono da, toi uptabi na te te 're ai'madâ'â za'ra wa'aba mono da. Ta
hã ma tô te te sima 're aiwå za'ra wa'wa, hâiwa ãma æhâiba na
rowa'a na æsiré 're aihâimana u'âsi za'ra wa'aba mono da, rowå
uptabi na.

13 'Re æhâimana u'âsi mono zadawa wasu'u hã wa te aima æwasu'u
za'ra wa'wa hã wapari za'ra wa'aba wamhã, ma tô asima æwå za'ra
wa'wa. Taré ti'ai ãma aibâ nhimirowasu'u newa, ãma rosa'rata za'ra

wa'aba õ di. Tô sena 'Re æhâimana u'âsi mono mreme na, ma tô ãma
ærosa'rata za'ra wa'wa. Tane tô, 'Re æhâimana u'âsi mono zadawa
wasu'u na si wanhimirowasu'u za'ra hã. Æsadawa wasu'u hã te tô
ai'ãma te te 're romhuri pese za'ra wa'wa, aipå'å 're, æwå na si 're
anomro aba mono da. Taha wa, 'Re æhâimana u'âsi mono ãma si,
wa 're wawata za'ra, æmreme hã asina 're waihu'u za'ra wa'aba
mono wa.

Æsazei'wa noræ te te 're ærobzépata za'ra mono zé wasu'u
14 Zudeza na danhipti'a nho'õmo nhisi ãma hã, aiwana za'ra wa'aba,

ma tô da te 're sazei pese za'ra, 'Re æhâimana u'âsi mono zadawa
wasu'u hã, æwasu'uwå hã. Tawamhã, Cristu Zezusihi ãma ma tô 're
danomro, æsazei'wa noræ, siré 're æsi'rã'õtõ mono noræ hã. Tawamhã,
æsiré noræ hã æsazei'õ'wa noræ hã ma tô te te ãma 're rowasété za'ra,
æsazei'wa noræ hã te te 're saze za'ra mono tõ da, æwasu'uwå hã, tisiré
nherå. Tane, a noræ wa'wa hã wasiré æsazei'wa noræ hã, ta noræ ne, ma
tô 're ærobzépata za'ra wa'aba mo, asiré noræ hã asada 're sahi za'ra
wa'aba mono wa, Zudeza noræ ne. 15 Duréihã, zudezu noræ hã ma tô te
te 're simro, 'Re æhâimana u'âsi mono zadawa wasu'u 'rata 'wa noræ hã.
Duré, ãhãna zama æsihudu noræ hã æhi'rata noræ hã te te 're
ærob'manharæ za'ra mono zéb zarina, ma tô siwi tæwæ, Wanhib'apito
Zezusi hã. Ma tô duré te te wa'ãma 're rowasété za'ra, æwasu'uwå hã
wa te dama 're wasu'u za'ra mono tõ da. Ma tô sisiti siwi wazatõræ
za'ra, æsiti wasi'aba'ré da. Ma tô duré uburé da'ãma tinhitob'ru za'ra.
Taha wa, 'Re æhâimana u'âsi mono ma, wå õ di, 're æhâimana za'ra
mono zé hã. 16 Tawamhã, wa noræ hã zudezu'õ noræ ma, wa tô wa te
tãma 're rowasu'u za'ra æwasu'uwå na, da te 're sazei pese za'ra mono
da, Zezusi hã te te 're da'anho'reptui mono da. Tawamhã, ta noræ hã
zudezu nherå, æsazei'õ'wa noræ hã, ma tô te te wawi 're ro'wa'rutu za'ra,
te te 're wazadawa uwati za'ra mono da aré, æwasu'uwå na wa te dama
're rowasu'u za'ra mono tõ da. Ãne tiwasété na 're æhâimana za'ra
mono zém na, ma tô 're siwasété za'åtå za'ra. Tawamhã, tâibâ oto. 'Re
æhâimana u'âsi mono hã ma tô wawi ro'wa'rutu'wa noræ hã te te 're
wå'õ pese za'ra. Rowå'õ, ma tô duré tãma pisutu za'ra. Tawamhã, æsiti
te za oto 're nomro u'âsi.

Paru hã Tesaronita u apâ æmoræzém na æsiwasu'uzé wasu'u
17 Wasisãnawã noræ, æsazei'õ'wa noræ nhimirob'manharæzéb zarina,

wasi'aba'ré na aihawi za'ra wa'aba, wasi'aba'réi wamhã, asiti za'ra
wa'aba, wa a'â 're wasi'ubumro. Tane nherå, ai'rata 're æwasi'ubumroi
u'âsi aba mono ne, wa wanhimirosa'rata na wa te ai'ãma 're rosa'rata wå
u'âsi za'ra wa'wa. Awa'awi hã wapå'åzé uptabi na, wa 're wahâimana
za'ra. Taha wa, apâ atåme wasihutu su'u aba da, wa tô wasima

waihu'u za'ra ni, wa te asabu za'ra wa'aba da. 18 Wa te duré asabu
téb za'ra wa'aba neza. Wa hã Paru hã, apâ atåme ðmoræ aba neza. Taha
wa, atåme ðmoræ aba da, bâdâ, wa tô nasi ðsima pisutu. Tane nherå,
Satanasi hã wanhitob'ru hã ma tô nasi wa'ãma ro'wa'rutu za'ra, ãma
atåme ðwisi za'ra wa'aba tõ da. 19 Tane tô. Ni'wam noræ me asõwa're're
za'ra wa'aba, wasisõpåtå za'ra õ di za, Wanhib'apito Zezusi apâ wei
moræ wamhã. Ni'wam noræ hã, asõwa're're za'ra wa'aba, te te wama
're rowå zani za'ra mono õ di za. Wanhib'apito wei moræ wamhã,
ni'wam noræ hã asõwa're're za'ra wa'aba, te te dama wawaihu'u za'ra õ
di za, tô sena aima za'ra wa'aba, wa te 're æsadawa wasu'u za'ra mono
zém na. 20 Tane tô, wato sina, wa wa te 're aiwasu'u wå za'ra wa'wa
dama, a noræ wa'wa hã wama 're rowå zani za'ra wa'aba mono wa,
'Re æhâimana u'âsi mono 're æsaze za'ra wa'aba mono zém na.

Timotiu hã æsazei'wa noræ ma rowå zô,
Tesaronita u æmoræzé wasu'u

3 1-3 Tawamhã, ai'ãma wapå'åzé uptabi za'ra wa'aba wa, apâ
wasi'aba'rézéb zô wanhimipari waihu'u za'ra õ di oto. Taha wa,

wa tô wasisaze za'ra ni, Timotiu hã wa te ãma atåme satõræ za'ra
wa'aba da, wa hã ðsiwaprosi Atena na 'ri nho'õmo nhisi ãma
ðnhamra da nherå. Tawamhã, wa tô ãma atåme satõræ za'ra wa'aba
ni, Timotiu hã. Ta hã wasiré æsazei'wa, 'Re æhâimana u'âsi mono ma
romhuri'wa, Cristuhu wasu'uwå na te te dama 're rowasu'u mono
da, wasiré. Taha wa, wa tô atåme satõræ za'ra wa'aba ni, te te 're
aipawaptob za'ra wa'aba mono da, aihâimana nhiptete sina 're
sazei pese za'ra wa'aba mono da, æwasu'uwå hawi apâ 're aipizari
za'ra wa'aba mono tõ da, da te ai'ãma 're rowasété pese za'ra wa'aba
mono nherå. A noræ wa'wa hã aima waihu'u pese za'ra wa'aba di,
'Re æhâimana u'âsi mono nhimipisutu zarina, da te wa'ãma 're
rowasété za'ra mono wa, wa te 're ærobzépata za'ra mono na hã.
4 Ãne na wa tô æwana aima rowaihu'u sirõmo za'ra wa'wa, ai'rata
wasi'ubumroi wa'aba ré, za da te wama 're ærob'manharæ pipa za'ra
mono zém na hã. Ãhãna, tô sena na ma tô asina æwaihu'u za'ra
wa'wa, tô wa'ãma 're romhâimana za'ra mono wa. 5 Taha wa, asada
're dazahi za'ra wa'aba mono wa, apâ ãma atåme ðmoræ aba neza, 're
æsazei'õ utõræ za'ra wa'aba mono zé hã te aiwi waihu'u za'ra wa'aba
da. Taha wa, Timotiu hã wa tô ãma atåme satõræ za'ra wa'wa, apâ
te te we wama aiwasu'u za'ra wa'aba da. Wa'uburé hã dawasété da,
dawada'uri'wa hã te te aipibu za'ra wa'aba wa, 're saze zahâri za'ra
wa'aba mono õ'umnhasite, wa tô ai'ãma 're ðhâtâ'â za'ra wa'wa.
Aima wanhimiromhuri za'ra wa'wa hã taré 're hâimana mono
õ'umnhasite, wa tô ãma atåme satõræ za'ra wa'wa Timotiu hã, te te
aiwaihu'u za'ra wa'aba da.

Tesaronita hawi, Timotiuhu nhimirowasu'u wå na Paru noræ
æto za'ra zé wasu'u

6 Tawamhã Timotiu hã ma tô we apâ watåme tiwisi za'ra, aihawi
za'ra wa'aba. Ma tô aiwasu'u wå za'ra wa'wa hã wei wama ãwisi. Wa
te wapari ze za'ra di, aiwasu'u wå za'ra wa'wa hã. Cristu hã te, u, asina
're æ'umnhasi pese za'ra wa'aba mo. Asimizawi pese za'ra wa'aba na te, u,
're anomro aba mo. Duré, æwå na si te, u, wa'ãma 're ærosa'rata za'ra
wa'aba mo. Æwazabu za'ra wa'aba da si, te, u, 're asimipari za'ra wa'aba
mo. Ãne, aiwasu'u wå za'ra wa'wa hã, wa te wapari ze za'ra di. Tane tô,
wa noræ zama wa te asabu za'ra wa'aba neza. Wa duré sô mapari za'ra ni
aré, wa te æ'asabu za'ra wa'aba zéb zô. 7 Wasisãnawã noræ, da te wa'ãma
're rowasété za'ra mono nherå, duré maræ æpire na wa te 're robzépata
za'ra mono nherå, 'Re æhâimana u'âsi mono zadawa wasu'u hã 're sazei
pese za'ra wa'aba mono wa, wa tô apâ på'å daba'wara pese ni. 8 Ãne
wa, wahâtâ'â ãna wa oto 're wahâimana za'ra apâ, Wanhib'apito ãma
asiptete sina ãma 're anomro aba mono wa. 9 Taha wa, wa oto
Wanhib'apito 'Re æhâimana u'âsi mono ãma 're wawata u'âsi za'ra, æsõ'a,
wama 're robze zani za'ra wa'aba mono wa, Zezusi hã asina 're æ'umnhasi
pese za'ra wa'aba mono zém na hã. 10 Awå sidâpâsi, wa wanhimi'å na
tãma 're wamreme zusi, bâtâ na barana zama, ta hã te te wama pisutu
za'ra da, nimahã na ãma atåme wasi'aba'réi wa'aba da, wasisabu za'ra
da apâ, duré zahadu æwaihu'u za'ra wa'aba õ hã, wa te aima waihu'u
za'ra wa'aba da, 're æsazei uptabi za'ra wa'aba mono zéb da hã.

11 Wanhib'apito 'Re æhâimana u'âsi mono wi, Wamama wi hã, duré
Wanhib'apito Zezusihi wi hã, wa wa te 're rowaptårå za'ra, te te
wama ropese za'ra da, apâ wasihutu da, atåme wa'aba. 12 Tô sena ma
tô 're asisawi pese za'ra wa'aba mo. Uburé ma tô duré 're ædazawi pese
za'ra wa'aba mo. Tane tô, wå di. Taha wa, wa duré wa te tiwi 're
rowaptårå za'ra, Wanhib'apito wi, te te 're aipawaptob za'ra wa'aba
mono da, awå sidâpâsi asimizawi pese za'ra wa'aba zé hã, te te aima
're sa'åtå za'ra wa'aba mono da. Sa'åtå na, wa te 're æ'asawi pese za'ra
wa'aba mono zém ne, aiwa sa'åtå na 're dazawi pese za'ra wa'aba
mono da, wa wa te tiwi 're rowaptårå za'ra. 13 Tawamhã taha na te za
te te 're aipawaptob u'âsi za'ra wa'wa, aihâimana nhiptete za'ra wa'aba
sina, æwå uptabi na si ãma 're anomro aba mono da. Tawamhã
Wanhib'apito Zezusi hã, uburé tinhib'a'uwå noræ me, wei wazô si'aba'réi
wapsi, asi'wa'rutu za'ra wa'aba ãna te za æsõ'a aimasa wa'wa,
Wamama 'Re æhâimana u'âsi mono nho'a.

'Re ædanomro wå mono zéb zarina, 'Re æhâimana u'âsi mono,
dama 're ætoi mono zé wasu'u

4 1 Wasisãnawã noræ, wa tô aima waihu'u pari za'ra wa'aba ni, niha
're anomro wå wa'aba mono da, taha zarina, 'Re æhâimana u'âsi

mono hã ai'ãma 're to za'ra wa'aba mono da. Taha zarina, te tô ãma
're anomro wå wa'aba mo oto. Ãhãna wa za duré aima roti pese
za'ra wa'aba ni, 're anomro wå wa'aba mono zém nhipai u, asima
're sa'åtå za'ra wa'aba mono da, Wanhib'apito Zezusihi zadawa
para. 2 Taha zadawa para, wa te aima 're æroti za'ra wa'aba mono zé
hã ma tô æwaihu'u pese za'ra wa'wa. 3 'Re æhâimana u'âsi mono hã
ma tô te te sima 're aiwå za'ra wa'wa, 're anomro wå wa'aba mono
da, duré pi'õ noræ, duré aibâ noræ zama aihâiba na asiwi 're
æ'asipsaihuri si'uiwa za'ra wa'aba mono zé hã ai'ãma 're hâimana
za'ra wa'aba mono tõ da oto. 4 Aibâ noræ hã aimro si te za 're
æ'madâ'â za'ra wa'aba mo, aiwasédé hã 're 'manharæ za'ra wa'aba
mono tõ da. 5 Rowasutu zô si asima 're rob'ruiwapari za'ra wa'aba
mono õ di za. Ta hã, æsazei'õ'wa noræ 're æhâimana za'ra mono zé,
'Re æhâimana u'âsi mono te te waihu'u za'ra õ wa. 6 Tane 're anomro
aba mono õ di za. Æsazei'wa noræ hã, asisãnawã te 're anomro aba
mo. Taha wa, asisãnawãi mro nherå, asiwi 're upi za'ra wa'aba
mono õ di za, asiwi 're asipsaihuri za'ra wa'aba mono tõ da,
aiwasédé hã asi'ãma 're 'manharæ za'ra wa'aba mono tõ da. Tane,
ni'wa hã tiwasédé te te 're 'manharæ mono wamhã, 'Re æhâimana
u'âsi mono hã te za niha tãma rob'manha. Ãne tô sena, wa tô aima
waihu'u za'ra wa'aba ni, waihu'u pese za'ra wa'aba da. Tane nherå,
wa duré ãma aima sahu za'ra wa'aba ni. 7 Aibâ noræ, aimro hâiba
upana aimawi pi'õ hã 're upi za'ra wa'aba mono õ di za. Duré pi'õ
noræ hã aimro hâiba upana aimawi aibâ hã 're upi za'ra wa'aba
mono õ di za. Dahâimana nhiséb õ ré, 're wanomro mono da, 'Re
æhâimana u'âsi mono te te sima 're wa'apisutu mono õ di.
Wanhimi'å na ãma 're wanomro wå uptabi mono da si, ma tô te te
sima 're wa'apisutu. 8 Taha wa, ãne wa te aima æroti za'ra wa'wa hã,
asiwi wå'õ za'ra wa'aba õ di za. Ni'wa hã te te siwi wå'õ wamhã, e
ta hã ti'ai ãma dahâiba te za siwi wå'õ. Mare di. 'Re æhâimana u'âsi
mono te za siwi wå'õ, wama Tipå'åzani nhomri'wa hã.

9 Æsazei'wai mono bâ 're asisawi pese za'ra wa'aba mono zém na,
wa te aima rob'ui'éré za'ra wa'aba õ di za oto. Tô sena ma tô 'Re
æhâimana u'âsi mono hã si'uihâ na ãma aima rowahutu za'ra wa'wa,
're asisawi pese za'ra wa'aba mono zéb da hã. 10 Ma tô 're ædazawi
pese za'ra wa'aba mo tô, Masédoniza na danhipti'a nho'õmo nhisi
ãma 're ædasi'ubumroi mono noræ hã, 'Re æhâimana u'âsi mono te te
're æsaze za'ra mono noræ hã. Tane nherå, wa aima roti pese za'ra
wa'aba ni, asimizawi pese zém nhipai u, asima 're sa'åtå za'ra
wa'aba mono sina, æwå uptabi hã 're 'manharæ za'ra wa'aba mono
da. 11 Ai'rata wasi'ubumroi wa'aba ré, ãne wa tô aima roti za'ra
wa'aba ni, rowå na si 're aihâimana za'ra wa'aba mono da, duré
asima 're ropibui wå za'ra wa'aba mono da, duré asimi'å na asi'uihâ

na aihâimanazéb da, 're romhuri za'ra wa'aba mono da, aihâiba
mono bâ wa'aba. Ãne, wa tô aima roti za'ra wa'aba ni. Ãne æwå
uptabi hã te za tô 're æ'manharæ u'âsi za'ra wa'aba mo. 12 Tawamhã
danho'a 're anomro wå wa'aba mono wa, æsazei'õ'wa noræ hã te za te
te 're aiwåsãmri za'ra wa'wa. Te za te te 're aiwazéb za'ra wa'wa.
Duré asimi'å na 're romhuri za'ra wa'aba mono wamhã, 're dawari
za'ra wa'aba mono ãna, te za 're anomro aba mo.

Apâ 're ædahâiwa'utu za'ra mono zé wasu'u
13 Wasisãnawã noræ, ni'wa hã 'Re æhâimana u'âsi mono zazei'õ'wa

hã, dawi dâ'â wamhã, æsiré noræ hã te za ãma 're på'åzé pese za'ra, apâ
're ædahâiwa'utu za'ra mono zé wasu'u hã te te 're waihu'u za'ra mono
õ wa. Tanei õ di za, a noræ wa'wa hã. Taha wa, wa wasima wå za'ra ni,
sena na waihu'u za'ra wa'aba da, dadâ'â wasu'u hã. 14 Zezusi hã ma tô
dârâ. Ma tô på'åhai'utõ. På'å si'utõræ nherå, ma tô apâ hâiwa'udu.
Ãhãna te 're moræ u'â oto. Ãne na wa tô saze za'ra ni. Taha wa, wa tô
duré waihu'u za'ra ni, æsazei'wa noræ hã 're dâ'â za'ra mono wamhã,
apâ 're æhâiwa'utu za'ra mono na hã. 'Re æhâimana u'âsi mono hã te za
apâ te te 're ahâiwa'utu, Zezusi te te apâ æhâiwa'utu ne. 15 Tawamhã,
Wanhib'apito we apâ wazô moræ wamhã, ãté wa noræ hã zahadu
wahâiba ré 're wanomro mono ré, te za wei mo. Tane nherå, 're ædâ'â
za'ra mono noræ wana, ætåme wasihutu õ di za. Ãne Wanhib'apito te te
wama ærowahutu za'ra zarina, wa aima rowasu'u za'ra wa'aba ni. 16 Tô
sena, Wanhib'apito hã te za wei wazô si'ra, hâiwa hawi. Tawamhã, te
za tãma wa'ru za'ra, hâiwa ãma tãma æromhuri pese 'wai ma. Hâiwa
ãma tãma æromhuri pese 'wa hã, te za wei hâ, hârâ 'rãihâ na, 'Re
æhâimana u'âsi mono nhimnhihârâzém na. Tawamhã, æsazei'wa noræ
hã 're ædâ'â za'ra mono noræ hã, ta noræ uimrehåne te za apâ hâiwa'utu
za'ra. 17 Tawamhã wa noræ hã æsazei'wa noræ hã, zahadu wahâiba ré ré
're æwahâimana za'ra mono noræ hã, apâ æhâiwa'utu za'ra noræ me,
æsazei'wa noræ me, te za sitåme wa'ubumro awa'awi, hâiwa'a ãma.
Tawamhã, Wanhib'apito hã wa za oto aihæni sõpåtå za'ra ni, hâiwa
nho're ãma. Tawamhã, æ'rata wa za 're wahâimana u'âsi za'ra. 18 Ãne
te za æwasu'u na 're asipawaptob u'âsi za'ra wa'aba mo.

Wanhib'apito apâ wei moræ õ ré, 're ædanomro wå
mono zé wasu'u

5 1 Wasiré æsazei'wa noræ, Wanhib'apito apâ wei wazô æmoræzé hã,
wa tô aima waihu'u pese za'ra wa'aba ni. Tane nherå, wa za duré

apâ aima ãma rob'rãzarõtõ za'ra wa'wa, rob'ui'éré na. Niwapsi, te
za wei mo apâ wazô. Tane nherå, bâdâ hã wa te waihu'u za'ra õ di.
Nimahã na we æmoræzé hã, wa te waihu'u za'ra õ di. A noræ wa'wa
hã ma tô ãne hã æwaihu'u pese za'ra wa'wa. 2 Wanhib'apito apâ wei

moræ wapsi, awa'awi te za wei mo. Tane tô, ni'wa hã barana
simisaihuri da, maræ zô 'ri para u sébré wamhã, 'ri para æsi'ubumro
noræ hã te za tãma a'rãmi za'ra, sô simipari za'ra õ nherå, sébré wa.
Tane, Wanhib'apito apâ we æmoræzéb zô 're danhimipari za'ra mono
õ ré, te za wei mo. 3 Sô 're danhimipari za'ra mono õ wa, te za
æsazei'õ'wa noræ hã da te dasima 're rowasu'u za'ra, ãne: “Rowå na
wa za oto 're wasi'ubumroi u'âsi, maræ hã wazô 're wairébé mono
ãna.” Ãne te za dasima da te 're rowasu'u za'ra, da te 're waihu'u
za'ra mono õ wa. Ãne, da te dasima 're rowasu'u za'ra mono wapsi,
tawapsi, awa'awi te za ropipa hã dazô watobro, Wamama hã za te
te dama ærob'manharæzém na hã. Tiwi dasimani waihu'u za'ra õ di
za, pi'õi ma, æ'ra tãma 're rere'e mono da, æwasã ãma 're sépu'u za'ra
mono wa, ai'uté zépu hã tiwi 're æsimani za'ra mono õ ne.

4 Wasiré æsazei'wa noræ, a noræ wa'wa hã Wanhib'apito apâ wei
æmoræzéb zô, te sô 're asimipari za'ra wa'aba mo. Taha wa, awa'awi za
wei moræ nherå, tãma a'rãmi za'ra wa'aba õ di za, barana æsimisaihuri
noræ ma, 're ædasi'rãmi za'ra mono ne. 5 Tawamhã Wanhib'apito apâ
we æmoræzéb zô, aihæni 're æ'asimipari za'ra wa'aba mono noræ hã,
rowa'a na 're ædahâimana za'ra mono zém ne, 're aihâimana za'ra
wa'aba mono zé hã, a noræ wa'wa hã ti'ai ãma. Apâ we æmoræzéb zô 're
ædanhimipari za'ra mono õ noræ ne, robra na 're wahâimana za'ra
mono õ di tô, wa noræ hã. 6 Taha wa, 're ædanhotõ za'ra mono ne,
wanhimiza'rese ãna 're wahâimana za'ra mono tõ da, wa za sô 're
wanhopré u'âsi. 7 Barana si te rosa'rese ãna 're danhotõ za'ra. Barana
si te duré âzézei'wa noræ hã 're siwamnaræ za'ra. 8 Tazahã, wa noræ hã
Wanhib'apito apâ we æmoræzéb zô, 're wanhimipari za'ra mono wa,
wanhimi'å na sô 're wanhopré mono sina, wa za 're wahâimana za'ra.
Tawamhã wa za wasi'upari za'ra ni, wanhitob'ru wi, Wanhib'apito
wa te 're æsaze za'ra mono zém na, duré 're æwanhimizawi pese za'ra
mono zém na, duré Zezusi te te 're æwanho'reptu za'ra mono zéb zô, 're
æwanhimipari za'ra mono zém na. Da'wapéi'wa noræ hã, tinho'utu'u
æhâtete na, duré æ'rãzaza æhâtete na te 're si'uza za'ra, tinhitob'rui wi,
da te 'manhiptâ'â tõ da. Ãne, Wanhib'apito wa te 're æsaze za'ra mono
zém na, duré 're wanhimizawi pese za'ra mono zém na, wa za 're
wahâimana za'ra, wapå'å wå te te wawi wasété tõ da, wanhitob'ru
hã. Duré Zezusi te te 're æwanho'reptu za'ra mono zéb zô, 're
æwanhimipari za'ra mono zém na, wa za 're wahâimana za'ra,
wanhimirosa'rata na te te wawi ro'wa'rutu tõ da.

9 Tane tô. 'Re æhâimana u'âsi mono hã niha te te wama 're
arob'manharæ mono da, te te sima 're wa'awå mono õ di. Ma tô te te
sima 're wa'awå, Wanhib'apito Zezu Cristu hã te te 're wa'anho'reptui
mono da. 10 Ta hã ma tô wazada dârâ, æ'rata 're wasi'ubumroi mono
da. Tawamhã, apâ wei wazô moræ wapsi, wahâiba ré 're æwanomro

1 TESARONITA 5 766

O Novo Testamento na xavante do Brasil, 1a ed., © 2005, Liga Bíblica



mono noræ hã, duré wawana 're ædadâ'â za'ra mono noræ me, wa za
æ'rata wasiré 're wasi'ubumroi u'âsi. 11 Taha wa, te za 're asipawaptob
za'ra wa'aba mo, aipå'å wå za'ra wa'aba na asiptete sina 're aihâimana
za'ra wa'aba mono da. Tô sena na ãhãna hã ãma 're asipawaptob
za'ra wa'aba mono ne, te za duré ãma 're asipawaptob u'âsi za'ra
wa'aba mo, õne u'âsi.

'Re ædanomro wå mono zéb da na roti wasu'u
12 Wasiré æsazei'wa noræ, wa aima roti za'ra wa'aba ni, te te aima

're æromhuri za'ra wa'aba mono noræ hã 're hâimana wazéb za'ra
wa'aba mono da. Ta noræ hã, Wanhib'apito ma romhuri'wa noræ.
Taha wa, te za maræ hã æwå si te te aima 're wå za'ra wa'wa. Duré
timreme wå na si te za aima te te 're roti za'ra wa'wa. Tawamhã, ta
noræ mreme, te za 're æwapari pese za'ra wa'aba mo. 13 Ta noræ hã te
te aima 're romhuri pese za'ra wa'aba mono wa, te za 're æwazéb
za'ra wa'aba mo. Te za duré 're æsawi pese za'ra wa'aba mo. Asima
're aimreme wasété za'ra wa'aba mono ãna, te za asiré 're
aihâimana za'ra wa'aba mo, rowå na.

14 Wasiré æsazei'wa noræ, wa za duré aima roti za'ra wa'aba ni.
Ni'wam noræ hã 're wa'a za'ra mono wamhã, te za tãma 're æroti pese
za'ra wa'aba mo, simi'å na si'uihâ na te te sima 're romhuri za'ra
mono da. Duré ni'wam noræ hã robzei õ wamhã, te za 're æpawaptob
za'ra wa'aba mo, robzei'õ u'âsi 're nomro tõ mono da. Duré ni'wam
noræ hã, 'Re æhâimana u'âsi mono zadawa wasu'u te te waihu'u za'ra
nherå, æwå na si 're nomro mono da, te te sima 're rosa'rata za'ra
mono õ wamhã, te za 're æpawaptob za'ra wa'aba mo. Da'ãma 're
aiwa'a za'ra wa'aba mono õ di za. Aiwaimri te za 're aihâimana
za'ra wa'aba mo, sada. 15 Ni'wai ma æwå'õ hã da te 'manharæ
wamhã, te za 're asipawaptob za'ra wa'aba mo, asa maræ æwå'õ hã
dama 're 'manharæ za'ra wa'aba mono tõ da. Maræ æwå'õ hã da te
aima 're 'manharæ za'ra wa'aba mono nherå, æwå na si te za 're
asipawaptob za'ra wa'aba mo, asa tãma ãma 're wa'rãmi za'ra
wa'aba mono tõ da. Æwå na si te za asima 're æ'manharæ u'âsi za'ra
wa'aba mo, asiré æsazei'wa noræ ma. Uburé te za dama 're æ'manharæ
wå u'âsi za'ra wa'aba mo, a'uwå mono bâ.

16 'Re atoi uptabi za'ra wa'aba mono na, te za 're anomro u'âsi
aba mo. 17 'Re æhâimana u'âsi mono ma, te za 're aimreme zusi u'âsi
aba mo. 18 Wå wa, te za ãma 're aiwata u'âsi za'ra wa'aba mo. Rowå
na 're anomro aba mono wamhã, duré robzei'õ na 're anomro aba
mono nherå, wå wa, te za ãma 're aiwata u'âsi za'ra wa'aba mo. Ãne
na 're aihâimana za'ra wa'aba mono da, 'Re æhâimana u'âsi mono,
ma tô aima pisutu za'ra wa'wa, Cristu Zezusihi nhib'a'uwå 're
anomro aba mono wa.

19 'Re æhâimana u'âsi mono på'åzani nhimipawaptobzém na asiwi
're ro'wa'rutu za'ra wa'aba mono õ di za. 20 Ni'wa hã, 'Re æhâimana u'âsi
mono på'åzani zarina, maræ hã te te waihu'u wamhã, æsimirowasu'u
hã asiwi wå'õ za'ra wa'aba õ di za, taré newa. 21 Uburé maræ hã te
za 're æpibu za'ra wa'aba mo, æwå zô. Tawamhã, maræ æwå si te za
asima 're ætété za'ra wa'aba mo. 22 Uburé maræ æwasédé hã te za
asiwi 're æwå'õ pese za'ra wa'aba mo, æré 're anomro aba mono tõ da.

23 'Re æhâimana u'âsi mono wi, rowå nhomri'wai wi, wa wa te 're
rowaptårå za'ra, te te 're aipawaptob za'ra wa'aba mono da, asimi'å
na æsine, æwå na si ãma 're aihâimana u'âsi za'ra wa'aba mono da,
duré uburé asimirosa'rata wå na si, 're aihâimana u'âsi za'ra wa'aba
mono da. Wanhib'apito Zezu Cristu hã apâ wei wazô moræ wamhã,
æwå na si te za ai'madâ'â za'ra wa'wa. 24 'Re æhâimana u'âsi mono hã
tinhib'a'uwå da, te te 're æ'aipisutu za'ra wa'aba mono hã, umnhasi
uptabi wa, te za tô te te 're aipawaptob za'ra wa'wa, æwå na si 're
anomro u'âsi aba mono da.

Rob'ui'éré 'rãsutu zé
25 Wasiré æsazei'wa noræ, te za wa'ãma 're aimreme zusi aba mo,

Wamama ma.
26 Uburé asiré æsazei'wa 're aihâimana za'ra wa'aba mono wa, te

za asõ'utu na asisawi sina 're asitob'rata hârâ za'ra wa'aba mo.
27 Wanhib'apito zadawa para, ðmreme pire na wa aima nharæ

za'ra wa'wa, ã hã wa te aima ærob'ui'éré za'ra wa'wa hã, dama 're
sõré za'ra wa'aba mono da, æsazei'wai mono bâ.

28 Wanhib'apito Zezu Cristuhu wi, wa wa te 're rowaptårå za'ra,
tinhimipawaptobzé hã te te aima sõmri za'ra wa'aba da, ai'ãma 're
hâimana za'ra wa'aba mono da.

2 Tesaronita noræ
Paru hã, maparane ãma te te duré ærob'ui'érézé,

Tesaronita noræ ma

Æbaihâ wasu'uzé
Paru hã Tesaronita ãma Zezusihi zazei'wa noræ ma, æmoræ'rata na te te

rob'ui'éré pari, ma tô duré tinhimi'ui'éré na tãma ãma sahu za'ra, maparane
ãma.

Ni'wam noræ hã Tesaronita noræ hã ma tô te te dama 're rowasu'u za'ra,
Zezusi hã apâ we æmoræ pari na hã. Nima noræ hã ma duré te te 're rowasu'u
za'ra, Zezusi hã apâ we æmoræzéb u hã æromhuture na hã. Taha wa, ma tô
danhimiromhuri na sahâri za'ra ni. Taha wa, ma tô 'ribabam na si dawi 're
hâimana za'ra, dasa na Zezusihi zô simipari za'ra mono sina. Taha wa, Paru hã
ma tô tãma roti za'ra, ãne na 're hâimana za'ra mono tõ da.

Ma tô duré tãma waihu'u za'ra, rowasédé hã duré dawasédé hã Satanasihi
nhiptete zarina za æsa'åtå u'âsi mono na hã, Zezusi apâ za we æmoræzéb u hã.
Tamemhã 'Re æhâimana u'âsi mono si te za oto ãma ai'uté, Satanasihi ãma hã.
Æsiptede hã te za tiwi uprosi.

1 1-2 Æsazei'wa noræ, wa hã Paru, Sira, duré Timotiu, wa ãma aima
rob'ui'éré za'ra wa'aba ni, Tesaronita na 'ri nho'õmo nhisi ãma

asiré 're asi'rã'õtõ aba mono noræ ma.
Wamama hã 'Re æhâimana u'âsi mono hã, duré Wanhib'apito

Zezu Cristu hã te asina 're æ'umnhasi za'ra wa'aba mo, æsib'a'uwå 're
aihâimana za'ra wa'aba mono da. Wamama ma, wa ai'ãma 're
wamreme zusi u'âsi 'wa, 'Re æhâimana u'âsi mono ma, duré
Wanhib'apito Zezu Cristuhu ma zama, æsimizawizé hã ai'ãma 're
hâimana u'âsi za'ra wa'aba mono da, rowå u'âsi, ãma 're anomro
aba mono da.

Zezu Cristu apâ wei moræ wa, dahâimanazéb zarina
za te te dama ærowairébézé wasu'u

3 Wasisãnawã noræ, 'Re æhâimana u'âsi mono ãma, wa 're wawata
u'âsi za'ra, 're aihâimana wå za'ra wa'aba mono wa. Ta hã te te 're
aipawaptob za'ra wa'wa, tiwaihu'u pese na. Tawamhã ma tô oto 're
æsazei pese za'ra wa'aba mo. Awå sidâpâsi 're æsazei pese za'ra
wa'aba mono zé hã, te ãma 're æsa'åtå za'ra wa'aba mo. Aihâiba
mono bâ, te 're asisawi za'ra wa'aba mo. Duré awå sidâpâsi 're

asisawi pese za'ra wa'aba mono zé hã te ãma 're æsa'åtå za'ra wa'aba
mo. Taha wa, 'Re æhâimana u'âsi mono ãma, wa 're wawata u'âsi
za'ra. Ãne, wa te 're 'manharæ za'ra mono da, wama wå za'ra di. Tô
æ'uwaibaba si. 4 Taha wa, wa noræ hã wa wa te 're aiwåsãmri za'ra
wa'wa, wato sina. Æsazei'wa noræ hã, daro mono bâ siré 're æsi'rã'õtõ
mono noræ ma, wa tô wa te 're aiwasu'u wå za'ra wa'wa. Tawamhã,
're sazei pese za'ra wa'aba mono wa, ma tô da te ai'ãma 're rowasété
za'ra wa'wa. Æwasédé hã da te aima 're æ'manharæ za'ra wa'aba mono
zé hã, ma tô 're æsépata za'ra wa'aba mo. Tazahã, asimi'å na te asina
're æ'umnhasi za'ra wa'aba mo. Taha na, wa tô wa te dama 're
aiwasu'u wå za'ra wa'wa, wapå'å 're wato sina.

5 Tawamhã, wa tô wa noræ hã waihu'u za'ra ni. 'Re æhâimana u'âsi
mono hã, sena na te za dahâimanazém na te te dama 're arowairébé.
A noræ wa'wa hã 're sazei pese za'ra wa'aba mono wa, te 're
ærobzépata za'ra wa'aba mo. Tawamhã 'Re æhâimana u'âsi mono hã te
te 're aipawaptob za'ra wa'wa, ãma 're anomro wå u'âsi aba mono da.
Taha wa, te za te te 're aipisutu za'ra wa'wa, æ'rata 're aihâimana u'âsi
za'ra wa'aba mono da, æsimiroti ré 're anomro wå u'âsi aba mono da.
Taha wa, za æré 're anomro wå wa'aba mono wa, te a'â 're ærobzépata
za'ra wa'aba mo, asirõiwi da, 're sazei pese za'ra wa'aba mono wa.
Ãne na te te 're aipawaptob za'ra wa'aba mono na, wa tô waihu'u
za'ra ni, tô æbâ æsimirowairébézé hã. 6 Tane tô, 'Re æhâimana u'âsi
mono, tô sena. Tawamhã, te za niha te te dama 're arob'manharæ, te
te aima 're ærob'manharæ wasété za'ra wa'aba mono noræ ma. 7 Duré te
za aipawaptob za'ra wa'wa, rowå na si 're aihâimana za'ra wa'aba
mono da. Wa noræ zama, robzépata na 're æwahâimana za'ra mono
noræ zama, te za wapawaptob za'ra, rowå na si 're wahâimana za'ra
mono da. Tô sena, te za Wanhib'apito Zezusi hã wei wama sihâi'ré
hâiwa hawi, te te tãma 're æromhuri pese za'ra mono noræ me.
Tawamhã, wei moræ wamhã, te za tô dahâ za'ra. Te za duré wa noræ
hã wapawaptob za'ra. 8 Tawamhã unhama ro'o wa'wam ne, te za we
nhamra, Zezusi hã. Niha te za dama arob'manha, 'Re æhâimana u'âsi
mono, da te dasima 're æwå'õ pese za'ra mono noræ ma, duré
Wanhib'apito Zezusihi nhiminho'reptuzém na, æwasu'uwå te te 're
æsazei õ za'ra mono noræ ma zama. 9 Ta noræ hã te za sisiti satõræ za'ra,
æsiti 're si'ubumroi u'âsi mono da, rowå'õ u'âsi na. Taha na te za te te 're
robzépata u'âsi za'ra. Tawamhã, Wanhib'apito nhiti 're dahâimana
za'ra mono wamhã, tiwaihu'u pese na maræ hã rowå uptabi na, te te
're da'apawapto mono õ di za. Taha ré 're dahâimana za'ra mono õ di
za. Ãne, sena na te za dama arowairébé. 10 Tawamhã, wei moræ wamhã,
æsimiroti zarina 're danomro wå mono da, te te 're ædapawaptob za'ra
mono noræ hã te za ãma tiwata za'ra, te te sina 're æ'umnhasi za'ra
mono noræ hã. Te za tô ãma titob'uzu za'ra. A noræ wa'aba zama,

wanhimirowasu'u zarina æwasu'uwå na 're æsaze za'ra wa'aba mono
noræ hã, te za ãma dame aiwata za'ra wa'wa. Te za duré ãma
atob'uzu za'ra wa'wa. Tane tô, bâdâ æpire, æwa waptã'ã wapsi, te za
uburé dama ãma uwaimra.

11 Taha wa, Wanhib'apito 'Re æhâimana u'âsi mono wi, wa wa te
're rowaptårå u'âsi za'ra, æwå na te te 're aipawaptob za'ra wa'aba
mono da, taha zarina, 're ædanomro mono zép tém na 're anomro
wå wa'aba mono da, te te aima 're æpisutu za'ra wa'aba mono zéb
zarina si. Wa duré wa te tiwi 're rowaptårå za'ra, asimirosa'rata wå
'manharæ'wai wa'wa hã, tiwaihu'u pese na te te aima ãma 're
uwaimrami za'ra wa'aba mono da, maræ hã, æwå si 're 'manharæ za'ra
wa'aba mono da, 're sazei pese za'ra wa'aba mono wa. 12 Tawamhã
Wanhib'apito Zezusihi ãma te za 're dawata za'ra, Wanhib'apito 'Re
æhâimana u'âsi mono me, te te 're æ'aipawaptob za'ra wa'aba mono
zém na ãma 're aihâimana wå za'ra wa'aba mono wa. Te za duré te
te dama 're aiwasu'u wå za'ra wa'wa, Wanhib'apito Zezusi hã.

Wanhib'apito Zezu Cristu apâ za we æmoræzé wasu'u

2 1-3 Ãté ni'wa hã ma tô aima rowasu'u za'ra wa'wa,
Wanhib'apito Zezu Cristu za apâ wei wazô æwisizém na hã. Ãté

bâdâ hã æwa waptã'ã newa, ma tô aima rowasu'u za'ra wa'aba ni.
Tawamhã æwasu'u hã tô sena newa, ãma 're rosa'rata za'ra wa'aba
mono õ di za, 're aipå'åwara za'ra wa'aba mono tõ da. Ãté 'Re
æhâimana u'âsi mono hã, maræ hã ni'wai ma, te te æwaihu'u zarina
newa, ãté duré maræ hã te te æwapari zarina newa, ãté duré
wanhimi'ui'éré zarina newa, ni'wa hã ma tô ãne aima rowasu'u
za'ra wa'wa. Mare di. Ãne danhimirowasu'u hã 're saze za'ra wa'aba
mono õ di za, dazadawa nhipese na da te aiwi 're udâ tõ za'ra
wa'aba mono da. Wanhib'apito wei moræ õ ré, daro mono bâ te za
'Re æhâimana u'âsi mono nhimiroti zada 're dahâimana za'ra. Duré
ni'wa hã æwasété uptabi hã te za dama sihâi'ré. Ta hã, ropipa ãma
za oto 're æhâimana mono zé hã. 4 Ta hã, 'Re æhâimana u'âsi mono
upana waihu'u pese newa, ãma 're ædawata za'ra mono noræ hã te za
dawi wå'õ za'ra, ta noræ ãma 're dawata za'ra mono tõ da oto.
Romhâiba hã te za duré dawi wå'õ za'ra, ãma 're dawata za'ra mono
tõ da. Duré 'Re æhâimana u'âsi mono te te dama 're æ'apisutu mono
hã te za dawi wå'õ za'ra. Uburé ãma 're ædawata za'ra mono na te te
ãma æda'rãnhipa na, te za siwasu'u dama: “Wa hã, Ðwaihu'upe. Wa
hã 'Re æhâimana u'âsi mono.” Ãne te za siwasu'u. Tawamhã ti'ai
ãma 'Re æhâimana u'âsi mono ãma 're ædawata za'ra mono zéb u, te
za ãzé, tame sãmra da.

5 Tawamhã e ma tô aiwi aimani za'ra wa'wa, ãne na hã te aima
ærowahutu za'ra wa'aba zé hã ai'rata ðnhamra za'ra wa'aba ré hã.

6 Tane nherå, aibâ æwasété uptabi hã 'Re æhâimana u'âsi mono, bâdâ
te te tãma æpisutu õ ré, we datåme watobro õ di za a'â. Niwa bâdâ
hã æwa waptã'ã wapsi, te za wei watobro, 'Re æhâimana u'âsi mono
nhimipisutuzém na si. Ãne na hã ma tô duré æwaihu'u za'ra wa'wa.
7 Ãhãna pi'uriwi, ma tô Wa'uburé hã tinhimiromhuri na ãma
sãna'rata. Tawamhã 'Re æhâimana u'âsi mono te te tiwi æsawizé hã te
za a'â ãma 're hâimana, æwasété uptabi ãma, bâdâ æwa waptã'ã õ wa a'â.
Taha parip si, te te tiwi æsawizé hã ãma 're hâimana mono õ di za oto.
8 Tawamhã æwasété uptabi hã te za we sihâi'ré oto, danho'a te te
romhuri da. Tane nherå, Wanhib'apito Zezusi hã wei moræ wamhã,
tizadawa wa'u'u na te za tæwæ. Rowa'a za'åtå ré wei wisi wamhã,
æwasété uptabi hã tâibâ za oto. 9 Tane nherå, Wanhib'apito wei
moræ õ ré, te za æwasété uptabi hã Satanasihi waihu'u pese zéb zarina,
te te dama 're romhõsi. Maræ hã tô sena newa, da te ãma æwaihu'u
za'ra zéb da hã, duré maræ na ædatob'uzu za'ra zéb da, te za te te dama
're romhõsi. 10 Tinhimiromhuri wasété na te za dawi udâ pese za'ra,
'Re æhâimana u'âsi mono nhiti za 're ædahâimana u'âsi za'ra mono noræ
wi. Ta noræ hã te æwasu'uwå hã te te siwi 're wå'õ za'ra, tô sena æwasu'uwå hã.
Taha wa, ta noræ hã te te 're sõ'reptu za'ra mono õ di za, 'Re æhâimana
u'âsi mono hã. 11 Tô sena æwasu'uwå hã da te dasiwi 're wå'õ za'ra
mono wa, 'Re æhâimana u'âsi mono hã te te dapawaptob õ di za.
Tawamhã, te te dapawaptob õ wamhã, te za oto dama pisutu za'ra,
tizadawa nhipese na tô sena newa te te dawi æ'udâ nhimiroti si, da te
're sazei pese za'ra mono da oto. 12 Taha wa, sisiti te za dazatõræ
za'ra ropipa u, tô sena æwasu'uwå hã da te 're æsaze za'ra mono õ
noræ hã, æwasété si, da te dasima 're æwå za'ra mono noræ hã.

'Re ædasisõ'reptu za'ra mono zé wasu'u
13 Wasisãnawã noræ, 'Re æhâimana u'âsi mono ãma, wa 're wawata

u'âsi za'ra, ãma 're anomro wå wa'aba mono wa, Wanhib'apito te te
're æ'asawi pese za'ra wa'aba mono noræ hã. 'Re æhâimana u'âsi mono
hã ma tô maræ õ uptabi ré sima aipisutu za'ra wa'wa, æmoræ'rata na te
te 're asõ'reptu za'ra wa'aba mono da. Tawamhã, Tipå'åzani hã ma tô
te te aima 're anhomri 'wa, ætåme 're anomro wå wa'aba mono da. Ma
tô duré ai'ãma tinhib'a'uwå uptabi za'ra wa'wa. Ma tô duré te te 're
aipawaptob u'âsi za'ra wa'wa, tô sena æwasu'uwå hã 're sazei pese
za'ra wa'aba mono da. 14 Te te 're asõ'reptu za'ra wa'aba mono da,
ma tô aipå'å 're aima nharæ za'ra wa'wa, æwasu'uwå, wa te aima wasu'u
za'ra wa'aba wamhã, Wanhib'apito Zezu Cristuhu siré rowå uptabi ré 're
aihâimana u'âsi za'ra wa'aba mono da, æsine rowa'a za'åtå ré. 15 Tawamhã,
wasiré æsazei'wa noræ, 're sazei pese za'ra wa'aba mono za, sena na wa
te aima 're ærowahutu za'ra wa'aba mono hã. Uburé wamreme na
duré uburé wanhimi'ui'éré na, wa te aima ãma 're ærowahutu za'ra

wa'aba mono zé hã te za 're æsazei pese za'ra wa'aba mo, æsarina 're
anomro wå wa'aba mono da.

16-17 'Re æhâimana u'âsi mono hã Wamama hã, te te 're wa'azawi
pese. Te duré te te 're wa'apawapto, wapå'å 're, 're wanomro wå u'âsi
mono da, wahâimana nhiptete sina wanhimi'å na sô 're wanhimipari
u'âsi za'ra mono da, æwå zô. Taha wa, wa za Wamama wi, wa te 're
rowaptårå u'âsi za'ra, duré Wanhib'apito Zezu Cristuhu wi zama, ato
sina 're aihâimana za'ra wa'aba mono da, duré asiptete sina æwå na si
tãma 're romhuri pese za'ra wa'aba mono da, asimirowasu'u wå za'ra
wa'aba na.

Paru noræ ãma æsazei'wa noræ 're æmreme zusi mono zé wasu'u

3 1 Wasisãnawã noræ, te za wa'ãma 're aimreme zusi aba mo, 'Re
æhâimana u'âsi mono ma, te te 're wapawaptob u'âsi za'ra mono

da, Wanhib'apito zadawa wasu'u hã, dahâiba mono bâ da te 're
wapari su'u za'ra mono da, da te 're saze za'ra mono da, asine za'ra
wa'aba. 2 Tazahã, aihæni da te 're saze za'ra mono õ di, æsadawa
wasu'uwå hã. Taha wa, te za duré wa'ãma tãma 're aimreme zusi
aba mo, te te dawi wanho'reptu za'ra da, æwasété uptabi na si 're
ædanomro mono noræ wi.

3 Wanhib'apito Zezusihi si, umnhasi za'åtå di. Taha wa, te za te te
're aipawaptob za'ra wa'wa, 're sazei utõræ za'ra wa'aba mono tõ da,
aihâimana nhiptete sina ãma 're anomro aba mono da. Duré
Wa'uburé wi, æwasété uptabi wi, te za tiwi aihâiba zawi za'ra wa'wa.
4 Wa noræ hã Wanhib'apito ãma simisutu 're wanomro mono wa, wa
wa te ai'ãma 're umnhasi za'ra wa'wa. Taha wa, wa aiwaihu'u za'ra
wa'aba ni, tô sena, wanhimiroti zarina ãma 're æ'anomro aba mono
na hã. Tane tô, õne u'â te za ãma 're anomro aba mo.

5 'Re æhâimana u'âsi mono wi, wa wa te 're rowaptårå u'âsi za'ra,
æsimizawizé hã asina waihu'u pese za'ra wa'aba da, duré Cristuhu
nhimipawaptobzéb zarina asimi'å na ãma 're æ'aihâimana za'ra wa'aba
mono zé hã asina waihu'u pese za'ra wa'aba da.

Æsazei'wa noræ, tinhimaræ zô te te sima 're æromhuri za'ra
mono zé wasu'u

6 Wasisãnawã noræ, Wanhib'apito Zezu Cristuhu zadawa para, wa
aima roti pese za'ra wa'aba ni, ni'wam noræ wi, a'â 're aihâimana za'ra
wa'aba mono da. Ta noræ hã asiré æsazei'wa noræ nherå, wa'a u'âsi te
're hâimana za'ra. Wanhimiroti zarina 're hâimana za'ra mono õ di.
Taha wa, æhâiba zu 're aihâimana za'ra wa'aba mono õ di za. 7 Wa noræ
hã ai'rata wahâimana za'ra wa'aba ré, wa tô ãma aima asanho za'ra
wa'aba ni, æsazei'wa noræ hâimanazém na hã. Siwa'ru 're wahâimana
za'ra mono õ di. Mare di. Taha wa, ãma aima æwasisanho za'ra

wa'aba zé hã ma tô æwaihu'u za'ra wa'wa, æsarina ãma 're anomro wå
wa'aba mono da. 8 Ai'rata wahâimana za'ra wa'aba ré, dasa hã wa'âbâ
ãna wa te 're huri mono õ di. Wa tô wa te wasima 're romhuri pese
za'ra, wapatâ'â nherå, duré wawasutu nherå. Bâdâ 'rãi watobro õ ré,
duré bâdâ sébré nherå, wa tô wa te wasima 're romhuri za'ra, wama
're asõprub za'ra wa'aba mono na, aima wapire za'ra wa'aba na 're
wahâimana za'ra mono tõ da. 9 Wanhib'apito wasu'uwå na, wa te
aima 're æromhuri za'ra wa'aba mono zé wa'rãmi, maræ na 're
wapawaptob za'ra wa'aba mono da, wama 're æ'ru za'ra wa'aba
mono zé hã, tô sena te aré tô wama 're æ'ru za'ra wa'aba mo. Tane
nherå, maræ na wa te 're rowaptårå za'ra mono õ di, ai'rata 're
wahâimana za'ra wa'aba mono ré hã. Ãne wa tô aima ãma asanho
za'ra wa'aba ni, 're æwahâimana za'ra mono zéb zarina, 're anomro
aba mono da. 10 Ai'rata 're wahâimana za'ra wa'aba mono ré hã, wa
tô ãne na nasi aima roti za'ra wa'aba ni: “Ni'wa hã, romhuri te te
siwi 're wå'õ mono wamhã, dame 're sai mono õ di za, mram na hã.”

11 Ni'wam noræ hã asiré wa'aba 're æsi'ubumroi mono noræ hã,
æsazei'wa nherå, taré te, u, 're hâimana za'ra. Te te 're romhuri za'ra
mono õ di, u. Taré te, u, te te dawi 're ro'wa'rutu za'ra, da te 're
æromhuri pese za'ra mono noræ wi. Ãne wa, wa aima ãma sahu za'ra
wa'aba ni, wanhimiroti na hã. 12 Tawamhã Wanhib'apito Zezu
Cristuhu zadawa para, wa tãma roti pese za'ra ni, ta noræ ma, rowå
na te te 're romhuri pese za'ra mono da, tihâimana za'ra zéb da hã.
13 Wasisãnawã noræ, maræ hã dama 're 'manharæ wå za'ra wa'aba
mono da, 're aiwa'a za'ra wa'aba mono tõ.

14 Ã rob'ui'éré na wa te aima ænharæ za'ra wa'aba na, ni'wa hã
asiré æsazei'wa nherå, ãma 're moræ wå da, te te sima wå õ wamhã,
ta hã te za oto ãma æwaihu'u za'ra wa'wa. Tawamhã, æhâiba zu ãma
're anomro aba mono da, asima 're wå za'ra wa'aba mono õ di za,
siséb za'ra da, ta noræ hã. 15 Tane nherå, asitob'ru na ãma 're
rosa'rata za'ra wa'aba mono õ di za. Asisãnawãi ma, 're æroti za'ra
wa'aba mono ne, te za tô tãma 're æroti pese za'ra wa'aba mo.

Rob'ui'éré na rowasu'u 'rãsudu
16 Wanhib'apito wi, wama rowå nhomri'wai wi, wa wa te 're

rowaptårå za'ra, rowå u'â hã ai'ãma 're hâimana u'âsi za'ra wa'aba
mono da.

17 Ðsi'uihâ na wa aima ãma rob'ui'éré za'ra wa'wa, ðnhib'rata na,
ãhã na hã: “Wa hã Paru, wa asawi za'ra wa'wa.” Ãne u'âsi, wa nasi
dama rob'ui'éré, ðnhisi na. Ãne wa aima rob'ui'éré za'ra wa'wa.

18 Wanhib'apito Zezu Cristuhu wi, wa wa te 're rowaptårå za'ra,
æsimizawizé hã uburé aihâiba mono bâ ai'ãma 're hâimana za'ra
wa'aba mono da.

1 Timotiu
Paru hã Timotiuhu ma, te te ærob'ui'éré na'rata zé

Æbaihâ wasu'uzé
Ã æbaihâ na Paru hã aibâ æprédupté ma, ma tô rob'ui'éré, Timotiu na æsisi ma.

Ta hã æsazei'wa. Æmama hã deredu, zudezu'õ. Æna si zudezu hã. Paru hã 'Re
æhâimana u'âsi mono zadawa wasu'u na te te dama 're rowasu'u mono da,
zahadu daromono bâ 're moræ ré, ma tô Timotiu hã æsiré 're mo. Tawamhã Paru
hã timoræ na te te uzusi da, Épézu hawi watobro wamhã, Timotiu hã te tame
æsa'u nhamra. Tawamhã tame zahadu sãmra ré, ma tô ã æbaihâ na rob'ui'éré hã
Paru hã tãma time.

1 1-2 Ð'ra Timotiu, wa hã Paru, Cristu Zezusihi zadawa wasu'u'wa,
wa ãma aima rob'ui'éré. Wanhib'apito wasu'uwå na te ãma

aipo're pu'uzéb zarina, æsazei'wa oto 're aimoræ wa, wa ð'ra na asisi.
'Re æhâimana u'âsi mono hã Wanho'reptui'wa hã ma tô ðpisutu, te
dama 're sadawa wasu'u mono da. Taha da, ma tô Cristu Zezusihi
zama ðpisutu. Õhõ zô si, wa sô 're wanhimipari za'ra, maræ æwå
uptabi hã te te wama æpisutu za'ra zéb zarina, te te wama ãma 're
a'uwaimrami mono da.

Wamama ma, wa ai'ãma 're ðmreme u'âsi, 'Re æhâimana u'âsi
mono ma, duré Wanhib'apito Cristu Zezusihi ma zama, æsimizawizé
hã ai'ãma 're hâimana u'âsi mono da, duré ai'ãma 're på'åzé u'âsi
zahuré mono da, rowå u'âsi, ãma 're aimoræ da.

3 Masédoniza na danhipti'a nho'õmo nhisi u ðmoræ u'âbâ, wa tô
ai'ãma ropti, Épézu ãma a'â asãmra da. Tane da, wa za duré ðzadawa
na aima ãma sahu, tame a'â asãmra da. Tame ni'wam noræ hã te
æsazei'wa noræ ma, siwa'ru te te 're rowasu'u za'ra. Taha wa, te za a'â
tame asã, sadawa uwati za'ra da, tinhimirowasu'u hã te te sahâri
pese za'ra da. 4 Ta noræ hã te dahi'rata noræ nhimirob'rãzarõtõ
'ratare hã te te 're 'madâ'â za'ra. Dahi'rata sidâpâsi dahi'rata nhisi
wasu'u zama, te ta noræ hã te te 're 'madâ'â za'ra. Taha zarina, te
ãma 're dasisada'âbâ za'ra. Ãne wamhã, ta noræ hã te te 're dapawaptob
za'ra mono õ di, Wanhib'apito zazei'wa noræ 're hâimana wå za'ra
mono da. 5 E maræ da, wa tô ãne hã aima waihu'u. Wa tô ðsima
aiwå, æsazei'wa noræ hã 're pawaptob za'ra mono da, Wamama zawi
pese 'wa 're nomro mono da, dazawi pese 'wa zama. Æsazei'wa noræ

hã simirosa'rata wå ré si, te za 're nomro. Ãne wamhã, maræ te te 're
æ'manharæ wasété za'ra mono na, 'râwi 're siwå'õ za'ra mono õ di za.
Wanhib'apito zazei uptabi 'wa, te za 're nomro. Tawamhã te aima
æwaihu'uzéb zarina 're nomro mono wamhã, te za tô dasisawizé hã
æpå'å 're tãma 're hâimana za'ra. 6 Ni'wam noræ hã te aima
æwaihu'uzéb zarina, 're nomro mono õ di oto. Roti sena hawi, ma tô
aipizari za'ra. Taha wa, te taré maræ æpire õ na si ãma 're sisada'âbâ
za'ra. 7 Ta noræ hã te te sima 're wå za'ra, 'Re æhâimana u'âsi mono
nhimiroti 'rata na rob'ui'éré na dama rowahutu'wa, 're nomro mono
da. Tane nherå, tãma waihu'u pese za'ra õ di, æsimiroti hã. Tãma
waihu'u pese za'ra newa, tazahã tãma pibu prã za'ra di, te te dama
're ærowasu'u za'ra mono zé hã.

8 'Re æhâimana u'âsi mono nhimiroti hã, Mozési te te dama 're
æ'awaihu'u mono hã wå di, da te dama ãma 're æroti za'ra mono zéb
da hã. Ãne wama waihu'u pese za'ra di. 9-10 E 're ænomro wå mono
noræ ma, rotizéb da, te 're hâimana, Wamama nhimiroti hã. Mare
di. Roti wå wå'õ'wa noræ ma, rotizéb da, te 're hâimana. Duré
rob'manharæ wasété'wa noræ ma zama, rotizéb da, te 're hâimana.
Duré 'Re æhâimana u'âsi mono nhimiroti wå'õ'wa noræ ma zama,
rotizéb da, te 're hâimana. Duré æwasété noræ ma zama, rotizéb da,
te 're hâimana. Duré 'râwi pesere dasisô 're æda'a're nhi'oto za'ra
mono noræ ma zama, rotizéb da, te 're hâimana. Duré uburé
romhuri Wamama te hã, te te ãma 're æwasété za'ra mono noræ ma
zama, rotizéb da, te 're hâimana. Duré timama te te 're æsimroi
mono noræ ma zama, rotizéb da, te 're hâimana. Duré tina te te 're
æsimroi mono noræ ma zama, rotizéb da, te 're hâimana. Duré
dapãræ'wa noræ ma zama, rotizéb da, te 're hâimana. Duré dahâiba
na da'ãma 're æsipsaihuri za'ra mono noræ ma zama, rotizéb da, te
're hâimana. Duré aibâ si'uiwa dasina 're ædanhipsaihuri za'ra
mono noræ ma zama, rotizéb da, te 're hâimana. Duré æwada'uri
zarina si pawa'âbâ ãna dama romhuri'wa da, a'uwå hã da te
dasiwi 're æsimi'uri za'ra mono noræ ma zama, rotizéb da, te 're
hâimana. Duré 're æsadawa nhipese za'ra mono noræ ma zama,
rotizéb da, te 're hâimana. Duré timreme hã tô sena na dama 're
siwasu'u za'ra mono nherå, taré te te sina 're æroti za'ra mono noræ
ma zama, rotizéb da, te 're hâimana. Duré roti tô senai'õ na
siwa'ru, ãma 're ædanomro wasété mono noræ ma zama, rotizéb da,
te 're hâimana, 'Re æhâimana u'âsi mono nhimiroti hã. 11 Roti tô
sena na si, wa tô te dama ãma 're aroti, Wanhib'apito wasu'uwå na
te dama 're rowasu'u mono wamhã. Wå uptabi di, Wanhib'apito
wasu'u hã. Taha da, ma tô ðma pisutu, æwasu'uwå na te ãma 're
da'apo're pu'u mono da, 'Re æhâimana u'âsi mono hã, rowå u'âsi 're
æmoræ hã.

1 TIMOTIU 1 776

O Novo Testamento na xavante do Brasil, 1a ed., © 2005, Liga Bíblica



Paru hã Wanhib'apito ãma æwatazém na rowasu'u
12-13 Ãhãna wa za ãma ðwata, Wanhib'apito Cristu Zezusihi ãma

hã. Ta hã ma tô ðwaihu'u siro, ðnhimiromhuri hã za te tãma ãma 're
æ'uwaimrami mono na hã. Taha zarina ma tô ðpisutu, dapawaptom
na te tãma 're romhuri mono da. Taha da, ma tô te te 're ðnhiptete
u'âsi. Taha wa, wa za ãma 're ðwata u'âsi, ðma 're rowå mono wa.
Wanhib'apito ãma wa tô aré te ãma 're wasété aré, ðmreme wasété
na. Æsazei'wa noræ hâiba u'âbâ, wa tô aré te tãma 're rob'manharæ
wasété. Ta noræ hâiba u'âbâ, wa tô aré sada 're ðzahi. Wanhib'apito
hã Danho'reptui'wa na 're æmoræ na hã ðma waihu'u õ di aré. Te duré
sazei õ di aré. Taha wa, zahadu ðnhimiza'rese ãna 're ðmoræ wa, ma
tô ð'ãma tipå'åzé, 'Re æhâimana u'âsi mono hã, te te ð'azâri tõ da.
14 Wanhib'apito hã tinhimizawi pese zém na ma tô ðpawapto pese,
te saze da, duré dazawizéb da, ðma hâimana da. Aihæni Cristu
Zezusihi ãma 're æhâimana za'ra mono noræ hã te te 're æpawaptob
za'ra mono ne, ma tô ðpawapto duré. 15 Ti'ai u ma tô wei mo, Cristu
Zezusi hã, 're ædanomro wasété mono hawi te te 're da'anho'reptui
mono da. Ãne te dasima da te 're rowasu'u za'ra. Danhimirowasu'u
hã tô sena wamhã, aihæni ãma 're ædasisaze za'ra mono da hã, ðma
wå di. Wa hã dawasété nhipai u, ðwasédé hã sa'åtå di. 16 Tane
nherå, ma tô ð'ãma tipå'åzé, te te ð'azâri tõ da, 'Re æhâimana u'âsi
mono hã. E maræ da. Cristu Zezusi hã ð'ãma wa'a su'u õ wa, da'ãma
æwa'a su'u õ na, da te ãma 're waihu'u za'ra mono da, za ðza'u da te
dasina 're æ'umnhasi za'ra mono noræ hã, æ'rata 're dahâimana u'âsi
za'ra mono da, rowå u'âsi ãma. 17 Taha wa, Danhib'apito uptabi
ãma si wa za 're wawata u'âsi za'ra. Ta hã Apito u'âsi te dama 're
sãmra, ædâ'â'õ hã, ni'wa hã niwa te te æ'madâ'â õ hã. Õhõ si
Danhib'apito uptabi hã, 'Re æhâimana u'âsi mono hã. Wå uptabi wa,
wa za ãma 're wawata u'âsi za'ra.

18-19 Duréi pese hã ma tô ni'wam noræ hã Wamama zadawa
hawimhã maræ na aima rowasu'u za'ra, za tãma asimiromhuri na
æwaihu'u sirõmo zéb da. Taha zarina ð'ra Timotiu, wa za aima ti'ru,
da te aima æwaihu'uzé hã asina 're 'madâ'â u'âsi mono da, roti tô
senai õ da, ãma 're 'wapéi u'âsi mono da. Ãne te za 're aimo, ãma 're
'wapéi u'âsi mono da. Roti tô sena si te za 're æ'madâ'â pese mo,
Zezu Cristuhu wasu'uwå hã wa te 're æsaze za'ra mono zép si. Te za
duré 're aimoræ wå. Ãne wamhã, aiwasété õ wamhã, 'râwi 're
asisãmri mono õ di za, aiwasété na. Ãhãna ni'wam noræ hã tiwasété
na 're sisãmri za'ra mono nherå, 're siwå'õ za'ra mono õ di. Taha
wa, ma tô oto sazei utõræ za'ra, Wanhib'apito nhimiroti hã wa te 're
æsaze za'ra mono zé hã. 20 Ãne Imenezu noræ hã te oto 're tineb
zahuré, Aresãdirihi me. Taha wa, wa tô a'â tãma hâiba za'ré
zahuré, Satanasihi ma, robzei'õ hã a'â te te sina waihu'u zahuré da.

E maræ da. Roti tô sena upana te te dama 're rowasu'u zahuré mono
tõ da, taha u'âbâ te te 're wå'õ zahuré mono tõ da, 'Re æhâimana
u'âsi mono hã.

'Re æhâimana u'âsi mono ma,
're ædamreme zusi mono zém na rowasu'u

2 1 Ãhãna maræ æpire na wa za aima rowasu'u. 'Re æhâimana u'âsi
mono ma 're damreme zusi mono wamhã, te za uburé da'ãma

tãma 're damreme zusi, te te 're da'apawapto mono da. Maræ zô
dawi 're rowaptâ'â za'ra mono wamhã, uburé dama te za da te tiwi
're rowaptårå za'ra, maræ hã te te dama 're anhomri mono da. Duré
maræ na dama 're sõpru mono wamhã, te za ãma 're dawata za'ra.
2 Danhib'apito mono bâ, dama 're æhâimana za'ra mono noræ ãma, te
za tãma 're damreme zusi, uburé dama æpire za'ra noræ ãma zama. E
maræ da. Ta noræ hã te te dama 're roti wå za'ra mono da, taha
zarina 're dasi'wapé za'ra mono õ wa, rowå na dasiré 're wanomro
mono da, duré dama 're wahâimana wå za'ra mono da, 'Re
æhâimana u'âsi mono nhimiroti 'madâ'â sina. 3-4 'Re æhâimana u'âsi
mono hã Wa'anho'reptui'wa. Ta hã ma tô te te sima 're da'awå,
uburé te te 're da'anho'reptui mono da. Ma tô duré te te sima 're
da'awå, aihæni pese æsimiroti hã da te 're waihu'u za'ra mono da,
ãma 're danomro wå mono da, æsimiroti hã tô sena uptabi wa.
Aihæni ãma 're wamreme zusi mono wamhã, tãma rowå di. Taha
wa, te za wama 're to za'ra.

5 Misire hâiwa ãma 're æhâimana mono si, uburé Danhib'apito
uptabi hã. Misire da'ãwisi wå 'wa Wamama u hã. Ta hã Cristu
Zezusi, aibâ na 're æhâimana mono. 6 Ta hã ma tô dazada sisõ,
uburé te te da'awa'âbâ da. 'Re æhâimana u'âsi mono hã bâdâ te te
æpisutuzém na, ma tô da'awa'â. Taha wa, 'Re æhâimana u'âsi mono
te te sima 're æda'awå mono zé hã, uburé pese te te 're æda'anho'reptui
mono zéb da hã, wa tô waihu'u za'ra ni. 7 Ta hã ma tô ðpisutu,
æsadawa wasu'u'wa 're ðhâimana mono da, zudezu'õ noræ hã te 're
po're pu'u za'ra mono da, æsadawa para, Wanhib'apito wasu'uwå na.
E maræ da. Wanhib'apito hã te te 're saze za'ra mono da, duré te te
ãma 're sasõmri za'ra mono da, æsimiroti zarina si 're nomro wå
mono da, tô sena uptabi wa, æsimiroti hã. Ðzadawa nhipese na aima
ðsiwasu'u õ di. Tô sena wa tô aima 're ðsiwasu'u.

8 Wa za oto aima waihu'u, te ðsima 're æda'awå mono zém na hã.
Aibâ noræ hã nimame 're æhâimana za'ra mono zé mono bâ te za 're
mreme zusi, 'Re æhâimana u'âsi mono ma. Ta noræ hã dama 're hâimana
wå za'ra mono wamhã, te za tãma 're mreme zusi, tãma 're simiwå
za'ra mono sina, hâiwa u. Te te 're æda'ruiwapari za'ra mono da hã,
mare di. Duré tizadawa na 're æsi'wapé za'ra mono da hã, mare di.

9-10 Pi'õ noræ hã, aibâ noræ te te sima 're 'madâ'â ze za'ra mono da,
dama 're si'uza wamnaræ za'ra mono õ di za. Duré dama 'madâ'â ze
da, 're siséré tété wå za'ra mono da hã mare di. Duré tinho'rebzui
wå na si, sima 're æsipese za'ra mono da hã mare di. Duré tinhipsisi
wå na si, sima 're æsipese za'ra mono da hã mare di. Duré da'uzazé
æwa'âbâ za'åtå na si, 're æsi'uza za'ra mono da hã mare di. Dama
rob'manharæ wå zéb zô si, te za sina 're sõpré, 'Re æhâimana u'âsi
mono nhimiroti 'madâ'â'wa na 're æsiwasu'u za'ra mono zéb zarina.

11 Æsazei'wa noræ 'madâ'â'wa noræ hã te te dama 're rowahutu za'ra
mono ré, te za pi'õ noræ hã ari'iwi te te 're wapari za'ra. Æ'madâ'â'wa
noræ zapari 're æhâimana za'ra mono na te za 're si'madâ'â za'ra pi'õ
noræ hã, ari'iwi te te 're æwapari za'ra mono da hã. 12-13 Pi'õ noræ hã
aibâ noræ ma, te te 're ærowahutu za'ra mono da hã, mare di. Aibâ
noræ ma, timreme pire na 're si'madâ'â za'ra mono õ di za. Ari'iwi te
za 're si'ubumro, pi'õ noræ hã. E maræ wa, wa ãne aima waihu'u. 'Re
æhâimana u'âsi mono hã ma tô aibâ hã poto na'rata, Adã na æsisi hã.
Taha za'u si ma duré pi'õ hã poto, Ewa hã. 14 Pi'õ si, Wa'uburé
nhimiroti hã tô senai'õ na te te waihu'u õ di. Tanei õ di, Adã hã.
Pi'õ si Wa'uburé nhimiroti hã tô senai'õ na te te æwaihu'u õ zéb
zarina, ma tô Wamama nhimiroti na upa na'rata. 15 Tane nherå,
pi'õi mono bâ hâimana wå na 're hâimana za'ra mono wamhã, tãma
're rowå za'ra mono di za. Wanhib'apito umnhasi sina, te za 're
hâimana za'ra. Te za duré te te 're dazawi pese za'ra. Hâimana wå
uptabi na te za dama 're hâimana za'ra. Tawamhã, æwasã hã ãma 're
sépu'u za'ra mono wamhã, æ'ra hã tãma 're rere'e wå mono da, te za
Wamama hã te te 're anho'reptu, pi'õ noræ hã.

Wanhib'apito zazei'wa noræ 'madâ'â'wa na rowasu'u

3 1 Ã hã te aima æwaihu hã, tô sena uptabi. Ãté ni'wa hã te za
sima wå, æsazei'wa noræ hã te te 're 'mai'madâ'â mono da. Ãne

wamhã, te te sima æwåzé hã wå di, da'madâ'â na te te 're
æ'mairomhuri mono da hã. 2 Æsazei'wa noræ 'madâ'â'wai mono bâ, te
za 're hâimana wå za'ra. Tawamhã, æwasédé hã da te ãma 're æsa'ra
mono da hã, mare di. Timro uptabi si te za te te sima 're 'madâ'â
za'ra, misi haré. Hâimana prédum na te za dama 're hâimana za'ra.
Tiwasété wi te za sina 're siptete u'âsi za'ra, 're nomro wå mono da.
Te za duré dama 're hâimana wå za'ra. Duré ætåme 're dasihutu
mono wamhã, te za te te 're da'mazasi su'u za'ra. Duré roti na
rowaihu hã te za tãma 're hâimana za'ra, te te ãma 're ædapawaptob
za'ra mono zéb da hã. 3 Duré âzézei'wa, 're nomro mono õ di za.
Duré da'ahâri zei 'wa, 're hâimana za'ra mono õ di za. Simizawi
pese uptabi na, te za dama 're hâimana za'ra. Duré rob'uiprazéb zô
si te te sima 're rob'ruiwapari za'ra mono õ di za. 4 Ti'ra noræ hã te

za duré te te 're pawapto pese za'ra, timama mreme si te te 're
'madâ'â pese za'ra mono da, timama hã æsimiroti na te te 're wazéb
za'ra mono da. 5 Da'madâ'â'wa noræ hã æ'ra noræ hã tãma 're nomro
wå mono da, te te 're pawapto pese za'ra mono õ nherå, e niha te za
tawamhã 'Re æhâimana u'âsi mono zazei'wa noræ hã te te 're
pawaptob za'ra duré, 're nomro wå mono da, ta noræ zama. Te te 're
pawapto waihu'u za'ra mono õ di za. 6 Ni'wa hã Wanhib'apito te te
æsazezém na ãma ronomro õ nherå, da'madâ'â'wa na 're
'maihâimana mono õ di za. E maræ wa. Æsazeté'wa hã da'madâ'â'wa,
're 'maimoræ wamhã, ãté da'madâ'â'wai wa, te za 'râwi sina 're
'maiwata, tipire na taré. Ãne wamhã, 'Re æhâimana u'âsi mono hã
wa'uburé noræ nhib'apito hã 'râwi sina 're wata mono wa, te te æwå'õ
ne, te za ta hã wå'õ. 7 Æsazei'wa noræ 'madâ'â'wai mono bâ te za dama
're hâimana wå za'ra. Ãne wamhã, dama 're æhâimana wå mono
zém na te za æsazei'õ'wa noræ zama te te dama 're wasu'u wå za'ra.
Dama 're hâimana wå za'ra mono õ wamhã, te za damreme hã te te
sina 're 'rã'õtõ za'ra. Ãne wamhã, wa'uburé noræ nhib'apito te te
da'ãma sima æroti wasété zé hã te za te te sina 're 'mai'uwaimrami
tãma, da'madâ'â'wa noræ hã.

Dapawapto'wa noræ wasu'u
8 Dapawapto'wai mono bâ te za 're hâimana wå za'ra. Duré

âzézei'wa na 're hâimana za'ra mono õ di za. Rob'uiprazéb zô si
mreme si'ahâ na 're hâimana za'ra mono õ di za. 9 Wanhib'apito
nhimiroti hã aré dama sa'rese õ nherå, ma tô oto te te dama 're
awaihu'u, 'Re æhâimana u'âsi mono hã, da te ãma 're æsaze za'ra
mono zéb da hã. Æsimiroti hã tô sena wa, te za dapawapto'wa noræ
hã te te 're 'madâ'â pese za'ra, hâimana wå sina. Æwasu'uwå hã tô sena
na te za te te 're saze za'ra. Ãne wamhã, 'râwi tipå'å na 're siwå'õ
za'ra mono õ di za, tô sena na te te 're æsaze za'ra mono õ na hã.
10 Dapawapto'wa da, da te dasiwi pisutu õ ré hã, te za a'â da te
dasiwi 're 'mai'madâ'â, dama 're æ'maihâimana wå mono zô. Tawamhã
dama 're 'maihâimana wå mono wamhã, te za oto dapawapto'wa na
're 'maihâimana. 11 Æmro zama te za dama 're hâimana wå, pi'õ hã.
Damreme hã æwå'õre na te te dama 're robzanhamri mono õ di za.
Hâimana prédup sina te za dama 're hâimana. Tiwasété wi, te za sina
're siptete. Hâimana nhiptete na, te za 're hâimana. 12 Dapawapto'wai
mono bâ timro uptabi si te za sima te te 're 'madâ'â pese za'ra, misi
haré. Duré ti'ra noræ hã te za te te 're 'madâ'â pese za'ra, 're nomro
wå mono da. Duré uburé æsõrõwa ãma æsiré 're æhâimana za'ra mono
noræ zama, te za te te 're 'madâ'â pese za'ra, ta noræ zama 're nomro
wå mono da. 13 Dapawapto'wa noræ hã te te 're dapawapto wå za'ra
mono wamhã, æsimipawapto wå na te za da te 're wasu'u wå za'ra.

Ãne wamhã, mreme nhiséb ãna te za duré dama 're siwasu'u za'ra,
Cristu Zezusi hã te te 're æsaze za'ra mono zém na hã.

Wanhib'apito wasu'uwå hã dama æsihâi'rézé wasu'u
14-15 Atåme ãma ðwisi su'u da hã ðma wå nherå, ãma ðwisi su'u õ

na dâ'âsina, wa ãne na ãma aima rob'ui'éré. E maræ da. Niha dama
're æwahâimana za'ra mono zéb da na waihu'u da. Wa noræ hã 'Re
æhâimana u'âsi mono 'ra, wa 're wanomro. Æsib'a'uwå, wa oto 're
wahâimana za'ra, daro mono bâ wa te 're æsaze za'ra mono hã.
Wanhib'apito nhimiroti hã tô sena wa, æsazei'wai mono bâ wa za
wa te 're 'madâ'â u'âsi za'ra. Õne haré te za dama 're hâimana u'âsi,
da te ãma 're æsaze za'ra mono zéb da hã. 16 Tô sena Zezu Cristuhu
wasu'uwå hã wå uptabi di, aré dama sa'rese õ nherå, Wamama hã
te te oto dama æhâi'ré hã wa te 're æsaze za'ra mono zé hã, ãma 're
æwanomro wå mono zéb da hã. Ãne te te dama æwaihu'uzé hã:

“A'uwå na ma podo, ti'ai ãma.
Duré tô sena æ'ra 're æmoræ wå uptabi na, ma tô Tipå'åzani
na dama waihu'u za'ra.
Duré hâiwa ãma 'Re æhâimana u'âsi mono ma romhuri'wa
noræ hã ma tô titõmo na 'madâ'â za'ra.
Duré a'uwå mono bâ 're ædahâimana za'ra mono noræ hã ma
tô æwasu'uwå na da te 're dapo're pu'u za'ra, daro mono bâ.
Ma tô duré da te dasina 're umnhasi za'ra.
Duré rowå uptabi u ma tô mo, hâiwa u.”

Ãne Zezu Cristuhu wasu'uwå na Wamama hã te te dama æwaihu'uzé
hã.

Danhimiroti senai'õ na rowasu'u

4 1 'Re æhâimana u'âsi mono hã, Tipå'åzani na ma tô ãne dama
waihu'u: “Rob'rãsutuzéb u romhuture wapsi, te za ni'wam noræ

hã ðzadawa para õ nherå, råme za'ra, Zezu Cristuhu nhimiroti hã
aré te te 're æsaze za'ra mono zé hã. Æhâiba'õ noræ nhimiroti hã tô
sena newa te za te te 're wapari za'ra, wa'uburé noræ nhimiroti
zarina 're nomro mono da oto.” Ãne ma tô dama waihu'u.
2 Wa'uburé nhimiroti hã te za te te datåme 're ropé, aibâ noræ
zadawa hawi. Aibâ noræ hã roti tô sena na te te dama 're rowasu'u
za'ra mono newa, te sadawa nhipese na te te dama 're rowasu'u
za'ra. Tane nherå, ta noræ hã 'râwi 're siwaihu'u za'ra mono õ di,
tizadawa nhipese na hã. 3 Ta noræ hã te za dasina 're ædamro za'ra
mono zé hã dawi sawi za'ra, dasina 're damro za'ra mono tõ da,
dasiwaprosi 're dahâimana za'ra mono da. Te za duré dasazé hã
dawi sawi za'ra, maræ mono bâ 're dasaihuri tõ mono da, 'Re
æhâimana u'âsi mono hã uburé dasazé hã te te apoto mono nherå,

ãma 're ædasaihuri mono zéb da hã. Æsazei'wai mono bâ wama
waihu'u pese za'ra di, dasazém na æsimiroti hã. Ãne wa, sõpru wa,
ãma 're wawata za'ra mono pari, wa za æsimipoto na 're wasaihuri.
4-5 Uburé dasazé hã wå di, 'Re æhâimana u'âsi mono nhimipodo hã
ãma 're æwasaihuri mono zéb da hã. Wå wa, wa te wasiwi 're wå'õ
za'ra mono õ di za, ãma 're wasaihuri mono tõ da hã. Sõpru wa,
ãma 're wawata za'ra mono sina, wa za ãma 're wasaihuri, æwå na te
te nharæ wa, 'Re æhâimana u'âsi mono hã. Ãne wamhã, tãma wå di,
æsimipoto na 're æwasaihuri mono zéb da hã.

6 Tawamhã uburé te aima æ'awaihu'uzéb zarina si, te za wasiré
æsazei'wa noræ ma 're æ'awaihu'u mo. Ãne wamhã, Cristu Zezusihi
ma, romhuri wå 'wa, te za tô 're aimo. Wanhib'apito nhimiroti hã wa
te 're æsaze za'ra mono zéb zarina, 're aimoræ u'âsi sina, te za tãma
're æwaihu'u u'âsi za'ra mo, roti tô sena zarina zama, ãma 're aimoræ
u'âsi ne. Õhõ na si 're aimoræ wamhã, asiptete sina te za 're aihâimana
mo, Wanhib'apito ãma hã. 7 Dahi'rata noræ nhimirob'rãzarõtõ
'ratare hã 're wapari mono õ di za. Ta noræ hã æsazei'õ'wa noræ te hã,
tarére. Ta hã te za asima 're æ'madâ'â pese mo, 're aihâimana wå
mono da, Wamama nhimiroti zarina. 8-9 Ãne wa za duré aima
waihu'u. Ãté ni'wam noræ hã te za te te sima 're pisutu za'ra, 're
sihâiba wairob za'ra mono da, dahâiba wairobzé hã wå wa,
dahâiba ma hã. Ãne hã dama 're rowå za'ra mono nherå, 'Re
æhâimana u'âsi mono nhimiroti zarina 're danomro wå mono da, da
te dasima 're pisutu pese za'ra mono wamhã, dama 're rowå uptabi
za'ra mono di za. Rowå na te za ãma 're danomro, ti'ai ãma, hâiwa
ãma zama. Tô sena wa tô aima rowaihu'u. Ãhã wasu'u hã tô sena
wa, aihæni te za da te ãma 're saze za'ra. 10 Taha da, wa za sada 're
wanhiptete u'âsi za'ra, wa te 're dapawaptob za'ra mono da, da te
ãma 're saze za'ra mono da. 'Re moræ u'âsi wa, wa tô wasina wa te
're umnhasi za'ra, te te 're wapawaptob u'âsi za'ra mono da. Ta hã
uburé Danho'reptui'wa, te 're hâimana. Æsazei'wai mono bâ te za tô
te te 're wa'anho'reptu.

11 Taha wa, uburé te aima æ'awaihu'uzém na te za æsazei'wa noræ
ma 're æ'awaihu'u mo, asimiroti pire sina. 12 Aihâiba prédu pese õ
nherå, te za 're aimoræ wå, aiprédu pese õ wa, asimiroti na æsazei'wa
noræ hã te te 're aiwå'õ za'ra mono tõ da. Te za dama 're asanho mo,
aimreme wå na, duré dama aihâimana wå na, duré asimizawi pese
na, duré asimirosa'rata wå na. Taha na, te za dama 're asanho mo,
asirã zarina 're nomro wå mono da, æsazei'wa noræ hã. 13 Nimahã na
wa za ãma atåme wi. Ma'ãpé, ãma atåme ðwisi õ ré hã, dama 're
sõré u'âsi mono za, 'Re æhâimana u'âsi mono nhimiroti 'rata na
rob'ui'éré hã. Te za duré Wanhib'apito wasu'uwå na dama 're
ærowasu'u u'âsi mo. Te za duré 're ædapawaptob u'âsi mo, æsimiroti

zarina 're danomro wå mono da. Taha da, te za asina 're æ'madâ'â
u'âsi mo. 14 Maræ æwå hã ma tô Wamama hã aipå'å 're aima tisõ,
ãma 're ædapawapto mono zéb da hã. Hâiwa hawi te te tãma
æwaihu'u za'ra zém na, ma tô æsadawa wasu'u'wa noræ hã aima waihu'u
za'ra, æwå hã za te te aima æsõmri na. Duré ma tô da'madâ'â'wa noræ
hã, tinhib'rada hã ai'ãma sa'ra za'ra, ai'rã nhisiwi. Taha ré ma tô 'Re
æhâimana u'âsi mono hã æwå hã aima tisõ. Taha zarina, te za asina
tãma 're æ'uwaimrami u'âsi mo, dapawaptom na, asimiromhuri hã
Wamama ma.

15 Uburé te aima æ'awaihu'u mono zéb zarina, te za asina 're
æ'madâ'â u'âsi mo. Õhõ si te za asima 're æpisutu pese mo, asina 're
æ'uwaimrami mono zéb da si. Ãne wamhã, dapawaptom na rowaihu
hã asima ãma 're æsa'åtå mono na te za da te ai'ãma 're waihu'u
za'ra. 16 'Re aimoræ wå da, duré æ'uwaibaba si dama 're sadawa
wasu'u mono da, te za 'râwi 're asi'madâ'â pese mo. Ãne wamhã, te
za 're asisõ'reptui u'âsi mo. Aiwapari'wa noræ zama, te za 're
æ'anho'reptui u'âsi mo.

Æsazei'wa noræ pawaptobzém na rowasu'u

5 1 Ãté aibâ æprédu hã te za tihâimanazém na 'mai'upa. Ãne
wamhã, aimreme æpire na tãma nharæ õ di za. Aimama ma, 're

aimreme wå mono ne, te za duré aimreme wå na 're æpawapto mo,
're moræ wå da oto. Duré æpréduptém noræ hã te za aimreme wå na
're æ'apawapto mo, aimreme wå na ano noræ hã 're æ'apawapto mono
ne. 2 Duré pi'õ æprédum noræ hã te za aimreme wå na 're æ'apawapto
mo, aimreme wå na ana hã 're æpawapto mono ne. Duré pi'õ
æpréduptém noræ hã te za aimreme wå na 're æ'apawapto mo,
aimreme wå na si aihidiba noræ hã 're æ'apawapto mono ne.
Aiprédup sina te za ta noræ ma 're aihâimana mo.

3 Pi'õi mrotõ noræ pawapto'wa da hã ni'wai õ uptabi wamhã, te za
maræ na 're æ'apawapto pese mo. 4 Pi'õi mrotõ 'ra noræ hã 're
hâimana za'ra mono wamhã, tiwarahuzé wa'rãmi, te za tina hã
maræ na te te 're pawapto pese za'ra. Duré pi'õi mrotõ nhihudu noræ
hã 're hâimana za'ra mono wamhã, tiwarahuzé wa'rãmi, te za
ti'rata noræ hã maræ na te te 're pawapto pese za'ra. Ãne te za 'Re
æhâimana u'âsi mono nhimiroti zarina te te tãma ãma 're
uwaimrami za'ra, ãne si tãma wå wa. 5 Pi'õi mrotõ hã ãté siwaprosi
te 're 'manhamra. Æpawapto'wa da hã, ni'wai õ uptabi di. Tane
wamhã, 'Re æhâimana u'âsi mono zô si, te za 're simnhasi, maræ na
te te 're pawapto mono da. Bâtâ na te za tãma 're mreme u'âsi,
barana zama, maræ na te te 're pawapto mono da. 6 Pi'õi mrotõ
hâiba amo hã, ãté ãne 're 'maihâimana mono õ di za. Ãté maræ zô si
te za sina 're simnhasi u'âsi. Ãne wamhã, æpå'å 're dâ'â u'âsi ne, te za

oto 're 'maimo. 7 Taha wa, te za tãma 're æroti pese za'ra mo, æsazei'wa
noræ ma, æmrotõ noræ ãma te aima æroti mono zé hã te te siwi 're
'madâ'â pese za'ra mono da. Tawamhã æsazei'wa noræ hã damreme
hã te te sina 're 'rã'õtõ za'ra mono õ di za. 8 Ãté ni'wam noræ hã
tinhimaræ na te te 're pawapto pese za'ra mono õ di za, tisisãnawã
noræ hã. Ãté æsõrõwa 're, 're æhâimana za'ra mono noræ zama, te te 're
pawaptob za'ra mono õ di za. Ãne wamhã, Wanhib'apito nhimiroti
zarina te te 're pawapto pese za'ra mono õ wamhã, te aré
æsazei'õ'wa ne oto 're nomro. Ãne wamhã, te te 're æpawaptob za'ra
mono õ na, te aré æsazei'õ'wa noræ hã 'rãnhipa za'ra, tihâimana
wasété na hã.

9-10 Pi'õi mrotõ hâiba tém noræ nhisi na 're rob'ui'éré za'ra mono õ
di za, pi'õi mrotõ si'æhi noræ nhisi zu hã. 60 na ãma 're wahub za'ra
mono parip si, te za æsisi na da te 're rob'ui'éré za'ra, ti'amo'aba si te
te 're 'madâ'â pese za'ra mono wamhã, duré ti'ra noræ hã te te 're
warahu wå za'ra mono wamhã, duré te te 're da'mazasi su'u za'ra
mono wamhã, duré dawi 're sipa zawi za'ra mono ãna, æsazei'wa
noræ ma, te te 're romhuri za'ra mono wamhã, dapara upsõ na
zama, duré robzei'õ na 're ædanomro mono noræ hã te te 're
pawaptob za'ra mono wamhã, duré simi'å na te te dama 're
'manharæ wå u'âsi za'ra mono wamhã. Ãne wamhã, pi'õi mrotõ noræ
hã dama waihu'u pese za'ra di za, te te 're ædapawaptob za'ra mono
na, siwaptom na. Tawapsi, te za æsisi na da te 're rob'ui'éré za'ra,
pi'õi mrotõ si'æhi noræ nhisi zu.

11 Pi'õi mrotõ hâiba tém noræ nhisi na æhi noræ nhisi zu, ãma 're
rob'ui'éré za'ra mono õ di za. E maræ wa. Ãté hâiba téb uptabi ré, 're
mrotõ za'ra mono wa, te za te te sima 're wå uptabi za'ra, timro na
te te 're sahu za'ra mono da. Ãté Cristuhu ma si te te 're romhuri
za'ra mono da, te te sima 're wå uptabi za'ra mono õ di za oto.
12 Tawamhã timro na te te ãma 're sahu za'ra mono wamhã,
Cristuhu ma, te te sina 're æroti za'ra mono zé hã ãma 're nomro
mono õ di za oto. Taha wa, ãté te za oto da te dasiwi 're wå'õ za'ra,
ãma 're sõpré u'âsi mono õ wa. 13 Duré pi'õi mrotõ hâiba tém noræ
nhisi na æhi noræ nhisi zu, 're rob'ui'éré za'ra mono wamhã, ãté
dawaptom na te za dama 're wa'a za'ra. Ãté sihâiwi na te za 'ri
babap si oto 're nomro, mro õ wå te. Ãté maræ te te wapari wamhã,
te za te te dama 're rowasu'u za'ra. Ãté aimawi timreme na te za te
te dawi ãma 're ro'wa'rutu za'ra. Ãté maræ na taré 're sõpré mono
ãna, te za te te dama 're rowasu'u za'ra. 14 Taha wa, wa tô ðsima wå
za'ra, duré apâ timro na te te 're sahu za'ra mono da, pi'õi mrotõ
hâiba tém noræ hã. Te za duré apâ 're 'ra za'ra. Tawamhã tinhorõwa
ãma te za ti'ra noræ hã te te 're 'madâ'â pese za'ra. Ãne dama 're
hâimana wå za'ra mono wamhã, damreme hã te te sina 're 'rã'õtõ

za'ra mono õ di za, wazawi'õ'wa noræ mreme hã. 15 Ãne wa tô aima
waihu'u. E maræ wa. Ni'wam noræ hã ma tô wairé, pi'õi mrotõ noræ
hã, Wanhib'apito nhimiroti wå nhiti, Satanasihi nhimiroti si te te
oto 're 'madâ'â za'ra mono da. Taha wa, wa tô ãne na aima waihu'u.

16 Pi'õ hã æsazei'wa 're 'maimoræ wamhã, te za pi'õi mrotõ hã maræ
na te te 're 'maipawaptob u'âsi, tina wamhã, ti'rata wamhã. Ãne
wamhã, rosa'rata pire hã pi'õi mrotõ noræ ãma te te ãma 're sépata
za'ra mono õ di za, æsazei'wa noræ hã. Tãma waihu'u pese za'ra di
za, pi'õi mrotõ hã 'ra ãna 're æhâimana za'ra mono noræ si te te 're
æpawaptob za'ra mono da hã.

Æsazei'wa noræ 'madâ'â'wai wasu'u
17-18 Aibâ noræ hã æsazei'wa noræ te te 're 'madâ'â wå za'ra mono

wamhã, te za æwa'rãmi maræ æwå hã te te tãma 're sõmri za'ra,
æsazei'wa noræ, siré 're æsi'rã'õtõ mono noræ hã. Cristuhu wasu'uwå
na te te tãma 're rowasu'u za'ra mono wamhã, duré æsimiroti wasu'u
na te te 're pawaptob za'ra mono wamhã, maræ hã æwå hã sa'åtå na
te te tãma 're æsõmri za'ra mono da hã, wå di. Ãne hã wa tô waihu'u
za'ra ni, 'Re æhâimana u'âsi mono nhimiroti 'rata hawimhã, ãne:

“Powawå hã aro 'rã ne tipara na dasazéb da, te te aima 're
sub za'ra wa'aba mono ré hã, 're wata wasisi za'ra wa'aba
mono õ di za, 're saihuri tõ mono da.”

Ãne hã, 'Re æhâimana u'âsi mono nhimiroti na rob'ui'éré 'rada hã.
Duré æsimiroti hâiba amo hã ãne:

“Romhuri'wa noræ hã te te dama 're romhuri za'ra mono
wamhã, tô æ'uwaibaba te za da te 're pawa'âbâ za'ra.”

Taha zarina te za æsazei'wa noræ hã da'madâ'â'wa noræ hã te te 're
pawaptob za'ra asa, maræ na.

19 Ãté da'madâ'â'wai ãma te za ni'wa hã æwasédé hã ãma tihi.
Tawamhã, siwaprosi te te ãma hiri wamhã, wapari õ di za, æmreme
hã. Ãté si'ubdatõ te za ãma sisadawa waptob za'ra, ãma æ'madâ'â'wa
noræ hã, æwapari'wa noræ hã. Ãté maparane te za ãma sisadawa waptob
zahuré. Ãne wamhã, da'madâ'â'wa zô te za aihâ, æhâimanazém na
sadawa pibu da. 20 Tawamhã tô sena tiwasédé hã te te 'manharæ
wamhã, te za æsazei'wa noræ nho'a tãma æroti, tiwasété na te te ãma
sahu tõ da. Danho'a te za tãma æroti, æsipai u da'madâ'â'wa hâiba
amo noræ hã sina 're hâtâ'â za'ra mono wa, æsine tiwasédé hã te te 're
'manharæ za'ra mono tõ da, ta noræ hã.

21 Da'madâ'â'wa hã aima sawi uptabi nherå, te za danho'a tãma
æroti, tiwasété na te te ãma sahu tõ da. Asimiroti na 're da'mairåme
mono õ di za. 'Re æhâimana u'âsi mono hã te we te te 're wa'ab'madâ'â,
Cristu Zezusihi me. Hâiwa ãma romhuri'wa noræ zama, te duré te te
we 're wa'madâ'â za'ra, 're ænomro wå mono noræ hã. Taha wa, ta

noræ nho'a 're wanomro mono wa, da'madâ'â'wa noræ ãma te aima
æroti mono zé hã te za 're æ'madâ'â pese mo.

22-25 Ãne wa za duré aima waihu'u. Æsazei'wa noræ 'madâ'â'wa da,
da'maipisutu da wamhã, asapa'abâ da'maipisutu õ di za, aiwara
sina. Asapa'abâ asib'rada hã da'rã nhisiwi 're aza'ra mono õ di za,
Wanhib'apito ma, romhuri'wa da, 're da'apisutu mono da. E maræ
wa, wa ãne aima waihu'u. Asimipisudu hã dama 're hâimana wå
prã za'ra mono wamhã, æsabâdâ da te dasiwi 're aiwå'õ za'ra mono
õ'umnhasite. Te za 'râwi 're asi'madâ'â u'âsi mo, asimiroti na duré
aihâimanazém na 're upa tõ mono da.

Wa za a'â aima waihu'u, asi'ãma waihu'u da. Â si 're hâsi mono
nherå, te za oto uwa 'rãi wa'u æsé hã syry na 're æhâsi mo, ãma 're
asiwede mono da. E maræ da. 'Re asai mono wa, 're adi'izé u'âsi tõ
mono da. Aihâzé hã te te aimrami siwapto wa, asib'uwa na 're
aimoræ wa, te za 're æhâsi u'âsi mo, syry na.

Ãne wa za duré aima waihu'u, da'madâ'â'wa da, asapa'abâ 're
æda'apisutu mono õ zém na hã za. Ãté ni'wam noræ hã sõ'awi
tiwasédé hã te te 're 'manharæ za'ra mono wamhã, æwasété na dama
waihu'u pese za'ra di za, 'Re æhâimana u'âsi mono hã bâtâ na
dahâimanazém na te te da'awaihu'u õ ré hã. Ãté nimahã na si te za
ta noræ hã æwasété na da te 're waihu'u za'ra. Ãté ni'wam noræ hã te te
dama 're æ'manharæ wå za'ra mono zém na, dama waihu'u pese za'ra
di za. Ãté nimahã na si te za ta noræ hã da te 're waihu'u za'ra, te te
dama 're æ'manharæ wå za'ra mono zém na. Ãne wa, wa tô ãne na hã
aima roti, asapa'abâ 're da'apisutu tõ mono da, da'madâ'â'wa da hã.

6 1 Æwada'uri zarina si, pawa'âbâ ãna dama romhuri'wa noræ hã te
za titede'wa hã æsimiroti na te te 're wazéb za'ra. Ãne 're

hâimana za'ra mono õ wamhã, ãté te za 'Re æhâimana u'âsi mono
nhisi na da te ãma 're wasété za'ra. Ãté wa'ãma zama te za duré da
te 're wasété za'ra, æsazei'wa noræ ma, wa te 're roti wasété za'ra
mono newa. 2 Ãté pawa'âbâ ãna dama romhuri'wa noræ tede'wa hã
te za æsazei'wa 're 'maimo. E tawamhã æmreme hã te te 're 'madâ'â
pese za'ra mono õ di za, æsisãnawã ne tãma 're 'maihâimana mono
nherå, ætede'wa hã. Mare di. Æsimiroti na te za te te 're wazéb za'ra.
Æsazei'wa 're 'maimoræ wa, duré tãma sawi pese za'ra wa, te za
titede'wai ma, te te tãma 're romhuri wå uptabi za'ra. Ãne na te
aima 're æroti mono zéb zarina, te za æsazei'wa noræ ma 're æ'aroti
pese mo, ãma 're nomro wå mono da.

3-5 Ãté ni'wam noræ hã aimawi na te za æsazei'wa noræ ma te te
tãma 're rowasu'u za'ra. Ãté Wanhib'apito Zezu Cristuhu nhimiroti
na te te ãma 're saze za'ra mono õ di za, ta noræ hã, tô sena nherå,
Wanhib'apito nhimiroti hã rowå na ãma 're ædanomro mono zéb da
hã, duré dawå na si ãma 're ædanomro mono zéb da hã. Ãne

wamhã, roti tô sena hã tãma waihu'u za'ra õ di za. Taré te za
tinhimiroti wå na 'râwi sina 're wata za'ra. Ta noræ ma, wå di, maræ
wasu'u na 'râwi ãma 're æsisada'âbâ za'ra mono da hã, duré 'râwi
timreme na 're æsi'wapé za'ra mono da hã. Taha zarina, te za
tisi'ruiwapari na te te sima ãma 're wa'rãmi za'ra, ãma 're sisada'âbâ
za'ra mono da. Te za duré te te 're dawasu'u wasété za'ra. Te za
duré si'ãma te te 're rosa'rata wasété za'ra. Roti tô sena hã tãma
waihu'u pese za'ra õ wa, roti tô sena zarina si te te 're rosa'rata wå
za'ra mono õ di za. Ta noræ hã te te sima 're rosa'rata siwamnaræ
za'ra, æsazei'wa noræ hã rob'uiprazé hã te te tãma 're sõmri za'ra
mono da, æsimirowasu'u wa'rãmi, sibro pese na 're hâimana za'ra mono
da. 6 'Re æhâimana u'âsi mono nhimiroti 'madâ'â'wa, 're wanomro
mono wamhã, duré maræ zô si wasima 're wanhopré mono ãna 're
wanomro mono wamhã, wama 're rowå uptabi za'ra mono di za.
7 E rob'uiprazé ma tô wazababa 're wairébé, wana dub're hawi 're
wapoto za'ra mono wamhã. Mare di. Wa'ubana wa tô 're wapoto
za'ra. Duré 're wadâ'â za'ra mono wamhã, e wanhimaræ hã wa za
wasiré wa te 're 'wasari. Mare di. 8 Taha wa, ti'ab ré, wasai ré 're
wahâimana za'ra mono wamhã, duré wa'uza ré 're wahâimana za'ra
mono wamhã, maræ zô si wasima 're wanhopré za'ra mono õ di za,
maræ na wa te wasima ãma 're ærowå za'ra mono zéb da hã.
9 Rob'uiprazéb zô, da te dasima 're rosa'rata siwamnaræ u'âsi za'ra
mono wamhã, ãté te za da te 're wapari za'ra, rob'uiprazém na
wa'uburé te te dama 're æ'aroti wasété mono zé hã. Ãne wamhã, ãté
æsimiroti hã da te 're råme waihu'u za'ra mono õ di za oto. Ãté
rosa'rata ãna te za æsimiroti zarina, maræ zô si oto da te 're
rob'ruiwapari za'ra, maræ wasété zô zama. Ãne wamhã, te za oto
dawi tirobzei'õ pese za'ra. Rowå u'âsi 're ædanomro mono zé hã
tãma 're hâimana za'ra mono õ di za oto. 10 E maræ wa.
Rob'uiprazéb zô si, da te dasima 're rosa'rata za'ra mono wamhã,
siwa'ru te za maræ hã æwasédé hã da te 're 'manharæ za'ra. Ni'wam
noræ hã roti wå hã aré te te 're æsaze za'ra mono zém hawi, ma tô 're
sipa za'ra, rob'uiprazéb zô si te te sima 're rob'ruiwapari za'ra mono
wa. Ta noræ hã te oto robzei'õ si te te 're sépata za'ra.

11 A hã 'Re æhâimana u'âsi mono ma romhuri'wa. Taha wa, ta
noræ ne 're aimoræ õ di za. Te za 're aihâimana wå u'âsi mo, 'Re
æhâimana u'âsi mono nhimiroti zarina si. Õhõ si te za 're æ'madâ'â
pese mo, 'Re æhâimana u'âsi mono si, ai'ãma 're siwãræ u'âsi mono
da. Te za duré 're æda'azawi pese mo. Rowasédé hã taré da te aima
're 'manharæ za'ra mono nherå, asiptete sina te za Wanhib'apito ãma
're aimoræ u'â. Atoi u'âsi te za 're aimo. Taha na si 're aimoræ da, te
za asina 're æ'madâ'â u'âsi mo. 12 A hã æsazei'wa, 're aimoræ wa, te za
sô 're asi'wapéi u'âsi mo, 're æ'aimoræ wå zéb zô, rowå u'âsi 're

aihâimana u'âsi mono zéb da hã, hâiwa ãma hã asina uwaimrami
da. Taha da, ma tô bâtâ na aipisutu 'Re æhâimana u'âsi mono hã,
da'ahâ noræ nho'a æsazei'wa na asiwaihu'u wå zém na. 13-14 Ãhãna,
wa za aima pisutu, uburé te aima æroti mono zé hã asina 're 'madâ'â
u'âsi mono da. 'Re æhâimana u'âsi mono nho'a, wa aima pisutu, ti'ai
ãma 're ædanomro mono zé hã te te dama 're æ'apisutu mono nho'a.
Cristu Zezusihi nho'a zama wa aima pisutu, Põsi'u Piratuhu ma,
tihâimanazém na æsiwaihu'u wå nho'a zama. Uburé te aima æroti
mono zé hã te za asina 're æ'madâ'â u'âsi mo, apâ we æmoræzéb u,
Wanhib'apito Zezu Cristu hã. Asina 're 'madâ'â u'âsi mono wamhã,
tawamhã da te aima 're nharæ za'ra mono õ di za, asina 're æ'madâ'â
mono õ zém na hã. 15 Bâdâ te te æpisutuzém na te za 'Re æhâimana
u'âsi mono hã tãma tinha, apâ wei moræ da, Wanhib'apito hã. Wå
uptabi di, 'Re æhâimana u'âsi mono hã. Õhõ si uburé Danhib'apito
uptabi. Uburé ti'ai ãma danhib'apito noræ nhipai u, pire uptabi di.
Uburé dama æpire noræ nhipai u, pire uptabi di. 16 Õhõ si siwaprosi
're æmoræ u'â hã. Ta hã, rowa'a za'åtå na te 're hâimana u'âsi. Taha
wa, ni'wa hã ætåme æsébré da hã mare di. Da te dasiwi æhâiba pibu
da hã, mare di duré. Ta hã wå uptabi di. Waihu'u pese di duré.
Taha wa, wa za ãma 're wawata u'âsi za'ra.

17 Ãne te za duré æsibrob ahâ noræ ma 're æ'aroti mo, sibrob ahâ wå
te, 'râwi sina 're wata tõ za'ra mono da. Danhibro hã dama 're
hâimana u'âsi za'ra mono õ di za, dama ãma 're ærowå za'ra mono
zéb da hã. Taha wa, tinhibrop si te te 're 'madâ'â za'ra mono õ di za.
'Re æhâimana u'âsi mono zô si, te za 're simnhasi za'ra, taha si, maræ
wå na uburé wama 're sõpru mono wa, wama ãma 're ærobze za'ra
mono zéb da hã. 18 Ãne te za duré æsibrob ahâ noræ ma 're æ'aroti
mo, te te dama 're 'manharæ wå u'âsi za'ra mono da. Te za duré
uburé maræ wå na dama 're sõprub za'ra. Te za duré simi'å na maræ
na te te 're dazari u'âsi za'ra. 19 Ãne wamhã, æte uptabi da hã te za
maræ hã æwå hã sô 're simi'wara u'âsi za'ra, niwab da hã. Duré rowå
u'âsi te za ta noræ hã 're hâimana u'âsi za'ra, hâiwa ãma.

20-21 Timotiu, ma'ãpé roti hã tô sena si asina 're 'madâ'â u'âsi
mono za, 'Re æhâimana u'âsi mono te te aima æwaihu'uzé hã, ãma 're
æda'apawapto mono zéb da hã. Ni'wam noræ hã taré te dama 're
siwasu'u za'ra, roti tô sena hã tãma æwaihu'u za'ra na hã. Tane
nherå, Zezu Cristuhu nhimiroti hã wa te 're æsaze za'ra mono zém
hawi, ma tô ta noræ hã 're sipa za'ra. Ta noræ hã te te dama 're
ærowasu'u za'ra mono zé hã, Wanhib'apito nhimiroti zarinai õ di.
Taha wa, roti tô senai'õre wi, te za asina 're asiptete u'âsi mo, 're
wapari tõ mono da.

Wa ðsima aiwå za'ra wa'wa, rowå u'âsi 're anomro aba mono da,
Wamama te te 're æ'aipawaptob za'ra wa'aba mono zéb zarina si.

2 Timotiu
Paru hã, maparane ãma te te duré ærob'ui'érézé,

Timotiuhu ma

Æbaihâ wasu'uzé
Ã æbaihâ na ma tô Paru hã Timotiuhu ma tinhimi'ui'éré na tãma ãma sahu,

maparane ãma. Roma ãma dazazéb 're, hâimana sirõmo, ma tô tãma
rob'ui'éré. Tidâ'âzé hã ma tô sina waihu'u, æromhutu na hã oto. Taha wa, ma tô
tãma roti, Timotiuhu ma, 'Re æhâimana u'âsi mono si te te sina 're umnhasi
pese mono da, duré Zezusihi ma, te te 're romhuri wå mono da zama. Ma duré
tãma waihu'u, da'madâ'â'wa na sena na 're hâimana mono da.

1 1-2 Ð'ra Timotiu, ðma asawi pe hã, wa hã Paru wa ãma aima
rob'ui'éré. 'Re æhâimana u'âsi mono hã te te sima ðwåzéb

uwaibaba, ma tô ðpisutu, Cristu Zezusihi zadawa wasu'u'wa, 're
ðmoræ da. 'Re æhâimana u'âsi mono hã ma tô dama ropisutu, rowå
na æ'rata 're dahâimana u'âsi za'ra mono da, Cristu Zezusihi ãma 're
danomro mono wa. Ãne wa, taha wasu'u na te dama 're rowasu'u
mono da, ma tô oto datåme ðzatõ.

Wamama ma, wa ai'ãma 're ðmreme u'âsi, 'Re æhâimana u'âsi
mono ma, duré Wanhib'apito Cristu Zezusihi ma zama, æsimizawizé
hã ai'ãma 're hâimana u'âsi mono da, duré ai'ãma 're på'åzé u'âsi
zahuré mono da, rowå u'âsi, ãma 're aimoræ da.

Paru hã Timotiuhu ma, te te ærotizé wasu'u
3 'Re æhâimana u'âsi mono ãma, wa 're ðwata u'âsi. Maræ na te tiwi

ãma æ'upazém na, te te oto ð'ãma 're ab'madâ'â mono õ wa, wa oto
rowå na te tãma 're romhuri u'âsi. Tane duréihã ma tô duré ðhi'rata
noræ hã te te tãma 're romhuri za'ra. Tawamhã tãma 're ðmreme
mono wamhã, bâtâ na wa aima te tiwi 're rowaptårå u'âsi, barana
zama, te te 're aipawaptob u'âsi mono da. 4 Aiwa'õzém na ai'ãma
ðpo're pu'u wa, wa ðsima rowå za'åtå, te asabu da, rowå uptabi na
're ðhâimana mono da. 5 Duré Wanhib'apito zazei'wa na tô sena 're
aihâimana mono na, wa ai'ãma po're puru. Ai'rada Ro'idi noræ hã
ma tô ana me hã Wanhib'apito zazei'wa na 're hâimana zahuré,
E'unisihi me. Ta noræ ne, tô sena Wanhib'apito zazei'wa 're aimoræ
na, tô ðma aiwaihu'u pese di. 6 Ãne wa, wa za ãma aipo're pu'u oto,

'Re æhâimana u'âsi mono hã sõpru wa, te te aima æsõmrizém na,
dapawaptom na tãma 're romhuri mono da. Ai'rã nhisiwi ðnhib'rada
hã te hiri wamhã, ma tô aipå'å 're aima tisõ, æwå hã. Taha wa,
ma'ãpé asimi'å na tãma 're romhuri u'âsi mono. 7 E wasina wapahi
sina 're wahâimana za'ra mono da, ma tô 'Re æhâimana u'âsi mono
hã Tipå'åzani hã te te wama 're anhomri. Mare di. Wanhiptete sina
ãma 're wahâimana za'ra mono da, duré wanhimizawi pese sina 're
wahâimana za'ra mono da, duré wanhimirosa'rata na hã atãma 're
wahâimana za'ra mono da, ma tô te te wama 're anhomri,
Tipå'åzani hã.

8 Ãne wamhã, 're asisé mono õ di za, Wanhib'apito wasu'uwå hã
dama 're wasu'u tõ mono da. Duré ðma 're asisé mono õ di za,
ðwasu'u na. Wanhib'apito wasu'uwå na te dama 're rowasu'u mono
'ru te, ma tô dasiwi ðnherå ni, dazazéb 're. Taha wa, wa oto te 're
robzépata. Ãne wa, ma'ãpé 'Re æhâimana u'âsi mono hã tinhiptede
te te aima æsõmri na, sada 're asiptete mono, ðsine 're robzépata
mono da. 9 'Re æhâimana u'âsi mono hã ma tô te te 're wa'anho'reptu,
rowasété hawi. Ma tô duré te te sima 're wa'apisutu, æsib'a'uwå oto
're wahâimana za'ra mono da, wawå uptabi na. E maræ wa, ma tô
sima wa'apisutu. E maræ æwå hã wa te dama 're 'manharæ za'ra mono
wa. Mare di. Taha wab õ di. Taré te te sima 're wa'awå mono wa,
duré simizawi pese wa, ma tô te te 're wa'anho'reptu. Ma tô duré
wa'ãma tinhib'a'uwå za'ra. Zahadu ropoto na te te sãna'rata õ ré hã,
'Re æhâimana u'âsi mono hã simizawi pese wa, ma tô sima wa'ãma
roti sirõmo za'ra, te te 're wa'apawapto mono da, Cristu Zezusihi
nhiminho'reptuzém na hã. 10 Wanho'reptui'wa Cristu Zezusi we datåme
æwisizém na, ma tô oto wama siwaihu'u za'ra, tinhimipawaptobzém
na. 'Re ædadâ'â za'ra mono zé wasu'u hã, pipa nherå, ma tô wawi
uprosi za'ra wapahi hã, Wanho'reptui'wa hã. Duré Wanho'reptui'wai
wasu'uwå hã wa te 're æsaze za'ra mono zéb zarina, ma tô wama
waihu'u za'ra, rowå na 're ædahâimana u'âsi za'ra mono zé wasu'u
na hã.

11 Taha wasu'uwå na te 're da'apo're pu'u mono da, ma tô 'Re
æhâimana u'âsi mono hã ðpisutu, Wanhib'apito zadawa wasu'u'wa
're ðmoræ da, æsimiroti na te 're da'apawapto mono da. 12 Taha wa, te
te ðpisutuzéb zarina, te ðsina uwaimrami wa, wa oto te 're
robzépata. Tane nherå, 're ðnhisé mono õ di, æsadawa wasu'u'wa 're
ðmoræ tõ da. Wanhib'apito hã wa ðsina te 're umnhasi, te te 're
ðpawaptob u'âsi mono da. Ta hã ðma waihu'u pese di, æwaihu'u pese
na hã. Wa hã wa tô tãma ðsihâiba nho, tô sena tãma waihu'u pese
wa, te te 're ð'madâ'â mono zéb da hã, bâdâ æwa waptã'ã õ ré, apâ
we æmoræzéb u hã. 13 Ãne wamhã, roti tô sena hã te aima 're
æ'awaihu'u mono hã, te za 're æ'madâ'â u'âsi mo. Cristu Zezusihi ãma

're aimoræ wa, te za Wanhib'apito umnhasi sina, 're aihâimana mo.
Te za duré 're æda'azawi pese mo. 14 Roti tô sena hã te aima 're
æ'awaihu'u mono hã, wå uptabi di. Ta hã te za 're æ'madâ'â pese mo,
ãma 're æda'apawapto mono da hã, aimawi rowasu'u na da te ãma
sapræ za'ra tõ da. Taha da, te za te te 're aipawaptob u'âsi, 'Re
æhâimana u'âsi mono på'åzani hã, wapå'å 're, 're æhâimana mono hã.

15 Azi'a na danhipti'a nho'õmo nhisi ãma, uburé æsazei'wa noræ hã
ma tô ðråme za'ra. Pideru noræ zama, ma tô Emozenihi me dame
ðråme zahuré. Ãne hã aima waihu'u pese di. 16-17 Onesiporuhu si
ma tô tinhimipawaptobzém na nasi ðma rowå zani. Taha wa, wa
ðsima wå, Wanhib'apito hã Onesiporu noræ hã, duré æsõrõwa ãma
æsiré 're æhâimana za'ra mono noræ zama, æwå na te te 're apawapto
mono da. Ta hã ðma 're sisé mono õ di, ðwasu'u na hã. Taha wa,
Roma na 'ri nho'õmo nhisi u wei wisi wamhã, ma tô te te ðzô aba, te
te ðnhopåtå da. 18 Ãne wa, wa ðsima wå, Wanhib'apito hã æwå na te
te ãma tãma uwaimrami da, bâdâ æwa æwaptã'ãzém na,
dahâimanazém na te te æda'awaihu'uzéb da hã. Onesiporu hã ma tô
maræ mono bâ nasi ðpawapto, Épézu ãma 're ðhâimana mono ré hã.
Ãne na hã aima waihu'u pese di.

Paru hã Timotiuhu ma, roti te te tãma æsõmrizém
na rowasu'u

2 1 Ð'ra, ma'ãpé ðwapari pese, asina. Cristu Zezusihi ãma wa 're
wanomro. Ãne wa, te za æsimipawaptobzéb zarina, asiptete

sina ãma 're aihâimana mo. 2 Ðnhimirowasu'u hã ma tô aipo're na
're æwapari mo, æsazei'wa noræ nho'a te dama 're rowasu'u mono
wamhã. Ta noræ hã ahâ di. Tawamhã 're æ'awapari mono zé hã te za
aibâ noræ ma 're æ'awaihu'u mo, aima æ'umnhasi za'ra noræ ma hã,
tãma waihu'u pese za'ra wamhã, ðnhimirowasu'uzém na te te duré
ãma 're uzusi za'ra mono da, dapawaptom na.

3 Da'wapéi'wa dama æ'umnha hã dasi'wapéi 're, hâimana wamhã,
te te 're robzépata tõ mono da, sisawi õ di za. Tane a hã, Cristu
Zezusihi nhib'a'uwå na 're aihâimana mono wa, te za asina 're æsazei
u'âsi mo, asisawi ãna ðsine 're robzépata mono da. 4 Da'wapéi'wa
noræ hã tinhib'apito ma te te 're romhuri za'ra mono ré hã tãma wå
za'ra di, æsib'apito æsimiromhuri na te te 're awåsãmri mono da. Ãne
wa, tinhimiromhuri upana, maræ mono bâ te te sima 're rosa'rata
za'ra mono õ di za, te te sima ãma 're uwaimrami za'ra mono da.
5 Duré, ni'wa hã dawara na hâimana wamhã, dawi watobro nherå,
maræ æwå hã te te sima âri õ di za, dawara na roti hã te te sina
'madâ'â õ wamhã. Dawara na roti hã te te sina æ'madâ'âzéb zarina
si, te za maræ æwå hã sima ti'â, dawi watobro wamhã. 6 Duré, buru
na romhuri pire 'wa hã, amnho hã uburé da te ubumroi pari,

æmoræ'rata na te za tite da âri 'rata. 7 Ma'ãpé, ãma 're rosa'rata u'âsi
mono, te aima ærowasu'uzém na hã. Ãne wamhã, Wanhib'apito hã
te za te te 're aipawapto, ãhã wasu'u na hã 're awaihu'u mono da.

8 Ma'ãpé, Zezu Cristuhu ãma 're rosa'rata pese mono. Ta hã dâ'â
nherå, ma tô ab're hawi hâiwa'udu, Dawihi nhihudu hã. Wanhib'apito
wasu'uwå na te 're da'apo're pu'u mono wamhã, taha wasu'u na wa
tô te dama 're rowasu'u u'âsi. 9 Tawamhã Wanhib'apito wasu'uwå
na te dama 're rowasu'u mono 'ru te, wa oto te 're robzépata.
Ðwasédé hã te 're 'manharæ mono newa, wa oto 're ðza, dazazéb 're,
æsi'uwazi nhorõ rutu na ðpawasisi ré. Tane nherå, 'Re æhâimana u'âsi
mono zadawa wasu'u hã pawasisi ãna ne, te 're hâimana u'âsi. Te
za da te dama ãma 're rowasu'u u'âsi za'ra. 10 Te ærobzépata da hã
ðma pire nherå, ðsisawi õ di, te robzépata tõ da hã. Te 're robzépata
mono nherå, 'Re æhâimana u'âsi mono hã tinhib'a'uwå da, te te sima
æpisutu za'ra noræ hã wa za te 're apawaptob u'âsi, Cristu Zezusi hã
te te 're saze za'ra mono da, taha zarina tinho'reptuzé hã te te sina
're uwaimrami za'ra mono da, rowå na æ'rata 're hâimana u'âsi za'ra
mono da. 11 Tô sena da te dasima 're ærowasu'u za'ra mono zé hã
ãne:

“Cristuhu siré 're wadâ'â za'ra mono wa, duré ta hã dâ'â
uptabi nherå, ab're hawi hâiwa'utu wa, wa za æsiré 're
wahâimana u'âsi za'ra.

12 Robzépada hã wa te wasina 're waihu'u za'ra mono nherå,
wanhiptete sina ãma 're wahâimana u'âsi za'ra mono
wamhã, wa za Cristuhu siré wapire na wa te 're da'madâ'â
u'âsi za'ra. Cristuhu zazei'õ'wa na dama 're wasiwasu'u
za'ra mono wamhã, tizazei'wa na te te sina 're wa'awaihu'u
mono õ di za. Te za te te siwi 're wa'awå'õ oto.

13 Wa noræ hã Wanhib'apito ma, wa tô wasina tãma ropisutu
za'ra ni, ãma 're wanomro u'âsi mono da. Tawamhã wa te
wasina ãma tãma 're uwaimrami za'ra mono õ nherå,
Wanhib'apito hã wama umnhasi za'ra di, uburé te te wama
're æ'aropisutu mono zé hã te te wama ãma 're
æ'a'uwaimrami mono zéb da hã. Maræ na taré te te dama
æ'aropisutu da hã, mare di.”

14 Ãhã wasu'u na te za asimi'madâ'â noræ hã ãma 're æpo're pu'u
za'ra mo. Te za duré aihâimana prédup sina tãma 're æ'aroti mo, 'Re
æhâimana u'âsi mono nho'a 're wahâimana za'ra mono nherå, taré
maræ wasu'u na 're sisada'âbâ za'ra mono tõ da. Dasisada'âbâzé hã
wå õ wa, taha zarina 're dahâimana za'ra mono wamhã, te za dawi
're si'utõræ, dahâimana wå zé hã. 15 Romhuri'wa nhimiromhuri hã
wå wamhã, tinhimiromhuri ma, 're sisé mono õ di za. Tane te za
sada 're asiptete u'âsi mo, æ'uwaibaba si roti tô sena na si 're

da'apawapto mono da, asimiromhuri na te te 're aiwåsãmri mono
da, 'Re æhâimana u'âsi mono hã. 16 'Re æhâimana u'âsi mono nhimiroti
zarinai õ na rowasu'u'wa noræ nhiti, te za 're aihâimana mo. Ta noræ
nhimirowasu'u zarina, 're dahâimana za'ra mono wamhã, te za
danhimirosa'rata na dasina 're dapahâ za'ra, Wamama nhimiroti
nhiti. 17 Ta noræ nhimirowasu'u hã da'wa're ne, te 're hâimana.
Da'wa're hã sa'åtå wamhã, te za uprosi, danhi hã. Tane, ta noræ
nhimirowasu'u hã æsazei'wa noræ ãma te te ropéi mono wamhã, te
za tiwi uprosi za'ra, dahâimana wå zé hã. Tane, Imenezu noræ
nhimirowasu'u hã Piretuhu nhimirowasu'u me. 18 Ta noræ hã
senai'õ na rowasu'u na te te dama 're rowasu'u zahuré, ãne: “Tâibâ,
bâdâ ma tô æwa waptã'ã pa, 'Re æhâimana u'âsi mono ab're hawi te
te æda'ahâiwa'utuzéb da hã. Niwab da hã te te ãma sahu õ di za, te
te æda'ahâiwa'utuzém na hã.” Ãne ta noræ nhimirowasu'u hã. Taha
zarina ma tô dawi uprosi zahuré, Wanhib'apito wasu'uwå na da te
're æsaze za'ra mono zé hã. 19 Tane nherå, åtå 'manharæ na 'ri na'rada
hã, siptete na 're æhâimana mono ne, te za 'Re æhâimana u'âsi mono
nhimiroti hã pire na 're hâimana u'âsi. Ãne æsimiroti na rob'ui'éré
hã: “Wanhib'apito hã te za tinhib'a'uwå noræ hã tite na te te 're
awaihu'u.” Ãne duré ãma ærob'ui'éré hâiba amo hã: “Ni'wam noræ
hã Wanhib'apito nhib'a'uwå na dama 're siwasu'u za'ra mono
wamhã, te za tiwasédé hã råme pese za'ra, 're nomro wå mono da
oto.” Ãne æsimiroti na rob'ui'éré hã.

20 'Ri wawå ãma hã piza hã ahâ na te 're hâimana za'ra, åtå'ubuzi
pré oru 'manharæ hã, duré åtå'ubuzi'a prata 'manharæ hã, duré wede
'manharæ hã, duré zé'a 'manharæ hã. Nima noræ hã, maræ da hã wå
uptabi di, maræ hã da te ãma 're æ'manharæ za'ra mono zéb da hã.
Duré nima noræ hã maræ da hã wå uptabi õ di, maræ hã da te ãma 're
æ'manharæ za'ra mono zéb da hã. 21 Tane ni'wam noræ hã te aima
æwaihu'u mono zéb zarina, tô senai'õ na rowasu'u'wa nhimiroti hã
te te siwi 're wå'õ pese za'ra mono wamhã, Wanhib'apito ma, wå
uptabi di za, romhuri hã za te te tãma 're æ'apisutu mono da hã. Ãne
wa, Wanhib'apito ma, sisõmri za'ra wa, te za tãma pisutu za'ra, æwå
na te te tãma 're dapawaptob za'ra mono da. 22 Ãne wa, dahâiba téb
ré, dawasété zô 're ædasiwasutu za'ra mono noræ ne, 're aihâimana
mono õ di za. Te za asina 're ærosa'rata u'âsi mo, aihâimana wå na
're aihâimana mono da, duré Wanhib'apito umnhasi sina 're
aihâimana mono da zama, duré asimizawi pese na 're aihâimana
mono da zama, duré rowå na si dasiré 're aihâimana mono da
zama. Taha da, te za asina 're ærosa'rata u'âsi mo, uburé Wanhib'apito
zazei'wa noræ me, hâimana wå sina, æsimipawaptobzéb zô te te tiwi
're ærowaptårå za'ra mono noræ me. 23 Siwa'ru maræ na 're
dasisada'âbâ za'ra mono wamhã, 're dawapari mono õ di za. Ãne,

da te 're dazada'âbâ za'ra mono wamhã, te za oto damreme na 're
dasi'wapé za'ra. Ãne na aima waihu'u pese di. 24 Ni'wa hã Wanhib'apito
ma romhuri'wa na 're hâimana mono wamhã, timreme na te te 're
da'a'wapéi mono õ di za. Simizawi pese na te za dama 're hâimana,
aihæni ma. Waimri na te za duré te te dama 're arowaihu'u, waptu
na dazada 're sahi mono ãna. 25-26 Ni'wam noræ hã æsimiroti na hã
sada 're hâimana za'ra mono wamhã, atãma te za tinhimiroti wå na
te te 're pawaptob za'ra, tinhimirosa'rata na te te ãma sapræ za'ra da,
Wamama nhimiroti hã tô sena na te te sina waihu'u za'ra da oto,
æsimipawaptobzéb zarina. Wa'uburé noræ nhib'apito hã ma tô aré
tãma 're sadawa nhipese za'ra, te te sima 're æda'awå mono zéb
uwaibaba, æsimiroti na 're hâimana za'ra mono da. Tane nherå,
a'uwå noræ hã tinhimirosa'rata na te te ãma sapræ za'ra wamhã, te za
oto Wa'uburé nhimiroti hawi 're wairébé. Taha da, te za Wanhib'apito
ma romhuri'wa hã atãma te te 're apawapto, tinhimiroti wå na hã.

Rob'rãsutu u, za 're ædahâimana wasété za'ra
mono zém na rowasu'u

3 1 Wa za oto maræ na aima rowasu'u, ãma 're rosa'rata mono da.
Nimahã na rob'rãsutu u hã romhuture wamhã, dama ropire di

za. 2 Ãne dahâimanazé hã za: Dasima si te za maræ zô 're danhopré.
Duré rob'uiprazéb zô si te za da te dasima 're rob'ruiwapari za'ra.
Duré 'râwi dapå'å na, te za maræ na dasina 're dawata za'ra. Duré te
za da te dasima 're nharæ wasété za'ra. Duré maræ na dama 're
danhoprub za'ra mono nherå, danhoprum na da'ãma 're dawata
za'ra mono õ di za. Duré damama noræ nhimiroti hã da te 're wapari
za'ra mono õ di za. 'Re æhâimana u'âsi mono nhimiroti hã da te 're
wazéb za'ra mono õ di za duré. 3 Duré 're ædasisawi pese za'ra mono
zé hã dama 're hâimana mono õ di za, dapå'å 'remhã. Duré da'ãma
dapå'åzézé hã dama 're hâimana za'ra mono õ di za. Duré taré te za
dawasédé hã da te da'ãma 're sa'ra za'ra. Duré dawasété wi dasina
're danhiptete za'ra mono õ di za. Duré dazahi u'âsi te za 're
dahâimana za'ra. Duré 're ædahâimana wå za'ra mono noræ hã te za
taré dasi'upana da te 're 'ruiwapari za'ra. 4 Duré dasiré nherå, te za
'râwi dasisada 're dahâimana za'ra. Duré dapå'å 're, rosa'rata waptu
na, maræ æwasédé hã te za da te 're 'manharæ za'ra. Duré danhipai u
dawaihu'u pese newa, te za 'râwi dapå'å na dasina 're dawata za'ra.
Duré 'Re æhâimana u'âsi mono zawi'wa, 're danomro mono õ di za.
Ta hã dama wå õ di za. Dato si dama æwå hã za oto. 5 'Re æhâimana
u'âsi mono nhimiroti na 're dahâimana wå za'ra mono da, da te
dasima 're wå za'ra mono newa, tazahã, da te dasima 're wå za'ra
mono õ di za, tiwaihu'u pese na te te 're æda'apawapto mono da hã,
ãma 're ædahâimana wå za'ra mono zéb da hã. Taha wa, te za ta

noræ nhiti 're aihâimana mo. 6 Ta noræ hã hâimana nhipese na
danhorõwa u te za datåme 're sihutu. Te za pi'õ noræ hã tizadawa
nhipese na te te 're 'rãmi za'ra. Tawamhã sib'uwa na 're hâimana
za'ra mono wamhã, te za te te ãma 're sasõmri za'ra. Pi'õ noræ hã
maræ ahâ na te te 're 'manharæ wasété za'ra mono wa, te za robzei'õ
na 're hâimana za'ra. Siwa'ru te za ta noræ hã 're hâimana za'ra, te te
sima 're æwå za'ra mono zéb uwaibaba. 7 Pi'õ noræ hã, ni'wam noræ
nhimirowasu'u hã te te 're wapari ze za'ra mono nherå, roti tô sena
hã niwa te te æwaihu'u za'ra da hã, mare di za. 8 Duréihã ma tô aibâ
noræ hã Mozésihi nhimiroti da, sada 're hâimana zahuré, Zanesi
noræ hã Zabirihi me. Tane ãhãna senai'õ na rowasu'u'wa noræ hã te
tô sena roti zada 're hâimana za'ra. Ta noræ nhimirosa'rata wå hã
robaba di. Duré Wanhib'apito ãma æsimirowasu'u hã tô senai õ di.
Taha wa, te za 'Re æhâimana u'âsi mono hã ta noræ hã te te siwi 're
awå'õ. 9 Zanesi noræ hã Zabirihi me, ma tô dasiwi waihu'u zahuré
ni, æsimiza'rese'õ na. Tane te za oto æsimiza'rese'õ na dasiwi waihu'u
za'ra ni, senai'õ na rowasu'u'wa noræ hã. Tawamhã ta noræ
nhimirowasu'u hã da te 're wapari hâ za'ra mono õ di za oto.

Paruhu nhimiroti 'rãsutu na rowasu'u
10-11 A hã ma tô ðwaihu, ðnhimiroti na, duré ðhâimanazém na,

duré dapawaptom na ðnhimiromhuri na te ðsina 're æroti mono zém
na, duré Wanhib'apito umnhasi sina 're ðhâimana mono zém na,
duré da'ãma ðwa'a su'u õ na 're ðhâimana mono zém na, duré te 're
æda'azawi pese mono zém na, duré maræ ahâ na ðzada 're hâimana
mono nherå, Wanhib'apito ãma ðsina ðnhiptete sina 're ðhâimana
mono zém na zama. Ma tô duré æwaihu, da te ðma 're ærob'manharæ
wasété za'ra mono zém na hã, duré te 're ærobzépata mono zém na
hã. Ma tô duré æwaihu, maræ hã ðzô 're æwairébé mono zém na hã,
Ãtizotiza na 'ri nho'õmo nhisi ãma, duré Iconizu ãma, duré Risitira
ãma. Æpipa na da te ð'ãma 're rob'manharæ wasété za'ra mono wa, wa
tô te 're robzépata za'åtå. Tane nherå, ðdâ'â tõ da, ma tô
Wanhib'apito hã nasi ðnho'reptu a'â. 12 Cristu Zezusihi ãma 're
dahâimana wå za'ra mono da, da te dasima 're wå za'ra mono 'ru te,
dasi'uihâ na te za tô æsazei'wa noræ ma, da te 're rob'manharæ wasété
za'ra. 13 Æwasété noræ hã, duré æhâimana nhipese noræ hã te za 're
siwasété pese za'ra. Æsadawa nhipese na te za da te ãma 're sasõmri
za'ra. Te za duré dapå'å 're dasima 're dazadawa nhipese za'ra.
14 Tane nherå, ta noræ ne 're aihâimana mono õ di za. Tô sena roti
hã ma tô dawi 're æ'awaihu'u mo. Taha na si te za 're aihâimana u'âsi
mo. Roti hã tô sena hã ma tô asina 're æsazei mo. Tô sena roti na
aima rowaihu'u'wa noræ hã, aima waihu'u pese za'ra di.
15 'Watébrémi na 're aihâimana mono zém hawi, aima waihu'u pese

di, 'Re æhâimana u'âsi mono nhimiroti 'rata na rob'ui'éré hã. Taha
zarina hâiwa hawi rowaihu hã te aima 're hâimana, asõ'reptuzé hã
asina æ'uwaimramizéb da hã, Cristu Zezusihi zazei'wa 're aimoræ wa.
16 Uburé æsimiroti wå na rob'ui'éré hã, 'Re æhâimana u'âsi mono te
te dama 're æ'awaihu'u mono zéb zarina si, te dama 're hâimana
za'ra. Ãne wa, æsimiroti mono bâ wå di, roti tô sena na, da te ãma
're ædapawaptob za'ra mono zéb da hã. Duré wå di, æsimiroti hã,
danhimiroti tô senai'õ na, da te dama ãma 're ærowaihu'u za'ra
mono zéb da hã. Duré wå di, æsimiroti hã, dahâimanazém na da te
're upa za'ra mono wamhã, da te dama ãma 're æroti za'ra mono zéb
da hã, ãma 're ædahâimana wå za'ra mono da hã oto. 17 Taha da, te
dama 're hâimana, 'Re æhâimana u'âsi mono nhimiroti hã, tãma
æromhuri'wa noræ ma æwaihu'u pese zéb zarina, æwå na te te tãma
ãma 're ædapawaptob za'ra mono zéb da hã.

4 1-2 Wa za oto maræ hã aima ti'ru, 'Re æhâimana u'âsi mono
nho'a, Cristu Zezusihi nho'a zama. Nimahã bâtâ na te za Cristu

Zezusi hã dahâimanazém na da'awaihu'u, dawasété na, dawå na
zama. Taha zarina, te za aihæni noræ ma dama arowairébé, dahâiba
ré noræ ma, duré adâ'â noræ ma zama. Wanhib'apito hã te za wei mo
apâ, Danhib'apito uptabi na oto dama 're sãmra mono da. Ãne wa,
wa za aima ti'ru. Ma'ãpé, Wanhib'apito wasu'uwå na dama 're
rowasu'u u'âsi mono za. Asô danhimiparizém na, duré asô
danhimipari õ zém na zama, te za Wanhib'apito wasu'uwå na 're
æda'apo're pu'u u'âsi mo. Da'ãma aiwa'a ãna, te za asimiroti na 're
æda'apawapto mo, dawasété na 'râwi 're dasisãmri za'ra mono da,
dawasédé hã da te 're råme pese za'ra mono da, dawå na si oto 're
dahâimana za'ra mono da. 3 E maræ wa, wa ãne aima ti'ru. Nimahã
na hã sena roti hã da te 're wapari ze za'ra mono õ di za. Rowasu'u
hã da te 're æwapari ze za'ra mono zéb uwaibaba si, te za da te 're
wapari za'ra. Dama rowahutu'wa da, te za da'ahâ na da te dasima
're pisutu za'ra, rowasu'u hã da te 're æwapari ze za'ra mono zéb
uwaibaba si, te te dama 're wasu'u za'ra mono da. 4 Roti tô sena
uptabi hã te za da te 're råme za'ra, da te 're wapari za'ra mono tõ
da, dahi'rata noræ nhimirob'rãzarõtõ 'rata si, da te 're wapari za'ra
mono da oto. 5 Ta noræ ne 're aihâimana mono õ di za. Asimiza'rese
te za 're aihâimana mo. Aihâiba na te za 'râwi 're asi'madâ'â mo. Duré,
Wanhib'apito zazei'wa 're aimoræ 'ru te, da te aima 're rob'manharæ
wasété za'ra mono nherå, 're asisawi mono õ di za, 're robzépata
mono tõ da hã. Te za duré Wanhib'apito wasu'uwå na 're æda'apo're
pu'u u'âsi mo, 'Re æhâimana u'âsi mono te te aima æpisutuzéb zarina,
asimiromhuri na tãma ãma 're uwaimrami mono da.

6 Wa za oto aima ðsiwasu'u. Ðnhibâdâ hã romhuture di oto.
Wanhib'apito zadawa wasu'u'wa 're ðmoræ 'ru te, za da te dasiwi

ðwæræ nherå, ðdâ'â tõ da, ðsisawi õ di za. 7-8 'Re dasi'wamhâri za'ra
mono wa, danhiptete na dasiwi 're ædawairébé mono ne, wa tô wa
hã ðnhiptete na 're ðpusi. Duré dawara na dawi ðwatobro ne, wa 're
ðhâimana, Wanhib'apito ma, ðnhimiromhuri na te ðsina tãma
uwaimrami pari wa. Cristu umnhasi sina, wa tô duré 're moræ u'â,
æsimiroti 'madâ'â sina. Ni'wa hã dawara na dawi watobro wå te, te
za ropsu 'manharæ hã sô tihâiba, da te ãma æsõprezéb da hã. Tane,
te maræ æwå uptabi hã ðzô 're hâimana, Wanhib'apito ma,
ðnhimiromhuri na te ðsina tãma uwaimrami wå te. Nimahã na te za
bâdâ hã æwa waptãrã, Wanhib'apito apâ we æmoræzéb da hã,
dahâimanazém na te te æda'awaihu'uzéb zarina, te te dama
æ'arowairébézéb da hã. Tawapsi, ta hã wå uptabi wa, te za maræ æwå
uptabi hã ðma pisutu, æ'uwaibaba si. E ðma si te za pisutu. Mare di.
Aihæni Wanhib'apito zawi te, wei æmoræzéb zô 're æsimipari za'ra
mono noræ ma zama, te za duré maræ æwå uptabi hã tãma pisutu
za'ra.

Paru hã Timotiuhu ma, maræ na te te æpo're pu'uzém
na rowasu'u

9 Ma'ãpé, asima rowairébé su'u, we ðtåme aimoræ su'u da, ðzabu
da. 10 Demasi hã ð'ãma sapa'a õ di oto. Ma tô ðwi watobro,
Tesaronita na 'ri nho'õmo nhisi u moræ da, maræ hã te te sima awå
wa, taha na oto 're moræ da. Teresåti hã ma tô mo, Darasiza na
danhipti'a nho'õmo nhisi u. Titu hã ma tô duré mo, Damasiza na
danhipti'a nho'õmo nhisi u. 11 Rucasihi si te ð'rata nhamra. Ãne
wamhã, Marcusihi zô rowaimrami mono za, sõpåtå da, asiré we
saprõni da, ðnhimiromhuri na te te 're ðpawapto mono da. 12 Wa hã
wa tô Titicu hã satõ, Épézu na 'ri nho'õmo nhisi u moræ da.
13 Tawamhã, we aimoræ wamhã, ðsi'ubuzé hã we ðma âri za, Capuhu
nhorõwa ãma te æråme hã, Torowadi na 'ri nho'õmo nhisi ãma.
Æbaihâ zama, we ðma duri za. Æbaihâ hã romhâ 'manharæ hã, ðma wå
uptabi wa, ta noræ zama we ðma duri za.

14 Aresãdiri hã ma tô ðwi ro'wa'rutu pese, æsi'uwazi na
romhuri'wa hã. Wanhib'apito si te za tãma ãma wa'rã, maræ te te
ðma æ'ab'manharæ wasété zé wa'rãmimhã. 15 Taha aibâ hã ma tô
wanhimirowasu'u na hã wazada tihâiba, sahi sina. Ma'ãpé tiwi 're
asi'madâ'â pese mono za.

16 Da'ãma rowairébé'wai ma, ðsiwasu'u 'rata wamhã, ðhâimana
wasété õ zém na hã, ni'wa hã ð'ãma sapa'a õ di aré, tinhimiroti na
ð'ãma sime da. Aihæni ma tô ðwi sina tipahâ za'ra. Tane nherå, te
ðsima wå õ di, da te ðråmezém na te te dama ãma æ'awa'rãmi da hã,
'Re æhâimana u'âsi mono hã. 17 Da te ðråme za'ra nherå, ma tô
Wanhib'apito hã ð'rata tihâiba, te te ðnhiptete da, 'ri para zudezu'õ

noræ ma, te rowasu'u da, Wanhib'apito wasu'uwå na. Ãne wamhã,
ma tô Wanhib'apito hã ðnho'reptu, ðdâ'â tõ da a'â. 18 Tane te za
Wanhib'apito hã duré rowasété hawi ðnho'reptu, hâiwa u te te
ð'ãwisi wå da, tinhib'a'uwå noræ te te 're æ'ab'madâ'â mono zéb u hã.
Ta hã wå uptabi wa, aihæni wa za ãma 're wawata u'âsi za'ra.

Paru hã sisa'u te te ædazawizém na rowasu'u
19 Ma'ãpé ðma sawi zahuré na, Prisira noræ hã Atiraha me. Duré

ðma sawi za'ra na, Onesiporuhu nhorõwa 're, 're æhâimana za'ra
mono noræ hã. 20 Erasitu hã ma tô ðza'u nhamra, Corætu na 'ri
nho'õmo nhisi ãma. Toropimu hã hâzé wa, wa tô tirå, Miretu na 'ri
nho'õmo nhisi ãma. 21 Ma'ãpé, niha asina rosa'rata, rowa'u'u wahâ
're sa'wari mono õ ré, we aimoræzéb da hã. Wasiré æsazei'wa noræ hã
te ãma asawi za'ra, Eburu, duré Pudeti, duré Rino, duré Caradiza.
Uburé æsazei'wa hâiba amo noræ hã te duré ãma asawi za'ra.

22 Timotiu, wa ðsima aiwå, Wanhib'apito hã 'râwi aipå'å 're, 're
æsãmra mono na, asina 're waihu'u u'âsi mono da. Duré 'Re
æhâimana u'âsi mono wi, wa tô te tiwi 're waptårå u'âsi, æsimizawizé
hã uburé ai'ãma za'ra wa'aba 're hâimana u'âsi mono da.

Titu
Tituhu ma, Paru te te ærob'ui'érézé

Æbaihâ wasu'uzé
Ã æbaihâ hã Paru hã aibâ æprédupté ma, ma tô rob'ui'éré, Titu na æsisi ma. Ta

hã Paruhu siwadi uptabi, duré 'Re æhâimana u'âsi mono ma romhuri na
æpawapto'wa (Darasiza. 2.1-3). Titu hã zudezu õ di. Ta hã deredu na æwaptårå.
Tereta na rob'ré za'iti nhisi ãma, ma tô Zezusihi zazei'wa noræ hã 're hâimana
za'ra. Tamema tô Paru hã Titu hã tirå, 'Re æhâimana u'âsi mono ma romhuri hã
te te 'manharæ da. Ã æbaihâ na ma tô tãma rob'ui'éré, Tereta ãma hã te te 're
da'ab'madâ'â wå mono da, duré 'Re æhâimana u'âsi mono nhib'a'uwå noræ hã te
te 're apisutu mono da, æsazei'wa noræ 'madâ'â'wa da hã.

Paru hã wama zama, ma duré waihu'u za'ra, ãne: Ni'wam noræ hã si'uihâ na
tinhiptete na tiwasété wi hã 're wairébé waihu'u mono õ di. Tazahã 'Re
æhâimana u'âsi mono hã wama æsõprub za'ra zém na si wanho'reptuzé hã
Cristuhu dâ'âzém na si.

1 1 Wa hã Paru, 'Re æhâimana u'âsi mono ma romhuri'wa, duré
Zezu Cristuhu zadawa wasu'u'wa 're ðmoræ, wa ãma aima

rob'ui'éré. Zezu Cristu hã ma tô ðpisutu, te te datåme ðzatõræ da,
'Re æhâimana u'âsi mono nhib'a'uwå noræ u, te tãma 're apawapto
mono da, Wanhib'apito umnhasi sina 're hâimana za'ra mono da,
duré Wanhib'apito ãma tô sena rowasu'u wå na te 're apawapto
mono da, ãma 're nomro wå mono da. Taha da, ma tô datåme
ðzatõ. 2 'Re æhâimana u'âsi mono hã sadawa nhipese õ di. Maræ te
te apoto mono õ ré, ma tô tizazei'wa noræ ãma sima roti siro, rowå
æsi'utõræ'õ ãma æ'rata 're hâimana u'âsi za'ra mono da. Taha zô
si, wa wasina 're wanhimipari u'âsi za'ra. 3 Tawamhã bâdâ ma tô
oto æwa waptãrã, te te dama æwaihu'uzéb da hã, ãhã wasu'u hã.
Taha wa, ma tô we ðma tisõ, tinhimiroti hã, æsadawa para te dama
're sadawa wasu'u mono da, 'Re æhâimana u'âsi mono hã
Wa'anho'reptui'wa hã.

4 Titu, taha wa, wa ãma aima rob'ui'éré. Te æ'aipawaptobzéb
zarina, wasiré Wanhib'apito zazei'wa 're aimoræ wa, ð'ra na wa asisi,
asawi te.

Wamama ma, wa ai'ãma 're ðmreme u'âsi, 'Re æhâimana u'âsi
mono ma, duré Wanhib'apito Cristu Zezusihi ma zama, æsimizawizé
hã ai'ãma 're hâimana u'âsi mono da, rowå u'âsi, ãma 're aimoræ da.

Cereta na rob'ré za'iti nhisi ãma, Titu te te 're ædapawapto
mono zé wasu'u

5 Titu, Cereta na rob'ré za'iti nhisi ãma wa tô airå, tame asãmra
da a'â. E maræ da. Romhuri hã æ'uwaibaba dama hiri da. Duré
æprédum noræ hã 're apisutu mono da, 'ri nho'õmo mono bâ
æsazei'wa noræ te te 're 'madâ'â za'ra mono da. Tawamhã te aima
ærotizéb zarina si, te za oto 're æ'apisutu mo. 6 Ãne wa tô aima roti,
ta noræ ãma. Wå na 're ænomro mono noræ si te za 're æ'apisutu mo,
da'madâ'â'wa da. Wå na 're nomro mono wa, æwasédé hã da te ãma
're æsa'ra mono õ noræ si, te za 're æ'apisutu mo. Timro uptabi si te te
're æ'madâ'â za'ra mono noræ si, te za 're æ'apisutu mo, da'madâ'â'wa
da hã. Æ'ra noræ hã tô sena æsazei'wa 're ænomro mono noræ mama si,
te za 're æ'apisutu mo. Æ'ra noræ hã po're õ wamhã, duré te te 're
rowasutu za'ra mono wamhã, te za æwasu'u na da te ãma 're ropé.
Tawamhã ta noræ mama hã 're apisutu mono õ di za, da'madâ'â'wa
da hã.

7 Da'madâ'â'wa noræ hã te za dama 're hâimana wå za'ra, 're
nomro wasété mono wa, da te dasiwi 're wå'õ tõ za'ra mono da. 'Re
æhâimana u'âsi mono ma, te te 're da'madâ'â za'ra mono wa, dama
're hâimana wå za'ra mono di za. Ãne te za 're nomro, da'madâ'â'wa
noræ hã. Dama pire wå te, 'râwi sina 're wata za'ra mono õ di za.
Duré hâimana nhiti'ru na 're hâimana za'ra mono õ di za. Duré
âzézei'wa na 're nomro mono õ di za. Duré sahi wa, te te 're dahâ
za'ra mono õ di za. Duré sadawa nhipese na te te dama 're rob'rãmi
za'ra mono õ di za. 8 Te za duré te te 're da'mazasi su'u za'ra. Duré 're
nomro wå mono da si, te za te te sina 're rosa'rata za'ra. Duré hâimana
prédum na, te za 're hâimana za'ra. Te za duré dama 're hâimana
wå za'ra. 'Re æhâimana u'âsi mono ãma si te za 're nomro wå. Duré
tihâiba na te za sina 're siptete za'ra, 're nomro wå mono da.
9 Wanhib'apito wasu'uwå, te dama 're æwasu'u mono hã tô sena.
Taha wa, te za da'madâ'â'wa noræ hã æwasu'uwå hã te te 're 'madâ'â
pese za'ra, æ'uwaibaba si te te dama ãma 're roti za'ra mono da, rowå
na si Wanhib'apito ãma 're danomro mono da, duré 're siwaihu'u
za'ra mono da, tinhimiroti na te te 're æ'upa za'ra mono noræ hã.

10 Ãhãna te aibâ noræ hã ahâ na 're hâimana za'ra, æsazei'wa
nherå, Wanhib'apito nhimiroti na te te 're æwawapari za'ra mono õ
noræ hã. Ta noræ nhimirowasu'u hã dama æ'uwaibaba õ di. Tizadawa
nhipese na te ta noræ hã te te dama 're rob'rãmi za'ra. Ãne te 're
dahâimana za'ra da'ahâ na, zudezu na 're ædapoto za'ra mono hã.
11 Taha wa, te za ta noræ wi 're æ'azawi mo, aimawi na æsazei'wa noræ
ma te te 're rowasu'u za'ra mono tõ da. E maræ wa. Ta noræ
nhimirowasu'u zarina, ma tô ni'wam noræ hã 're sipa za'ra, roti tô
senai'õ niwæ, damama siré 're ædahâimana za'ra mono noræ hã.

Aimawi rowasu'u'wa noræ hã rob'uiprazé hã da te tãma 're sõmri za'ra
mono da, te te sima 're rosa'rata za'ra, rowahutu wa'rãmi. 12 Cereta
nhihudu hã tô sena na ma tô tisiré noræ hâimanazém na rowasu'u.
Ãne te tinha, romhâ ré dapo're pu'u'wa hã: “Cereta nhihudu noræ hã
sadawa nhipese na te 're nomro. Abaze zahi ne, te duré 're nomro,
sahi u'âsi. Wa'a za'ra nherå, te tisa zô si 're sõpré.” Ãne te dawasu'u,
romhâ ré dapo're pu'u'wa hã. 13 Æsimirowasu'u hã tô sena. Taha wa,
aimreme pire na te za æsazei'wa noræ ma 're æ'aroti mo, Wanhib'apito
nhimiroti si te te 're sazei pese za'ra mono da, rowå na ãma 're
hâimana za'ra mono da. 14 Zudezu noræ nhimirob'rãzarõtõ 'rada hã
tô senai õ wa, te te 're wapari za'ra mono õ di za, æsazei'wa noræ hã.
Duré Wanhib'apito ãma tô sena roti hã te te siwi 're æwå'õ za'ra
mono noræ nhimiroti hã te te 're wapari za'ra mono õ di za.
15 Danhimirosa'rata wå u'âsi 're danomro mono wamhã, uburé maræ
æwå na 'râwi ãma 're dasiwasété za'ra mono õ di za. Tane nherå,
danhimirosa'rata wasété u'âsi 're danomro mono wamhã, maræ wå
nherå, da te ãma 're rosa'rata wasété za'ra mono wamhã, te za 'râwi
ãma 're dasiwasété za'ra, æsazei'õ'wa noræ hã. Tane nherå, dawasété na
'râwi 're dasiwaihu'u za'ra mono ãna, te za 're dahâimana za'ra. 16 Ta
noræ hã te 're siwasu'u za'ra, 'Re æhâimana u'âsi mono te te æwaihu'u
za'ra na. Tane nherå, 're nomro wasété mono wa, tô senai õ di, 're
æsiwasu'u za'ra mono zé hã. Te te 're æda'ruiwapari za'ra mono zép
si, te tãma 're hâimana za'ra. Duré po're'õ u'âsi te 're nomro. Maræ
æwå hã te te 're 'manharæ waihu'u za'ra mono õ di, ta noræ hã.

Rowasu'u uwaibaba na si rowasu'u

2 1 Titu, rowasu'u uwaibaba si te za æsazei'wa noræ ma 're
ærowahutu mo, ãma 're nomro wå mono da. 2 Aibâ æhi noræ ma,

te za 're æ'aroti mo, hâimana prédum na 're hâimana za'ra mono da,
tiwasété wi sina 're siptete za'ra mono sina, 're hâimana za'ra mono
da. Wanhib'apito nhimiroti si te za duré te te 're sazei pese za'ra, ta
hã tô sena wa. Te za duré te te 're dazawi pese za'ra. Maræ hã sada
're hâimana za'ra mono nherå, Wanhib'apito ãma si te za 're
hâimana u'âsi za'ra. 3-4 Pi'õ æhi noræ ma zama, te za duré 're æ'aroti
mo, hâimana wå uptabi na 're hâimana za'ra mono da. Te te 're
dawasu'u wasété za'ra mono õ di za, dama. Âzézei'wa 're hâimana
za'ra mono õ di za. Roti wå na si te za æ'ra ré noræ hã te te 're
pawaptob za'ra, timro hã duré ti'ra noræ zama te te 're sawi pese
za'ra mono da. 5 Te za sina 're siptete za'ra, 're nomro wå mono da,
æ'ra ré noræ hã. 'Ri 're, romhuri wå 'wa te za 're hâimana za'ra. Duré
timro mreme te za te te 're 'madâ'â pese za'ra. Tawamhã da te tãma
're nharæ wasété za'ra mono õ di za, 'Re æhâimana u'âsi mono
nhimiroti na oto 're nomro wå mono wa, æ'ra ré noræ hã.

6 'Ritéi'wa noræ ma zama, te za duré 're æ'aroti pese mo, sina 're
siptete za'ra mono sina, 're nomro wå mono da. 7 A hã aihâimana
wå na, te za dama ãma 're asanho mo, asirã zarina si 're danomro
wå mono da. Dama 're rowahutu mono wamhã, aimreme tô sena
na si, te za dama 're ærowahutu mo. 8 Æwasu'u uwaibaba si, te za
dama 're ærowahutu mo, da te aima 're nharæ za'ra mono tõ da, taré
da te aima 're nharæ za'ra mono wa, timreme niwæ wawå'õ'wa noræ
hã 're siséb za'ra mono da.

9 Æwada'uri zarina si, pawa'âbâ ãna dama romhuri'wa noræ ma
zama, te za 're æ'aroti mo, tinhib'apito mreme hã te te 're wapari
pese za'ra mono da, æsimiromhuri na te te 're wåsãmri za'ra mono
da, æsib'apito hã. Romhuri'wa noræ hã timreme na te te tãma 're
wa'rãmi za'ra mono õ di za, tinhib'apito ma hã. 10 Duré maræ hã
tinhib'apito wi te te 're simi'uri za'ra mono õ di za. Te za te te tãma
're romhuri wå za'ra, te te tiwi 're upa za'ra mono ãna. Tawamhã
'Re æhâimana u'âsi mono nhimiroti zarina si 're nomro wå mono wa,
te za Wa'anho'reptui'wa nhimiroti wå na 're dawata za'ra.

11 'Re æhâimana u'âsi mono hã ma tô dama siwaihu'u,
tinhimizawi pese zém na, uburé te te 're æda'anho'reptui mono zéb
da hã. 12 Ta hã te te 're wa'azawi pese mono wa, ma tô wama
waihu'u, wa te 're råme pese za'ra mono da, æsazei'õ'wa noræ
hâimanazé hã, dawå te, wawasété zô wa te 're rowasutu tõ za'ra
mono da, ti'ab ré wasina 're wanhiptete za'ra mono da, 'Re æhâimana
u'âsi mono ãma si 're wanomro wå mono da. 13 Ãne wa za 're
wanomro, Wa'anho'reptui'wa zô wanhimipari sina. Wa za rowå
u'âsi 're wahâimana za'ra, wasina 're wanhimipari za'ra mono sina.
Rowa'a za'åtå ré, apâ wei moræ wapsi, wa za watõmo na 'madâ'â
za'ra ni, danhipai u 're æhâimana mono hã, Wanhib'apito Zezu
Cristu hã. 14 Ta hã ma tô wazada sisõ, wazada dâ'â da, 're æwanomro
wasété mono hawi, te te 're wa'anho'reptui mono da, æsib'a'uwå si
're wahâimana za'ra mono da. E maræ da. Sena na 're wanomro
mono da oto, duré wawa'a ãna æwå na wa te 're dapawaptob za'ra
mono da.

15 Ðnhimiroti zarina si, te za 're æda'apawapto mo, Wanhib'apito
ãma 're danomro wå mono da. 'Re danomro wasété mono tõ da, te
za dawi 're æ'azawi pese mo. Wanhib'apito zadawa para te za
aimreme pire na dama 're æ'aroti mo, asimiroti wapu wa, da te
dasiwi 're aiwå'õ za'ra mono tõ da, dama 're æ'aroti mono na hã.

Æsazei'wa noræ hã 're æhâimana wå za'ra mono zé wasu'u

3 1 Titu, æsazei'wa noræ hã te za 're æ'apo're pu'u u'âsi mo, dama
æpire noræ nhimiroti si te te 're wapari pese za'ra mono da,

roti'wa noræ nhimiroti zama. Simi'å na te za æmreme hã te te tãma

ãma 're uwaimrami za'ra. 2 Duré te te 're dabâsi wasété za'ra mono
õ di za. Te te duré 're dazada'âbâ za'ra mono õ di za. Simizawi pese
na si, te za 're hâimana za'ra. Duré waimri na te za uburé dama 're
hâimana za'ra, hâimana wå na. 3 Wa noræ zama, Cereta nhihudu
noræ ne, wanhimiza'rese ãna, wa aré 're wanomro. Wapo're'õ u'âsi,
wa aré 're wahâimana za'ra. Dazadawa nhipese na ma tô da te
wama 're rob'rãmi za'ra. Uburé maræ hã sipu'u pese na, wa tô aré wa
te wasima 're wå za'ra, æwå newa, ãma wama 're robze za'ra mono
da. Wa tô duré wa te dama 're rob'manharæ wasété za'ra. Danhimaræ
na da'ruiwapari hã ma tô wama 're hâimana za'ra duré. Wawasédé
wa te 're 'manharæ za'ra mono 'ru te, ma tô da te 're wa'ruiwapari
za'ra aré. Wa noræ hã wa tô duré asa wa te 're da'ruiwapari za'ra
aré. 4 Tane nherå, wawasété na 're wanomro mono nherå,
tinhoprubzém na ma tô dama 're siwaihu'u, 'Re æhâimana u'âsi
mono hã Wanho'reptui'wa hã. Duré uburé te te 're æda'azawi pese
mono zém na zama, ma tô dama 're siwaihu'u. 5 'Re æwanomro
wasété mono hawi, ma tô te te 're wa'anho'reptu. E 're wanomro wå
mono wa, duré e wa te dama 're rob'manharæ wå za'ra mono wa, ma
tô te te 're wa'anho'reptu. Mare di. Wa'ãma 're æpå'åzé mono zarina,
ma tô te te 're wa'anho'reptu. Tipå'åzani te te wama 're æ'anhomri
mono na, ma tô wapå'å 're te te 're wa'apoto té. Wawasété hawi, ma
tô wapå'å 're, te te 're wa'a'upsõ, ãma 're wanomro wå mono da oto.
6 Sõpru uptabi wa, ma tô wei wama te te 're anhomri Tipå'åzani hã,
Zezu Cristu te te 're æwa'anho'reptui mono zéb zarina. Wå uptabi di,
Æpå'åzani hã. 7 Wawasété na 're wanomro mono nherå, ma tô te te
're wa'azawi pese, 'Re æhâimana u'âsi mono hã. Taha wa, ma tô te te
're wa'awåsãmri, wawasédé hã te te oto wa'ãma 're æ'ab'madâ'â
mono õ zéb zarina, rowå æsi'utõræ'õ ãma æ'rata 're wasi'ubumroi u'âsi
mono da. Taha wa, wa za wasina sô 're wanhimipari u'âsi za'ra,
æ'rata 're æwasi'ubumroi u'âsi mono zéb zô hã. 8 Te aima ærowasu'uzé
hã tô sena.

Taha wa, te za æsazei'wa noræ ma 're æ'aroti mo, maræ wå na te te
're dapawaptob u'âsi za'ra mono da. Te aima 're ærowasu'u mono zé
hã wå uptabi di, dama 're ærowå za'ra mono zéb da hã. 9 Ni'wam
noræ hã zudezu noræ hi'rata noræ nhisi wasu'u na, te ãma 're
sisada'âbâ za'ra. 'Re æhâimana u'âsi mono nhimiroti, zudezu noræ
ma 're æhâimana za'ra mono na zama, te duré 're sisada'âbâ za'ra.
Ãne wamhã, dama 're ærowå za'ra mono zé hã, mare di. Taha wa,
maræ na 're ædasisada'âbâ za'ra mono zé hã, 're wapari mono õ di za.
10 Ãté ni'wa hã te za aimawi tinhimirowasu'u na te te 're ro'wa'rutu,
æsazei'wa noræ wi. Taha zarina, æsazei'wa noræ hã sima ãma 're
siwanhizari za'ra mono wamhã, te za tãma 're æ'aroti mo, ãne na te
te dama 're rowasu'u tõ mono da. Taha parimhã te te aiwapari õ

wamhã, te za duré tãma ãma æsahu. Taha na duré te te aiwapari õ
wamhã, ma'ãpé, tiwi 're asi'madâ'â pese mono. Tawamhã æsiré 're
aihâimana mono õ di za oto. 11 E maræ wa. Tãma roti nherå, te te
æ'aiwapari õ na, waihu'u wa. Roti sena hawi sipai wa, te za æwasété
na dasiwi waihu'u ni.

Paru hã, Tituhu ma te te ærowaihu'u 'rãsutu zé
12 Nimahã na, wa za aibâ hã atåme satõ, ãté Atemasi hã, ãté

Titicu hã. Taha wa, ma'ãpé rosa'rata, we aimoræ da, wasisõpåtå da,
Nicopuri na 'ri nho'õmo nhisi ãma. Taha na wa tô ðsima rosa'rata,
rowa'u'u wahâ nomro ré, tame ðnhamra da. 13 Duré aibâ noræ
hã pawaptob zahuré na, Zena noræ hã Aporuhu me.
Danhimirob'manharæzém na dawasu'u'wa, te 're hâimana, Zena hã.
Maræ hã aima æhâimana zarina, te za æpawaptob zahuré, maræ hã
tãma hâimana zahuré õ wa, ænebzéb da hã. 14 Wa tô ðsima wå,
wasiré æsazei'wa noræ hã maræ zô dawi 're ro'wanhi'riti za'ra mono
wamhã, te te 're dapawaptob za'ra mono da, taré 're hâimana za'ra
mono tõ da, dapawaptob ãna.

15 Uburé ðsiré 're æsi'ubumroi mono noræ hã ma tô timreme na
ãma asawi za'ra. Wasiré æsazei'wa noræ hã wa wamreme na ãma
sawi za'ra ni, wazawi'wa noræ hã.

'Re æhâimana u'âsi mono wi, wa aima za'ra wa'aba, te tiwi 're
rowaptårå u'âsi, aihæni te te 're aipawaptob u'âsi za'ra wa'aba mono
da, rowå u'âsi ãma 're anomro aba mono da.

Piremo
Piremohõ ma, Paru te te ærob'ui'érézé

Æbaihâ wasu'uzé
Duréihã ma tô aibâ noræ hã da te 're uipra za'ra, pi'õ noræ zama, te te dama 're

romhuri za'ra mono da. Taré dasa si, duré da'uzazép si ma tô da te tãma 're
sõmri za'ra. Romhuri wa'â hã da te tãma 're sõmri za'ra mono õ di. Ma tô duré
da te tiwi 're rosawi za'ra, nimomo si'uihâ na 're wairébé mono tõ da. Ãne wa,
ma tô robzei ãna 're hâimana za'ra, romhuri'wa noræ hã. Tawamhã nimomo
apito noræ hã te te satõræ za'ra õ nherå, si'uihâ na 're wairébé mono wa, te za
sada 're sahi za'ra. Taha wa, te za dama 'ru za'ra, da te sõpåtå za'ra wa, apâ da
te simroi mono da. Tawamhã apito hã te za nasi hâ za'ra ãté, romhuri'wa noræ
hã si'uihâ na 're wairébé mono 'ru te.

Ãne hã tãma waihu'u pese wa, ma tô Paru hã rob'ui'éré, Piremohõ ma. Ta hã
ma tô aré uipra aibâ hã, Onezimo na æsisi hã, tãma æromhuri'wa da hã. Tane
nherå, ma tô tiwi watobro Onezimo hã, nimomo moræ da. Moræ wamhã,
Paruhu u ma tô wi. Tawamhã Zezusihi wasu'uwå hã ma tô tãma wasu'u, Paru
hã. Taha zarina, ma tô Onezimo hã saze. Taha wa, ma tô Paru hã Piremohõ ma
rob'ui'éré, te te ãma waihu'u da, Onezimohõ hâimanazép tém na hã. Piremo hã
duré æsazei'wa. Taha wa, Paru hã ma tô tiwi rowaptå, Piremohõ wi, te te âri wå
da, Onezimo hã apâ æ'rata 're sãmra mono da, æsiré æsazei'wai wa oto.

1 1-2 Piremo, a hã wasiwadi wama asawi pe, duré wasiré Cristu
Zezusihi ma romhuri'wa. Ãhãna, wa hã Paru, wa za asawi,

ðnhimi'ui'éré na. Wano hã Timotiuhu me, wa za asawi ni. Duré
Zezusihi zazei'wa noræ, asõrõwa u siré 're æsi'rã'õtõ mono noræ zama,
wa za ãma sawi za'ra ni. Duré wahidiba hã Apiza hã wa za ãma
sawi ni. Duré aibâ hã Atipu hã wa za ãma sawi ni. Ta hã te duré
wasiré Wanhib'apito ma, te te 're romhuri pese. Wa hã Zezu
Cristuhu ma romhuri'wai wa, ma tô dasiwi ð'âri ni. Dazazéb 're ma
tô duré dasiwi ðnherå ni. Tawamhã dazazéb 're, ðnhamra ré, wa za
aima rob'ui'éré za'ra wa'wa.

3 Wamama ma, wa ai'ãma 're wamreme zusi u'âsi, 'Re æhâimana
u'âsi mono ma, duré Wanhib'apito Zezu Cristuhu ma zama,
æsimizawizé hã ai'ãma 're hâimana u'âsi mono da, rowå u'âsi, ãma
're aimoræ da.

4-5 Piremo, asawi di. Ãhãna wa za aima waihu'u, Wamama ãma
ðwatazém na, ai'ãma hã. Aiwasu'u wå hã ma tô we nasi ðtåme

waptãrã. Wanhib'apito Zezusihi zazei'wa te, u, 're aimo. Te duré, u,
're æ'azawi pese mo, uburé æsazei'wa noræ hã. Taha wa, aiwasu'u wå
hã we ðtåme 're waptã'ã mono wa, ðto ti, wa hã. Duré 'Re æhâimana
u'âsi mono ma, ai'ãma 're ðmreme mono wamhã, wa duré ãma 're
ðwata u'âsi, Ðnhib'apito ãma. 6 'Re æhâimana u'âsi mono hã ma tô
uburé Cristuhu zazei'wa noræ ma 're sõpru, uburé maræ æwå na. A hã,
Cristuhu zazei'wai wa, wa oto wasiré 're wahâimana za'ra.
Tawamhã, wa ai'ãma 're ðmreme, 'Re æhâimana u'âsi mono ma, te te
aima 're awaihu'u pese mono da, aipå'å 're, uburé maræ æwå hã
Cristuhu zazei'wa noræ ma, te te 're æ'anhomri mono hã. 7 A hã ðno.
Ðma asawi di. 'Re asimizawi pese mono wa, ðto ti. Ðtoi uptabi di,
ðpå'å 'remhã. Taha wa, ðma rowå uptabi di. Duré uburé æsazei'wa
noræ hã robze na oto 're si'ubumroi mono wa, maræ na a hã 're
apawapto mono wa, ðtoi uptabi di, aima.

8 Tawamhã, maræ na wa za aima rowaihu'u. Wa za duré aiwi
rowaptå. Wa hã asiré Cristuhu zazei'wai wa, adub'rada, wa oto 're
mo. E taha wa, wa za ãma aima ti'ru, maræ hã 'manharæ da. Mare di.
Te ãma aima 'rui õ di za. 9 Ðma asawi pese wa, wa hã Paru, dazazéb
're ðnhamra nherå, Cristu Zezusihi zadawa wasu'u'wai wa, wa za
taré aiwi rowaptå, asi'uihâ na si maræ hã 'manharæ da. 10 Ãne ãhãna
Onezimohõ ãma, wa za aima rowaihu'u. Wa za duré aiwi rowaptå,
Onezimohõ ma. Cristuhu zazei'wa te oto 're mo, ta hã.
Wanhib'apito wasu'uwå hã wa tô tãma waihu'u, dazazéb 're
ðnhamra ré. Ma tô saze. Taha wa, ð'ra ne, wa ðsina te 're waihu'u
oto, Onezimo hã. 11 Te te aima 're romhuri zei mono ãna, te aré 're
mo, Onezimo hã. Taha wa, aima wå õ di aré. Tazahã, aimawi
æhâimanazé hã oto. Ma tô aipi'ra. Taha wa, aima wå di za oto. Ðma
zama duré wå di.

12 Ðma sawi di duré. Ðma sawi uptabi nherå, ãhãna wa za oto
Onezimo hã atåme satõ, ai'rata 're sãmra mono da, apâ. 13 Ð'rata 're
sãmra mono 'wa'âhã, te aré te te 're ðpawapto, ai'upana. Te te 're
ðpawapto mono da, wa tô ðsima wå, dazazéb 're ðnhamra ré, wa hã
æwasu'u wå 'wai wa. 14 Tane nherå, te za asi'uihâ na si tãma æpisu,
apâ we ðtåme satõræ da, aima wå wamhã. Aima wå õ wamhã, mare
di za. Ãne wapsi, ðma wå di za. Wa hã te ãma pisutu õ di. Mare di.

15 Ta hã Onezimo hã ma tô aré airå. Ãté syry na asiti 're sãmra
mono nherå, wå di. E maræ wa, wå di. Atåme wisi wapsi, ãté te za
oto ai'rata 're sãmra u'âsi. Taha wa, aima wå di za oto, ãté.
16 Cristuhu zazei'wa te za oto 're mo, Onezimo hã. Pawa'âbâ ãna
aima romhuri'wa si 're moræ õ di za oto. Cristuhu zazei uptabi 'wa
oto 're moræ wa, wano te za oto 're hâimana, Onezimo hã. Tô sena
sawi di, ðma. Tawamhã aima sawi uptabi di za oto, ta hã. Asiré
æsazei'wai wa, ano te za oto 're mo, asiré.

17 Ãhãna, wa za aiwi rowaptå,
Onezimohõ ma. Ma'ãpé, atåme
wisi wi, sawi na za, ai'rata apâ
're hâimana u'âsi mono da
oto. Wa hã asiré æsazei'wai
wa, atåme ðwisi 'wa'âhã, te aré
ðzawi. Tane te za æsawi, Onezimo
hã, apâ aima 're hâimana mono
da. 18 Ãté ai'rata sãmra ré hã,
ma tô maræ hã aiwi wasété.
Ãté maræ, ma tô aiwi ti'â, asiti
moræ õ ré. Sena wamhã, ma'ãpé
we ðma waihu'u za, apâ
æwa'âbâzéb zarina te aima sõmri
da, æsõwa're're, Onezimohõ
upana. 19 Tô sena, ðmreme hã. Wa hã Paru hã wa za aima wa'â. Ãne
wa oto aima rob'ui'éré, waihu'u da. A hã, Zezusihi zazei'wa. Ãhãna
Zezusihi wasu'uwå zarina, robze na te oto 're aimo, æwasu'uwå hã te
aima waihu'u wa, wa hã. 20 Taha wa, wa ãne aima roti. Duré wa
aiwi rowaptå, Onezimohõ ma, sawi da, duré ai'rata 're sãmra mono
da, a hã ðno, Cristuhu zazei'wai wa. Ãne wamhã, wå di za ðma.

21 Ãne, wa aima rob'ui'éré, ðnhimiroti hã waihu'u da. Zahadu
wapsi, uburé 're æ'ab'manharæ wå mono zé hã, Onezimohõ ãma hã,
ðnhimiroti zarina hã wa za waihu'u. Ãté ðnhimiroti zarina si õ di za.
Ãté asi'uihâ na asimirosa'rata zarina zama, te za tãma æ'manharæ
wå. 22 Duré misi wa za aiwi waptå. Ma'ãpé, daza'warizé hã ðma
pisutu, ai'rata za'ra wa'aba a'â ðnhamra da. A noræ wa'wa hã ma tô
duré ðma 're ærowaptårå za'ra wa'aba mo, hâiwa u, 'Re æhâimana
u'âsi mono wi, te te ðzatõræ da, dazazém hawi atåme za'ra wa'aba,
ðmoræ da apâ. Taha wa, wa sô mapa, ðmoræzéb zô, atåme za'ra
wa'aba, ðma 're ærowaptårå za'ra wa'aba mono zéb zarina, ãma
ðmoræ da apâ. Ãne si.

23 Ãhãna Epaprasi hã te ãma asawi. Ta hã duré Cristu Zezusihi
wasu'u'wai wa, dazazéb 're te nhamra, ðme. 24 Marcusi hã te duré
ãma asawi, duré Aritacu hã, duré Demasi, duré Rucasi. Ta noræ hã,
ðsiré Wanhib'apito ma romhuri'wa noræ. Ãne si, wa ðnhimirob'ui'éré
hã 'rãsutu.

25 Wa hã wa duré 're ðmreme u'âsi, Wamama ma, ai'ãma za'ra
wa'aba, Wanhib'apito Zezu Cristu hã te te 're aipawaptob u'âsi za'ra
wa'aba mono da, robzei u'âsi, ãma 're anomro aba mono da.

Ebreusi
Ebreusi noræ ma, rob'ui'éré

Æbaihâ wasu'uzé
Ã æbaihâ na rob'ui'éré hã zudezu noræ ma hã, Zezusihi zazei'wa noræ ma hã.

Ebreusi hã zudezu noræ waptåråzé hâiba amo. Ã æbaihâ na rob'ui'éré'wa hã
ni'wa hã te te waihu'u õ di.

Zudezu noræ hã Zezusihi zazei'wa noræ hã ma tô te te 're robzépata za'åtå
za'ra, æsiré zudezu noræ hã te te siwi 're wå'õ za'ra mono wa, 'Re æhâimana u'âsi
mono nhimiroti 'rata na rob'ui'éré hã te te oto 're 'madâ'â za'ra mono õ newa.
Taha wa, ma tô Ebreusi na rob'ui'éré'wa hã æsazei'wa noræ ãma tihâtâ'â za'ra,
zudezu noræ nhimizaze 'rata zéb u apâ sipizari za'ra õ'umnhasite. Ma tô duré
dama waihu'u za'ra, Zezusi hã 'Re æhâimana u'âsi mono 'ra uptabi na hã. Ta hã
hâiwa ãma romhuri'wa noræ ma, pire uptabi di, ti'ai ãma uburé 'Re æhâimana
u'âsi mono ma romhuri'wa noræ ma zama, Mozésihi ma, duré Zuzuwéhé ma.

Ma tô duré dama waihu'u za'ra, ãne: Zezusi hã dazada æsisõmrizé hã
danhipai u wå uptabi di, 'Re æhâimana u'âsi mono ma, danhimizama hã
dasi'udâna da te tãma 're æsõmri za'ra mono na hã.

Capituru 11 ãma hã ma tô duré wama sisi nhoré za'ra, ni'wam noræ hã 'Re
æhâimana u'âsi mono si te te sina 're æ'umnhasi za'ra mono zém na hã, te te 're
robzépata za'ra mono nherå.

'Re æhâimana u'âsi mono 'ra wasu'u

1 1 Duréihã 'Re æhâimana u'âsi mono hã ma tô tizadawa wasu'u
'rata 'wa noræ ma te te 're rowasu'u, ta noræ hã te te oto

wahi'rata noræ ma ãma 're rowasu'u za'ra mono da, æsadawa nhipai
u hã. Ta noræ ma, ma tô maræ na misi si te te tãma 're rowasu'u za'ra,
ãma æpu'u na hã, 'Re æhâimana u'âsi mono te te tãma 're æwaihu'u
za'ra mono zép sidâpâsi. 2 Tane nherå, ti'ra si ma tô oto pisutu,
æsadawa nhipai u te te oto wama ãma 're ærowasu'u za'ra mono zéb
da hã, rob'rãsutuzéb u romhutu na za 're æwahâimana za'ra mono
noræ ma. Taha si ma tô Timama zadawa para uburé te te ro'apoto.
Taha si ma tô duré pisutu Æmama hã, niwapsi uburé roptede'wa na
're hâimana mono da oto. 3 Õhõ si te oto Timama hã æwå uptabi na
te te dama 're wasu'u, rowa'a æsa'åtå na hã. Taha si te Timama ne 're
hâimana, aiwa wa. Tinhimiroti nhiptete na te uburé maræ hã te te
're a'upari wå, 're si'utõræ tõ za'ra mono da. Õhõ si dawasédé hã te te
dama 're apari mono da, dazada dâ'â wa, taha pari hâiwa'utu wa, te

oto 'Re æhâimana u'âsi mono nhimire niwæ 're sãmra, hâiwa ãma.
Danhipai u æwaihu'u pese uptabi nhimire niwæ te oto 're sãmra, æsiré
te te 're da'ab'madâ'â mono da oto, pire uptabi na.

Zezusi hã hâiwa ãma romhuri'wa noræ ma,
pire na 're æhâimana mono zé wasu'u

4 Æmama hã ma tô æsisi hã tãma tisõ, sisi pire da, 'Re æhâimana
u'âsi mono 'ra na æsisi da hã, uburé hâiwa ãma tãma æromhuri'wa
noræ nhisi ma, pire uptabi da. Tane ma duré Æmama hã pisutu,
hâiwa ãma romhuri'wa noræ ma, pire uptabi na 're hâimana mono
da oto, æ'ra hã. 5 Duréihã 'Re æhâimana u'âsi mono zadawa wasu'u'wa
hã ma tô ãne na ãma rob'ui'éré, 'Re æhâimana u'âsi mono mreme na:

“A hã ð'ra te ðme 're aihâimana mo. Taha wa, wa za oto ð'ra
na te 're asisi, dama aipire na 're aihâimana mono da oto.”

Ãne duré æhâiba amo na rob'ui'éré hã:
“Wa hã Æmama wa za tãma 're ðhâimana. Taha wa, ðra te
za 're hâimana.”

Ãne duréihã 'Re æhâimana u'âsi mono mreme na rob'ui'éré hã.
Tawamhã e hâiwa ãma tãma æromhuri'wa noræ ãma zama, ma tô ãne
na hã rowasu'u, 'Re æhâimana u'âsi mono hã. Mare di. Zezusihi ãma
si, ma tô ãne na hã rowasu'u.

6 Ãne ma tô duré ni'wa hã ãma rob'ui'éré, 'Re æhâimana u'âsi
mono mreme na, ti'ra hã ti'ai u za te te we æsatõræzém na, da'ra hã
dama 're æpoto 'rata za'ra mono ne æpire uptabi na hã:

“Uburé hâiwa ãma ðma romhuri'wa noræ hã te za ãma
tiwata za'ra.”

Ãnema tô Zezusihi ãma rowasu'u siro, 'Re æhâimana u'âsi mono hã.
7 Ãne na si ma tô hâiwa ãma romhuri'wa noræ ãma hã rob'ui'éré

za'ra, ni'wa hã:
“'Re æhâimana u'âsi mono hã ma tô hâiwa ãma tãma
æromhuri'wa noræ hã pisutu za'ra, rowa'u'u ne 're hâimana
za'ra mono da, duré unhama ro'o ne 're hâimana za'ra
mono da.”

Ãne na si ma tô æwasu'u za'ra na ni'wa hã rob'ui'éré.
8 Tazahã, æ'ra si dama pire uptabi na 're æhâimana mono zém na

ma tô rowasu'u 'Re æhâimana u'âsi mono hã, ãne:
“A hã Ropoto'wa. Da'ãma 're asib'a'uwå mono zé hã aiwi
're si'utõræ mono õ di za. Te za tô aima 're hâimana u'âsi.
Duré maræ na 're upai mono ãna, te za 're æda'ab'madâ'â
u'âsi mo.

9 Uburé maræ æwå hã da te 're æ'manharæ za'ra mono si, aima
wå uptabi di. Duré uburé maræ æwasédé hã da te 're æ'manharæ
za'ra mono si, ma tô da'ãma 're æ'a'ruiwapari mo.

Taha wa, wa hã 'Re æhâimana u'âsi mono, Asib'apito hã wa
tô aipisutu, uburé asiré 're æhâimana za'ra mono noræ nhipai
u, aipire na tãma 're aihâimana za'ra mono da, duré ãne
zarina ãma 're atoi u'âsi mono da.”

Ãne ma tô 'Re æhâimana u'âsi mono hã ti'ra ma roti.
10 Ãne ma tô duré ti'ra ma tinha, 'Re æhâimana u'âsi mono hã:

“A hã uburé Danhib'apito. Duréihã ropoto na'rata hawimhã
ma tô ti'a hã æ'manha. Asi'uihâ na ma tô duré hâiwa hã
æ'manha.

11-12 Tane nherå, te za niwamhã ai'utõræ zahuré, sahuré ta noræ
hã, da'uza hã dawi 're æhâsiwamnaræ su'u za'ra mono ne.
Duré da'uza pano pa hã dawi 're hâsiwamnaræ za'ra mono
wa, rob u da te oto 're sãmra mono da, da te 're æhânhinha
za'ra mono ne, te za ta noræ hã æ'uprosi zahuré, ætép si
'manharæ zahuré da, æsõwa're're. Da'uza 'rada hã da te oto
dasiwi 're wå'õ za'ra mono wa, æhâtép si da te ãma 're
æsapræ za'ra mono ne, te za tô ætép si æ'manharæ zahuré, ti'a
hã, hâiwa me.
Tane nherå, niwamhã ai'utõræ õ di za, a hã. Aiwétési te za
're aihâimana u'âsi mo. Nimahã na hã ãma sapræ waihu'u õ
di za, aihâimanazém na hã. Tô õhõ si, 're aihâimana mono
zé hã za.”

Ãne ma tô 'Re æhâimana u'âsi mono hã ti'ra ma, waihu'u siro.
13 Ãne ma tô duré 'Re æhâimana u'âsi mono hã tãma waihu'u siro:

“Ð'rata te za 're asãmra u'âsi mo ðnhimire niwæ, dama aipire
na ðsiré 're aihâimana u'âsi mono da. Asitob'ru noræ
nhiptetezé hã wa za tiwi uprosi za'ra, wapu na aima 're
hâimana za'ra mono da oto, duré aima sib'uware na 're
hâimana za'ra mono da oto.”

Tawamhã, e hâiwa ãma tãma æromhuri'wa noræ ma, ma tô ãne hã
waihu'u za'ra, 'Re æhâimana u'âsi mono hã. Mare di. Ti'ra ma si, ma
tô ãne hã waihu'u siro, ta noræ ma, pire u'âsi 're hâimana mono wa
za, Zezusi hã.

14 E niha tawamhã, hâiwa ãma romhuri'wa noræ 're æhâimana za'ra
mono zé hã. Ta noræ hã æhâiba'õ, 'Re æhâimana u'âsi mono ma,
romhuri'wa noræ. Ta noræ si ma tô 'Re æhâimana u'âsi mono hã te te
're satõræ za'ra ti'ai u, za te te æsõ'reptu za'ra noræ hã te te 're pawaptob
za'ra mono da, ti'ab ré. Taha na si, ta noræ nhimiromhurizé hã.

Danho'reptuzé æwå uptabi wasu'u

2 1 Taha wa, Cristuhu wasu'uwå hã wa te 're æwapari za'ra mono
zép si, wa za wa te 're 'madâ'â pese za'ra, wasina 're wapahâ

za'ra mono tõ da, tiwi. 2 Duréihã 'Re æhâimana u'âsi mono nhimiroti

hã, hâiwa ãma tãma æromhuri'wa noræ hã wahi'rata noræ ma, te te
æwaihu'u za'ra zé hã tô sena na 're æhâimana mono na ma tô da te 're
waihu'u za'ra. Duré ni'wam noræ hã õhõ si te te 're 'madâ'â za'ra
mono õ wa, duré æsarina si 're nomro wå mono õ wa, ma tô 'Re
æhâimana u'âsi mono hã æsarina te te 're hâ za'ra. 3 Ãne wa, te te 're
æwa'anho'reptui mono zéb zô, æwå uptabi zô, wa te sô 're
rob'ruiwapari za'ra mono õ nherå, e æsimihâzé wi, wa za wasi'uihâ
na 're wawairébé. 'Re æhâimana u'âsi mono te te 're æwa'anho'reptui
mono zé wasu'u na ma tô Wanhib'apito hã dama rowasu'u 'rata,
si'uihâ na. Æmreme wapari'wa noræ hã ma tô duré ãne na wama ãma
rowasu'u za'ra, tô sena danho'reptuzém na wa te ãma 're æsaze za'ra
mono zéb da hã. 4 'Re æhâimana u'âsi mono zama, ma tô te te 're
wa'apawapto, te te 're æda'anho'reptui mono zé wasu'u hã, tô sena
na 're æhâimana mono na wa te wasina ãma 're waihu'u pese za'ra
mono da oto. Tiwaihu'u pese na maræ æwå hã dama æ'manharæ
waihu'u'õ hã ma tô te te dama 're ab'manharæ wå, ãma 're ædatob'uzu
za'ra mono zé hã, taha zarina tô sena, wa te ãma 're æwaihu'u pese
za'ra mono zéb da hã, te te 're æda'anho'reptui mono zé wasu'u hã.
Ma tô duré Tipå'åzani ma pisutu, romhuri hã æsazei'wai mono bâ te
te sima 're æ'awå mono zéb zarina, te te tãma 're apisutu mono da,
ãma 're æsipawaptob za'ra mono zéb da hã. Taha zarina, wasi'uihâ
na tô sena, wa te ãma 're waihu'u pese za'ra mono da, ma tô duré te
te 're wa'apawapto, 'Re æhâimana u'âsi mono hã.

Zezu Cristu hã Danho'reptui'wai wasu'u
5 Za 're ædahâimana téb za'ra mono na, wa tô aima ãma rowasu'u

pari za'ra wa'wa. E taha wa, te za hâiwa ãma tãma æromhuri'wa
noræ hã pisutu za'ra 'Re æhâimana u'âsi mono hã, ta noræ hã pire na
te te 're da'madâ'â za'ra mono da, za 're ædahâimana téb za'ra mono
ãma hã. Mare di. Ta noræ hã danhib'apito da, te te pisutu za'ra õ di.
6 Tazahã duréihã ni'wa hã ma tô ãne na æbaihâ na ãma rob'ui'éré,
'Re æhâimana u'âsi mono ma, te te ærowasu'uzém na hã:

“'Re æhâimana u'âsi mono, e dahâimana pire na aima 're
dahâimana za'ra mono bâ, te da'ãma 're aipo're pu'u u'âsi
mo. E niha da, te bété da'ãma 're aiwamri u'âsi mo, a'uwå
na si 're dahâimana za'ra mono nherå.

7 Ma tô aré dama æpisu, hâiwa ãma aima romhuri'wa noræ
zapari, dawapu na 're dahâimana za'ra mono da a'â.
Tazahã, ma tô oto dama æpisu, dapire na oto 're dahâimana
za'ra mono da, æwå na si.

8 Ma tô duré dama æpisu oto, uburé maræ hã niwapsi da te
're 'madâ'â za'ra mono da, dapire na.”

Ãne na ma tô duréihã dawasu'u na rob'ui'éré, ni'wa hã.

'Re æhâimana u'âsi mono hã ma tô oto dama pisutu, niwapsi
uburé maræ hã da te 're æ'madâ'â za'ra mono zéb da hã, dapire na.
Maræ hã taré 're 'maihâimana mono õ di za, da te 're æ'madâ'â za'ra
mono õ na hã. Tane nherå, zahadu uburé maræ hã da te 're 'madâ'â
za'ra mono õ di, ti'a 're dahâimana za'ra mono ré hã. 9 Zezusi 're
æmoræzép si wa tô wa te 're waihu'u pese za'ra. Ta hã ma tô 'Re
æhâimana u'âsi mono hã pisutu, ti'ai ãma 're hâimana mono ré hã,
hâiwa ãma tãma æromhuri'wa noræ ma, wapu na a'â 're hâimana
mono da, dasine. Zezusi hã dazada dâ'â da si, ma tô pisutu 'Re
æhâimana u'âsi mono hã, da'ãma 're på'åzé mono wa, da'ãma 're
æsiwãræ mono zéb da hã. Ma tô duré pisutu ti'ra hã, pire na dama 're
hâimana u'âsi mono da oto, dazada ædâ'â zarina, te te ærobzépata na
te te sina tãma uwaimrami wa, Timama ma hã. 10 'Re æhâimana
u'âsi mono hã ma tô uburé te te ro'apoto. Taha ma si te uburé maræ
hã tãma 're hâimana. Ta hã tô æbâ, ma ti'ra hã pisutu Zezusi hã,
dazada dâ'â wa, te te robzépata da a'â, taha zarina te te 're
da'anho'reptui mono da, te te sina uwaimrami da, 'Re æhâimana
u'âsi mono te te tãma æpisutuzéb zarina. Da'ahâ na hâiwa ãma rowå
uptabi na æ'rata 're danomro u'âsi mono da, ma tô ãne da hã tãma
pisutu, 'Re æhâimana u'âsi mono hã.

11 Zezusi hã Timama nhib'a'uwå noræ pisutu'wa, duré æsib'a'uwå
da, Zezusi te te 're æpisutu za'ra mono noræ hã misire Æmama za'ra hã
tô õhõ si. Taha wa, Zezusi hã ãma 're sisé mono õ di, ta noræ hã
tisisãnawã na za te te 're æ'anhisi mono da hã, 'Re æhâimana u'âsi
mono hã misire Æmama za'ra wa, simisutu. Te za tô tisisãnawã na te
te 're anhisi, Zezusi hã. 12 Duréihã 'Re æhâimana u'âsi mono zadawa
wasu'u'wa hã ma tô ãne na ãma rob'ui'éré, Zezusi hã Timama ma,
za te te tãma ærowasu'uzém na hã:

“Ðsisãnawã noræ ma, wa za te tãma 're aiwasu'u wå za'ra.
Siré 're si'rã'õtõ mono ré, wa za ai'ãma 're ðwata u'âsi, æsõ'a
za'ra.”

13 Ma tô duré ni'wa hã ãne na ãma rob'ui'éré, Zezusihi mreme
wasu'u na hã:

“Ðzama wa za te ðsina 're umnhasi pese u'âsi, 'Re æhâimana
u'âsi mono hã.”

Duréihã ãne, Zezusihi mreme wasu'u amo na da te ãma ærob'ui'érézé
hã, æsazei'wa noræ ãma hã:

“Ãhãta wa hã wa oto 're ðhâimana, 'Re æhâimana u'âsi
mono 'ra na oto tãma 're æhâimana za'ra mono noræ siré, õ
hã te te ðma 're æ'apisutu mono noræ siré.”

Ãne duréihã Zezusihi mreme wasu'u na rob'ui'éré hã.
14 'Re æhâimana u'âsi mono 'ra ne, tãma 're æhâimana za'ra mono

noræ hã te a'uwå hâiba na 're hâimana za'ra, nhi ré, duré waprui ré.

Taha wa, ma tô Zezusi hã dasiré si'a'uwå, a'uwå hâiba na a'â 're
moræ da. Tidâ'âzém na Wa'uburé nhiptede hã te te tiwi prub da, ma
tô a'uwå hâiba na podo, Wa'uburé nhimiromhuri ma, dadâ'âzé ma,
maræ zô dasipibuma 're danhopré tõ mono da oto. 15 Ni'wam noræ
hã te tô Wa'uburé nhimiromhuri zarina, pahi u'âsi 're hâimana
za'ra, tidâ'âzé ma hã, æwada'uri zarina si pawa'âbâ ãna te te dama
're æromhuri za'ra mono hã tinhib'apito nhimiwada'uri na si sina
hâtâ'â u'âsi 're æhâimana za'ra mono ne. Ta noræ hã tidâ'âzé ma, pahi
ãna oto 're hâimana za'ra mono da, ma tô sada tidâ'â za'ra, Zezusi
hã. 16 E hâiwa ãma romhuri'wa noræ hã te te 're pawaptob za'ra
mono da, ma tô we ti'ai u mo Zezusi hã, dawazari si'a'uwå da. Mare
di. Abra'ãhã nhihudu mono bâ te te 're æpawaptob za'ra mono da si,
ma tô wei mo. Ãne hã wama waihu'u pese za'ra di oto, wa noræ hã.
17 Taha wa, tisisãnawã noræ me, aiwa uptabi a'â 're hâimana mono
da, ma tô si'a'uwå Zezusi hã, 'Re æhâimana u'âsi mono ma, da'ãma
romhuri'wa æpire uptabi ne 're hâimana mono da, sasedoti æpire
uptabi ne, tãma umnhasi na te te tãma 're romhuri mono da,
da'ãma på'åzé uptabi sina. Taha da, ma tô si'a'uwå tô, taha zarina
dawasédé hã te te oto dama 're apari mono da. Ta hã dasiré si'a'uwå
õ 'wa'âhã, ãne hã te te aré sina uwaimrami waihu'u õ di, 'Re
æhâimana u'âsi mono ma hã. 18 Zezusi hã ma tô robzépata za'åtå tô,
ti'ab ré. Duré Wa'uburé hã ma tô aré pibu, tiwasédé hã te te
'manharæ da. Tane nherå, te te æwapari õ zarina, tiwasédé hã te te
'manharæ õ di. Taha wa, Wa'uburé hã te te oto 're wapibu za'ra
mono wamhã, tô õ hã te za te te 're wa'apawapto, æsine wawasédé
hã wa te 're 'manharæ za'ra mono ãna, wanhiptete sina õhõ ãma si
're wanomro mono da, Zezusihi ãma si.

Mozésihi wasu'u, Cristuhu wasu'u me

3 1 Ðsisãnawã noræ, a noræ wa'aba zama ma tô 'Re æhâimana u'âsi
mono hã aipisutu za'ra wa'wa, æsib'a'uwå si oto 're anomro aba

mono da, hâiwa ãma æ'rata 're aihâimana u'âsi za'ra wa'aba mono
da. Taha wa, te za Zezusihi ãma si 're ærosa'rata u'âsi za'ra wa'aba
mo, 'Re æhâimana u'âsi mono hã ti'ai u, we te te æsatõræ na, duré
dama æsadawa wasu'u'wa na. Ta hã sasedoti æpire uptabi na te
wa'ãma te te 're romhuri u'âsi, æwasu'uwå na wa te 're æsaze za'ra
mono zém na te te 're wa'apawapto mono da. 2 Ta hã ma tô 'Re
æhâimana u'âsi mono ma, umnhasi sina te te tãma 're romhuri wå
u'âsi, te te tãma 're æ'apisutu mono zéb zarina si. Tane aiwa, duréihã
Mozési hã ma tô 'Re æhâimana u'âsi mono nhib'a'uwå noræ ma,
umnhasi sina te te tãma 're romhuri wå u'âsi za'ra. 3 Ni'wa hã
simiromhuri wå na te te sima 'ri wamhã, te za ãma tatob'uzu za'ra
ni, æsimiromhuri wå na hã. E tawamhã 'ri na si te za ãma tatob'uzu

za'ra ni. Mare di. Taha nhipai u, te za 'ri 'manharæ'wai ãma zama
tatob'uzu za'ra ni. Tane duré, Mozési hã dama pire na 're hâimana
mono nherå, taha hâimanazém nhipai u hã, Zezusihi si dama pire
uptabi di. 4 Ti'ai ãma uburé 'ri hã danhib'rata na rob'manharæ hã
si'uihâ na 're si'manharæ za'ra mono õ di. Taha wa, te 'ri'wa noræ hã
'ri nhipai u, pire na 're hâimana za'ra. Tane nherå, 'Re æhâimana
u'âsi mono si ma tô uburé maræ hã te te 're ab'manharæ. Taha wa, te
uburé maræ nhipai u, pire uptabi na 're hâimana u'âsi ta hã
siwaprosi. 5 Mozési hã ma tô 'Re æhâimana u'âsi mono ma, umnhasi
sina te te tãma 're romhuri wå u'âsi, æsib'a'uwå te te tãma 're
æpawaptob za'ra mono zém na hã. Maræ na 'Re æhâimana u'âsi mono
hã za ti'ab ré te te dama 're æ'arowaihu'u mono zém na, ma tô
æsib'a'uwå ma te te 're rowaihu'u sirõmo za'ra, Mozési hã. 'Re æhâimana
u'âsi mono ma, romhuri'wa na si, te ta hã 're hâimana. 6 Tane
nherå, te Cristuhu si tãma umnhasi na uburé æsib'a'uwå noræ hã te te
tãma 're 'madâ'â pese za'ra, pire uptabi na, 'Re æhâimana u'âsi mono
'ra hã. Wa noræ hã Cristuhu ãma si 're wanomro mono wa, da te
wama 're rob'manharæ wasété za'ra mono nherå, wapahi ãna
wanhiptete sina ãma 're wanomro mono wamhã, wa za tô æsib'a'uwå
na tãma 're wahâimana u'âsi za'ra. 'Re æhâimana u'âsi mono hã æwå
si, za te te wama æpisutu za'ra zéb zô, wama umnhasi sina sô 're
æwanhimipari u'âsi za'ra mono zéb zarina, tiwi 're wasipizari za'ra
mono õ wamhã, tawapsi wa za tô æsib'a'uwå na tãma 're wahâimana
u'âsi za'ra.

'Re æhâimana u'âsi mono nhib'a'uwå noræ 're æwa'utu za'ra
mono zé wasu'u

7-8 Duréihã ni'wa hã ma tô 'Re æhâimana u'âsi mono på'åzani
zadawa para, ãne na ãma rob'ui'éré:

“Ã bâtâ na, 'Re æhâimana u'âsi mono mreme hã wapari
za'ra wa'aba wamhã, aipo're si'âri 're aihâimana za'ra
wa'aba mono õ di za, ai'rã tete aba na. Duréihã aihi'rata
noræ wa'wa hã ma tô ãne na hã po're ãna sada tihâimana
za'ra, 'Re æhâimana u'âsi mono da. Ta noræ hã a'ubuni wi
're nomro mono ré, nimahã bâtâ na ma tô tiwasédé hã
'manharæ za'ra, 'Re æhâimana u'âsi mono hã te te sina pibu
za'ra da, niha te te tãma rob'manharæ za'ra õ zô pé, ãma
æwa'a su'u za'ra õ na hã.”

Ãne ma tô ni'wa hã ãma rob'ui'éré.
9 Ãne duré, 'Re æhâimana u'âsi mono mreme na rob'ui'éré hã:

“Aihi'rata noræ hã ma tô siwi ðpibu, ãma ðwa'a su'u za'ra õ
zarina, niha te tãma rob'manharæ za'ra õ zô pé, te te sina
ðpibu za'ra da. 40 na ãma wahub za'ra ré, maræ æwå na si te

EBREUSI 3 814

O Novo Testamento na xavante do Brasil, 1a ed., © 2005, Liga Bíblica



're pawaptob u'âsi za'ra mono nherå, ma tô siwi ðwå'õ,
aihi'rata noræ wa'wa hã.

10 Taha wa, wa tô ta noræ hã oto ðsiwi wå'õ pese za'ra. Taha
wa, wa tô ãne ðsima tinha: ‘Ta noræ hã ðzô si 're sõpré
mono õ di oto. Ðnhimiroti zarina si 're æhâimana za'ra
mono da hã, te te sima 're wå za'ra mono õ di duré.’ Ãne
ta noræ ãma te ðsima ærotizé hã.

11 Taha wa, te oto ðsiwi æwå'õ za'ra zéb zarina, wa tô ðmreme
pire na ta noræ ãma tinha, ãne: ‘Tô sena, ta noræ hã nimahã
na hã dame sisisi õ di za, ti'ai wå u hã, æwa 're æwa'utu
za'ra mono zéb da, te aré tãma æpisutu za'ra zéb u hã.’ ”

Ãne duréihã 'Re æhâimana u'âsi mono mreme na rob'ui'éré siro hã.
12 Ðsisãnawã noræ, 'râwi te za 're asi'madâ'â pese za'ra wa'aba mo,

'Re æhâimana u'âsi mono nhimiroti hã asimirosa'rata wasété aba
zarina, asiwi 're wå'õ za'ra wa'aba mono wa, tiwi 're aipizari za'ra
wa'aba mono tõ da, æ'rata 're dasi'ubumroi u'âsi mono da, dapisutu'wai
wi hã. 13 Awå sidâpâsi te za duré asimiroti na 're asipawaptob u'âsi
za'ra wa'aba mo, aipå'å toi u'âsi Cristuhu ãma si 're anomro wå
wa'aba mono da, asiptete sina. Satanasihi nhimiroti wasédé hã wå
newa, aiwasédé hã 're 'manharæ za'ra wa'aba mono tõ da, duré 'Re
æhâimana u'âsi mono nhimiroti hã asiwi 're wå'õ za'ra wa'aba mono
wa, ai'rã tete na tiwi 're aihâimana za'ra wa'aba mono tõ da, te za
tô 're asipawaptob u'âsi za'ra wa'aba mo, rowå na wasiré 're
wahâimana za'ra mono ré, ti'ai ãma. 14 Wa noræ hã Zezusi, wa te 're
æsaze na'rata za'ra mono zém hawi, wa tô wa te 're umnhasi za'åtå
za'ra. Ta hawim haré, 're æwadâ'â za'ra mono zéb u, wa te wasina 're
umnhasi u'âsi za'ra mono wamhã, tawapsi wa za Zezusihi siré 're
wahâimana u'âsi za'ra, æsine dama wapire na wa te 're da'madâ'â
u'âsi za'ra mono da.

15 Duréihã ni'wa hã 'Re æhâimana u'âsi mono på'åzani zadawa
para, te te ãma ærob'ui'éré na wa za ãma aima sahu za'ra wa'wa,
ãma aipo're si'âri za'ra wa'aba tõ da:

“Ã bâtâ na, 'Re æhâimana u'âsi mono mreme hã wapari
za'ra wa'aba wamhã, aipo're si'âri 're aihâimana za'ra
wa'aba mono õ di za, ai'rã tete aba na. Duréihã aihi'rata
noræ hã ma tô ãne na hã po're ãna sada tihâimana za'ra,
'Re æhâimana u'âsi mono da hã.”

Ãne duréihã ãma rob'ui'éré, æbaihâ na hã.
16 E 'wam noræ hã ma tô bété 'Re æhâimana u'âsi mono mreme hã

te te wapari za'ra nherå, siwi wå'õ pese za'ra. E 'wam noræ hã te bété
wasu'u, ãne na ãma ærob'ui'éré hã. Mozési hã 'Re æhâimana u'âsi
mono waihu'u pese na, Ezitu hawi te te æsimroi mono noræ, te
wasu'u za'ra. Ma'ãpé ãma asipo're pu'u za'ra wa'aba a'â, asi'uihâ na.

17 Duré, e 'wam noræ hã ma tô bété 'Re æhâimana u'âsi mono hã siwi
wå'õ pese za'ra, Mozési hã Ezitu hawi te te dazani za'ra pari, 40 na
da'ãma wahub ré, a'ubuni wi 're danomro mono ré hã. Tô õ noræ hã
tiwasédé te te æ'manharæ za'ra noræ hã ma tô siwi wå'õ pese za'ra.
Tiwasédé hã te te æ'manharæ za'ra zéb zarina, ma tô a'ubuni wi
ai'utõ, ta noræ hã. Ma'ãpé ta noræ wasu'u na asipo're pu'u za'ra wa'aba
duré, waihu'u za'ra wa'aba da. 18 'Re æhâimana u'âsi mono hã ma tô
ta noræ ãma timreme pire na rowaihu'u sirõmo za'ra, ãne: “Ta noræ
hã nimahã na hã sisisi õ di za, ti'ai wå u hã, æwa 're æwa'utu za'ra
mono zéb da, te aré tãma æpisutu za'ra zéb u hã.” Ãne ma tô ta noræ
ãma waihu'u siro, 'Re æhâimana u'âsi mono hã, duréihã a'ubuni wi
're nomro mono ré, 'Re æhâimana u'âsi mono nhimiroti te te siwi
æwå'õ za'ra zéb zarina, po're'õ u'âsi tiwi 're æhâimana za'ra mono
noræ ãma hã. 19 Tawamhã e maræ, wa za wa noræ hã ãma waihu'u
za'ra ni, ta noræ wasu'u na hã. Ta noræ hã 'Re æhâimana u'âsi mono si
te te 're saze za'ra mono õ wa, sisisi õ di, ti'ai wå u hã, æwa 're
wa'utu za'ra mono da, te te aré tãma æpisutu za'ra zéb u hã. Taha
wa, a noræ wa'wa hã ta noræ ne aiwasédé hã 're 'manharæ za'ra
wa'aba mono õ di za, 'Re æhâimana u'âsi mono nhimiroti si 're
æ'madâ'â za'ra wa'aba mono õ na hã.

4 1 Duréihã wahi'rata noræ ma, te te ropisutu za'ra wamhã, e ta
noræ ma si ma tô rowå hã tãma pisutu za'ra, 'Re æhâimana u'âsi

mono hã. Mare di. Wa noræ ma zama ma tô wama pisutu za'ra oto,
're ædawa'utu u'âsi za'ra mono ne, 're wahâimana za'ra mono da oto,
rowå uptabi na. Taha wa, 'râwi te za 're asi'madâ'â pese za'ra
wa'aba mo, 'Re æhâimana u'âsi mono te te wama æropisutu za'ra zé
hã asiwi 're simini za'ra wa'aba mono tõ da, duréihã wahi'rata noræ
hã te te æsimini za'ra ne. 2 Ta noræ hã 'Re æhâimana u'âsi mono
nhimiropisutu wå hã te te wapari za'ra nherå, te te sina uwaimrami
za'ra õ di, te te ãma saze za'ra õ wa. Tane duré, wa noræ zama wa tô
'Re æhâimana u'âsi mono wasu'uwå hã wa te 're wapari za'ra. Tane
aiwa æsimiropisutu wå na wa te 're saze za'ra mono õ wamhã, wa
noræ zama wa te wasina 're uwaimrami za'ra mono õ di za, te te
wama æropisutu za'ra zé hã, 're ædawa'utu u'âsi za'ra mono ne, 're
wahâimana za'ra mono da hã oto, rowå uptabi na hã. 3 'Re
æhâimana u'âsi mono, wa te wasina 're æ'umnhasi za'ra mono noræ si,
wa za tô wasina wa te 're uwaimrami za'ra, 're ædawa'utu u'âsi za'ra
mono ne, rowå uptabi na oto ãma 're æwahâimana u'âsi za'ra mono
zéb da hã, te te wama æropisutu za'ra zém na hã. 'Re æhâimana u'âsi
mono te te sina 're æ'umnhasi za'ra mono õ noræ si te te sina 're
uwaimrami za'ra mono õ di za, rowå hã. Duréihã ni'wa hã ma tô
ãne na ãma rob'ui'éré, 'Re æhâimana u'âsi mono mreme na, wahi'rata
noræ ãma hã:

“Te ðsiwi æwå'õ za'ra zéb zarina, wa tô ðmreme pire na ta
noræ ãma tinha, ãne: ‘Tô sena, niwamhã dame sisisi õ di
za, ti'ai wå u hã, 're ædawa'utu za'ra mono ne, aré æwa 're
hâimana za'ra mono da, te tãma æpisutu za'ra zéb u hã.’ ”

Ãne duréihã 'Re æhâimana u'âsi mono mreme wasu'u na rob'ui'éré
hã.

E tawamhã, 'Re æhâimana u'âsi mono hã zahadu te te tãma pisutu
za'ra õ wa, te te sina uwaimrami za'ra õ di, wahi'rata noræ hã. Mare
di. Taha wab õ di. Ropoto na'rata hawimhã ma tô uburé maræ hã te
te sima apisutu sirõmo, maræ hã te te dama ãma 're æ'ab'manharæ
mono zéb da hã. 4 Duréihã 'Re æhâimana u'âsi mono zadawa wasu'u
na ma tô ni'wa hã ãne na ãma rob'ui'éré, te te ro'apoto mono pari,
ãma æ'awåzém na hã, ãne:

“'Re æhâimana u'âsi mono hã zahadu 6 na bâdâ hã ãma
moræ ré, ma tô te te ro'apoto. Taha pari, ãma awå wamhã,
te oto wa'udu, romhuri ãna.”

5 Ãne tô õhõ wasu'u hã, duréihã wahi'rata noræ ãma ni'wa te te
ãma ærob'ui'érézé hã, 'Re æhâimana u'âsi mono mreme na hã:

“Tô sena niwamhã dame sisisi õ di za, ti'ai wå u hã, 're
ædawa'utu u'âsi za'ra mono ne, aré æwa 're hâimana za'ra
mono da, te tãma æpisutu za'ra zéb u hã.”

6 Duréihã ti'ai wå wa, 're ædanomro wå mono zé wasu'u wapari
'rata 'wa noræ hã, ta noræ hã 're ædawa'utu u'âsi za'ra mono ne, æwa
're hâimana za'ra mono da, 'Re æhâimana u'âsi mono te te tãma
æpisutu za'ra zé hã te te sina uwaimrami za'ra õ di, æsimiroti hã te te
're 'madâ'â za'ra mono õ wa, ta noræ hã. E tawamhã õhõ haré ma tô
dawi sizâ 'Re æhâimana u'âsi mono hã, 're ædawa'utu u'âsi za'ra
mono ne, rowå uptabi na 're ædanomro u'âsi mono zé hã. Mare di.
Si'utõræ waihu'u õ di, ta hã. Ni'wam noræ hã te za tô rowå uptabi na
're ædahâimana za'ra mono zéb u 're sisisi, 'Re æhâimana u'âsi mono
te te tãma æpisutu za'ra zéb zarina. 7 E niha wa za tawamhã ãne na
sena na wa te ãma 're waihu'u za'ra. 'Re æhâimana u'âsi mono hã ma
tô bâdâ hã tô sena na pisutu, 're ædawa'utu u'âsi za'ra mono ne,
rowå uptabi na 're ædanomro mono zéb u 're ædanhisisi mono zéb da
hã. Tawamhã, ãne te te pisutu wamhã, “ã bâtâ na” ma tô sisi, 'Re
æhâimana u'âsi mono hã. Ãne na ma tô apito Dawi hã dama sadawa
wasu'u, duréihã wahi'rata noræ hã a'ubuni wi 're ænomro mono zém
hawi, ãma wahub ahâ za'ra parip si. Ãne apito Dawi te te ãma
ærob'ui'érézém na te aima ãma ærob'ui'éré pari za'ra wa'aba zé hã,
ãne:

“Ã bâtâ na, 'Re æhâimana u'âsi mono mreme hã wapari
za'ra wa'aba wamhã, aipo're si'âri 're aihâimana za'ra
wa'aba mono õ di za, ai'rã tete aba na.”

8 Duréihã Zuzuwé hã ti'ai wå u te te ædanhimroi mono zé hã, e
taha si, 'Re æhâimana u'âsi mono, 're ædawa'utu za'ra mono zéb da, te
te dama æpisutuzé hã, te wasu'u. Mare di. Taha si õ di. Taha si
'wa'âhã, 'Re æhâimana u'âsi mono hã niwamhã te te aré wasu'u zahu
õ di ãne hã, 're ædawa'utu u'âsi za'ra mono ne, rowå uptabi na 're
ædanomro mono zé wasu'u hã. 9 'Re ædawa'utu u'âsi za'ra mono ne,
rowå uptabi na 're ædanomro mono zé hã, te tô 'Re æhâimana u'âsi
mono nhib'a'uwå noræ ma 're hâimana u'âsi, õne u'â, duréihã ropoto
na'rata hawi bâdâ hã 6 na ãma si'utõræ pari, bâdâ misi na romhuri
ãna æwa'utu ne, 'Re æhâimana u'âsi mono hã. 10 Ni'wam noræ hã 're
ædawa'utu u'âsi za'ra mono ne, rowå uptabi na 're ædanomro mono
zéb da hã, 'Re æhâimana u'âsi mono te te dama æpisutuzém na te te
sina 're æ'uwaimrami za'ra mono noræ hã, 're siwasutu za'ra mono õ di
za oto, taha na 'Re æhâimana u'âsi mono te te 're æ'awåsãmri mono
zéb da hã. 'Re æhâimana u'âsi mono hã duréihã te te ro'apoto mono
pari, romhuri te te æsazâri ne, 're siwasutu zahu za'ra mono õ di za
oto, ta noræ hã apâ. 11 Taha wa, rowå uptabi na 're æwanomro mono
zéb zô si, wa za wasima 're wanhopré u'âsi, ãma 're wahâimana u'âsi
za'ra mono da. Duréihã Izarazéhé nhihudu noræ hã a'ubuni wi 're
nomro mono ré, 'Re æhâimana u'âsi mono nhimiroti te te siwi wå'õ
pese za'ra wa, ta noræ hã te te sina uwaimrami za'ra õ di, 're
ædawa'utu u'âsi za'ra mono zé hã. Ta noræ ne, wa te wasiwi 're simini
tõ za'ra mono da, wa za tô taha zô si wasima 're wanhopré u'âsi, æwå
uptabi zô si. 12 'Re æhâimana u'âsi mono zadawa wasu'u hã æhâiba ré
ne, te tô wama 're hâimana u'âsi za'ra. Siptete uptabi di duré æmreme
hã, uburé maræ hã æsarina si te te dama ãma 're æ'ab'manharæ mono
zéb da hã, 'Re æhâimana u'âsi mono hã. Sib'ézé 'wa si'uiwa æ'wa pese
ne, te wama 're hâimana za'ra, æsadawa wasu'u hã. Sib'ézé æ'wa pese
na te za romnhi hã da te 're nhizazari za'ra, æhi si da te 're uræræ za'ra
mono da. Tane duré, 'Re æhâimana u'âsi mono zadawa wasu'u hã wa
te 're wapari za'ra mono wamhã, 'râwi wapå'å na wanhimirosa'rada
æwå hã duré æwasédé hã wa za wa te ãma 're waihu'u za'ra. 13 Uburé
maræ hã 'Re æhâimana u'âsi mono wi, da te 're upsibi waihu'u za'ra
mono õ di, te te 're ab'madâ'â tõ mono da hã. Ai'uréiwi ne, te uburé
maræ hã tãma 're hâimana, sõ'awi. Taha ma si, wa za nimahã na hã
wahâimanazém na tãma wasiwasu'u za'ra ni. Taha wa, wahi'rata
noræ ne, 're wahâimana za'ra mono õ di za, wa noræ hã.

Zezusi hã sasedoti æpire uptabi na te te da'ãma 're æromhuri
mono zé wasu'u

14 Sasedoti æpire uptabi na te tô ni'wa hã te te wa'ãma 're romhuri
u'âsi. Ta hã Zezusi, 'Re æhâimana u'âsi mono 'ra. Timama u ma tô
mo hâiwa u, 'râwi te te tiwi 're rowaptårå u'âsi mono da, wama

za'ra. Taha wa, Zezusi, wa te 're æsaze za'ra mono zém na tô sena
dama 're æwasiwasu'u za'ra mono zéb zarina, wa za tô ta hawim
haré wanhiptete sina ãma 're wahâimana u'âsi za'ra. 15 Tawamhã tô
õ hã sasedoti æpire uptabi na, te te wa'ãma 're æromhuri mono hã, e
wahâimana nhib'uware na 're wahâimana za'ra mono nherå,
wa'ãma 're siwamri mono õ di za, ta hã. Te za tô wa'ãma 're siwamri
u'âsi. E maræ wa. Ta hã ma tô Wa'uburé hã te te 're pibu aré,
tiwasédé hã te te 'manharæ da, wawasédé hã wa te 're 'manharæ za'ra
mono da, te te 're æwa'apibui u'âsi mono ne. Tane nherå, tiwasédé
hã te te 'manharæ õ uptabi di, Zezusi hã. 16 Taha wa, wasina 're
wahâtâ'â za'ra mono ãna, wa za 'râwi wapå'å 're 'Re æhâimana u'âsi
mono u 're wasihutu, da'ãma 're siwãræ mono da, te te 're
æda'ab'madâ'â u'âsi mono u hã. Wa'uburé te te 're wa'wapé za'ra
mono ré, wa'ãma 're siwamri mono da, duré wa'ãma 're siwãræ mono
da, wa za ãhã ré wapå'å 're, ætåme 're wasihutu u'âsi, 'Re æhâimana
u'âsi mono u hã.

5 1 Duréihã ma tô ni'wam noræ hã 'Re æhâimana u'âsi mono hã te
te 're apisutu, tisiré sasedoti noræ nhipai u, pire uptabi na te te

're romhuri za'ra mono da, tisiré zudezu noræ ãma, 'Re æhâimana
u'âsi mono ma. Ta noræ si ma tô 'Re æhâimana u'âsi mono ma,
danhoprubzé hã te te tãma 're sõmri za'ra da'upana, ãma 're æwata
za'ra mono zéb da hã. Danhimizama ma tô duré da'upana te te
tãma 're simro, dawasédé hã te te dama ãma 're æ'apari mono zéb da
hã. 2 Ta noræ hã sasedoti æpire uptabi noræ hã ma tô hâimana
nhib'uware na 're hâimana za'ra, ti'ai ãma dasiré 're hâimana za'ra
mono wa, aiwa. Taha wa, ni'wam noræ hã tiwasédé te te 're
æ'manharæ za'ra mono zém na 'râwi 're æsiwaihu'u za'ra mono õ noræ
ãma, ma tô sasedoti noræ hã 're siwamri za'ra, sada 're sahi su'u za'ra
mono ãna. E maræ wa. Ta noræ hã aiwa tiwasété wi, 're hâimana
nhiptete waihu'u za'ra mono õ wa, ma tô tisiré noræ ãma 're siwamri
za'ra sasedoti noræ hã, aiwa 're hâimana za'ra mono wa. 3 Duré ta
noræ hã da'udâna si, maræ hã 'Re æhâimana u'âsi mono ma, te te 're
sõmri za'ra mono õ di, dawasédé hã te te dama ãma 're æ'apari
mono zéb da hã. Si'udâna zama ma tô maræ hã te te tãma 're sõmri
za'ra sasedoti noræ hã, dasine tiwasédé hã te te 're 'manharæ za'ra
mono wa. 4 E tawamhã ma tô 'râwi ni'wam noræ hã 're sipisutu
za'ra, sasedoti æpire uptabi na dama 're æhâimana za'ra mono da hã.
Mare di. Dasi'uihâ na 're dasipisutu za'ra mono õ di, dapire da hã.
'Re æhâimana u'âsi mono nhimipisutu zarina si, ma tô sasedoti æpire
uptabi na hã 're hâimana za'ra. Duréihã Arã hã sasedoti æpire uptabi
na tisiré noræ ma, 're hâimana mono da, 'Re æhâimana u'âsi mono te te
æpisutu ne, ma tô ta noræ hã te te 're apisutu, tô õhõ si dapisutu'wai
wa.

5 Tane duré, Cristu hã si'uihâ na sipisutu õ di, sasedoti æpire
uptabi na dama 're æhâimana mono da hã. 'Re æhâimana u'âsi mono
si ma tô pisutu. Duréihã ma tô ni'wa hã ãne na ãma rob'ui'éré, 'Re
æhâimana u'âsi mono te te ærotizém na hã, ti'ra ma:

“A hã ð'ra te oto 're aihâimana mo. Taha wa, wa za ð'ra na
te 're asisi, dama aipire na 're aihâimana mono da oto.”

6 Ãne duré, 'Re æhâimana u'âsi mono mreme na ãma ærob'ui'éré
amo hã, Cristuhu ãma hã:

“A hã sasedoti noræ, dama 're æhâimana za'ra mono ne, te
za dama 're aihâimana u'âsi mo, duréihã Metizédéti hã
sasedoti na pire na dama 're æhâimana mono ne hã.”

Ãne duréihã 'Re æhâimana u'âsi mono mreme na rob'ui'éré hã,
Cristuhu ãma hã.

7 Zezusi hã ti'ai ãma 're moræ ré, ma tô wawa sina Timama ma
mre, mreme 'rãihâ na, za te te ærobzépatazém na te te pawaptob da.
Tawamhã 'Re æhâimana u'âsi mono, Zezusihi mreme te te wapari
wamhã, ma tô sima wå tô, te te pawaptob da. Zezusi hã uburé maræ
hã Æmama te te tãma æpisutuzéb uwaibaba si, te te 're ab'manharæ
mono da, te te sima 're wå u'âsi mono wa, ma tô Æmama hã sima
wå, te te pawaptob da. 'Re æhâimana u'âsi mono hã te te sima wå
'wa'âhã, te aré tô tiwaihu'u pese na sõ'reptu, dâ'â tõ da. 8 Zezusi hã
'Re æhâimana u'âsi mono 'ra, 're hâimana mono nherå, ma tô te te
're robzépata, ti'ai ãma 're moræ ré hã. Taha zarina ma tô ãne hã
si'ãma waihu'u: Ni'wam noræ hã, 'Re æhâimana u'âsi mono nhimiroti
te te 're 'madâ'â pese za'ra mono da, te te sima 're wå za'ra mono
wamhã, taha zarina te za tô te te 're robzépata za'ra, ti'ab ré. Ãne
ma tô Zezusi hã si'ãma waihu'u. 9 Tawamhã Zezusi hã ti'ab ré, te te
're robzépata mono nherå, Æmama te te tãma æwåzéb zarina si te te
're ab'manharæ mono wa, ma tô sina uwaimra, uburé æsimiroti te te
're æ'madâ'â pese za'ra mono noræ hã te te 're sõ'reptu za'ra mono da,
hâiwa ãma dâ'â ãna 're hâimana u'âsi za'ra mono da. 10 Duréihã 'Re
æhâimana u'âsi mono, ma tô Zezusi hã pisutu, sasedoti æpire uptabi
na dama 're hâimana mono da, tãma da'ãma romhuri'wa da,
duréihã Metizédéti hã sasedoti na pire na dama 're æhâimana mono
ne, uburé ma, 're hâimana mono da.

'Re æhâimana u'âsi mono nhimiroti mono bâ æpire wasu'u
11 Ãne na te duré aima ãma rowasu'u za'ra wa'aba da, wa tô aré

ðsima wå. Tane nherå, pire di, te aima ãma æwaihu'u za'ra wa'aba
zéb da hã. E maræ wa. Aima rowasu'u hâtob za'ra wa'aba wa. 12 A
noræ wa'wa hã Cristu, 're æsaze na'rata za'ra wa'aba mono zém na
ma tô ai'ãma tironomro pese za'ra wa'wa. Ãhã wamhã, te aré oto
æsazei'wa noræ ma, romnhoré'wa da, 're aihâimana za'ra wa'aba mo,

'Re æhâimana u'âsi mono nhimiroti na rowasu'u'wa da hã, ta noræ
ma. Tane nherå, te zahadu a noræ wa'wa hã æsazeté'wa ne, 're
aihâimana za'ra wa'aba mo. 'Re æhâimana u'âsi mono nhimiroti hã
duréihã da te aima 're æwasu'u na'rata za'ra wa'aba mono zé hã e
aima waihu'u za'ra wa'aba ã bâ, te za apâ æwasu'u na ãma aima
sahu za'ra wa'aba ni. Ai'uté hã tisai uptabi na 're saihuri waihu'u
mono õ wa, te za tinho'u na si 're saihuri. Æna noræ hã æsai uptabi hã
te te tãma 're ai waihu'u za'ra mono õ di. Tane, a noræ wa'aba ma, te
za tô 'Re æhâimana u'âsi mono nhimiroti hã duréihã da te aima 're
æwasu'u na'rata za'ra wa'aba mono zép si, da te aima 're wasu'u za'ra
wa'wa apâ, 'Re æhâimana u'âsi mono nhimiroti æpire hã zahadu
aima pibui prã za'ra wa'aba wa, 're æwaihu'u pese za'ra wa'aba
mono zéb da hã, asi'uihâ na hã. 13 Ai'uté noræ ma, tãma waihu'u õ
di, 'Re æhâimana u'âsi mono ma æwå hã da te 're æ'manharæ za'ra
mono zéb da hã, duré tãma æwå'õ hã da te 're 'manharæ za'ra mono
tõ da hã. Tane te duré a noræ wa'wa hã zahadu ãne na 're aihâimana
za'ra wa'aba mo. Ai'uté ne, te zahadu asimiza'rese'õ u'âsi 're
aihâimana za'ra wa'aba mo, aima waihu'u za'ra wa'aba õ wa.
14 Æprédum noræ si te tisai uptabi na hã 're saihuri. Tane duré, 'Re
æhâimana u'âsi mono nhimiroti æpire hã tãma æwaihu'u pese za'ra
noræ si te za waihu'u za'ra, 'Re æhâimana u'âsi mono ma, æwå si da te
're æ'manharæ za'ra mono zé hã, duré tãma æwå'õ hã da te 're
æ'manharæ za'ra mono õ zé hã. Uburé maræ hã æwå zô, duré æwasété
zô, te te 're æpibu za'ra mono zéb zarina si, te za te te 're waihu'u
pese za'ra, ta noræ ma si waihu'u pese wa.

6 1 Taha wa, Cristuhu wasu'uwå na 're saze za'ra wa'aba mono
da, duréihã da te aima ãma 're ærowasu'u na'rata za'ra wa'aba

mono zém na si asima ãma 're rosa'rata u'âsi za'ra wa'aba mono õ di
za oto. Taha nhipai u, te za 'Re æhâimana u'âsi mono nhimiroti
mono bâ æpire uptabi hã 're æwaihu'u pese za'ra wa'aba mo Cristuhu
wasu'uwå hã, aihâimana prédub sina ãma 're aihâimana za'ra
wa'aba mono da. 'Re æhâimana u'âsi mono nhimiroti mono bâ,
duréihã da te aima ãma 're ærowasu'u na'rata za'ra wa'aba mono
zém na apâ asima ãma 're roti zahu za'ra wa'aba mono õ di za oto.
Taha na rowasu'u mono hã ma tô 're æwaihu'u pari za'ra wa'aba mo,
dapå'å 're, dadâ'â u'âsi ne dawasédé, da te 're 'manharæ za'ra mono
pari, ta hawi 're ædasipizari za'ra mono zém na rowasu'u hã, duré
'Re æhâimana u'âsi mono, da te dasina 're æ'umnhasi za'ra mono zém
na rowasu'u hã. 2 Duré â dawabzuri wasu'u na hã apâ asima ãma 're
roti zahu za'ra wa'aba mono õ di za oto. Ta hã ma tô 're æwaihu'u
pari za'ra wa'aba mo. Rowahutu'wa noræ hã, tinhib'rada hã da'rã
nhisiwi te te 're æsa'ra mono zarina, romhuri da, te te 're ædapisutu
za'ra mono wasu'u zama ma tô 're æwaihu'u pari za'ra wa'aba mo,

Cristuhu wasu'uwå na 're saze za'ra wa'aba mono da, da te aima
ãma 're ærowasu'u na'rata za'ra wa'aba mono zé hã. Tâibâ duré,
dahâiwa'utuzé wasu'u hã, duré 'Re æhâimana u'âsi mono za te te
dama 're æ'apisutu mono zéb zarina, æsimirob'manharæ pipa ãma za
're ædahâimana u'âsi za'ra mono zé wasu'u hã. Ã noræ wasu'u mono
hã ma tô 're æwaihu'u pari za'ra wa'aba mo. 3 Taha wa, ã noræ
wasu'u nhipai u, wa za oto roti æpire uptabi hã wa te 're waihu'u
za'ra, wahâimana prédum na oto ãma 're wahâimana za'ra mono
da, 'Re æhâimana u'âsi mono te te wama 're æ'apisutu mono zéb
zarina si.

4-6 Ãté ni'wam noræ hã te za 'Re æhâimana u'âsi mono nhimiroti
hã sena na te te 're waihu'u za'ra, taha zarina 'Re æhâimana u'âsi
mono nhimirowa'a na si 're hâimana za'ra mono da oto. Ãté dasa
æse hã da te 're ætå'å za'ra mono ne, te za 'Re æhâimana u'âsi mono
nhoprubzé hã tå'å za'ra, ta noræ hã. Ãté 'Re æhâimana u'âsi mono
på'åzani ré, te za duré ta noræ hã dame 're hâimana za'ra. 'Re
æhâimana u'âsi mono mreme hã te za duré ãté waihu'u za'ra, æsei
uptabi hã, si'uihâ na. Ãté te za duré 'Re æhâimana u'âsi mono
på'åzani nhimipawaptobzé hã æsiré 're hâimana u'âsi za'ra, te te 're
waihu'u pese za'ra mono wa, ãma 're æhâimana wå za'ra mono da
hã. Ãté ta noræ hã Cristuhu nhimipawaptobzé hã te te waihu'u pari
za'ra nherå, te za oto tiwi 're sipizari za'ra, apâ. E tawamhã apâ da
te 're pizari waihu'u pese za'ra mono di za, 'Re æhâimana u'âsi mono
u hã. Mare di. 'Re æhâimana u'âsi mono 'ra, wedepo'o nhonhi'rãmi
na dâ'â da, da te dasiwi sasõmri wa, da te dasiwi æwå'õ pese za'ra
ne, te za duré ta noræ hã siwi wå'õ pese za'ra oto, Cristu hã. Taha
zarina, te za duré Cristuhu ãma da te 're wasété za'ra, Cristuhu wi
apâ 're sipizari za'ra mono wa, ta noræ hã.

7 Ãne wa za oto ti'ai wasu'u na aima ãma romnhimiré'é za'ra
wa'wa. Ti'a hã wå wamhã, tã hã 're ta'a mono sidâpâsi, te za ãma 're
ro'wanhipré wå za'ra, ætede'wa noræ ma. 'Re ti'ai 'ré su'u mono õ wa,
te za ãma 're ro'wanhipré wå za'ra, ti'ai wå na hã. Ãne wa, te za 'Re
æhâimana u'âsi mono hã æwå hã tãma pisutu, ti'ai wå ma hã.
8 Tazahã, ro'wa si duré wab'ru zama, ãma 're poto za'ra mono
wamhã, maræ dai õ di, ti'a hã. Taha wa, ãté te za 'Re æhâimana u'âsi
mono hã siwi wå'õ pese. Ãne wamhã, unhama ro'o na te za uprosi,
ti'a hã. Ãne 're ædahâimana za'ra mono zém na romnhimiré hã.

9 Ðsisãnawã noræ, ðma asawi pese za'ra wa'aba noræ hã, ãne na te
aima ãma romnhimiré'é za'ra wa'aba nherå, ai'ãma 're ðhâtâ'â za'ra
wa'aba mono õ di. Sena na wa tô oto ãma aiwaihu'u za'ra wa'wa,
maræ æwå si 're æ'manharæ za'ra wa'aba mono zém na hã, 'Re
æhâimana u'âsi mono te te 're æ'asõ'reptu za'ra wa'aba mono zéb
zarina. 10 'Re æhâimana u'âsi mono hã æ'uwaibaba si te uburé maræ

hã te te dama 're ab'manharæ, te te dawi ãma 're a'upai mono ãna.
Taha wa, tãma 're æromhuri za'ra wa'aba mono zém na nimahã na
hã ãma po're si'âri õ di za. Æsib'a'uwå noræ hã tãma 're æpawaptob
za'ra wa'aba mono zém na hã, duré tãma 're æsawi pese za'ra wa'aba
mono zém na hã, ãma po're si'âri waihu'u õ di za. Te za tô ãma 're
sipo're pu'u u'âsi, ta noræ ãma hã. 11 Wa tô ðsima aiwå za'ra wa'wa,
tô õhõ na si 'Re æhâimana u'âsi mono ma, 're aihâimana u'âsi za'ra
wa'aba mono da, rob'rãsutu u, æwå uptabi zô 're asimipari za'ra
wa'aba mono zé hã asina 're uwaimrami za'ra wa'aba mono da.
12 Aiwa'a ãna õhõ ãma si 're aihâimana za'ra wa'aba mono da, wa
tô te ðsima 're aiwå za'ra wa'wa. Ni'wam noræ hã siptete sina, Cristu
te te sina 're æ'umnhasi za'ra mono noræ hã te za 'Re æhâimana u'âsi
mono hã æwå uptabi hã tãma sõmri za'ra, te te tãma æropisutu za'ra
zéb uwaibaba. Ta noræ, 're æhâimana za'ra mono ne, Cristu hã asina
're umnhasi za'ra wa'aba mono da, wa tô te ðsima 're aiwå za'ra
wa'wa.

'Re æhâimana u'âsi mono hã sena na te te dama æropisutuzé
wasu'u

13 Duréihã 'Re æhâimana u'âsi mono hã Abra'ãhã ma, te te
ropisutu wamhã, tinhisi na ma tô tãma ropisutu, ni'wa hã 'Re
æhâimana u'âsi mono ma æsisi pire hã tãma 're hâimana mono õ wa,
æsisi na te te tãma æropisutu da hã. 14 Ãne ma tô Abra'ãhã ma
ropisutu: “Æwå uptabi hã wa za te aima 're anhomri u'âsi. Asihudu
sidâpâsi, ahâ uptabi na te za 're hâimana za'ra.” Ãne ma tô 'Re
æhâimana u'âsi mono hã si'uihâ na tãma ropisutu, Abra'ãhã ma hã.
15 Tawamhã Abra'ã hã wahub ahâ na te sô 're simipari, simi'å na.
Taha wa, 'Re æhâimana u'âsi mono, ma tô ãma tãma uwaimra oto,
te te tãma æropisutuzém na hã. 16 Tane nherå, wa noræ hã maræ pire
na wa te dama 're ropisutu za'ra mono wamhã, dama æpire noræ
nhisi na, wa za wa te dama 're ropisutu za'ra, sena na da te ãma 're
wazaze za'ra mono da, duré da te ãma 're wawawã za'ra mono tõ
da. 17 Tane hã ma tô duré 'Re æhâimana u'âsi mono hã tinhisi pire na
tãma ãma ropisutu za'ra, tinhib'a'uwå noræ ma hã, tinhimirosa'rata
na tô sena te te ãma 're æsapræ mono õ na, ta noræ hã te te ãma 're
sazei pese za'ra mono da, 'Re æhâimana u'âsi mono te te tãma
æropisutu za'ra zéb zarina, æwå hã za te te sima 're æwaibui mono
noræ hã. 18 'Re æhâimana u'âsi mono hã sadawa nhipese õ uptabi di.
Taha wa, te te dama æropisutuzé hã te te ãma sapræ waihu'u õ di.
Tinhisi pire na te te dama æropisutuzé hã te te ãma sapræ waihu'u õ
di duré. Taha wa, wa noræ hã 'Re æhâimana u'âsi mono, wa'ãma 're
sisapræ za'ra mono da, ætåme 're æwasisa'rei mono noræ hã wa za oto
wato sina 're wahâimana za'ra, æwå uptabi zô wasina 're æwanhimipari

u'âsi za'ra mono zé hã, wanhiptete sina wa te wasima 're tété u'âsi
za'ra mono da, 'Re æhâimana u'âsi mono te te wama æpisutu za'ra zé
hã. 19 Uba're tétézé hã âi ba da te mei wamhã, te za tété uba're hã,
wara tõ da. Tane duré, æwå uptabi zô wasina 're æwanhimipari u'âsi
za'ra mono hã. Taha zô si wasina 're wanhimipari za'ra mono
wamhã, wanhiptete u'âsi wa za ãma 're wanomro, wapå'å na wa te
ãma 're wawã za'ra mono ãna. Zezusi hã wa te wasina 're æ'umnhasi
za'ra mono hã sô 're æwanhimipari za'ra mono hã ma tô ãzé 'ri para
u, 'Re æhâimana u'âsi mono nhorõwa u, hâiwa ãma hã. Zazahâ
æhâpa na 'ri 're wa'wa nhitobzé wa'wai baba ma tô ãzé, 'ri 're wa'wa
æwå uptabi u, 'Re æhâimana u'âsi mono, dazô 're æsãmra mono zéb u
hã. 20 Zezusi hã wa'udâna ma tô tamomo ãzé, wawana za'ra. Ta hã
te oto sasedoti æpire uptabi na dama 're hâimana u'âsi, 'Re æhâimana
u'âsi mono ma, da'ãma romhuri'wa na. Duréihã Metizédéti hã
sasedoti na pire na dama 're æhâimana mono ne, te oto Zezusi hã
pire uptabi na dama 're hâimana u'âsi.

Metizédétihi wasu'u

7 1 Ta hã Metizédéti hã Sarå na 'ri nho'õmo nhisi ãma danhib'apito,
ma tô dama 're hâimana. Sasedoti na te duré dama 're hâimana,

'Re æhâimana u'âsi mono ma, da'ãma romhuri'wa na. Danhipai u
dama pire uptabi na 're æhâimana mono ma, romhuri'wa na te 're
hâimana. Duréihã Abra'ã noræ hã, danhib'apito noræ, maparane
si'uiwa na te te ãma ai'uté za'ra pari, apâ si'aba'réi ré, ma tô sõpåtå
Metizédéti hã, Abra'ã hã. Taha wa, ma tô mreme pire na Metizédéti
hã ãma mre, 'Re æhâimana u'âsi mono ma, maræ hã æwå si te te tãma
're apisutu mono da, Abra'ãhã ma hã. 2 Tawamhã Abra'ã noræ hã te
te da'ãma ai'uté za'ra pari, danhibro te te æ'wasari hã ma tô po'o,
Abra'ã hã. Tinhiptõmo hi bâ ma tô te te po'o. Te te po'o mono pari,
ma tô misi tãma tisõ, Metizédétihi ma. Metizédétihi nhisi hã:
“Danhib'apito, sena na si da'madâ'â'wa” te wasu'u. Duré æwaptåråzéb
amo hã “Sarå ãma danhib'apito”, æwaptåråzéb amo hã. Sarå hã
“rowå” te wasu'u. Taha zarina, Sarå ãma danhib'apito na æwaptåråzé
hã, “Danhib'apito, dama rowå nhomri'wa” te wasu'u. 3 Taha mama
nhisi ui'éré hã hâimana õ di, æbaihâ na hã, æna nhisi me hã. Æhi'rata
noræ nhisi ui'éré zama, hâimana õ di duré. Æwaptã'ãzém na ãma
ærob'ui'éré hã hâimana õ di duré, ædâ'âzém na ærob'ui'éré na zama.
'Re æhâimana u'âsi mono 'ra ne, te pire na dama 're hâimana u'âsi ta
hã, Wanhib'apito ne, sasedoti na da'ãma romhuri'wa 're hâimana
u'âsi mono wa.

4 Metizédéti hã dama pire uptabi di. Ma'ãpé ãne na ãma rosa'rata
pese za'ra wa'aba. Abra'ã hã wahi'rata uptabi hã ma tô danhibro hã
Metizédétihi ma po'o, pire na dama 're hâimana mono wa, ta hã. Te

te da'ãma ai'uté za'ra pari, danhibro te te apâ siré æ'wasari hã
tinhiptõmo hi bâ ma te te po'o, Abra'ã hã. Taha pari, misi ma tãma
tisõ, Metizédétihi ma hã. 5 Réwihi nhihudu noræ hã sasedoti na
dama 're æhâimana za'ra mono hã, 'Re æhâimana u'âsi mono nhimiroti
na Mozési te te ãma ærob'ui'éré zarina, te za danhibro hã te te dawi
're waibu, tisiré a'uwå noræ wi, tô Izarazéhé nhihudu noræ wi.
Danhibro hã danhiptõmo hi bâ da te 're po'o za'ra mono parip si,
misi te za da te tãma 're sõmri za'ra, Réwihi nhihudu noræ ma hã.
Abra'ãhã nhihudu si, siré 're hâimana za'ra mono nherå, te za te te
tãma 're sõmri za'ra, Réwihi nhihudu noræ ma hã. 6 Tawamhã,
Metizédéti hã Réwihi nhihudu, 're hâimana mono õ nherå, ma tô
Abra'ã hã danhibro hã tãma tisõ. Tinhiptõmo hi bâ te te po'o mono
pari, ma tô misi tãma tisõ. Tawamhã Metizédéti hã mreme pire na
ma tô ãma mre, 'Re æhâimana u'âsi mono ma, æwå uptabi hã te te
tãma 're apisutu mono da, Abra'ãhã ma hã. Taha ma, ma tô 'Re
æhâimana u'âsi mono hã tãma ropisutu, duréihã. 7 'Re æhâimana
u'âsi mono hã æwå hã te te dama 're apisutu mono da, ni'wa hã
da'ãma mreme wamhã, ta hã pire na dama 're æhâimana mono. Ãne
hã wama waihu'u pese za'ra di. Taha wa, wa za ãne na ãma
waihu'u za'ra ni, Metizédéti hã Abra'ãhã ma, pire na 're æhâimana
mono zém na hã. 8 Réwihi nhihudu noræ hã, sasedoti na da'ãma
romhuri'wa noræ hã te za tô te te dawi 're waibu danhibro hã,
danhoprubzé da te tãma 're æpo'o za'ra mono hã. Tane nherå, te za
uburé ta noræ hã 're dâ'â za'ra, Réwihi nhihudu noræ hã.
Metizédétihi si, dâ'â ãna wama 're æhâimana mono ne, te wama 're
hâimana sasedoti na hã, ædâ'âzém na ãma ærob'ui'éré hã ãma
hâimana õ wa, æbaihâ na hã. 9-10 Réwi hã uburé sasedoti noræ
hi'rada te 're hâimana, uburé da'ãma romhuri'wa noræ hi'rada,
danhoprubzé te te dawi 're æwaibui mono noræ hi'rada. Metizédéti
hã Abra'ã te te sõpåtå wamhã, Réwi hã zahadu poto õ di. Tane
nherå, te Abra'ãhã hâiba 're tihâiba, tihi'rata hâiba 're. Taha wa,
Abra'ã hã danhibro, Metizédétihi ma te te po'o wamhã, taha nhipai
u ma duré Réwi hã tãma po'o, Abra'ãhã hâiba 're, hâimana wa.
Tawamhã Metizédéti hã Réwihi ma zama pire na 're æhâimana
mono zé, te wasu'u, ã hã.

11 Duréihã 'Re æhâimana u'âsi mono hã ãma 're dahâimana wå
za'ra mono da, tinhimiroti te te dama 're anhomri mono wamhã,
ma tô duré sasedoti noræ te te da'ãma 're æromhuri za'ra mono zéb
da hã, te te dama 're awaihu'u. Sasedoti noræ hã Réwihi nhihudu
noræ hã tinhimiromhuri na 'Re æhâimana u'âsi mono ma, te te ãma
're uwaimrami uptabi za'ra mono 'wa'âhã, taha zarina te aré 'Re
æhâimana u'âsi mono hã te te 're da'awåsãmri, dawasédé hã taha
zarina te te da'ãma 're ab'madâ'â mono õ wa aré. Tane nherå, ta

noræ hã tinhimiromhuri na te te ãma 're uwaimrami uptabi za'ra
mono õ di, 'Re æhâimana u'âsi mono ma hã. Taha wa, sasedoti
æhâiba amo hã Réwihi nhihudu noræ nhibrob're æsébré hã te oto
dama 're hâimana, Réwihi nhihudu 're hâimana mono õ nherå,
duré Arãhã nhihudu hã 're hâimana mono õ nherå. Metizédéti hã
sasedoti na pire na dama 're æhâimana mono ne, te ta hã dama pire
uptabi na 're hâimana oto. 12 Duréihã sasedoti noræ hã 'Re æhâimana
u'âsi mono ma da'ãma romhuri'wa noræ hã tinhimiromhuri na te te
tãma ãma 're uwaimrami uptabi za'ra mono õ wa, ta noræ
nhibrob're sasedoti æhâiba amo hã ma tô duré ãzé. Sébré wamhã,
ma tô duré 'Re æhâimana u'âsi mono hã tinhimiroti té hã æsu dama
tisõ, sasedoti noræ hâimanazém na æsimiroti 'rata na Mozési te te
ãma ærob'ui'éré nhowa're're. 13 Ta hã sasedoti æhâiba amo hã
danhowa're're æsébré té hã, Wanhib'apito, te wasu'u. Ta hã Réwihi
nhihudu 're hâimana mono õ di. Izarazéhé 'ra hâiba amo nhihudu
te 're hâimana. Niwamhã ni'wa hã æsiré Izarazéhé 'ra hâiba amo
nhihudu hã sasedoti na dama 're hâimana mono õ di, æsine da hã.
Mare uptabi di. 14 Wanhib'apito hã Zudaha nhihudu, te 're
hâimana. Ãne hã dama waihu'u pese uptabi di, æwasu'u na hã.
Mozési hã, Zudaha nhihudu noræ ãma te te dama ãma rowasu'u õ
di, sasedoti na te te da'ãma 're æ'mairomhuri mono da hã.

Sasedoti aimawi hã Metizédétihi ne, dama 're æhâimana
mono zé wasu'u

15 Ãhã wasu'u hã wama waihu'u pese za'ra di oto. E maræ wa.
Sasedoti æhâiba amo hã oto danhowa're're wama sébré za'ra wa,
Metizédéti hã sasedoti na dama 're æhâimana mono ne, 'Re æhâimana
u'âsi mono ma da'ãma romhuri uptabi 'wa da hã oto. 16 'Re
æhâimana u'âsi mono nhimiroti 'rata na Mozési te te ãma ærob'ui'éré
zarina, ma tô Réwihi nhihudu noræ si, sasedoti na dama 're hâimana
za'ra. E tawamhã Wanhib'apito hã Réwihi nhihudu 're hâimana
mono wa, ma tô ãzé, sasedoti na dama 're hâimana mono da. Mare
di. Ta hã Réwihi nhihudu 're hâimana mono õ di. E maræ zarina, ma
te ãzé, tawamhã. Ta hã si'utõræ waihu'u õ wa, ma tô ãzé, sasedoti na
dama 're hâimana u'âsi mono da. Nimahã na hã si'utõræ waihu'u õ
di za tô, siptete uptabi wa, duré waihu'u pese uptabi wa. 17 Duréihã,
ma tô ni'wa hã æbaihâ na ãma rob'ui'éré æwasu'u na hã, 'Re æhâimana
u'âsi mono, ti'ra ma te te ærotizém na hã, ãne:

“A hã, sasedoti noræ, dama 're æhâimana za'ra mono ne, te za
sasedoti na dama 're aihâimana u'âsi mo, duréihã Metizédéti
hã sasedoti na pire na dama 're æhâimana mono ne.”

18-19 Ãne wa, 'Re æhâimana u'âsi mono nhimiroti 'rata na Mozési
te te ãma ærob'ui'éré hã pire na dama 're hâimana mono õ di oto. E

maræ wa. Maræ dai õ wa, te te ãma 're æda'anho'reptui mono zéb da
hã. 'Re æhâimana u'âsi mono nhimiroti 'rata zarina, da te dasina tãma
're uwaimrami waihu'u za'ra mono õ wa, taha na te te sima da'ãma
're aroti mono õ di, dawasédé hã te te oto da'ãma 're æ'ab'madâ'â
mono õ zéb da hã, duré taha zarina te te 're æda'awåsãmri mono da
hã. Taha wa, aimawi hã æwå uptabi hã ma tô 'Re æhâimana u'âsi
mono hã wama pisutu za'ra oto, sô 're æwanhimipari za'ra mono zéb
da hã: Cristuhu si te oto sasedoti na pire uptabi na dama 're
hâimana. Taha zô si wasina 're wanhimipari za'ra mono wamhã,
wa za ætåme 're wasihutu wapå'å 're 'râwi, 'Re æhâimana u'âsi mono
u hã.

20-21 Duréihã sasedoti noræ hã da'ãma romhuri'wa da, 're sisisi
mono wamhã, tinhisi na mreme pire na te te tãma 're ropisutu za'ra
mono õ di, 'Re æhâimana u'âsi mono hã. Tazahã, Zezusi hã dama
sisasedoti da, 'Re æhâimana u'âsi mono te te oto pisutu wamhã,
mreme pire na ma tô tãma ropisutu, ãne:

“Wa hã Danhib'apito uptabi, ðmreme æpire na wa za oto aima
ropisutu, ãne: ‘A hã sasedoti na te za dama 're aihâimana
u'âsi mo. Niwamhã te dawi aiwazere õ di za, ta hawimhã.’
Ãne wa aima ropisutu. Ðnhimiropisutu na te aima ãma
æsapræ da hã, mare uptabi di za.”

Ãne ma tô 'Re æhâimana u'âsi mono hã timreme æpire na tãma
ropisutu siro, ti'ra ma, Zezusihi ma hã.

22 Ãne na Zezusihi ma, timreme æpire na te te tãma ropisutu wa,
'Re æhâimana u'âsi mono te te dama æropisutuzép té æwå uptabi hã te
wasu'u. Duréihã 'Re æhâimana u'âsi mono te te dama æropisutuzém
nhipai u æwå uptabi hã, te wasu'u.

23 Duréihã sasedoti noræ hã ahâ uptabi na ma tô sisõwa're're te te
da'ãma 're romhuri za'ra, 're si'utõræ mono sidâpâsi. 24 Tazahã,
Zezusi hã nimahã na tidâ'â na te te sahu õ di za. Õne u'â te za 're
hâimana u'âsi. Taha wa, sasedoti na te za tô dama 're hâimana u'âsi
oto, watobro waihu'u ãna dawi. 25 Taha wa, te te 're da'anho'reptui
waihu'u pese mono di ta hã, da te dasina 're æ'umnhasi za'ra mono
zéb zarina, 'râwi dapå'å 're ætåme 're ædasihutu mono noræ hã, 'Re
æhâimana u'âsi mono u hã. 'Re æhâimana u'âsi mono ma, da'ãma 're
mreme mono da, dama 're hâimana u'âsi mono wa, te te 're
da'anho'reptui waihu'u pese mono di, ta hã oto.

26 Taha wa, te oto õhõ si sasedoti æpire uptabi na hã wama 're
hâimana za'ra, Timama ma, te te wa'ãma 're romhuri mono da.
Taha si te 're timoræ wå uptabi. Õhõ si ma tô 'Re æhâimana u'âsi
mono hã te te 're wåsãmri, maræ te te 're ab'manharæ wasété mono õ
wa. Taha wa, æwasédé hã sena na da te ãma 're sa'ra waihu'u za'ra
mono õ di. 'Re æhâimana u'âsi mono hã ma tô tãma pisutu, ti'ai ãma

dawasété na 're ædanomro mono noræ nhiti 're sãmra mono da oto,
hâiwa ãma danhipai u dama pire uptabi na 're hâimana u'âsi mono
da. 27 Duréihã sasedoti noræ 're æhâimana za'ra mono ne, 're
hâimana mono õ di, Zezusi hã. Ta noræ hã awå sidâpâsi te za
tinhoprubzé hã si'udâna te te tãma 're sõmri 'rata za'ra 'Re æhâimana
u'âsi mono ma, tiwasété parizéb da hã. Taha pari, te za duré
da'udâna zama danhoprubzé hã te te tãma 're sõmri za'ra, dawasédé
te te dama ãma 're apari mono da. Tanei õ di, Zezusi hã sasedoti na
te te wa'ãma 're æromhuri mono zé hã. Niwa maræ te te 'manharæ
wasété waihu'u õ wa, awå sidâpâsi si'udâna tinhoprubzé hã te te
tãma 're anhomri mono õ di, Timama ma hã. Misi haré ma tô
tinhoprubzém na hã tãma sisõ, 'Re æhâimana u'âsi mono ma,
dazada dâ'â da, sihâiba zawi ãna tãma sisõmri wamhã, õhõ haré
dawasédé hã te te oto ãma dama 're æ'apari mono zéb da hã.
28 Duréihã 'Re æhâimana u'âsi mono nhimiroti 'rata na Mozési te te
ãma ærob'ui'éré zarina, ma tô sasedoti da, te te 're da'apisutu, 'Re
æhâimana u'âsi mono hã. 'Re danomro wasété mono wa, danhib'uware
na 're dahâimana za'ra mono nherå, ma tô ãne da hã te te 're
da'apisutu. Tane nherå, ma tô 'Re æhâimana u'âsi mono hã timreme
pire na ti'ra ma ropisutu, taha si sasedoti na misi wama 're hâimana
za'ra mono da oto. Ta hã te uburé maræ hã Æmama te te tãma 're
æ'apisutu mono zéb zarina, te te tãma ãma 're a'uwaimrami u'âsi,
Timama ma hã.

Sasedoti æpire uptabi na Zezusi hã wama 're æhâimana
mono zé wasu'u

8 1 Ãhãna te aima ãma ærowasu'u za'ra wa'aba zé hã, e maræ te
wama wasu'u za'ra, æpire hã. Sasedoti æpire uptabi hã te oto

wama 're hâimana za'ra. Ãhã wasu'u si, æpire uptabi hã. 'Re
æhâimana u'âsi mono 're æsãmra mono zém nhimire niwæ, te pire
uptabi na 're sãmra u'âsi hâiwa ãma, æwå uptabi nhimire niwæ.
2 Taha si te sasedoti æpire uptabi na te te 're romhuri, 'Re æhâimana
u'âsi mono nhorõwa ãma æwå uptabi 're, hâiwa ãma. Hâiwa ãma 'ri
hã ni'wa te te æ'ri õ di. Tô õhõ si ma tô æwa 're æsãmra mono zéb da
hã si'uihâ na sima 'ri, Danhib'apito uptabi hã.

3 'Re æhâimana u'âsi mono hã ma tô sasedoti æpire uptabi noræ hã
te te 're apisutu, danhoprubzé hã da'upana te te tãma 're sõmri za'ra
mono da, ãma 're æwata za'ra mono zéb da hã, duré danhimizama
hã da'upana te te tãma 're simroi mono da, taha na dawasédé hã te
te dama ãma 're æ'apari mono zéb da hã. Taha zarina, ma tô duré
Cristu hã tinhoprubzém na tãma sihâiba nho, 'Re æhâimana u'âsi
mono ma, sasedoti æpire uptabi na taha si wama 're hâimana za'ra
mono wa oto. 4 Cristu hã ti'ai ãma 're sãmra u'âsi mono 'wa'âhã,

sasedoti na dama 're hâimana mono õ di aré. E maræ wa. Sasedoti
noræ hã 'Re æhâimana u'âsi mono ma, danhoprubzé hã da'upana te
te tãma 're sõmri za'ra mono da, æwana dama 're hâimana u'âsi za'ra
mono wa ta noræ hã, zudezu noræ 're æhâimana za'ra mono zéb
zarina. 5 Da'awã da te 're 'madâ'â za'ra mono wamhã, dahâiba
uptabi hã dama 're æhâimana za'ra mono na te za da te 're waihu'u
za'ra. Tane nherå, da'awã si hã maræ hã ãma 're hâimana mono õ di.
Tane duré, ti'ai ãma 'Re æhâimana u'âsi mono nhorõwa hã, sasedoti
noræ hã æ're te te da'ãma 're æromhuri za'ra mono zé hã. Hâiwa ãma
'Re æhâimana u'âsi mono nhorõwa awã ne, te ta hã 're hâimana.
Aiwab uptabi õ di. Hâiwa ãma æsõrõwa si, æwå uptabi hã. Duréihã
Mozési hã romhâ 'manharæ na 'ri hã 'Re æhâimana u'âsi mono ma, te
te 'manharæ õ ré, ma tô 'Re æhâimana u'âsi mono hã ãne hã tãma
pisutu: “Åtå 'rãihâ na asãmra ré, romhâ 'manharæ na 'ri 'manharæ da,
te aima æpisutuzéb uwaibaba si, te za æ'manha.” Ãne ma tô 'Re
æhâimana u'âsi mono hã tãma waihu'u, Mozésihi ma hã. 6 Tane
nherå, 'Re æhâimana u'âsi mono hã ma tô oto tãma pisutu Zezusihi
ma, taha si te te oto da'ãma tãma 're romhuri mono da, pire uptabi
na, sasedoti noræ te te da'ãma 're æromhuri za'ra mono zém nhipai u.
Tane duré, 'Re æhâimana u'âsi mono te te dama æropisutuzép té hã,
Cristu hã 'Re æhâimana u'âsi mono ma, te te wa'ãma 're æ'ab'madâ'â
mono hã. Wå uptabi di ta hã, duréihã 'Re æhâimana u'âsi mono te te
dama æropisutuzéb 'rata ma hã. Danhipai u uptabi hã, maræ æwå
uptabi na te te dama 're aropisutu mono wa, te wå uptabi na dama
're hâimana, te te dama æropisutuzép té hã.

7 'Re æhâimana u'âsi mono te te dama æropisutuzéb 'rada hã wå
uptabi 'wa'âhã, te aré tô õhõ si dama 're hâimana u'âsi. Te te dama
æropisutuzép té hã te te aré dama pisutu õ di.

8 Tane nherå, 'Re æhâimana u'âsi mono hã te te dama æropisutuzéb
'rada hã ma tô 'râwi siwi wå'õ. Ãne na ma tô dama ãma rowasu'u,
duréihã:

“Wa hã Danhib'apito uptabi, wa za oto aima rowasu'u za'ra
wa'wa, ãne: Nimahã na hã Izarazéhé nhihudu noræ ma, wa
za ðnhimiroti té hã tãma pisutu za'ra, Zudaha nhihudu noræ
ma zama.

9 Ta noræ hi'rata noræ ma, te æropisutu 'rata ne, 're hâimana
mono õ di za, te dama æropisutuzép té hã. Æhi'rata noræ hã
Ezitu hawi te simroi mono wamhã, te tãma æropisutu za'ra
zé wa'rãmi, ðnhimiroti hã te te 're 'madâ'â za'ra mono õ di,
ta noræ hã. Taha wa, wa tô ta noræ wi tiwi aipi'ra za'ra,
si'uihâ na 're hâimana za'ra mono da oto.

10 Tane nherå, nimahã bâtâ na wa za te dama æropisutuzép té
hã tãma pisutu za'ra Izarazéhé nhihudu noræ ma hã,

duréihã te dama æropisutuzém nhowa're're. Ã hã, wa wa hã
Danhib'apito uptabi hã aima wasu'u za'ra wa'wa, ðnhimiroti
tém na te dama æropisutuzé hã.
Tawapsi wa za ðnhimiroti hã æpå'å 're te tãma 're anhomri,
æré 're nomro u'âsi mono wa, te te 're 'madâ'â pese za'ra
mono da.
Ta noræ nhib'apito, wa za oto tãma 're ðhâimana za'ra.
Tawamhã ðnhib'a'uwå na si te za tô ta noræ hã ðma 're
hâimana za'ra.

11 Wa hã Danhib'apito uptabi hã, ðnhib'a'uwå noræ te te 're
ðwaihu'u za'ra mono da, te te sima 're ðwasu'u za'ra mono
zéb zarina si, te te 're ðwaihu'u za'ra mono õ di za oto ta
noræ hã. Duré æsisãnawã noræ te te tãma 're ðwasu'u za'ra
mono zéb zarina si, te te 're ðwaihu'u za'ra mono õ di za.
Si'uihâ na te za ðnhib'a'uwå noræ hã tipå'å na te te 're ðwaihu'u
za'ra oto, dama wapu na 're æhâimana za'ra mono noræ hã,
duré dama pire na 're æhâimana za'ra mono noræ zama.

12 Æwasédé hã te ãma 're ab'madâ'â mono õ di za oto. Maræ te
te 're æ'manharæ wasété za'ra mono zém na hã 're ðsipo're
pu'u mono õ di za duré.”

Ãne 'Re æhâimana u'âsi mono te te dama æropisutuzép tém na te te
ærowasu'uzé hã.

13 Duréihã 'Re æhâimana u'âsi mono te te dama æropisutu 'rata
nhowa're're, te te dama æropisutuzép té hã te te dama pisutu
wamhã, maræ dai õ di oto, æsimiropisutu 'rada hã. Taha wa, te za
oto ai'utõ, maræ æ'ratare hã 're æsi'utõræ pese za'ra mono ne.

Romhâ 'manharæ na 'ri wasu'u

9 1 'Re æhâimana u'âsi mono hã duréihã tinhimiropisutu 'rada hã
te te dama sõmri wamhã, ma tô dama pisutu za'ra, ãma 're

ædawata za'ra mono zéb da hã. Zâmoræ za'ra ré, danhimizahâri
sidâpâsi, romhâ 'manharæ na 'ri hã da te dasiwi æsimizusi mono zéb
da hã, ma tô duré dama pisutu, ãma 're ædawata za'ra mono zéb da
hã, duré æwa 're æsãmra mono zéb da zama. 2 Duréihã romhâ
'manharæ na 'ri hã danhimizahâri sidâpâsi, 'Re æhâimana u'âsi mono
ma, da te dasiwi 're æsimizusi mono hã maparane te 'ri 're wa'wa hã
're hâimana zahuré. 'Ri 're wa'wa æmoræ'rata ãma, te rob'uiwåzé
sima'warazé hã 're sa. Wedeza hã te duré æwa 're sa, æ'u'åne hã 'Re
æhâimana u'âsi mono ma, æwa da te 're æsa'ra mono zéb da hã. 'Re
æhâimana u'âsi mono te, 'ri 're wa'wa hã æwå uptabi na æsisi hã.
3 Duré zazahâ æhâpa na 'ri 're wa'wa nhitobzé babarã niwæ, 're
æhâimana mono hã maparane ãma 'ri 're wa'wa hâiba amo nhisi hã,
'Re æhâimana u'âsi mono te, danhipai u æwå uptabi hã, æwa 're

æsãmra mono zém na taha nhisi hã. 4 Tame te åtå'ubuzi pré oru
'manharæ na wedeza ne hã 're sa, 'Re æhâimana u'âsi mono ma,
wedewa'u zadaze zatazéb da hã. Wedehâ're hã te duré 'ri para 're
sa. Wedehâ're mana wawimhã, oru 'manharæ. Duréihã rob'ui'éré na
'Re æhâimana u'âsi mono te te dama æropisutuzém na, wedehâ're
nhisi hã. Wedehâ're 're, te oru 'manharæ hã simhi ne hã 're sa, mana
na dasa nhisi hã æ're 're æsa'wari mono hã. Arãhã nhiwedehu zama
te duré wedehâ're wa 're sa'wari, duréihã 'Re æhâimana u'âsi mono
nhimipawaptobzéb zarina, wedehu na æsuire 're æwairébé mono hã.
Rob'ui'éré hã te duré æwa 're sa'wari zahuré, 'Re æhâimana u'âsi
mono hã te te tinhib'a'uwå noræ ma æropisutuzém na rob'ui'éré hã,
åtå tõmo baihâ na. 5 Wedehâ're nhisiwi te duré ropodo hã 're
sima'wara zahuré, rob'manharæ hã ropoto hâiba hã æsaripi ré hã. 'Re
æhâimana u'âsi mono, tame 're æsãmra mono zé, te ta noræ hã wasu'u
zahuré. Wedehâ're nhisiwi, te ta noræ hã 're papo zahuré. Wedehâ're
nhitobzé nhisi hã 'Re æhâimana u'âsi mono, dawasédé te te dama 're
æ'apari mono zém na æsisi hã. Ãne duréihã romhâ 'manharæ na 'ri
wasu'u hã. Tane nherå, ãhãna hã te ãma aima rowasu'u uptabi za'ra
wa'aba õ di. Syry na wa tô ãma aima rowasu'u za'ra wa'wa.

6 Ãne ma tô danhimizahâri sidâpâsi 'ri paramhã maræ hã sipu'u
pese na æwa da te 're sa'ra. Tawamhã
sasedoti noræ hã 'Re æhâimana u'âsi
mono ma da'ãma romhuri'wa noræ
hã awå sidâpâsi ma tô 're sisisi, 'ri
're wa'wa æmoræ'rata u hã, tame æwa
tinhimiromhuri mono bâ maræ na
te te 're romhuri za'ra mono da.
7 Tane nherå, sasedoti noræ nhib'apito,
tisiré noræ ma æpire uptabi si ma tô
maparane ãma 'ri 're wa'wa u 're
zasi, 'Re æhâimana u'âsi mono te
hã, danhipai u æwå uptabi hã æwa
're æsãmra mono zéb u hã. Wahub
sidâpâsi ma tô misi haré 're zasi.
Tamomo 're zasi mono wamhã,
danhimizama waprui ré, te 're zasi,
dawasété parizéb da hã, 'Re æhâimana
u'âsi mono ma, te te tãma 're sõmri
mono da, si'udâna, duré da'udâna
zama, duré da te dasina 're waihu'u
za'ra mono õ nherå, dawasédé da
te 're æ'manharæ za'ra mono zé
parizéb da hã. 8 E maræ te tawamhã

wama wasu'u za'ra ãne hã, duréihã sasedoti noræ hã 'Re æhâimana
u'âsi mono ma, te te da'ãma 're æromhuri za'ra mono zé hã. 'Re
æhâimana u'âsi mono på'åzani hã ma tô ãne hã wama waihu'u za'ra.
Duréihã romhâ 'manharæ na 'ri ãma hã, 'ri 're wa'wa æmoræ'rata u
danhimizama hã dawasété parizéb da, 'Re æhâimana u'âsi mono ma,
da te 're æsimroi mono zé hã, zahadu 're hâimana mono ré, te 'ri 're
wa'wa hâiba amoi u da hã sitom haré 're sa dawi, zahadu. Taha wa,
'Re æhâimana u'âsi mono, æwa 're æsãmra mono zéb u hã, zahadu
ætåme 're danhisisi waihu'u mono õ di. Ãhã wasu'u, te ã hã wama
wasu'u za'ra. 9 E maræ te duré wama wasu'u za'ra, 'ri 're wa'wa
æmoræ'rata ãma danhimizama æwa da te 're æzata za'ra mono zé hã.
Danhimizama hã dawasété parizéb da, da te tãma 're æsõmri za'ra
mono zém na, dapå'å 're dadâ'â u'âsi ne 're ædanomro mono zéb
zarina, dawasété si da te 're 'manharæ za'ra mono wa, 'râwi 're
ædasiwå'õ u'âsi za'ra mono zé hã da te dasima ãma 're pari waihu'u
za'ra mono õ di, dasi'uihâ na hã.

Duré, 'Re æhâimana u'âsi mono ma danhoprubzé hã, ãma 're
dawata za'ra mono da, da te tãma 're æsõmri za'ra mono zém na hã
da te dasima 're pari waihu'u za'ra mono õ di, dapå'å 're dadâ'â u'âsi
ne 're ædanomro mono zéb zarina, dawasété si da te 're 'manharæ
za'ra mono wa, 're ædasiwå'õ u'âsi za'ra mono zé hã. Ãne, wa te oto
ãma 're æwaihu'u za'ra mono zé hã, ã hã æpire wasu'u na hã. 10 'Re
æhâimana u'âsi mono ma, danhoprubzé, da te 're æsõmri za'ra mono
zé hã dapå'å 're, da te dasima 're ærosa'rata za'ra mono zém na te te
wama rowasu'u õ di. Taré dasa hã maræ, da te 're æhuri mono zém na
roti te wasu'u, duré maræ wa'u, da te 're æ'âhuri mono zém na rowasu'u
zama, duré 're dasihâiba wasété za'ra mono tõ da, 're ædasi'upsõi
pese za'ra mono zém na zama roti. Ã noræ na roti hã taré sõ'awi
dahâiba na roti, ma tô dama 're hâimana za'ra. Tane nherå, 'Re
æhâimana u'âsi mono hã 're ædanomro mono zép té hã, te te dama
æpisutuzép téb ãma, ma tô oto dawi ai'utõ, ã noræ na roti 'rada hã.

11 Cristu hã ma tô oto sisasedoti tô, sasedoti æpire uptabi na dama
're hâimana mono da, 're ædanomro mono zép té hã æwå uptabi hã te
te dama 're ab'madâ'â mono da oto. Tawamhã, hâiwa ãma 'ri hã,
'Re æhâimana u'âsi mono hã æwa 're æsãmra mono zéb u, ma tô oto
ãzé Cristu hã, danhib'rata na da te dasiwi æ'ri õ u, ropoto wazari
ti'ai ãma 're æsa mono õ u. Ti'ai ãma romhâ 'manharæ na 'ri nhipai u,
wå uptabi di 'ri hã, hâiwa ãma hã. Pire uptabi na te ta hã 're sab
u'âsi. 12 Tawamhã Cristu hã hâiwa ãma 'ri 're wa'wa u sébré
wamhã, misi haré ma tô wanhowab za'ra ãzé, 'ri 're wa'wa æwå
uptabi u hã, 'Re æhâimana u'âsi mono, æwa 're æsãmra mono zéb u
hã. Tamomo ætåme sébré wamhã, e pone'årebâi waprui ré ma tô
ãzé. E powawå 'ra waprui ré zama, ma duré ãzé, te te tãma æsõmri

da hã, duréihã sasedoti noræ te te tãma 're æsõmri za'ra mono ne hã.
Mare di. Tiwaprui ré si ma tô ætåme ãzé Timama u hã, te te tãma
sõmri da, taha na si wawasété hawi te te 're wa'anho'reptui mono
da, misi haré. 13 Sasedoti noræ hã 'Re æhâimana u'âsi mono nhimiroti
'rata na Mozési te te ãma ærob'ui'éré zarina, te za pone'årebâi wapru
hã syry na dahâiba nhisiwi te te 're sa'wari za'ra, niha wamhã,
powawå æba'õmo wapru hã, maræ na dahâiba mana wawip si 're
dasihâiba wasété za'ra mono wa, apâ te te ãma 're dahâiba wå za'ra
mono da, taha zarina pibu pese na 'Re æhâimana u'âsi mono ãma 're
dawata za'ra mono da. Niha wamhã, powawå 'ra sipi'õ hã da te 're
'wa'a pese za'ra mono wa, taha pro hã 're æsi'ru'a za'ra mono hã te za
duré ta noræ hã te te dahâiba nhisiwi 're sa'wari za'ra, te te ãma 're
dahâiba wå za'ra mono da, duré taha na hã. 14 Ãne hã duréihã
danhimizama wapru na dahâiba mana wawi maræ na 're ædasihâiba
wasété za'ra mono parizéb da hã, wå nherå, taha nhipai u, Cristuhu
wapru si siptete uptabi di, dawasété parizéb da hã. E maræ wa. Taha
si wasété ãna 're hâimana u'âsi mono wa. Taha wa, 'Re æhâimana
u'âsi mono på'åzani waihu'u pese zarina ma tô wazada sisõmri za'ra
'Re æhâimana u'âsi mono ma, wazada dâ'â da, tiwapru na te te 're
wa'a'upsõi mono da, wapå'å 're wadâ'â u'âsi ne 're æwanomro mono
zéb zarina, wawasété si wa te 're 'manharæ za'ra mono wa, 'râwi 're
æwasiwå'õ u'âsi za'ra mono zé hã te te oto wama 're apari mono da.
Taha zarina, wa za oto 'Re æhâimana u'âsi mono ma si, wa te 're
romhuri za'ra, wawå na si wahâimanazém na wa te 're upa za'ra
mono ãna.

'Re æhâimana u'âsi mono te te dama æropisutuzép té wasu'u
15 Taha wa, te oto Cristuhu si te te da'ãma 're ab'madâ'â, 'Re

æhâimana u'âsi mono te te dama æropisutuzép té hã. Tidâ'âzém na
ma tô da'awa'â Cristu hã, dawasété na 're ædanomro mono zém
hawi te te 're da'anho'reptui mono da, zahadu 'Re æhâimana u'âsi
mono te te dama æropisutuzéb 'rada hã dama 're hâimana mono ré.
Taha zarina te za oto 'Re æhâimana u'âsi mono hã tinhib'a'uwå da,
te te 're æ'apisutu mono noræ hã te te sima 're awaibu, æwå uptabi na
te te tãma 're æ'aropisutu mono zéb ré si, 're hâimana u'âsi za'ra
mono da æré, ta noræ hã.

16-17 Ni'wa hã dâ'â õ ré, te za tinhibrom na sisa'u dama roti, æ'uiræ
na si da te niha dasima æpo'o mono da hã. Sisõ'a ré, te za ãne na hã
ãma rob'ui'éré æbaihâ na hã, pibu pese na æsibro hã æ'uiræ na da te
dasima æpo'o mono zéb da hã. Tawamhã, e zahadu dâ'â õ ré, te za te
te sima po'o, æsimi'ui'éré zarina, te te tãma æroti za'ra zéb zarina.
Mare di. Æ'uiræ na si te za tô ta noræ hã æsibro hã te te sima po'o,
ædâ'âzém na te te waihu'u za'ra wapsi. Tane duré, 'Re æhâimana u'âsi

mono te te dama æropisutuzé hã. 18 Duréihã sasedoti noræ hã
danhimizama te te 're æsimroi mono wapru na te te da'ãma 're
romhuri za'ra mono õ 'wa'âhã, 'Re æhâimana u'âsi mono te te dama
æropisutuzéb 'rada hã pire na aré dama 're hâimana mono õ di. Taré
te aré dama 're hâimana. 19 Duréihã Mozési hã æmoræ'rata na ma tô
uburé 'Re æhâimana u'âsi mono nhimiroti na dama rowasu'u. Taha
pari, ma tô powawå wapru hã â na waza, pone'årebâi wapru zama.
Tawamhã wesuirã suiro panhipti hã ma tô sada si'å za'ra. Taha
pari, simisutu ma tô pone'årebâ zéré na wasisi, da te æséré pré na.
Tawamhã danhimizama wapru na ma tô ãma di'i, â wazari powawå
wapru na hã. Tawamhã æbaihâ nhisiwi ma tô wesuirã suiro
panhipti wasi hã sãsã'ã, danhimizama wapru na te te ãma di'i da,
'Re æhâimana u'âsi mono nhimiroti na rob'ui'éré ré nhisiwi. Dahâiba
nhisiwi zama ma tô duré te te sãsã'ã, te te ãma da'ahâiba di'i mono
da, danhimizama wapru na. 20 Tawamhã Mozési hã ãne na te duré
dama roti:

“Ã danhimizama wapru hã 'Re æhâimana u'âsi mono te te
aima æropisutu za'ra wa'aba zé hã, pire na oto aima 're
æhâimana za'ra wa'aba mono da hã, te aima wasu'u za'ra
wa'wa. Taha wa, te te aima ãma æroti za'ra wa'aba zéb
zarina, te za oto 're æ'madâ'â pese za'ra wa'aba mo, tãma
ãma 're uwaimrami za'ra wa'aba mono da.”

Ãne te Mozési hã dama ãma roti. 21 Tawamhã romhâ 'manharæ na 'ri
nhisiwib zama, ma tô duré wesuirã suiro panhipti wasi hã sãsã'ã,
danhimizama wapru na te te ãma di'i da. Uburé maræ hã 'Re
æhâimana u'âsi mono ãma 're ædawata za'ra mono zéb da, 'ri para 're
æsimasa mono nhisiwib zama ma duré sãsã'ã, te te ãma adi'i mono
da. 22 Tane tô. 'Re æhâimana u'âsi mono nhimiroti 'rata na Mozési te
te ãma ærob'ui'éré zarina, ma tô danhimizama wapru na maræ hã da
te ãma 're di'i za'ra, 'ri para 're æsimasa mono hã, wasété ãna 're
simasa mono da, 'Re æhâimana u'âsi mono ma hã. Dahâiba wib zama,
ma tô duré ãma 're dasihâiba di'i za'ra, 'Re æhâimana u'âsi mono ma,
dahâiba wasété ãna oto 're dahâimana za'ra mono da. Danhimizama
hã da te 're simroi mono wa, æwapru hã tiwi 're æsisa'wari za'ra mono
na si, te za ãma 're dasihâiba wå za'ra dahâiba mana wawip si, maræ
na 're dasihâiba wasété za'ra mono wamhã.

Cristu hã Timama ma dazada æsisõmrizé wasu'u
23 Ã noræ hã ti'ai ãma romhâ 'manharæ na 'ri hã, duré uburé maræ

hã æwa 're æsimasa mono hã, hâiwa ãma 're æhâimana za'ra mono ne,
te 're hâimana za'ra. Tane nherå, aiwab uptabi õ di, maræ æpire da,
're hâimana za'ra mono õ nherå, 'ri hã ti'ai ãma hã, duré uburé æwa
're æropsimasa mono hã. Ta hã ma tô sasedoti noræ hã danhimizama

wapru na te te 're di'i za'ra, taha zarina si 'Re æhâimana u'âsi mono
ma, wasété ãna 're hâimana za'ra mono da. Tane nherå, hâiwa ãma
maræ hã sena 're æhâimana za'ra mono hã æwå na si, 'Re æhâimana
u'âsi mono ma, 're hâimana za'ra mono da, ma tô æwå uptabi hã
sada dârâ. 24 Ãne wa, Cristu hã dâ'â pari hâiwa'utu wa, ti'ai ãma
danhib'rata na 'ri 're, sébré õ di, 'Re æhâimana u'âsi mono hã æwa 're
æsãmra mono zéb u hã. E maræ wa. Ta hã ti'ai ãma 'ri hã, taré hâiwa
ãma 'ri æ'uptabi ne si 're hâimana mono wa, æ'uptabi õ wa. Hâiwa
ãma 'Re æhâimana u'âsi mono hã æwa 're æsãmra mono zéb u si ma tô
ãzé Cristu hã, tame te te oto wa'ãma 're romhuri u'âsi mono da,
Timama nho'a. 25 'Re æhâimana u'âsi mono ma, da'ãma romhuri'wa
æpire uptabi hã ma tô duréihã siwaprosi ætåme 're zasi, 'Re æhâimana
u'âsi mono te, 'ri 're wa'wa æwå uptabi u hã, sasedoti æpire uptabi
hã. Wahub sidâpâsi ma tô ætåme 're zasi misi haré, danhimizama
wapru hã te te tãma 're sõmri mono da, da'udâna. Tane nherå,
Cristu hã wahub sidâpâsi hâiwa ãma 'Re æhâimana u'âsi mono hã
æwa 're æsãmra mono zéb u hã, ætåme 're zasi u'âsi mono õ di. Misi
haré ma tô ætåme ãzé, Timama u hã, õhõ haré dazada tãma sisõmri
wa, Timama ma hã. 26 Cristu hã wahub sidâpâsi 'Re æhâimana u'âsi
mono ma, dazada 're sisõmri u'âsi mono 'wa'âhã, te aré ropoto
na'rata hawim haré dazada 're dâ'â u'âsi. Tawamhã robzépata za'åtå
na te aré tô te te 're robzépata u'âsi. Tane nherå, za rob'rãsutu u
ærob'umhutuzéb u si ma tô misi haré tãma sisõ, 'Re æhâimana u'âsi
mono ma hã, dazada dâ'â da, taha zarina dawasédé hã te te dama
're apari mono da oto, 'Re æhâimana u'âsi mono hã. 27 Misi haré te
za aihæni 're dadâ'â za'ra. Taha parip si te za 'Re æhâimana u'âsi
mono hã niwapsi da'awaihu'u, dawå na dawasété na zama, taha
zarina te te dama arowairébé mono da oto. 28 Tane ma tô duré
Cristu hã misi haré dazada dârâ, dawasédé hã da'ahâ na te te oto
dama ãma 're æ'apari mono zéb da hã. Tawamhã ti'ai u apâ wei moræ
zahu wamhã, dazada dâ'â da, wei moræ õ di za oto, taha zarina
dawasédé hã te te duré dama 're æ'apari mono da hã. Mare di. Sô 're
æsimipari za'ra mono noræ si, te te oto æsõ'reptu pese za'ra da si, te za
wei mo apâ Cristu hã, ta noræ zô si.

10 1 'Re æhâimana u'âsi mono nhimiroti 'rata na Mozési te te
ãma ærob'ui'éré zarina, æwå hã oto wama 're æhâimana za'ra

mono zém na wa te ãma 're waihu'u uptabi za'ra mono õ di. Wahub
sidâpâsi ma tô danhimizama hã dasi'udâna da te tãma 're simroi
u'âsi, 'Re æhâimana u'âsi mono ma hã, da te 're sahâri za'ra mono
ãna. Tane nherå, danhimizama da te tãma 're æsimroi mono zé hã
sib'uware di, dawasédé hã tô sena te te dama 're æ'apari mono da
hã, ãma 're dawata za'ra mono da, 'râwi dapå'å 're 'Re æhâimana
u'âsi mono u 're ædanomro mono noræ ma hã. Dapå'å 're, rowå na 're

ædahâimana za'ra mono zéb da hã, sib'uware di tô, 'Re æhâimana
u'âsi mono ma, danhimizama da te 're æsimroi mono zé hã. 2 'Re
æhâimana u'âsi mono ãma 're ædawata za'ra mono noræ hã danhimizama
hã dasi'udâna da te tãma 're æsimroi mono zém na, õhõ haré
dawasédé hã te te dama 're apari uptabi mono 'wa'âhã, taha zarina
'râwi 're dasiwå'õ u'âsi za'ra mono õ di aré, dawasété na hã. Taha
zarina te aré oto danhimizama pãræ hã da te 're sahâri za'ra.
3-4 Tane nherå, powawå æba'õmo wapru hã duré pone'årebâi wapru
hã dawasédé hã te te dama 're pari uptabi za'ra mono õ di. Taré te
za danhimizama hã wahub sidâpâsi dasi'udâna 'Re æhâimana u'âsi
mono ma, da te 're æsimroi mono zéb zarina, ãma 're dasipo're pu'u
u'âsi za'ra, dawasété ré 're ædahâimana za'ra mono zém na hã.

5 Taha wa, Cristu hã ti'ai u wei æmoræzéb u, ma tô Timama ma
tinha, ãne:

“Danhimizama na duré dasazém na aima 're danhoprub
za'ra mono da, a hã asina sô 're asimipari mono õ di.
Tane nherå, ðhâiba hã ma tô ðma æsõ, da'upana ðsina aima
ðnhoprub da hã.

6 Danhimizama hã dawasété parizéb da, wahuré da te aima
're æzata za'ra mono zém na zama, 're atoi mono õ di. Duré
dawasété parizéb da, danhoprubzé, da te aima 're æsõmri
za'ra mono na zama, asima 're atoi mono õ di.”

7 Ãne te duré tãma tinha, Timama ma:
“'Re æhâimana u'âsi mono, wa hã wa wei ãwa mo ti'ai u,
ðma æpisutuzéb zarina, te oto ðsina aima ãma uwaimrami
da, æbaihâ na ðwasu'u na duréihã da te ð'ãma ærob'ui'éré
za'ra zéb zarina.”

Ãne ma tô Cristu hã Timama ma siwasu'u.
8 Ãne ma tô Cristu hã æmoræ'rata na Timama ma rowasu'u, tô:

“Danhimizama da te aima 're æzata za'ra mono zô, duré dasazém na
aima 're ædanhoprub za'ra mono zô, asina 're asimipari mono õ di a
hã, dawasété parizéb da hã. Asima ãma 're atoi mono õ di, taha na
hã.” Ãne na ma tô Cristu hã Timama ma rowasu'u, Mozési hã
æsimiroti 'rata na te te ãma ærob'ui'éré zarina, ãne hã da te 're
'manharæ za'ra mono nherå. 9 Taha pari, ma tô duré Timama ma
siwasu'u, ãne: “Ãwa wa tô wei wa hã ti'ai u mo, ðma æpisutuzéb
zarina, te oto ðsina aima ãma uwaimrami da.” Ãne ma tô Cristu hã
Timama ma siwasu'u, duréihã dawasété parizéb da, danhimizama
na duré dasazém na 'Re æhâimana u'âsi mono ma, 're ædanhoprub
za'ra mono zé hã te te oto dawi sina sizâri da, taha nhowa're're
tihâiba na tãma sõprub da oto, taha na si dawasédé hã te te dama
ãma 're æ'apari mono zéb da hã. 10 Zezu Cristu hã 'Re æhâimana u'âsi
mono te te tãma æpisutuzéb zarina, te te tãma ãma uwaimrami wa,

tihâiba na tãma sõpru wa, ma tô te te 're wa'a'upsõ wawasété hawi,
tãma 're wanomro wå mono da oto. Misi haré ma tô tãma sisõ, dazada
dâ'â da, tô õhõ na si dawasédé hã te te dama ãma 're apari mono da.

11 Sasedoti noræ hã awå sidâpâsi te te da'ãma 're romhuri za'ra,
'Re æhâimana u'âsi mono nhorõwa ãma. Danhimizama na 're
ædanhoprub za'ra mono zé hã te ahâ uptabi na te te tãma 're sõmri
za'ra, 'Re æhâimana u'âsi mono ma, tô õhõ si. Tane nherå, ã noræ hã
danhimizama na 're ædanhoprub za'ra mono zé hã, dawasédé hã te
te dama 're pari waihu'u za'ra mono õ di. 12 Cristuhu si, ma tô misi
haré tihâiba hã tãma tisõ, dazada dâ'â da, õhõ haré dawasédé hã te
te dama ãma 're æ'apari mono zéb da hã. Taha pari, te 'Re æhâimana
u'âsi mono nhimire niwæ 're sãmra, pire uptabi na æsiré te te 're
da'ab'madâ'â mono da oto, õne u'âsi. 13 Tame te oto Cristu hã sô 're
simipari u'âsi, 'Re æhâimana u'âsi mono hã tinhitob'ru noræ nhiptetezé
hã te te tiwi æ'uprosi za'ra zéb zô hã, tãma sib'uwa uptabire na 're
hâimana za'ra mono da oto, ta noræ hã. 14 Misi haré 'Re æhâimana
u'âsi mono ma, dazada sisõmri wa, ma tô dawasété hawi te te 're
da'awaibu, 'Re æhâimana u'âsi mono nhib'a'uwå si oto ãma 're danomro
wå mono da.

15 'Re æhâimana u'âsi mono på'åzani hã ma tô ãne na wama waihu'u
za'ra, sena na wa te wasina 're waihu'u za'ra mono da. Ãne te te wama
ãma æwaihu'u na'rata za'ra zé hã:

16 “Nimahã bâtâ na wa za, te dama æropisutuzép té hã, dama
pisutu, duréihã te dama æropisutuzém nhowa're're. Ãne, wa
wa hã Danhib'apito uptabi hã aima wasu'u za'ra wa'wa,
ðnhimiroti tém na te dama æropisutuzé hã.
Tawapsi wa za ðnhimiroti hã dapå'å 're te dama 're anhomri,
æré 're danomro u'âsi mono wa, da te 're 'madâ'â pese za'ra
mono da, ðmreme hã.”

17 Ãne ma tô duré æwasu'u nhana'remhã wama waihu'u za'ra:
“Dawasété na 're ðsipo're pu'u mono õ di za oto, maræ, da
te 're æ'manharæ wasété za'ra mono zém na hã. Mare uptabi
di za.”

18 Ãhã wamhã, dawasédé hã 'Re æhâimana u'âsi mono te te oto
dama 're æ'apari mono zéb da hã, maræ dai õ di oto, danhimizama na
tãma 're ædanhoprub za'ra mono zé hã, dawasété parizéb da hã.
Tâibâ oto ta hã.

'Re æhâimana u'âsi mono u, 'râwi dapå'å na 're ædasihutu
mono zé wasu'u

19 Ðsisãnawã noræ, Zezusihi wapru hã tiwi æpu'uzém na wazada
ædâ'âzéb zarina, wa za oto wasina wapahi ãna 'Re æhâimana u'âsi
mono u 're wasihutu 'râwi wapå'å na, robzei u'âsi tãma 're wamreme

zusi mono da. Duréihã sasedoti noræ hã, 'Re æhâimana u'âsi mono 're
æsãmra mono zéb u, 'ri 're wa'wa u 're æsisisi mono ne, wa za oto wa
noræ hã 'râwi ætåme 're wasihutu, wasina 're wapahi za'ra mono ãna,
tãma.

20 Duréihã 'Re æhâimana u'âsi mono 're æsãmra mono zéb 're, 'ri 're
wa'wa nhitobzé hã zazahâ æhâpa hã te dawi 're hâsipra u'âsi pi'reba,
ætåme 're danhisisi tõ mono da. Tane nherå, Cristu hã ma tô oto
wama 'ridawa za'ra tidâ'âzém na, zazahâ æhâpa na 'ri 're wa'wa
nhitobzé wa'wai baba, ætåme 're ædanhisisi mono ne, wapå'å na
ætåme 're wasihutu mono da, 'Re æhâimana u'âsi mono u, robzei
uptabi na æme 're wanomro u'âsi mono da oto. 21 Sasedoti æpire uptabi
na te oto wama 're hâimana. Taha si te tãma umnhasi na uburé 'Re
æhâimana u'âsi mono nhib'a'uwå noræ hã te te 're ab'madâ'â tãma,
pire uptabi na. 22 Wawasété na 're wanomro mono wa, 'râwi 're
æwasiwå'õ sãmri za'ra mono zé hã ma tô Cristu hã tiwapru na te te
wama 're apari, duréihã sasedoti noræ hã te te ãma 're dahâiba wå
za'ra mono da, danhimizama wapru na syry na te te ãma 're
ædahâiba di'i za'ra mono ne. Sasedoti noræ hã 're sihâiba wasété
za'ra mono ãna, 'Re æhâimana u'âsi mono u 're sisisi mono da, 're
æsihâiba upsõi pese za'ra mono ne, wa oto wa noræ hã wahâiba
upsõi pese ne tãma 're wahâimana wå za'ra, 'Re æhâimana u'âsi mono
ma si. Taha wa, wa za oto wapå'å na 'râwi ætåme 're wasihutu,
wahâimanazé sena ré si, 'Re æhâimana u'âsi mono u hã, õhõ si wa te
oto wasina 're æ'umnhasi za'ra mono zéb zarina. 23 'Re æhâimana
u'âsi mono hã wama umnhasi za'ra di, te te wama 're æ'aropisutu
mono zéb uwaibaba, te te wama ãma 're æ'a'uwaimrami mono da
hã. Taha wa, wanhiptete sina wa za æwå uptabi zô 're wanhimipari
u'âsi za'ra, 'Re æhâimana u'âsi mono hã te te wama æropisutu za'ra
zém na wa te 're wawã za'ra mono ãna, sena na za wama 're
æhâimana za'ra mono na wa te dama 're æwasu'u za'ra mono zéb
zarina. 24 Wa za duré wasi'ãma 're wapo're pu'u u'âsi za'ra, maræ na
're æwasipawaptob za'ra mono zéb da hã, duré taha zarina 're
æwasisawi pese za'ra mono zém na wa te wasima ãma 're
æ'uwaimrami za'ra mono zéb da hã, duré maræ wå na wa te wasima
ãma 're æwa'rãmi wå za'ra mono zém na zama. 25 Ni'wam noræ hã
Cristuhu zazei'wa dasiré 're hâimana za'ra mono wa, rowahutu u
dasiré 're si'rã'õtõ mono nherå, ma tô ta noræ hã rosahâri pese za'ra
oto. Tane nherå, wa noræ hã wasiré 're æwasi'rã'õtõ mono zé hã wa te
wasiwi sazâri za'ra õ di za. Tô'ã. Wa za tô wasiré 're wasi'rã'õtõ u'âsi,
ãma 're wasipawapto pese za'ra mono da, 'Re æhâimana u'âsi mono
hã wa te wasina 're æ'umnhasi za'ra mono zém na si 're wanhiptete
za'ra mono da. E maræ wa. Wanhib'apito apâ we æmoræzéb u hã bâdâ
hã romhutu na aima waihu'u pese za'ra wa'aba wa.

26 Ni'wam noræ hã Cristuhu wasu'uwå, sena na 'râwi te te sina 're
waihu'u pese za'ra mono nherå, duré te te sima 're æwå za'ra mono
zéb zarina, 're æhâimana wasété 'rata za'ra mono zém na si 're
hâimana u'âsi za'ra mono wamhã, maræ hã 're 'maihâimana mono õ
di, ta noræ da hã, æwasédé te te tãma 're æpari za'ra mono zéb da hã,
ta noræ ma hã. 27 Ta noræ hã 'Re æhâimana u'âsi mono zada, 're
hâimana za'ra mono wa, te za 'Re æhâimana u'âsi mono hã uprosi
unhama ro'o za'åtå na, te te siwi 're æwå'õ pese za'ra mono noræ hã.
Taha u hã, te za ta noræ hã sina pahi na 're simipari za'ra oto.
28 Duréihã 'Re æhâimana u'âsi mono nhimiroti 'rata na, Mozési te te
ãma ærob'ui'éré hã ni'wam noræ hã te te siwi 're wå'õ pese za'ra
mono wamhã, ta noræ hã ma tô da te dasiwi 're simro, ãma 're
dapå'åzé waihu'u za'ra mono ãna. Maræ æwasédé hã ta noræ hã te te
're 'manharæ za'ra mono ré, siwaptom na titõmo na æ'madâ'â za'ra
'wa noræ hã, æwasété na te te dama 're æwasu'u za'ra mono zéb
zarina, ma tô da te dasiwi 're simro, ta noræ hã. 29 Ãne, duréihã 'Re
æhâimana u'âsi mono nhimiroti 'rata wå'õ'wa noræ ma, 're ropipa
za'ra mono di. E niha tawamhã za, 'Re æhâimana u'âsi mono 'ra, te
te siwi 're æ'ruiwapari za'ra mono noræ ma, 're æromhâimana za'ra
mono zé hã za. Tãma 're ropipa uptabi za'ra mono di za tô. 'Re
æhâimana u'âsi mono hã te za tô ta noræ hã hâ za'ra za'åtå,
rob'rãsutuzéb ãma hã. Duré 'Re æhâimana u'âsi mono te te dama
æropisutuzép tém na, Cristu hã dazada ædâ'âzé hã taré newa, te ta
noræ hã te te ãma 're rosa'rata upa za'ra. Ta noræ hã te duré 'Re
æhâimana u'âsi mono på'åzani ãma te te 're wasété u'âsi za'ra,
æsimizawi uptabi ãma. 30 Taha wa, te za tô ta noræ hã nimahã na hã
hâ za'ra, 'Re æhâimana u'âsi mono hã. Duréihã ma tô ãne na ni'wa hã
ãma rob'ui'éré siro, 'Re æhâimana u'âsi mono mreme na hã. Ãne na
hã 'Re æhâimana u'âsi mono mreme hã wama waihu'u pese za'ra di
oto:

“Wa hã ðsiwaprosi wa za te 're da'a'ruiwa'âbâ. Ðwétési wa
za te dama ãma 're awa'rãmi, maræ, da te 're æ'manharæ
wasété za'ra mono noræ ma hã.”

Ãne duré 'Re æhâimana u'âsi mono mreme na rob'ui'éré amo hã:
“Wa hã uburé Danhib'apito uptabi hã wa za æ'uwaibaba
uptabi na si te 're da'ahâ za'ra, dawasété na ðsiwaprosi te
're æda'awaihu'u mono zéb zarina.”

Ãne 'Re æhâimana u'âsi mono mreme na rob'ui'éré hã. 31 Ni'wam noræ
hã 'Re æhâimana u'âsi mono nhib'rata, 're ærere'e mono ne, te te 're hâ
za'ra mono wamhã, tãma 're ropipa uptabi za'ra mono di za, ta noræ
ma hã.

32 Ma'ãpé, ãma asipo're pu'u za'ra wa'aba, duréihã Cristu hã
Danho'reptui'wa na asina 're æwaihu'u na'rata za'ra wa'aba mono

zém na hã, 'Re æhâimana u'âsi mono nhimipawaptobzéb zarina. Ta
hawim haré, Cristuhu zazei'wa oto 're anomro aba mono wa, maræ
na 're robzépata za'åtå za'ra wa'aba mono nherå, ma tô asiptete sina
ãma 're aihâimana u'âsi za'ra wa'aba mo, tiwi 're aipizari za'ra wa'aba
mono ãna. 33 Nimahã na hã ma tô ni'wam noræ hã danho'a te te ai'ãma
're wasété za'ra wa'wa. Ma tô duré da te aima 're rob'manharæ
wasété za'ra wa'wa, danho'a. Duré nimahã na asiré noræ ma, da te
're rob'manharæ wasété za'ra mono wamhã, ma tô 're æpawaptob
za'ra wa'aba mo, ta noræ zu, da te aima 're rob'manharæ wasété za'ra
wa'aba mono da nherå. 34 Dazazéb 're, 're æhâimana za'ra mono noræ
ãma 're aipå'åzé za'ra wa'aba mono zéb zarina, ma tô ta noræ me
aipå'å na 're ærobzépata za'ra wa'aba mo, æhâiba zu. Duré asibro hã
da te aiwi 're waibui wa'aba mono nherå, ma tô ato sina 're
aihâimana za'ra wa'aba mo. Aiwi 're robzei'õ za'ra wa'aba mono õ
di, taha na hã. E maræ wa. Ti'ai ãma asibrom nhipai u, hâiwa ãma
æwå uptabi hã æsi'utõræ'õ hã za aima 're æhâimana za'ra wa'aba mono
na hã aima waihu'u pese za'ra wa'aba wa. 35 Taha wa, Cristu hã
aipahi ãna asina 're æ'umnhasi za'ra wa'aba mono zé hã asiwi 're
æwå'õ za'ra wa'aba mono zéb zarina, 're råme za'ra wa'aba mono õ
di za. Asiptete sina te za tô ãma 're anomro u'âsi aba mo. Ãne 're
aihâimana za'ra wa'aba mono wamhã, taha zarina te za 'Re
æhâimana u'âsi mono hã æwå uptabi na aima wa'âbâ za'ra wa'wa,
nimahã na hã. 36 Maræ na 're robzépata za'ra wa'aba mono nherå,
duré Cristuhu zazei'wa 're anomro aba mono wa, da te aima 're
rob'manharæ wasété za'ra wa'aba mono nherå, te za tô asiptete sina,
asina 're æ'umnhasi u'âsi za'ra wa'aba mo, tiwi 're aipizari za'ra
wa'aba mono tõ da. Ãne zarina, asina tãma ãma 're uwaimrami
za'ra wa'aba mono wamhã, 'Re æhâimana u'âsi mono te te aima 're
æwå za'ra wa'aba mono zéb zarina, te za tô tãma 're anomro wå
wa'aba mo. Tawapsi, te za 'Re æhâimana u'âsi mono hã te te aima
æropisutu za'ra wa'aba zé hã æwå uptabi hã oto asina æ'uwaimrami
za'ra wa'wa. 37 Duréihã 'Re æhâimana u'âsi mono zadawa wasu'u'wa
hã ma tô ãne æmreme na rob'ui'éré, Cristuhu wasu'u na hã:

“Ta hã za we æmoræ hã niwamhã oto wei moræ wamhã, sô
rowaptâ'â õ di za. Romhutu na te za tô wei mo.

38 Ni'wam noræ hã te tãma 're æwå za'ra mono zéb zarina si 're
ænomro wå mono noræ hã, ta noræ hã Danho'reptui'wa na te
te sina 're ðzaze za'ra mono zéb zarina si, wa za te 're
awåsãmri, æwasédé hã te ãma 're ab'madâ'â mono õ wa za
oto, ta noræ ãma hã. Ãne wa, te za rowå uptabi na ð'rata 're
hâimana u'âsi za'ra, ta noræ hã.
Tane nherå, ni'wam noræ hã ðwi 're sipizari za'ra mono
wamhã, ãma 're ðto za'ra mono õ di za oto, ta noræ ãma hã.”

Ãne duréihã 'Re æhâimana u'âsi mono zadawa wasu'u'wa te te
æmreme na ãma ærob'ui'érézé hã, æbaihâ na hã.

39 Tane nherå, ta noræ ne, wa noræ hã 're wahâimana za'ra mono õ
di. Nimahã na 'Re æhâimana u'âsi mono wi 're wasipizari za'ra mono
õ di, ta noræ ne. Taha wa, 'Re æhâimana u'âsi mono hã niwamhã ta
noræ zu te te wa'uprosi õ di za. Taha si wa tô wa te wasina 're
umnhasi u'âsi za'ra, te te 're æwa'anho'reptui mono da hã. Taha
zarina te za tô wa noræ hã wa'anho'reptu, æ'rata oto 're æwahâimana
u'âsi za'ra mono da hã, 'râwi.

'Re æhâimana u'âsi mono, da te dasina 're æ'umnhasi za'ra
mono zé wasu'u

11 1 E niha, wa te wasina 're æ'umnhasi za'ra mono zé hã, 'Re
æhâimana u'âsi mono hã. 'Re æhâimana u'âsi mono hã wa te

wasina 're umnhasi za'ra mono wamhã, ta hã te te wama 're
æ'apisutu mono zéb zarina, æwå uptabi zô si 're æwanhimipari u'âsi
za'ra mono na, tô sena za te te wama ãma æ'uwaimrami za'ra na, wa
za wa te wasina 're waihu'u za'ra. Duré uburé maræ hã watõmo na
wa te 're æ'madâ'â waihu'u za'ra mono õ zama, wa za duré wa te 're
waihu'u za'ra, sena na 're æhâimana za'ra mono na hã. Ãne 'Re
æhâimana u'âsi mono hã wa te wasina 're æ'umnhasi za'ra mono zé
hã. 2 Duréihã wahi'rata noræ hã, 'Re æhâimana u'âsi mono te te sina
're æ'umnhasi za'ra mono zéb zarina si, ma tô 'Re æhâimana u'âsi
mono hã te te 're awåsãmri, ta noræ hã.

3 'Re æhâimana u'âsi mono, wa te wasina 're æ'umnhasi za'ra mono
zéb zarina, wa tô, sena na wa te 're waihu'u za'ra, 'Re æhâimana
u'âsi mono te te ænharæzéb zarina, maræ õ uptabi ré, te te æ'aropoto
mono na hã. Datõmo na da te 're æ'madâ'â waihu'u za'ra mono õ na
si, ma tô te te ro'apoto, watõmo na wa te oto 're æ'madâ'â za'ra mono
da hã. Ãne na wa tô duré sena na wa te 're waihu'u za'ra, 'Re æhâimana
u'âsi mono si, wa te wasina 're æ'umnhasi za'ra mono zéb zarina hã.

4 Abé hã, 'Re æhâimana u'âsi mono si te te sina 're æ'umnhasi mono
zéb zarina, ma tô æwå uptabi na tãma tinhopru, 'Re æhâimana u'âsi
mono ma. Ca'æhæ nhibzari si, te te wåsãmri õ di, 'Re æhâimana u'âsi
mono hã. Taha wa, Abé hã 'Re æhâimana u'âsi mono si te te sina 're
æ'umnhasi mono zéb zarina, ma tô 'Re æhâimana u'âsi mono hã wåsã,
're æmoræ wå na zama. Taha wa, ma tô Abéhé nhoprubzép si wåsã. Ãne
na Abé hã 'Re æhâimana u'âsi mono te te sina 're umnhasi mono wa,
duréihã dâ'â nherå, zahadu hâiba ré wama 're æhâimana za'ra mono
ne, te wama 're hâimana za'ra, taha ãma 're wasipo're pu'u u'âsi za'ra
mono wa.

5 Duré Enoti hã 'Re æhâimana u'âsi mono te te sina 're æ'umnhasi
mono zéb zarina, ma tô hâiba ré ré mo, hâiwa u. 'Re æhâimana u'âsi

mono hã ma tô hâiba ré ré sitåme ti'â. Taha wa, ni'wa te te waihu'u
õ di ta hã, ædâ'âzém na hã. Duréihã 'Re æhâimana u'âsi mono zadawa
wasu'u'wa hã ma tô ãne na rowasu'u æbaihâ na, Enotihi wasu'u na
hã: “'Re æhâimana u'âsi mono hã hâiwa u sitåme te te âri õ ré, ma tô
Enotihi ma 're to, 're æmoræ wå zéb zarina, 'Re æhâimana u'âsi mono
hã.” 6 Ni'wam noræ hã 'Re æhâimana u'âsi mono te te sina 're
umnhasi za'ra mono õ nherå, ta noræ ma, 're to za'ra mono õ di za,
'Re æhâimana u'âsi mono hã. Duré ni'wam noræ hã 'Re æhâimana
u'âsi mono ãma 're wata za'ra mono da, tipå'å na 'râwi ætåme 're
sihutu mono da, te te sima 're wå za'ra mono wamhã, tô sena 're
æhâimana mono na, te za te te 're saze za'ra a'â. Duré 'Re æhâimana
u'âsi mono zô si 're æsõpré mono noræ ma, æwå na za te te ta noræ ma
æwa'âbâ za'ra na, te za ta noræ hã te te sina 're umnhasi u'âsi za'ra.

7 Nowé hã, 'Re æhâimana u'âsi mono si te te sina 're æ'umnhasi mono
zéb zarina, ma tô duré ãma saze, ropipa hã za dazô æwatobrozém
na 'Re æhâimana u'âsi mono hã romhâ ré te te ãma æpo're pu'uzém
na, zahadu maræ hã titõmo na te te 'madâ'â õ nherå, Nowé hã. Taha
wa, æsimiroti zarina ma tô uba're za'åne hã 'manha, ti'ra noræ hã te
te ãma sõ'reptu za'ra da, timro zama, duré tisani'aba noræ zama.
Taha zarina, ma tô 'Re æhâimana u'âsi mono hã siwi da'awå'õ pese,
dawasété na si 're dahâimana za'ra mono wa, Nowéhé si æsimiroti hã
te te 're 'madâ'â pese mono wa. Tawamhã Nowé hã, 'Re æhâimana
u'âsi mono si te te sina 're umnhasi mono wa, ma tô 'Re æhâimana
u'âsi mono hã ãma tiwata, ãne: “Ãhã si te 're timoræ wå.” Ãne 'Re
æhâimana u'âsi mono hã, Nowéhé ãma æwatazé wasu'u hã.

8 Abra'ã hã, 'Re æhâimana u'âsi mono si te te sina 're æ'umnhasi
mono zéb zarina, ma tô duré æsimiroti na saze, tirom nhiti watobro
da, darob amoi u moræ da, ãma æsa'ru da hã 'Re æhâimana u'âsi mono
te te tãma æpisutu u. Tawamhã tirom hawi ma tô watobro tô, darob
amoi u moræ da, tamomomhã bâdâdi hã te te waihu'u õ nherå. 9 'Re
æhâimana u'âsi mono si te te sina 're æ'umnhasi mono zéb zarina, ma
tô darob amoi ãma 're sãmra Abra'ã hã, dasiré õ nherå, 'Re
æhâimana u'âsi mono, za ãma æsa'ru da hã te te tãma æpisutuzéb
ãma. Tawamhã romhâ 'manharæ na 'ri wa, te oto 're sãmra, 'ri uptabi
õ wa. Izati noræ hã ma tô duré romhâ 'manharæ na 'ri wa, 're simasisi
zahuré, Zacoho me. Ta noræ ma, ma tô duré ropisutu zahuré,
Abra'ãhã ma te te æropisutu ne, 'Re æhâimana u'âsi mono hã.
10 Abra'ã hã 'ri nho'u æsi'utõræ'õ zô si ma tô 're simipari u'âsi, 'Re
æhâimana u'âsi mono hã te te sima æwå na hâiwa ãma te te dama æ'ri
zô si. Taha wa, te te siwi wå'õ õ di Abra'ã hã, romhâ 'manharæ na 'ri
hã wasété wa, a'â æ're 're sãmra tõ mono da.

11 Abra'ã hã 'Re æhâimana u'âsi mono si te te sina 're æ'umnhasi
mono zéb zarina, ma tô duré æ'ra hã tãma podo, si'æhi uptabi nherå,

duré æmro hã Sara hã préduptéb ré, 'ra waihu'u õ nherå. 'Re
æhâimana u'âsi mono te te tãma æropisutuzém na te te ãma sazei
pese wa, ma tô æ'ra hã tãma podo tô. 12 Abra'ã hã si'æhi uptabi wa,
ædâ'âzéb u romhutu nherå, ma tô æhâiba hawi da'ahâ uptabi na
dasina dahâ'â u'âsi, æsihudu sidâpâsi. Wasi hã hâiwa na ahâ uptabi
na 're æsimasa mono ne, ma tô da'ahâ uptabi na atébré ni. Â zaihâ na
supara, ahâ uptabi na 're æsimi'wara mono ne, ma tô atébré ni.

13 Ã noræ hã 'Re æhâimana u'âsi mono te te sina 're umnhasi za'ra
mono ré, 're dâ'â za'ra mono nherå, 'Re æhâimana u'âsi mono te te
tãma æropisutu za'ra zé hã te te sima 're waibui mono õ di ta noræ
hã, ti'ai ãma hâiba ré ré 're hâimana za'ra mono ré hã. Tane nherå,
'Re æhâimana u'âsi mono te te tãma æropisutu za'ra zé hã romhâ na
uptabi na za te te tãma ãma æ'uwaimrami za'ra na, sena na te te 're
waihu'u za'ra mono wa, ma tô ãma 're to za'ra ta noræ hã, ti'ai ãma
're nomro mono ré. Ma tô duré sõ'awi dama 're siwasu'u za'ra, ti'ai
ãma dasiré 're æhâimana uptabi za'ra mono õ na hã. 14 Ãne na ta
noræ hã dama 're siwasu'u za'ra mono wamhã, daro hã aimawi ætéb
zô 're æsõpré u'âsi mono zé, te wama wasu'u za'ra, taha na si za oto
're ærob uptabi za'ra mono na hã. 15 Tirob 'rata hawi 're æwairébé
mono na te te 're rosa'rata za'ra mono õ di, ta noræ hã. Mare di. Ãne
'wa'âhã, ãté apâ te aré ta noræ hã tirob 'rata u 're nomro. 16 Tane
nherå, daro æwå uptabi zô si ma tô ta noræ hã sima 're sõpré, hâiwa
ãma sô 're æhâimana za'ra mono zô si, æwa 're æsi'ubumroi u'âsi

mono zéb da hã. Taha wa, 'Re æhâimana u'âsi mono te te siwi wå'õ
za'ra õ di, tinhib'apito na te te 're sisi za'ra mono tõ da hã. Taha
zarina, ma tô oto tô 'ri nho'u hã æwå uptabi hã tãma 'manharæ za'ra,
æwa 're æsi'ubumroi u'âsi mono zéb da hã, tirop téb ãma.

17-18 Abra'ã hã 'Re æhâimana u'âsi mono si te te sina 're æ'umnhasi
mono zéb zarina, ma tô aré ti'ra hã tãma tæwæ Izati hã, tãma ãma
æsõprubzéb da, 'Re æhâimana u'âsi mono hã te te pibui wamhã. Taha
õ ré, ma tô 'Re æhâimana u'âsi mono hã tãma ropisutu siro, Abra'ãhã
ma hã, ãne:

“Ai'ra Izatihi hawip si, te za asihudu noræ hã ahâ uptabi na
're hâimana za'ra, asihudu sidâpâsi te aima æropisutuzéb
zarina.”

Ãne na 'Re æhâimana u'âsi mono te te tãma ropisutu nherå, ma tô aré
Abra'ã hã ti'ra hã tæwæ Izati hã, æ'ra si'aibâ hã misi tãma poto nherå.
Duré ta hawip si za æsihudu noræ hã sitébré da nherå, ma tô aré tãma
tæwæ, 'Re æhâimana u'âsi mono ma hã. 19 Abra'ã hã ãne ma tô sima
rosa'rata: “'Re æhâimana u'âsi mono ma si, waihu'u pese di, 're dadâ'â
za'ra mono nherå, apâ te te 're æda'ahâiwa'utu mono da hã. Taha wa,
ð'ra hã te aré tãma æwæræ hã, te te duré waihu'u pese di, apâ te te ðma
æhâiwa'utu da hã, te te ðma æropisutuzém na te te ðma ãma
uwaimrami da hã.” Ãne ma tô sima rosa'rata, Abra'ã hã. Tawamhã,
æ'ra Izati hã dâ'â uptabi õ nherå, aré dâ'â wa, apâ te te tãma
æhâiwa'utu ne, ma tô dâ'â ãna tãma tisõ apâ, 'Re æhâimana u'âsi mono
hã.

20 Duré Izati hã 'Re æhâimana u'âsi mono si te te sina 're æ'umnhasi
mono zéb zarina, ma tô ti'ra noræ ãma rowaptå tiwi, æwå na si te te
're pawaptob u'âsi zahuré mono da, duré æwå si te te tãma 're pisutu
zahuré mono da, Zaco noræ ma hã Eza'uhu me.

21 Duré Zaco hã 'Re æhâimana u'âsi mono si te te sina 're
æ'umnhasi mono zéb zarina, ma tô Zuzéhé 'ra noræ ma rowaptå 'Re
æhâimana u'âsi mono wi, æwå na si te te 're pawaptob u'âsi zahuré
mono da, duré æwå si te te tãma 're pisutu zahuré mono da. Taha
zarina, ma tô duré tisiwazusizém na si'upari sina ãma tiwata, 'Re
æhâimana u'âsi mono ãma, Zaco hã.

22 Duré Zuzé hã 'Re æhâimana u'âsi mono si te te sina 're æ'umnhasi
mono zéb zarina, ma tô tidâ'âzéb u tidub'rata noræ ma rowaihu'u
sirõmo za'ra, Izarazéhé nhihudu noræ, za Ezitu hawi æwairébézém
na hã. Ãne na, 'Re æhâimana u'âsi mono si te te sina 're umnhasi
mono wa, te duré tãma sina roti za'ra, æ'uiræ na si, æhi hã te te siwi
âri da apâ, tirob 'rata u, tamep si te te siwi sårå da.

23 Duré Mozésihi mama noræ hã, 'Re æhâimana u'âsi mono si te te
sina 're æ'umnhasi zahuré mono zéb zarina, ma tô dawi simi'uri zahuré
Mozési hã, 'watébrémi na tãma poto zahuré wa. Duré tãma 'madâ'â

ze zahuré wa, tãma sawi uptabi zahuré di. Taha wa, ma dawi simi'uri
zahuré. A'amo hã si'ubdatõ ma tô ãma ai'utõ, te te dawi æsimi'uri
zahuré zém na hã. Apito ma, ta noræ hã pahi zahuré õ di, 'watébrémi
na 're æpoto za'ra mono noræ hã, te te dama 're a'rui mono nherå. Ãne
ma tô 'manharæ zahuré Mozésihi mama noræ hã, 'Re æhâimana u'âsi
mono si te te sina 're umnhasi zahuré mono wa, duré ta noræ hã.

24 Mozési hã prédu wamhã, 'Re æhâimana u'âsi mono si te te sina
're æ'umnhasi mono zéb zarina, ma tô dawi sisawi, Ezitu ãma apito
Para'oho 'ra sipi'õi 'ra na da te dasima 're wasu'u za'ra mono tõ da,
pi'õ te te æprédum na hã. 25 Apito Para'oho nhorõwa ãma, uburé
maræ æwasédé hã te te a'â dame 're æ'ab'manharæ mono da hã, te te
sima wå õ di Mozési hã, taha na si wå uptabi newa ãma 're ætoi
mono da hã. 'Re æhâimana u'âsi mono nhib'a'uwå noræ siré, te te 're
ærobzépata mono da si, ma tô sima wå. 26 Apito Para'oho nhorõwa
ãma 're sãmra u'âsi mono 'wa'âhã, te aré maræ æwa'âbâ za'åtå na
tinhibro pese, Ezitu ãma uburé maræ hã æwa'âbâ za'åne hã 're
æsimi'wara mono na. Ta hã maræ wa'âbâ za'åtå mono hã wå nherå,
taha upana maræ æwå uptabi si ma tô sima wå, Mozési hã.
Danho'reptui'wa da, 'Re æhâimana u'âsi mono te te æpisutu ma si, te
te 're robzépata mono da si, ma tô sima wå. Æwå hã 'Re æhâimana
u'âsi mono, niwa za te te tãma æsõmri na si, ma tô te te ãma 're
rosa'rata u'âsi, Mozési hã.

27 'Re æhâimana u'âsi mono si te te sina 're æ'umnhasi mono zéb
zarina, ma tô duré Mozési hã watobro Ezitu hawi, apito Para'o hã
te te sima simimnhasi ãna. 'Re æhâimana u'âsi mono hã datõmo na
da te 're 'madâ'â waihu'u za'ra mono õ nherå, Mozési hã titõmo na te
te 're æ'madâ'â mono na ne, te te sina 're umnhasi mono wa, apâ sipi'rai
õ di, Ezitu u hã. Õne haré ma tô ta hawi watobro, siptete sina.
28 Mozési hã 'Re æhâimana u'âsi mono si te te sina 're æ'umnhasi
mono zéb zarina, ma tô duré Pascowa na dato hã te te 're æ'manharæ
za'ra mono zéb da na tãma roti za'ra Izarazéhé nhihudu noræ ma hã,
ta noræ hã tisai 'manharæ na te te ãma sãna'rata za'ra da, 'Re
æhâimana u'âsi mono hã Mozésihi ma te te æpisutuzéb zarina. 'Re
æhâimana u'âsi mono si te te sina 're æ'umnhasi mono zéb zarina, ma
tô duré Mozési hã tãma roti za'ra Izarazéhé nhihudu noræ ma hã,
tinhimizama wapru na 'ridawa zada'ré hã te te ãma sapré za'ra
mono da, hâiwa ãma romhuri'wa hã Dapãræ'wa na æwaptårå hã,
aibâ tãma 're æpoto'rata za'ra mono hã te te tiwi simroi mono tõ da,
Izarazéhé nhihudu noræ wi hã.

29 Duré Izarazéhé nhihudu noræ hã, 'Re æhâimana u'âsi mono si te
te sina 're æ'umnhasi za'ra mono zéb zarina, ma tô â poré na sapræ
za'ra, zara u, Â pré na â poré nhisi na. Â 'ré na da te 're æsapræ za'ra
mono ne, ma tô rob'ré na sapræ za'ra, â zada'ré amoi u hã, zara u.

Tane nherå, ezipsiu noræ hã rob'ré na dazarina te te aré sapræ za'ra
da, si'aba'réi wamhã, ma tô â hã apâ æré atob za'ra. Taha wa, ezipsiu
noræ hã â poré na ma tô uburé ai'utõ.

30 Duré Izarazéhé nhihudu noræ hã, Zerico na 'ri nho'õmo nhisi
ãma 'ri 'wawi wa'ra 'rãihâ hã ma tô nasi te te uiræ za'ra, sime da, 'Re
æhâimana u'âsi mono te te tãma æpisutu za'ra zéb zarina. Bâdâ hã 7
na ma tô ãma ai'utõræ za'ra, te te nasi siwi uiræ za'ra mono ré hã.
Tawamhã 'ri 'wawi wa'ra 'rãihâ hã ma tô aime. Ta noræ hã 'Re
æhâimana u'âsi mono si te te sina 're æ'umnhasi za'ra mono zéb
zarina, ma tô aime. 31 Duré Ra'abi hã pi'õ aré 're æhâimana wasété
mono hã, 'Re æhâimana u'âsi mono si te te sina 're æ'umnhasi mono
zéb zarina, ma tô wapsãi'a'wa noræ hã tinhorõwa u 'mazasi wå zahuré,
ti'ai wå zô pi'uriwi dama robzabui'wa noræ hã. Taha wa, 'Re æhâimana
u'âsi mono hã te te dazu wæræ õ di Ra'abi hã, 'ri nho'õmo ãma uburé
'Re æhâimana u'âsi mono nhimiroti 'madâ'â'õ'wa noræ zu hã.

32 Ãne na 'Re æhâimana u'âsi mono si, da te dasina 're æ'umnhasi
za'ra mono zém na, ahâ uptabi na te ãma aima rob'rãzarõtõ za'ra
wa'aba neza. Ãhã wamhã, ðnhimirob'rãzarõno hã te aré sina tipahâ.
E maræ wa. Ahâ uptabi wa. Ahâ uptabi di tô, 'Re æhâimana u'âsi
mono te te sina 're æ'umnhasi za'ra mono noræ hã, zahadu te ãma
aima ærowasu'u za'ra wa'aba õ hã: Zidi'ã hã, duré Barati, duré Sãsã,
duré Zepté, duré Dawi, duré Samuwé, duré aimawi noræ hã uburé
'Re æhâimana u'âsi mono zadawa wasu'u 'rata 'wa 're æhâimana za'ra
mono noræ hã. 33 Ta noræ hã 'Re æhâimana u'âsi mono si te te sina 're
æ'umnhasi za'ra mono zéb zarina, ma tô te te da'ãma 're ai'uté za'ra,
'Re æhâimana u'âsi mono zadawa para, daro hã te te dawi 're waibui
mono da. Ta noræ hã æwå si te te 're 'manharæ u'âsi za'ra mono wa,
ma tô æwå uptabi hã te te sima 're waibu, 'Re æhâimana u'âsi mono
te te tãma æropisutu za'ra zéb zarina. Duré hu'u zérépa hã ma tô te
te 're sadai'ré nhitob za'ra tinhib'rata na, te te 're simro tõ mono da.
34 Ta noræ hã ma tô duré unhama ro'o za'åne hã te te 're simro, siwi.
Ma tô duré dawi 're sisõ'reptu za'ra, sib'ézé 'wapa na da te 're simroi
mono da nherå. Sib'uware na 're hâimana za'ra mono nherå, 'Re
æhâimana u'âsi mono nhimipawaptobzém na ma tô siptete na
dazada 're hâimana za'ra. Siptete uptabi na te te 're da'wapé za'ra
mono wa, ma tô ta noræ hã tizahui'wa noræ hã te te 're wano'õ apâ,
darob amoi hawi dazahui'wa noræ hã. 35 Duré pi'õ noræ wi, aré tiwi
're ædâ'â za'ra mono noræ hã, ma tô apâ tãma 're hâiwa'utu za'ra, pi'õ
noræ ma. Duré ta noræ hã 'Re æhâimana u'âsi mono si te te sina 're
æ'umnhasi za'ra mono noræ hã dazazéb 're, 're hâimana za'ra mono
ré, 'Re æhâimana u'âsi mono te te dawi 're udâ za'ra mono 'wa'âhã,
taha zarina te aré dazazém hawi da te tãma 're rob'ru za'ra, ta hawi
're wairébé mono da. Tane nherå, ta noræ hã 'Re æhâimana u'âsi

mono te te dawi 're udâ waihu'u za'ra mono õ di. Taha wa, ma tô
danhimirob'manharæ wasété na 're si'utõræ. Rowå uptabi na 're
ædanomro u'âsi mono zéb u hã, 'Re æhâimana u'âsi mono si te te 're
hâiwa'utu za'ra mono da, ma tô ãne zô si 're si'madâ'â za'ra, ta noræ
hã. 36 Ni'wam noræ ãma, ma tô duré 're dawa'å za'ra. Powawå
hâiwaré 'manharæ na ma tô da te dasiwi 're hâ za'ra duré. Ni'wam
noræ hã ma tô da te 're pawasisi za'ra, æsi'uwazi nhorõ rutu na,
dazazéb 're, da te 're séme mono da. 37 Ni'wam noræ hã ma tô duré
åtå tõmo wawå na da te 're simro. Ni'wam noræ hã ma tô duré
æhâiba wãiwa ãma 're dasiwã za'ra, wede'ézém na ne. Sib'ézé 'wapa
na ma tô duré da te 're simro. Pone'årebâi hâ na si ma tô duré
ni'wam noræ hã 're si'uza za'ra. Sibrob ãna ma tô duré ta noræ hã 're
hâimana za'ra. Danhimirob'manharæ wasété na ma tô duré ni'wam
noræ hã te te 're robzépata za'ra, da te 're 'ruiwapari za'ra mono wa.
Ãne 'Re æhâimana u'âsi mono si te te sina 're æ'umnhasi za'ra mono
noræ wasu'u 'rãzarõno hã. 38 Ta noræ hã hâiwi si ma tô 're nomro
a'ubuni wi, åtå 'rãihâ u zama. Duré åtå 'rãihâ zahâpâ åtå're wa, ma
tô duré dawi 're si'ubumro, ab're wab zama. Ta noræ si ma tô 'Re
æhâimana u'âsi mono ma 're hâimana wå za'ra.

39 Ta noræ ãma si ma tô 'Re æhâimana u'âsi mono hã 're wata za'ra
uburé, õhõ si te te sina 're umnhasi za'ra mono wa. 'Re æhâimana
u'âsi mono te te tãma æropisutu za'ra zéb zarina, æwå uptabi hã ti'ab
ré te te sima 're waibui mono õ nherå, ma tô te te sina 're umnhasi
u'âsi za'ra, 're æsi'utõræ za'ra mono zéb u. 40 'Re æhâimana u'âsi mono
hã æwå uptabi hã niwamhã za te te wama æsõmri za'ra na, te te sima
wa'ãma roti sirõmo za'ra wa, ti'ab ré ta noræ hã te te sima waibui õ
di tô, 'Re æhâimana u'âsi mono te te tãma æropisutu za'ra zé hã.
Uburé wasiré si te za rowå uptabi na æ'rata 're æhâimana u'âsi za'ra
mono zé hã sima waibu za'ra, ta noræ hã.

'Re æhâimana u'âsi mono hã ti'ai ãma damama ne te te 're
æda'ahâ za'ra mono zé wasu'u

12 1 Duréihã ni'wam noræ hã 'Re æhâimana u'âsi mono te te sina
're æ'umnhasi za'ra mono zéb zarina, danho'a 're ænomro wå

mono noræ hã ahâ uptabi na 'râwi wamana wawi 're æsimasab u'âsi
mono ne, wa za ta noræ ãma 're wasipo're pu'u u'âsi za'ra. Taha wa,
wa za uburé maræ æwasédé hã wa te wasiwi 're wå'õ pese za'ra, 're
æwanomro wå mono zé wi, te te 're wanhowada za'ra mono tõ da, te
te 're æwawasutu u'âsi za'ra mono hã, wawasédé hã. Dawara na 're
dasipibu za'ra mono wa, dahâiba wapu na 're dasisa'rei mono da,
maræ æpire hã dahâiba na dama 're æhâimana za'ra mono hã da te
dasisa 're æsani za'ra mono ne, wa za wawasédé hã wa te wasiwi 're
wå'õ pese za'ra. Tawamhã wanhiptete na wa za tô ãma 're

wahâimana za'ra Cristuhu ãma si, tiwi 're wasipizari za'ra mono
ãna. Dawara na 're dasipibu za'ra mono wamhã, dawara tete haré
dasiwi 're ædasisa'rei mono ne, wa za tô wanhiptete na ãma 're
wahâimana u'âsi za'ra, Cristuhu ãma si. 2 Dawara na 're dasipibu
za'ra mono wa, dawara, da te 're æ'rãsutu za'ra mono zéb u si, da te
're ærob'madâ'â za'ra mono ne, wa za Zezusihi ãma si wa te wasina
're rosa'rata u'âsi za'ra. Ta hã Zezusi hã ma tô æsãna'rata hawimhã te
te 're wa'apawapto, 'Re æhâimana u'âsi mono si wa te wasina 're
umnhasi u'âsi za'ra mono da. Tane te za duré te te 're wa'apawaptob
u'âsi, 're æwadâ'â za'ra mono zéb u, õhõ si wa te wasina 're umnhasi
u'âsi za'ra mono da, tiwi 're wasipizari za'ra mono ãna. Ta hã Cristu
hã sihâiba zawi õ di, wedepo'o nhonhi'rãmi na dazada dâ'â tõ da
hã, wedepo'o nhonhi'rãmi hã dazada 're æhâimana wasété za'ra
mono noræ pãræzép si nherå. Taha wa'rãmi, hâiwa ãma to sina 're
æhâimana u'âsi mono zé hã za tãma 're æhâimana mono na, te te sina
waihu'u sirõmo wa, taha wa, sihâiba zawi õ di tô, wedepo'o
nhonhi'rãmi na dazada dâ'â tõ da hã. Ãhãna hã 'Re æhâimana u'âsi
mono nhimire niwæ, te oto pire uptabi na 're sãmra, æsiré 'râwi te te
're da'ab'madâ'â u'âsi mono da oto.

3 Ma'ãpé ãma rosa'rata pese za'ra wa'aba, Zezusi hã ti'ab ré te te
're ærobzépata mono na hã. Tiwasété si te te 're æ'manharæ za'ra
mono noræ hã te te 're 'ruiwapari za'ra mono wa, te te tãma 're
ærob'manharæ wasété za'ra mono zém na, ma tô te te 're robzépata
za'åtå, Zezusi hã. Tane nherå, siptete u'âsi ma tô 're hâimana. Tane
duré a noræ wa'wa hã te za maræ æwasété wi 're asi'madâ'â pese za'ra
wa'aba mo, asiptete sina 're aihâimana za'ra wa'aba mono da, aiwi
're robzei'õ za'ra wa'aba mono tõ da. Taha zarina, 'Re æhâimana
u'âsi mono hã asina 're æ'umnhasi za'ra wa'aba mono zé hã aiwi 're
si'utõræ za'ra wa'aba mono tõ da, te za tô asiptete sina 're aihâimana
za'ra wa'aba mo. 4 Dawasété nhiptete da, asiptete sina 're aihâimana
za'ra wa'aba mono nherå, zahadu ai'matâ'â aba õ di, da te aima
æ'mairob'manharæ za'åtå aba na hã, Zezusi ædâ'â ne hã. 5 E ma tô
bété ãma aipo're si'âri za'ra wa'wa, 'Re æhâimana u'âsi mono hã te te
aima æroti za'ra wa'aba zém na hã, duré ti'ra na te te aima ænharæ
za'ra wa'aba zém na hã. Ãne ma tô ãhã wasu'u na ni'wa hã ãma
rob'ui'éré, duréihã:

“A noræ wa'wa hã ð'ra na ðma 're aihâimana za'ra wa'aba
mono nherå, aiwasédé hã 're æ'manharæ za'ra wa'aba mono
zém na 're asisãmri za'ra wa'aba mono da, wa hã Danhib'apito
uptabi hã te 're aihâ za'ra wa'aba mono wamhã, ð'ãma 're
rosa'rata upa za'ra wa'aba mono õ di za, taré newa.
Duré apâ 're anomro wå wa'aba mono da, niha te aima 're
rob'manharæ za'ra wa'aba mono wamhã, aiwi 're robzei'õ

za'ra wa'aba mono õ di za. Te za ð'ãma asima 're ærosa'rata
wå u'âsi za'ra wa'aba mo.

6 E maræ wa, aiwi 're robzei'õ za'ra wa'aba mono õ di za. Wa
hã Danhib'apito uptabi hã uburé te 're æ'azawi pese mono
noræ hã te 're ahâ za'ra mono wa. Duré tiwasété na 'râwi
're sisãmri za'ra mono da, uburé ð'ra na te 're æsisi za'ra
mono noræ hã apâ 're nomro wå mono da, wa wa hã te
tãma 're arob'manharæ, ta noræ ma hã.”

Ãne wa, aiwi 're robzei'õ za'ra wa'aba mono õ di za, 'Re æhâimana
u'âsi mono te te 're aihâ za'ra wa'aba mono wamhã.

7 Damama noræ hã bété. E ti'ra noræ hã te te 're hâ za'ra mono õ di
za, po're ãna 're hâimana za'ra mono wamhã. Te za tô te te 're hâ
za'ra. Tane te duré Aimama 'wa hã 'Re æhâimana u'âsi mono hã te te
're aihâ za'ra wa'wa. E maræ wa. Æ'ra si tãma 're aihâimana za'ra
wa'aba mono wa oto. Taha wa, maræ na 're robzépata za'ra wa'aba
mono nherå, te za sada 're asiptete za'ra wa'aba mo, aiwi 're robzei'õ
za'ra wa'aba mono ãna. 'Re æhâimana u'âsi mono 'ra si, oto tãma 're
aihâimana za'ra wa'aba mono wa, te te 're æ'aihâ za'ra wa'aba mono
zém na asina 're waihu'u pese za'ra wa'aba mono wa, te za sada 're
asiptete za'ra wa'aba mo. 8 Uburé te tô ti'ra noræ hã te te 're ahâ
za'ra 'Re æhâimana u'âsi mono hã, tiwasédé hã te te 're æ'manharæ za'ra
mono zém na ãma 're siwaihu'u za'ra mono da oto, ta noræ hã. Taha
wa, te te 're ai'mai'ahâri aba mono õ wamhã, æ'ra'õ na te za 'râwi 're
ai'masiwaihu'u aba mo. Ãne wamhã, ni'wa hã mama õ wa, da te 're
æ'ahâri mono õ ne, 're ai'maihâimana aba mono na te za 'râwi 're
ai'masiwaihu'u aba mo, sena na æ'ra na tãma 're ai'maihâimana aba
mono õ na hã. 9 Ti'ai ãma wamama uptabi noræ hã wawasété na
'râwi 're wasiwaihu'u za'ra mono da, wanhimiza'rese wi te te 're
wahâ za'ra mono wamhã, wa tô ta noræ hã wa te 're hâimana wazéb
za'ra, wama pire na 're hâimana za'ra mono wa. Taha nhipai u, wa
za duré hâiwa ãma Wamama uptabi hã wa te 're wapari pese za'ra,
te te 're wa'ahâ za'ra mono nherå, rowå na õhõ ãma si 're wanomro
u'âsi mono da oto. 10 Ti'ai ãma wamama uptabi noræ hã ma tô
wanhimiza'rese wi te te 're wa'ahâ za'ra tô, 're waprédub za'ra
mono õ ré hã. Wawasété na 'râwi 're wasiwaihu'u za'ra mono da,
ma tô te te 're wa'ahâ za'ra, niwamhã æ'uwaibaba uptabi õ nherå,
damama noræ nhimi'ahârizé hã. Tazahã, 'Re æhâimana u'âsi mono si,
te æ'uwaibaba si te te 're wa'ahâ za'ra. Te te 're æwa'apawapto mono
da si, te za tô ti'ai ãma 're wanomro mono ré, te te 're wa'ahâ za'ra,
wawasété ãna æsine 're wahâimana za'ra mono da oto, wa noræ hã.
11 Wawasédé hã wa te 're æ'manharæ za'ra mono zém na 'râwi 're
wasiwaihu'u za'ra mono da, 'Re æhâimana u'âsi mono te te 're wahâ
za'ra mono wamhã, awa'awi 're watoi waihu'u za'ra mono õ di, taha

na hã. Robzei'õ na si wa za a'â 're wahâimana za'ra. Tane nherå, 'Re
æhâimana u'âsi mono te te 're æwahâ za'ra mono zém na oto 'râwi 're
wasiwaihu'u za'ra mono wamhã, duré wa'ãma 're ronomro pese
za'ra mono wapsi, te za wapå hã æ're wama 're simi'wara wå oto,
õhõ ãma si 're æwanomro wå mono zéb zarina wa.

'Re æhâimana u'âsi mono mreme, da te 're æwapari pese za'ra
mono zé wasu'u

12 Taha wa, maræ na 're robzépata za'ra wa'aba mono wamhã,
aipå'å wå zarina te za asiptete sina ãma 're aihâimana za'ra wa'aba
mo, 'Re æhâimana u'âsi mono ãma si, aiwi 're robzei'õ pese za'ra wa'aba
mono wa, tiwi asina 're aipahâ za'ra wa'aba mono tõ da. 13 Bâdâdi
na awa'awi u'âsi 're ædanomro mono ne, te za Cristuhu nhirã zarina
si awa'awi 're anomro u'âsi aba mo, æwå na si. Ãne wamhã, æ'rãtåire
hã moræ wasété na 're æmoræ ne, ni'wam noræ hã Cristuhu ãma
sib'uware na 're æhâimana za'ra mono noræ hã asine wa'aba, awa'awi
u'âsi 're nomro wå mono wamhã, ta noræ hã tiwasété na 're
si'marõpãræ zahu za'ra mono õ di za oto. Apâ te za ai'ãma 're siptete
za'ra wa'wa, æsazei uptabi 'wa na 're æ'aihâimana za'ra wa'aba mono
zém na hã.

14 Rowå zô te za 're asõpré wa'aba mo, dasiré 're aihâimana za'ra
wa'aba mono da. Duré 'Re æhâimana u'âsi mono ma si 're asisõmri
u'âsi za'ra wa'aba mono da, te za 're asi'madâ'â pese za'ra wa'aba mo.
Ãne hã ni'wam noræ hã 're hâimana wå za'ra mono õ nherå, niwamhã
Wanhib'apito hã titõmo na te te dame 'madâ'â za'ra õ di za, ta
noræ hã. 15 'Re aihâimana za'ra wa'aba mono zém na, 'Re æhâimana
u'âsi mono ma, asina ãma 're uwaimrami za'ra wa'aba mono õ wa,
tinhoprubzéb zarina, æwå uptabi hã te te aima 're æpisutu za'ra wa'aba
mono hã 're simini za'ra wa'aba mono tõ da, te za 're asi'madâ'â
pese za'ra wa'aba mo. Wede pa hã, ti'ai 'rowi 're simi'wara mono ré
hã, taha wa'uzé hã dama simimnhasi õ di. Tane nherå, æpa hã da te
oto 're sa'o'o za'ra mono wa, da te oto 're huri mono wamhã, te za te
te 're da'rãiwamnaræ za'ra, taha pa wa'u hã sé wa. Tane duré, a noræ
wa'wa hã te za ni'wam noræ wi 're asi'madâ'â pese za'ra wa'aba mo,
ta noræ hã te te aiwi 're rowasété za'ra wa'aba mono tõ da, duré taha
zarina a noræ wa'wa hã 'râwi aiwasété na 're asi'uptob za'ra wa'aba
mono tõ da, ta noræ zu. 16 Duréihã Eza'u hã tãma mrab uptabi wa,
ma tô tino nhipi hã tiwi waptå, Zacoho wi. Tawamhã æmama ma
æpoto'rata zarina, uburé maræ hã æmama te te tãma æpisudu hã, duré
'Re æhâimana u'âsi mono, æwå hã te te tãma æpisudu hã æ'upana ænoi
ma 're hâimana mono da, ma tô tinoi ma ti'ru, æsipi wa'rãmi Eza'u
hã, taha na sai õ ré. Ãne hã Eza'u hã 're æhâimana wasété mono ne,
te duré ni'wam noræ hã asiré 're hâimana wasété za'ra wa'wa. Ta

EBREUSI 12 850

O Novo Testamento na xavante do Brasil, 1a ed., © 2005, Liga Bíblica



noræ wi, te za 're asi'madâ'â pese za'ra wa'aba mo, sina 're æsipsaihuri
za'ra mono noræ wi, 'Re æhâimana u'âsi mono hâimanazé te te 're
æwazéb za'ra mono õ noræ wi hã. 17 Tawamhã taha na ãma ronomro
parip si, ma tô Eza'u hã timama ma tinha, 'Re æhâimana u'âsi mono ma,
ãma mreme da, æwå hã te te tãma 're anhomri mono da, ænoi upana.
Tane nherå, ma tô æmama hã siwi wå'õ, ãma mreme tõ da. Taha wa,
tiwasédé te te 'manharæ pari nherå, apâ te te sima pari waihu'u õ di,
timama ma te te nharæ sina, wawa 'rãihâ na wawa nherå. Ãhã wasu'u
hã aima waihu'u pese za'ra wa'aba di, ãne na hã.

18 Duréihã Izarazéhé nhihudu noræ hã ma tô Sina'i na åtå 'rãihâ
nhisi u sina rotété za'ra, tame æ'rata si'ubumro da a'â, 'Re æhâimana
u'âsi mono 'rata. Ta hã åtå 'rãihâ hã danhib'rata na da te upi
waihu'u pese di. Tane nherå, a noræ wa'wa hã tane 're aihâimana
za'ra wa'aba mono õ di oto, ãhãna hã. 'Re æhâimana u'âsi mono u,
aipå'å na 'râwi ætåme 're aihutu aba mono wamhã, maræ hã asib'rata
na 're upi waihu'u za'ra wa'aba mono õ di za. Izarazéhé nhihudu
noræ si ma tô 'râwi unhama ro'o za'åne hã 'madâ'â za'ra, åtå 'rãihâ
nhisiwimhã. Tamemhã ma duré hâiwa nhirõtõ 'rãdâ hã watobro,
æ'rãdâ'âra uptabi hã. Rowa'u'u za'åtå zama ma tô duré watobro, åtå
'rãihâ nhisi ãma hã. Ãne ma tô ta noræ hã 'madâ'â za'ra titõmo na,
Izarazéhé nhihudu noræ hã. 19 Danhimnhihârâzé hã æhârâ 'rãihâ hã
ma tô duré wapari za'ra. 'Re æhâimana u'âsi mono mreme zama ma
tô duré wapari za'ra, Izarazéhé nhihudu noræ hã. Ta hã te te wapari
za'ra wamhã, 'Re æhâimana u'âsi mono hã niha te tãma rob'manharæ
za'ra õ'umnhasite, ma tô sima wå za'ra, Mozésihi ma si te te
rowaihu'u mono da, 'Re æhâimana u'âsi mono hã, hâiba pisutu. 20 E
maræ wa, ma tô ta noræ hã 'Re æhâimana u'âsi mono ma tipahi za'ra,
Izarazéhé nhihudu noræ hã. 'Re æhâimana u'âsi mono hã ma tô åtå
'rãihâ hâiba na tãma roti za'ra, ãne: “Ni'wa hã ã åtå 'rãihâ hã te te
upi wamhã, te za asiwi æwæræ 'wa, åtå na. Asimizama aba zama, te te
sina 'mai'upi wamhã, te za æwæræ 'wa, åtå na.” Ãne ma tô åtå 'rãihâ
hâiba na ta noræ ma mreme pire na tãma roti za'ra aré, 'Re
æhâimana u'âsi mono hã. Taha pipa te, ma tô Izarazéhé nhihudu
noræ hã sima wå za'ra, Mozésihi ma si, hâiba pisutu te te rowaihu'u
mono da, 'Re æhâimana u'âsi mono hã, taha ma si. 21 Ã hã te te
æ'madâ'â za'ra hã pipa uptabi wa, te Mozési hã 'râwi sima tinha,
ãne: “Ðpahi wa, wa tãma rårå.” Ãne te sima tinha, Mozési hã. Ãne
ma tô ropipa uptabi hã åtå 'rãihâ ãma æsõ'a æwatobro za'ra hã
'madâ'â za'ra duréihã, Izarazéhé nhihudu noræ hã, 'Re æhâimana
u'âsi mono u te te sina rotété za'ra wamhã.

22 Tazahã, a noræ wa'wa hã tane 're aihâimana za'ra wa'aba mono
õ di oto, ãhãna hã. 'Re æhâimana u'âsi mono u aipå'å na 'râwi 're
rob'umhutu za'ra wa'aba mono wamhã, hâiwa ãma Si'ã na åtå

'rãihâ nhisi u ne, ma tô 're ærob'umhutu za'ra wa'aba mo. Duré
hâiwa ãma Zeruzarå hã 'ri nho'õmo u ne, ma tô 're ærob'umhutu
za'ra wa'aba mo, 'Re æhâimana u'âsi mono 're æsãmra u'âsi mono zéb
u hã, hâiwa ãma tãma æromhuri'wa noræ hã ahâ uptabi na, æ'rata 're
æsi'ubumroi mono zéb u zama. 23 Tame te oto 'Re æhâimana u'âsi
mono nhib'a'uwå noræ hã to sina 're si'rã'õtõ, aibâ hã dama 're poto
'rata za'ra mono wa, dama æsawi pese ne, 'Re æhâimana u'âsi mono
te te 're æ'azawi pese mono noræ hã, hâiwa ãma sisi ui'éré ré 're
æhâimana za'ra mono noræ hã. Tamomo ma tô ætåme 're ærob'umhutu
za'ra wa'aba mo, dahâimanazém na æ'uwaibaba si te te 're æda'awaihu'u
mono zéb zarina, dama rowairébé'wai u hã. Duré ti'ai ãma ré æwå si
te te 're æ'manharæ za'ra mono noræ hã 're æhâimana za'ra mono zéb
u, ma tô duré 're ærob'umhutu za'ra wa'aba mo, 'Re æhâimana u'âsi
mono te te tãma 're æwå za'ra mono zéb zarina si, rowå uptabi na
oto 're æhâimana za'ra mono noræ u hã. 24 Zezusihi u ma tô duré 're
ærob'umhutu za'ra wa'aba mo. Ta hã te oto 'Re æhâimana u'âsi mono
te te dama æropisutuzép té hã te te wa'ãma 're ab'madâ'â u'âsi.
Duréihã Ca'æ hã tino te te wæræ wa, æwapru hã tiwi pu'u wamhã, 'Re
æhâimana u'âsi mono te te æ'ruiwa'âbâzé, te wasu'u, Abéhé wapru
hã. Tanei õ di, Zezusihi wapru hã. Dazada dâ'â wa, æwapru hã tiwi
pu'u wamhã, 'Re æhâimana u'âsi mono hã dawasédé te te dama 're
æ'apari mono zé, te wasu'u, Zezusihi wapru hã.

25 Taha wa, te za 're asi'madâ'â pese za'ra wa'aba mo, 'Re æhâimana
u'âsi mono hã te te aima 're rowasu'u za'ra wa'aba mono wamhã,
tiwi 're asipo're nhitob za'ra wa'aba mono tõ da. Duréihã Sina'i na
åtå 'rãihâ nhisi ãma, 'Re æhâimana u'âsi mono hã ti'ai u te te we
dama rowasu'u wamhã, æsimiroti wapari'õ'wa noræ hã wairébé õ di,
te te ædahâ za'ra zé wi hã. Wa noræ hã bété. E 'Re æhâimana u'âsi
mono hã hâiwa hawi te te wei wama 're aroti wå mono nherå, tiwi
're wasipizari za'ra mono wamhã, e æsimihâzé wi wasi'uihâ na 're
wawairébé mono da bâ, wa za wanhimipari ãna 're wanomro u'âsi
bété. 26 Duréihã 'Re æhâimana u'âsi mono hã Sina'i na åtå 'rãihâ
nhisi ãma te te dama roti wamhã, ma tô ti'a hã sãsã'ã. Tane nherå,
taha za'u hã ma tô oto dama ropisutu, ãne: “Ti'a hã niwapsi wa za
duré sãsã'ã, æråme ma. Tawamhã, ti'a si te sãsã'ã õ di za oto. Hâiwa
nhirõtõ zama, wa za æsu sãsã'ã, nimahã na hã.” Ãne 'Re æhâimana
u'âsi mono te te dama æropisutuzép tém na rob'ui'éré hã. 27 E maræ
te tawamhã wama wasu'u za'ra æmreme hã, “æråme ma” na hã.
Uburé maræ hã ti'ai ãma, 'Re æhâimana u'âsi mono nhimipodo hã
nimahã na te te sãsã'ã za'ra wa, za æsi'utõræ mono zé, te wama
wasu'u za'ra. Tawamhã taha nhowa're're, te za æwå uptabi hã da te
oto æsãsã'ã waihu'u'õ hã 're hâimana u'âsi za'ra hâiwa ãma, æsi'utõræ
waihu'u'õ hã.

28 'Re æhâimana u'âsi mono hã 'râwi te te 're wa'ab'madâ'â mono
da, æ'rata 're æwahâimana u'âsi za'ra mono zéb da hã, ma tô te te
wama 're apisutu, da te wawi ãma æ'ai'uté waihu'u za'ra õ hã. Taha
wa, wa za 'Re æhâimana u'âsi mono ãma 're wawata u'âsi za'ra,
sõpru wa. Te te sima 're æwa'awå mono zéb zarina, wa za ãma 're
wawata u'âsi za'ra, wa te wasiwi 're wazéb za'ra mono sina, wama
're toi u'âsi mono da. 29 'Re æhâimana u'âsi mono hã Wanhib'apito
za'ra hã æpo're'õ noræ hã te te uprosi waihu'u pese di, unhama ro'o
za'åtå na maræ hã 're æsi'unhama pese mono ne hã. Taha wa, wa za
tô wa noræ hã æmreme hã wa te 're wapari u'âsi za'ra, Wanhib'apito
nhimiroti hã.

'Re æhâimana u'âsi mono hã dama 're ætoi mono zé wasu'u

13 1 Cristuhu ãma si oto 're asisãnawã za'ra wa'aba mono wa,
te za a noræ wa'wa hã õne u'âsi 're asisawi pese za'ra wa'aba

mo oto. 2 Darob amoi hawi atåme 're dasihutu za'ra wa'aba mono
wamhã, asõrõwa u, te za duré 're æda'mazasi wå za'ra wa'aba mo.
Ni'wam noræ hã tinhorõwa u te te 're da'mazasi wå za'ra mono
wamhã, hâiwa ãma 'Re æhâimana u'âsi mono ma romhuri'wa noræ
hã ma tô te te 're 'mazasi wå za'ra, tãma sa'rese za'ra õ nherå, hâiwa
ãma romhuri'wa noræ hã. 3 Duré wasiré æsazei'wa noræ ãma te za 're
aipo're pu'u u'âsi za'ra wa'aba mo, dazazéb 're, 're æsimasa mono
noræ ãma hã, ta noræ hã asiwi 're pawaptob za'ra wa'aba mono da.
Dazazéb 're, ta noræ siré 're aimasa wa'aba mono ne, te za ãma 're
aipo're pu'u u'âsi za'ra wa'aba mo. Duré maræ na te te 're ærobzépata
za'ra mono noræ ãma zama, te za duré 're aipo're pu'u u'âsi za'ra
wa'aba mo, ta noræ siré 're ærobzépata za'ra wa'aba mono ne.

4 Damro ré noræ hâimanazé hã te za 're æwazé pese za'ra wa'aba
mo, 'Re æhâimana u'âsi mono ma, pire uptabi wa. Aimro si te za
asima 're æ'madâ'â u'âsi za'ra wa'aba mo. E maræ wa. Ni'wam noræ hã
tihâiba na tiwasédé hã te te 're 'manharæ za'ra mono wamhã, 'Re
æhâimana u'âsi mono hã te za ta noræ hã te te 're hâ za'ra. Duré
ni'wam noræ hã mro ré nherå, æmro'õ na 're sipsaihuri za'ra mono
wamhã, te za ta noræ hã duré te te 're hâ za'ra, 'Re æhâimana u'âsi
mono hã.

5 Rob'uiprazép si, asima 're sawi za'ra wa'aba mono õ di za.
Asibro hã aima 're æhâimana za'ra wa'aba mono nhipai u, maræ zô
're rob'ruiwapari zahu za'ra wa'aba mono õ di za. Duréihã 'Re
æhâimana u'âsi mono hã ma tô ãne dama sina ropisutu: “Niwamhã
asiti za'ra wa'aba 're ðhâimana mono õ di za. Duré te airåme
waihu'u za'ra wa'aba õ di za.” Ãne te te dama sina æropisutuzém na
rob'ui'éré hã, æbaihâ na hã. 6 Taha wa, 'Re æhâimana u'âsi mono hã
wa te wasina 're æ'umnhasi za'ra mono zéb zarina, wa za ãne wa te

wasima 're nharæ za'ra, duréihã apito Dawi hã te te sima ænharæ ne,
ãne:

“Danhib'apito uptabi hã te te 're ðpawaptob u'âsi. Taha
wa, ðsina 're ðpahi mono õ di, wa hã.
Ãne wamhã, e niha da te ðma rob'manharæ da bâ.”

Ãne duréihã Dawi hã 'râwi te te sima ænharæ ne, wa za duré wa noræ
hã wa te wasima 're nharæ za'ra, æsine.

7 Ma'ãpé ãma asipo're pu'u za'ra wa'aba, 'Re æhâimana u'âsi mono
zadawa wasu'u na æsãna'rata hawi te te ãma aima 're ærowasu'u za'ra
wa'aba mono noræ ãma hã, ai'madâ'â'wa za'ra wa'aba noræ ãma hã.
Ta noræ 're æhâimana za'ra mono zém na, duré 're ædâ'â za'ra mono
zém na zama, te za ãma 're asipo're pu'u u'âsi za'ra wa'aba mo. Ta
noræ hã 'Re æhâimana u'âsi mono si te te sina 're æ'umnhasi za'ra
mono ne, te za duré a noræ wa'wa hã æsine asina 're æ'umnhasi za'ra
wa'aba mo, 'Re æhâimana u'âsi mono hã. 8 Zezu Cristu hã
tihâimanazém na hã te te ãma 're sapræ waihu'u mono õ di. Õne
u'âsi te tô misi haré ãma 're hâimana u'âsi, bâtâ sidâpâsi. 9 Cristuhu
wasu'uwå upana, danhimiroti aimawi na da'ãma 're sasõmri za'ra
wa'aba mono õ di za, senai'õ na da te dasima 're ærowasu'u za'ra
mono na hã. 'Re æhâimana u'âsi mono hã tinhoprubzéb zarina, æwå
uptabi hã te te wama 're æ'apisutu mono na si, wa za wapå'å 're ãma
're wanhiptete za'ra. Taha si wa noræ hã wama æwå uptabi za'ra hã.
Dasa hã da te dasiwi 're æsawi za'ra mono na roti hã da te 're
æ'madâ'â za'ra mono na, ãma 're danhiptete waihu'u za'ra mono õ
di, dapå'å 'remhã. Mare di. E maræ wa. Taré wa, dasa hã. Taha na
ãma 're dasipawapto waihu'u za'ra mono õ di tô, dasa da te dasiwi
're æsawi za'ra mono na roti na hã.

10 Duréihã 'Re æhâimana u'âsi mono ma, da'ãma romhuri'wa noræ
hã, sasedoti noræ hã dawasété parizéb da, danhimizama te te tãma
're simroi mono wamhã, ta noræ hã ænhi na hã 're saihuri waihu'u
mono õ di. Tane duré, ni'wam noræ hã danhimizama wapru na 'Re
æhâimana u'âsi mono hã dawasédé hã zahadu te te dama ãma 're
apari mono newa, te za Cristu hã sada ædâ'â za'ra zé hã ta noræ hã te
te 're simini za'ra. Wa noræ si Cristuhu zazei'wa noræ si, wa za wa te
wasina ãma 're uwaimrami za'ra, wazada ædâ'â za'ra zém na hã.
11 Sasedoti noræ nhib'apito, tisiré noræ ma æpire uptabi si wahub
sidâpâsi ma tô danhimizama waprui ré ætåme 're sisisi, 'ri 're wa'wa
u, 'Re æhâimana u'âsi mono, æwa 're æsãmra mono zéb u hã.
Dawasété parizéb da, ma tô ta noræ hã tãma ãma 're sõprub za'ra,
'Re æhâimana u'âsi mono ma. Tane nherå, ma tô romhâ na
danhimizama hâiba hã da te 're zata pese za'ra, danhimizahâri
sidâpâsi 'ri hã da te dasima 're æsõré za'ra mono zém nhiti. 12 Ãne
wa, ma tô duré Zezusi hã 'ri 'wawi wa'razém nhiti dârâ, te te

ærobzépata za'åtå zarina, tiwapru na taha si te te oto 're da'a'upsõi
mono da, dawasété hawi. 13 Taha wa, wa za oto wa noræ hã Zezusihi
u si dawi 're wawairébé, taha si tô sena te te 're wa'anho'reptui
mono da. Taha wa, wa za tô, 're ædanomro 'rata mono zé hã, wa te
're råme pese za'ra. Zezusi hã wazada dâ'â wa, da te dasiwi
æ'ruiwapari ne, da te 're wa'ruiwapari za'ra mono da nherå, wa za tô
ætåme 're wawairébé, 're æwanomro 'rata mono zém hawi, Zezusihi u
hã. 14 Ãme ti'ai ãma 'ri nho'u hã 're æ'maihâimana u'âsi mono hã
wama 're 'maihâimana mono õ di, ãma 're æwahâimana u'âsi za'ra
mono zéb da hã. Robaba uptabi di. Hâiwa ãma 'ri nho'õmo zô si,
wa za wasima 're wanhopré u'âsi, za tame wama 're æhâimana u'âsi
za'ra mono zô si. 15 Taha wa, Zezusi hã wazada ædâ'âzéb zarina, wa
za 'Re æhâimana u'âsi mono ãma 're wawata u'âsi za'ra, taha si
wama 're toi u'âsi za'ra mono da. Duréihã danhimizama na duré
dasa na 'Re æhâimana u'âsi mono ma, 're danhoprub za'ra mono wa,
dama 're ætoi mono ne, wa za ãma 're wawata u'âsi za'ra, wama 're
toi u'âsi mono da. 'Re æhâimana u'âsi mono hã wa te wasina 're
æ'umnhasi za'ra mono zém na sõ'awi dama 're æwasiwasu'u za'ra
mono na zama, wa za tãma ãma 're wanhoprub za'ra, 'Re æhâimana
u'âsi mono ma hã. 16 Maræ æwå hã 're 'manharæ za'ra wa'aba mono da
dama, duré 're ædapawaptob za'ra wa'aba mono zém na hã, ãma 're
aipo're simrami za'ra wa'aba mono õ di za. Taha na zama te duré
tãma 're asõprub za'ra wa'aba mo, taha na aima 're toi u'âsi za'ra
wa'aba mono wa, 'Re æhâimana u'âsi mono hã.

17 Asiré æsazei'wa 'madâ'â'wa noræ nhimiroti hã te za 're æwapari
pese za'ra wa'aba mo. Te te aima 're æroti za'ra wa'aba mono zéb
zarina, te za maræ hã 're æ'manharæ za'ra wa'aba mo. Ta noræ hã
niwapsi te za 'Re æhâimana u'âsi mono ma siwasu'u za'ra, te te
ai'ãma 're æromhuri za'ra wa'aba mono zém na hã. Taha wa, te ta
noræ hã ai'ãma 're hâtâ'â u'âsi za'ra wa'wa, te te 're æ'ai'madâ'â za'ra
wa'aba mono zém na hã, Cristuhu zazei'wa 're æhâimana za'ra mono
zém na si 're anomro aba mono da. Ta noræ nhimiroti hã 're wapari
pese za'ra wa'aba mono wamhã, to sina te za tô ta noræ hã te te
ai'ãma 're romhuri za'ra wa'wa. Tane nherå, 're wapari za'ra wa'aba
mono õ wamhã, robzei ãna te za te te 're romhuri za'ra. Ãne
wamhã, te te 're aipawapto waihu'u za'ra wa'aba mono õ di za, ta
noræ hã.

18 Ma'ãpé, wa'ãma 're aimreme zusi u'âsi aba mono za, 'Re
æhâimana u'âsi mono ma. 'Re æwanomro wå mono da si, wa tô wa
noræ hã wa te wasima 're wå u'âsi za'ra. Taha wa, maræ na 're
æwahâimana wasété za'ra mono zém na hã 'râwi wapå'å na 're
wasisãmri za'ra mono õ di oto, wama 're hâimana za'ra mono õ wa.
19 Taha wa, wa duré wa hã ðsima aiwå uptabi za'ra wa'wa, ð'ãma

zama 're aimreme zusi aba mono da, 'Re æhâimana u'âsi mono hã
te te ãma ðzatõræ su'u da, atåme za'ra wa'aba, te asabu za'ra wa'aba
hâ.

20-21 Wanhib'apito Zezusi hã wazada ædâ'âzéb zarina, te oto
pone'årebâ 'madâ'â'wa ne, wama 're hâimana za'ra, wa'madâ'â'wa
æwå uptabi na hã. Wazada ædâ'âzéb zarina, ma tô 'Re æhâimana u'âsi
mono hã taha na dama ropisutu té, ãma 're dahâimana u'âsi za'ra
mono da oto, taha ãma si. Zezusi hã dâ'â nherå, ma tô Æmama hã
apâ hâiwa'utu.

'Re æhâimana u'âsi mono hã dama rowå pisutu'wa hã, æwå si te te
aima 're sõmri za'ra wa'aba mono da, wa taha na si te ai'ãma 're
umnhasi za'ra wa'wa, taha zarina uburé maræ hã te te aima 're æwå
za'ra wa'aba mono zéb zarina si, tãma ãma asina 're uwaimrami
za'ra wa'aba mono da. Duré Zezu Cristuhu waihu'u pese na te te 're
wa'apawapto mono da, wa duré taha na si te ai'ãma 're umnhasi
za'ra wa'wa, æwå si wa te oto tãma 're 'manharæ za'ra mono wa,
wa'ãma 're toi u'âsi mono da, 'Re æhâimana u'âsi mono hã.

Taha wa, Zezu Cristuhu ãma si ãma 're wawata u'âsi za'ra wa'aba
mono za. Tane tô.

Rowasu'u 'rãsutuzé wasu'u
22 Ðsisãnawã noræ, ã te aima ãma æroti za'ra wa'aba zém na,

ma'ãpé aiwaimri ãma rosa'rata pese za'ra wa'aba za. Taha da, wa tô
ðmreme 'rutu na ãma aima rowasu'u za'ra wa'wa, ã ðnhimi'ui'éré na
hã. 23 Wasisãnawã Timotiu hã ma tô dazazém hawi watobro, da te
tãma ærob'ruzéb zarina. Ãne hã waihu'u za'ra wa'aba da, wa tô
ðsima aiwå za'ra wa'wa. Tawamhã, ta hã we ðtåme wisi su'u wamhã,
ãme ðnhamra ré, te te ðnhiza wamhã, te za ãma ðsiré mo, atåme
za'ra wa'aba, taha zama te te duré asabu za'ra wa'aba da, ðsiré.

24 Ma'ãpé uburé ai'madâ'â za'ra wa'aba 'wa noræ hã wama sawi
za'ra wa'aba za. Uburé 'Re æhâimana u'âsi mono nhib'a'uwå, tame
're æhâimana za'ra mono noræ zama, wama sawi za'ra wa'aba za duré.

Itaria na danhipti'a nho'õmo nhisi hawi 're æwairébé mono noræ
zama te ãma asawi za'ra wa'wa duré, æsazei'wa noræ, siré 're æsi'ubumroi
mono noræ hã.

25 'Re æhâimana u'âsi mono ma, wa ai'ãma 're ðmreme u'âsi za'ra
wa'wa, æsimizawizé hã aima 're hâimana u'âsi za'ra wa'aba mono
da.

Ti'adu
Daro mono bâ æsazei'wa noræ ma, Ti'adu te te ærob'ui'érézé

Æbaihâ wasu'uzé
Ã æbaihâ na rob'ui'éré'wa hã Ti'adu na æsisi hã. Zezusihi no, ta hã (Marcusi 6.3).

Atusi 21.18 ãma hã ma tô Ti'adu hã wasu'u, ãne: Zeruzarå ãma æsazei'wa noræ
'madâ'â'wa. Ta hã ma tô 'Re æhâimana u'âsi mono nhib'a'uwå noræ ma rob'ui'éré
hã tisõ, da te ãma 're rob'manharæ wasété za'ra mono wa, daro mono bâ te te
æropéi mono noræ ma hã. Ti'adu hã ma tô Wamama zazei'wa noræ ma waihu'u
za'ra, Zezusi hã te te sina 're æ'umnhasi za'ra mono zém na taré dama 're
siwasu'u za'ra mono tõ da, æsarina si 're hâimana za'ra mono õ nherå. Ni'wam
noræ hã sena na Zezusi hã te te sina 're umnhasi pese za'ra mono wamhã, æsiré
u'âsi te za 're hâimana wå u'âsi za'ra.

Maræ ahâ na dazada 're æhâimana za'ra mono zém
na rowasu'u

1 1 Wa hã Ti'adu, 'Re æhâimana u'âsi mono ma romhuri'wa, duré
Wanhib'apito Zezu Cristuhu ma romhuri'wa, wa 're mo. Uburé

'Re æhâimana u'âsi mono nhib'a'u'wå noræ, daro mono bâ 're
aihâimana za'ra wa'aba mono noræ hã, wa za ðnhimi'ui'éré na ãma
asawi za'ra wa'wa.

2 Ðsisãnawã noræ, maræ hã ahâ na asada 're hâimana za'ra wa'aba
mono nherå, te za atoi u'âsi 're anomro aba mo. 3 E maræ wa, wa ãne
aima waihu'u za'ra wa'wa. 'Re æhâimana u'âsi mono hã ro'wa'rudu hã
te te aima 're ba'a za'ra wa'aba mono õ nherå, te za æsimipawaptobzém
na asina 're æ'madâ'â u'âsi za'ra wa'aba mo. Tawamhã, te za
asiptetezé hã asima 're æsa'åtå za'ra wa'aba mo, Wanhib'apito ãma si
're æ'aihâimana za'ra wa'aba mono zéb da hã. 4 Tawamhã wå uptabi
di za, 're aihâimana za'ra wa'aba mono zé hã. 5 'Re æhâimana u'âsi
mono hawi, dahâimanazém na rowaihu'u ré 're aihâimana za'ra
wa'aba mono õ wamhã, te za asima tiwi 're ærowaptårå za'ra wa'aba
mo. Ta hã sõpru uptabi di. Duré uburé dama maræ wå nhomri'wa.
Ãne wa, tiwi 're ærowaptårå za'ra wa'aba mono zéb uwaibaba, te za
te te aima 're sõmri za'ra wa'wa, dahâimanazém na rowaihu æwå
uptabi hã. 6 'Re æhâimana u'âsi mono umnhasi sina, te za tiwi 're
ærowaptårå za'ra wa'aba mo, 'râwi ãma 're asiwawã za'ra wa'aba
mono ãna. Æsimipawaptobzém na, 'râwi ãma 're asiwawã za'ra

wa'aba mono wamhã, misi asimirosa'rata 'wa aima 're hâimana
za'ra wa'aba mono õ di za. Tawamhã rowa'u âsisasi te te ãma 're
æ'a'ube mono ne, te za 're aihâimana za'ra wa'aba mo. 7-8 Ãne
wamhã, misi asimirosa'rata 'wa aima 're hâimana za'ra wa'aba mono
õ wamhã, duré asiptete sina ãma 're aihâimana za'ra wa'aba mono
õ wamhã, Wanhib'apito hawi dahâimanazém na rowaihu'uzéb zô,
're asimipari za'ra wa'aba mono õ di za.

9 Wasiré æsazei'wa noræ hã simaræ õ nherå, Wanhib'apito zazei'wai
wa, te za tipå'å na 're toi u'âsi za'ra. 10 Wasiré æsazei'wa noræ hã
sibro pese wå te, tipå'å na 're to za'ra mono õ di za. Wanhib'apito
zazei'wa 're nomro mono wa, te za tipå'å na si 're toi u'âsi za'ra.
Sibro pese nherå, te za, rom na romnhirãrã ne, dawi 're hâiba simani
za'ra oto. 11 Bâdâ hã 'rãi watobro wamhã, rowa'ro uptabi wa, te za
rob're hã dawi 're 'ré za'ra. Æsirãrã zama te za ti'a'a, ti'ai u. Tawamhã
dama 'madâ'â ze nherå, tâibâ za oto æsirãrã hã. Tane æsibro pese
noræ hã rob're 're æsi'utõræ su'u za'ra mono ne, tinhimiromhuri te te
're 'madâ'â za'ra mono zawéré ré, te za 're dâ'â za'ra.

12 Wa za duré ãne aima waihu'u za'ra wa'wa. Maræ ahâ na dazada
're hâimana za'ra mono wamhã, 'Re æhâimana u'âsi mono hã
ro'wa'rudu hã te te dama 're ba'a za'ra mono õ nherå, te za danhiptete
sina ãma 're dahâimana u'âsi za'ra. Ãne wamhã, 'Re æhâimana u'âsi
mono hã te za ãne na da'awaihu'u. Tawamhã æsawi pese 'wa 're
dahâimana za'ra mono wa, te za tãma wa'âbâ za'ra oto, rowå
uptabi na, æ'rata 're ædahâimana u'âsi za'ra mono zém na, te te dama
æropisutuzéb zarina. Tawamhã dama 're rowå uptabi za'ra mono di za.

Maræ zarina dawasédé hã da te 're æ'manharæ za'ra
mono zé wasu'u

13 Ãté ni'wam noræ hã te za 'râwi sina rosa'rata wasété za'ra,
tiwasédé hã te te æ'manharæ za'ra da hã. Ãne wamhã, 'râwi te te
sima 're rosa'rata za'ra mono õ di za: “'Re æhâimana u'âsi mono hã
ma tô ðnhimirosa'rada hã ðma tisõ, ðwasédé te æ'manharæ da hã.”
Ãne te te sima 're rosa'rata za'ra mono õ di za. E maræ wa. 'Re
æhâimana u'âsi mono hã te te sina 're rosa'rata mono õ di, tiwasédé
te te 're ab'manharæ mono da, maræ wasété na. Duré dawasédé hã da
te 're æ'manharæ za'ra mono da hã, te te dama 're rosa'rata mono õ
di. 14 Ãté maræ æwasété na te za da te dasima 're rosa'rata za'ra,
dawasédé hã da te æ'manharæ za'ra da hã, ãma dama 're robze za'ra
mono da newa. 15 Tawamhã dawasété na da te dasima ãma 're
rosa'rata wasété za'ra mono wamhã, dawasédé hã dasi'uihâ na te za
da te 're 'manharæ za'ra. Tawamhã õne u'âsi 're danomro mono
wamhã, te za 'Re æhâimana u'âsi mono nhiti 're dahâimana u'âsi
za'ra, rowå æsi'utõræ'õ nhiti.

16 Ðsisãnawã noræ, ðma asawi pese za'ra wa'aba noræ hã, 'Re
æhâimana u'âsi mono wasu'uwå na ãma 're upa za'ra wa'aba mono õ
di za, asimirosa'rata na. 17 'Re æhâimana u'âsi mono hã hâiwa na
rob'uiwå'wa 'manharæ'wa hã, hâiwa hawi ma tô maræ æwå na uburé
we dama 're sõpru, æwå uptabi na si. Ta hã tihâimanazém na te te
sapræ õ di. Õne u'â, te hâimana wå u'âsi 're hâimana. 18 Te te sima
're æda'awå mono zéb uwaibaba, ma tô timreme na te te 're
wa'apoto té, wapå'å 're, uburé æsimipoto noræ nhipai u, æsib'a'uwå
tãma 're wahâimana za'ra mono da oto. Ma tô tô sena na timreme
na te te 're wa'apoto té, wapå'å 'remhã.

'Re æhâimana u'âsi mono nhimiroti 'madâ'â pese 'wa,
're æhâimana za'ra mono zé wasu'u

19 Ðsisãnawã noræ, ðma asawi pese za'ra wa'aba noræ hã, ãne wa za
duré aima waihu'u za'ra wa'wa, ãma 're æ'asipo're pu'u u'âsi za'ra
wa'aba mono zéb da hã. Ari'iwi te za a'â 're ædawapari za'ra wa'aba
mo, aiwara sina aimreme hã 're sani za'ra wa'aba mono tõ da, duré
dazada 're asahi za'ra wa'aba mono tõ da. 20 Dahâimana zahi sina
're dahâimana za'ra mono wamhã, e te za 'Re æhâimana u'âsi mono
hã te te 're da'awåsãmri. Mare di. Taha na te te 're da'awåsãmri
mono õ di za. 21 Taha wa, asima 're aihâimana wasété za'ra wa'aba
mono zé hã, duré uburé maræ hã 're æ'manharæ wasété za'ra wa'aba
mono zéb zama, te za 're æråme pese za'ra wa'aba mo. 'Re æhâimana
u'âsi mono ma, te za aiwapu na tãma 're asi'madâ'â za'ra wa'aba
mo, æsimiroti hã 're 'manharæ za'ra wa'aba mono da. Ta hã ma tô
tinhimiroti hã te te aima 're sõmri za'ra wa'wa, 'râwi aipå'å 're, aima
're hâimana u'âsi za'ra wa'aba mono da. Ta hã simiroti waihu'u pese
di, 're aihâimana wasété za'ra wa'aba mono hawi, te te 're asõ'reptu
za'ra wa'aba mono zéb da hã.

22 Taré æsimiroti hã aipo're na 're wapari za'ra wa'aba mono õ di za,
æmreme wapari pese 'wa na, taré 'râwi asima 're asadawa nhipese
za'ra wa'aba mono tõ da. Tô sena te za æsimiroti hã 're æ'madâ'â za'ra
wa'aba mo. 23-24 Ãté aibâ hã rob'madâ'âzém na te za si'madâ.
Tawamhã si'madâ'â pari, moræ wamhã, awa'awi te za sina po're ha'â.
Tane, 'Re æhâimana u'âsi mono mreme hã dapo're na da te 're wapari
za'ra mono nherå, da te 're 'madâ'â za'ra mono õ wamhã, awa'awi te za
ãma 're dapo're simrami za'ra. 25 'Re æhâimana u'âsi mono nhimiroti
hã wå uptabi di. Ta hã wapawapto'wa da, te wama 're hâimana,
wawasédé, wa te 're æråme pese za'ra mono zéb da hã. Tawamhã
æsimiroti na da te 're rosa'rata pese za'ra mono wamhã, duré õne u'âsi
ãma 're dahâimana za'ra mono wamhã, taré æmreme wapari'wa 're
danomro mono õ di za. Tô sena æmreme wapari pese 'wa, te za oto 're
danomro. Taha zarina rowå u'âsi te za ãma 're dahâimana za'ra.

26 Ãté ni'wam noræ hã te za taré te te sina 're rosa'rata za'ra, 'Re
æhâimana u'âsi mono nhimiroti 'madâ'â'wa na, tô sena newa. Tane
nherå, ãté 'râwi 're si'uwati za'ra mono õ di za, 're mreme wasété tõ
za'ra mono da. Ãne wamhã, tô sena 'Re æhâimana u'âsi mono
nhimiroti 'madâ'â'wa na 're hâimana za'ra mono õ di za. Taré te za
tinhimirosa'rata na 'râwi sima 're sadawa nhipese za'ra. 27 Ãne 're
hâimana za'ra mono õ di za, 'Re æhâimana u'âsi mono nhimiroti
'madâ'â pese 'wa noræ hã. Ãne te za 're hâimana za'ra. Æmama'õ noræ
hã duré æna'õ noræ hã te za te te 're pawaptob za'ra. Pi'õi mrotõ noræ
zama te za te te 're pawaptob za'ra, ropire hã tãma 're hâimana
za'ra mono wamhã. Tihâimanazém na te za duré 're sipibu pese
za'ra, Wanhib'apito zazei'õ'wa noræ nhimirosa'rata zarina 're hâimana
wasété za'ra mono tõ da. Ãne wamhã, te za Wamama hã te te 're
da'awaihu'u, tô sena æsimiroti 'madâ'â pese 'wa na hã.

Aiwapsi danhimizawizém na 're ædahâimana za'ra
mono zém na rowasu'u

2 1 Ðsisãnawã noræ, ãne wa za duré aima waihu'u za'ra wa'wa.
Wanhib'apito Zezu Cristu hã rowa'a za'åtå ré, te 're hâimana

u'âsi, wå uptabi na. Tawamhã æsazei'wa 're aihâimana za'ra wa'aba
mono nherå, dahâiba 'madâ'â zarina asiwi 're daba'a za'ra wa'aba
mono õ di za, asimizawizém na. 2 Ãté aibâ æsibro pe hã te za ãzé
asi'rã'õtõ aba ré, åtå'ubuzi pré oru 'manharæ na siptõmo hi wasisi ré,
duré uza wå ré zama. Ãté aibâ hã te za duré ãzé æsimaræ'õ hã, uza
wasété ré. 3 Tawamhã ãté æ'uza wå ré ma, te za tãma ænharæ 'wa:
“Ãhãta wedeza æwå. Ãme asãmra.” Taha pari, te za duré æsimaræ'õ
ma ænharæ 'wa: “Hâiwim haré asa na.” Niha wamhã, “Ðpapara asãmra,
ti'ai wa.” 4 Ãne dama 're nharæ za'ra wa'aba mono wamhã, aiwab õ
di, 're ædazawi za'ra wa'aba mono zé hã. Asimirosa'rata wasété zarina,
te za asiwi 're ædahâiba ba'a za'ra wa'aba mo, asimizawizéb õ na.

5 Ðsisãnawã noræ, ðma asawi pese za'ra wa'aba noræ hã, ma'ãpé
ðwapari pese za'ra wa'aba. Ti'ai ãma, ãté simaræ ãna te za 're
hâimana za'ra, 'Re æhâimana u'âsi mono zawi pese 'wa noræ hã. Tane
nherå, Wanhib'apito zazei'wa 're hâimana za'ra mono wa, ma tô ta
noræ hã pisutu za'ra, uburé maræ æwå ré, 're hâimana za'ra mono da,
tãma 're æsõprub za'ra mono zéb zarina. Ma tô duré tãma pisutu
za'ra, rowå uptabi na æ'rata 're hâimana u'âsi za'ra mono da, 're
æsãmra mono zéb ãma, te te tãma æropisutu za'ra zéb zarina. 6 Tane
nherå, ma tô a noræ wa'wa hã æsibrob'õ noræ hã 're æhâiba wå'õ za'ra
wa'aba mo. Ma'ãpé rosa'rata za'ra wa'aba. E 'wam noræ hã ma tô te
te aima 're rob'manharæ wasété za'ra wa'wa, aipawa'âbâ za'ra wa'aba
na hã. Duré e 'wam noræ hã ma tô datåme te te 're asimroi wa'wa,
da'ãma rowairébé'wa noræ u, æpipa na te te ai'ãma 're rowairébé

za'ra wa'aba mono da. Æsibro pese noræ si, ma tô ãne na te te aima
're rob'manharæ wasété za'ra wa'wa. 7 Ta noræ si ma tô Asib'apito
za'ra wa'wa hã te te 're sisi wasété za'ra, wå uptabi nherå, Cristu hã.

8 Æbaihâ na te tihâiba, Danhib'apito uptabi nhimiroti hã 'Re
æhâimana u'âsi mono nhimiroti hã. Æsimiroti hã ãne: “Dahâiba mono
bâ te za 're ædazawi pese za'ra wa'aba mo. Taha zarina maræ æwå zô,
asima 're asõpré wa'aba mono ne, te za duré uburé æwå zô dama
zama 're asõpré wa'aba mo.” Ãne ãma ærob'ui'éré hã, æbaihâ na hã.
Tawamhã æsimiroti hã 're 'madâ'â pese za'ra wa'aba mono wamhã,
wå di. 9 Tane nherå, asimizawizém na asiwi 're daba'a za'ra wa'aba
mono wamhã, te za aiwasété na 're aihâimana za'ra wa'aba mo.
Taha wa, Wamama nhimiroti hã asimizawizém na hã ãma tãma 're
uwaimrami pese za'ra wa'aba mono õ di. 10 Ãté ni'wa hã Wamama
nhimiroti, Mozésihi ma te te æ'awaihu hã, te za misi ãma tizaihâ.
Ãne wa, te za 'Re æhâimana u'âsi mono hã æwasédé hã ãma sa'ra,
æsimiroti mono bâ te te 're 'madâ'â pese mono õ wa. 11 Ta hã ma tô
ãne dama roti aré: “Aimro na asiwi 're asipsaihuri za'ra wa'aba
mono õ di za.” Ma tô duré dama roti: “'Re danhimroi wa'aba mono õ
di za.” Ãne æsimiroti hã. Tane nherå, aimro na asiwi 're asipsaihuri
za'ra wa'aba mono õ nherå, 're danhimroi wa'aba mono wamhã,
aiwasété na te za 're aihâimana za'ra wa'aba mo, Wamama
nhimiroti hã 're 'madâ'â pese za'ra wa'aba mono õ wa. 12 Æsimiroti
hã wapawapto'wa da, te wama 're hâimana za'ra, wawasédé hã wa
te 're æråme pese za'ra mono zéb da hã. Nimahã na te za
wahâimanazém na te te 're wa'awaihu'u Wamama hã, æsimiroti
'madâ'â pese 'wa na. Ãne wa, wa za wamreme wå na si wasima wa
te 're rowasu'u u'âsi za'ra. Duré wahâimanazé æwå na si, wa za
dama 're wahâimana u'âsi za'ra. 13 Nimahã bâtâ na dahâimanazém
na te te da'awaihu'u wapsi, da'ãma 're æpå'åzé za'ra mono õ noræ
ãma, på'åzé õ di za, 'Re æhâimana u'âsi mono hã, ti'ab ré da'ãma 're
æsiwamri za'ra mono õ noræ ãma hã. Da'ãma 're æpå'åzé u'âsi za'ra
mono noræ ãma si, te za ãma 're på'åzé za'ra.

Zezu Cristuhu zazei'wa na 're ædasiwasu'u za'ra
mono zé wasu'u

14 Ðsisãnawã noræ, ãne wa za duré aima waihu'u za'ra wa'wa. Ãté
ni'wa hã te za taré dama 're siwasu'u, Zezu Cristuhu zazei'wa 're
æmoræ na, maræ æwå na te te 're dapawapto mono õ nherå. Tawamhã,
e te za sina uwaimra, tinho'reptuzé hã. Mare di. Te te sina
uwaimrami õ di za. 15-16 Ãté wasiré æsazei'wa noræ wi, te za maræ zô
tiwi 're ro'wanhi'riti za'ra, æ'uzazéb zô, duré æsazéb zô, aibâ noræ wi,
duré pi'õ noræ wi. Tawamhã ãne tãma 're nharæ za'ra wa'aba mono
wamhã: “Ma'ãpé, rowå na si 're ai'ubumroi wa'aba mono, ai'uza wå

ré si, duré asai wå na si,” ãne wamhã, maræ zô dawi 're æro'wanhi'riti
za'ra mono zéb uwaibaba, dama ãma 're uwaimrami za'ra wa'aba
mono õ wamhã, taré dama 're ænharæ za'ra wa'aba mono zé hã za.
Ãne wamhã, e te za da te 're aiwåsãmri za'ra wa'wa. Mare di.
17 Tane, Zezu Cristuhu zazei'wa na dama 're dasiwasu'u za'ra mono
nherå, maræ æwå na te te 're dapawaptob za'ra mono õ wamhã, taré
dama 're ædasiwasu'u za'ra mono zé hã.

18 Ãté ni'wa hã te za ãne dama siwasu'u: “Wa hã maræ æwå na, wa
tô te 're da'apawaptob u'âsi. A hã ma tô dama 're asiwasu'u mo,
Zezu Cristuhu zazei'wa 're aimoræ na.” Ãté ãne te za dama tinha,
ni'wa hã. Tawamhã, wa hã wa aré asa tãma waihu'u, ãne: “Ni'wa
hã Zezu Cristuhu zazei'wa na dama 're siwasu'u mono nherå, æwå
na te te 're da'apawapto mono õ wamhã, tô senai õ di, dama 're
æsiwasu'u mono zé hã. Wa hã Zezu Cristuhu zazei'wa, wa 're mo. E
niha te za ãne wamhã, dasiwi ðwaihu'u ni, tô sena na, æsazei'wa 're
ðmoræ na. Maræ æwå na te 're æda'apawapto mono zéb zarina si, te za
dasiwi ðwaihu'u ni, tô sena na dama 're ðsiwasu'u mono na, Zezu
Cristuhu zazei'wa 're ðmoræ na. 19 Misire uburé Danhib'apito uptabi
hã te 're sãmra. Ãne na hã aima waihu'u pese di. Taha wasu'u na
ma tô ãma æsaze. Wa'uburé noræ zama ma tô misire Danhib'apito
uptabi wasu'u hã waihu'u za'ra. Taha wa, te pipa te, 're rårå'å za'ra.
20 E niha te rosa'rata ãna 're aihâimana mo. Ãté ni'wa hã te za dama
're siwasu'u, Zezu Cristuhu zazei'wa 're æmoræ na. Tane nherå, maræ
æwå na te te 're da'apawapto mono õ wamhã, maræ dai õ di za, dama
're æsiwasu'u mono zé hã. Ma'ãpé, ãne hã waihu'u. 21 Duré ma'ãpé
ãma rosa'rata pese, wahi'rada Abra'ãhã wasu'u na. E maræ wa, ma
tô 'Re æhâimana u'âsi mono hã wahi'rada hã te te 're wåsãmri. Ti'ra
Izati hã te te tiwi sawi ãna, te aré tæwæ, åtå za'ra nhisiwi, 'Re
æhâimana u'âsi mono ma æsõprubzéb da hã, te te æ'ruzéb zarina.
Taha wa, ma tô wåsã. 22 Abra'ã hã ma tô mreme 'manha, te te sina
're umnhasi za'åtå mono wa, 'Re æhâimana u'âsi mono te te tãma
æropisutuzém na, æsihudu hã ahâ da. Æmreme hã te te æ'manharæzéb
zarina, wa tô ãma waihu'u za'ra ni, 'Re æhâimana u'âsi mono
nhimiropisutuzé hã tô sena te te sina 're æ'umnhasi mono zém na.
23 Tô sena, Abra'ãhã wasu'u na da te ãma ærob'ui'éré hã. Ãne ãma
ærob'ui'éré hã: ‘Abra'ã hã ma tô 'Re æhâimana u'âsi mono hã,
Danhib'apito uptabi na waihu'u. Ma tô duré te te sina 're umnhasi
za'åtå, 'Re æhâimana u'âsi mono, te te tãma æropisutuzém na. Taha
wa, ma tô 'Re æhâimana u'âsi mono hã te te 're wåsãmri, Abra'ã hã.’
Ãne ãma ærob'ui'éré hã. Duré, Abra'ã hã tãma sawi pese wa, ma tô
sima sisi, tisiwadi uptabi na.” Ãne wa aré asa tãma waihu'u.
24 Taha wasu'u zarina, ma'ãpé maræ hã ãma waihu'u za'ra wa'aba.
Zezu Cristuhu zazei'wa na dama 're dasiwasu'u za'ra mono nherå,

maræ æwå na da te 're da'apawaptob za'ra mono õ wamhã, e te za te te
're da'awåsãmri, 'Re æhâimana u'âsi mono hã. Mare di. Wanhib'apito
zazei'wa 're danomro mono wamhã, te za maræ æwå na da te 're
dapawaptob za'ra. Tawapsi, te za 'Re æhâimana u'âsi mono hã te te
're da'awåsãmri.

25 Ra'abihi zama ma tô wåsã, 'Re æhâimana u'âsi mono hã
æsimipawapto wå zém na. Ra'abi hã, pi'õ aré 're æhâimana wasété
mono. Ta hã ma tô duréihã Izarazéhé nhihudu noræ hã pawaptob
zahuré, wapsãi'a'wa noræ hã, pi'uriwi ti'ai wå zô robzabui'wa noræ
hã. Tinhorõwa u ma tô 'mazasi zahuré, tame sõtõ zahuré da, duré
sa zahuré da. Bâdâdi amo na pi'uriwi apâ datåme neb zahuré da,
ma tô duré pawaptob zahuré. Taha wa, ma tô 'Re æhâimana u'âsi
mono hã wåsã pi'õ hã, aibâ noræ hã te te pawapto wå zahuré wa.

26 Wa za duré aima romnhimiré'é za'ra wa'wa. Ni'wa hã dâ'â
wamhã, oto æpå'åzani hã tãma hâimana õ wa, æhâiba hâ si te za
tihâiba. Tane ni'wa hã Zezu Cristuhu zazei'wa na dama 're siwasu'u
mono nherå, maræ æwå na dapawaptob ãna 're hâimana mono
wamhã, dama 're æsiwasu'u mono zép si, te za taré 're hâimana.

Damreme wasété ãna 're ædahâimana za'ra
mono zém na rowasu'u

3 1 Ðsisãnawã noræ, Wanhib'apito zazei'wa noræ ma rowahutu'wa
da hã, ãté ai'umro na si te za 're asirowahutu'wa za'ra wa'aba

mo. E maræ wa, wa ãne aima waihu'u za'ra wa'wa. Nimahã bâtâ na
te za wahâimanazém na wa'awaihu'u, Wanhib'apito hã. Tawamhã
wa noræ hã dama rowahutu'wa nherå, maræ, wa te 're æ'manharæ
wasété za'ra mono zém na, te za sa'åtå wama nharæ za'ra,
Wanhib'apito hã, wasiré æsazei'wa noræ nhipai u. 2 Uburé wa noræ hã
wa za nimahã na wahâimanazém na upa za'ra ni. Ni'wa hã timreme
na te te 're upai mono õ 'wa'âhã, aré 're hâimana wå mono di.
Tiwasédé hã te te 're 'manharæ tõ mono da, 'râwi sihâimanazéb
uwati da hã, aré tãma waihu'u pese di. 3 Maræ æsyryre na wa za
aima ãma romnhimiré'é za'ra wa'wa. Æsi'uwazi nhi'odo hã, wa za
awaru zadai'ré 're, wa te 're sé, wa te wasima æwåzéb uwaibaba, wa
te wata pi'ra da, awaru hã. 4 Uba're wasu'u na, te za duré ãma
ærosa'rata za'ra wa'wa. Uba're hã sa'åtå nherå, te za rowa'u'u za'åne
hã te te 're simro. Tawamhã, æwairæzé hã syryre nherå, te za taha na
æ'mapraba'wa hã te te 're pizari uba're hã, te te sima æwåzéb
uwaibaba, wara da. 5 Tane danhoto hã syryre nherå, te za maræ hã
æhawi te te 're ropé. Wa za duré unhama ro'o wasu'u na aima ãma
romnhimiré'é za'ra wa'wa, æsyryre na. Unhama ro hã syryre nherå,
te te 're ropéi mono wamhã, te za marã za'åne hã 're sihõmo. 6 Tane
danhoto hã unhama ro'o ne, te aiwa dama 're hâimana za'ra.

Danhoto hawi, te za sipu'u pese na damreme wasédé hã te te 're
ropé. Ta hawi te za 'râwi 're dasiwasété za'ra. Unhama ro hã te za
danhimaræ hã te te dawi 're uprosi. Tane danhoto wasété na, te za
dahâimana wå hã da te dasiwi 're uprosi za'ra. Ropipa hawimhã te
za damreme wasédé hã te te dama ãma 're sãna'rata, wa'uburé hã.
7 A'uwå noræ hã ti'ai ãma 're æhâimana za'ra mono hã, siptete di,
abaze noræ da hã, duré si noræ da hã, duré ti'ai baba di'i na 're
ænomro mono noræ da hã, duré â na 're ænomro mono noræ da zama.
8 Tane nherå, ni'wa hã si'uihâ na 'râwi si'uwati waihu'u õ di, mreme
wasété tõ da hã. Danhoto hã dama 're æhâimana za'ra mono hã, ta
hã æwasédé. Wahi 'wa wa'u ne dapãræ'wa, damreme wasédé hã.
9 Wanhoto na wa za uburé Danhib'apito uptabi ãma 're wawata
za'ra, Wamama ãma hã. Wa za duré wa te da'ãma 're wasété za'ra,
wanhoto æhâiba amo na, 'Re æhâimana u'âsi mono hã te te 're wa'apoto
mono nherå, æsine 're wanomro mono da. 10 Siwazari wazadawa

hawip si, te wamreme hã 're
wairébé, Wamama ãma 're
æwawata za'ra mono zém na hã,
duré wa te da'ãma 're æwasété
za'ra mono zém na zama.
Ðsisãnawã noræ, ãne aimreme hã 're
'manharæ za'ra wa'aba mono õ di za. 11 Ma'ãpé
â na duré rosa'rata za'ra wa'aba. E siwazari te â wå
hã ub're hawi 're wairébé, â æsei õ me hã. Mare di.
12 Ma'ãpé duré rosa'rata za'ra wa'aba, rob'rã na.
Azeitona 'rã hã e te za ti'rã, aimawi rowede na, pidera
wede na. Mare di. Misi haré æ'rã hã. E uwa 'ru u, te za podo æ'rãi
amo hã, pidera na æ'rã nhisi hã. Mare di. Taha wazari poto õ di.
Tane duré â wå hã hâimana õ di, â waræræ wazari. Duré siwazari
ub're hawi 're wairébé mono õ di, â hã. Tane aimreme hã siwazari
're sani za'ra wa'aba mono õ di za.

'Re æhâimana u'âsi mono hawi dahâimanazém na rowaihu'u
na rowasu'u

13 E 'wam noræ hã te 'Re æhâimana u'âsi mono hawi dahâimanazém
na rowaihu'u ré 're hâimana za'ra, asiré wa'aba hã æsimirosa'rata
za'åne hã. Ãne hã ni'wam noræ hã asiré 're hâimana za'ra wa'aba
mono wamhã, hâimana wå na te za 're hâimana za'ra. 'Râwi tiwå na
sina 're wata za'ra mono õ di za. Ãne wamhã, hâiwa hawi
rowaihu'u ré 're ænomro mono na, te za da te ãma 're waihu'u za'ra.
14-15 Tane nherå, aipå'å 're maræ na 're da'ruiwapari za'ra wa'aba
mono wamhã, duré maræ æwå zô asima si 're asõpré wa'aba mono
wamhã, hâiwa hawi dahâimanazém na rowaihu'u ré, 're aihâimana
za'ra wa'aba mono õ di za. Ãne wa, hâiwa hawi dahâimanazém na
rowaihu'u ré 're anomro aba mono newa, 'râwi asina 're aiwata
za'ra wa'aba mono õ di za, 'râwi asimirosa'rata na asima 're asadawa
nhipese za'ra wa'aba mono tõ da. Ãne 're dahâimana wasété za'ra
mono wamhã, æsazei'õ'wa nhimirosa'rata wasété zarina, duré
Wa'uburé nhimirosa'rata zarina te za 're danomro. Hâiwa hawi, 'Re
æhâimana u'âsi mono nhimirosa'rata zarina 're danomro mono õ di.
16 Maræ na da te 're da'ruiwapari za'ra mono wamhã, duré maræ æwå
zô dasima si 're danhopré mono wamhã, rowå hã dama 're hâimana
za'ra mono õ di za. Te za dasiwi da te 're ro'wa'rutu za'ra. Te za
duré 're dahâimana wasété za'ra. 17 Hâiwa hawi dahâimanazém na
rowaihu'u ré, 're dahâimana za'ra mono wamhã, te za dawasété ãna
're danomro. Roti wå na te za da te 're dapawaptob za'ra, rowå na
dasiré 're dahâimana za'ra mono da. Duré danhimizawi pese na, te
za 're danomro. Duré danhimipari pese na, te za 're danomro. Duré

te za da'ãma 're dapå'åzé za'ra. Te za duré dasina 're dapå'åzé za'ra.
Duré maræ æwå na te za 're dasipawaptob za'ra. Duré danhimizawizé
hã da te dama 're ba'a za'ra mono õ di za. Duré dahâimana zadawa
nhipese na 're dahâimana za'ra mono õ di za. 18 Amnho æwå hã da
te 're zuri mono wamhã, te za æwå si da te 're ubumro za'ra, amnho hã.
Tane roti æwå na 're dasipawaptob za'ra mono wamhã, rowå na dasiré
're dahâimana za'ra mono da, duré æsimiroti na 're danomro mono
wamhã, dahâimana wå na si te za dasima 're dahâimana za'ra oto.

Wamama nhimiroti ma, dawapu na 're ædanomro mono wasu'u

4 1 A noræ wa'wa hã te aimreme na 're asi'wapé za'ra wa'aba mo. Te
duré 're asisada'âbâ za'ra wa'aba mo. E maræ wa. Asimirosa'rata

wasété zarina, maræ zô 're rowasutu za'ra wa'aba mono wa. 2 A noræ
wa'wa hã ma tô maræ hã ahâ na asima 're æwå za'ra wa'aba mo.
Tawamhã uburé asima ãma 're uwaimrami za'ra wa'aba mono õ wa,
te za sô 're ædanhimro za'ra wa'aba mo, ãma asima 're uwaimrami
za'ra wa'aba mono da. Maræ na te duré 're æda'ruiwapari za'ra
wa'aba mo. Tawamhã ãma asima 're uwaimrami za'ra wa'aba mono
õ wa, te aimreme na 're asi'wapé za'ra wa'aba mo. Maræ æwå na 'Re
æhâimana u'âsi mono wi, a'â 're rowaptårå za'ra wa'aba mono õ wa,
te te aima 're sõmri za'ra wa'aba mono õ di za, æwå hã. 3 Ãté te za
asima si tiwi 're ærowaptårå za'ra wa'aba mo. Tane nherå,
asimirosa'rata wasété zarina si, tiwi 're rowaptårå za'ra wa'aba
mono wamhã, te te aima 're sõmri za'ra wa'aba mono õ di za. 4 E
Wamama nhimiroti hã 're 'madâ'â za'ra wa'aba mono bâ, te
æsazei'õ'wa noræ nhimiroti si, 're æ'madâ'â za'ra wa'aba mo. Ãne
wamhã, Wamama zawi'wa 're aihâimana za'ra wa'aba mono õ di
za. E ãne na aima waihu'u za'ra wa'aba õ di bété. Æsazei'õ'wa noræ
nhimiroti si, da te dasima 're wå za'ra mono wamhã, Wamama ãma
te za 're sitob'ru za'ra. 5 Duréihã ma tô ãne æmreme na rob'ui'éré, 'Re
æhâimana u'âsi mono zadawa wasu'u'wa hã, ãne: “Wamama,
Tipå'åzani te te wama 're æsõmri mono hã, wapå'å 're wama 're
hâimana za'ra mono da, te te sima 're wa'awå uptabi, Wamama
zawi'wa 're wanomro mono da.” E taré ma tô ãne na hã rob'ui'éré,
æbaihâ na hã. Mare di. Taré te te ãma rob'ui'éré õ di. Tô sena ma tô
ãma rob'ui'éré. 6 Ãne wa, Wamama zawi'wa 're wanomro mono da,
te za te te 're wa'apawaptob u'âsi. Duréihã ma tô taha wasu'u na
rob'ui'éré, æsadawa wasu'u'wa hã, ãne: “Si'uihâ na 'râwi tinhimirosa'rata
na 're æsi'madâ'â za'ra mono noræ zada, te za 're hâimana, Wamama
hã. 'Râwi tinhimirosa'rata na 're æsi'madâ'â za'ra mono õ noræ si, te
za te te 're apawapto.” Ãne ãma ærob'ui'éré hã.

7 Taha wa, 'Re æhâimana u'âsi mono nhimiroti ma, ma'ãpé 're
asiwapu za'ra wa'aba mono, æsimiroti na si 're anomro aba mono

da. Wa'uburé noræ nhib'apito nhimipibui wasété zé wi, te za 're
asiptete za'ra wa'aba mo. Tawamhã si'aba'ré na, te za asiti timoræ
'wa. 8 Ma'ãpé Wamama u asimirosa'rata na 're aihutu aba mono.
Tawamhã õ hã te za duré 'râwi atåme 're simasisi 'wa. Æpo're'õ noræ,
asib'rata u're wa, 're asimisõ za'ra wa'aba mono ne, te za 'râwi
aipå'å na aiwasété na 're asiwå'õ za'ra wa'aba mo, aiwå na 're
anomro aba mono da oto. Wamama ãma tô sena 're aihâimana za'ra
wa'aba mono newa, tô sena ãma 're aihâimana za'ra wa'aba mono õ
di. Taha wa, ma'ãpé aihâimana wasété wi 're aipizari za'ra wa'aba
mono, aihâimana wå na ãma 're aihâimana za'ra wa'aba mono da.
9 Aiwasété na 'râwi 're asisãmri za'ra wa'aba mono wa, te za 're
ai'ry'ry wa'aba mo. Rowå te, aipå'å 're, 're ato za'ra wa'aba mono õ
di za a'â. Robzei'õ na te za a'â 're aihâimana za'ra wa'aba mo.
10 Aihâimana wå na tãma 're asiwasu'u za'ra wa'aba mono õ di za,
Danhib'apito uptabi ma hã, asina 're aiwata za'ra wa'aba mono tõ
da. Aihâimana wasété na si te za tãma 're asiwasu'u za'ra wa'aba
mo. Tawamhã robzei'õ hawi te za ai'ãma 're sisapræ za'ra wa'wa,
rowå na oto 're aihâimana za'ra wa'aba mono da.

11 Ðsisãnawã noræ, asisa're'ra 're asibâsi za'ra wa'aba mono õ di za.
Ni'wam noræ hã tisiré æsazei'wai ãma, te te ãma 're wasété za'ra
mono wamhã, niha wamhã, te te 're wå'õ za'ra mono wamhã, tisiré
æsazei'wai u'âbâ, Wanhib'apito nhimiroti hã 're ædasisawi pese za'ra
mono zé hã te za te te siwi 're wå'õ za'ra. Ãne wamhã, æsimiroti te te
're 'madâ'â pese za'ra mono ãna, te za 're nomro. 12 'Re æhâimana
u'âsi mono si danhipai u roti wå 'manharæ'wa hã te 're hâimana.
Taha si dahâimanazéb zarina da'ãma rowairébé'wai uptabi hã te 're
hâimana. Õhõ ma si waihu'u pese di, te te 're æda'anho'reptui mono
zéb da hã, duré te te 're æda'a'uprosi mono zéb da hã. E a noræ wa'wa
hã dahâimanazéb zarina da'ãma rowairébé'wa pâ, te bété asiré
Cristuhu zazei'wa 're æwå'õ za'ra wa'aba mo.

Dasisõwa rowaihu'u nhomri na rowasu'u
13-14 Ma'ãpé ðwapari pese za'ra wa'aba. Ãté ãne te za asisõwa

wa'aba, dama 're asiwasu'u za'ra wa'aba mo: “Ãté ãhãna 'ri ahâ u
wa za ai'aba'ré ni, niha wamhã awåpsi. Tame te za misi wa'ãma
tiwahu, rob'uiprazéb zô wa te romhuri za'ra ré, wa te wasima sa'åtå
za'ra da, rob'uiprazé hã.” Ãté ãne te za dama 're asiwasu'u za'ra
wa'aba mo. E awåmhã niha ai'ãma æromhâimana za'ra wa'aba zé hã
aima waihu'u pese za'ra wa'aba bâ, te za ãne dama 're asiwasu'u
za'ra wa'aba mo. Aihâimana za'ra wa'aba zé hã aiwa romnhizédé ne
hã. Romnhizé hã 're hâimana za'ra mono wamhã, te za awa'awi
ai'utõ. Tane 're aihâimana za'ra wa'aba mono zé hã, aiwa romnhizédé
ne te za aiwi 're si'utõræ su'u za'ra wa'wa. 15 Taha wa, te za ãne si

asima 're asiwasu'u za'ra wa'aba mo: “'Re æhâimana u'âsi mono te te
sima 're wa'awå mono wamhã, maræ wa te 're æ'manharæ za'ra mono
da hã, wa za tô wa te 're 'manharæ za'ra.” Ãne te za asima 're
asiwasu'u za'ra wa'aba mo. 16 Tane nherå, niwa romhâimanazé hã
waihu'u pese za'ra wa'aba newa, te 'râwi asi'uihâ na 're asi'madâ'â
za'ra wa'aba mo. Ta hã dawasédé. 17 Taha wa, wa za ãne aima
waihu'u za'ra wa'wa. Maræ æwå na da te dama ãma 're æ'uwaimrami
za'ra mono da hã, wå di. Tane nherå, taha wasu'u hã dama waihu'u
pese za'ra nherå, maræ æwå na da te dama ãma 're uwaimrami za'ra
mono õ wamhã, ta hã dawasédé.

Æsibro pese noræ ãma, Wamama nhimihâzém na rowasu'u

5 1 Asimaræ ahâ na 're aihâimana za'ra wa'aba mono noræ, ma'ãpé
ðwapari pese za'ra wa'aba. Niwapsi te za robzei'õ hã 're æsépata

za'ra wa'aba mo. Taha wa, æwana ré te za asina 're ai'ry'ry sirõmo
aba mo. 2 Asimaræ za'ra wa'wa hã te za aiwi 're si'utõræ za'ra wa'wa.
Duré ai'uzazé æwå hã te za æhâ tetere hã te te aiwi 're hâzapu'u za'ra
wa'wa. 3 Maræ hã ate za'ra wa'wa hã, åtå'ubuzi pré oru 'manharæ hã
duré åtå'ubuzi'a prata 'manharæ hã 're si'ubuzi za'åtå za'ra mono õ di
za oto. Ta noræ hã asima si 're ubumroi pese za'ra wa'aba mono
wamhã, te za asõti na aiwaihu'u za'ra wa'aba ni. E asibrob ahâ hã
asima si 're æsa'åtå za'ra wa'aba mono zarina, te za rowå hã aima 're
hâimana u'âsi za'ra wa'wa. Mare di. Danhimaræ hã unhama ro'o na,
dawi 're æsi'utõræ za'ra mono ne, te za rowå hã aiwi ai'utõræ za'ra
wa'wa. Rob'rãsutuzéb u romhutu nherå, ma tô asima si 're æsa'åtå
za'ra wa'aba mo, rob'ubumro hã. 4 Aiburu na romhuri'wa noræ hã 're
pawa'âbâ za'ra wa'aba mono õ di. Õhõta te aiwapsari za'ra. Hâiwa
hawi te za dawapa, amnho ubumroi'wa noræ 're æsiwapsari za'ra
mono zé hã 'Re æhâimana u'âsi mono hã, danhipai u æwaihu'u pe hã.

5 Ti'ai ãma te asibro hã asima si 're æ'ubumroi pese za'ra wa'aba
mo, asima ãma 're rowå za'ra wa'aba mono da, asibrom na. Wa za
aima ãma romnhimiré'é za'ra wa'wa. Powawå hã hâipese wamhã,
romhuture di oto, da te æwæræzéb u hã. Tane, romhuture di oto, 'Re
æhâimana u'âsi mono hã dazu te te æ'aihâ za'ra wa'aba zéb u hã.
6 Ni'wam noræ hã maræ hã te te 're 'manharæ wasété za'ra mono õ
nherå, ma tô a noræ wa'wa hã taré dama 're æ'ru za'ra wa'aba mo, da
te 're simroi mono da. Ta noræ ma, waihu'u za'ra õ di, 're æsisõ'reptu
za'ra mono zéb da hã.

Wanhib'apito zô danhimi'å na sô 're ædanhimipari za'ra mono
zém na rowasu'u

7 Ðsisãnawã noræ, rowasédé hã 're hâimana mono nherå, te za
asimi'å na Wanhib'apito zô 're asimipari za'ra wa'aba mo, apâ wei

moræ õ ré. Ma'ãpé rosa'rata za'ra wa'aba, buru tede'wa na. Buru
tede'wa noræ hã te simi'å na, tã zô 're simipari za'ra, a'å ta'a zô, duré
æpæni 'rãsutuzéb zô zama. Simi'å na te sô 're simipari za'ra, ropoto té
te te 're æ'ubumro za'ra mono zéb zô, tãma sawi za'ra wa, buru nho
hã. 8 Tane a noræ wa'wa hã te za duré asimi'å na Wanhib'apito zô 're
asimipari za'ra wa'aba mo. Za wei apâ moræ su'u na dâ'âsina, te za
robze na sô 're asimipari u'âsi za'ra wa'aba mo.

9 Ðsisãnawã noræ, asima 're aiwapsari za'ra wa'aba mono õ di za,
'Re æhâimana u'âsi mono hã aiwasédé hã te te ai'ãma 're sa'ra za'ra
wa'aba mono tõ da. Dahâimanazéb zarina da'ãma rowairébé'wa
hã we æmoræzéb u hã romhuture di oto. Ãne wa, asima 're
aiwapsari za'ra wa'aba mono õ di za. 10 Duréihã Danhib'apito
uptabi zadawa wasu'u 'rata 'wa noræ hã, da te tãma 're
rob'manharæ wasété za'ra mono nherå, ma tô simi'å na te te 're
robzépata za'ra, hâimana wå na. Tane te za duré ta noræ wasu'u
na 're ærosa'rata u'âsi za'ra wa'aba mo, æsine 're aihâimana za'ra
wa'aba mono da. 11 Ta noræ hã te te 're robzépata za'åtå za'ra
mono nherå, siptete sina ma tô Wamama ãma 're hâimana u'âsi
za'ra. Taha wa, tãma 're rowå za'ra mono di oto. Taha wasu'u hã
wama waihu'u pese za'ra di. A noræ wa'wa hã ma tô Zoho wasu'u
hã 're æwapari za'ra wa'aba mo. 'Re æhâimana u'âsi mono umnhasi
sina ma tô ãma 're mo, Zo hã. 'Re æhâimana u'âsi mono hã,
æsimizawizé hã sa'åtå uptabi di. Duré da'ãma 're æpå'åzé mono zé
hã sa'åtå di. Ãne wa, Zo hã te te robzépata mono pari, ma tô maræ
hã æwå hã apâ tãma tisõ.

12 Ðsisãnawã noræ, ãhãna maræ æpire hã wa za aima waihu'u za'ra
wa'wa. Maræ na dama 're ropisutu za'ra wa'aba mono wamhã, te za
aimreme uptabi na si dama 're æropisutu za'ra wa'aba mo. Ãté ni'wa
hã te za maræ na dama ropisutu. Tawamhã ãté te za ãne dama
tinha, tô sena na te te dama æropisutuzém na, da te ãma waihu'u
za'ra da: “'Re æhâimana u'âsi mono hã hâiwa 'manharæ'wa, ti'ai
'manharæ'wa, uburé maræ 'manharæ'wa, te 're hâimana. Ta hã ma tô
ðwaihu'u, tô sena na te aima æropisutuzém na.” Ãté ãne te za ni'wa
hã dama tinha, 'Re æhâimana u'âsi mono nhisi hã, te te dama ãma
waptob sina. Ãne dama 're nharæ za'ra wa'aba mono õ di za.
Aimreme uptabi na si, te za dama 're æropisutu za'ra wa'aba mo, 're
sisi za'ra wa'aba mono ãna, aimreme hã tô senai õ wa, Wamama hã
aiwasédé hã te te ai'ãma 're sa'ra za'ra wa'aba mono tõ da.

Æhâzé ré noræ wasu'u
13 Ãté asiré æsazei'wai wa'wa hã te za robzépata. Ãne wamhã, te za

sina rowaptå, hâiwa u. Duré ni'wa hã rowå tãma hâimana wamhã,
tinho're na te za Wamama ãma tiwata. 14 Duré ni'wa hã hâzé wamhã,

te za sô tihârâ za'ra, æsazei'wa noræ pawapto'wa noræ zô, Wamama
wi te te ãma rowaptårå za'ra da, duré azeitona 'rãi wa'ui wabre na
te te ãma 'rãi u'ré za'ra da, Wanhib'apito zadawa para. 15 Tawamhã,
Wanhib'apito umnhasi sina te te tiwi rowaptårå za'ra wamhã,
Wanhib'apito te za sõ'reptu, æhâzé ré hã. Te za pese. Duré æhâzé ré
hã tiwasédé hã te te 're ab'manharæ mono nherå, æwasédé te te ãma
're ab'madâ'â mono õ di za oto. 16 Ãne wa, Wanhib'apito hã aihâzé
wa, te te 're aipese za'ra wa'aba mono da, maræ 're 'manharæ wasété
za'ra wa'aba mono wamhã, te za asima 're asiwasu'u za'ra wa'aba
mo. Te za duré asima tiwi 're ærowaptårå za'ra wa'aba mo,
Wanhib'apito wi. Tawamhã dahâimana wå sina, da te tiwi 're
rowaptårå za'ra mono wamhã, da te tiwi 're ærowaptårå za'ra mono
zéb zarina, te za tô te te dama ãma 're a'uwaimrami, Wanhib'apito
hã. 17 Duréihã Wamama zadawa wasu'u'wa hã te 're hâimana,
Eriasi hã. Ta hã wasine hã te a'uwå na 're mo. Ta hã ma tô rowaptå
hâiwa u, tã we ta'a tõ da, ti'ai u. Taha wa, si'ubdatõ wahu wãiwa, tã
we ta'a õ di. 18 Taha pari, ma tô duré rowaptå, tã we ta'a da. Taha
wa, te we tita'a oto. Tawamhã amnho ahâ di oto, da te 're æ'ubumro
za'ra mono zéb da hã.

19-20 Ðsisãnawã noræ, ãne wa za duré aima waihu'u za'ra wa'wa.
Ãté asiré æsazei'wa hã te za aipi'ra, roti senai'õ niwæ. Tawamhã ãté
misi te za æ'maipawapto wa'wa, apâ te te sina siri da, roti tô sena
niwæ 're hâimana mono da apâ. Ãne asimiroti wå na 'manho'reptui
wa'aba wamhã, æpo're'õ hã, 'Re æhâimana u'âsi mono nhiti 're
hâimana u'âsi mono õ di za, rowå u'âsi nhiti. Duré Wamama hã te
te ãma 'madâ'â õ di za, maræ hã ahâ na tiwasédé hã te te 're
æ'ab'manharæ mono zé hã. Te za tãma pari za'ra.

1 Pedru
Æsazei'wa noræ ma, Pedru te te ærob'ui'éré na'rata zé

Æbaihâ wasu'uzé
Ã æbaihâ hã Pedru te te ærob'ui'éré hã Zezusihi zazei'wa noræ hã daro mono

bâ 're æsi'ubumroi mono noræ ma, ma tô rob'ui'éré, æsazei'wa 're nomro mono 'ru
te, da te tãma 're ærob'manharæ za'ra mono noræ ma. Æsazei'wa noræ hã
danhib'rata te te 're robzépata za'ra mono wa, ma tô Pedru hã tinhimi'ui'éré na
på'åhiri za'ra. Taha na ma tô pawaptob za'ra, siptete sina Zezusihi ãma si 're
nomro mono da. Cristu hã wanhowa te te ærobzépata na hã ma tô duré tãma
waihu'u za'ra, duré wa noræ hã æsiré 're wanomro mono wa, za æsine wa te 're
ærobzépata za'ra mono zém na hã. Ãne ma tô duré tãma waihu'u za'ra: 'Re
æhâimana u'âsi mono hã ma tô te te 're aipibu za'ra wa'wa, tô sena 're umnhasi
za'ra wa'aba mono zô.

1 1 Wa hã Pedru, Zezu Cristu te te ðpisudu, æsadawa wasu'u'wa 're
ðmoræ da. Ãhãna wa za ãma aima rob'ui'éré za'ra wa'wa, 'Re

æhâimana u'âsi mono nhib'a'uwå noræ ma. Airom nhiti te dawazari
're aihâimana za'ra wa'aba mo, danhipti'a nho'õmo mono bâ, Põtu
ãma, duré Darasiza ãma, duré Capadosiza ãma, duré Azi'a ãma,
duré Bitinha ãma. 2 Aipoto za'ra wa'aba õ ré, ma tô Wamama hã
sima aipisutu sirõmo za'ra wa'wa, 'Re æhâimana u'âsi mono hã,
æsib'a'uwå oto 're anomro aba mono da. Taha da, ma tô oto
Tipå'åzani hã aipå'å 're aima sõmri za'ra wa'wa, aiwå uptabi na oto
õhõ ãma si 're anomro aba mono da, duré Zezu Cristuhu nhimiroti
si 're wapari pese za'ra wa'aba mono da, duré Cristu hã dazada
ædâ'âzéb zarina, aipå'å 're te te 're ai'a'upsõi wa'aba mono wa,
aiwasété ãna ãma 're anomro aba mono da oto.

'Re æhâimana u'âsi mono ma, wa ai'ãma 're ðmreme u'âsi za'ra
wa'wa, æsimizawizé hã ai'ãma 're hâimana u'âsi za'ra wa'aba mono
da, rowå u'âsi, ãma 're anomro aba mono da, taha ãma si.

Rowå uptabi zô, 're ædanhimipari za'ra mono zé wasu'u
3 'Re æhâimana u'âsi mono ãma si oto 're wawata u'âsi za'ra

wa'aba mono, Wanhib'apito Zezu Cristuhu mama ãma. E maræ wa.
Æpå'åzézé hã sa'åtå na tãma 're hâimana mono wa, ma tô wa'apoto
té, wapå'å 're, wahâimanazép té æwå na si oto ãma 're wahâimana

za'ra mono da. Zezu Cristu hã dâ'â uptabi nherå, ma tô Æmama hã
ab're hawi hâiwa'utu, tiwaihu'u pese na. Taha zarina, wa za duré
wasina sô 're wanhimipari za'ra, 're wadâ'â za'ra mono pari, te te 're
æwa'ahâiwa'utu mono zéb zô. 4 Nimahã na, te za maræ hã æwå hã te
te wama 're anhomri, tinhib'a'uwå noræ zô te te 're æ'ab'madâ'â mono
hã hâiwa ãma. Tame æwå uptabi si te asô 're simi'wara u'âsi 'wa,
dawi 're æsi'utõræ waihu'u za'ra mono õ hã, dawi 're æwasété za'ra
mono õ hã duré. 5 Ate za'ra wa'aba da, te æwå hã asô 're hâimana
u'âsi za'ra wa'wa. A noræ wa'wa hã æwaihu'u pese na te oto asina 're
æ'umnhasi za'ra wa'aba mo. Taha wa, te za æwasété wi te te 're
ai'madâ'â pese za'ra wa'wa, asõ'reptui wa'aba zé hã asina
uwaimrami za'ra wa'aba da, ro æsi'utõræzéb ãma.

6 Taha wa, te za æwasu'uwå zarina aipå'å 're, 're atoi u'âsi za'ra
wa'aba mo, rowasédé hã asada 're hâimana za'ra wa'aba mono wa,
're robzépata za'ra wa'aba mono nherå. 7 Wanhib'apito umnhasi
sina 're aihâimana za'ra wa'aba mono zô, te za rowasédé hã asada
're hâimana za'ra wa'wa. Wanhib'apito Zezu Cristuhu ma, wå di,
Wanhib'apito umnhasi sina 're aihâimana za'ra wa'aba mono zé hã.
Åtå'ubuzi pré oru hã dama æsawi pese zém nhipai u, tãma wå di.
Åtå'ubuzi pré oru hã wa'âbâ za'åtå wa, dama sawi pese di, ta hã
dama 're hâimana u'âsi mono dai õ nherå. Zata õ zô, te za unhama
wa hiri ni, zata õ wa, da te æwaihu'uzéb da hã, oru uptabi na. Tane,
a noræ wa'wa hã rowasédé hã asada 're hâimana za'ra wa'aba mono
nherå, Wanhib'apito umnhasi sina 're aihâimana u'âsi za'ra wa'aba
mono wamhã, apâ wei moræ wapsi, te za danho'a ai'ãma tiwata
za'ra wa'wa, õhõ umnhasi sina ãma 're æ'aihâimana u'âsi za'ra
wa'aba mono zém na. Tame te za duré maræ hã æwå hã aima sõmri
za'ra wa'wa. Rowå uptabi hã te za duré aima pisutu za'ra wa'wa.
Tawapsi, aima 're rowå uptabi za'ra wa'aba mono di za oto. 8-9 A
noræ wa'wa hã atõmo na asiwi 're 'madâ'â za'ra wa'aba mono õ di,
Zezu Cristu hã. Tane nherå, aima sawi uptabi za'ra wa'aba di,
Wanhib'apito hã. Atõmo na asiwi 're 'madâ'â za'ra wa'aba mono õ
nherå, te Wanhib'apito umnhasi sina 're aihâimana za'ra wa'aba
mo. Taha wa, aima 're rowå za'ra wa'aba mono wa, te aipå'å 're, 're
atoi u'âsi za'ra wa'aba mo, ato za'åtå za'ra wa'aba na. E maræ wa. 'Re
aihâimana wasété za'ra wa'aba mono zém hawi, te te 're asõ'reptu
za'ra wa'aba mono wa. Taha da, te Wanhib'apito hã asina 're
æ'umnhasi za'ra wa'aba mo, te te 're asõ'reptu za'ra wa'aba mono da.

10 Duréihã aibâ noræ hã te 're hâimana za'ra, 'Re æhâimana u'âsi
mono zadawa wasu'u 'rata 'wa hã. Ta noræ hã danho'reptuzé wasu'u
te te waihu'u pese za'ra da, ma tô te te sô 're rosa'rata za'ra. Æwana
ré ma tô te te dama 're rowasu'u sirõmo za'ra, danho'reptuzém na,
'Re æhâimana u'âsi mono za te te aima ãma 're æ'a'uwaimrami za'ra

wa'aba mono zém na. 11 Ãne te ta noræ hã te te sima 're nharæ za'ra:
“E 'wa hã, Danho'reptui'wa za. E niwa te za tawamhã te te 're
da'anho'reptu.” Ãne te ta noræ hã te te sô 're rosa'rata pese za'ra, te
te waihu'u za'ra da. Cristuhu på'åzani hã æpå'å 're, 're hâimana za'ra
mono wa, ma tô tãma waihu'u sirõmo za'ra, Cristu hã za te te
ærobzépatazém na. Taha pari, rowå uptabi hã hâiwa ãma za tãma
're æhâimana mono na ma tô duré tãma waihu'u sirõmo za'ra. 12 'Re
æhâimana u'âsi mono, ma tô duré ãne hã tãma waihu'u sirõmo za'ra:
“Aima wa'aba si, te waihu'u za'ra wa'aba õ di, danho'reptui'wai
wasu'u hã. Ai'uiræ na wa'aba, za 're ædahâimana za'ra mono noræ
pibu ma, wa tô ãne hã aima waihu'u sirõmo za'ra wa'wa.” Ãne ma
tô tãma waihu'u za'ra, aipibu ma za'ra wa'aba zama. Wanhib'apito
zadawa wasu'u'wa noræ hã ma tô oto rowasu'uwå na aipo're pu'u
za'ra wa'wa, Cristu te te 're æda'anho'reptui mono zém na. Hâiwa
hawi, Wanhib'apito på'åzani nhimipawaptobzéb zarina, tô sena
Cristuhu wasu'uwå na ma tô aipo're pu'u za'ra wa'wa. Taha wasu'u
hã wå uptabi wa, te oto hâiwa ãma romhuri'wa noræ hã te te sima
're wå uptabi za'ra, te te 're waihu'u pese za'ra mono da.

'Re æhâimana u'âsi mono, dahâimana wå da,
te te 're æda'apisutu mono zé wasu'u

13 Zezu Cristu hã nimahã na te za wei mo apâ. Taha wa, te za
aihâimana nhimiza'rese 're aihâimana za'ra wa'aba mo. Aihâiba na
te za 'râwi 're asi'madâ'â za'ra wa'aba mo. Zezu Cristu hã apâ wei
moræ wapsi, te za aima 're ærowå za'ra wa'aba mono zé hã aima
pisutu za'ra wa'wa, hâiwa ãma. Taha zô si te za asina 're asimipari
u'âsi za'ra wa'aba mo. 14 Taha wa, te za 'Re æhâimana u'âsi mono
nhimiroti hã 're æwapari pese za'ra wa'aba mo. Æsimiroti hã 're
waihu'u za'ra wa'aba mono õ ré, ma tô maræ hã æwasété zô si 're
ærowasutu za'ra wa'aba mo. Taha zarina 're anomro aba mono õ di
za oto. 15 'Re æhâimana u'âsi mono hã ma tô sima aipisutu za'ra
wa'wa, æsib'a'uwå si oto 're anomro aba mono da. Ta hã hâimana
wå uptabi na, te 're hâimana. Taha wa, te za a noræ wa'aba zama,
aihâimana wå uptabi na oto 're aihâimana za'ra wa'aba mo, æsine.
16 Duréihã ma tô ãne siwasu'u, 'Re æhâimana u'âsi mono hã:

“Wa hã ðhâimana wå uptabi na, wa 're ðhâimana. Taha wa,
a noræ wa'aba zama te za aihâimana wå uptabi na 're
aihâimana za'ra wa'aba aba mo, ðsine.”

Ãne æsimiroti na rob'ui'éré, æbaihâ na hã.
17 A noræ wa'wa hã, 'Re æhâimana u'âsi mono ma 're aimreme zusi

aba mono wamhã, Wamama na te 're æsisi za'ra wa'aba mo. Ta hã
dahâimanazéb zarina da'ãma rowairébé'wa, te 're hâimana. Ãhã
wa, 're ædahâimana za'ra mono zéb zarina, te za dahâiba mono bâ

te te dama ãma 're a'uwaimrami, dahâimana wå zém na, dahâimana
wasété na zama. Taha wa, te za 're æhâimana mono zém na asiwi 're
æwazéb za'ra wa'aba mo, Wamama hã, ti'ai ãma 're anomro aba
mono ré. 18 A noræ wa'wa hã ma tô æwaihu'u za'ra wa'wa, aiwa'âbâ
za'ra wa'aba zé hã. Cristu hã ma tô aiwa'âbâ za'ra wa'wa, 're anomro
wasété aba mono zém hawi, te te 're asõ'reptu za'ra wa'aba mono
da, aihi'rata noræ ne, 're aihâimana za'ra wa'aba mono tõ da oto. E
rob'uiprazém na ma tô Cristu hã aiwa'âbâ za'ra wa'wa, e åtå'ubuzi
pré oru na, niha wamhã, e æ'a na prata na. Mare di. Ta hã wå u'âsi
're hâimana za'ra mono õ di za. Taha na te te aiwa'âbâ za'ra wa'aba
õ di. 19 Dazada ædâ'âzém na si ma tô aiwa'âbâ za'ra wa'wa, æwapru
hã tiwi æpu'uzém na. Ta hã te 're mo, pone'årebâ æwå uptabi ne, da
te dasiwi æwæræ da hã, dawasété wa, dawa'âbâzéb da. Cristu hã wå
uptabi na 're æhâimana mono hã ma tô tidâ'âzém na aiwasédé hã
wa'âbâ za'ra wa'wa. Ta hã te te æwawa'âbâ za'ra zé hã wå uptabi di.
20 'Re æhâimana u'âsi mono hã te te ro'apoto mono õ ré, ma tô Cristu
hã pisutu siro, dazada dâ'â da, dawasété wa'âbâzéb da hã. Ãhãna ro
æsi'utõræzéb u hã, ma tô we datåme wi oto Cristu hã, aima ãma 're
ærowå za'ra wa'aba mono zéb da hã. 21 Cristu hã dâ'â uptabi nherå, ma
tô ab're hawi hâiwa'utu, 'Re æhâimana u'âsi mono hã, rowå uptabi
te te tãma pisutu da, hâiwa ãma. Ãhã wasu'u hã aima waihu'u pese
za'ra wa'aba wa, te oto õhõ si asina 're æ'umnhasi za'ra wa'aba mo, te
te dama æropisutuzé hã te te aima ãma uwaimrami za'ra wa'aba da.

22 Wanhib'apito nhimiroti hã, tô sena. A noræ wa'wa hã ma tô
æsimiroti hã 're æwapari pese za'ra wa'aba mo. Taha wa, maræ æwasété
na asima 're rosa'rata za'ra wa'aba mono õ di oto. Aiwå na 're
anomro aba mono da si, te oto asima 're ærosa'rata za'ra wa'aba mo.
Dazawizé hã tô sena te oto aima 're hâimana za'ra wa'wa, asiré
Wanhib'apito zazei'wa noræ ãma. Taha wa, te za õne u'âsi 're
asisawi pese za'ra wa'aba mo. 23 'Re æhâimana u'âsi mono zadawa
wasu'u hã pire na te 're hâimana u'âsi. Niwa si'utõræ waihu'u õ di za.
Ta hã ma tô oto timreme na aipoto téb za'ra wa'wa aipå'å 're, æ'ra si
oto 're anomro aba mono da. Ti'ai ãma damama noræ si te za
nimahã na dawi 're si'utõræ za'ra. Tanei õ di, Aimama 'wa hã aipå'å
're te te 're aipoto téb za'ra wa'aba mono hã. Niwa dame si'utõræ
waihu'u õ di. 24 Duréihã ma tô ãhã wasu'u na ãma rob'ui'éré, 'Re
æhâimana u'âsi mono zadawa wasu'u'wa hã. Ãne te rowasu'u:

“Du hã 're wapti'i hâ za'ra mono õ ré, te za 're 'ré za'ra. Duré
romnhirãrã noræ hã wå nherå, te za 're sirãrã a'a za'ra. Tane
duré dahâiba hã wå nherå, te za 're dasi'utõræ su'u.

25 Tanei õ di, uburé Danhib'apito nhimiroti hã. Pire na te 're
hâimana u'âsi. Niwa si'utõræ waihu'u õ di za.”

Ãne ãma ærob'ui'éré hã.

Tawamhã Wanhib'apito wasu'uwå na da te 're aipo're pu'u za'ra
wa'aba mono wamhã, ma tô uburé Danhib'apito nhimiroti wasu'uwå
na te te aima 're rowasu'u za'ra wa'wa.

2 1 Taha wa, te za aiwasédé hã 're æråme pese za'ra wa'aba mo,
dasi'ruiwapari hã, duré dazadawa nhipe hã, duré dahâimanazé

tô senai'õ hã, duré danhimaræ na dasi'ruiwapari hã, duré dasima
dawasu'u wasédé hã. 2 Ai'uté æpoto té hã tina hâiwa'u zô 're æ'ry'ry
mono ne, te za Wanhib'apito nhimiroti zô 're ærob'ruiwapari za'ra
wa'aba mo, ãma 're asiptete za'ra wa'aba mono da, aihâimana wasété
hawi asõ'reptuzé hã 'râwi oto asina 're waihu'u za'ra wa'aba mono
da. 3 Wanhib'apito dama 're æsõpru mono zé hã 'râwi asina 're waihu'u
za'ra wa'aba mono wa, wa ãne aima waihu'u za'ra wa'wa.

Åtå na Cristuhu ãma te te ãma æsimiré'ézé wasu'u
4 Ma'ãpé, Wanhib'apito u asimirosa'rata na si nherå, 're aihutu

aba mono. Ta hã wå nherå, ma tô dasiwi wå'õ ni, åne hã 'ri'wa noræ
te te siwi æwå'õ ne. Tane nherå, da te dasiwi wå'õ nherå, 'Re
æhâimana u'âsi mono ma, wå uptabi di, Wanhib'apito hã. Tãma
sawi uptabi di duré. 5 Åne ahâ nherå, 'ri hã da te dasiwi ãma æ'ri ne,
te za 'Re æhâimana u'âsi mono hã te te aima 're nharæ za'ra wa'wa,
æsõrõwa na tãma 're aihâimana u'âsi za'ra wa'aba mono da. E maræ
da. Æsõrõwa ãma tãma æromhuri'wa noræ ne, sasedoti noræ ne, tãma
æromhuri'wa 're aihâimana za'ra wa'aba mono da, duré aihâiba na
tãma 're asõprub za'ra wa'aba mono da. Zezu Cristu wazada ædâ'âzéb
zarina, tãma 're asõprub za'ra wa'aba mono wamhã, Wamama ma
wå di, tãma 're æ'asõprub za'ra wa'aba mono zé hã. 6 Duréihã æwana
ré 'Re æhâimana u'âsi mono, ma tô åtå na Zezu Cristuhu ãma
simiré'é. Ãne te tinha:

“Åtå tõmo wawå hã wa tô pisutu, ðnhorõwa ãma te hiri da,
Si'ã na 'ri nho'õmo nhisi ãma. 'Ri na'rata wå'åzéb ãma wa
za tihi, 'ri hã siptete na sab da. Åne hã ðma wå uptabi di.
Ðma sawi uptabi di duré. Taha umnhasi sina 're dahâimana
za'ra mono wamhã, æwå na za te te dama ãma 're a'uwaimrami
u'âsi mono wa, dawi 're robzei'õ za'ra mono õ di za.”

Ãne ãma ærob'ui'éré hã, æbaihâ na hã.
7 Åtå na æsisi hã aima sawi uptabi za'ra wa'aba di, Cristu hã,

Danho'reptui'wa na asina 're umnhasi za'ra wa'aba mono wa. Da te
dasina 're æ'umnhasi za'ra mono õ noræ ãma, ma tô 'ri'wa noræ ãma
simiré'é, 'Re æhâimana u'âsi mono zadawa wasu'u'wa hã. Ãne te ta
noræ ãma rowasu'u:

“Åtå tomhâpâ wå hã 'ri na'ratazéb da hã, wå uptabi nherå,
wasété newa, 'ri'wa noræ te te aré siwi æwå'õ hã 'ri na'rata
uparizéb da, te oto 're sa'wari u'âsi, pire na.”

Ãne æwasu'u na rob'ui'éré hã. 8 Duré åtå tõmo wawå wasu'u amo na
rob'ui'éré hã, ãne:

“Åne hã te za nasi da'marõpãræ za'ra.”
Taha na rob'ui'éré hã, ãne. Åne te te nasi da'marõpãræ za'ra wamhã,
dama 're rowå za'ra mono õ di za. Tane Cristuhu wasu'uwå hã da te
're saze za'ra mono õ wamhã, dama 're rowå za'ra mono õ di za, 'Re
æhâimana u'âsi mono hã te te siwi 're æda'awå'õ mono zéb zarina.

9 Tanei õ di, a noræ wa'wa hã. 'Re æhâimana u'âsi mono, ma tô
sima aipisutu za'ra wa'wa, æsib'a'uwå si oto 're anomro aba mono
da. Sasedoti noræ hã te te sima 're æ'apisutu mono ne, te oto a noræ
wa'wa hã uburé Danhib'apito ma romhuri'wa, 're anomro aba mo,
õhõ ãma si 're anomro aba mono da, æte da. Ta hã robra hawi ma tô
rowa'a u sitåme asô tihârâ za'ra wa'wa, 're anomro wasété aba
mono zém hawi, rowå uptabi na si 're anomro aba mono da oto.
Taha wasu'u na, tiwaihu'u pese na te te aima ãma 're æ'uwaimrami
wå za'ra wa'aba mono zém na, ma tô sima aipisutu za'ra wa'wa,
ãma 're dapo're pu'u u'âsi za'ra wa'aba mono da. 10 A noræ wa'wa hã
'Re æhâimana u'âsi mono nhib'a'uwå 're anomro aba mono õ di aré.
Ãhãna te oto æsib'a'uwå tãma 're aihâimana za'ra wa'aba mo. Duré
da'ãma 're æpå'åzé mono zé hã asina 're waihu'u za'ra wa'aba mono
õ di aré. Ãhãna ma tô oto asina æwaihu'u za'ra wa'wa, da'ãma 're
æpå'åzé mono zé hã.

Dahâimana wå zém na rowasu'u
11 Ðsisãnawã noræ, ðma asawi pese za'ra wa'aba noræ hã, darom

nhiti 're ædahâimana za'ra mono ne, te 're aihâimana za'ra wa'aba
mo, ti'ab ré. Taha wa, maræ wasété na 'râwi asima 're rosa'rata za'ra
wa'aba mono õ di za, asimirosa'rata wasété zarina 're 'manharæ
za'ra wa'aba mono tõ da, aiwasété 'wa hã. 12 A noræ wa'wa hã
Wanhib'apito zazei'õ'wa noræ wazari, te 're aihâimana za'ra wa'aba
mo. Taha wa, te za aihâimana wå na si dama 're aihâimana za'ra
wa'aba mo. Tawamhã aihâimana wasété na, taré da te aima 're
nharæ za'ra wa'aba mono nherå, te za da te 're aiwaihu'u za'ra wa'wa,
dama 're aihâimana wå za'ra wa'aba mono zém na. Tawamhã
Cristu hã apâ wei moræ wapsi, te za 'Re æhâimana u'âsi mono ãma
tawata za'ra ni, æsimiroti zarina aihâimana wå na, dama 're aihâimana
za'ra wa'aba mono wa.

13 Wanhib'apito nhib'a'uwå oto 're anomro aba mono wa, uburé
dama æpire noræ nhimiroti hã te za 're æwapari pese za'ra wa'aba mo.
Taha wa, ti'ai ãma danhipai u da'madâ'â'wa nhimiroti hã te za duré
're æwapari pese za'ra wa'aba mo. 14 Duré tãma da'madâ'â'wa da, te
te 're æda'apisutu mono noræ nhimiroti zama, te za 're æwapari pese
za'ra wa'aba mo. Æhâimana wasété noræ hã, æsadawa para te te 're hâ

za'ra mono da, duré æhâimana wå noræ ãma 're wata za'ra mono da,
taha da, ma tô ta noræ hã pisutu za'ra. 15 'Re æhâimana u'âsi mono
hã ma tô sima aiwå za'ra wa'wa, aihâimana wå na dama 're
aihâimana za'ra wa'aba mono da. E maræ da. Aihâimana wå na
dama 're aihâimana za'ra wa'aba mono nherå, taré da te aima 're
nharæ wasété za'ra wa'aba mono tõ da. 16 Pawa'âbâ ãna dama
romhuri'wa noræ ne, robzei'õ na 're aihâimana za'ra wa'aba mono õ
di oto, a noræ wa'wa hã. Tane nherå, Cristuhu ãma rowå na 're
anomro aba mono nherå, ãne taré 'râwi asi'ãma 're rosa'rata za'ra
wa'aba mono õ di za: Ðwasédé te 're 'manharæ mono nherå, rowå
u'âsi wa za 're ðhâimana. Ãne taré 'râwi asi'ãma 're rosa'rata za'ra
wa'aba mono õ di za. 'Re æhâimana u'âsi mono ma romhuri'wa, 're
aihâimana za'ra wa'aba mono wa, te za aihâimana wå na 're
aihâimana za'ra wa'aba mo. 17 Ãne wa, te za dahâiba mono bâ 're
ædahâiba wazéb za'ra wa'aba mo. Uburé asiré æsazei'wa noræ hã te za
're æsawi pese za'ra wa'aba mo. 'Re æhâimana u'âsi mono hã te za
duré asima 're æpipa za'ra wa'aba mo, æwaihu'u pese uptabi na. Duré
ti'ai ãma danhipai u da'madâ'â'wa hã te za asiwi 're æhâiba wazéb
za'ra wa'aba mo.

Pawa'âbâ õ nherå, romhuri'wa noræ hã 're ænomro
wå mono zé wasu'u

18 Aiwada'uri zarina aipawa'âbâ ãna dama romhuri'wa noræ,
asib'apito nhimiwada'urizé hã te za 're æwapari pese za'ra wa'aba
mo, æsimizawi pese noræ mreme hã, duré æsimizawi'õ noræ mreme
zama. 19 Taré nherå, da te aima 're rob'manharæ za'ra wa'aba mono
wamhã, te za 're ærobzépata za'ra wa'aba mo. Ãne wamhã, ari'iwi te
za 're aihâimana za'ra wa'aba mo, taha da, te te sima 're aiwå za'ra
wa'aba mono wa, 'Re æhâimana u'âsi mono hã. Ãne zarina te za te te
're aiwåsãmri za'ra wa'wa. 20 Maræ hã 're 'manharæ wasété za'ra
wa'aba mono wa, da te 're aihâ za'ra wa'aba mono wamhã, ari'iwi
're aihâimana za'ra wa'aba mono nherå, e te za ai'ãma 're dawata
za'ra wa'wa. Mare di. Aihâimana wå na dama 're aihâimana za'ra
wa'aba mono nherå, da te aima 're rob'manharæ za'ra wa'aba mono
wamhã, ari'iwi te za 're æsépata za'ra wa'aba mo. Tawamhã, 'Re
æhâimana u'âsi mono si te za te te 're aiwåsãmri za'ra wa'wa.
21 Cristu hã ma tô robzépata, asada za'ra wa'aba. Ta hã ma tô ãne
na aima ãma asanho za'ra wa'wa, æsirã zarina si ari'iwi 're robzépata
za'ra wa'aba mono da. Taha da, ma tô sitåme asô tihârâ za'ra
wa'wa, 'Re æhâimana u'âsi mono hã. 22 Cristu hã maræ na tiwasédé
te te 'manharæ õ uptabi di. Tô sena na te te dama 're rowasu'u mono
wa, sadawa nhipese na da te 're wapari mono õ di, dasiwi. 23 Da te
tãma 're nharæ wasété za'ra mono nherå, asa te te dama ãma 're

nharæ wasété mono õ di. Duré da te tãma ærob'manharæ wasété
mono na te te robzépata mono nherå, te te dama ropipa õ di asa.
'Re æhâimana u'âsi mono ma si, ma tô sisõ, taha si dahâimanazéb
zarina da'ãma rowairébé'wai wa, te te ãma dama 're a'upai mono õ
wa. 24 Cristu hã wedepo'o nhonhi'rãmi na dâ'â wamhã, ma tô
wawasété wa, wawa'âbâ za'ra, wawasédé hã wa te oto 're 'manharæ
tõ za'ra mono da, wahâimana wå na si oto 're wahâimana za'ra
mono da. Æhâiba na da te tãma ærob'manharæ wasétézém na, ma tô
robzépata za'åtå. Taha zarina, a noræ wa'wa hã rowå na te oto 're
aihâimana za'ra wa'aba mo. 25 Rowå na 're aihâimana za'ra wa'aba
mono õ di aré, pone'årebâ, bâdâdi nhiti 're æsipa za'ra mono ne, 're
anomro aba mono wa aré. Ãhãna ma tô apâ aipizari za'ra wa'wa,
Da'madâ'â wå 'wai u, æsarina si oto 're anomro aba mono da, rowå na.

Damro ré noræ hâimanazé wasu'u

3 1-2 Pi'õ noræ, romhuri'wa noræ hã tinhib'apito mreme te te 're
æwapari pese za'ra mono ne, te za duré aimro mreme hã 're

æwapari pese za'ra wa'aba mo. Ãté aimro za'ra wa'wa hã zahadu te te
saze za'ra õ di, 'Re æhâimana u'âsi mono nhimiroti hã. Tane nherå,
tãma 're aihâimana wå za'ra wa'aba mono zéb zarina, te za oto sima
wå za'ra, Cristuhu zazei'wa oto 're hâimana za'ra mono da. Te te 're
saze za'ra mono da, tãma 're roti za'ra wa'aba mono õ nherå, te za
uihâ na te te 're saze za'ra. E maræ wa. Tãma 're aihâimana wå za'ra
wa'aba mono wa, duré æmreme hã 're wapari pese za'ra wa'aba mono
wa. 3-4 Asima 're asipese za'ra wa'aba mono na si, 're asõpré wa'aba
mono õ di za, ai'rãi waipo æwå na, duré asõ'rebzu æwå na. Duré ai'uza
æwå na 're rosa'rata za'ra wa'aba mono õ di za. Asimirosa'rata wå na
oto 're æ'anomro aba mono zéb zô si, te za asima 're asõpré wa'aba mo,
duré aiwaimri 're æ'aihâimana za'ra wa'aba mono zéb zô zama. Ãne si
tãma wå uptabi di, 'Re æhâimana u'âsi mono ma hã. 5 Ãne si ma tô
wahi'rata sipi'õ noræ hã 're nomro, 're æhâimana wå za'ra mono noræ hã.
'Re æhâimana u'âsi mono si, ma tô ta noræ hã te te sina 're umnhasi
za'ra, te te 're pawapto wå za'ra mono da. 'Re ænomro wå mono na, ma
tô duré ta noræ hã sina 're sõpré. Taha wa, ma tô timro mreme si te te
're wapari pese za'ra. 6 Ãne Sara hã ma tô 're mo. Timro mreme hã ma
tô te te 're wapari pese, Abra'ãhã mreme hã. Taha wa, ma tô
tinhib'apito na te te 're sisi Sara hã, Abra'ã hã. Tane te za duré a noræ
wa'wa hã aimro ma 're aihâimana wå za'ra wa'aba mo. Asina aihâtâ'â
ãna, te za duré 're anomro aba mo. Tawamhã Saraha nhihudu na te za
te te 're asisi za'ra wa'wa, 'Re æhâimana u'âsi mono hã.

7 Duré aibâ noræ, aimro siré te oto 're aihâimana za'ra wa'aba mo.
A noræ wa'wa hã aibâ wa, aihâiba hã siptete za'ra wa'aba di, aimro
hâiba za'ra wa'aba ma hã. Ãne hã te za asina æwaihu'u za'ra wa'wa.

Taha wa, te za aimro ma 're aihâimana wå za'ra wa'aba mo. Rowå
æsi'utõræ'õ hã te za 'Re æhâimana u'âsi mono hã aima sõmri za'ra
wa'wa, hâiwa ãma. Aimro noræ wa'aba ma zama, te za sõmri za'ra.
Taha wa, te za aimro ma 're aihâimana wå za'ra wa'aba mo.
Tawamhã 'Re æhâimana u'âsi mono ma, asiré 're aimreme zusi aba
mono wamhã, te za te te 're ai'awapari 'wa, Wamama hã.

Æsazei'wa noræ, dama 're hâimana wå za'ra mono nherå,
te te 're ærobzépata za'ra mono zé wasu'u

8 Ðmreme na wa za oto aima 'rãsutu za'ra wa'wa. Asimirosa'rata
wå na te za aihæni 're asisazei pese za'ra wa'aba mo. Duré dapå'åzé
zarina da te 're robzépata za'ra mono wamhã, te za dasiré aipå hã
're æsépata za'ra wa'aba mo, aipå'åzé sina. Duré uburé maræ wå na
dama 're rowå za'ra mono wa, 're dato za'ra mono wamhã, te za
dasiré 're ato za'ra wa'aba mo. Te za duré 're asisawi pese za'ra
wa'aba mo. Asima aipire na 're aihâimana za'ra wa'aba mono õ di
za. 9 Duré asada 're dahâimana wasété za'ra wa'aba mono wamhã,
asa dama ãma 're wa'rãmi za'ra wa'aba mono õ di za, aihâimana
wasété na. Duré dapå'å na taré da te 're ai'ruiwapari za'ra wa'aba
mono wa, da te aima 're nharæ za'ra wa'aba mono nherå, asa dama
ãma 're wa'rãmi za'ra wa'aba mono õ di za, aimreme wasété na hã.
Wamama wi si, te za ta noræ ma 're æwaptårå za'ra wa'aba mo, æwå si
te te tãma 're sõmri za'ra mono da, ta noræ ma. Ãne da, ma tô
Wamama hã sitåme asô tihârâ za'ra wa'wa, æwå na si aima 're
sõprub za'ra wa'aba mono da. 10 Duréihã ãne na ma tô 'Re
æhâimana u'âsi mono zadawa wasu'u'wa hã dama roti:

“Aihâiba ré ré, robzei u'âsi 're anomro aba mono da, asima
're wå za'ra wa'aba mono wamhã, aimreme wasété na
dama 're nharæ za'ra wa'aba mono õ di za. Duré dama 're
asadawa nhipese za'ra wa'aba mono õ di za.

11 Te za duré aiwasété wi 're aipizari za'ra wa'aba mo, æwå si
dama 're 'manharæ za'ra wa'aba mono da oto. Duré rowå na
si asiré 're aihâimana za'ra wa'aba mono da si, te za asina
're ærosa'rata pese za'ra wa'aba mo.

12 Hâimana wå na dama 're æhâimana za'ra mono noræ si, te
za te te 're ab'madâ'â pese, 'Re æhâimana u'âsi mono hã. Te
te duré tiwi 're rowaptårå za'ra mono wamhã, te za te te
're awapari, æmreme zarina te te tãma ãma 're a'uwaimrami
mono da. Tane nherå, dahâimana wasété na dama 're
dahâimana za'ra mono wamhã, te za dazada 're hâimana.”

Ãne ãma ærob'ui'éré hã, æbaihâ na hã.
13 A noræ wa'wa hã 're anomro wå wa'aba mono da, tô sena asina

're rosa'rata za'ra wa'aba mono wamhã, e 'wa hã te za rowasédé hã

te te aima 're 'manharæ za'ra wa'wa. 14 Tane nherå, dama 're aihâimana
wå za'ra wa'aba mono nherå, taré da te aima 're rob'manharæ
wasété za'ra wa'aba mono wamhã, dama 're aipahi za'ra wa'aba
mono õ di za. Asimirosa'rata na 're aihâtâ'â za'ra wa'aba mono õ di
za duré. 15 Cristu hã Asib'apito aima 're hâimana za'ra wa'aba mono
wa, te za aihâimana prédup sina 're æwapari pese za'ra wa'aba mo.
Duré Cristu 're æsaze za'ra wa'aba mono zém na, da te 're asadanharæ
za'ra wa'aba mono wamhã, awa'awi te za dama 're asiwasu'u waré
za'ra wa'aba mo. 16 Aiwaimri te za 're asiwasu'u za'ra wa'aba mo,
aimreme wasété ãna. Aihâimana wå na te za dama 're aihâimana
za'ra wa'aba mo, asimirosa'rata wasété na 'râwi 're asiwå'õ za'ra
wa'aba mono tõ da. Tawamhã dama 're aihâimana wå za'ra wa'aba
mono wamhã, Cristuhu zazei'wa 're aihâimana za'ra wa'aba mono
'ru te, taré da te aima 're nharæ wasété za'ra wa'aba mono nherå, te
za damreme niwæ 're danhiséb za'ra. 17 Ãté 're aihâimana wå za'ra
wa'aba mono 'ru te, te za da te aima 're rob'manharæ wasété za'ra
wa'wa. Ãne zarina, 're robzépata za'ra wa'aba mono wamhã, te za
æwaihu'u za'ra wa'wa, 'Re æhâimana u'âsi mono te te sima 're aiwå
za'ra wa'aba mono zéb zarina, a'â 're ærobzépata za'ra wa'aba mono
na. Ãne hã te te wama 're awå mono õ di, dama 're æwahâimana
wasété za'ra mono zéb da hã. Dama 're wahâimana wasété za'ra
mono wamhã, ãté te za da te 're wahâ za'ra. Ãne zarina, wa te 're
robzépata za'ra mono wamhã, æ'uwaibaba wa za tô wa te 're
robzépata za'ra. 18 Misi haré ma tô Cristu hã dazada dârâ, 're
ædahâimana wasété za'ra mono hawi, te te 're da'anho'reptui mono
da. 'Re æmoræ wå uptabi hã ma tô dârâ, 're ædanomro wasété mono
noræ da, te te 're wa'anhimroi mono da, 'Re æhâimana u'âsi mono u.
Cristu hã dâ'â uptabi nherå, ma tô Æmama hã hâiwa'utu, apâ 're
hâimana u'âsi mono da. 19 Tihâiba na u'âsi, te adâ'â noræ u mo,
dazazéb 're, 're ædasimasa mono ne, nimomo 're æwairébé mono õ
noræ u. Uburé Danhib'apito uptabi na te te sina po're pu'u za'ra da,
te ætåme timoræ za'ra. 20 Ta noræ hã Nowé ti'ai ãma 're moræ ré, te te
're wapari za'ra mono õ di, 'Re æhâimana u'âsi mono nhimiroti hã.
Nowé hã 'ri ne uba're, te te 'manharæ ré, te ta noræ hã po're ãna 're
nomro. Tane nherå, da'ãma wa'a su'u õ wa, te te da'uprosi su'u õ di,
'Re æhâimana u'âsi mono hã. Te te oto da'uprosi wamhã, 'ri ne
uba're wa, æsisisi noræ si, ma â wi sõ'reptu za'ra. Ta noræ hã umro
za'ra di. 8 na æhâiba za'ra hã. 21 Ta hã â hã, â dawabzuri, te wasu'u,
danho'reptuzé. E da'u're wa, da'upsõzé, te â dawabzuri hã wasu'u.
Mare di. 'Re æhâimana u'âsi mono ma, da te dasi'ãma 're æropisutu
za'ra mono zé te wasu'u, â dawabzuri hã. Dawasédé te te dama 're
apari mono wa, 'râwi 're dasiwaihu'u za'ra mono õ di oto, dawasété
na hã. Taha wa, dama 're ærowå za'ra mono zéb zarina, te za oto

dasina da te tãma 're ropisutu za'ra, ãma 're ædanomro mono zéb da
hã. Zezu Cristu hã dâ'â uptabi nherå, Æmama hã ab're hawi te te
hâiwa'utu wa, apâ 're moræ wa, te asõ'reptuzé hã aima tihâimana
za'ra wa'wa. 22 Cristu hã hâiwa u moræ wa, te oto pire na Timama
nhimire niwæ 're sãmra, Danho'reptui'wa hã. 'Re æhâimana u'âsi
mono ma romhuri'wa noræ 'madâ'â'wa, te 're hâimana. Uburé hâiwa
nho're ãma, pire na duré waihu'u pese na 're æhâimana za'ra mono
noræ ma zama, te pire uptabi na tãma 're hâimana za'ra.

'Re ædanomro mono zép tém na rowasu'u

4 1 Cristu hã ma tô tihâiba na robzépata. Taha wa, te za asina 're
asiptete za'ra wa'aba mo, asihâiba zawi ãna, æsine 're

ærobzépata za'ra wa'aba mono zéb da hã. Ãne, da te 're robzépata
za'ra mono wamhã, maræ, da te 're æ'manharæ wasété za'ra mono zé
hã, te za oto da te 're råme pese za'ra. 2 Taha wa, ti'ai ãma 're
aihâimana za'ra wa'aba mono ré, te za 're aihâimana wå za'ra
wa'aba mo, 'Re æhâimana u'âsi mono te te sima 're æwå mono zéb
zarina si. Duré maræ na asima 're ærosa'rata wasété za'ra wa'aba
mono zéb zarina, 're aihâimana za'ra wa'aba mono õ di za oto.
3 Wahub ahâ na ma tô ai'ãma 're si'utõræ za'ra wa'wa, 'Re æhâimana
u'âsi mono nhimiroti waihu'u'õ'wai hâimanazém na, 're aihâimana
wasété za'ra wa'aba mono ré. Ma tô asisô 're ærowasutu za'ra wa'aba
mo aré. Âzézei'wa te aré 're anomro aba mo. Duré dato æwå'õre hã
're 'manharæ za'ra wa'aba mono ré, ma tô asina 're asipsaihuri za'ra
wa'aba mo aré. Duré âzézei'wa 're aihâimana za'ra wa'aba mono
wa, ma tô ai'rã siwamnaræ na 're aihâimana za'ra wa'aba mo. Duré
'Re æhâimana u'âsi mono upana, ma tô romhâiba 'manharæ ãma 're
aiwata za'ra wa'aba mo, ta hã waihu'u pese newa rob'manharæ hã.
4 'Re anomro wasété aba mono zé hã, tâibâ oto. Taha wa, siwa'ru
dasiré 're aihâimana za'ra wa'aba mono õ wa, te ai'ãma 're tob'uzu
za'ra wa'wa, Wamama nhimiroti waihu'u'õ'wa noræ hã. Taha wa, 're
aihâimana wå za'ra wa'aba mono 'ru te, te oto ta noræ hã taré te te
aima 're nharæ wasété za'ra wa'wa. 5 Tane nherå, nimahã na ta noræ
hã 're æhâimana wasété za'ra mono zém na te te æwaihu'u za'ra zéb
zarina, te za ta noræ ma rowairébé za'ra, 'Re æhâimana u'âsi mono
hã. Ta hã te te æda'awaihu'uzéb zarina, te za romhutu na uburé noræ
ma rowairébé, æhâiba ré noræ ma, 're ædâ'â za'ra mono noræ ma
zama. 6 Taha wa, dahâimanazém na za te te dama 're arowairébé
mono wa, ma tô Wanhib'apito zadawa wasu'u'wa noræ hã Cristuhu
wasu'uwå na te te 're dapo're pu'u za'ra, da te ãma 're saze za'ra
mono da. Ta noræ wapari'wa noræ hã ma tô oto tidâ'â za'ra. Ti'ai ãma
're nomro mono ré, ma tô æwasété na wå'õ za'ra, 'Re æhâimana u'âsi
mono hã, uburé 're ædahâimana za'ra mono noræ hã æwasété na te te

're æ'awå'õ mono ne. Tane nherå, hâiba ré 're nomro mono ré, ma tô
Wanhib'apito zadawa wasu'u'wa noræ hã Cristuhu wasu'uwå na
po're pu'u za'ra, ta noræ hã rowå æsi'utõræ'õ ãma 're hâimana u'âsi
za'ra mono da, 'Re æhâimana u'âsi mono ne.

'Re dasipawaptob za'ra mono da, dama ærotizé
7 Ro æsi'utõræzéb u hã, romhuture di oto. Taha wa, te za aihâiba

na asina 're asiptete za'ra wa'aba mo. Duré aihâimana nhimiza'rese
te za 're aihâimana za'ra wa'aba mo, 'Re æhâimana u'âsi mono ma,
're aimreme zusi u'âsi aba mono da. 8 Dazawizé wasu'u si, æpire
uptabi hã. Taha zarina si, 're asisawi pese za'ra wa'aba mono sina,
te za 're aihâimana za'ra wa'aba mo. E maræ da. Dazawizé hã aima
're hâimana za'ra wa'aba mono wa, dawasédé hã da'ãma 're 'madâ'â
za'ra wa'aba mono tõ da, ahâ nherå, da te 're 'manharæ za'ra mono
nherå, dawasédé hã. 9 Te za duré 're æda'mazasi su'u za'ra wa'aba
mo ari'iwi, 're dawata'å za'ra wa'aba mono ãna. 10 'Re æhâimana
u'âsi mono hã sõpru wa, ma tô aihâiba mono bâ dama 're æromhuri
za'ra wa'aba mono zéb da hã, aima sõmri za'ra wa'wa, sipu'u pese
na. Taha zarina si, te za oto dama ãma 're æ'uwaimrami za'ra wa'aba
mo. 11 Tawamhã dama 're rowahutu za'ra wa'aba mono wamhã,
duré dama 're roti za'ra wa'aba mono wamhã, timreme te te aima
're æsõmri za'ra wa'aba mono na si, te za dama 're ærowasu'u za'ra
wa'aba mo. Duré aihâiba na zama 're dapawaptob za'ra wa'aba
mono wamhã, 'Re æhâimana u'âsi mono, tinhiptede te te aima 're
æsõmri za'ra wa'aba mono na, te za 're ædapawaptob za'ra wa'aba
mo. Ãne na hã te za dama ãma 're æ'uwaimrami za'ra wa'aba mo, 'Re
æhâimana u'âsi mono ãma 're dawata za'ra mono da, Zezu Cristuhu
nhib'a'uwå 're aihâimana za'ra wa'aba mono wa, dama ãma 're
æ'uwaimrami za'ra wa'aba mono zém na. 'Re æhâimana u'âsi mono
hã wå uptabi wa, duré waihu'u pese uptabi wa, wa za ãma 're
wawata u'âsi za'ra.

Wanhib'apito zazei'wa noræ te te 're ærobzépata za'ra
mono zé wasu'u

12 Ðsiwadi noræ, ðma asawi pese za'ra wa'aba noræ hã, ãhãna
rowasédé hã da te aima 're 'manharæ za'åtå za'ra wa'aba mono wa,
te a'â 're ærobzépata za'ra wa'aba mo. Tane nherå, 're ærobzépata
za'ra wa'aba mono zém na ãma 're atob'uzu za'ra wa'aba mono õ di
za, da te aima 're rob'manharæ za'åtå za'ra wa'aba mono õ newa.
13 Cristu hã aiwana za'ra wa'aba, ma tô robzépata za'åtå. Taha wa,
æsine 're robzépata za'ra wa'aba mono wa, te za aipå'å 're, 're ato
za'ra wa'aba mo. E maræ wa. Cristu hã tiwaihu'u pese na apâ wei
moræ wapsi, za ato za'åne hã aima 're hâimana za'ra wa'aba mono

wa. 14 Ãté Cristuhu ãma si 're aihâimana za'ra wa'aba mono 'ru te,
te za da te aima 're nharæ wasété za'ra wa'wa. Tane nherå, aima 're
rowå za'ra wa'aba mono di za. E maræ wa. 'Re æhâimana u'âsi mono
på'åzani hã aipå'å 're aima 're hâimana za'ra wa'aba mono wa oto,
rowå uptabi zé hã. 15-16 Cristuhu zazei'wa oto 're anomro aba mono
nherå, 're danhimroi wa'aba mono õ di za. Duré maræ na dawi 're
asipsaihuri za'ra wa'aba mono õ di za. Duré maræ na dawi 're
ro'wa'rutu za'ra wa'aba mono õ di za. Duré danhimirosa'rada hã
dawi 're 'wa'rutu za'ra wa'aba mono õ di za. Ãté nimahã na dama 're
aihâimana wasété za'ra wa'aba mono wamhã, te za da te aima 're
rob'manharæ wasété za'ra wa'wa. Ãne zarina, 're robzépata za'ra
wa'aba mono wamhã, æ'uwaibaba te za tô 're ærobzépata za'ra
wa'aba mo. Tane nherå, Cristuhu zazei'wa 're anomro aba mono 'ru
te, 're robzépata za'ra wa'aba mono wamhã, 're aséb za'ra wa'aba
mono õ di za. Cristuhu zazei'wa na, da te 're asisi za'ra wa'aba
mono wå te, te za 'Re æhâimana u'âsi mono ãma si 're aiwata za'ra
wa'aba mo.

17 Bâdâ hã ma tô oto æwa waptãrã, 'Re æhâimana u'âsi mono hã te
te dama æ'arowairébézéb da hã, ta hã dahâimanazém na
dawaihu'u'wa 're hâimana mono wa. Taha wa, te za a'â tinhib'a'uwå
noræ ma arowairébé, 're æwahâimana za'ra mono zém na, te te
wa'awaihu'u wa. Tawamhã e niha za æsazei'õ'wa noræ ma te te
ærowairébézé hã. Wanhib'apito wasu'uwå na, 'Re æhâimana u'âsi
mono, we te te dama æwaihu hã te te ãma saze za'ra õ wa dame, ta
noræ ma, 're rowå za'ra mono õ di za.

18 Duréihã ãhã wasu'u na ma tô ãne na dama rowasu'u, 'Re
æhâimana u'âsi mono zadawa wasu'u'wa hã:

“Ãté maræ ahâ na te za sada 're hâimana za'ra, 're ænomro
wå mono noræ zada hã, tinho'reptuzé hã te te sina 're
uwaimrami za'ra mono õ ré. Tawamhã e niha te za tãma
're romhâimana za'ra, 'Re æhâimana u'âsi mono wå'õ'wa
noræ ma hã, siwa'ru 're æhâimana za'ra mono noræ ma hã.”

Ãne ta noræ wasu'u na rob'ui'éré hã, æbaihâ na hã.
19 Ãté wa za a'â robzépada hã wa te wasina 're 'madâ'â za'ra, 'Re

æhâimana u'âsi mono te te wama 're æ'awå mono zéb zarina. Tane
nherå, 'Re æhâimana u'âsi mono, wa'apoto mono 'wai umnhasi sina,
wa za dama 're wahâimana wå za'ra, ta hã tinhimiropisutu wå na
za te te wama ãma 're a'uwaimrami u'âsi mono wa.

Wanhib'apito zazei'wa 'madâ'â'wa noræ ma rowasu'u

5 1 Da'madâ'â'wa noræ, ãhãna wa za aima ðsiwasu'u za'ra wa'wa. Wa
hã da'madâ'â'wa, wa duré 're ðhâimana. Cristu hã te te robzépata

wamhã, wa tô ðtõmo na 'madâ, te te ærobzépatazé hã. Wa hã wa za

duré æsazei'wa noræ siré, rowå uptabi hã ðsina waihu'u hâiwa ãma,
rowå uptabi hã sõ'awi te te wama pisutu za'ra wapsi, Wanhib'apito
hã. 2 Taha wa, wa za aima waihu'u za'ra wa'wa, 'Re æhâimana u'âsi
mono hã tinhib'a'uwå te te aima 're æpisutu za'ra wa'aba mono hã
ato sina tãma 're pawaptob za'ra wa'aba mono da, tãma 're aiwa'a za'ra
wa'aba mono ãna. Ãne da, ma tô sima aiwå za'ra wa'wa, Wamama
hã. Rob'uiprazéb zô tãma 're dapawaptob za'ra wa'aba mono õ di za.
Tô sena asima 're æwå uptabi za'ra wa'aba mono zéb zarina si, te za
tãma 're ædapawaptob za'ra wa'aba mo. 3 Asimi'madâ'â za'ra wa'wa
hã tãma 're 'madâ'â pese za'ra wa'aba mono da, ma tô aipisutu za'ra
wa'wa, 'Re æhâimana u'âsi mono hã. Taha wa, a noræ wa'wa hã dama
aipire wå te, 're dawada'uri za'ra wa'aba mono õ di za. Asimipawapto
wå na te za tãma ãma 're asanho wå za'ra wa'aba mo, asimi'madâ'â
za'ra wa'aba noræ ma. 4 Tawamhã Da'madâ'â'wai uptabi hã apâ wei
moræ wapsi, tãma 're ædapawapto wå za'ra wa'aba mono zé wa'rãmi,
te za oto aima wa'âbâ za'ra wa'wa, æwå uptabi na, æsi'utõræ'õ na oto
aima 're hâimana u'âsi za'ra wa'aba mono da.

5 Æpréduptém noræ, æprédum noræ mreme si te za 're æwapari pese
za'ra wa'aba mo. Æsazei'wa noræ, aihæni te za romhuri na 're asipawaptob
za'ra wa'aba mo, aipire na 're asi'madâ'â za'ra wa'aba mono ãna.
Duréihã ãne na ma tô rob'ui'éré, 'Re æhâimana u'âsi mono zadawa
wasu'u'wa hã:

“Dapire na 'râwi 're ædasi'madâ'â za'ra mono noræ da si, te
za 're hâimana, 'Re æhâimana u'âsi mono hã. Dapire na
'râwi da te dasi'ãma 're ærosa'rata za'ra mono õ noræ si, te
za te te 're apawaptob u'âsi.”

Ãne ãma rob'ui'éré hã, æbaihâ na hã.
6 Ãhã wa, te za Wamama ma 'râwi aiwapu na 're asi'madâ'â za'ra

wa'aba mo, taha si waihu'u pese uptabi na 're hâimana mono wa. Ãne
wamhã, bâdâ te te ai'ãma sima æpisutuzém na, te za ai'ãma uwaimrami
za'ra wa'wa, aipire na oto dama 're aihâimana za'ra wa'aba mono zéb
da hã. 7 'Re æhâimana u'âsi mono hã te te 're ai'madâ'â wå za'ra wa'wa.
Taha wa, maræ na 're aihâtâ'â za'ra wa'aba mono wamhã, te za tãma
're asiwasu'u za'ra wa'aba mo, maræ na 're æ'aihâtâ'â za'ra wa'aba
mono zéb zarina. Taha parimhã, ãma 're rosa'rata za'ra wa'aba mono
õ di za oto, maræ na 're æ'aihâtâ'â za'ra wa'aba mono ãma hã.

8 Ma'ãpé, aihâimana nhimiza'rese sina 're aihâimana za'ra wa'aba
mono. Duré 're asi'madâ'â pese za'ra wa'aba mono. E maræ wa. Da'rui'wa
hã datåme 're moræ wa, wa'uburé noræ nhib'apito hã. Hu'u zéré pa
hã wairõ sina, tisa zô 're ænomro mono ne, te datåme 're moræ u'â,
Wanhib'apito si da te dasina 're æ'madâ'â u'âsi za'ra mono zé hã te te
dawi 're a'uprosi mono da. 9 Asiré Wanhib'apito zazei'wa noræ hã daro
mono bâ 're hâimana za'ra mono 'ru te, da te tãma 're ærob'manharæ

za'ra mono zém na, te
a'â te te 're robzépata
za'ra, asine za'ra wa'aba.
Ã noræ wasu'u hã ma tô
æwaihu'u za'ra wa'wa.
Taha wa, Wanhib'apito
umnhasi sina te za 're
aihâimana za'ra wa'aba
mo, da'rui'wai wi asina
're asiptete u'âsi za'ra

wa'aba mono sina. 10 Tane
nherå, 're robzépata hâ za'ra
wa'aba mono õ ré, rowåzé

hã te za te te aima ãma 're a'uwaimrami 'wa, 'Re æhâimana u'âsi
mono hã. Taha si te za te te 're asiptete u'âsi za'ra wa'wa, tiwaihu'u
pese na, asiptete u'âsi ãma 're aihâimana za'ra wa'aba mono da.
Õhõ ma si te æsimizawizé hã sa'åtå na tãma 're hâimana. Taha wa,
ma tô sitåme asô tihârâ za'ra wa'wa, rowå æsi'utõræ'õ ãma æsiré 're
aihâimana u'âsi za'ra wa'aba mono da, Cristuhu nhib'a'uwå oto 're
anomro aba mono wa. 11 'Re æhâimana u'âsi mono hã danhipai u
dama pire uptabi na 're hâimana mono wa, wa za taha ãma si 're
wawata u'âsi za'ra.

Pedru te te ædazawizé wasu'u
12 Sira hã ma tô ðpawapto, aima ðnhimiroti syry za'ra wa'aba

nherå, te te aima rob'ui'éré za'ra wa'aba da. Ta hã ðsisãnawã ne, te ðma
're hâimana. Taha wa, ðma umnhasi di. Wa hã wa tô ðsima aiwå za'ra
wa'wa, ðnhimiroti na te aipawaptob za'ra wa'aba da, Wanhib'apito
ãma si asiptete sina 're anomro aba mono da, 'Re æhâimana u'âsi
mono nhimipawaptobzé hã asi'uihâ na asina 're waihu'u za'ra
wa'aba mono da. Taha wasu'u na si, wa tô te aima 're rowasu'u za'ra
wa'wa, tô sena wa. Taha wa, te te 're aipawapto wå za'ra wa'aba
mono wa, te za asiptete sina ãma 're anomro aba mo.

13 Wanhib'apito zazei'wa noræ hã, Babironiza na 'ri nho'õmo nhisi
ãma 're æhâimana za'ra mono noræ hã, ma tô Wamama hã sima pisutu
za'ra, æsib'a'uwå oto 're hâimana za'ra mono da. Ta noræ zama ma tô
timreme na ãma asawi za'ra wa'wa. Ð'ra na te 're æsisi mono zama,
ma tô duré timreme na ãma asawi za'ra wa'wa, Marcusi hã. 14 Tame
te za uburé asiré æsazei'wa 're aihâimana za'ra wa'aba mono wa,
asõ'utu na asisawi sina 're asitob'rata hârâ za'ra wa'aba mo.

Cristuhu nhib'a'uwå noræ, rowå na ãma 're aihâimana za'ra wa'aba
mono da si, wa aima za'ra wa'aba te tiwi 're rowaptårå u'âsi, Wamama
wi.

2 Pedru
Pedru hã, maparane ãma te te duré ærob'ui'érézé,

æsazei'wa noræ ma

Æbaihâ wasu'uzé
Ã æbaihâ na Pedru hã ma tô duré rob'ui'éré, Zezusihi zazei'wa noræ ma,

senai'õ na rowasu'u'wa noræ hã dawazari 're æhâimana za'ra mono noræ mreme
hã te te 're wapari za'ra mono tõ da. Ta noræ hã sadawa nhipese na ma tô te te
're rowasu'u za'ra, Zezusi hã za apâ we æmoræ õ na hã. Taha wa, ma tô Pedru hã
tãma waihu'u za'ra, 'Re æhâimana u'âsi mono hã da'ãma 're æwa'a su'u mono õ
zém na hã. Ta hã ma tô te te sima 're da'awå, æ'ra hã da te dasina 're umnhasi za'ra
mono da, uburé. Senai'õ na rowasu'u'wa noræ hã wasété uptabi na te 're hâimana
za'ra. Taha na ma tô sitåme te te 're dapizari za'ra. Taha wa, Pedru hã ma tô
ãma tãma rob'ui'éré za'ra, nimahã bâtâ na 'Re æhâimana u'âsi mono hã ta noræ
hã za te te æhâ za'ra zém na hã, duré æsine 're ædahâimana za'ra mono noræ zama.

1 1 Wa hã Sima Pedru, Zezu Cristuhu ma romhuri'wa, duré
æsadawa wasu'u'wa, wa ãma aima rob'ui'éré za'ra wa'wa, wasiré

æsazei'wa 're æ'anomro aba mono noræ ma. Wanhib'apito 'Re æhâimana
u'âsi mono hã wå uptabi di. Wa'anho'reptui'wa Zezu Cristuhu zama
wå uptabi di. Wå uptabi zahuré wa, ma tô te te 're aipawaptob za'ra
wa'wa, wasine asina 're umnhasi za'ra wa'aba mono da, te te 're
asõ'reptu za'ra wa'aba mono da.

2 'Re æhâimana u'âsi mono hã, duré Wanhib'apito Zezusi hã, aima
waihu'u pese za'ra wa'aba di. Ãne wa, wa ai'ãma tãma 're ðmreme
u'âsi za'ra wa'wa, æsimizawizé hã ai'ãma 're hâimana u'âsi za'ra wa'aba
mono da, duré rowå u'âsi, ãma 're anomro u'âsi aba mono da.

3 'Re æhâimana u'âsi mono hã ma tô tiwaihu'u pese na uburé maræ
æwå na wama 're sõpru, wapå'å 're, æsine wawå uptabi na ãma 're
æwahâimana za'ra mono zéb da hã, duré æsine wa te dama 're
æ'manharæ wå za'ra mono zéb da zama. 4 Ãne zarina, te te wama 're
æ'aropisutu mono zéb zarina, ma tô maræ æwå hã wapå'å 're, te te wama
're anhomri, sa'åtå na. Wama wå uptabi di, wama 're æsõprub za'ra
mono zé hã. E maræ da, ma tô wama 're sõprub za'ra. Æsine wahâimana
wå na oto ãma 're wahâimana za'ra mono da. Ãne wamhã, æsazei'õ'wa
noræ ne, wawasété zô 're wasiwasutu u'âsi za'ra mono õ di za, wawasété
na 're wahâimana za'ra mono da. 5-7 Ãne wa, æsazei'wa 're aihâimana

za'ra wa'aba mono wa, te za sada 're asiptete za'ra wa'aba mo, aiwå
uptabi na si ãma 're aihâimana za'ra wa'aba mono da oto. Duré
Wanhib'apito nhimiroti hã te za 're æwaihu'u pese za'ra wa'aba mo.
Duré aiwasété wi, te za asina 're asiptete za'ra wa'aba mo. Duré
ro'wa'rudu hã ai'ãma 're hâimana za'ra wa'aba mono nherå, te za
õne haré Wanhib'apito ãma si 're aihâimana za'ra wa'aba mo. Te za
duré 'Re æhâimana u'âsi mono nhimiroti na si, 're aihâimana wå
za'ra wa'aba mo. Duré, asisãnawã noræ hã 're æsawi pese za'ra wa'aba
mono ne, te za asiré æsazei'wa noræ hã 're æsawi pese za'ra wa'aba mo.
Te za uburé 're ædazawi pese za'ra wa'aba mo duré. 8 Ãhã zarina si 're
aihâimana za'ra wa'aba mono wamhã, te za aihâimana wå hã asima 're
æsa'åtå za'ra wa'aba mo. Ãne wamhã, Wanhib'apito Zezu Cristuhu
nhimiroti hã taré waihu'u za'ra wa'aba õ di za. Te za tô maræ æwå na
ãma 're æ'uwaimrami u'âsi za'ra wa'aba mo. 9 Tane nherå, ãne 're
aihâimana za'ra wa'aba mono õ wamhã, datob'a na 're ædanomro mono
ne, te za 're anomro aba mo, duré syry na da te 're ærob'madâ'â za'ra
mono ne. E maræ wa. 'Re æhâimana u'âsi mono hã 're æ'manharæ wasété
za'ra wa'aba mono zé hã, te te aima 're pari za'ra wa'aba mono nherå,
ãma 're aipo're si'âri za'ra wa'aba mono wa, te za datob'a na 're
ædanomro mono ne, 're anomro aba mo.

10 Ðsisãnawã noræ, tô sena ma tô 'Re æhâimana u'âsi mono hã
aipisutu za'ra wa'wa, æsib'a'uwå 're anomro aba mono da. Ãne wa,
te za sada 're asiptete za'ra wa'aba mo, ãma 're aihâimana wå za'ra
wa'aba mono da, 'râwi æsib'a'uwå na asina 're waihu'u za'ra wa'aba
mono da. Ãne wamhã, Wanhib'apito hã råme za'ra wa'aba õ di za.
Duré aiwasété u 're aipizari za'ra wa'aba mono õ di za oto. 11 Taha
zarina, te za 'Re æhâimana u'âsi mono hã to sina te te 're ai'a'mazasi
'wa hâiwa u, Wanho'reptui'wai u, Wanhib'apito Zezu Cristuhu u,
Danhib'apito uptabi na dama 're æhâimana u'âsi mono u.

12 Ãhã wasu'u hã aima waihu'u pese za'ra wa'aba nherå, duré
asiptete sina ãma 're aihâimana za'ra wa'aba mono nherå, wa za te
ãma 're aipo're pu'u u'âsi za'ra wa'wa, aiwi simani za'ra wa'aba tõ da,
æwasu'u hã. 13-14 Ðma wå di tô, ðhâiba ré 're ðhâimana mono ré hã, ãhã
wasu'u na, te ãma 're aipo're pu'u u'âsi za'ra wa'aba mono da hã, ðdâ'âzéb
u romhuture na, te ðsina waihu'u wa, Wanhib'apito Zezu Cristu te te
ðma æwaihu'u sirõmo zéb zarina. 15 Taha wa, ðma æwaihu'u pese na si,
wa za te 're aipawaptob za'ra wa'wa, uburé te aima ãma ærob'ui'éré
za'ra wa'wa hã, aiwi simani za'ra wa'aba tõ da, ð'uiræ na hã.

Wanhib'apito hã rowa'a za'åtå ré, sab ré,
te te siwi æ'madâ'â na rowasu'u

16 Wa noræ hã wa tô Wanhib'apito hã wa te aima 're wasu'u za'ra
wa'wa, æwaihu'u pese uptabi na, duré za apâ we æmoræ na zama.

E tawamhã taré danhimirosa'rata nhipese zarina, wa tô Wanhib'apito
wasu'uwå hã wa te aima 're wasu'u za'ra wa'wa. Mare di. Wa noræ
hã Wanhib'apito Zezu Cristu hã rowa'a za'åtå ré, sab ré, wa tô
watõmo na 'madâ'â za'ra ni. 17-18 Æ'rata wa tô aimasam ni, Æmama
hã ãma wata wamhã, 'Re æhâimana u'âsi mono hã. Hâiwa hawi te we
tãma tinha, rowå uptabi hawi, ãne: “Ã hã ð'ra, te 're æsawi pese mono,
tãma 're ðto za'åtå mono.” Ãne te we tãma tinha. Wa noræ hã wa tô
ãne wapari za'ra ni, 'Re æhâimana u'âsi mono hã hâiwa hawi te te
tãma ænharæ na, åtå 'rãihâ æwå uptabi ãma, Wanhib'apito Zezusihi
'rata wasimasab ré.

19 Maræ, wa te æsabu za'ra zéb zarina, wa tô waihu'u za'ra ni, tô
sena na Danho'reptui'wa na 'Re æhâimana u'âsi mono zadawa
wasu'u 'rata 'wa noræ te te dama 're ærowasu'u za'ra mono zém na hã.
Awå u te za wasi wawå hã 're pusi, dama rowa'a'wa da, damoræ wå
da. Tane wapawapto'wa da, te wama 're hâimana, æsadawa wasu'u
'rata 'wa noræ nhimirowasu'u hã, ãma 're æwanomro wå mono zéb
da hã. Ãne wamhã, te za ãma 're ærosa'rata u'âsi za'ra wa'aba mo.
20-21 'Re æhâimana u'âsi mono zadawa wasu'u 'rata 'wa noræ
nhimirowasu'u na rob'ui'éré hã, maræ te te æwasu'uzé hã, ni'wa hã
si'uihâ na te te waihu'u õ di, te te dama 're æ'awaihu'u mono da hã. E
maræ wa. Ta noræ hã, si'uihâ na te te dama 're rowasu'u za'ra mono õ
wa. 'Re æhâimana u'âsi mono si, ma tô Tipå'åzani na te te tãma 're
awaihu'u, te te dama 're wasu'u za'ra mono da. Tane, wa noræ zama
æsadawa wasu'u'wa noræ nhimirowasu'u hã, wasi'uihâ na wa te 're
waihu'u za'ra mono õ di, maræ te te æwasu'uzé hã wa te dama 're
æwaihu'u za'ra mono da hã. Taha wasu'u hã pire wa, ma'ãpé ãma 're
rosa'rata pese za'ra wa'aba mono, waihu'u za'ra wa'aba da.

Senai'õ na rowasu'u'wa noræ na rowasu'u
Zudasi 3-16

2 1 Duréihã ma tô ni'wam noræ hã wahi'rata noræ wazari 're
hâimana za'ra, 'Re æhâimana u'âsi mono zadawa wasu'u'wa

newa. Tane, tô senai'õ na rowasu'u'wa noræ hã, te za duré aiwazari
're hâimana za'ra wa'wa. Ta noræ nhimirowasu'u hã tô sena newa,
da te ãma 're saze za'ra mono wamhã, te za dahâimana wå zé hã
dawi 're si'utõræ za'ra. Wanhib'apito hã tidâ'âzém na te te 're wa'âbâ
za'ra mono nherå, te za 're simrami za'ra, tinhib'apito zô, tô senai'õ
na rowasu'u'wa noræ hã. Taha wa, te za 'Re æhâimana u'âsi mono hã
te te 're ahâ za'ra, 're dâ'â za'ra mono da. 2 Ta noræ hâimanazéb
zarina, te za da'ahâ na da te ãma 're sasõmri za'ra, dahâimana
nhiséb'õ na, Wanhib'apito zazei'wa na dama 're siwasu'u za'ra
mono nherå. Taha wa, te za da'ahâ na Wanhib'apito nhimiroti ma,
da te 're nharæ wasété za'ra, taré. 3 Tô senai'õ na rowasu'u'wa noræ

hã te za taré rob'uiprazéb zô, tinhimirosa'rata na si, maræ na te te
aima 're rowasu'u za'ra wa'wa. Tane nherå, ta noræ hã æwasété na
'Re æhâimana u'âsi mono ma, waihu'u pese di. Taha wa, æsimihâzé
wi, sisõ'reptu waihu'u za'ra õ di za.

4 Tane, hâiwa ãma 'Re æhâimana u'âsi mono ma romhuri'wa noræ
hã, duréihã tiwasédé te te 're 'manharæ za'ra mono wamhã, tinhimihâzé
hã te te tãma ba'a za'ra õ di, 'Re æhâimana u'âsi mono hã. Ropipa u
ma tô sisiti satõræ za'ra, tame 're simasa mono da, pawasisi ré robra
ãma. Tame te za ta noræ hã 're simasa, bâdâ æwa æwaptã'ãzéb u,
dahâimanazém na te te æda'awaihu'uzéb zarina te te dama
æ'arowairébézéb u hã. Tawapsi te za ta noræ hã hâ za'ra. 5 Duréi
uptabi hã 'Re æhâimana u'âsi mono hã tinhimihâzé hã te te dama
ba'a õ di, ti'ai ãma 're ædahâimana za'ra mono noræ ma. Â ma, ma tô
tinha, â pusi mono da, â na te te da'uprosi da, 're dahâimana wasété
za'ra mono wa. Nowé noræ si ma tô sõ'reptu za'ra, 7 na æhâiba za'ra
noræ me. Nowé hã te te aré dama 're roti u'âsi, 're dahâimana wå
za'ra mono da, 'Re æhâimana u'âsi mono nhimiroti na. 6 Duré,
dahâimana wasété wa, ma tô 'Re æhâimana u'âsi mono hã siwi
da'awå'õ, Sodoma na 'ri nho'õmo nhisi ãma, duré Domora na 'ri
nho'õmo nhisi ãma zama. Unhama ro'o na ma tô da'uprosi, da te
ãma waihu'u za'ra da, dawasété na si 're dahâimana za'ra mono wa,
aiwa za te te 're æda'ahâ za'ra mono na. 7 Roho si 're moræ wå wa, ma
tô sõ'reptu, 'Re æhâimana u'âsi mono hã. Dahâimana nhiséb'õ na, 're
dahâimana za'ra mono wa, ma tô tipå'å na aré te te 're robzépata,
Ro hã. 8 Da'rata 're hâimana mono ré, awå sidâpâsi dawasété na te
te 're da'awaihu'u mono wa, duré damreme wasédé hã te te 're
awapari mono wa, på'åzé ahâ uptabi di, Ro hã. 9 'Re æhâimana u'âsi
mono ma, waihu'u pese di, Ro hã te te æsõ'reptuzéb da hã. Tane
duré, Wanhib'apito ma waihu'u pese di, ro'wa'rutu hawi te te 're
æ'anho'reptui mono zéb da hã, æsimiroti 'madâ'â pese 'wa noræ hã.
Duré tãma waihu'u pese di, te te 're æda'ahâ za'ra mono zéb da hã,
're ædanomro wasété mono noræ hã, bâdâ æwa æwaptã'ãzéb u hã,
dahâimanazém na te te æda'awaihu'uzéb da hã. Tawapsi te za
dahâimanazéb zarina te te dama 're arowairébé, rob'rãsutuzéb
ãma. 10 Dahâimana nhiséb'õ na 're dahâimana za'ra mono wamhã,
duré æsimiroti hã da te dasiwi 're wå'õ za'ra mono wamhã, te za
sa'åtå na da te 're robzépata za'ra, 'Re æhâimana u'âsi mono
nhimihâzéb zarina.

Senai'õ na rowasu'u'wa noræ hã, te simipari ãna 're hâimana za'ra.
Ta noræ hã hâiwa ãma romhuri'wa noræ hã te te 're wazéb za'ra
mono õ di. Timreme na te te ãma 're wasété u'âsi za'ra, sina pahi
za'ra ãna. 11 Hâiwa ãma 'Re æhâimana u'âsi mono ma romhuri'wa
noræ hã, senai'õ na rowasu'u'wa noræ ma, siptete za'ra di. Duré tãma

waihu'u pese za'ra di. Tane nherå, Wanhib'apito nho'a 're hâimana
za'ra mono wa, senai'õ na rowasu'u'wa noræ ãma, 're mreme wasété
za'ra mono õ di, asa. 12-13 Tanei õ di, aibâ noræ hã senai'õ na
rowasu'u'wa noræ hã. Roti hã uburé tãma waihu'u za'ra õ wamhã, te
roti ma te te 're nharæ wasété za'ra, wå nherå, roti hã. Ta noræ hã
abaze ne, te rosa'rata ãna 're hâimana za'ra, simiza'rese ãna. Taha
zarina, abaze hã da te 're simroi mono wa, 're ærere'e mono ne, te za
ta noræ hã 'Re æhâimana u'âsi mono hã te te 're hâ za'ra, 're æhâimana
wasété za'ra mono zé wa'rãmi.

Ta noræ hã te maræ hã te te sima 're wå ahâ za'ra. Siséb ãna, te
rowa'a na te te 're rob'manharæ wasété za'ra. Taha wa, ta noræ
wazari, 're asaihuri aba mono wa, te ai'ãma 're mreme wasété za'ra
wa'wa, æsazei'õ'wa noræ hã. 14 Senai'õ na rowasu'u'wa noræ hã te pi'õ
æwasété noræ zô te te 're rob'madâ'â u'âsi za'ra. Ta noræ ma hã wå
za'ra di, tiwasédé hã te te ãma 're æ'manharæ u'âsi za'ra mono zéb da
hã. Hâimana nhipese na te ta noræ hã 're nomro, da te ãma 're
sasõmri za'ra mono da. Tawamhã ni'wam noræ hã siptete sina
Wanhib'apito ãma 're nomro mono õ wamhã, te za ta noræ ãma te te
're sasõmri za'ra. Duré senai'õ na rowasu'u'wa noræ hã te tinhimaræ
wå zô si, te te sima 're rob'ruiwapari u'âsi za'ra. Taha wa, ta noræ hã
tãma wå õ di, 'Re æhâimana u'âsi mono ma hã. 15 Ta noræ hã ma tô
're ædanomro wå mono zé hã råme za'ra, Bara'ã hã 're æmoræzéb
zarina, oto 're nomro mono da. Bara'ã hã Be'oho 'ra. Duréihã ma
tô Bara'ã hã sima wå, rob'uiprazé hã da te tãma sõmri da,
æsimiromhuri wasété wa'rãmi. 16 Tawamhã 'Re æhâimana u'âsi mono
zadawa para, ma tô æsimizama hã awaru po'repore hã, a'uwå
mreme na tãma tinha, simiza'rese ãna 're moræ tõ da. Ãne na ma tô
tiwi sizâ, za te te æ'manharæ wasété zé hã.

17 Senai'õ na rowasu'u'wa noræ hã, tinhimirowasu'u na te te ãma
're dapawaptob za'ra mono õ wa, wa za oto maræ na aima ãma
romnhimiré'é za'ra wa'wa. Ta noræ hã sipti hã 're æ'â'ré mono ne, te
're hâimana za'ra. Duré hâiwa nhirõno hã rowa'u hã nimomo te te
're sate mono wa, tã hã æhawi we 're æta'a mono õ ne, te 're hâimana
za'ra. 'Re æhâimana u'âsi mono hã ma tô ta noræ hã pisutu sirõmo
za'ra, robra si 're æsa'wari mono zéb ãma, æwa 're hâimana u'âsi za'ra
mono da. 18 Ta noræ hã simiroti pire newa, 'râwi sina 're wata za'ra
mono sina, te za te te dama 're rowasu'u za'ra, da te dasima 're æwå
za'ra mono zéb uwaibaba, 're dahâimana wasété za'ra mono da,
dama 're ærowå za'ra mono zéb da newa. Ãne wamhã, nimosi
æsazei'õ'wa noræ hâimana wasétézém hawi 're ædasipizari za'ra mono
noræ hã, te za oto te te ãma 're sasõmri za'ra, senai'õ na rowasu'u'wa
noræ ãma hã. 19 Dasi'uihâ na dahâimanazém na 're dahâimana
wasété za'ra mono nherå, rowå na si za 're ædanomro mono na, te ta

noræ hã te te dama 're rowasu'u za'ra, taré. Tane nherå, rowå na si
're nomro mono õ di, ta noræ hã, tihâimana wasété hawi
æwairébézéb da hã, tãma waihu'u za'ra õ wa. Maræ hã da te 're sei
hõsi za'ra mono wamhã, dasi'uihâ na da te 're råme waihu'u za'ra
mono õ di za. Tane, senai'õ na rowasu'u'wa noræ hã si'uihâ na
tiwasédé hã te te sahâri waihu'u za'ra õ di. 20 Ãté ta noræ hã
Danho'reptui'wa na ma tô Wanhib'apito Zezu Cristu hã te te 're
waihu'u za'ra. Taha zarina ma tô æsazei'õ'wa hâimana wasétézém
hawi 're sipizari za'ra. Tane nherå, apâ dasiré 're hâimana wasété
za'ra mono wamhã, e niha za tawamhã, 're æhâimana za'ra mono zé
hã. Wanhib'apito hã te te 're saze za'ra mono õ ré, rowå'õ na 're
æhâimana za'ra mono zém nhipai u hã, tãma 're rowå õ uptabi za'ra
mono di za oto. 21 Ta noræ hã hâimana wå na 're hâimana za'ra
mono da, te te sina 're waihu'u za'ra mono õ ré, ma tô robzei'õ na
're hâimana za'ra. Tazahã, dahâimana wå zé hã te te oto siwi 're
wå'õ pese za'ra mono wa, te oto robzei'õ uptabi na 're hâimana
za'ra. 22 Ta noræ hã apâ tiwasété u 're sipizari za'ra mono wa, ma tô
te te sina ãma 're uwaimrami za'ra, dahâimanazém na tô sena na da
te dasima 're ænharæ za'ra mono zé hã, ãne: “Wapsã hã te za apâ mo,
tinho'o'o zô, te te 'råne da. Duré uhâbâ hã da te 're upsõ za'ra mono
nherå, te za apâ 're si'uptob za'ra, ti'ai wai'o na.”

Wanhib'apito Zezu Cristu hã za apâ we æmoræzé wasu'u

3 1 Ðsiwadi noræ, ðma asawi pese za'ra wa'aba noræ hã, wa za duré
rob'ui'éré na ãma aima sisiwi za'ra wa'wa, maparane te aima

ærob'ui'éré za'ra wa'aba zéb zarina, rosa'rata wå na 're aihâimana
za'ra wa'aba mono da. 2 Wa tô ðsima wå, duréihã 'Re æhâimana u'âsi
mono zadawa wasu'u 'rata 'wa noræ nhimiroti na, te ãma aipo're
pu'u za'ra wa'aba da. Wa tô duré ðsima wå, Wanhib'apito nhimiroti
na zama, te ãma aipo're pu'u za'ra wa'aba da, Wanho'reptui'wa
nhimiroti na hã, wasiré æsadawa wasu'u'wa noræ hã wa te aima ãma
're ærowasu'u za'ra wa'aba mono zém na hã. 3-4 Maræ æpire na, wa za
oto aima rowasu'u za'ra wa'wa, waihu'u za'ra wa'aba da. Rob'rãsutu
u hã romhuture wamhã, te za ni'wam noræ hã ãne 're hâimana za'ra.
Maræ æwasété zô si te za te te 're rowasutu za'ra. Ãne te za te te aima
're nharæ za'ra wa'wa: “Oro apâ wei moræ su'u 'ruza, Zezu Cristu hã.
Ropoto na'rata hawimhã, tô õhõ u'â romhâimanazé hã. Apâ wei
moræ õ ré, ma tô wamama noræ hã wawi 're dâ'â za'ra.” Ãne te za te
te aima 're nharæ za'ra wa'wa. 5-6 Ta noræ hã te te 're 'madâ'â za'ra
mono õ di, duréi pese timreme na hã hâiwa te te æpoto na, ti'a te te
æpoto na zama, 'Re æhâimana u'âsi mono hã. Ta hã ma tô â na ãma
aiwanhiza, â hã ti'a hã te te 're uiræ mono da oto. Duré ãma
ronomro pari, ma tô â pusi. Ma tô tã si nomro. Ma tô uburé maræ hã

ti'ai ãma hã uprosi, â na. 7 Duré 'Re æhâimana u'âsi mono mreme
zarina, hâiwa noræ hã ti'ai me te za a'â 're hâimana zahuré. Bâdâ
æwa æwaptã'ãzéb u, te za dahâimanazéb zarina dama arowairébé,
'Re æhâimana u'âsi mono hã. Tawamhã te za da'uprosi, 're
ædahâimana wasété za'ra mono noræ hã. Duré unhama ro'o na te za
oto hâiwa noræ hã uprosi zahuré, ti'ai me.

8 Ðsiwadi noræ, ðma asawi pese za'ra wa'aba noræ hã, Wanhib'apito
hã zahadu apâ wei moræ õ nherå, ma'ãpé maræ na ãma 're rosa'rata
pese za'ra wa'aba mono, aiwi 're simani tõ za'ra wa'aba mono da.
Bâdâ hã wa te 're æsa'rata za'ra mono nei õ di, Wamama
nhimiza'ratazé hã. Bâdâ misi nherå, tãma hã wahub ahâ ne. Duré
miu na wahum nherå, tãma hã misi bâtâ na. 9 Wanhib'apito hã
wa'a õ di, æwå na te te dama æropisutuzém na, te te dama ãma 're
æ'uwaimrami za'ra mono da hã. Ai'ãma wa'a su'u za'ra wa'aba õ di,
te te æ'aihâ za'ra wa'aba da hã. E maræ wa. Te te æda'uprosi da hã
tãma wå õ di. Uburé dawasété wi 're ædasipizari za'ra mono da si,
tãma æwå hã, æsimiroti zarina 're danomro wå mono da si. 10 Wa za
oto aima ãma romnhimiré'é za'ra wa'wa, waihu'u za'ra wa'aba da.
Æsipsaihuri hã sô ædanhimipari õ zém na si, te za ãzé, 'ri para u hã.
Tane, Wanhib'apito zô 're ædanhimipari za'ra mono õ zém na si, te
za wei mo apâ. Ãne wamhã, hâiwa te za ai'utõ. Rãrã'ã za'åtå uptabi
di za. Uburé maræ hã hâiwa na 're æsimasa mono hã te za ai'uzâ.
Danhipti'ai mono bâ, maræ hã 're æhâimana za'ra mono hã te za
si'utõræ.

11 Tawamhã, uburé maræ hã æsi'utõræzém na hã aima waihu'u pese
za'ra wa'aba wa, e niha te za tawamhã 're aihâimana za'ra wa'aba
mo. Te za aiwå uptabi na 're aihâimana za'ra wa'aba mo, 'Re
æhâimana u'âsi mono nhimiroti zarina si. 12 Te za duré asimi'å na sô
're asimipari za'ra wa'aba mo, 'Re æhâimana u'âsi mono bâdâ te te
æpisutu zô. Bâdâ hã æwa waptã'ã su'u da, te za asiptete sina 're
aihâimana wå za'ra wa'aba mo. Bâdâ æwa waptã'ã wamhã, te za
hâiwa hã ai'utõ, unhama ro'o na. Duré uburé maræ hã hâiwa na 're
æsimasa mono hã te za ai'utõ. 13 Ãne za romhâimana wa, hâiwa ætéb
zô, duré ti'a ætéb zô zama, wa za sô 're wanhimipari u'âsi za'ra, tame
dawå na si 're ædahâimana za'ra mono zéb zô. 'Re æhâimana u'âsi
mono hã ãne æwå na te te dama ropisutu wa, wa za sô 're
wanhimipari u'âsi za'ra.

14 Taha wa, ðsiwadi noræ, ðma asawi pese za'ra wa'aba noræ hã,
rowå zô 're asimipari za'ra wa'aba mono sina, te za sada 're asiptete
za'ra wa'aba mo, aihâimana wå na 're aihâimana za'ra wa'aba mono
da, 'Re æhâimana u'âsi mono hã aihâimana wå uptabi na, te te 're
aiwaihu'u za'ra wa'aba mono da, rowå u'âsi ãma 're anomro aba
mono da. 15 Ma'ãpé, ãma 're rosa'rata pese za'ra wa'aba mono,

2 PEDRU 3 892

O Novo Testamento na xavante do Brasil, 1a ed., © 2005, Liga Bíblica



Wanhib'apito hã da'ãma æwa'a su'u õ zém na hã. Ta hã te simi'å na
're hâimana, tinhimihâzé wi te te 're æda'anho'reptui mono da hã.
Ãne na ma tô duré Paru hã wama æsawi pe hã aima rob'ui'éré za'ra
wa'wa, hâiwa hawi rowaihu'u na 'Re æhâimana u'âsi mono te te
tãma æwaihu'uzéb zarina. 16 Ãne na ma tô te te dama 're awaihu'u,
Paru hã te te dama ãma 're rob'ui'éré mono wamhã. Nimame te
tihâimana za'ra, æsimi'ui'éré pire hã. Ta hã dama pire za'ra di, da te
're æwaihu'u za'ra mono zéb da hã. Ãne wa, ma tô ni'wam noræ hã
æsimiroti na te te ãma 're upa za'ra, te te 're waihu'u pese za'ra mono
õ wa, wå nherå, æsimiroti hã. Ta noræ hã Wanhib'apito ãma siptete
sina 're hâimana za'ra mono õ wa, ma tô Paruhu nhimiroti na te te
ãma 're upa za'ra. Duré 'Re æhâimana u'âsi mono nhimiroti 'rata na
rob'ui'éré hâiba amo na zama, ma tô te te ãma 're upa za'ra. Taha
wa, te za 'Re æhâimana u'âsi mono hã hâ za'ra.

17 Ðsiwadi noræ, ðma asawi pese za'ra wa'aba noræ hã, ãne hã aima
waihu'u pese za'ra wa'aba wa, ma'ãpé 'râwi 're asi'madâ'â pese za'ra
wa'aba mono, 'Re æhâimana u'âsi mono nhimiroti wå'õ'wa noræ
nhimirowasu'u hã 're wapari za'ra wa'aba mono tõ da, Wanhib'apito
ãma asiptete sina 're aihâimana u'âsi za'ra wa'aba mono da.
18 Ma'ãpé, 're aihâimana wå u'âsi za'ra wa'aba mono, aihâimana wå
hã asima 're sa'åtå za'ra wa'aba mono da, Wanhib'apito Zezu Cristu
te te 're æwa'apawapto mono zém na. Duré Wanho'reptui'wa Zezu
Cristuhu ãma rowaihu hã, te za asima 're æsa'åtå za'ra wa'aba mo.
Ta hã Wanho'reptui'wai wa, wa za ãma 're wawata u'âsi za'ra. Tane
tô.

1 Zuwã
Æsazei'wa noræ ma, Zuwã te te ærob'ui'éré na'rata zé

Æbaihâ wasu'uzé
Ã æbaihâ na rob'ui'éré hã Zuwã hã ãma sisisi õ di. Tane nherå, æsãna'rata

hawim na hã dama waihu'u pese za'ra di, æsimi'ui'éré na hã. Zuwã hã ma tô
wama waihu'u za'ra tinhimi'ui'éré na hã, 're wasisawi pese za'ra mono da, 'Re
æhâimana u'âsi mono te te 're æwa'azawi pese mono ne. Duré rowa'a na si 're
wanomro mono da, ma tô wama waihu'u za'ra, wawasédé hã wa te 're
'manharæ za'ra mono ãna.

Zezu Cristu æsi'a'uwåzé wasu'u

1 1 Wa hã Zuwã, wa za oto aima ãma rob'ui'éré za'ra wa'wa,
Wanhib'apito zazei'wa, 're æ'aihâimana za'ra wa'aba mono noræ

ma. Duréihã maræ õ uptabi ré, 're æhâimana mono ãma, wa za aima
ãma rob'ui'éré za'ra wa'wa. Ta hã ma tô si'a'uwå, ti'ai ãma hã. Ta hã
wa tô wa te 're wapari za'ra, ti'ai ãma 're moræ ré, æsiré 're æwanomro
mono noræ hã. Wa tô duré wa te 're hâiba 'madâ'â u'âsi za'ra, watõmo
na. Dâ'â pari, hâiwa'utu wa, wa tô duré wanhib'rata na hâiba upi
za'ra ni. Ta hã 'Re æhâimana u'âsi mono mreme na æsisi hã, duré 're
ædanomro mono zép té, te te dama 're æ'apisutu mono. 2 Duréihã maræ
õ ré hã Wamama siré te 're hâimana u'âsi, ta hã. Tawamhã ma tô we
datåme sihâi'ré, sõ'awi ãma 're ædanhopré mono da hã. Wa noræ hã
wa tô wa te 're 'madâ'â za'ra. Taha wa, sena na wa aima wasu'u za'ra
wa'aba ni, 're ædanomro u'âsi mono zé te te dama 're æ'apisutu mono
hã. 3 E maræ da, wa ãne aima rowasu'u za'ra wa'aba ni, wa te 're
æ'madâ'â za'ra mono zém na hã, duré wa te 're æwapari za'ra mono
zém na zama. Wamama siré 'râwi 're æwahâimana za'ra mono ne,
duré æ'ra siré Zezu Cristuhu siré 'râwi 're æwahâimana za'ra mono ne,
a noræ wa'aba zama æsiré 're aihâimana za'ra wa'aba mono da, wa ãne
aima waihu'u za'ra wa'aba ni. 4 Watoi uptabi zé hã wa te wasima 're
'masisi za'ra mono da, wa ãne aima ãma rob'ui'éré za'ra wa'aba ni,
ãma 're æwahâimana za'ra mono zéb da hã.

'Re æhâimana u'âsi mono, rowa'a u'âsi 're æhâimanamono zé wasu'u
5 Zezu Cristu hã ma tô Timama hã te te wama 're sadawa wasu'u

za'ra. Taha nhimirowasu'u hã wa te 're æwapari za'ra mono zém na

wa oto aima rowasu'u za'ra wa'aba ni. E niha Timama hã te te
wama 're æsadawa wasu'u za'ra mono zé hã. Ãne na wa tô wa te 're
wapari za'ra: “Rowa'a wamhã, robra õ di. Tane, 'Re æhâimana u'âsi
mono hã wå uptabi wa, maræ æwasédé hã ãma 're hâimana mono õ
di.” Ãne Timama hã te te wama 're æsadawa wasu'u za'ra mono zé hã.
6 Ãté wa za wawasété na 're wahâimana za'ra. Tawamhã, wawasété
na 're wahâimana za'ra mono wamhã, robra u'âsi wa za 're wahâimana
za'ra, wapå'å 'remhã. Tawamhã robra u'âsi 're wahâimana za'ra
mono nherå, 'Re æhâimana u'âsi mono siré, 'râwi 're æwahâimana za'ra
mono na dama 're wasiwasu'u za'ra mono wamhã, wazadawa
nhipese na wa za 're wahâimana za'ra, wapå'å 're, robra u'âsi 're
wahâimana za'ra mono nherå. Ãne wamhã, tô senai õ di, 're
æwahâimana za'ra mono zé hã. 7 Tane nherå, 'Re æhâimana u'âsi
mono nhimiroti zarina 're wahâimana za'ra mono wamhã, rowa'a
na 're æhâimana mono ne, wa za duré wa noræ hã rowa'a na 're
wahâimana za'ra. Taha zarina, wa za duré 'râwi wasiré ãma 're
wahâimana za'ra, wasisawi pese sina. 'Re æhâimana u'âsi mono 'ra
hã te za duré wawasédé hã te te wama 're apari tidâ'âzém na Zezusi
hã, wawasété ãna oto ãma 're wanomro mono da.

8 Ãté wa za taré 'râwi wasi'ãma wa te 're rosa'rata za'ra, ãne: “Wa
noræ hã wawasété ãna, wa 're wahâimana za'ra.” Ãne wasi'ãma wa te
're rosa'rata za'ra mono wamhã, wa za 'râwi wasima 're wazadawa
nhipese za'ra, wawasété õ na wasina 're æwawata za'ra mono na. 'Re
æhâimana u'âsi mono nhimiroti hã tô sena uptabi hã wapå'å 're,
wama 're hâimana za'ra mono õ di, ãne wamhã. 9 Tane nherå,
wawasédé hã wa te 're æ'manharæ za'ra mono na 'Re æhâimana u'âsi
mono ma, 'râwi 're wasiwå'õ za'ra mono wamhã, te te dama 're
æ'aropisutu mono zéb zarina, te za te te wama ãma 're a'uwaimrami,
te te wama ãma 're a'upai mono ãna. Tãma 're æwasiwasu'u za'ra
mono zéb zarina, wawasédé hã wa te 're æ'manharæ za'ra mono hã te
te wa'ãma 're ab'madâ'â mono õ di za oto. Te za te te wama 're
apari, wawasédé hã. 10 Duréihã 'Re æhâimana u'âsi mono hã ma tô
da'ãma waihu'u siro, uburé 're ædahâimana wasété za'ra mono zém
na hã. Taha wa, wa noræ hã wawasété ãna 're æwahâimana za'ra
mono na dama 're wasiwasu'u za'ra mono wamhã, 'Re æhâimana
u'âsi mono ãma, wa æsadawa nhipe hã wa te ãma 're sa'ra za'ra.
Tawamhã 'Re æhâimana u'âsi mono nhimiroti hã wapå'å 'remhã,
wama 're hâimana za'ra mono õ di za.

Zezu Cristu hã Timamama, te te 're æda'apawapto mono zé wasu'u

2 1 Ð'ra noræ, ðma asawi pese za'ra wa'aba noræ hã, e maræ da, wa
ãne na aima rob'ui'éré za'ra wa'wa. Aiwasété ãna ãma 're

aihâimana za'ra wa'aba mono zéb da hã, wa ãne ðnhimi'ui'éré na

ãma aipo're pu'u za'ra wa'wa. Tane nherå, aiwasédé hã 're 'manharæ
za'ra wa'aba mono wamhã, 're 'manharæ za'ra wa'aba mono nherå,
Zezu Cristu hã 're æmoræ wå uptabi hã te za ai'ãma 're sisapræ za'ra
wa'wa, tinhimiroti wå na. Timama ma, te za ãne te te 're aiwasu'u
za'ra wa'wa, Zezusi hã: “Ã noræ hã, tiwasédé te te 're 'manharæ za'ra
mono wa, asiwi 're awå'õ mono õ di za. Wa hã wa tô æ'upana sada
ðdâ'â za'ra, uburé æwasédé hã te tãma 're æ'apari mono zéb da hã.”
Ãne te za Timama wi te te 're rowaptårå, ai'upana za'ra wa'aba. 2 Ta
hã ma tô wazada dârâ, 'Re æhâimana u'âsi mono hã wawasédé hã te
te wama 're æ'apari mono zéb da hã. Tane nherå, wazada si dâ'â õ
di. Uburé da'udâna dawasédé hã da te 're æ'manharæ za'ra mono noræ
zada zama, ma tô dârâ, da'upana.

3 E niha, wa za tawamhã wasina waihu'u pese za'ra ni, 'râwi æsiré
're æwahâimana za'ra mono na hã. 'Re æhâimana u'âsi mono
nhimiroti hã wa te 're 'madâ'â pese za'ra mono wapsi, wa za wasina
wa te 're waihu'u za'ra, 'râwi æsiré 're æwahâimana za'ra mono na.
4 Ãté ni'wa hã te za ãne dama 're siwasu'u: “Wa hã, 'Re æhâimana
u'âsi mono hâimanazé hã ðma waihu'u pese di.” Ta hã æsimiroti hã
te te 're 'madâ'â pese mono õ nherå, te za taré dama 're siwasu'u,
sadawa nhipese na. Duré 'Re æhâimana u'âsi mono nhimiroti hã tô
sena uptabi hã æpå'å 're, tãma 're hâimana mono õ di. 5-6 Tane
nherå, ni'wam noræ hã 'Re æhâimana u'âsi mono nhimiroti si te te 're
'madâ'â pese za'ra mono wamhã, 'Re æhâimana u'âsi mono te te 're
æda'azawi pese mono zém ne, 're æsisawi pese za'ra mono zéb zô, ta
noræ wi tiwi 're rowaptâ'â za'ra mono õ di za. Te za te te tãma ãma
're uwaimrami u'âsi za'ra, 'Re æhâimana u'âsi mono ma. Duré
ni'wam noræ hã 'Re æhâimana u'âsi mono ãma 're æhâimana za'ra
mono na dama 're siwasu'u za'ra mono wamhã, e niha tawamhã, 're
æhâimana za'ra mono zé hã za. Zezu Cristu hã ti'ai ãma 're moræ ré,
're æhâimana wå mono zém ne, te za 're hâimana wå za'ra. Ãne hã
wa noræ hã 're wahâimana za'ra mono wamhã, wa za sena na wa te
wasina 're waihu'u pese za'ra, 'Re æhâimana u'âsi mono ãma si 're
æwahâimana za'ra mono zém na hã.

Duréi nherå, 'Re æhâimana u'âsi mono nhimiroti té wasu'u
7 Ðsisãnawã noræ, ðma asawi pese za'ra wa'aba noræ hã, ãhãna 'Re

æhâimana u'âsi mono te te dama ærotizép tém na te ãma aima
rob'ui'éré za'ra wa'aba õ di. 'Re æsaze na'rata za'ra wa'aba mono zém
hawi, aima 're æhâimana za'ra wa'aba mono zém na, wa ãma aima
rob'ui'éré za'ra wa'wa, za 're æwasisawi pese za'ra mono zéb da na.
Ta hã te 're æwapari u'âsi za'ra wa'aba mo. 8 'Re æhâimana u'âsi
mono te te dama ærotizé hã ãhãna te ãma ærob'ui'éré hã duréi nherå,
ãhãna hã duré æté oto. E maræ wa. Cristu hã ti'ai ãma 're moræ ré, ma

tô Timama nhimiroti zarina te te 're da'azawi pese, tô õhõ zarina si.
A noræ wa'aba zama te duré æsimiroti zarina 're aihâimana za'ra
wa'aba mo, 're asisawi pese za'ra wa'aba mono sina. Taha wa, wa tô
oto wa te 're waihu'u za'ra, duréi nherå, ãhãna hã æté duré,
Wamama nhimiroti hã, õhõ si nherå. Zezusi hã ti'ai ãma 're moræ ré,
ma tô te te dama 're rowasu'u, rowa'a na si 're danomro wå mono
da, robra na si 're danomro wasété tõ mono da, danhimiza'rese ãna.
Taha wa, te oto robra hã te te sina rosapari u'âsi. Æwa'rãmi te
rowa'a æsa'åne hã te te sina rosa'ré, hâimo.

9 Ãté ni'wa hã dasiré æsazei'wa newa te za taré ãne dama 're
siwasu'u: “Wa hã, 're ðmoræ wå di. Rowa'a na si wa 're ðhâimana,
'Re æhâimana u'âsi mono nhimiroti zarina.” Ãne ni'wa hã dama
're siwasu'u mono nherå, æsazei'wa noræ te te 're a'ruiwapari
mono wamhã, ta hã te zahadu robra na 're hâimana. 10 Ni'wa hã
æsazei'wa noræ te te 're azawi pese mono wapsi, te za rowa'a na 're
hâimana u'âsi, tipå'å 're. Tawamhã rowa'a na si 're moræ wamhã,
're si'marõpãræ mono õ di za tiwasété na, 'Re æhâimana u'âsi
mono nhimiroti zarina 're hâimana wå mono wa. 11 Tane nherå,
ni'wa hã æsazei'wa noræ te te 're a'ruiwapari mono wamhã, ta hã
te zahadu robra u'âsi siwa'ru 're hâimana, tipå'å 're. Robra na
datob'a ne siwa'ru 're ædahâimana za'ra mono ne, te 're hâimana
wasété.

12-14 Ð'ra noræ, ðma asawi pese za'ra wa'aba noræ hã, 'Re æhâimana
u'âsi mono hã aiwasété 'wa hã te te ai'ãma 're ab'madâ'â aba mono
õ di oto, Zezusi hã dazada ædâ'âzéb zarina. Duré Wamama hâimanazé
hã aima waihu'u pese za'ra wa'aba di. Taha wa, wa aima ãma
rob'ui'éré za'ra wa'wa.

Æprédum noræ, duréihã maræ õ uptabi ré, 're æhâimana mono siré
'râwi 're aihâimana za'ra wa'aba mono wa, wa duré aima rob'ui'éré
za'ra wa'wa.

Duré æpréduptém noræ, Æwasété uptabi ãma ai'uté za'ra wa'aba
wa, wa aima rob'ui'éré za'ra wa'wa. Duré, 'Re æhâimana u'âsi mono
zadawa wasu'u zarina si asiptete na 're aihâimana za'ra wa'aba
mono wa, wa oto ãne aima ãma rob'ui'éré za'ra wa'wa.

15-16 Ti'ai ãma dapo're'õ u'âsi 're ædanomro mono na, wa za oto aima
rowasu'u za'ra wa'wa. Dawasété zô, da te dasima 're ærob'ruiwapari
u'âsi za'ra mono zé hã, Wamama tei õ di. Duré, datõmo na maræ hã
da te 're 'madâ'â za'ra mono wa, da te dasima 're æ'ruiwapari za'ra
mono zé hã, Wamama tei õ di. Duré, danhimaræ ahâ wa, 'râwi dasina
're ædawata za'ra mono zé hã, Wamama tei õ di. Duré, dahâimana
pire na 'râwi dasina 're ædawata za'ra mono zéb zama, Wamama tei
õ di. Uburé maræ hã ti'ai ãma æwasétére hã dapo're'õ u'âsi 're
ædanomro mono noræ te hã.

Taha wa, ti'ai ãma uburé 're ædahâimana wasété za'ra mono noræ
ne, aiwasété zô asima 're rob'ruiwapari za'ra wa'aba mono õ di za.
Aiwasété zô asima 're rob'ruiwapari za'ra wa'aba mono wamhã, tô
sena Wamama hã 're sawi waihu'u za'ra wa'aba mono õ di za.

17 Ti'ai ãma uburé 're ædahâimana wasété za'ra mono zé hã
æsi'utõræzéb u, ãhãna hã te te sina rotété u'âsi, duré uburé maræ æwasédé
hã da te dasima 're æ'ruiwapari za'ra mono zama. Zahadu wapsi te
za ai'utõ, simisutu. Ni'wam noræ hã 'Re æhâimana u'âsi mono
nhimipisutuzém na si 're hâimana za'ra mono wapsi, ta noræ si te za
're hâimana u'âsi za'ra, si'utõræ ãna.

Cristuhu zada za 're æhâimana mono wasu'u
18 Ð'ra noræ, ðma asawi pese za'ra wa'aba noræ hã, ropsi'utõræzéb u

hã romhuture di oto. Tame te za oto aibâ æwasédé hã dama 're
hâimana sõ'awi, Cristuhu zada 're æhâimana mono hã. Cristuhu
newa te za æsimiroti hã da te 're wapari za'ra. Taha wasu'u hã ma tô
're æwapari u'âsi za'ra wa'aba mo. Tane nherå, te duré ãhãna
wanho'a 're hâimana za'ra ahâ uptabi na, za Cristuhu zada dama 're
æhâimana mono ne. Taha wa, wama waihu'u pese za'ra di oto,
ropsi'utõræzéb u æromhuture na hã. 19 Ta noræ hã ma tô aré wasiré
're si'rã'õtõ u'âsi, æwasu'uwå u. Wasiré uptabi 're hâimana za'ra
mono õ nherå, ma tô aré wasiré 're hâimana za'ra. Wasiré uptabi,
're hâimana za'ra mono 'wa'âhã, te aré wasiré 're hâimana u'âsi
za'ra, 'râwi. Tane nherå, ma tô wahawi 're wairébé. Taha wa, wa tô
wasina waihu'u za'ra ni oto, wasiré uptabi 're æhâimana za'ra mono
õ na hã.

20 A noræ wa'wa hã ma tô Zezusi hã 're æmoræ wå uptabi hã te te 're
aipisutu za'ra wa'wa, Timama på'åzani hã te te aima 're sõmri za'ra
wa'aba mono da. Taha wa, ma tô oto Wamama nhimiroti tô sena
uptabi hã aihâiba mono bâ æwaihu'u za'ra wa'wa. 21 E Wamama
nhimiroti hã tô sena uptabi hã waihu'u za'ra wa'aba õ wa, wa ãne
ãma aima rob'ui'éré za'ra wa'wa. Mare di. Ãne wab õ di. Æsimiroti
hã waihu'u pese za'ra wa'aba wa, wa ãne aima ãma rob'ui'éré za'ra
wa'wa. Duré 're ædazadawa nhipese za'ra mono zé hã 'Re æhâimana
u'âsi mono nhimiroti tô sena uptabi hawib õ na hã waihu'u pese
za'ra wa'aba wa, wa ãne aima rob'ui'éré za'ra wa'wa.

22 E 'wam noræ hã bété 're æsadawa nhipese za'ra mono hã. Ta noræ hã
te ãne Zezusi hã te te dawi 're udâ za'ra: “Zezusi hã Danho'reptui'wa
da, 'Re æhâimana u'âsi mono te te æpisutu õ di.” Ta noræ hã sadawa
nhipese uptabi na 're æhâimana za'ra mono. Ta noræ hã te Cristuhu
zada 're hâimana za'ra, te te dawi 're udâ za'ra mono wa. Æmama
zada zama te duré 're hâimana za'ra, ta noræ hã. 23 Ni'wam noræ hã
'Re æhâimana u'âsi mono 'ra, te te dawi 're udâ za'ra mono wamhã,

ta noræ hã Æmama siré 'râwi 're hâimana za'ra mono õ di. Ni'wam
noræ si, Zezusi hã Wamama hawi we æmoræ na te te 're æsaze za'ra
mono na tô sena dama 're æsiwasu'u za'ra mono noræ si, te Wamama
siré 'râwi 're hâimana za'ra, rowå na.

24 Ma'ãpé, æwasu'uwå hã 're æsaze na'rata za'ra wa'aba mono zém
hawi 're æwapari za'ra wa'aba mono zém na si 're anomro u'âsi aba
mono. Ãma 're anomro u'âsi aba mono wapsi, te za duré 'Re æhâimana
u'âsi mono 'ra ãma 're anomro aba mo, duré Æmama ãma zama.
25 Cristu hã ma tô ãne wama ropisutu sirõmo za'ra, 're wadâ'â za'ra
mono ãna, æ'rata 're æwasi'ubumroi u'âsi mono zéb da hã.

26 E 'wam noræ ãma, wa aima rob'ui'éré za'ra wa'wa. Sadawa
nhipese na taré te te aima 're æroti za'ra wa'aba mono noræ ãma, wa
aima rob'ui'éré za'ra wa'wa. Æsiniwæ 're aipizari za'ra wa'aba mono
da, te ta noræ hã tinhimiroti tô senai õre na te te 're aipibui u'âsi
za'ra wa'wa. 27 Tane nherå, ma tô Cristu hã Timama på'åzani hã te
te aima 're sõmri za'ra wa'wa. Taha ré, te oto æré 're anomro u'âsi
aba mo. Aipå'å 're, te aima 're hâimana u'âsi za'ra wa'wa. Taha wa,
roti aimawi zô asina 're asimipari za'ra wa'aba mono õ di za. Taha
si te za uburé maræ æwå hã te te aima 're waihu'u za'ra wa'wa, 'Re
æhâimana u'âsi mono på'åzani hã. Tô sena uptabi, æsimiroti hã. Taré
te te aima 're roti za'ra wa'aba mono õ di. Taha wa, te za æsimiroti si
're æ'madâ'â pese za'ra wa'aba mo. Cristuhu ãma si te za duré 're
anomro u'âsi aba mo.

28 Ð'ra noræ, ãne wa za oto aima roti za'ra wa'wa. Zezusi hã apâ
wei moræ õ ré, ma'ãpé õhõ ãma si 're anomro u'âsi aba mono, apâ za
wei moræ wa, tãma aipahi za'ra wa'aba tõ da, duré rowazép te, tãma
ai'rãpo za'ra wa'aba tõ da. 29 Cristu hã 're æmoræ wå uptabi na hã
aima waihu'u pese za'ra wa'aba di oto, maræ na 're æsiwasété mono õ
na hã. Taha wa, ni'wam noræ hã 'Re æhâimana u'âsi mono te te dama
're æ'apisutu mono zéb zarina si 're nomro wå mono wamhã,
tawapsi te za oto æwaihu'u za'ra wa'wa, ta noræ hã 'Re æhâimana
u'âsi mono nhib'a'uwå, tô sena 're ænomro mono na hã.

'Re æhâimana u'âsi mono 'ra noræ 're æhâimana za'ra
mono zé wasu'u

3 1 Ma'ãpé, ãma aipo're pu'u za'ra wa'aba. Wamama hã 'Re
æhâimana u'âsi mono hã, tô sena te te 're wa'azawi pese uptabi.

Te te 're wa'azawi pese mono wa, te ti'ra na te te 're wa'anhisi. Taha
wa, tô sena, wa oto æ'ra hã 're wahâimana za'ra, æsazei'wai mono bâ.
Dapo're'õ u'âsi 're ædanomro mono noræ hã, Wamama hã te te siwi
're waihu'u za'ra mono õ wa, wa noræ zama æ'ra na te te duré siwi 're
wawaihu'u za'ra mono õ di, ta noræ hã. 2 Ðsisãnawã noræ, ðma asawi
pese za'ra wa'aba noræ hã, 'Re æhâimana u'âsi mono 'ra, wa oto 're

wahâimana za'ra. Tane nherå, za 're æwahâimana za'ra mono zéb da
hã, zahadu wama waihu'u prã za'ra di. Cristu hã apâ wei wazô moræ
wamhã, æsine wa za oto 're wahâimana za'ra. Ãhã si wama waihu'u
pese za'ra di. E maræ wa, wa za æsine 're wahâimana za'ra. Tô sena
Cristu hã 're æhâimana mono zém na 'râwi wa te oto wasiwi waihu'u
za'ra wa, wa za æsine 're wahâimana za'ra. 3 Õhõ zô rob'umnhasi
sina, sô 're wanhimipari za'ra mono ré, wa za uburé maræ æwasédé
hã wa te wasiwi 're wå'õ pese za'ra 'râwi, æwå na si 're wahâimana
za'ra mono da. Cristu hã wasété ãna 're æmoræ ne, wa za 're
wahâimana za'ra.

4 E maræ tawamhã, 're ædawasété za'ra mono zé hã. 'Re æhâimana
u'âsi mono nhimiroti, da te dasiwi 're wå'õ pese za'ra mono wamhã,
ta hã dawasédé. Taha wa, ni'wam noræ hã 're wasété za'ra mono
wamhã, ta noræ hã 'Re æhâimana u'âsi mono nhimiroti te te siwi 're
wå'õ za'ra, 'râwi. 5 Tane nherå, Cristu hã ma tô we ti'ai u mo,
dawasédé hã te te dama 're apari mono da. Ã hã aima waihu'u pese
za'ra wa'aba di. Ta hã 're æmoræ wasété õ, duré maræ æwasédé hã te te
're æ'ab'manharæ mono õ. 6 Taha wa, ni'wam noræ hã Cristuhu ãma si
're hâimana za'ra mono wamhã, ta noræ hã 're hâimana wasété za'ra
mono õ di. Tane nherå, ni'wam noræ hã 're hâimana wasété u'âsi
za'ra mono wamhã, ta noræ hã Zezusi hã Danho'reptui'wa na te te
're waihu'u za'ra mono õ di. Ta noræ ma, Zezusi hã tãma waihu'u
za'ra õ di tô.

7 Ð'ra noræ, dahâimana wasété na 're ædanomro mono na, da'ãma
're sasõmri za'ra wa'aba mono õ di za, danhimiroti senai'õ na dama
're æhâimana za'ra mono na zama. Ma'ãpé 'râwi asina 're asõpré pese
aba mono. Ni'wam noræ hã 're nomro wå mono wamhã, 'Re æhâimana
u'âsi mono nhimiroti na sima ãma 're sipa za'ra mono õ wamhã, ta
noræ si 're hâimana wå za'ra mono di, Cristu hã 're æmoræ ne. 8 Wa'uburé
hã, wa'rui'wa hã ropoto na'rata hawim haré, te tiwasédé hã te te 're
ab'manharæ u'âsi. Taha wa, ni'wam noræ hã tiwasédé te te 're 'manharæ
u'âsi za'ra mono wamhã, ta noræ hã Wa'uburé nhib'a'uwå te 're
hâimana za'ra. Taha nhimiromhuri wasédé hã te te tiwi pari da, ma
tô 'Re æhâimana u'âsi mono 'ra hã we ti'ai u datåme mo.

9 Ni'wam noræ hã 'Re æhâimana u'âsi mono 'ra, 're hâimana za'ra
mono wamhã, ta noræ hã tiwasédé te te 're 'manharæ u'âsi za'ra
mono õ di. Mare di. E maræ wa. 'Re æhâimana u'âsi mono hã æpå'å
're, 're æpoto téb za'ra mono zé hã te te tãma 're anhomri mono wa.
Duré 'Re æhâimana u'âsi mono hã, ãma 're 'ra za'ra mono wa,
tiwasédé hã õne u'âsi te te 're 'manharæ waihu'u za'ra mono õ di za.
10 E niha wa za bété waihu'u za'ra ni, 'Re æhâimana u'âsi mono 'ra
noræ hã, duré Wa'uburé 'ra noræ hã. Ni'wam noræ hã 're hâimana wå
za'ra mono õ wamhã, duré te te 're dazawi pese za'ra mono õ

1 ZUWÃ 3 900

O Novo Testamento na xavante do Brasil, 1a ed., © 2005, Liga Bíblica



wamhã, ta noræ hã 'Re æhâimana u'âsi mono 'ra, 're nomro mono õ
di. Ãne na wa za ta noræ hã Wa'uburé 'ra na waihu'u za'ra ni.

'Re ædasisawi pese za'ra mono zém na roti wasu'u
11 Duréihã æsãna'rata hawimhã, ma tô Zezusihi wasu'uwå hã 're

æwapari za'ra wa'aba mo, uburé 're æwasisawi pese za'ra mono zém
na hã. 12 Duréihã Ca'æ, tino te te æ'ruiwapari ne, 're wasi'ruiwapari
za'ra mono õ di za. Ta hã æwasété nhib'a'uwå te 're hâimana,
Wa'uburé nhib'a'uwå. Ta hã ma tô tino tæwæ. E maræ wa. Æno si 're
hâimana wå mono wa, 'Re æhâimana u'âsi mono hã te te wåsãmri
'ru te.

13 Ðsisãnawã noræ, æpo're'õ noræ hã te za te te 're ai'ruiwapari za'ra
wa'wa. Te te 're ai'ruiwapari za'ra wa'aba mono wa, ãté te za 'râwi
asima 're ænharæ za'ra wa'aba mo, ãne: “E maræ wa, te õ noræ hã te te
're ð'ruiwapari za'ra.” Ãne hã 'râwi asima 're nharæ za'ra wa'aba mono
õ di za. Te za tô æhâimana wasété noræ hã te te 're ai'ruiwapari za'ra
wa'wa. Ãne, wa aima waihu'u za'ra wa'wa, æpo're'õ noræ hã te te 're
ai'ruiwapari za'ra wa'aba mono õ newa, 'râwi asima 're nharæ za'ra
wa'aba mono tõ da. 14 Ni'wam noræ hã te te 're dazawi pese za'ra
mono õ wamhã, ta noræ hã te dâ'â u'âsi ne 're hâimana za'ra, tipå'å
'remhã, 'Re æhâimana u'âsi mono nhiti. Tanei õ di, wa noræ hã
wasiré æsazei'wa noræ hã. 'Re æhâimana u'âsi mono nhiti, wapå'å 're
aré wadâ'â u'âsi ne 're wanomro mono nherå, wa tô æhawi 're
wawairébé, 'Re æhâimana u'âsi mono niwæ, rowå na oto 're wanomro
u'âsi mono da, wapå'å 'remhã. Ãne, wa tô oto wasi'ãma waihu'u
pese za'ra ni. 'Re wasisawi pese za'ra mono wa, wa ãne hã tô sena
na wasi'ãma waihu'u pese za'ra ni. 15 Dapãræ'wa noræ ma, 'Re
æhâimana u'âsi mono 'rata 're ædahâimana u'âsi za'ra mono zé hã
tãma 're hâimana za'ra mono õ di. Ãne hã aima waihu'u pese za'ra
wa'aba di. Duré ni'wam noræ hã te te 're da'ruiwapari za'ra mono
wamhã, ta noræ hã dapãræ'wa ne, te 'Re æhâimana u'âsi mono ma hã
're hâimana za'ra. Taha wa, wa te 're da'ruiwapari za'ra mono
wamhã, 'Re æhâimana u'âsi mono 'rata 're ædahâimana u'âsi za'ra
mono zé hã wama 're hâimana za'ra mono õ di za, aiwa. 16 E niha
wa za, 're ædasisawi pese za'ra mono zé hã waihu'u pese za'ra ni.
Ãne wa za waihu'u pese za'ra ni. Cristu hã te te 're wa'azawi pese
mono wa, ma tô sisawi ãna wazada dârâ. Taha zarina wa za duré
wa noræ hã 're wasipawaptob za'ra, 're wasisõ'reptu za'ra mono da.
'Re wadâ'â za'ra mono da nherå, wa za tô 're wasipawaptob za'ra,
're wasihâiba zawi za'ra mono ãna. Ãne 're ædasisawi pese za'ra
mono zé hã za oto. 17 Ni'wam noræ hã maræ, tãma 're hâimana za'ra
mono nherå, maræ zô dawi 're æro'wanhi'riti za'ra mono na te te 're
dawaihu'u za'ra mono nherå, da'ãma 're på'åzé za'ra mono õ

wamhã, e ta noræ hã 'Re æhâimana u'âsi mono nhimizawi pese zéb ré
te 're hâimana za'ra. Mare di. 'Re æhâimana u'âsi mono nhimizawi
pese zé hã te te 're waihu'u za'ra mono õ di, ta noræ hã. 18 Ð'ra noræ, e
wazadawa na si wa za wa te 're dazawi wapti za'ra. Mare di.
Wamreme na si wa te 're dazawi wapti za'ra mono õ di za. Uburé
wa za maræ æwå na wa te 're dapawaptob za'ra, wanhimizawizé hã
tô sena na.

'Re æhâimana u'âsi mono nho'a, dasina dahâtâ'â ãna 're
ædanomro mono zé wasu'u

19 Õhõ na si 're wahâimana za'ra mono wamhã, 'Re æhâimana
u'âsi mono 'ra, 're æwanomro mono na wa za wasina waihu'u pese
za'ra ni, roti tô sena uptabi na si 're æwanomro mono na. Duré æsõ'a
're wahâimana za'ra mono nherå, 'râwi wasina 're wahâtâ'â za'ra
mono tõ da, te za wapå hã wama 're siwaihu'u u'âsi za'ra, wapå hã
æ're wama 're simi'wara mono da. 20 'Re æhâimana u'âsi mono ma hã,
uburé maræ hã tãma waihu'u pese uptabi di. Wa noræ hã maræ hã
wapå'å na 'râwi wa te 're æwaihu'u za'ra mono zém nhipai u, uburé
maræ hã tãma waihu'u pese uptabi di. Taha wa, 'Re æhâimana u'âsi
mono 'ra, 're æwahâimana za'ra mono na 'râwi wapå'å na 're
wasiwawã za'ra mono nherå, te za 'Re æhâimana u'âsi mono hã
wa'ãma 're po're pu'u u'âsi, taha ma uburé maræ hã tãma waihu'u
pese uptabi wa. Wa'ãma 're på'åzé uptabi mono wa, te za wapå hã
æ're wama 're simi'wara, æ'ra 're æwahâimana za'ra mono na, 're
wasiwawã za'ra mono õ wamhã. 21 Ðsisãnawã noræ, ðma asawi pese
za'ra wa'aba noræ hã, wa noræ hã tô sena 're wahâimana wå za'ra
mono wamhã, tawamhã, 'Re æhâimana u'âsi mono nhib'a'uwå 're
æwahâimana za'ra mono na 'râwi 're wasiwawã za'ra mono õ di za.
Ãne wamhã, 'Re æhâimana u'âsi mono ma, wasina 're wapahi za'ra
mono õ di za. Wasina wahâtâ'â ãna, wa za tãma 're wamreme zusi
u'âsi, æsõ'a. 22 Duré, æsimiroti hã wa te 're 'madâ'â pese za'ra mono
wamhã, te te wama 're æ'awå mono zéb uwaibaba si 're wahâimana
za'ra mono wamhã, wa te tiwi 're ærowaptårå za'ra mono zéb
uwaibaba si, te za uburé maræ hã æwå hã te te wama 're anhomri.

23 E niha tawamhã, 'Re æhâimana u'âsi mono nhimiroti hã, wa te
're æ'madâ'â pese za'ra mono zéb da hã. Ãne æsimiroti hã. Æ'ra Zezu
Cristu, wa za wa te wasina 're umnhasi za'ra, Danho'reptui'wa na.
Duré te te wama 're æroti za'ra mono zéb zarina si, wa za 're
wasisawi pese za'ra. Ãne æsimiroti hã. 24 Ni'wam noræ hã 'Re
æhâimana u'âsi mono nhimiroti te te 're 'madâ'â pese za'ra mono
wamhã, tô sena te ta noræ hã ãma 're hâimana za'ra, 'Re æhâimana
u'âsi mono ãma. Ta hã te duré æ'rata 're sãmra u'âsi za'ra, 'râwi. E
niha wa za tawamhã, wasina waihu'u pese za'ra ni, 'Re æhâimana

1 ZUWÃ 3 902

O Novo Testamento na xavante do Brasil, 1a ed., © 2005, Liga Bíblica



u'âsi mono, wa'rata 're æsãmra u'âsi mono zém na hã. Ta hã ma tô
Tipå'åzani hã te te wama 're anhomri, wapå'å 're, 're sãmra mono
da, uburé maræ hã te te wama 're awaihu'u mono da. Taha na wa za
wasina waihu'u za'ra ni, wa'rata 're æsãmra mono na, 'Re æhâimana
u'âsi mono hã.

'Re æhâimana u'âsi mono nhimiroti upana, dama rowasu'u
nhipese'wa noræ wasu'u

4 1 Ðsisãnawã noræ, ðma asawi pese za'ra wa'aba noræ hã, ãté
ni'wam noræ hã te za ãne aima 're siwasu'u za'ra wa'wa: “'Re

æhâimana u'âsi mono hã ma tô Tipå'åzani hã te te wama 're
anhomri. Æpå'åzani te te wama 're æ'awaihu'u mono zéb zarina si, wa
tô wa te dama 're sadawa wasu'u za'ra.” Ãne ni'wam noræ hã aima
're siwasu'u za'ra wa'aba mono nherå, æsimirowasu'u na 're saze su'u
za'ra wa'aba mono õ di za, a'â. Ãhãna hã 'Re æhâimana u'âsi mono
zadawa wasu'u uptabi 'wa newa, roti tô senai'õ na te te dama 're
æroti za'ra mono noræ hã ahâ uptabi di oto. Daro mono bâ te
dawazari 're hâimana za'ra. Taha wa, te za uburé roti hã tô sena zô
're æpibui u'âsi za'ra wa'aba mo, 'Re æhâimana u'âsi mono på'åzani
hawib zô si. 2 E niha te za tawamhã æwaihu'u pese za'ra wa'wa,
ni'wam noræ hã 'Re æhâimana u'âsi mono på'åzani ré sena na te te
dama 're æsadawa wasu'u za'ra mono na hã. Ãté ni'wam noræ hã te
za ãne sena na aima 're siwasu'u za'ra wa'wa, 'râwi tipå'å hawim na
te te 're ærosa'rata za'ra mono hã: “Zezusi hã ta hã Cristu, tô sena
Danho'reptui'wa da, 'Re æhâimana u'âsi mono te te æpisudu. Ta hã
ti'ai ãma dawazari poto wa, ma tô si'a'uwå.” Ãne aima 're siwasu'u
za'ra wa'aba mono wamhã, tô sena na te za ãma 're æwaihu'u za'ra
wa'aba mo oto, 'Re æhâimana u'âsi mono zadawa wasu'u uptabi 'wa
na, duré Æpå'åzani ré 're æhâimana za'ra mono na zama. 3 Tane
nherå, ni'wam noræ hã Zezusi hã Danho'reptui'wa da, ti'ai ãma
dawazari æsi'a'uwå na te te dawi 're udâ za'ra mono wamhã, ta noræ
hã 'Re æhâimana u'âsi mono på'åzani ré 're hâimana za'ra mono õ di,
tô sena. Zezusihi zada, 're æhâimana mono nhimirosa'rata zarina si
te te 're rosa'rata za'ra, tipå'å na hã. Ma tô æwaihu'u sirõmo za'ra
wa'wa, Zezusihi zada, 're æhâimana mono nhimiroti wasété na, za
daro mono bâ dasima da te ãma 're æropéi mono na. Ãhãna æsõwam
nherå, te æsimiroti wasété na 're dahâimana za'ra duré.

4 Ð'ra noræ, a noræ wa'aba si te oto 'Re æhâimana u'âsi mono
nhib'a'uwå 're aihâimana za'ra wa'aba mo. 'Re æhâimana u'âsi mono
zadawa wasu'u uptabi 'wa newa, tô senai'õ na te te dama 're æroti
za'ra mono noræ da, ma tô asiptete sina 're aihâimana za'ra wa'aba
mo, asimirosa'rata na. E maræ wa. Aipå'å 're, 're æsãmra za'ra wa'aba
mono hã, Wa'uburé ma tiwaihu'u pese na siptete uptabi wa, ti'ai

ãma dawada'uri wasété 'wai ma. 5 Ta noræ hã 'Re æhâimana u'âsi
mono zadawa wasu'u uptabi õ 'wa noræ hã, te 'Re æhâimana u'âsi
mono wå'õ'wa noræ me 're hâimana za'ra. Taha wa, te 'Re æhâimana
u'âsi mono wå'õ'wa noræ nhimirosa'rata wasété zarina si te te tãma
're rowasu'u za'ra, ta noræ hã. Taha na si te te tãma 're rowasu'u
za'ra mono wamhã, wapari ze ti, æsimiroti wasété za'ra hã, 'Re
æhâimana u'âsi mono wå'õ'wa noræ ma hã. 6 Wa noræ hã 'Re æhâimana
u'âsi mono nhib'a'uwå, wa oto 're wanomro. Ni'wam noræ hã 'Re
æhâimana u'âsi mono hâimanazé hã 'râwi te te 're æwaihu'u za'ra
mono hã, ta noræ si te te 're wawapari za'ra. Tane nherå, 'Re
æhâimana u'âsi mono nhib'a'uwå'õ, 're ænomro mono noræ hã te te 're
wawapari za'ra mono õ di, 'Re æhâimana u'âsi mono wasu'u na hã.
Taha wa, ni'wam noræ hã 'Re æhâimana u'âsi mono wasu'u na te te
're wawapari za'ra mono õ wamhã, wa za wasina waihu'u pese za'ra
ni, Wa'uburé hawi roti tô senai õ zarina 're æhâimana za'ra mono
na. Duré ni'wam noræ hã 'Re æhâimana u'âsi mono wasu'u na te te 're
wawapari ze za'ra mono wamhã, wa za duré wasina waihu'u pese
za'ra ni, 'Re æhâimana u'âsi mono på'åzani hawi roti sena uptabi
zarina 're æhâimana za'ra mono na hã.

'Re æhâimana u'âsi mono nhimizawi pese zé wasu'u
7 Ðsisãnawã noræ, 're ædasisawi pese za'ra mono zé hã 'Re æhâimana

u'âsi mono te wa, wa za ãma 're wasisawi pese uptabi za'ra. Ni'wam
noræ hã te te 're dazawi pese za'ra mono wamhã, ta noræ hã 'Re
æhâimana u'âsi mono 'ra, te oto 're hâimana za'ra. 'Râwi te duré te te
're waihu'u pese za'ra, 'Re æhâimana u'âsi mono hâimanazé hã. 8 'Re
æhâimana u'âsi mono hã, simizawi pese uptabi di. Tinhimizawi
zarina te uburé maræ hã te te dama 're ab'manharæ u'âsi. Taha wa,
ni'wam noræ hã te te 're dazawi pese za'ra mono õ wamhã, 'Re
æhâimana u'âsi mono siré 'râwi 're nomro mono õ di, ta noræ hã.
9 'Re æhâimana u'âsi mono hã ma tô tinhimizawi pese zé hã wama
waihu'u za'ra. E niha ma tô wama waihu'u za'ra. Ti'ra hã misi
nherå, ma tô we satõ ti'ai u, taha ãma si rowå na 're wanomro u'âsi
mono da. 10 Wa noræ hã 'Re æhâimana u'âsi mono, wama sawi pese
za'ra di. Tane nherå, te taha nhipai u te te 're wa'azawi pese uptabi.
Taha wa, ma tô ti'ra we satõ ti'ai u, wazada dâ'â da, wazada dâ'â
wa, wawasété na te te oto 're wa'ab'madâ'â tõ mono da. Tô sena
æsimizawi pese zé hã siwaprosi te tãma 're hâimana, danhipai u.

11 Ðsisãnawã noræ, 'Re æhâimana u'âsi mono hã ãne hã te te 're
wa'azawi pese mono wa, wa za wa noræ zama taha zarina 're wasisawi
pese za'ra, æsine. 12 'Re æhâimana u'âsi mono hã ni'wa titõmo na te
te 'madâ'â õ di. Tane nherå, 're wasisawi pese za'ra mono wamhã,
'Re æhâimana u'âsi mono hã te za wa'rata 're sãmra u'âsi, 'râwi. Te te

're æwa'azawi pese mono zé hã wa za duré wa te wasina ãma 're
uwaimrami u'âsi za'ra. 13 E niha wa za wasina waihu'u pese za'ra
ni, 'Re æhâimana u'âsi mono ãma si 're æwanomro mono na, duré
õhõ si wa'rata 're æsãmra u'âsi mono na. 'Re æhâimana u'âsi mono hã
ma tô Tipå'åzani hã te te wama 're anhomri. Taha na wa za wa te
wasina 're waihu'u pese za'ra. 14 Wamama hã ma tô ti'ra hã we satõ,
Danho'reptui'wa da. Ta hã wa tô wa te 're 'madâ'â za'ra, watõmo
na. Ãhãna wa oto wa te dama 're wasu'u za'ra, Danho'reptui'wa na,
æ'ra hã. 15 Ãté ni'wam noræ hã te za ãne te te dama 're wasu'u za'ra:
“Zezusi hã 'Re æhâimana u'âsi mono 'ra. Ta hã ma tô 'Re æhâimana
u'âsi mono hã we ti'ai u satõ, Danho'reptui'wa da.” Ãne na ni'wam
noræ hã te te dama 're wasu'u za'ra mono wamhã, ta noræ 'ratap si te
'Re æhâimana u'âsi mono hã 're hâimana, 'râwi. Ta noræ si te 'Re
æhâimana u'âsi mono siré 're hâimana u'âsi za'ra, 'râwi.

16 'Re æhâimana u'âsi mono hã simizawi pese uptabi di. Tane
ni'wam noræ hã te te 're dazawi pese za'ra mono wamhã, ta noræ si te
'Re æhâimana u'âsi mono ãma 're hâimana za'ra, 'râwi. Ta noræ 'ratap
si te 'Re æhâimana u'âsi mono hã 're sãmra, 'râwi. 'Re æhâimana u'âsi
mono te te 're æwa'azawi pese mono zé hã wama waihu'u pese za'ra
di oto. Taha na wa te wasiwi ãma 're wawã za'ra mono õ di oto.
17 Niwapsi te za Zezusi hã dahâimanazém na da'awaihu'u, za te te
da'ãma æ'arowairébézéb ãma hã. Tawamhã 're æhâimana wasété
za'ra mono noræ si te za hâ za'ra oto. Cristu hã ti'ai ãma 're moræ ré,
sihâiba zawi ãna te te 're ædazawi pese mono ne, ti'ab ré 're
wasisawi pese za'ra mono wamhã, tawapsi, wasina wapahi za'ra õ
di za, za da'ãma æsipo'ozéb ãma hã oto. 'Re æhâimana u'âsi mono te
te 're æwa'azawi pese mono zé hã wa te tãma ãma 're uwaimrami
u'âsi za'ra mono wa, wa za wasina wapahi ãna æsõ'a wahâimana
za'ra ni. 18 'Re æhâimana u'âsi mono ma, tãma wazawi pese za'ra
nherå, wasina 're wapahi za'ra mono õ di za oto. Te te 're æwa'azawi
pese mono zé hã te te wama ãma 're a'uwaimrami u'âsi mono
nherå, tãma 're wapå'åwara waihu'u za'ra mono õ di za oto. Tane
nherå, ni'wam noræ hã sina pahi na 're hâimana za'ra mono wamhã,
tawamhã, te te 're æsawi pese za'ra mono zém na te te tãma ãma 're
uwaimrami za'ra mono õ di za, 'Re æhâimana u'âsi mono ma. Ta
noræ hã sina pahi u'âsi 're hâimana za'ra mono wa, te za romhâ ré
robzei'õ na 're hâimana za'ra ti'ab ré, 'Re æhâimana u'âsi mono hã za
da'ãma æsipo'ozéb ãma te te da'ahâ za'ra wa, da te 're ærobzépata
za'ra mono ne.

19 'Re æhâimana u'âsi mono hã æmoræ'rata na te te 're wa'azawi
pese mono wa, wa duré wa noræ hã wa te wasiwi 're sawi pese za'ra,
asa. Taha wa, wa duré 're wasisawi pese za'ra. 20 Ãté ni'wam noræ
hã te za taré ãne dama 're siwasu'u za'ra: “'Re æhâimana u'âsi mono

hã wa wa te 're sawi pese za'ra.” Ãne dama 're siwasu'u za'ra mono
nherå, te te 're da'ruiwapari u'âsi za'ra mono wamhã, sadawa nhipese
na te ta noræ hã 're hâimana za'ra. Titõmo na 'râwi te te 're æ'madâ'â
za'ra mono noræ hã te te 're sawi pese za'ra mono õ nherå, e niha te
za tawamhã 'Re æhâimana u'âsi mono hã dahâiba u'âbâ te te siwi 're
sawi pese, titõmo na te te siwi 're 'madâ'â mono õ nherå. Ãne
wamhã, tãma sawi waihu'u za'ra õ di, ta noræ ma hã. 21 Zezusi hã
ma tô ãne te te wama 're roti za'ra: “Ni'wam noræ hã 'Re æhâimana
u'âsi mono te te siwi 're sawi pese za'ra mono wamhã, taha zarina
te za duré te te 're dazawi pese za'ra.” Ãne æsimiroti hã, wama za'ra hã.

Æsazei'wa noræ hã siptete sina dawi 're æhâimana za'ra
mono zé wasu'u

5 1 Ni'wam noræ hã, Zezu Cristu, Danho'reptui'wa da, 'Re æhâimana
u'âsi mono te te æpisutu na te te 're sazei pese za'ra mono

wamhã, ta noræ si te 'Re æhâimana u'âsi mono 'ra, 're hâimana za'ra.
Ni'wa hã aibâ hã wama sawi pese za'ra wamhã, taha u'âbâ, wa duré
æ'ra noræ hã wa te 're sawi pese za'ra. 2 Taha zarina wa za duré ãne
hã waihu'u za'ra ni: 'Re æhâimana u'âsi mono hã wama sawi pese
za'ra wamhã, duré æsimiroti hã wa te 're 'madâ'â pese za'ra mono
wamhã, taha u'âbâ, wa za æ'ra hã tô sena 're wasisawi pese za'ra,
wasiré æsazei'wa noræ hã. 3-4 Tawamhã 'Re æhâimana u'âsi mono hã
wa te wasiwi 're sawi pese za'ra mono wamhã, e niha wa za
tawamhã 're wahâimana za'ra. Æsimiroti si wa za wa te 're 'madâ'â
pese za'ra. E æsimiroti hã wama pire za'ra di, wa te 're æ'madâ'â pese
za'ra mono zéb da hã. Mare di. 'Re æhâimana u'âsi mono 'ra, oto 're
wanomro mono wa, wama waihu'u pese za'ra di, wa te tãma ãma
're æ'uwaimrami za'ra mono zéb da hã. Taha wa, wanhiptete na wa
za 'Re æhâimana u'âsi mono wå'õ'wa noræ da, 're wahâimana za'ra,
uburé maræ æwasédé hã ti'ai ãma 're æhâimana za'ra mono wi. E niha
wa za wanhiptete sina ãma 're wahâimana za'ra. Zezusi hã
Wanho'reptui'wa na wa te wasina 're æ'umnhasi pese za'ra mono
zém na wa za wanhiptete sina dawi 're wahâimana za'ra. 5 E 'wam
noræ hã te za tawamhã 'Re æhâimana u'âsi mono wå'õ'wa noræ zada
hã, siptete sina 're hâimana za'ra. Zezusi hã, 'Re æhâimana u'âsi
mono 'ra na te te 're æsaze za'ra mono noræ si, te za sada 're hâimana
u'âsi za'ra, 'Re æhâimana u'âsi mono wå'õ'wa noræ zada hã.

Cristu hã a'uwå hâiba na dasiré æpoto na tô sena na da te 're
æwaihu'u za'ra mono zé wasu'u

6-8 Zezu Cristu hã ti'ai u wei moræ wamhã, a'uwå hâiba na ma tô
podo. E niha wa za tawamhã wasiwi waihu'u pese za'ra ni, sena na
Zezusi hã a'uwå hâiba na æpoto na, duré ti'ai ãma a'uwå hâiba na 're

æmoræ na. Si'ubdatõ æwaihu'uzé hã. Æmoræ'rata na æwaihu'uzé hã ãne:
Ti'ai ãma poto wamhã, â na ma podo, tina dub're hawi, dasine.
Duré maparane ãma æwaihu'uzéb da hã ãne: Õ hã dâ'â wamhã,
æwapru hã ma tô tiwi puru, da te dasiwi æwa'rézéb ãma hã. Taha na
wa za wasiwi waihu'u pese za'ra ni, a'uwå hâiba na 're æmoræzém
na. Duré si'ubdatõ ãma æwaihu'uzéb da hã ãne: 'Re æhâimana u'âsi
mono på'åzani, tô sena na si te te wama 're æ'awaihu'u mono zém
na, wa za duré wa te ãma 're waihu'u pese za'ra. Ta hã te sadawa
nhipese ãna 're hâimana u'âsi. Tô sena uptabi na si æsimiroti hã. Â
na æpotozé wasu'u hã, duré dâ'â wa, æwapru tiwi æpu'uzé wasu'u hã,
duré 'Re æhâimana u'âsi mono på'åzani nhimirowasu'u hã, ã noræ
waihu'uzém na maræ aimawi na wa te ãma 're waihu'u za'ra mono õ
di. Ãhã wasu'u si wa tô upsãtã pese na wasiwi waihu'u pese za'ra
ni, Zezusi hã a'uwå hâiba na æpotozé wasu'u si. 9 Maræ na tô sena na
da te wama 're rowasu'u za'ra mono wamhã, wa za tô wa te ãma 're
saze za'ra. Tawamhã, 'Re æhâimana u'âsi mono hã maræ hã te te
wama 're awaihu'u mono wamhã, e wa te ãma 're saze za'ra mono õ
di za. Da te wama 're ærowasu'u za'ra mono zém nhipai u hã, wa za
tô wa te ãma 're sazei pese za'ra, simiroti pire uptabi wa, 'Re
æhâimana u'âsi mono hã. E niha tawamhã ma tô wama waihu'u
za'ra. Zezusi hã tô sena, ti'ra uptabi na ma tô wama waihu'u za'ra.
Taha wa, tô sena wa, wa za wa te ãma 're sazei pese za'ra, õne haré.
10 Ni'wam noræ hã, Zezusi, 'Re æhâimana u'âsi mono 'ra hã te te sina
're umnhasi za'ra mono wamhã, ta noræ si te za tipå'å na sena na te
te 're waihu'u za'ra, â na æpotozé wasu'u na, duré æwapru, tiwi æpu'uzé
wasu'u na. 'Re æhâimana u'âsi mono på'åzani te te tãma 're æ'awaihu'u
mono zéb zarina si, te za sena na te te 're waihu'u za'ra, a'uwå hâiba
na æpoto na, Zezusi hã. Tane nherå, ti'ra na Zezusi te te dama 're
æwaihu'u mono zém na, ni'wam noræ hã 'Re æhâimana u'âsi mono hã
te te ãma 're saze za'ra mono õ wamhã, æsadawa nhipe hã te te ãma
're sa'ra za'ra, ta noræ hã. 11 E niha 'Re æhâimana u'âsi mono hã, ti'ra
te te dama 're æwaihu'u mono zé hã. Ta hã ma tô te te wama 're
apisutu, æ'ra wazada ædâ'âzém na ãma 're æwanomro u'âsi mono zéb
da hã. 12 Ni'wam noræ hã 'Re æhâimana u'âsi mono 'ra siré, 'râwi 're
nomro mono wamhã, ta noræ hã te za dâ'â ãna 're hâimana u'âsi
za'ra, 'Re æhâimana u'âsi mono 'rata. Tane nherå, ni'wam noræ hã 'Re
æhâimana u'âsi mono 'ra siré 're nomro mono õ wamhã, ta noræ hã
æ'rata dâ'â ãna 're hâimana u'âsi za'ra mono õ di za.

'Re ædanomro u'âsi mono zé, da te dasina 're æ'uwaimrami
za'ra mono zé wasu'u

13 E maræ da, wa ãne aima rob'ui'éré za'ra wa'wa, 'Re æhâimana
u'âsi mono 'ra, asina 're æ'umnhasi za'ra wa'aba mono noræ ma.

Aipå'å 're, atâ'â ãna 're anomro u'âsi aba mono zém na sena na
asina waihu'u pese za'ra wa'aba da, wa ãne aima rob'ui'éré za'ra
wa'wa. 14 'Re æhâimana u'âsi mono te te wama 're æ'awå mono zéb
uwaibaba si, uburé maræ na wa te tiwi 're rowaptårå za'ra mono
wamhã, tô sena te za wamreme hã te te 're awapari pese, te te
wama ãma 're æ'a'uwaimrami mono zéb da hã. Taha wa, wasina
wahâtâ'â ãna, wa za 'râwi wapå'å 're ætåme 're wasihutu, 'Re
æhâimana u'âsi mono u hã. 15 Uburé maræ na wa te tiwi 're
ærowaptårå za'ra mono zém na te wa'ãma 're po're pu'u u'âsi,
wamreme na. Tô sena na, wa tô ãne na waihu'u za'ra ni. Taha
zarina wa duré wasina waihu'u pese za'ra ni, za te te wama ãma 're
æ'a'uwaimrami mono zém na hã.

16-17 Uburé da te 're æ'manharæ wasété za'ra mono zé hã,
dawasédé tô, simisutu. Tane nherå, ni'wam noræ hã tiwasédé hã te
te 're 'manharæ za'ra mono nherå, 'Re æhâimana u'âsi mono
nhimiroti u tiwasété wi oto 're sipizari za'ra mono wamhã, õ hã te
te ãma 're ab'madâ'â mono õ di za oto. Tawamhã 'Re æhâimana u'âsi
mono 'rata 're ædanomro u'âsi mono zé hã, tiwi 're simani za'ra
mono õ di za oto.

Tawamhã ni'wam noræ hã æwasédé hã ãne na te te 're 'manharæ
za'ra mono wamhã, duré æwasété na waihu'u za'ra wa'aba wamhã,
te za ãma 're aimreme zusi aba mo, 'Re æhâimana u'âsi mono ma,
æpå'å 're, dâ'â ãna 're æhâimana u'âsi za'ra mono zé hã te te tãma 're
apisutu mono da oto.

Tane nherå, ni'wam noræ hã tiwasété wi 're æsipizari za'ra mono
zéb zô, 'Re æhâimana u'âsi mono på'åzani te te tãma 're æroti za'ra
mono zé hã te te 're wapari za'ra mono õ wamhã, 'Re æhâimana u'âsi
mono hã te za æwasédé hã te te ãma 're ab'madâ'â u'âsi. 'Re
æhâimana u'âsi mono 'rata 're ædanomro u'âsi mono zé hã te te sina
're uwaimrami za'ra mono õ di za. Tiwasété wi 're sipizari za'ra
mono õ nherå, e niha te za 'Re æhâimana u'âsi mono hã ãma 're
siwamri za'ra, te te 're æsõ'reptu za'ra mono zéb da hã. Taha wa, ta
noræ ãma hã te ãma aima roti za'ra wa'aba õ di za, ãma 're aimreme
zusi aba mono zéb da hã.

18 Ni'wam noræ hã 'Re æhâimana u'âsi mono hã ãma 're 'ra za'ra
mono wa, æsib'a'uwå oto 're nomro wå mono wamhã, tiwasédé te te
oto 're 'manharæ u'âsi za'ra mono õ di. 'Re æhâimana u'âsi mono 'ra
hã, Zezusi hã oto ãma 're sisapræ u'âsi za'ra mono wa, tiwasédé hã te
te 're 'manharæ waihu'u za'ra mono õ di oto. Taha wa, æwasété
uptabi hã te te oto 're upi waihu'u za'ra mono õ di za, Wa'uburé hã.
Ãne hã wama waihu'u pese za'ra di oto.

19 Ti'ai ãma uburé 'Re æhâimana u'âsi mono wå'õ'wa noræ hã
æwasété uptabi zadawa para te 're hâimana za'ra. Wa noræ si 'Re

æhâimana u'âsi mono nhib'a'uwå, wa 're wanomro. Ãne hã wama
waihu'u pese za'ra di duré.

20 Ãne wa tô duré waihu'u za'ra ni. Zezusi hã, 'Re æhâimana u'âsi
mono 'ra hã ma tô wei mo, ti'ai u. Ta hã ma tô tinhimiroti na te te
're wa'apawapto, 'Re æhâimana u'âsi mono hã tô sena uptabi hã wa
te 're æwaihu'u pese za'ra mono zéb da hã. Æ'ra ãma, Zezu Cristuhu
ãma 're wanomro mono wa, wa duré Æmama ãma 're wanomro, tô
sena uptabi ãma. Zezusi hã, ta hã uburé Danhib'apito uptabi. Ta hã
dapå'å 're dadâ'â ãna 're ædanomro u'âsi mono zé hã, te te dama 're
æ'apisutu mono. Ãne na wa tô wasiwi waihu'u pese za'ra ni.

21 Ð'ra noræ, ðma asawi pese za'ra wa'aba noræ hã, 'Re æhâimana
u'âsi mono upana waihu'u pese newa, maræ na 're ædawata za'ra mono
noræ wi, te za 're asi'madâ'â pese za'ra wa'aba mo, 'râwi da'ãma 're
sasõmri za'ra wa'aba mono tõ da.

2 Zuwã
Zuwã hã maparane ãma te te duré ærob'ui'érézé,

æsazei'wa noræ ma

Æbaihâ wasu'uzé
Ã æbaihâ na rob'ui'éré na Zuwã hã ma tô æsazei'wa noræ hã ãma pawaptob

za'ra, 're sisawi pese za'ra mono da, duré roti senai'õ hã te te 're wapari za'ra
mono tõ da, daro mono bâ te te æropéi mono hã.

1 1 Wa hã, Wanhib'apito zazei'wa noræ 'madâ'â'wa, wa ãma aima
rob'ui'éré za'ra wa'wa, tinhib'a'uwå da, 'Re æhâimana u'âsi mono

te te 're æ'aipisutu za'ra wa'aba mono noræ ma. Tame te asiré æsazei'wa
noræ hã asiré 're asi'rã'õtõ u'âsi aba mo. Pi'õ noræ hã ti'ra te te 're
æ'madâ'â pese za'ra mono ne, te 're asi'madâ'â pese za'ra wa'aba mo,
æsazei'wai mono bâ. Taha wa, simisutu ðma asawi pese za'ra wa'aba
di, tô sena. Tane nherå, ðma si asawi za'ra wa'aba õ di. Uburé
Zezusihi wasu'uwå hã te te æwaihu'u pese za'ra noræ ma zama, asawi
za'ra wa'aba di duré. 2 Æwasu'uwå hã tô sena uptabi hã wasiré wa te
're 'madâ'â pese za'ra mono wa, wa wa te 're asawi pese za'ra
wa'wa. Õne u'âsi te za æwasu'uwå hã wasiré 're hâimana u'âsi.

3 Wamama ma, wa 're ðmreme u'âsi, 'Re æhâimana u'âsi mono ma,
duré æ'ra Zezu Cristuhu ma zama, æsimizawizé hã wa'ãma 're hâimana
u'âsi za'ra mono da, ta noræ ãma si rowå u'âsi, ãma 're wanomro
mono da. Wa'ãma 're siwãræ u'âsi zahuré mono da, wa duré tãma 're
ðmreme u'âsi zahuré. Ãne te za te te wama 're apisutu zahuré,
Wamama nhimiroti si tô sena na wasiré wa te ãma 're æ'madâ'â pese
za'ra mono noræ ma, duré 're æwasisawi pese za'ra mono noræ ma
zama.

Æsazei'wa noræ, tô sena Cristuhu wasu'uwå zarina si 're
æhâimana za'ra mono zé wasu'u

4 Ni'wam noræ hã asiré 're æ'aihâimana za'ra wa'aba mono noræ hã
æwasu'uwå tô sena zarina si te, u, 're hâimana za'ra, Wamama te te
wama 're æ'aroti mono zéb zarina si. Ãne hã te wapari wamhã, ma
tô æwasu'u wå za'ra hã ðma rowå waze. Taha wa, ðtoi uptabi di,
ãhãna hã. 5 Wasiré æsazei'wa noræ, ðma asawi pese za'ra wa'aba noræ
hã, ãne wa za oto aima roti za'ra wa'wa. Uburé wasiré æsazei'wa

noræ hã, oto 're wasisawi pese za'ra wa'aba mono. Ã hã roti hã
ãhãna si õ di. Duréihã æsãna'rata hawimhã, Zezusi wa te 're æsaze
na'rata za'ra mono zém hawi, wama 're æhâimana u'âsi za'ra mono,
ã hã. 6 E niha tawamhã, ãma 're æwasisawi pese za'ra mono zé hã
za. 'Re æhâimana u'âsi mono nhimiroti si wa za wa te 're 'madâ'â
pese za'ra. Ãne ma tô æsãna'rata hawimhã, æsimiroti wasu'u hã 're
æwapari za'ra wa'aba mo, ãma 're asisawi pese za'ra wa'aba mono
sina ãma 're aihâimana u'âsi za'ra wa'aba mono da.

7 'Re æhâimana u'âsi mono zadawa wasu'u uptabi 'wa newa, roti
tô senai'õ na te te dama 're æroti za'ra mono noræ hã ahâ uptabi di
oto. Daro mono bâ te dawazari 're hâimana za'ra. Zezu Cristu hã,
a'uwå hâiba na dasiré æpoto õ na, te ta noræ hã sô 're simrami za'ra
dama, 'Re æhâimana u'âsi mono hã Danho'reptui'wa da, te te æpisudu
hã. Ni'wam noræ hã ta noræ ne 're hâimana za'ra mono wamhã, te za
æwaihu'u za'ra wa'wa, roti tô senai'õ na te te dama 're æroti za'ra
mono hã. Te za duré æwaihu'u za'ra wa'wa, Cristuhu zada 're æhâimana
za'ra mono na hã. 8 Taha wa, roti tô senai'õ na te te dama 're æroti
za'ra mono noræ wi, te za 're asi'madâ'â pese za'ra wa'aba mo 'râwi,
're æromhuri za'ra wa'aba mono zé wa'â hã 're simini tõ za'ra wa'aba
mono da. Uburé maræ æwå na 'Re æhâimana u'âsi mono, za te te aima
æwa'âbâ za'ra wa'aba zé hã ubuni na asima 're waibui wa'aba mono
da, te za 'râwi 're asi'madâ'â pese za'ra wa'aba mo.

9 Ni'wam noræ hã Cristuhu nhimiroti si te te 're wapari za'ra mono
õ wamhã, tinhimirosa'rata na te te ãma 're uzusi za'ra mono
wamhã, ta noræ hã 'Re æhâimana u'âsi mono siré 'râwi 're hâimana
za'ra mono õ di. Tane nherå, ni'wam noræ hã Cristuhu nhimiroti
zarina si 're nomro mono wamhã, ta noræ si te Wamama siré 're
hâimana za'ra 'râwi, æ'ra siré zama. 10 Duré Cristuhu nhimiroti upana
te te dama 're æroti za'ra mono hã ta noræ hã atåme 're sihutu aba
mono wamhã, sô 're atob'uzu za'ra wa'aba mono õ di za, asõrõwa u
're sisisi aba mono da. 11 Sô 're atob'uzu za'ra wa'aba mono wamhã,
æsimiromhuri wasété na te za æme 're aiwasété za'ra wa'aba mo, ãma
're sasõmri za'ra wa'aba mono wa.

Zuwãhã nhimi'ui'éré 'rãsutuzé wasu'u
12 Zahadu maræ hã ahâ uptabi di, te aima æwaihu'u za'ra wa'aba

zéb da hã. Tane nherå, ãhãna hã te ðsima wå õ di, æbaihâ na te aima
ãma ærob'ui'éré za'ra wa'aba da hã. Ãma atåme ðmoræ aba da si, wa
ðsima rob'madâ, wasisabu za'ra da. Tawapsi wa za 'râwi wasisadawa
'madâ'â za'ra ni. Tawapsi wasima watoi uptabi za'ra di za oto.

13 Ãme wasiré æsazei'wa noræ hã te duré ãma asawi za'ra wa'wa,
ai'ra waptéb za'ra wa'aba ne, 're ænomro mono noræ hã, 'Re æhâimana
u'âsi mono, tinhib'a'uwå da, te te æpisutu za'ra noræ hã.

3 Zuwã
Zuwã hã si'ubdatõ ãma te te duré ærob'ui'érézé, Da'izuhu ma

Æbaihâ wasu'uzé
Ã æbaihâ na rob'ui'éré hã Zuwã hã ma tô aibâ ma tisõ, Da'izu na æsisi ma.

Æsazei'wa noræ 'madâ'â'wa, ta hã. Zuwã hã ma tô ãma tiwata, æsimiromhuri na,
duré aibâ æhâiba amo ãma zama, Demetirizuhu ãma. Tazahã aibâ æhâiba amoi
ma, ma tô timreme hã påtå, Di'oterepesi na æsisi ma, ta hã rob'uwaibaba 're
moræ õ wa.

1 1 Da'izu, a hã ðsiwadi uptabi, ðma asawi uptabi di, tô sena. Wa
hã, Wanhib'apito zazei'wa noræ 'madâ'â'wa, 're ðhâimana mono,

wa za oto aima ãma rob'ui'éré.
2 Ðsiwadi, 're aimoræ wå u'âsi wa, te 'râwi asiwå'õ ãna 're

aihâimana mo, ato sina. Taha wa, wa tô te ðsima 're aiwå, uburé
maræ æwå si aima 're hâimana u'âsi mono da. Wa duré te ðsima 're
aiwå, aihâzé ãna 're aihâimana mono da. 3 'Re aihâimana mono
zém hawi, ma tô wasisãnawã noræ hã we ðtåme 're sihutu. We 're
sihutu mono sidâpâsi, ma tô siparabâsi te te ðma 're aiwasu'u wå
za'ra, 'Re æhâimana u'âsi mono nhimiroti zarina si 're aihâimana wå
mono na hã. Taha wa, aiwasu'u ma hã ðtoi uptabi di. Õhõ na si te tô
're aihâimana u'âsi mo, råme waihu'u ãna. 4 Ãne hã ð'ra noræ ãma te
're wapari wå za'ra mono wa, ðma 're rowå uptabi mono di,
Wanhib'apito wasu'uwå na te ãma 're æpo're pu'u za'ra mono zéb
zarina te te 're æsazei pese za'ra mono noræ ãma. Ð'ra noræ 're
æhâimana wå za'ra mono wasu'u te 're wapari mono wamhã, ðma 're
rowå uptabi mono di. Maræ na uburé rowasu'u hã te 're wapari wå
mono nherå, te te siwi ãma wabzu õ di, ð'ra noræ wasu'u te 're
æwapari zei mono zém na hã.

Da'izuhu wasu'u wå wasu'u
5 Ðsiwadi, ðma asawi pe hã, asimi'å na te æsazei'wa noræ ãma 're

aiwãræ u'âsi mo, darob amoi hawi atåme 're æsihutu mono noræ ãma.
Ta noræ hã aima sa'rese za'ra õ nherå, te ai'umnhasi na tãma 're
aihâimana za'ra mo. 6 Ta noræ hã ma tô asimizawi pese zém na we
te te 're aiwasu'u za'ra, ãme æsazei'wa noræ 're æsi'rã'õtõ mono noræ
nho'a. Æsazei'wa noræ hã darob amoi hawi atåme 're æsihutu mono

noræ hã, aihawi nimomo 're nomro mono õ ré, maræ na ãma 're
aiwãræ za'ra mono wamhã, wå di, ubana 're nomro tõ mono da. Wå
uptabi di. 'Re æhâimana u'âsi mono te te aima 're æ'awå mono zéb
zarina si te za ãma 're aiwãræ za'ra mo. 7 Ta noræ hã Wanhib'apito
ma, te te 're romhuri za'ra mono da, ma tô si'uihâ na asatõræ za'ra,
tirom hawi, daro mono bâ te te dama 're sadawa wasu'u za'ra mono
da. Duré æsazei'õ'wa noræ hã maræ na ãma 're siwãræ za'ra mono da,
sina sô 're simnhasi za'ra mono õ di, æsadawa wasu'u'wa noræ hã.
Mare di. 8 Taha wa, wa noræ si wa za ãma 're wasina u'âsi. Zezusihi
wasu'uwå hã ta noræ hâiba u'âbâ, wa te ãma 're ropéi mono da, wa
za ãma 're wasina u'âsi, tô sena.

Di'oterepesihi wasu'u, Demetirizuhu wasu'u me
9 Ãne wa za duré ãma aima waihu'u. Ðnhimi'ui'éré hã tamomo wa

tô ãma tisõ æsyryre hã, æsazei'wa noræ hã asiré 're æsi'rã'õtõ mono
noræ ma. Tane nherå, te ni'wa hã tame 're sãmra, ðwå'õ'wa hã,
Di'oterepesi na æsisi hã. Ta hã uburé asiré æsazei'wa noræ ma, si'apito
da si te te sina 're rob'ruiwapari u'âsi mono wa, ðnhimiroti hã te te
're wapari mono õ di, æsipai u da'madâ'â'wa na 're ðhâimana mono
'ru te. 10 Taha wa, atåme ãma ðwisi wapsi, wa za æsimiromhuri
wasété na asiré æsazei'wa noræ hã ãma po're pu'u za'ra, æsõ'a. Ta hã
te sadawa nhipese na taré te te dama 're wabâsi wasété u'âsi. Tane
nherå, taha si õ di, tiwasédé te te 're æ'manharæ mono zé hã.
Æsazei'wa noræ hã darob amoi hawi ætåme 're sihutu mono wamhã,
æsõrõwa u ætåme 're æsisisi mono da hã, te te 're dawaibui mono õ di.
Õne haré te te tãma 're arob'ru. Duré tame æsazei'wa noræ hã 're
æsi'ubumroi mono noræ wi, te duré te te 're awå'õ, æsiré æsazei'wa noræ
hã darob amoi hawi ætåme 're sihutu mono wa, sô 're hãsi tõ mono
da, æsõrõwa u ætåme 're sisisi tõ mono da. Tane nherå, æsazei'wa noræ
hã te te 're wapari za'ra mono ãna, tisiré æsazei'wa noræ hã
tinhorõwa u te te 're 'mazasi za'ra mono wa, te duré õ hã
da'mazasi'wa noræ ma, te te tãma 're arob'ru, tisiré æsazei'wa noræ wi
're wairébé mono da, siré 're hâimana tõ za'ra mono da oto,
rowahutuzéb 'remhã.

11 Ðsiwadi, ðma asawi pe hã, dapo're ãna dawasédé da te 're
æ'manharæ za'ra mono ne, 're aihâimana mono õ di za, õ aibâ hã 're
æmoræ wasété ne hã. Maræ æwå zô si te za asima 're ærob'madâ'â u'âsi
mo, 're ædahâimana wå za'ra mono noræ ne. Ni'wam noræ hã maræ
æwå si te te sima 're 'madâ'â za'ra mono wamhã, ta noræ si te 'Re
æhâimana u'âsi mono nhib'a'uwå 're hâimana za'ra. Duré ni'wam
noræ hã tihâimana wasété si te te sima 're wå uptabi za'ra mono
wamhã, ta noræ hã 'Re æhâimana u'âsi mono hâimanazé hã 'râwi te
te 're waihu'u za'ra mono õ di.

12 Aibâ hã te aihæni æsazei'wa noræ hã te te siwi 're wasu'u wå
za'ra, Demetirizu na, æsisi hã. Duré 'Re æhâimana u'âsi mono te te
tãma 're æwå mono zéb zarina si, sena na 're æhâimana mono na ma
tô æwaihu, 're æhâimana wå mono zém na hã, ta hã. Ðzama wa duré
te ãma 're wasu'u u'âsi, wå na dama 're æhâimana mono na hã. A hã
ma tô, tô sena ðnhimiroti na hã ðwaihu.

Zuwã te te ærob'ui'éré 'rãsutu zéb ãma,
æsazei'wa noræ te te æ'azawizé

13 Zahadu maræ hã ahâ uptabi di, te aima ãma æwaihu'uzéb da hã.
Tane nherå, te ðsima wå õ di, æbaihâ na te aima ãma ærob'ui'éré da
hã, ãhãna hã. 14 'Râwi æwasisõpåtå su'u da si, wa ðsima te rosa'rata
u'âsi. Tawapsi wa za 'râwi wasisadawa 'madâ'â ni.

15 Wa duré ai'ãma 're ðmreme u'âsi, 'Re æhâimana u'âsi mono
ma, rowå u'âsi 're aihâimana mono zé hã te te aima 're pisutu
u'âsi mono da. Ãhãna wasiwadi noræ zama te ãma asawi za'ra,
ãme ðsiré 're æhâimana za'ra mono noræ hã. Ma'ãpé, wasiwadi noræ
hã ai'rata 're æhâimana za'ra mono noræ hã æhâiba mono bâ ðma
sawi za'ra na.

Zudasi
Æsazei'wa noræ ma, Zudasi te te ærob'ui'érézé

Æbaihâ wasu'uzé
Ã æbaihâ na rob'ui'éré hã Zudasi hã ma tô ãma rob'ui'éré. Ãté tô õ hã

Zezusihi no, Marcusi te te æwasu'u hã Marcusi 6.3 ãma hã. Zezusihi zazei'wa
noræ ma, ma tô ã hã tinhimi'ui'éré hã time, roti senai'õ na rowasu'u'wa noræ da,
hâimana nhimiza'rese 're hâimana za'ra mono da.

Zudasi hã ma tô sima wå, tinhimi'ui'éré na æsazei'wa noræ hã te te 're
pawaptob za'ra mono da, 'Re æhâimana u'âsi mono nhimipawaptobzém na
hâimana nhiptete sina 're nomro mono da. Ma tô duré tãma roti za'ra, 'Re
æhâimana u'âsi mono zadawa wasu'u hã te te dawi 're æ'udâ za'ra mono noræ hã
te te 're wapari za'ra mono tõ da, 'Re æhâimana u'âsi mono za te te 're æhâ za'ra
mono noræ hã.

1 1 Wa hã Zudasi, Zezu Cristuhu ma romhuri'wa, duré Ti'aduhu
no, wa aima ãma rob'ui'éré za'ra wa'wa. 'Re æhâimana u'âsi

mono hã ma tô te te 're aipisutu za'ra wa'wa, æsib'a'uwå oto 're
aihâimana za'ra wa'aba mono da. Taha wa, tãma asawi pese za'ra
wa'aba di, Wamama ma hã. Duré Zezu Cristu hã te te 're ai'madâ'â
pese za'ra wa'aba mono di oto.

2 Wa hã wa ai'ãma 're ðmreme u'âsi za'ra wa'wa, 'Re æhâimana
u'âsi mono ma, da'ãma 're æpå'åzé mono zé hã aima 're hâimana
u'âsi za'ra wa'aba mono da, sa'åtå na, duré rowå hã te te aima 're
pisutu za'ra wa'aba mono da. Wa te te tiwi 're rowaptårå u'âsi duré,
æsimizawizé hã ai'ãma 're hâimana u'âsi za'ra wa'aba mono da.

'Re æhâimana u'âsi mono nhimiroti upana, æsazei'wa noræ ma,
rowasu'u nhipese'wa noræ wasu'u

2 Pedru 2.1-22

3 Ðsisãnawã noræ, ðma asawi pese za'ra wa'aba noræ hã, wa tô aré
ðsima rosa'rata, 'Re æhâimana u'âsi mono te te 're æwa'anho'reptui
mono zém na te aima rob'ui'éré za'ra wa'aba da. Tane nherå, maræ
æwasétére hã ai'ãma 're hâimana za'ra wa'aba mono wa, wa tô
ðnhimirosa'rata na ðsima ãma sapræ, taha na si te ãma aima
rob'ui'éré za'ra wa'aba da. Wa noræ hã 'Re æhâimana u'âsi mono
nhib'a'uwå, wa oto 're wahâimana za'ra. Ta hã ma tô misi haré te te

O Novo Testamento na xavante do Brasil, 1a ed., © 2005, Liga Bíblica



wama 're anhomri, Cristuhu wasu'uwå na roti hã ãma 're æwanomro
mono zéb da hã. Taha wa, wa oto aima ãma rob'ui'éré za'ra wa'wa,
taha na si dama 're asiwasu'u nhiptete za'ra wa'aba mono da. 4 E
maræ wa. Ni'wam noræ hã, 'Re æhâimana u'âsi mono nhimiroti
wå'õ'wa noræ hã te aiwazari 're hâimana za'ra wa'wa. Sõ'awi te te 're
rowahutu za'ra mono nherå, te ta noræ hã roti na te te aiwi ãma 're
upa za'ra wa'wa. Taha wa, æsimiroti za'ra hã tô sena newa, te asiré
æsazei'wa noræ hã 're æwapari za'ra wa'aba mo. Duré õ noræ hã aibâ
æwasété noræ hã 'Re æhâimana u'âsi mono hã te te siwi 're wazé
mono õ di. Duré Wanhib'apito Zezu Cristu hã misi uptabi 're
æhâimana mono hã ma tô te te siwi 're wå'õ za'ra. 'Re æhâimana u'âsi
mono nhimiroti hã te te duré 're 'madâ'â pese za'ra mono õ di.
Aimawi na si te te dama 're rowasu'u za'ra. Ãne æsimiroti za'ra hã:
“'Re æhâimana u'âsi mono hã te te 're da'azawi pese uptabi mono
wa, te dawasédé hã te te dama 're apari. Taha wa, da te 're saze
za'ra mono nherå, tane nherå, te za da te dasima 're æwå za'ra mono
zéb uwaibaba, 're danomro wasété, 'Re æhâimana u'âsi mono
nhimihâzém na dasina 're dapahi za'ra mono ãna.” Ãne æsimiroti
wasété za'ra hã, dama. Duréihã 'Re æhâimana u'âsi mono hã ma tô
ta noræ ãma waihu'u siro æbaihâ na hã, 're ænomro wasété mono noræ
ãma, te te 're æwå'õ pese za'ra mono zém na, za te te 're æhâ za'ra
mono zém na hã.

5 Wa za oto ãma aipo're pu'u za'ra wa'wa, waihu'u pese za'ra
wa'aba nherå. Duréihã Wanhib'apito hã ma tô Izarazéhé nhihudu
noræ sõ'reptu za'ra. Ezitu hawi ma tô sani za'ra. Tawamhã te te
sõ'reptu za'ra nherå, ni'wam noræ hã te te sina 're æ'umnhasi za'ra
mono õ noræ hã ma tô uprosi. 6 Tane duré, hâiwa ãma 'Re æhâimana
u'âsi mono ma romhuri'wa noræ hã, æsipizari za'ra noræ ãma, wa za
duré ãma aipo're pu'u za'ra wa'wa. Ta noræ hã ma tô 'Re æhâimana
u'âsi mono hã pisutu za'ra aré, æsadawa para te te tãma 're romhuri
za'ra mono da, pire na. Tane nherå, ma tô hâiwa ãma romhuri na te
te tiwi ãma 're upa za'ra. Tiwasété na 're ænomro mono zéb zô si, ma
tô råme za'ra oto, 're æhâimana za'ra mono zé hã. Taha wa, ma tô
oto 'Re æhâimana u'âsi mono hã satõræ za'ra, robra si 're æsa'wari
mono u, tame pawasisi ré 're simasab u'âsi mono da. 'Re æhâimana
u'âsi mono hã ropsi'utõræzéb u za te te da'ãma ærowairébézéb u, te
za tame 're hâimana u'âsi za'ra. Tawapsi te za oto wå'õ pese za'ra.
7 Ma'ãpé duré, ãma asipo're pu'u za'ra wa'aba, duréihã Sodoma na
'ri nho'õmo nhisi ãma 're ædahâimana wasété za'ra mono noræ ãma,
duré Domora na 'ri nho'õmo nhisi ãma 're ædahâimana wasété za'ra
mono noræ ãma, duré æ'rata 'ri wa'õtõ mono bâ 're ædahâimana
wasété za'ra mono noræ ãma hã. Tame ma tô uburé dahâimana
wasété uptabi na 're dahâimana za'ra, dasiwazari. Dahâiba na ma

tô dasina 're danhipsaihuri za'ra. Duré aibâ nherå, ma tô aibâ
si'uiwa na dasina 're dawasété za'ra. Hâiwa ãma aré te te 're
æromhuri za'ra mono noræ hã, 'Re æhâimana u'âsi mono hã te te 're
æwapari za'ra mono õ ne, da te 're wapari za'ra mono õ di. Taha wa,
ma tô unhama ro'o na dama rob'manharæ za'ra, 'Re æhâimana u'âsi
mono hã, da te 're robzépata u'âsi za'ra mono da, unhama ro'o u'âsi
ãma. Taha na te za ãma 're dasipo're pu'u u'âsi za'ra, ta noræ zarina
oto ãma 're danomro wasété tõ mono da.

8-9 Duréihã 're ædawasété za'ra mono ne, te ãhãna hã aibâ noræ hã
're hâimana wasété za'ra, roti tô senai'õ na te te aima 're æroti za'ra
wa'aba mono noræ hã. Ta noræ hã sõtõ 'rowim ne sõtõ 'rowib õ
nherå, maræ æwasétére hã te te 're æ'madâ'â za'ra mono zéb zarina, te
tihâiba na 're siwasété za'ra. 'Re æhâimana u'âsi mono nhimiroti hã
ma tô duré te te siwi 're wå'õ za'ra. Hâiwa ãma 'Re æhâimana u'âsi
mono ma, romhuri'wa noræ ãma, te duré te te 're wasété za'ra, ta
noræ hã. Tanei õ di, Midé hã hâiwa ãma romhuri'wa noræ ma æpire
za'ra hã. Ta hã duréihã ma tô Mozésihi hâiba hã sawi Wa'uburé wi,
te te âri tõ da. Tawamhã, Midé hã aré sada sahi nherå, æwasédé hã
te te ãma hiri õ di, te te ãma æwasété na hã. Ãne si ma tô tãma
waihu'u, Wa'uburé ma: “Wanhib'apito si te za sa'åtå aima tinha.” Õ
hã Wa'uburé hã aré dama pire na hâiwa ãma romhuri'wa na 're
hâimana mono wa, te te ãma wasété õ di, Midé hã. Tane nherå, te
ta noræ hã hâiwa ãma 'Re æhâimana u'âsi mono ma romhuri'wa noræ
ãma, te te 're wasété za'ra, aibâ æwasété noræ hã. 10 Tane nherå, te
aibâ æwasété noræ hã rosa'rada hã uburé tãma æwaihu'u za'ra õ ma,
nharæ wasété za'ra. Robzari noræ hã rosa'rata ãna siwa'ru 're æhâimana
za'ra mono ne, te ta noræ hã 're hâimana za'ra, simirosa'rata 'wa'rutu
na. Taha zarina te za ai'utõ. 11 Ta noræ ma, tãma ropipa uptabi za'ra
di za, duréihã Ca'æ, 're æhâimana wasété mono zém ne, 're hâimana
za'ra mono wa. Duré Bara'ã hã rob'uiprazéb zô 're æmoræ wasété ne,
te te 're rob'ruiwapari za'ra mono wa, tãma 're ropipa uptabi za'ra
mono di za. Duréihã Cora hã ma tô ti'madâ'â'wa hã wå'õ, 'Re
æhâimana u'âsi mono nhimipisutu nherå. Tane te duré aibâ æwasété
noræ hã æsazei'wa noræ 'madâ'â'wa noræ nhimiroti hã te te 're wå'õ
pese za'ra, 'Re æhâimana u'âsi mono nhimipisutu nherå. Taha wa,
Cora æsi'utõræ ne te za duré ai'utõ, aibâ æwasété noræ hã. 12 A noræ
wa'wa hã te asiré æsazei'wa noræ me 're asisawi za'ra wa'aba mono
sina, asa hã asima 're æ'manharæ za'ra wa'aba mo, simisutu. Tane
nherå, te æwasété noræ hã atåme 're sihutu 'wa, asa hã asima 're
'manharæ za'ra wa'aba mono ré. Siséb õ zarina te ta noræ hã te te
aiwi 're ro'wa'rutu za'ra wa'wa, siwa'ru. A noræ wa'wa hã zazahâ
æhâirã ne te 're aihâimana wå za'ra wa'aba mo, æwå na si. Tane
nherå, ta noræ hã zazahâ æhâirã, da te 're æhâ'uptob za'ra mono ne, te

're hâimana wasété za'ra, sima si te te 're rosa'rata wasété za'ra
mono wa. Ta noræ hã hâiwa nhirõno hã, tã æhawi 're ta'a za'ra mono
ãna, rowa'u te te 're æ'mapraba za'ra mono ne, maræ æwå hã te te 're
'manharæ za'ra mono õ di. Duré rob'rã, 're æ'rã prédu mono zéb u,
wede hã 'rãi ãna 're æsimasa mono ne, duré da te oto 're sariza'o'o
za'ra mono wa, 're æ'ré pese za'ra mono ne, maræ æwå hã te te 're
'manharæ za'ra mono õ di, ta noræ hã. 13 Â sisasi hã 're æsibzaihâ za'ra
mono ne, te ta noræ hã tãma 're rowå za'ra mono da newa, hâiwi si
're nomro, 're wa'utu za'ra mono ãna. Duré â nhibzaihâ zaipro
æwasédé, supara 'ré u te te 're æsãmra mono ne, te maræ æwasété si te
te 're 'manharæ za'ra, ta noræ hã. Wasi hã siwa'ru 're ænomro mono
ne, te duré ta noræ hã siwa'ru 're hâimana za'ra, te te 're rob uptabi
za'ra mono ãna. Ta noræ ãma ma tô 'Re æhâimana u'âsi mono hã
sima ãma roti sirõmo za'ra, za te te æhâ za'ra zém na hã. Robra si 're
æsa'wari mono zéb u te za satõræ za'ra, robra u'âsi u, æwa 're hâimana
u'âsi za'ra mono da, tame.

14 Duréihã Enoti hã te 're hâimana, Adãhã 'ra nhihudu hã. Ta hã
ma tô romhâ ré da'ãma waihu'u siro, 're ædahâimana wasété za'ra
mono noræ ãma hã. Ãne ma tô da'ãma waihu'u siro:

“Ma'ãpé waihu'u za'ra wa'aba. Wanhib'apito te za wei mo.
Tãma æromhuri'wa noræ hã ahâ uptabi na te za we æsiré
ai'aba'ré. 15 Tawamhã te za oto da'awaihu'u, 're ædahâimana
wasété za'ra mono na, duré 're ædahâimana wå za'ra mono
na zama. Taha zarina te za oto da'ãma arowairébé. Tamep si
te za oto 're æhâimana wasété za'ra mono noræ hã awå'õ pese.
Uburé maræ æwasédé hã te te 're 'manharæ za'ra mono wa, te
za awå'õ pese, duré mreme wasété na 'Re æhâimana u'âsi
mono ãma te te 're wasété za'ra mono wa.”

Ãne ma tô Enoti hã romhâ ré da'ãma waihu'u siro, tame aiwazari
wa'aba aibâ noræ hã 're æhâimana wasété za'ra mono noræ ãma zama.

16 Ta noræ hã te 're siwapsari u'âsi za'ra, soto wasété na. Si'upana si
te duré ta noræ hã dawasédé hã te te da'ãma 're sa'ra, 're danomro wå
mono nherå. Si'uihâ na maræ hã te te sima 're æwå za'ra mono zéb
uwaibaba si, te te 're 'manharæ za'ra, æwasétére hã. 'Râwi te ta noræ
hã sina 're wata u'âsi za'ra, tiwå na. Te duré taré dawå te te da'ãma 're
sa'ra za'ra, æwa'rãmi maræ æwå hã da te tãma 're sõmri za'ra mono da.

Zudasi hã, æsazei'wa noræ hã siptete sina ãma 're nomro mono
da, te te tãma æroti za'ra zé wasu'u

17 Ðsisãnawã noræ, ta noræ nhimiroti wasu'u wasédé hã 're wapari
za'ra wa'aba mono õ di za. Wanhib'apito Zezu Cristuhu zadawa
wasu'u'wa noræ nhimirowasu'u na si te za 're asipo're pu'u u'âsi za'ra
wa'aba mo. 18 Ãne ma tô ta noræ hã wama waihu'u sirõmo za'ra:

“Nimahã na æropsi'utõræzéb u hã aibâ noræ hã te za dawazari 're
hâimana za'ra, æwasété noræ hã. 'Re æhâimana u'âsi mono hã te te
siwi 're wazé mono õ di za. Te za duré ai'ãma 're wa'å za'ra wa'wa.
Si'uihâ na maræ hã te te sima 're æwå za'ra mono zéb uwaibaba si, te
za te te 're 'manharæ za'ra, æwasétére hã.” Ãne ma tô wama waihu'u
sirõmo za'ra, Zezu Cristuhu zadawa wasu'u'wa noræ hã. 19 Aibâ
æwasété noræ hã te æsazei'wa noræ wi tinhimirowasu'u wasété na te te
're ro'wa'rutu za'ra, æsazei'wa noræ hã siré 're si'rã'õtõ u'âsi mono
nherå, siwi 're siwanhizari za'ra mono da, ta hawi. 'Re ædahâimana
wasété za'ra mono noræ nhimirosa'rata zarina si te ta noræ hã te te
're rosa'rata za'ra. 'Re æhâimana u'âsi mono på'åzani hã ta noræ på'å
're, 're hâimana za'ra mono õ di. 20 Ðsisãnawã noræ, tane nherå, te za
ãma 're asipawaptob u'âsi za'ra wa'aba mo, Wanhib'apito wasu'uwå
na 're æsaze za'ra wa'aba mono zém na, aihâimana prédub sina
asima 're sa'åtå u'âsi za'ra wa'aba mono da. Duré 'Re æhâimana u'âsi
mono ma, 're aimreme zusi aba mono wamhã, Æpå'åzani te te aima
're æwaihu'u za'ra wa'aba mono zém na si, te za tãma 're aimreme
zusi aba mo. 21 'Re æhâimana u'âsi mono nhimiroti zarina si, te za
're aihâimana u'âsi za'ra wa'aba mo, æsimizawi pese zém hawi asina
tiwi 're aipahâ za'ra wa'aba mono tõ da. Duré Wanhib'apito Zezu
Cristuhu nhimizawi pese na dama 're æsõpru mono zéb zô, te za
asina 're asimipari u'âsi za'ra wa'aba mo, 'Re æhâimana u'âsi mono
'rata 're aihâimana u'âsi za'ra wa'aba mono zéb da hã, te te aima
æsõmri za'ra wa'aba zô.

22 Ãne wa za duré aima waihu'u za'ra wa'wa. Ni'wam noræ hã
Wanhib'apito zadawa wasu'uwå hã te te 're saze za'ra mono nherå,
ãma 're æsiwawã za'ra mono noræ ãma, te za ãma 're aipå'åzé za'ra
wa'aba mo, Wanhib'apito wasu'uwå na apâ 're på'å nhimi'wara
mono da. 23 Duré, unhama u aré 're darere'e mono wa, da te 're
ædanho'reptu za'ra mono ne, te za ni'wam noræ hã 're æpawaptob
za'ra wa'aba mo, Zezusi te te 're saze za'ra mono da, ropipa u 're
sisisi tõ mono da. Duré ni'wam noræ hã, wasété uptabi na 're
æhâimana za'ra mono noræ hã ta noræ ãma zama te za duré 're aipå'åzé
za'ra wa'aba mo. Ãma 're aipå'åzé za'ra wa'aba mono nherå, te za ta
noræ wi 're asi'madâ'â pese za'ra wa'aba mo, tihâimana wasété zéb u
te te 're aipizari za'ra wa'aba mono tõ da, sitåme. Da'uza hã hâi wå
nherå, da te dasiwi 're hâ uptob za'ra mono wa, da te 're æwå'õ pese
za'ra mono ne, tihâimana wasété zém na 're æsi'uptob za'ra mono
zép si te za asiwi 're æwå'õ pese za'ra wa'aba mo.

Zudasi hã, 'Re æhâimana u'âsi mono ãma æwatazé wasu'u
24-25 'Re æhâimana u'âsi mono ãma si 're wawata u'âsi za'ra wa'aba

mono za. Taha si uburé Danhib'apito hã te 're hâimana, Wa'anho'reptui'wa

hã. Wanhib'apito Zezu Cristu we te te wazada æsõmrizém na ma tô
te te 're wa'anho'reptu, wazada ædâ'âzém na. Ta hã wå uptabi di. Wå
uptabi wa, uburé wa te 're wazéb u'âsi za'ra wa'aba mono za.
Waihu'u pese uptabi di duré. Danhipai u dama pire uptabi di, õhõ
si. Ãne 'Re æhâimana u'âsi mono hã, maræ õ ré 're æhâimana mono zé
hã, duré ãhãna hã. Õne u'â te 're hâimana u'âsi, tiwaihu'u pese
uptabi na. Taha wa, ãma 're wawata u'âsi za'ra wa'aba mono za.

Taha ma, uburé maræ hã tãma waihu'u pese di, te te 're aipawaptob
za'ra wa'aba mono zéb da hã, 're råme za'ra wa'aba mono tõ da,
aiwasété u 're aipizari za'ra wa'aba mono tõ da. Te za duré sitåme
aiwaibui wa'wa, aiwasété ãna æsõ'a 're aihâimana u'âsi za'ra wa'aba
mono da, duré ato sina æ'rata 're anomro u'âsi aba mono da, rowå
ãma. Tane tô.

Apocaripsi
Rob'rãsutuzéb ãma za æropsihâi'ré mono zém na,

Zuwã te te ãma ærob'ui'érézé

Æbaihâ wasu'uzé
Ã æbaihâ na rob'ui'éré'wa hã Zuwã na æsisi hã, Zezusihi zadawa wasu'u'wa.

Ta hã Zezusihi wasu'uwå na te te dama 're rowasu'u za'ra mono 'ru te, si'æhi
wapsi, ma tô sårå ni, dazazéb 're, Patemosi na rob'ré za'iti nhisi ãma. Tame
sãmra ré, ma tô rob'ui'éré, ã æbaihâ na hã.

Ã æbaihâ hã Azi'a na danhipti'a nho'õmo nhisi ãma, Zezusihi zazei'wa, siré
're æsi'rã'õtõ za'ra mono noræ ma, ma tô rob'ui'éré, 7 na tiza'rui mono bâ 're
æsi'rã'õtõ mono noræ ma hã. Tinhimi'ui'éré na ma tô tãma roti za'ra, siptete sina
Zezusihi ãma 're nomro u'âsi mono da, danhib'rata te te 're robzépata za'ra
mono nherå, te te 're råme za'ra mono tõ da.

Sõtõ 'rowim ne, da te 're ærosawårå za'ra mono ne, 'Re æhâimana u'âsi mono
te te tãma 're æ'awaihu'u mono na ma tô rob'ui'éré, Zuwã hã. Satanasihi
nhiptetezé hã za æsi'utõræzém na ma tô rob'ui'éré, Zezusi za te te ãma
æ'ai'utézém na hã, rob'rãsutuzéb ãma.

Ãhãna hã Zuwã hã sõtõ 'rowim ne, maræ te te æ'ab'madâ'â mono zém na
rob'ui'éré hã wa te 're sõré za'ra mono wamhã, wama pire za'ra di, wa te
æwaihu'u za'ra da hã. E maræ wa. Za 're æromhâimana mono zém na, te te
rowasu'u mono wa, wanhowa, duré zahadu te te wama romhâi'ré mono õ wa.
Zuwã hã ma tô te te sima 're wa'awå, æpire hã wazô 're wairébé mono wa, 're
wapahi za'ra mono tõ da. E maræ wa. Zezu Cristu hã uburé dama pire uptabi
wa, duré taha si dama pire na 're æhâimana za'ra mono noræ wada'uri'wa, 're
hâimana mono wa.

1 1-2 Duréihã, 'Re æhâimana u'âsi mono hã ma tô Zezu Cristuhu ma
awaihu'u siro, tô sena na za romhutu na 're æromhâimana mono

zém na, tinhib'a'uwå noræ ma, te te duré waihu'u sirõmo za'ra da.
Taha wa, Zezusi hã ma tô hâiwa ãma romhuri'wa hã we satõ

Zuwãhã u, maræ te te tãma waihu'u da. Tawamhã ma tô ætåme wi.
Ætåme wisi wamhã, Zezusihi ma, 'Re æhâimana u'âsi mono hã sõ'awi
te te oto tãma æromhâi'rézém na ma tô Zuwãhã ma waihu'u. Sõtõ
'rowim ne, ma tô maræ hã sabu, da te 're ærosawårå za'ra mono ne.
Taha wa, tô sena na te za oto Zuwã hã ãne aima ãma rob'ui'éré
za'ra wa'wa, waihu'u za'ra wa'aba da, uburé maræ hã te te
æ'madâ'âzém na, tô sena 'Re æhâimana u'âsi mono nhimiwaihu'uzém
na hã, Zezusi hã sena na te te æwaihu'uzém na hã. 3 Tawamhã ãhã

wasu'u hã za 're æromhâimana mono zém na ni'wa te te dama 're
sõré mono wamhã, tãma 're rowå u'âsi mono di za. Duré, ãhã
wasu'u hã ni'wa te te 're wapari pese mono wamhã, tãma 're rowå
u'âsi mono di za. Ãma ronomro õ ré, te za 're romhâimana, 'Re
æhâimana u'âsi mono te te æwaihu'uzém na hã. Taha wa, ni'wa hã
hâimana nhimiza'rese sina, te te 're wapari pese mono wamhã,
tãma 're rowå u'âsi mono di za.

Azi'a na ti'a nhisi ãma æsazei'wa noræ,
Zuwã te te æsawi za'ra zé wasu'u

4 Wa hã, Zuwã. Ðnhimi'ui'éré na wa ãma asawi za'ra wa'wa, Azi'a
na danhipti'a nho'õmo nhisi ãma, Zezusihi zazei'wa, asiré 're
asi'rã'õtõ u'âsi za'ra wa'aba mono noræ hã, 7 na daza'rui mono bâ 're
ai'rã'õtõ aba mono noræ hã.

Wa hã wa ai'ãma 're ðmreme u'âsi za'ra wa'wa, 'Re æhâimana u'âsi
mono ma, æsimizawizé hã ai'ãma 're hâimana u'âsi za'ra wa'aba
mono da, rowå u'âsi, ãma 're anomro aba mono da. Ta hã duréihã
maræ õ uptabi ré, ma tô 're hâimana u'âsi. Õne u'âsi te za duré 're
hâimana. Hâiwa ãma te 're sãmra u'âsi, danhib'apito simasisizém
na. Duré Æpå'åzani zama te te 're aipawaptob u'âsi za'ra wa'aba
mono da, wa duré ai'ãma te 're rosa'rata u'âsi za'ra wa'wa. Ta hã te
'Re æhâimana u'âsi mono simasisizé uiwada 're hâimana u'âsi. Ta hã
Æpå'åzani hã 7 na æsimiromhuri hã. 5 Zezu Cristuhu zama te te 're
aipawaptob u'âsi za'ra wa'aba mono da, wa duré ai'ãma te 're
rosa'rata u'âsi za'ra wa'wa. Ta hã dama æ'umnha, te simi'å na 're
hâimana, 'Re æhâimana u'âsi mono zadawa wasu'uwå 'wa da hã. Ta
hã ma tô dawana tihâiwa'utu 'rata, æhâiba si'utõræ waihu'u õ na.
Uburé ti'ai ãma danhib'apito noræ nhipai u, Zezusi hã. Misi,
Danhib'apito uptabi, te 're hâimana.

Ta hã te te 're wa'azawi pese. Taha wa, ma tô wazada dârâ.
Wazada dâ'â wamhã, æwapru ma tiwi puru. Tawamhã wawasété na
're wanomro mono ré, ma tô tiwapru na tidâ'âzém na te te 're
wa'a'upsõ, wawasété ãna ãma 're wanomro mono da oto. 6 Ma tô
duré te te 're wa'apisutu, Æmama ma, wa te da'ãma 're romhuri u'âsi
za'ra mono da, sasedoti noræ ne, Æsib'apito ma hã. Ma tô duré te te
're wa'apisutu, æsadawa para, wapire na 're wahâimana za'ra mono
da. Ta hã Zezusi hã wå uptabi wa, duré waihu'u pese uptabi wa,
ãma 're wawata u'âsi za'ra wa'aba mono za.

7 Ma'ãpé, asiwi waihu'u pese za'ra wa'aba. Zezusi hã te za wei
mo, hâiwa'a na. Wei moræ wamhã, uburé te za dasiwi 'madâ'â za'ra
ni. Æ'a're wi, siwi æwa'ré'wa noræ hã te za duré 'madâ'â za'ra, siwi
æwæræ'wa noræ hã. Tawamhã da'upsãtã mono bâ te za sô aiwa'õ za'ra
ni, daro mono bâ. Tô sena te za ãne hã tiromhâiba.

8 'Re æhâimana u'âsi mono, dama æsiwaihu'uzé hã, ãne: “Wa hã
æmoræ'rata na, wa tô 're ðhâimana u'âsi. Õne u'â, wa za duré 're
ðhâimana u'âsi. Uburé maræ hã si'utõræ pese nherå, æsarina ðsi'utõræ õ
di za.” Ãne uburé Danhib'apito uptabi hã æsiwasu'uzé hã.

Zuwã hã Zezusi te te æsabuzé wasu'u, sõtõ 'rowim ne
9 Wa hã Zuwã, asisãnawãi wa'wa. A noræ wa'wa hã Zezusihi ãma si

're anomro aba mono wa, danhimirob'manharæ, 're æsépata za'ra
wa'aba mono ne, wa duré te 're robzépata, asine za'ra wa'aba, Zezusihi
ãma si 're ðmoræ wa. Zezusihi ãma si wasiré 're wanomro mono wa, wa
duré 'Re æhâimana u'âsi mono nhib'a'uwå 're wahâimana za'ra. Ta hã te
za duré te te 're wa'apawaptob u'âsi, da te 're wa'ruiwapari za'ra mono
wa, wa te 're robzépata za'ra mono nherå, wawasété u tiwi 're wasipizari
za'ra mono tõ da, wanhiptete u'âsi ãma 're wanomro mono da.

Wa hã wa tô te dama 're sadawa wasu'u, 'Re æhâimana u'âsi mono
hã. Tô sena na Zezusihi zazei'wa na wa tô duré dama 're ðsiwasu'u
u'âsi. Taha wa, ma tô dasiwi ð'âri ni. Ma tô dasiwi ðzatõræ ni, Patemosi
na rob'ré za'iti nhisi u. 10 Tawamhã tame ðnhamra ré, Wanhib'apito
nhibâtâ na 'Re æhâimana u'âsi mono på'åzani hã ma tô ð'uihâ pi'ra.
Te te ð'uihâ pi'rai wa, wa tô aimawi ðhâiba, ðhâiba waihu'u õ na.
Tawamhã ðhâiba waihu'u õ na ðhâimana ré, wa tô ni'wai mreme hã
wapa, ðbabarãi hawi. Mreme 'rãihâ na te ðma tinha, æsimnhihârâzé
hârâ 'rãihâ na ne hã. 11 Ãne te ðma tinha:

— Ãhãna maræ hã te za æ'ab'madâ'â mo. Tawamhã uburé æ'ab'madâ'â
mono hã te za æbaihâ na ãma ærob'ui'é. Ãma rob'ui'éré parimhã,

Zezusihi zazei'wa noræ, 'ri nho'õmo mono bâ siré 're æsi'rã'õtõ mono
noræ ma, te za æbaihâ hã æsõmri za'ra. 'Ri nho'õmo nhisi mono hã,
ãne: Épézu, duré Esimina, duré Pedamo, duré Ti'atira, duré Sadesi,
duré Piradépiza, duré Radiseza. Ã noræ ma, te za asimi'ui'éré hã
æsõmri za'ra, æsazei'wa noræ ma, 7 na 'ri nho'õmo ãma 're æsi'rã'õtõ
mono noræ ma hã. — Ãne ma tô ðma waihu'u.

12 Tawamhã wa tô ðsibabarãi u 'rãihaipi'ra, ðma ænharæ'wa zô. Sô
ðsipi'rai wamhã, rob'uiwåzé sima'warazé hã 7 na æhâiba za'ra hã duré
æsisiwimhã æro'o ré hã wa tô 'madâ'â za'ra. Rob'uiwåzé sima'warazé
mono hã, åtå'ubuzi pré oru 'manharæ. Te rob'madâ'â nherå, ðnhotõ
'rowi te ærosawårå ne, wa rob'madâ. 13 Tawamhã rob'uiwåzé wa'wa,
te ni'wa hã za, aibâ ne hã. Æ'uza hâpa, æpara u te tiwi hâihaipra.
Duré sõ'utu wasisi ré, te za. Æsõ'utu wasisizé hã, oru 'manharæ.
14 Duré æséré hã, rã uptabi di. Pone'årebâ zéré ne hã, rã uptabi di,
æséré hã. Duré, æto hã, unhama ro'o si'ubuzi ne te 're si'ubuzi zahuré.
15 Duré æpara hã æsi'uwazi waipo ne, te 're si'ubuzi zahuré. Duré
æmreme hã, â'a'a 'rãihâ ruru'u ne. 16 Wasi hã 7 na te tété za'ra,
tinhib'rata nhimire niwæ. Duré æsadai'ré hawimhã, sib'ézé 'wa si'uiwa
'wa pa te da'o, æ'wa pe hã. Duré æ'ubu hã te rowa'a za'åtå. Abzuma
bâdâ te te 're ærowa'a mono ne, te rowa'a za'åtå.

17 Tawamhã õ hã te 'madâ'â wamhã, wa tô æpapara aime sa'åtå,
ðdâ'â ne, ðpahi te. Tane nherå, ma tinhib'rata nhimire niwæ ð'upi,
ðpahi tõ da. Ãne te ðma tinha:

— Ðma aipahi tõ. Wa hã æsãna'rata hawimhã maræ õ ré hã, wa tô
're ðhâimana. Uburé maræ hã si'utõræ pese nherå, æsarina ðsi'utõræ õ di
za, wa hã. Õne u'âsi, wa za 're ðhâimana. 18 Wa tô dârâ aré. Ðdâ'â
nherå, wa oto 're ðhâimana u'âsi. Ðdâ'â waihu'u õ di za oto. Ma'ãpé,
ãne hã waihu'u pese. Te ðsima æpisutuzéb zarina, wa te te 're
da'anho'reptu, adâ 're æhâimana za'ra mono zém hawi, 'Re æhâimana
u'âsi mono 'rata, 're dahâimana u'âsi za'ra mono da. 19 Taha wa,

uburé maræ hã æ'ab'madâ hã te za æ'a'ui'é, ãhãna æpusi mono hã, duré
nimahã na æpusi mono da hã. 20 Ãhãna wa za duré aima waihu'u.
Wasi hã ðnhib'rata nhimire niwæ te ætété za'ra hã æ'madâ hã, te ãma
æsimiré'ézé hã waihu'u õ di, a hã. Duré rob'uiwå uparizé hã æ'madâ'â
za'ra hã te ãma æsimiré'ézé hã, waihu'u õ di duré. Taha wa, wa za
oto aima waihu'u, te ãma æsimiré'é zahuré zé hã, waihu'u da. Wasi
hã 7 na æhâiba za'ra hã, ðnhib'rata nhimire niwæ te ætété za'ra hã,
æsazei'wa 'madâ'â'wa noræ, te wasu'u. Duré rob'uiwåzé sima'warazé
hã, duré æsisiwimhã æro'o ré hã 7 na æhâiba za'ra hã, æsazei'wa noræ
te wasu'u, 'ri nho'õmo mono bâ siré 're æsi'rã'õtõ mono noræ hã. Ãne te
ãma æsimiré'é zahuré zé hã. — Ãne ma tô ðma waihu'u, ðtåme æwi hã.

Épézu ãma æsazei'wa noræ ma rotizé wasu'u

2 1 Tawamhã Zezusi hã ðtåme æwi hã ma tô duré ðma roti, ãne:
— Zuwã, te za oto ærob'ui'é, Épézu na 'ri nho'õmo nhisi ãma

ðzazei'wa noræ 'madâ'â'wai ma. Te aima æwaihu'uzém na te za tãma
ærob'ui'é, ãne:

“Wa hã wa ðsi'uihâ na aima roti za'ra wa'wa, wasi hã 7 na æhâiba
za'ra hã ðnhib'rata nhimire niwæ te ætété za'ra hã, duré 7 na rob'uiwåzé
sima'warazé wa'wa 're ðmoræ hã, oru 'manharæ wa'wamhã. 2 Épézu
ãma ðzazei'wa noræ, uburé 're aihâimana za'ra wa'aba mono zé hã
ðma waihu'u pese di. Asimi'å na te ðma 're æromhuri pese za'ra
wa'aba mo. Da te aima 're rob'manharæ za'åtå za'ra wa'aba mono
nherå, aiwasété u 're aipizari za'ra wa'aba mono õ di, apâ. 'Re
ædanomro wasété mono noræ nhimiroti hã te 're æwå'õ pese za'ra
wa'aba mo. Ni'wa hã Zezusihi zadawa wasu'u'wa na aima siwasu'u
za'ra wa'aba wamhã, awa'awi 're saze za'ra wa'aba mono õ di. Æsimiroti
hã te a'â 're æwapari za'ra wa'aba mo. Tawamhã æ'uwaibaba'õ na te
te aima 're sadawa wasu'u za'ra wa'aba mono wamhã, awa'awi te
asina 're æwaihu'u za'ra wa'aba mo, æsadawa nhipese na. Taha wa, te
ã noræ hã 're æwå'õ za'ra wa'aba mo. 3 Da te 're ai'ruiwapari za'ra
wa'aba mono wa, 're robzépata za'åtå za'ra wa'aba mono nherå, 're
ðråme za'ra wa'aba mono õ di. Ðwi 're aipizari za'ra wa'aba mono õ
di. Ð'ãma si te 're aihâimana nhiptete za'ra wa'aba mo.

“Ãne wa tô te 're aiwaihu'u za'ra wa'wa, 're aihâimana wå za'ra
wa'aba mono zém na hã. 4 Tane nherå, maræ hã te ðwi ro'wa'ré, te
ai'ãma æwaihu'u za'ra wa'wa hã. Duréihã ðzazei 'rata za'ra wa'aba
hawimhã, aré aima ðzawi pese za'ra wa'aba di. Aré aima dazawi
pese za'ra wa'aba di duré. Tane nherå, oto aima dazawi prã za'ra
wa'aba di, ðzama. 5 Ma'ãpé, ð'ãma asipo're pu'u za'ra wa'aba. 'Re
ðzawi pese za'ra wa'aba mono zém hawi ma tô asina ærosapari za'ra
wa'wa. Taha wa, aiwasété wi, te za oto 're aipizari za'ra wa'aba mo,
apâ. 'Re ðzazei 'rata za'ra wa'aba mono hawi, 're aihâimana wå za'ra

wa'aba mono ne, te za oto apâ 're aihâimana wå za'ra wa'aba mo.
Ãnei õ wamhã, aiwasété wi 're aipizari za'ra wa'aba mono õ
wamhã, wa za atåme ðmoræ za'ra wa'wa, rob'uiwåzé sima'warazé hã
ate wa'wa hã te aiwi âri za'ra wa'aba da. Te aiwi âri za'ra wa'aba
wamhã, robaba di za oto, ate za'ra wa'wa hã. Ãne, wa aima waihu'u
sirõmo za'ra wa'wa. 6 Duré, misi asimirosa'rata za'ra wa'wa hã, ðma
æwå hã. Nicora'ihi nhimiroti wasédé hã te te 're æwapari za'ra mono
noræ hã te 're hâimana wasété za'ra. 'Re æhâimana wasété za'ra mono
zé hã ðma wå õ di, wa hã. Ta hã ðsine 're wå'õ pese za'ra wa'aba
mono wa, taha wa, ai'ãma ðma 're rowå za'ra wa'aba mono di.

7 “A noræ wa'wa hã asimipari pese aba wamhã, ma'ãpé wapari
pese za'ra wa'aba, Ðmama på'åzani hã ðzazei'wa noræ ma, te te
ærotizém na hã. Ãne æsimiroti hã: Ni'wam noræ hã tidâ'âzéb u ðwi
sipizari ãna Satanasihi ãma te te æ'ai'uté za'ra noræ hã ta noræ ma si,
wa za tãma pisutu za'ra, rob'rãi u'â hã te te 're huri u'âsi mono da.
Taha wede hã 'Re æhâimana u'âsi mono 're æsãmra u'âsi mono zéb
ãma te 're sa, rowå uptabi ãma hã, æ'rã hã da te 're huri mono wa,
dadâ'â ãna 're ædanomro u'âsi mono zé hã. Ãne Ðmama på'åzani te te
ærotizé hã.” — Ãne ma tô Zezusi hã ðma waihu'u, Épézu ãma
æsazei'wa noræ, siré 're æsi'rã'õtõ mono noræ ma, te ãma rob'ui'éré da.

Esimina ãma æsazei'wa noræ ma rotizé wasu'u
8 Tawamhã Zezusi hã ðtåme æwi hã ma tô duré ðma roti, ãne:
— Zuwã, te za oto ærob'ui'é, Esimina na 'ri nho'õmo nhisi ãma

ðzazei'wa noræ 'madâ'â'wai ma. Te aima æwaihu'uzém na te za tãma
ærob'ui'é, ãne:

“Wa hã wa aima roti za'ra wa'wa, duréihã maræ õ ré 're ðhâimana
mono. Uburé maræ hã si'utõræ pese nherå, æsarina ðsi'utõræ õ di za,
wa hã. Wa za 're ðhâimana u'âsi. Wa tô dârâ aré. Ðdâ'â nherå, wa tô
apâ hâiwa'udu, 're ðhâimana u'âsi mono da oto. 9 Ðma waihu'u pese
di, da te aima 're ærob'manharæ wasété za'ra wa'aba mono zém hawi,
're ærobzépata za'ra wa'aba mono zé hã. Duré, ðma waihu'u pese di,
asibrob'õ na 're ærobzépata za'ra wa'aba mono zé hã. Tane nherå, te
asibrob ahâ ne, rowå na 're aihâimana za'ra wa'aba mo,
ðnhimipawaptobzém na si 're aihâimana za'ra wa'aba mono wa.
Duré ni'wam noræ hã te te dama 're aiwasu'u wasété za'ra wa'wa. Te
te dama 're aiwasu'u wasété za'ra wa'aba mono zé hã ðma waihu'u
pese di. Ta noræ hã zudezu na 're poto za'ra mono zahã, te
Satanasihi nhimiroti zarina si, siwa'ru 're hâimana za'ra. 10 Za 're
ærobzépata za'ra wa'aba mono zém na hã asina 're aipahi za'ra
wa'aba mono õ di za. Ðwapari pese za'ra wa'aba. Wa'uburé hã
nimahã na te za dama ai'mai'ru za'ra wa'wa, da te ai'maiwaibui
wa'aba da, dazazéb 're, da te ai'manheme aba da, te te aipibu za'ra

wa'aba da, tô sena ðzaze za'ra wa'aba zô. Tawamhã 10 na bâdâ hã
te za ai'ãma 'maihai'utõræ za'ra wa'wa, dazazéb 're ai'masimasa
wa'aba ré hã, 'mairobzépata za'ra wa'aba mono ré hã. Ãne wamhã,
ma'ãpé ð'mairåme aba tõ. Tawamhã da te ai'manhimroi wa'aba zém
na ai'masi'utõræ aba nherå, ð'mairåme aba õ wamhã, dawi ð'mai'udâ
wa'aba õ wamhã, wa za aima wa'âbâ za'ra wa'wa. Rowå, wa za
aima pisutu za'ra wa'wa, ð'rata 're ai'ubumroi u'âsi aba mono da.

11 “Asimipari pese aba wamhã, ma'ãpé ðwapari pese za'ra
wa'aba, Ðmama på'åzani hã ðzazei'wa noræ ma, te te ærotizé hã. Ãne
æsimiroti hã: Ni'wam noræ hã tidâ'âzéb u ðwi sipizari ãna
Satanasihi ãma te te æ'ai'uté za'ra noræ hã ta noræ hã 're ædadâ'â
zahu za'ra mono noræ siré, te te 're robzépata za'ra mono õ di za,
unhama ro'o u'âsi ãma hã. Robze na te za 're hâimana u'âsi za'ra.
Ãne Ðmama på'åzani te te ærotizé hã.” — Ãne ma tô Zezusi hã ðma
waihu'u, Esimina ãma æsazei'wa noræ, siré 're æsi'rã'õtõ mono noræ
ma, te ãma rob'ui'éré da.

Pedamo ãma æsazei'wa noræ ma rotizé wasu'u
12 Tawamhã Zezusi hã ðtåme æwi hã ma tô duré ðma roti, ãne:
— Zuwã, te za oto ærob'ui'é, Pedamo na 'ri nho'õmo nhisi ãma

ðzazei'wa noræ 'madâ'â'wai ma. Te aima æwaihu'uzém na te za tãma
ærob'ui'é, ãne:

“Wa hã sib'ézé 'wa si'uiwa 'wa pa ré ðza hã, wa aima roti za'ra
wa'wa, æ'wa pese ré hã. 13 Ðma waihu'u pese di, 're ai'ubumroi
wa'aba mono zé hã. Tame te Satanasihi nhimiwada'uri na 're
dahâimana za'ra. Tame ma tô Ãtipasi hã dasiwi wæræ ni asõ'a za'ra
wa'aba, simi'å na te te dama 're ðzadawa wasu'u mono hã. Tane
nherå, asõ'a za'ra wa'aba da te dasiwi wæræ nherå, tãma aipahi
za'ra wa'aba õ di. Ðråme za'ra wa'aba õ di duré. Õne haré te
ðnhimiroti na si 're aihâimana za'ra wa'aba mo. 14 Tane nherå, te
duré maræ hã ðwi ro'wa'ré, te ai'ãma æwaihu'u za'ra wa'wa hã.
Ni'wam noræ hã ma tô aibâ nhimiroti na 're hâimana za'ra, Bara'ã
na aibâ nhisi hã. Ta hã ma tô duréihã Baratihi ma te te 're roti,
Izarazéhé nhihudu noræ ma, sadawa nhipese na te te 're roti
wasété za'ra mono da, simiroti wå newa, æsine 're hâimana wasété
za'ra mono da. 'Re æhâimana u'âsi mono upana, romhâiba
'manharæ ãma 're dawata za'ra mono da, danhimizama da te tãma
're æsõmri za'ra mono hã, ma tô Barati hã te te 're a'ru, Izarazéhé
nhihudu noræ ma, te te 're huri mono da. Ma tô duré te te tãma 're
roti pese za'ra, pi'õ, mro ré nherå, aibâ aimawi na 're simisaihuri
za'ra mono da, duré aibâ, mro ré nherå, pi'õ aimawi na 're
simisaihuri za'ra mono da. 15 Tane, te ãhãna ni'wam noræ hã
Nicora'ihi nhimiroti wasété na 're hâimana za'ra, asiré 're

aihâimana za'ra wa'aba mono noræ hã. 16 Ma'ãpé ãhãna hã aihâimana
wasédé hã sahâri za'ra wa'aba, aiwasété wi 're aipizari za'ra
wa'aba mono da, 'Re æhâimana u'âsi mono u. Aihâimana wasédé
hã sahâri za'ra wa'aba õ wamhã, wa za ãma atåme ðmoræ su'u za'ra
wa'wa, 're aihâimana wasété za'ra wa'aba mono noræ hã ðzadai'ré
hawi sib'ézé 'wa si'uiwa æsa'o na te ai'wapé za'ra wa'aba da.

17 “Asimipari pese aba wamhã, ma'ãpé wapari pese za'ra wa'aba,
Ðmama på'åzani hã ðzazei'wa noræ ma, te te ærotizé hã. Ãne æsimiroti
hã: Ni'wam noræ hã tidâ'âzéb u ðwi sipizari ãna Satanasihi ãma te te
æ'ai'uté za'ra noræ hã ta noræ ma, wa za dasa æse hã duréi te dama
æhâi'ré'õ hã te tãma 're anhomri, mana na dasa nhisi hã. Duré åtå'a,
wa za te tãma 're anhomri æhâiba mono bâ, æsisi ætém na ãma æ'ui'éré
ré hã dama æsa'rese'õ hã. Te te 're æwaibui mono noræ ma si waihu'u
pese di, tinhisi æté hã. Ãne Ðmama på'åzani te te ærotizé hã.” — Ãne
ma tô Zezusi hã ðma waihu'u, Pedamo ãma æsazei'wa noræ, siré 're
æsi'rã'õtõ mono noræ ma, te ãma rob'ui'éré da.

Ti'atira ãma æsazei'wa noræ ma rotizé wasu'u
18 Tawamhã Zezusi hã ðtåme æwi hã ma tô duré ðma roti, ãne:
— Zuwã, te za oto ærob'ui'é, Ti'atira na 'ri nho'õmo nhisi ãma

ðzazei'wa noræ 'madâ'â'wai ma. Te aima æwaihu'uzém na te za tãma
ærob'ui'é, ãne:

“Wa hã 'Re æhâimana u'âsi mono 'ra, wa aima roti za'ra wa'wa. Ðto
hã te unhama ro'o si'ubuzi ne 're si'ubuzi zahuré. Duré ðpara hã te
æsi'uwazi waipo ne 're si'ubuzi zahuré. 19 Maræ hã 're æ'manharæ wå
za'ra wa'aba mono zé hã ðma waihu'u pese di. Te 're asisawi pese
za'ra wa'aba mo. Te duré 're ðzawi pese za'ra wa'aba mo. Te duré
asina 're ð'umnhasi za'ra wa'aba mo. Te duré ðma 're æromhuri pese
za'ra wa'aba mo. Da te aima 're rob'manharæ wasété u'âsi za'ra
wa'aba mono nherå, te ð'ãma si 're anomro u'âsi aba mo. 'Re ðzaze
na'rata za'ra wa'aba mono hawi, ðma 're æromhuri za'ra wa'aba
mono zém nhipai u, te oto ðma 're æromhuri pese za'ra wa'aba mo.
Ãne wa tô ðsi'ãma aiwaihu'u za'ra wa'wa. 20 Tane nherå, maræ hã
misi te ðwi ro'wa'ré, te ai'ãma æwaihu'u za'ra wa'wa hã. Pi'õ æwasédé
hã te ai'rata 're hâimana za'ra wa'wa, Zézabé na æsisi hã. Ta hã 'Re
æhâimana u'âsi mono zadawa wasu'u'wa na te dama 're siwasu'u,
taré. Ãne dama 're siwasu'u mono nherå, te ðzazei'wa noræ ma,
simiroti wasété na te te 're roti. Taha zarina, te ta noræ hã pi'õ
aimawi na mro ré nherå, ãma dawi 're simisaihuri za'ra. Duré pi'õ,
mro ré nherå, aibâ aimawi na te ãma dawi 're simisaihuri za'ra.
Duré romhâiba 'manharæ ãma 'Re æhâimana u'âsi mono upana 're
dawata za'ra mono da, danhimizama da te tãma 're æsõmri za'ra
mono hã te duré te te 're huri. Ta hã, pi'õ hã e niha te simiroti

wasété nherå, ai'rata 're hâimana 'wa. E asiwi wå'õ za'ra wa'aba
ãna. 21 Ta hã pi'õ hã simiroti wasété nherå, ãma ðwa'a õ di aré, te
æ'azârizéb da hã. Tiwasété wi sipi'ra da newa, wa tô aré te 're
'madâ'â. Tane nherå, tiwasété wi sipi'rai õ di, aibâ aimawi na dawi
're æhâimana mono zém hawimhã. 22 Ma'ãpé, waihu'u pese za'ra
wa'aba. Pi'õ hã tiwasété wi sipi'rai õ wa, wa za oto azâ, te te
robzépata za'åtå da. Si'ãma 're æhâimana wasété za'ra mono noræ
zama ã pi'õi hawi sipizari za'ra õ wamhã, wa za æsu hâ za'ra, te te
robzépata za'åtå za'ra da. 23 Pi'õi 'ra ne 're æhâimana za'ra mono
noræ hã wa za duré hâ za'ra, si'utõræ da, æsimiroti zarina 're hâimana
za'ra mono wa. Tawamhã ãne te tãma rob'manharæ za'ra wamhã, te
za uburé ðzazei'wa noræ hã ãma ðwaihu'u za'ra, pi'uriwi maræ hã da
te 're 'manharæ za'ra mono newa, duré pi'uriwi danhimirosa'rada hã
da te 're 'manharæ za'ra mono newa, uburé maræ hã te dawi 're
æ'awaihu'u mono na hã. Uburé danhimirosa'rada hã ðma waihu'u
pese di, duré maræ zô 're ædanhimnhasi za'ra mono zéb zama.
Tawamhã ni'wam noræ hã maræ æwå hã te te 're æ'manharæ za'ra mono
zé wa'rãmip si, wa za maræ æwå na te tãma 're awa'âbâ. Duré ni'wam
noræ hã maræ te te 're æ'manharæ wasété za'ra mono zéb zarina si, wa
za te 're ahâ za'ra.

24 “Pi'õ nhimiroti 're æwapari za'ra wa'aba mono õ noræ ma si, wa
za oto aima waihu'u za'ra wa'wa, ðzazei uptabi 'wa noræ ma si. A
noræ wa'wa hã Satanasihi nhimiroti sima'uri pe hã dawi waihu'u
za'ra wa'aba õ di. Tô sena, wa aima waihu'u za'ra wa'wa. Te oto
aima ãma sahu za'ra wa'aba õ di za, ðnhimiroti æ'amo na hã æpire na
hã, te te 're asi'wa'rutu tõ za'ra wa'aba mono da. 25 Õhõ na si te za
asiptete na ð'ãma 're anomro aba mo, we ðmoræzéb u.

26-27 “Tawamhã ni'wam noræ hã tidâ'âzéb u ðwi sipizari ãna
Satanasihi ãma te te 're ai'uté za'ra mono wamhã, duré rob'rãsutu
u te tãma 're æwå za'ra mono zéb zarina si, te te 're 'manharæ za'ra
mono wamhã, ta noræ hã wa za pisutu za'ra, ðzadawa para dama
pire za'ra da, danhib'apito na 're hâimana za'ra mono da. Ðmama
hã dama ðpire da, sisadawa para te te ðpisutu ne, wa za pisutu
za'ra, daro mono bâ te te 're da'madâ'â za'ra mono da. Simiroti
nhiptete na te za te te 're dawada'uri za'ra. Ub'rå ne hã zé 'manharæ
hã da te 're æprub za'ra mono ne, te za te te 're daprub za'ra.
28 Duré awå u, wasi wawå 're ro'o pese mono ré, da'ãma 're æ'awå
za'ra mono ne, wa za romhâimanazép té, te tãma 're apisutu, rowå
hã.

29 “Asimipari pese aba wamhã, ma'ãpé wapari pese za'ra wa'aba,
Ðmama på'åzani hã ðzazei'wa noræ ma, te te ærotizé wasu'u hã.” — Ãne
ma tô Zezusi hã ðma waihu'u, Ti'atira ãma æsazei'wa noræ, siré 're
æsi'rã'õtõ mono noræ ma, te ãma rob'ui'éré da.

Sadesi ãma æsazei'wa noræ ma rotizé wasu'u

3 1 Tawamhã Zezusi hã ðtåme æwi hã ma tô duré ðma roti, ãne:
— Zuwã, te za duré ærob'ui'é, Sadesi na 'ri nho'õmo nhisi ãma

ðzazei'wa noræ 'madâ'â'wai ma. Te aima æwaihu'uzém na te za tãma
ærob'ui'é, ãne:

“Wa hã wasi hã 7 na ðnhib'rata te ætété za'ra hã, wa za oto aima
waihu'u za'ra wa'wa. 'Re æhâimana u'âsi mono på'åzani hã 7 na te te
're æromhuri mono zéb ré, te 're æ'madâ'â mono, wa hã. Uburé maræ
hã 're æ'manharæ za'ra wa'aba mono zé hã, ðma waihu'u pese di.
Ðnhimiroti na si 're anomro aba mono na, da te 're aiwasu'u za'ra
wa'aba mono zahã, te aipå'å 're, atâ'â ne 're anomro aba mo, ð'ãma 're
anomro aba mono zahã. 2 Ð'ãma 're anomro zei wa'aba mono da,
Ðnhib'apito 'Re æhâimana u'âsi mono te te aima æpisutu za'ra wa'aba
zéb zarina, ð'ãma 're anomro aba mono õ di. Taha wa, ma'ãpé ãma
asipo're pu'u za'ra wa'aba. Maræ hã 're æ'manharæ wå za'ra wa'aba
mono zé hã, aiwi si'utõræ pese aba õ ré, ma'ãpé apâ ð'ãma romhuri wå
zé hã ð'ãma asiwi sa'åtå za'ra wa'aba. 3 Ma'ãpé duré ð'ãma 're anomro
na'rata aba mono zém hawi ðnhimiroti hã aipo're na 're æwapari za'ra
wa'aba mono zém na, duré 're æwaihu'u za'ra wa'aba mono zém na,
ð'ãma asipo're pu'u za'ra wa'aba. Ta hã ðnhimiroti hã te za 're æ'madâ'â
pese za'ra wa'aba mo. Duré aiwasété wi te za 're aipizari za'ra wa'aba
mo. Ãne hã apâ ð'ãma asipo're pu'u za'ra wa'aba õ wamhã, wa za oto
aihâ za'ra wa'wa. Nimahã na æsimisaihuri noræ hã sô 're danhimipari
za'ra mono õ nherå, danhorõwa u 're æsisisi mono ne, wa za atåme
ðwisi 'wa, te aihâ za'ra wa'aba da. Bâdâ hã atåme ðwisi za'ra wa'aba
zéb da hã waihu'u za'ra wa'aba õ di za. 4 Tane nherå, nima noræ si
Sadesi ãma 're aihâimana za'ra wa'aba mono noræ hã te ð'ãma 're
anomro wå wa'aba mo, ai'umro wa'aba nherå. Da'uza hâirã da, hâ
upto wi da te 're æ'madâ'â pese za'ra mono ne, te aiwå na ð'ãma 're
anomro aba mo. A noræ wa'aba si da'uza hâirã ne aiwasété ãna 're
anomro aba mono si, te za ðsiré 're aihâimana za'ra wa'aba mo. 'Re
æhâimana u'âsi mono te te 're aiwåsãmri za'ra wa'aba mono wa, te za
ð'rata 're anomro u'âsi aba mo.

5 “Duré ni'wam noræ hã tidâ'âzéb u ðwi sipizari ãna Satanasihi
ãma te te æ'ai'uté za'ra noræ hã te za duré uza hâirã na ð'rata 're
hâimana za'ra, ãne hã. Æbaihâ na 're ædahâimana u'âsi za'ra mono
noræ nhisi, 're æsimi'wara mono zém na æsisi æsimi'wara hã te tiwi
pari za'ra õ di za. Ðmama nho'a, wa za sõ'awi ðnhib'a'uwå na te tãma
're wasu'u za'ra, hâiwa ãma tãma æromhuri'wa noræ nho'a zama.

6 “Asimipari pese aba wamhã, ma'ãpé wapari pese za'ra wa'aba,
Ðmama på'åzani hã ðzazei'wa noræ ma, te te ærotizém na.” — Ãne ma
tô Zezusi hã ðma waihu'u, Sadesi ãma æsazei'wa noræ, siré 're
æsi'rã'õtõ mono noræ ma, te ãma rob'ui'éré da.

Piradépiza ãma æsazei'wa noræ ma rotizé wasu'u
7 Tawamhã Zezusi hã ðtåme æwi hã ma tô duré ðma roti, ãne:
— Zuwã, te za oto duré ærob'ui'é, Piradépiza na 'ri nho'õmo nhisi

ãma ðzazei'wa noræ 'madâ'â'wai ma. Te aima æwaihu'uzém na te za
tãma ærob'ui'é, ãne:

“Wa hã 're ðwasété mono õ, wa za oto aima roti za'ra wa'wa,
ðnhimiropisutuzéb zarina, sena na te dama ãma 're æ'a'uwaimrami
mono 'wa hã. Duréihã Dawi hã te 're hâimana, dama æpire hã.
Æsõrõwa hã 'ri za'åtå uptabi di. Tame te ni'wa hã 're sãmra,
'ridawazéb ré hã, te te dama 're æ'ridawa mono da hã, duré te te
dawi 're æ'ridawa nhito mono da hã. Tane wa hã, wa hâiwa ãma
Ðmama nhorõwa 'ridawazéb ré 're ðhâimana u'âsi, ðwétési. Wa hã te
dama 'ridawa wamhã, ni'wa apâ te te dawi sito waihu'u õ di. Duré
te 'ridawa nhito wamhã, ni'wa te te 'ridawa waihu'u õ di.

8 “Duré 're æ'manharæ za'ra wa'aba mono zé hã ðma waihu'u pese di.
Ai'umrore wa'aba nherå, dama aipire na 're aihâimana za'ra wa'aba
mono õ nherå, te ð'ãma si 're anomro wå wa'aba mo. Te duré
ðnhimiroti si 're æwapari pese za'ra wa'aba mo. Ma'ãpé, waihu'u pese
za'ra wa'aba. Wa tô asõwa 'ridawa za'ra wa'wa, Ðmama, da'ãma 're
æsib'a'uwå mono zéb u 're asisisi aba mono da. Taha 'ridawa hã ni'wa
te te aiwi 'ridawa nhito waihu'u za'ra wa'aba õ di. 9 Ma'ãpé duré,
waihu'u pese za'ra wa'aba. Satanasihi niwæ 're æhâimana za'ra mono
noræ hã, e niha wa za tãma rob'manharæ za'ra, ta noræ ma hã. Ta noræ
hã zudezu nherå, zudezu noræ hâimana wå zém na 're æhâimana za'ra
mono na, dama 're siwasu'u za'ra mono zahã, te Satanasihi nhimiroti
zarina si 're hâimana za'ra, sadawa nhipese na. Taha wa, wa za ãne
tãma rob'manharæ za'ra. Aipapara te za 're sina wa'wa, tãma aipire za'ra
wa'aba wa. Taha wa, te za aiwaihu'u za'ra wa'wa, te 're æ'asawi pese
za'ra wa'aba mono na. 10 Da te aima 're rob'manharæ wasété za'ra
wa'aba mono nherå, te aima æroti za'ra wa'aba zéb zarina, ðmreme na
si 're anomro aba mono wa, ma tô asina æ'uwaimrami za'ra wa'wa,
ðnhimiroti hã. Taha wa, ropsi'utõræzéb u, za maræ æpipa hã æwairébé
mono hã wa za aima ba'a za'ra wa'wa, æwasété noræ, za te te
æda'apibui mono zéb ãma hã, ti'ai ãma daro mono bâ 're ædahâimana
za'ra mono noræ hã. 11 Atåme ðmoræ aba zé hã romhuture di oto. Taha
wa, ma'ãpé asiptete u'âsi ð'ãma 're anomro u'âsi aba mono, 'Re
æhâimana u'âsi mono nhoprubzé hã da te aiwi 'mai'âri tõ wa'aba da.

12 “Tawamhã ni'wam noræ hã tidâ'âzéb u ðwi sipizari ãna Satanasihi
ãma te te æ'ai'uté za'ra noræ hã, ta noræ hã wa za te 're pisutu za'ra,
'Re æhâimana u'âsi mono ãma hâimana nhiptete na 're hâimana
u'âsi za'ra mono da, 'ri uparizé, rési ãna 're æsimasab u'âsi mono ne.
'Ri uparizé hã maræ te te 're rési za'ra mono õ di. Tane te za 'Re
æhâimana u'âsi mono ma, simirosa'rata si'réi ãna, ãma 're wata u'âsi

za'ra. Taha wa, wa za æhâiba na ãma ui'éré za'ra, Ðnhib'apito nhisi hã.
'Re æhâimana u'âsi mono te, 'ri nho'õmo nhisi na, wa za duré æhâiba na
rob'ui'éré za'ra. 'Re æhâimana u'âsi mono te, 'ri nho'õmo nhisi hã,
Zeruzarå ætém na æsisi hã, hâiwa hawi za te te we æsi'ra hã, 'Re æhâimana
u'âsi mono hawi. Ðnhisi tém na, wa za duré æhâiba na rob'ui'éré za'ra.

13 “Asimipari pese aba wamhã, ma'ãpé wapari pese za'ra wa'aba,
Ðmama på'åzani hã ðzazei'wa noræ ma, te te ærotizém na.” — Ãne ma
tô Zezusi hã ðma waihu'u, Piradépiza ãma æsazei'wa noræ, siré 're
æsi'rã'õtõ mono noræ ma, te ãma rob'ui'éré da.

Radiseza ãma æsazei'wa noræ ma rotizé wasu'u
14 Tawamhã Zezusi hã ðtåme æwi hã ma tô duré ðma roti, ãne:
— Zuwã, te za oto ærob'ui'é, Radiseza na 'ri nho'õmo nhisi ãma

ðzazei'wa noræ 'madâ'â'wai ma. Te aima æwaihu'uzém na te za tãma
ærob'ui'é, ãne:

“Wa hã tô sena, ð'umnhasi sina, sena na 'Re æhâimana u'âsi mono
te dama 're sadawa wasu'u wå mono da, 're ðhâimana mono. Wa hã
'Re æhâimana u'âsi mono nhimiropoto waihu'u pese zarina, ropoto
na'rata 'wa, 're ðhâimana mono. 15-16 'Re æ'manharæ za'ra wa'aba
mono zé hã ðma waihu'u pese di. Wa za oto ãma aima romnhimiré'é
za'ra wa'wa. Â wahâ hã dama se ti, da te 're æ'âhuri mono da hã.
Duré â wa'ro hã maræ æse da, da te 're æ'âwa'ro za'ra mono da hã,
dama wå di. Tane nherå, â wapu hã dama sei õ di, da te 're æ'âhuri
mono da hã. Dama sei õ wa, te za sa'wari ni.

“Tane, te a noræ wa'wa hã â wapu dama æsei õ ne, ðma 're aihâimana
za'ra wa'aba mo. Ð'ãma si 're anomro aba mono na dama 're asiwasu'u
za'ra wa'aba mono zahã, te 're aihâimana wasété za'ra wa'aba mo.
Ð'ãma si 're anomro aba mono na dama 're asiwasu'u za'ra wa'aba mono
õ 'wa'âhã, aré ðma wå di. Tane nherå, 're aihâimana wasété za'ra
wa'aba mono nherå, ðzazei'wa na asadawa nhipese na dama 're
asiwasu'u za'ra wa'aba mono wa, te da te 're ðwasu'u wasété za'ra.

“Taha wa, â wapu æsei'õ hã da te 're æsa'wari za'ra mono ne, wa za
oto aiwå'õ pese za'ra wa'wa.

17 “Ãne te duré 'râwi asima 're ænharæ za'ra wa'aba mo: ‘Wa noræ
hã wanhibro pese za'ra di. Maræ zô wawi 're ro'wanhi'riti waihu'u
za'ra mono õ di.’ Ãne te asima 're ænharæ za'ra wa'aba mo. Tane
nherå, robzei'õ na si te 're aihâimana za'ra wa'aba mo. Ãne na 'râwi
're asiwaihu'u za'ra wa'aba mono õ di. Taha wa, wa ai'ãma 're
ðpå'åzé za'ra wa'wa. Asibrob ahâ na 're aihâimana za'ra wa'aba
mono nherå, asibrob'õ ne, te ðma 're aihâimana za'ra wa'aba mo,
aipå'å 're wa'aba hã. Duré da'uza õ na 're ædahâimana za'ra mono
ne, te 're aihâimana za'ra wa'aba mo, ai'uréiwi. Datob'a na 're
ædahâimana za'ra mono ne, te duré 're anomro aba mo. 18 Taha wa,

wa za oto aima roti pese za'ra wa'wa. Åtå'ubuzi pré oru uptabi hã
æwazari'õ hã da te 're æ'ruiwapari za'ra mono zéb zarina, da te dawi
're æ'uipra za'ra mono ne, te za ðnhimiroti zô si 're asõpré wa'aba
mo, æwå uptabi zô si, aipå'å 're asibro pese ne, rowå na si ð'ãma 're
aihâimana u'âsi za'ra wa'aba mono da. Duré da'uza hâirã hã te za
da te dawi 're uipra za'ra, ãma 're dasi'uza za'ra mono wa, da te 're
'madâ'â ze za'ra mono da. Tane te za duré a noræ wa'wa hã ðwi 're
ærowaptårå u'âsi za'ra wa'aba mo, wa hã te 're aipawaptob za'ra
wa'aba mono da, ð'ãma 're anomro wå wa'aba mono da, taha zarina,
asisém na 're aihâimana za'ra wa'aba mono tõ da oto. Duré datõmo
nhihâzém na 're dasitõmo wå za'ra mono da, 're dasitõmonhihâ
za'ra mono da, da te dawi 're æ'uipra za'ra mono ne, te za ðzô 're
asõpré u'âsi aba mo, ðnhimiroti hã waihu'u pese za'ra wa'aba da.
19 Wa hã te 're æ'azawi pese mono noræ hã wa te tãma 're roti pese
za'ra, tiwasété na 're sisãmri za'ra mono da. Wa duré te 're hâ za'ra,
apâ 're nomro wå mono da. Taha wa, te za aiwasété wi aipizari
za'ra wa'wa, sena ð'ãma 're anomro u'âsi aba mono da oto.

20 “Ma'ãpé duré, wapari pese za'ra wa'aba, te ãma æsimiré hã.
Aibâ te 'ridawab za. Tawamhã 'ri tede'wa te 'mahâ, sãmra zô, ætåme
sébré da. Tawamhã 'ri tede'wa te te wapari wamhã, te za tãma
'ridawa, sitåme te te 'mazébré da, siré sa zahuré wa, rowå na te te
sima rowasu'u zahuré da. Tane wa hã aibâ, 'ridawa æsam ne, wa asô
're ðnhimipari za'ra wa'wa. Ðmreme 're wapari za'ra wa'aba mono
wa, ðzô 're aihãsi aba mono zô, wa 're ðnhimipari u'âsi. Tawamhã
ðzô 're aihãsi aba mono wapsi, duré asitåme 're ð'mazasi za'ra
wa'aba mono wapsi, wa za aipå'å 're, 're ðnhamra u'âsi za'ra wa'wa.
Tawapsi, wa za wasiré rowå na 're wahâimana u'âsi za'ra.

21 “Duré, ni'wam noræ hã tidâ'âzéb u ðwi sipizari ãna Satanasihi
ãma te te æ'ai'uté za'ra noræ hã, ta noræ hã wa za pisutu za'ra,
danhib'apito 're ðsimasisi mono zéb ãma, ðzababa 're si'ubumroi
u'âsi mono da. Wa hã ðdâ'âzéb u ðsipi'rai õ na Satanasihi ãma te
ai'uté wa, Ðmama zababa 're ðnhamra u'âsi mono ne, te za ta noræ hã
ðzababa 're si'ubumroi u'âsi.

22 “Asimipari pese aba wamhã, ma'ãpé wapari pese za'ra wa'aba,
Ðmama på'åzani hã ðzazei'wa noræ ma, te te ærotizé hã.” — Ãne ma
tô Zezusi hã ðma waihu'u, Radiseza ãma æsazei'wa noræ, siré 're
æsi'rã'õtõ mono noræ ma, te ãma rob'ui'éré da.

Hâiwa ãma, 'Re æhâimana u'âsi mono ãma 're ædawata za'ra
mono zé wasu'u

4 1 Taha za'u si, wa tô duré maræ hã te ab'madâ'â, danhotõ 'rowim ne
da te 're ærosawårå za'ra mono ne. Hâiwa u wa tô rob'madâ. Te

rob'madâ'â wamhã, wa tô 'madâ, hâiwa 'ridawa hã. Õne haré 'ridawa hã.

Tawamhã ni'wai mreme, mreme 'rãihâ na æsimnhihârâzém hârâ
ne te æwapari 'rata ne hã wa tô duré wapa. Ãne te ð'mahâ:

— We ãwa aimoræ hâimo, te aima awasu'u mono da, za 're
æromhâimana mono zéb da hã ab'madâ'â mono da. — Ãne te ð'mahâ.

2 Tawamhã 'Re æhâimana u'âsi mono på'åzani hã ma tô duré
ð'uihâ pi'ra, awa'awi. Te te ð'uihâ pi'rai wa, wa tô duré aimawi
ðhâiba, ðhâiba waihu'u õ na. Tawamhã ma tô ðzaprõ, hâiwa u.
Hâiwa u, te te ðzaprõni wamhã, danhib'apito simasisizé hã wa tô
sabu. Ni'wa te ãma nhamra. 3 Tawamhã ãma æsãmra hã te nasi
hâibahai'ubuzi, åtå'ubuzi zarob'a uptabi ne hã. Duré åtå'ubuzi
ætobro'o préro'o ne hã te nasi ai'ubuzi. Tawamhã æsimasisizé mana
wawi, te tãiwaipo ne hã nasi ai'ubuzi, åtå'ubuzi ro'o uzé ne hã.
4 Tawamhã danhib'apito simasisizé mana wawi te dasimasisizé hã
aimasa, 24 na danhib'apito te ne hã. Taha na te asimro, dama æpire
noræ hã 24 na æhâiba za'ra hã, 'Re æhâimana u'âsi mono nhimiroti na
si 're æsõpré pese mono noræ hã. Uza hâpa hâirã ré te asimro.
Åtå'ubuzi pré oru 'manharæ na da'rãzaza ré zama te asimro. 5-6 Duré
danhib'apito simasisizém hawi te tã si'ubuzi ne hã nasi ai'ubuzi,
æwapsa'a zama, duré ærãrã'ã zama. 'Rãsitõ hã te duré æsõ're tiro'o
za'ra, 7 na æhâiba hã, æro'o hâ hã. Ta noræ hã 'Re æhâimana u'âsi
mono på'åzani nhimiromhurizéb zarina hã 7 na. Â poré hã te duré
æsõ're nomro. Â hã æsarob'a uptabi, simhi æsarob'a uptabi ne.

Maparane si'uiwa na ropoto na æhâiba noræ hã te duré 'râwi
æmana wawi si'uiwada za'ra. Ã noræ hã æhâiba nho're niwæ tob ahâ
di. Duré æbabarã niwæmhã tob ahâ di duré. Ã noræ hã tob ahâ wa,
æhâiba upsibi ré noræ hã wa tô 'madâ'â za'ra. 7-8 Æmoræ'rada hã, hu'u
zérépa 'rã ne æ'rã hã. Duré æsãna'remhã powawå æba'õmo 'rã ne æ'rã
hã. Duré si'ubdatõ ãma hã da'rã ne æ'rã hã. Duré maparane si'uiwa
na ãma hã si'õmo 'rã ne æ'rã hã, hâiwi 're sisa'rei mono wa, æ'rã ne
hã. Ã noræ hã 6 na æpaihi za'ra hã, æhâiba mono bâ. Duré ã noræ hã
æhâiba upsibi ré noræ, tob ahâ wa, æhâiba na hã.

Tawamhã bâtâ bâre duré mara bâre te tinho're za'ra, tinho're te
te 're sahâri za'ra mono ãna, ãne:

“Uburé Danhib'apito uptabi hã 'Re æhâimana u'âsi mono
hã, 're æwasété mono õ. Siwaprosi 're æwasété waihu'u
mono õ uptabi. Wå uptabi di. E ni'wa hã æsipai u waihu'u
pese na 're hâimana mono bâ. Õhõ si, siwaprosi æwaihu'u
pese uptabi hã. Duréihã maræ õ uptabi ré, ma tô 're hâimana
u'âsi. Te za duré 're hâimana u'âsi. Si'utõræ waihu'u õ di.”

9 Ãne te ã noræ hã maparane si'uiwa na ropoto na æhâiba noræ hã
nasi ãma tiwata za'ra, danhib'apito simasisizém na æsãmra ãma, 'Re
æhâimana u'âsi mono ãma. Waihu'u pese uptabi wa, te nasi ãma
tiwata za'ra, duré sõpru uptabi wa. 10 Nasi ãma wata za'ra siré, te

nasi 24 na dama æpire za'ra noræ hã danhib'apito simasisizém na
æsãmra nho're hi'rãtitõ ana, siré ãma wata za'ra da. Te duré nasi
hi'rãtitõ si'ubumro sina, ti'rãzaza sani za'ra æsõ're, tãma pire za'ra
wa, ãma wata za'ra da. 11 Ãne te nasi ãma tiwata za'ra:

“Wanhib'apito, 'Re æhâimana u'âsi mono, a hã aiwå uptabi
di. Aiwaihu'u pese di. Aiwaihu'u pese na ma tô æ'aropoto
mo. Asima æwå zarina ma tô uburé pese æ'aropoto mo.
Asima æwå zarina te oto uburé maræ hã 're hâimana za'ra,
asimipoto mono bâ. Taha wa, uburé æ'aropoto mono zéb
zarina tô æbâre, wa ai'ãma si 're wawata u'âsi za'ra.”

Ãne te ãma tiwata za'ra, 24 na dama æpire za'ra noræ hã.
Ãne, wa tô te ab'madâ'â, ðnhotõ 'rowim ne.

Pone'årebâ hã, 'Re æhâimana u'âsi mono wi,
æbaihâ æsinhai ré te te æ'ârizé wasu'u

5 1 Tawamhã wa tô duré sabu, æbaihâ æsinhai ré hã. Danhib'apito
simasisizém na æsãmra hã te tinhib'rata nhimire niwæ tété.

Æbaihâ nhinha hã, æ'ui'éré si'uiwa ré hã. Duré 7 na æhâiba hã
æ'uptobzé hã siwasihu tõ da, ni'wa te te sõré tõ da.

2 Tawamhã wa tô duré sabu, hâiwa ãma 'Re æhâimana u'âsi mono
ma romhuri'wa, æsimiwada'uri pire hã. Ãne te nasi anha, mreme
'rãihâ na:

— E 'wa hã danhipai u æwå uptabi hã, duré æwaihu'u pese uptabi
hã te za 7 na æbaihâ nhinha uptobzé hã prub za'ra, æbaihâ te te sõ'a
da. E 'wa hã te sada tihâiba. — Ãne te nasi anha.

3 Tane nherå, ni'wa hã sada hâimana õ di hâiwa ãma hã, æpru'wa
da hã, te te pru wa, æbaihâ nho'a'wa da hã, duré te te æsõré da hã.
Duré ti'ai ãma 're ædahâimana za'ra mono hã sada da'maihâimana õ
di. Duré ti'ai 'rowi adâ 're æhâimana za'ra mono hã ni'wai õ di, sada
hã. 4 Taha wa, wa tô sa'åtå aiwa'õ, 're ædahâimana za'ra mono hã
sada da'maihâimana õ wa, æpru'wa da hã, duré te te æsabu da hã.
5 Tawamhã 24 na dama æpire noræ te misi ðma tinha, ãne:

— Aiwa'õ tõ. Ma'ãpé 'madâ'â. Õhõta te za, Zudaha nhihudu hã.
Hu'u zérépa nhiptete nhipai u 're æhâimana mono ne, te õ hã
danhipai u 're hâimana, danhib'apito na. Ta hã apito Dawihi nhihudu,
za æsine pire na te te 're æda'ab'madâ'â mono da hã. Ta hã uburé dama
waihu'u pese uptabi di. Ta hã tinhitob'ru noræ nhimiromhuri wasété
nhiptetezé hã ma tô tiwi uprosi za'ra. Taha wa, te õhõ si sada
tihâiba, 7 na æ'uptobzé hã te te æprub za'ra da hã, duré æbaihâ æsinhai
ré te te æsõ'a da hã. — Ãne ma ðma 'maiwaihu'u, dama æpire noræ hã.

6 Tawamhã wa tô 'madâ, Pone'årebâ hã. Danhib'apito simasisizéb
'rata te za, maparane si'uiwa na ropoto na æhâiba noræ wa'wab
zama, duré 24 na dama æpire noræ wa'wab zama. Da te dasiwi wæræ

wa, da te æwa'rézéb ré te za. 7 na æ'õmo ré hã,
Pone'årebâ hã. Duré 7 na ætõmo ré hã. 'Re æhâimana
u'âsi mono på'åzani hã danhipai u uburé maræ na
æwaihu'u pese zé, te wasu'u, ætõmo za'ra hã.
7 Tawamhã Pone'årebâ hã ma tô ai'ré, danhib'apito
simasisizém na æsãmra u, æbaihâ nhinha hã te te âri
da, tinhimire niwæ te te ætédé hã. Tawamhã
Pone'årebâ hã ma tô ti'â, æbaihâ nhinha hã. 8 Te te âri
wamhã, ma tô maparane si'uiwa na ropoto na æhâiba
noræ hã Pone'årebâi ma, hi'rãtitõ ana, 24 na dama
æpire noræ zama. Rowamremezéb ré ma tô tãma aiwå'å
za'ra, åtå'ubuzi pré oru 'manharæ u'awi ne ré zama.
U'awi 'remhã wedewa'u æsadaze, te æ're tiro'o za'ra.
Taha nhizé hã hâimo haré æsizé hã, ta hã 'Re æhâimana
u'âsi mono nhib'a'uwå noræ, tãma 're æmreme zusi

mono zé, te wasu'u. 9 Tawamhã ta noræ hã te Pone'årebâi ma
tinho're za'ra, tinho're ætém na. Ãne te tãma tinho're za'ra:

“A hã ma tô dasiwi aiwæræ ni. Ma tô dazada atâ. Dazada
atâ'âzém na ma tô ædawa'â, dawasédé hã dama 're apari
mono da, 'Re æhâimana u'âsi mono nhib'a'uwå oto 're
danomro mono da.
Dapoto mono bâ a hã ma tô æda'awa'â, damreme sipo'o
mono bâ 're ædahâimana za'ra mono hã. Danhipai u aiwå
uptabi di, a hã. Aiwaihu'u pese uptabi di duré.
Taha wa, te aiwétési sada aihâiba, æbaihâ æsinhai ré hã âri
da, duré æ'uptobzé hã prub za'ra da.

10 A hã ma tô duré Wanhib'apito 'Re æhâimana u'âsi mono te
te 're æ'awa'âbâ mono noræ hã 're æ'apisutu mo, sasedoti na
te te tãma da'ãma 're romhuri u'âsi za'ra mono da, duré
ti'ai ãma pire na za dama 're hâimana za'ra mono da.”

Ãne te tãma tinho're za'ra, tinho're ætém na.
11 Tawamhã wa tô duré 'madâ. Te 'madâ'â wamhã, hâiwa ãma

romhuri'wa noræ hã te nemo tizadawa'a'a. Ahâ uptabi di. Da te
æsa'rata waihu'u õ. Danhib'apito simasisizé hã ma siwi uiræ. Duré
maparane si'uiwa na ropoto na æhâiba noræ mana wawi te asõré, 24
na dama æpire za'ra noræ hã æsisõré mana wawib zama. 12 Ãne te
sõ're 'rãihâ na tizadawa'a'a:

“Pone'årebâ hã da te dasiwi æwæræ hã, õ hã danhipai u wå
uptabi di. Õhõ si wå uptabi wa, õhõ ãma si 're wawata
u'âsi za'ra wa'aba mono. Õ hã uburé Roptede'wa. Tô sena
waihu'u pese uptabi di. Waihu'u pese uptabi wa, ãma 're
wawata u'âsi za'ra wa'aba mono. Wama pire uptabi wab
zama, ãma 're wawata u'âsi za'ra wa'aba mono.”

Ãne ma tô sõ're 'rãihâ na ãma tizadawa'a'a, hâiwa ãma romhuri'wa
noræ hã.

13 Tawamhã wa tô duré wapa, uburé pese 'Re æhâimana u'âsi
mono te te æda'apoto mono bâ, duré te te æ'apoto mono bâ, æhâiba ré
mono hã, hâiwa ãma, duré ti'ai ãma, duré ti'ai 'rowi adâ 're æhâimana
za'ra mono zéb ãma, duré â 'rowi uburé pese æhâiba ré mono hã.
Uburé pese te simisutu dasiwazari tazadawa'a'a ni, 'Re æhâimana u'âsi
mono te te æda'apoto mono bâ. Ãne te tazadawa'a'a ni:

“Danhib'apito simasisizém na æsãmra ãma, 're wawata u'âsi
za'ra wa'aba mono. Duré Pone'årebâi ãma, 're wawata u'âsi
za'ra wa'aba mono. Wå uptabi zahuré wa, duré waihu'u pese
uptabi zahuré wa, wa za ãma 're wawata u'âsi za'ra.”

Ãne te ãma tawata zahuré ni.
14 Tawamhã maparane si'uiwa na ropoto na æhâiba noræ hã te

ãma sõ're uze pese za'ra:
— Tô sena, tô sena. — Ãne te ãma sõ're uzei pese za'ra. Duré 24 na

dama æpire za'ra noræ hã ma tô hi'rãtitõ tãma ana, ãma wata za'ra da.
Ãne ðnhotõ 'rowim ne, te æ'azabui mono hã, duré te æ'awapari

mono hã.

Pone'årebâ, æbaihâ nhinha uptobzé te te æprub za'ra zé wasu'u

6 1 Tawamhã wa tô duré 'madâ. Te 'madâ'â wamhã, Pone'årebâ
hã da te dasiwi æwæræ hã ma tô æbaihâ nhinha uptobzé æmoræ'rada

hã pru. Tawamhã maparane si'uiwa na ropoto na æhâiba noræ hã te
æmoræ'rada hã hâ, mreme 'rãihâ na:

— We aiwatobro. — Ãne te hâ.
2 Tawamhã ãne hârâ wi, wa tô maræ sabu, awaru ærã hã.

Æ'mapraba'wa hã te umnhi'ãsi ré nhamra. Tawamhã ma tô æ'rãzaza
hã tãma sårå ni. Æ'rãzaza hã za te te da'ãma æ'ai'utézé, te wasu'u.
Tawamhã ma tô wara ti'ai u, tinhitob'ru noræ zô, siwamnhasi sina te
te ãma ai'uté za'ra da, ãma sib'apito za'ra da.

3 Tawamhã Pone'årebâ hã ma tô duré æbaihâ nhinha uptobzé hã
æsãna'remhã pru. Te te pru wi, ropoto na æhâiba noræ hã ma tô duré
æsãna'remhã hâ:

— We aiwatobro. — Ãne te hâ.
4 Tawamhã awa'awi awaru æpré uptabi hã ma tô watobro.

Æ'mapraba'wa æsisiwi te nhamra. Tawamhã sib'ézé 'wapa ma tô tãma
sõmri ni, da'wapézéb da hã. Ma tô tãma pisutu ni, dasi'wapé hã te
te dazada wazere da, dasi'wapé na 're dasisimroi mono da.

5 Tawamhã Pone'årebâ hã si'ubdatõ ãma æbaihâ nhinha uptobzé
hã ma tô duré pru. Te te pru wi, wa tô duré wapa, si'ubdatõ ãma
ropoto na æhâiba noræ hârâ hã, ãne:

— We aiwatobro. — Ãne te hâ.

Tawamhã awa'awi wa tô awaru tisã, æ'rãdâ hã. Æ'mapraba'wa hã
te maræ pibuzé hã 're ti'â, tinhib'rata, amnho pibuzéb da hã.
6 Tawamhã wa tô duré wapa, damreme uptabi ne hã, maparane
si'uiwa na ropoto na æhâiba noræ æsimasabzém hawi. Ãne te rowa'âbâzé
hã tãma anhoré, awaru 'mapraba'wai ma:

— Ãne misi bâtâ na dapawa'â hã, tô misi æpibu, tridu wa'âbâzéb
zarina hã za. Ãne te za dawi æsarõ hâimo, rowa'âbâzé hã. Tane nherå,
azeitona wede hã 're æsimasa mono hã, duré uwa 'ru hã 're æsimnhatã
mono hã u'a za'ra õ di za, azeitona 'rãi wa'ui wabre hã si'utõræ tõ da
a'â, uwa 'ru 'rãi wa'u æsé zama. — Ãne ma tô ãma pa'uwati.

7 Tawamhã Pone'årebâ hã ma duré pru, maparane si'uiwa na
ãma æbaihâ nhinha uptobzé hã. Te te pru wi, wa tô duré wapa,
ropoto na æhâiba noræ hã maparane si'uiwa na ãma hã, da'rãsutu'wa
hã. Ãne te hâ:

— We aiwatobro.
8 Tawamhã hârâ wi, wa tô duré sabu, dadâ'â wa, dahâiba'a ne

awaru æhâiba'a hã. Æ'mapraba'wa nhisi hã Adâ'â na æsisi hã. Duré
æhâiba amo, 'râwi te te æsa'u mono nhisi hã, Adâ 're æhâimana za'ra
mono zé. Tawamhã ma tô pisutu zahuré ni, te te da'a'uprosi zahuré
mono da, daro mono bâ, dasi'wapé na. Duré mram na te te da'uprosi
zahuré mono da, ma tô pisutu zahuré ni, duré dahâzé pire na te te
're ædaduri mono na, duré abaze zahi na zama. Tawamhã daza'rata
ahâ prã na te za dasi'utõræ, daro mono bâ. Maparane si'uiwa na
dahâiba wamhã, misi si te za dadâ'â za'ra. Taha zarina te za da'ahâ
prã na ai'utõræ ni, daro mono bâ.

9 Tawamhã Pone'årebâ hã ma tô duré æmrotõ hã pru, æbaihâ
nhinha uptobzé hã. Tawamhã te te pru wamhã, wa tô duré 'madâ'â
za'ra, 'Re æhâimana u'âsi mono nhimiroti te te 're sazei pese za'ra

mono 'ru te, da te 're æsimroi mono noræ på'åzani hã, tô sena na
Zezusihi zazei'wa na pahi ãna dama 're siwasu'u za'ra mono 'ru te,
da te 're æsimroi mono noræ på'åzani hã. 'Re æhâimana u'âsi mono
ma, danhoprubzé nomrizéb 'rowi te asimro, wedeza ne 'rowi.
10 Tawamhã mreme 'rãihâ na te hã:

— Wanhib'apito, danhipai u aiwaihu'u pese di. Aiwå uptabi di.
Tô sena, a hã. Taha wa, e nimahã na hã wa'uprosi'wa noræ ãma
æwasédé hã sa'ra õ di za, ti'ai ãma 're æhâimana wasété za'ra mono
ãma. E niwamhã wa'ruiwa'âbâ za'ra õ di za, asimi'ahârizém na hã.
— Ãne te hã, mreme 'rãihâ na.

11 Tawamhã da'uza hâirã hâpa, ma tô tãma sõmri za'ra ni,
tidâ'âzéb u sipizari ãna, Zezusihi ãma 're hâimana za'ra mono wa.
Ma tô duré tãma nharæ za'ra ni:

— Ma'ãpé, asimi'å na a'â 're asimipari za'ra wa'aba mono. Da te
're æsimroi mono noræ za'ratazé hã 'Re æhâimana u'âsi mono te te
æpisutuzé hã zahadu da te dasina azahutu õ di. Da te ai'uprosi aba
ne, asiré æsazei'wa noræ, za da te 're æsimroi mono noræ za'ratazé wab
õ wa, te za a'â asimi'å na sô 're asimipari za'ra wa'aba mo. — Ãne
ma tô tãma nharæ za'ra ni.

12 Tawamhã wa tô duré 'madâ. Te 'madâ'â wamhã, ma tô
Pone'årebâ hã duré pru æmropâ ãma hã, æbaihâ nhinha uptobzé hã.
Te te pru wamhã, awa'awi ma tô ti'a hã sãsã'ã, sa'åtå uptabi. Bâdâ
hã ma tô duré titoptâ'â, zazahâ æhâ 'rãdâ'â uptabi ne. A'amo hã ma
tô duré titõmo wapru. 13 Wasi hã ma tô duré rere, ti'ai u. Pidera
wede 'rã hã rowa'u'u za'åne hã te te 're pari za'ra mono wa, 're æ'a'a
mono ne, ma tô wasi hã rere, ti'ai u. 14 Tawamhã ma tô duré hâiwa
nhirõno hã ai'ub'rã, æbaihâ da te 're æ'ub'rã za'ra mono ne. Duré ti'a
hã sãsã'ã wamhã, åtå 'rãihâ, daro mono bâ 're æsimasa mono hã ma
tô sina si'ré, 're æsimasa mono zém nhiti. Rob'ré za'iti zama, ma duré
uburé sina si'ré, 're æsimi'wara mono zém nhiti. 15 Tawamhã ti'ai
ãma danhib'apito mono bâ dama æpire mono bâ ma tô åtå 'rãihâ
zahâpâ sima'uri, da'madâ'â'wa noræ hã, duré da'wapéi'wa noræ
nhib'apito noræ hã. Æsibrob ahâ noræ zama ma tô sima'uri, æsibrob'õ
noræ zama, pawa'âbâ ãna æwada'uri zarina si te te dama 're æromhuri
za'ra mono noræ zama, duré wada'uri ãna si'uihâ na 're æhâimana
za'ra mono noræ zama. Uburé ma tô dasima'uri, åtå 'rãihâ zahâpâ
åtå're 're, duré åtå nhi'riti 're, dasi'utõræ tõ mono da. 16 Tawamhã
åtå 'rãihâ noræ ma, te nasi si'mahârâ za'ra, åtå tõmo wawå noræ ma
zama. Ãne te nasi tãma si'mahârâ za'ra:

— Ma'ãpé, wanhisiwi we airere'e aba mono, wa'upsibi za'ra
wa'aba mono da, hâiwa ãma danhib'apito simasisizém na æsãmra
hã te te wa'asãmri tõ da. Duré Pone'årebâ nhimihâzé wi, wanhisiwi
we asa'wari aba, tiwi wazuwa za'ra wa'aba mono da. 17 Bâdâ æpipa

hã ma tô oto æwa waptãrã, õ noræ hã te te æwa'uprosi zahuré mono
zéb da hã. E 'wa hã hâiba ré tiwi watobro da bâ. Ni'wa hã dâ'â ãna
tiwi watobro waihu'u õ di za. Sõ'rata waihu'u zahuré õ di za. — Ãne
ma tô åtå tõmo wawå noræ ma, nasi si'mahârâ za'ra.

Ãne ðnhotõ 'rowim ne, te æ'azabui mono hã, duré te æ'awapari
mono hã.

Izarazéhé nhihudu uihâi ui'éré za'ratazé wasu'u, 144 miu na

7 1 Tawamhã wa tô duré sabu za'ra, maparane si'uiwa na hâiwa
ãma 'Re æhâimana u'âsi mono ma, romhuri'wa noræ hã. Bâtâ

pusizém niwæ misi te za, ti'ai ãma hã. Bâtâ zasizém niwæ te duré
misi za. Duré hâiwa'a're si'uiwa na te duré si'uiwada zahuré. 'Re
æhâimana u'âsi mono te te tãma æpisutu za'ra zéb zarina, te ta noræ
hã rowa'u hã si'u tété za'ra, bâtâ pusizém niwæ, duré bâtâ zasizém
niwæ, duré hâiwa'a're si'uiwa na, te te 're rowapõræ tõ za'ra mono da.
Te te 're âzasisi za'ra tõ mono da, te rowa'u hã siwi tété za'ra, duré
wede hã te te 're rési tõ za'ra mono da. 2-3 Taha parimhã, wa tô
duré sabu, hâiwa ãma romhuri'wa hã aimawi hã. Bâtâ pusizém
hawi ma tô we sihâi'ré. Ta hã te rob'ui'éré siro hã tinhib'rata we 're
ti'â, 'Re æhâimana u'âsi mono nhib'a'uwå ãma te te 're æ'aza'ra mono
zéb da hã. Tawamhã maparane si'uiwa na hâiwa ãma romhuri'wa
noræ hã te 'mahârâ za'ra, mreme 'rãihâ na:

— Tô'ã. Ti'ai ma, rob'manharæ za'ra wa'aba tõ a'â, â poré ma
zama, duré wede ma zama. Wanhib'apito 'Re æhâimana u'âsi mono
nhib'a'uwå hã a'â wa te a'uihâ ui'éré mono, pibui pese da, 'Re
æhâimana u'âsi mono nhimihâzém na dazu te te robzépata za'ra tõ
da. — Ãne te 'mahârâ za'ra hâiwa ãma romhuri'wa hã, tinhib'rata
rob'ui'éré siro te te 're æ'râ'âri hã. Tawamhã ma tô oto a'uihâ ui'éré,
bâtâ pusizém hawi æwatobro hã tisiré noræ me. Maparane si'uiwa na
hâiwa ãma romhuri'wa noræ ma, ma tô 'Re æhâimana u'âsi mono hã
tãma 'ru za'ra aré, æsimi'manharæ waihu'u pese zém na ti'ai ma, te te
rob'manharæ za'ra da aré, duré â poré ma, te te rob'manharæ za'ra
da. Tane nherå, hâiwa ãma romhuri'wa aimawi hã ma tô ãma
pa'uwati za'ra, ti'ai ma, te te a'â rob'manharæ tõ za'ra da.

4 Tawamhã wa tô duré wapa, ni'wai mreme hã. Te ðma wasu'u,
'Re æhâimana u'âsi mono nhib'a'uwå za'ratazé hã. Ãne te ðma wasu'u:

— 'Re æhâimana u'âsi mono nhib'a'uwå za'ratazé hã ãne, æ'uihâ
ui'éré ré noræ hã 144 miu na æhâiba za'ra hã. — Ãne ma tô ni'wa hã
ðma waihu'u. Ã hã Izarazéhé nhihudu noræ za'ratazé, te wasu'u. Æsihudu
sidâpâsi, te awasu'u. 5 Zudaha nhihudu uihâ ui'éré za'ratazé hã 12
miu na. Duré Rubåhå nhihudu uihâ ui'éré za'ratazé hã 12 miu na.
Duré Dadihi nhihudu uihâ ui'éré za'ratazé hã 12 miu na. 6 Duré
Aséhé nhihudu uihâ ui'éré za'ratazé hã 12 miu na. Duré Naptarihi

nhihudu uihâ ui'éré za'ratazé hã 12 miu na. Duré Manaséhé nhihudu
uihâ ui'éré za'ratazé hã 12 miu na. 7 Duré Simi'ãhã nhihudu uihâ
ui'éré za'ratazé hã 12 miu na. Duré Réwihi nhihudu uihâ ui'éré
za'ratazé hã 12 miu na. Duré Isacaha nhihudu uihâ ui'éré za'ratazé
hã 12 miu na. 8 Duré Zeburõhõ nhihudu uihâ ui'éré za'ratazé hã 12
miu na. Duré Zuzéhé nhihudu uihâ ui'éré za'ratazé hã 12 miu na.
Duré Båzamihæ nhihudu uihâ ui'éré za'ratazé hã 12 miu na.
Simisutu hã, æ'uihâ ui'éré za'ratazé hã 144 miu na æsa'ratazé hã,
Izarazéhé nhihudu noræ za'ratazé hã, æsihudu sidâpâsi.

Ãne wa tô waihu'u, ðnhotõ 'rowim ne.

Da'ahâ uptabi na 'Re æhâimana u'âsi mono nho're ædahâimana
za'ra zé wasu'u

9-10 Taha parimhã, wa hã Zuwã, wa tô duré 'madâ. Te 'madâ'â
wamhã, wa tô da'ab'madâ, da'ahâ uptabi na, da te ædaza'rata
waihu'u õ hã. Dapoto mono bâ te aimasam ni, damreme sipo'o
mono bâ 're ædahâimana za'ra mono hã. Danhib'apito simasisizém
nho're te aimasam ni, duré Pone'årebâ nho'reb zama. Da'uza hâpa
hâirã ré te æsõ're aimasam ni. Tawamhã wa'asu ne hã, da te tété
za'ra sina, te damreme 'rãihâ na ãma tawata za'ra ni, ãne:

— Wanhib'apito 'Re æhâimana u'âsi mono, danhib'apito simasisizém
na æsãmra hã ta hã, Wa'anho'reptui'wa. Duré Pone'årebâ hã æsiré
Wa'anho'reptui'wa. Ã noræ hã ma tô wawasété wi te te 're
wa'anho'reptu zahuré, 're æwasi'utõræ za'ra mono zé wib zama. — Ãne
te damreme 'rãihâ na ãma tawata zahuré ni.

11 Tawamhã hâiwa ãma romhuri'wa noræ hã te zahadu danhib'apito
simasisizé mana wawi aimasa. 24 na dama æpire za'ra noræ hã
æsisõré mana wawib zama te zahadu aimasa, maparane si'uiwa na
ropoto na æhâiba noræ mana wawib zama. Ta noræ hã hâiwa ãma
romhuri'wa noræ hã ma tô duré danhib'apito simasisizém nho're
hi'rãtitõ ana, 'Re æhâimana u'âsi mono ãma wata za'ra da. 12 Ãne te
ãma tiwata za'ra:

— Tô sena, wa ai'ãma si 're wawata u'âsi za'ra. Tô sena, aiwaihu'u
pese uptabi di. Duré aiwå uptabi di. Duré asõprub uptabi di. Tô sena
danhipai u uptabi dama aipire na te 're aihâimana mo. Tô sena, wa
ãne ai'ãma wawata za'ra ni. — Ãne te ãma tiwata za'ra, hâiwa ãma
romhuri'wa noræ hã.

13 Tawamhã ãma wata za'ra pari, ma tô 24 na dama æpire noræ
siré hã misi ð'mazadanha, ãne:

— E 'wam noræ hã, õ noræ hã, da'uza hâpa hâirã ré hã. E ma hawi
we ædasi'aba'ré. — Ãne te ð'mazadanha.

14 Tawamhã asa wa tãma tinha:
— Me. Wa hã te waihu'u õ di. Aima waihu'u pese di, a hã.

Tawamhã ma tô oto ðma waihu'u, ãne:
— Ã noræ hã ropsi'utõræzéb ãma, ti'ai ãma da te 're ærobzépata

za'åtå za'ra mono zéb 'rãsutu u, hâiba ré ré 're æhâimana za'ra mono.
Da te dasima 're ærob'manharæ wasété za'ra mono zém na 're
ædasi'utõræ mono zém hawib õ di. Te te 're robzépata za'åtå za'ra
mono nherå, hâiba ré ré we æwairébé, ã noræ hã. 'Re æhâimana u'âsi
mono ma, ma tô sihâiba 'ru za'ra, Pone'årebâ wapru na dazada
ædâ'âzém na æwasété wi te te 're a'upsõi pese mono da, da'uza hã
hâirã da, da te 're æ'upsõi pese za'ra mono ne. 15 Taha wa, te ã noræ
hã 'Re æhâimana u'âsi mono simasisizém nho're aimasa, uza hâpa
hâirã ré. Romhuri zahâri ãna te te tãma 're romhuri u'âsi za'ra, ãma
're ædawata za'ra mono zéb ãma hã. Duré danhib'apito simasisizém
na æsãmra hã te za duré 'râwi ãma 're sisapræ u'âsi za'ra, æ'uza hâpa
hâirã ré noræ ãma hã, æ'rata za oto 're sãmra u'âsi za'ra mono wa.
16 Tawamhã ã noræ hã mra te te 're sépata zahu za'ra mono õ di za
oto. Duré te te 're 'rubu zahu za'ra mono õ di za oto. Bâdâ hã te te
're hâiba zata waihu'u za'ra mono õ di za oto. Duré aimawi rowa'ro
æpire hã te te 're hâiba zata waihu'u za'ra mono õ di za oto. 17 E
maræ wa, te te 're robzépata waihu'u za'ra mono õ di za oto.
Pone'årebâ hã danhib'apito simasisizéb ãma æsa hã te te 're 'madâ'â
pese za'ra mono wa, te te 're robzépata waihu'u za'ra mono õ di za.
A'ubuni wi, danhimizama da te 're æ'madâ'â pese za'ra mono ne, te za
te te 're 'madâ'â pese za'ra. Te za duré ub're u te te 're simroi u'âsi, â
u'âsi u, da te 're âhuri mono wa, 're ædanomro u'âsi mono zéb u. 'Re
da'ry'ry mono wa, da'upæ hã da te dasima 're æ'u'õ za'ra mono ne, te
za duré te te 're apawapto, på'åzé ãna oto 're nomro u'âsi mono da.
— Ãne ma tô 24 na dama æpire noræ siré hã misi ðma 'maiwaihu'u.

Ãne ðnhotõ 'rowim ne, te æ'ab'madâ'â mono hã, duré te æ'awapari
mono hã.

Pone'årebâ hã 7 ãma æbaihâ nhinha uptobzé te te æprubzé
wasu'u

8 1 Tawamhã æmrotõ ãma hã 7 ãma hã ma tô Pone'årebâ hã
æbaihâ nhinha uptobzé hã pru. Te te pru wi, ma tô rowarõtârâ,

hâiwa ãma hã. Bâtâ pibuzé za'ratazé wãiwa ma tô ãma ai'utõ,
rob'é'é ré hã. 2 Tawamhã wa tô duré 'madâ'â za'ra, 7 na hâiwa ãma
romhuri'wa noræ hã 'Re æhâimana u'âsi mono nho're, æsimasam noræ
hã. Ta noræ ma, ma tô 7 na danhimnhihârâzé hã sõmri za'ra ni.

3-4 Tawamhã hâiwa ãma 'Re æhâimana u'âsi mono ma romhuri'wa
hã ma tô wei mo, misi aimawi hã. Wedeza ne 'rata te za, 'Re
æhâimana u'âsi mono ma, danhoprubzéb da, wedewati æsadaze hã
da te tãma 're æzata za'ra mono zéb 'rata. U'awire ne hã åtå'ubuzi
pré oru 'manharæ te 're ti'â, wedewati æsadaze nhemezéb da hã.

Tawamhã wedewati æsadaze hã ma tô ahâ na tãma sõmri za'ra ni,
'Re æhâimana u'âsi mono ma, te te zata za'ra da. Tawamhã wedeza
ne oru 'manharæ ãma ma tô zata za'ra, danhib'apito simasisizém
nho're. 'Re æhâimana u'âsi mono hã æsadaze hã te te hã da, ma tô
zata za'ra, wedewati æsadaze hã. Te te zata za'ra wamhã, ma tô æsizé
hã si'ré hâimo, 'Re æhâimana u'âsi mono nhib'a'uwå 're æmreme zusi
mono mreme siré. Hâiwa ãma romhuri'wa nhib'rata hawi, te æsizé
hã si'ré hâimo, 'Re æhâimana u'âsi mono nho're æsam nhib'rata hawi.
5 Tawamhã hâiwa ãma romhuri'wa hã ma tô pré'a 'manhe, u'awire
ne hã oru 'manharæ 're, wedewati æsadaze nhemezéb 're. Wedeza ne
na, wedewati zadaze hã da te 're æzata za'ra mono zém hawi ma tô
pré'a 'masisi. Te te 'masisi wamhã, ma tô õne haré ti'ai u sa'wa, uzâ
hã. Te te sa'wari wamhã, ma tô tãiwapsa hã watobro, tãirãrã'ã zama.
Tãsi'ubuzi zama, ma tô duré watobro. Ma tô duré ti'a hã sãsã'ã.

Hâiwa ãma romhuri'wa noræ, tinhimnhihârâzém na
æsimnhihãsizé wasu'u

6 Tawamhã 7 na hâiwa ãma romhuri'wa noræ hã ma tô oto asõré
pese, tinhimnhihârâzém na simnhihãsi da.

7 Tawamhã æmoræ'rada hã ma tô tinhimnhihârâzém na
amnhihârâ. Simnhihârâ wi, ma tô tãzâ hã rere ti'ai u, unhama zama.
Dawaprui wazari, ma rere uzâ hã, duré tãzâ hã. Ti'ai u rere'e
wamhã, daro mono bâ ma tô ti'a hã zada, æwãiwa prã na. Wede hã
're æsimasa mono hã ma tô duré si'uzâ, æsa'ratazé wãiwa prã na. Du
zama ma tô uburé sihõmo, daro mono bâ.

8 Tawamhã maparane ãma hã hâiwa ãma romhuri'wa hã ma tô
duré amnhihârâ, tinhimnhihârâzém na. Simnhihârâ wi, ma tô maræ
hã åtå 'rãihâ ne hã âi ba waptãrã, unhama ro'o ré. Waptã'ã wamhã,
â poré mono bâ ma tô â wãiwa prã na âwapru. 9 Tepe noræ hã â
'rowi 're æhâimana za'ra mono hã ma tô duré si'utõræ, ahâ prã na,
æsa'ratazé wãiwa prã na. Ma tô duré uba're hã ahâ prã na si'utõræ, â
nhisi baba 're æsisa'rei mono hã. Æsa'ratazé wãiwa prã na ma si'utõræ.

10 Tawamhã hâiwa ãma romhuri'wa hã si'ubdatõ ãma hã ma tô
duré tinhimnhihârâzém na amnhihârâ. Simnhihârâ wi, ma tô wasi
æsa'åne hã waptãrã, hâiwa hawimhã. 'Rãsitõ ro'o ne, te ro'o'a'a.
Waptã'ã wamhã, nima niwæmhã panho'õmo noræ nhisiwi, ma tô
waptãrã. Æsa'ratazé wãiwa prã na panho'õmo nhisiwi, ma waptãrã,
ub're nhisiwib zama. 11 Tawamhã pa nho'õmo noræ nhisiwi æwaptã'ãzéb
ãma hã ma tô dawi ti'âzé pire. Tawamhã da te âhuri wamhã, ma tô
da'ahâ na dasi'utõræ, âzé pire uptabi wa. Wasi æsa'åtå nhisi hã âzé'wa
na æsisi hã.

12 Tawamhã hâiwa ãma romhuri'wa hã maparane si'uiwa na ãma
hã ma tô duré tinhimnhihârâzém na amnhihârâ. Simnhihârâ wi,

ma tô bâdâ hã ætõmo wãiwa prã na titobra. A'amo zama ma duré
ætõmo wãiwa prã na titobra. Wasi noræ zama, ma duré ætõmo wãiwa
prã na tobra. Taha wa, te te rob'uiwå prã za'ra di wasi hã, duré
bâdâ hã, duré a'amo hã.

13 Taha pari, wa tô duré 'madâ, si'u hã. Hâimo uptabi te 're wara.
Wara sina, te mreme 'rãihâ na dama rob'mahâ, ãne:

— Ni'ãpé, ni'ãpé, ni'ãpé. Ti'ai ãma uburé pese 're aihâimana za'ra
wa'aba mono noræ ma, aima ropipa uptabi za'ra wa'aba di za. Hâiwa
ãma romhuri'wa noræ si'ubdatõ æsimnhihãsi õ, tinhimnhihârâzém
na oto simnhihãsi wamhã, æsimnhihãsi sidâpâsi te za ropipa uptabi
hã asô tiwairébé 'wa. — Ãne te si'u hã dama rob'mahâ.

Ãne ðnhotõ 'rowim ne, te æ'azabui mono hã, duré te æ'awapari
mono hã.

9 1 Taha pari, ma tô æmrotõ ãma hã amnhihârâ duré, hâiwa ãma
romhuri'wa hã, tinhimnhihârâzém na. Simnhihârâ wi, wa tô

sabu wasi hã, hâiwa hawi ti'ai u æwaptã hã. 'Ridawazé hã ma tô
wasi ma sõmri ni, ab're 'rehâ 'ridawazé hã. (Ab're 'rehâ hã,
wa'uburé noræ 're æhâimana za'ra mono zé). 2 Tawamhã wasi hã ma
tô ab're 'rehâ hã 'ridawa. Te te 'ridawa wamhã, ma tô æsizé hã
watobro, ab're 'rehâ hawi. Æsizé hã unhama ro'o za'åtå nhizédé ne
hã. Tawamhã, watobro wamhã, ma tô bâdâ hã tõmo zuwa. Ma tô
duré hâiwa'utõ, ab're 'rehâ nhizé hã. Taha wa, ma tô daro mono bâ
tirobra. 3 Tawamhã æsizédé hawimhã ma tô 'ridi hã wairé, ti'ai u.
Tawamhã ta noræ ma, ma tô pisutu za'ra ni, apa'apa 'wa nhi'oto
nhipsari ne æsé uptabi ne, te te dama 're rob'manharæ za'ra mono da,
'Re æhâimana u'âsi mono nhimi'manharæ waihu'u pese zém na. 4 Ãne
te ni'wa hã tãma nharæ za'ra:

— Dui ma, 're rob'manharæ wasété za'ra wa'aba mono õ di za,
wesuirã ma zama, wede ma zama. — Ãne te ãma uwati za'ra. Te
duré tãma da'ru za'ra:

— 'Re æhâimana u'âsi mono nhib'a'uwå'õ, uihâ ui'éré ãna 're ænomro
mono noræ ma si, te za 're ærob'manharæ wasété za'ra wa'aba mo.
5 Tane nherå, 're danhimroi wa'aba mono õ di za. A'amo æmrotõ na
si te za dama 're ærob'manharæ wasété za'ra wa'aba mo. Apa'apa 'wa
nhi'oto nhipsari ne æsé pire ne, te za dama 're ærob'manharæ wasété
za'ra wa'aba mo, da te 're robzépata za'åtå uptabi za'ra mono da.
— Ãne te tãma dahâiba 'ru za'ra. 6 Tawamhã a'amo æmrotõ na da te
're robzépata za'åtå za'ra mono wa, te za 'râwi da te dasima 're
rosa'rata wasété za'ra, dasi'uihâ na 'râwi 're dasisimroi mono da. 'Re
dasisimroi mono da nherå, 're dasisimroi waihu'u mono õ di za. Te
za da te 're robzépata hâ za'ra, a'â.

7 Tawamhã 'ridi hã te asõré, awaru hã dasi'wapé da, da te 're
æpese za'ra mono ne. Åtå'ubuzi pré oru 'manharæ na da'rãzaza ne ré,

te asõré. Duré da'ubu ne æ'ubu mono, awaru hã. 8 Duré æséré mono
hã aiwa pi'õ zéré ne. Duré æ'wa mono hã, aiwa hu'u zérépa 'wa ne,
æ'wa hã. 9 Tawamhã æsi'uwazi tete 'manharæ ne ré, te sõ'utu ubu ré
aimasa. Duré æsaripi ruru hã ruru'u za'åtå uptabi di. Aiwa awaru na
wedewarare tete 'manharæ ruru'u ne hã, dasi'wapé zô ãma 're
ædasisa'rei mono ruru'u ne, æsaripi ruru hã. 10 Duré æna're 'wamhi
mono hã apa'apa 'wa nhi'oto na're 'wamhi ne. Taha nhipsari ne, sé
pire di, æsimiwa'rézé hã. Tawamhã tina're 'wamhi na te za tô te te
dama 're rob'manharæ wasété za'ra. A'amo æmrotõ na te za te te 're
dahâzub u'âsi. 11 Duré æsib'apito za'ra hã te 're hâimana, ab're 'rehâ
'madâ'â'wa hã. Zudezu noræ nhiminhisizém na hã, Abado na
æsiminhisizé hã. Duré deredu noræ nhiminhisizém na hã Apori'ã na
æsiminhisizé hã. Æsisi hã da'uprosi'wa, te wasu'u.

12 Tawamhã ropipa hã æmoræ'rata na æwatobro hã ma tô ai'utõ.
Tane nherå, te za duré ropipa hã maparane dazô pu.

13 Tawamhã hâiwa ãma 'Re æhâimana u'âsi mono ma romhuri'wa
hã æmropâ ãma hã ma tô duré tinhimnhihârâzém na amnhihârâ.
Simnhihârâ wi, wa tô duré ni'wai mreme hã wapa. Oru 'manharæ na
wedeza ne na 'Re æhâimana u'âsi mono ma, danhoprubzéb da,
wedewati æsadaze, da te tãma 're æzata za'ra mono zé 'rã'wa mono
hawi, æmreme hã. 14 Hâiwa ãma romhuri'wai ma, æmropâ ãma
æsimnhihârâ ma, te te ænharæ hã wa tô wapa. Ãne æmreme hã:

— Ma'ãpé, wa'uburé maparane si'uiwa na æpawasisi ré noræ ma,
æpawasisizé hã wasihu za'ra na, Eprati na pa nho'õmo nhisi ãma 're
æsi'ubumroi mono noræ ma. — Ãne æmreme hã.

15 Tawamhã ma tô oto tãma wasihu za'ra. Duréihã ma tô 'Re
æhâimana u'âsi mono hã ãma ropisutu sirõmo za'ra, niwapsi bâdâ te
te æpisutuzé hã, æwa waptã'ã wapsi, te te da'uprosi mono da. Tô ã
bâtâ na æwa waptã'ã wa, ma tô æpawasisizé hã tãma wasihu za'ra.
Tawamhã daro mono bâ da'ahâ uptabi prã na te za wa'uburé noræ
hã te te da'uprosi, daza'ratazé wãiwa prã na. 16 Tawamhã wa tô
wapa, daza'ratazé 'mahârâ hã, dasi'wapé zô awaru na ædasisa'rei
mono noræ za'ratazé hã. Ãne daza'ratazé 'mahârâ hã, te æwapari hã,
200 mirõisi na. Da'ahâ uptabi di. 17 Tawamhã awaru, wa tô sabu
za'ra, dasi'wapé zô ãma 're ædasisa'rei mono zé hã. Danhotõ 'rowi,
da te 're ærosawårå za'ra mono ne, wa tô ðnhotõ 'rowim ne sabu
za'ra, æsisiwi æsi'ubumroi mono noræ zama. Ta noræ hã æsi'uwazi tete
'manharæ ne ré, te sõ'utu ubu ré æsisi asimro. Æsõ'utu ubu mono hã
unhama ro'o pré ne na, æwamnaræ mono hã. Duré sõté uzé ne na
æsõ'utu ubu zé wamnaræ mono hã. Duré 'rånhipré nho'utu uzé ne na,
æsõ'utu ubu zé wamnaræ mono hã. Duré awaru 'rãi mono hã, aiwa
hu'u zérépa 'rã ne. Æsadai'ré hawi mono hã te unhama ro'o mono ne
hã nasi wairé, duré æsizédé hã, åtå ro'o nhizédé uzé pire zama. Duré

æsizédé uzé pire hã te duré nasi wairé, dapãræzé hã. 18 Tawamhã ã
hã, unhama ro'o ne hã duré æsizé hã duré åtå ro'o nhizédé uzé pire
hã ma tô te te da'uprosi, awaru zadai'ré hawi, æwairébé mono hã.
Daro mono bâ da'ahâ uptabi prã na ma tô te te da'uprosi,
daza'ratazé wãiwa prã na. 19 Ãne ma tô tizadai'ré ro'o nhipãræ na te
te da'uprosi, tizamo na zama. Æsamo mono hã wahi ne æsamo hã. Tô
wahi 'rã ne na æsamo 'rãsutu mono hã. Taha na ma tô te te dahâzu.

20 Tawamhã dahâiba ré ædasi'ataråme mono hã ædadâ'â mono õ
hã, 'râwi dasi'uihâ na 're dasisãmri za'ra mono õ di. Zahadu te
wa'uburé noræ ãma si 're dawata za'ra. Te duré zahadu ropoto hâiba
'manharæ ãma si 're dawata za'ra, danhib'manharæ nhipese na da te
're ærob'manharæ za'ra mono ãma, åtå'ubuzi pré oru 'manharæ ãma,
duré åtå'ubuzi'a prata 'manharæ ãma, duré æsi'uwazi waipo 'manharæ
ãma, duré åtå 'manharæ ãma, duré wede 'manharæ ãma. Zahadu da
te råme mono õ di. Ropoto hâiba 'manharæ hã te te rob'madâ'â õ
nherå, duré simipari õ nherå, duré moræ õ nherå, te zahadu ãma 're
dawata za'ra, 'Re æhâimana u'âsi mono upana. 21 Duré zahadu
dasipãræ hã da te sahâri mono õ di. Duré simi'â, da te sahâri mono õ
di. Duré pi'õ na danhimisaihuri hã da te sahâri mono õ di, duré
aibâ na zama. Duré dasiwi romnhimi'uri hã da te sahâri mono õ di.
Zahadu dawasété wi 're dasipizari za'ra mono õ di. Õne u'âsi te
maræ æwasété na si 're dahâimana za'ra.

Ãne ðnhotõ 'rowim ne, te æ'awaihu'u mono hã.

Hâiwa ãma romhuri'wa hã æbaihâ nhinha æsyryre te te 're
æ'râ'ârizé wasu'u

10 1 Tawamhã wa tô duré sabu, hâiwa ãma 'Re æhâimana u'âsi
mono ma romhuri'wa hã aimawi hã æsimiwada'uri pire hã.

Hâiwa hawi ma we si'ra, hâiwa'a na ubu ré. Tãiwaipore te duré æ'rã
nhisiwimhã za. Duré æ'ubu hã aiwa bâtâ ro'o ne. Duré unhama ro'o
pa ne, æza hã. 2 Tawamhã æbaihâ nhinha æsyryre te sõzi haré 're ti'â,
tinhib'rata. Tawamhã â poré nhisiwi ma tô tipara nhimire niwæmhã
tipara hã tisã. Ti'a nhisiwi ma tô duré tipara nhimi'e niwæmhã
tipara hã tisã. 3 Tawamhã mreme 'rãihâ na te hâ. Hu'u zérépa wairõ
'rãihâ ne, æhârâ hã. Hârâ wamhã, awa'awi ma tô tãiwapsa hã
tiwapsa'a za'ra, wapsa'a 'rãihâ na. 7 na æwapsa'a za'ra hã. 4 Wapsa'a
za'ra wamhã, damreme ne hã wa tô wapa. Taha wa, wa tô æmreme
za'ra hã te æwapari na aré rob'ui'éré. Tane nherå, te ni'wa hã hâiwa
hawimhã ðma tinha, te rob'ui'éré tõ da. Ãne te ðma tinha:

— Tô'ã. Rob'ui'éré tõ. Asima si waihu'u, tãiwapsa'a noræ mreme
hã. — Ãne te ãma ðpa'uwati.

5 Tawamhã hâiwa ãma romhuri'wa hã â nhisiwi æsa hã ti'a
nhisiwib zama æsa hã te æ'madâ hã ta hã ma tô hâiwa nho'õmo

tinhib'rada hã wå, tinhimire niwæ hã. 6-7 Tawamhã simiwå sina, ma
tô waihu'u:

— 'Re æhâimana u'âsi mono hã za te te ærob'manharæzéb da hã sô
rowaptâ'â õ di za oto. 7 ãma hâiwa ãma romhuri'wa hã
tinhimnhihârâzém na simnhihârâ wamhã, te za 'Re æhâimana u'âsi
mono hã ãma uwaimra, duréihã te te da'ãma sima æropisutuzé hã
dama æwaihu'u'õ hã. Duréihã tizadawa wasu'u 'rata 'wa noræ ma, te
te æropisutuzém na te za oto dama rob'manha. Ãne, wa tô sena na
awaihu'u, 'Re æhâimana u'âsi mono nho'a, æsimiropisutuzém na
zama. — Ãne ma tô 'Re æhâimana u'âsi mono zadawa para waihu'u,
hâiwa ãma romhuri'wa hã, hâiwa nho'õmo tinhib'rada te te æwå hã.
'Re æhâimana u'âsi mono hã ta hã hâiwa 'manharæ'wa, duré ti'ai
'manharæ'wa, duré â poré 'manharæ'wa, duré uburé æwa 're ædahâimana
za'ra mono poto 'wa.

8 Tawamhã hâiwa hawi we te te ðma ænharæ 'rata mreme hã wa tô
duré wapa. Ãne te duré ðma tinha:

— Ma'ãpé, sô aimoræ, æbaihâ nhinha æsyryre zô, âri da, hâiwa ãma
romhuri'wa, sõ'a haré tinhib'rata te te 're æ'râ'âri zô. Õ hã hâiwa
ãma romhuri'wa, â nhisiwi æsa hã, ti'a nhisiwib zama. — Ãne te sô
ðzatõ.

9 Tawamhã wa tô ætåme sô mo. Sô ðwisi wamhã, wa tô tiwi waptå,
æbaihâ nhinha æsyryre hã. Te tiwi waptårå wamhã, te ðma ti'ru, ãne:

— Ma'ãpé âri, 'råne da. 'Råne wamhã, ropæni ne hã æsei uptabi za,
asadai'ré 'remhã. Tane nherå, oto sõmri wamhã, adi'i 'remhã te za
anomozé. — Ãne ma tô ðma waihu'u.

10 Tawamhã wa tô oto ti'â, æsib'rata hawi æbaihâ nhinha æsyryre
hã. Te âri wamhã, wa tô ti'rå. Te 'råne wamhã, ropæni ne hã sei
uptabi di, ðzadai'ré 'remhã. Tane nherå, te sõmri wamhã oto, ðdi'i
're, ma oto ðnomozé. 11 Tawamhã ni'wa hã te ðma tinha:

— Te za duré 'Re æhâimana u'âsi mono hã dama 're æsadawa wasu'u
mo, dapoto mono bâ za dama 're æromhâimana za'ra mono zém na
hã, damreme sipo'o mono bâ. Daro mono bâ dama æpire za'ra noræ
ma, za 're æromhâimana mono zém na zama te za duré dama 're
æsadawa wasu'u mo. — Ãne ma tô ðma waihu'u.

Ãne ðnhotõ 'rowim ne, te æ'ab'madâ'â mono hã, duré te æ'awapari
mono hã.

'Re æhâimana u'âsi mono zadawa wasu'u'wa noræ wasu'u

11 1 Tawamhã ma tô ðma sõmri ni, wedehu waré ne hã maræ
pibuzé hã. Tawamhã 'Re æhâimana u'âsi mono hã ma tô ðzatõ:

— Mo oto aimoræ ti'ai ãma ðnhorõwa u, wedehu waré ne na, 'ri hã
pibui mono da, duré ðma danhoprubzé nomrizé hã pibui mono da,
wedeza ne hã, danhimizama da te ðma 're æzata za'ra mono zé hã.

Ma'ãpé duré ðnhorõwa ãma, ð'ãma 're ædawata za'ra mono noræ hã
sa'rata za'ra na. 2 Tane nherå, 'ri 'wawi wa'ra 're, 'ri nho'remhã pibui
mono õ di za. Ta hã wa tô pisutu, ðnhib'a'uwå'õ noræ si te te ãma 're
ubumroi mono da. Ta noræ hã niwapsi te za Zeruzarå ãma hã 'ri
nho'u æwå uptabi ãma hã da'ãma ai'uté za'ra. Taha wa, te za te te
sina dawasi za'ra. 42 na a'amo æhâimana u te za te te da'ãma
rowamnaræ za'ra, 1,260 na bâdâ za da'ãma æsi'utõræzéb u. 3 Taha ré,
wa za ðzadawa wasu'u'wa noræ hã satõræ zahuré, tô 1,260 na bâdâ
æsi'utõræzéb u simi'å na te te ðzadawa wasu'u zahuré mono da.
Tawamhã pone'årebâ zéré 'manharæ na uza wasété ré, te za tineb
zahuré, på'åzé uptabi zahuré wa, da te dasiwi 're ðwå'õ pese za'ra
mono wa. — Ãne ma tô ðma waihu'u, 'Re æhâimana u'âsi mono hã.

4 Ã noræ hã azeitona wede ne, te duré 're hâimana zahuré, æ'rãi
wa'ui wabre hã æro'o pese ne, simi'å na te te dama 're sadawa wasu'u
zahuré mono wa. Rob'uiwåzém ne, te duré 're hâimana zahuré, 'Re
æhâimana u'âsi mono zadawa wasu'u na te te dama 're rob'uiwå
zahuré mono wa. Uburé Danhib'apito nho'a te 're sima'wara
zahuré. 5 Tawamhã ni'wa hã te te tãma rob'manharæ wasété zahuré
da nherå, te za tizadai'ré hawi unhama ro'o na wæræ zahuré. Ãne na
te za si'utõræ æsitob'ru noræ hã, te te tãma rob'manharæ wasété za'ra
mono da nherå. 6 Tawamhã 'Re æhâimana u'âsi mono zadawa
wasu'u'wa noræ hã æsimipawapto waihu'u pese zém na te za hâiwa
pese zahuré, tã ta'a tõ da, te te dama sadawa wasu'u zahuré mono
sina. Duré te te waihu'u pese zahuré di, te te âwapru zahuré da hã, duré
te te sima æwå zahuré zéb zarina, ti'ai ma, te te nasi ærob'manharæ
wasété zahuré da hã. 'Re æhâimana u'âsi mono u, dawasété wi 're
dasipizari za'ra mono da, te za ãne te te dama arob'manharæ zahuré.

7 Tawamhã te te sadawa wasu'u zahuré mono pari, te za ropoto
siwamnaræ hã ab're 'rehâ hawi æwatobro hã sô tisusi zahuré, te te
'wapé zahuré da. Tawamhã ropoto siwamnaræ hã aibâ noræ ma, siptete
zahuré wa, te za pãræ zahuré. 8 Tawamhã 'ri nhi'riti 're za'åtå ãma, te
za taré æhâiba hâ hã tiza'wari zahuré, 'ri nho'õmo za'åtå ãma, wede
nhonhi'rãmi na Æsib'apito za'ra, da te dasiwi æwæræzém nho'õmo
ãma, dama æsa'rese za'åtå ãma. Sodoma na 'ri nho'õmo nhisi ãma,
're ædahâimana wasété za'ra mono ne, ã 'ri nho'u hã. Duré Ezitu na
romnhisi ãma 're ædahâimana wasété za'ra mono ne hã, ã 'ri nho'u
hã. Ãne 'ri nho'õmo zahuré na ãma æsimiré'ézé hã, Zeruzarå hã.
9 Tawamhã da'ahâ uptabi na te za ætåme ubumro zahuré ni, æhâiba
hâ hã da te dasiwi 'madâ'â zahuré da, 'ri nhi'riti sa'wari ré. Si'ubdatõ
bâdâ æne wãiwab u, te za dapoto mono bâ dasiwi 'madâ'â zahuré ni,
damreme sipo'o mono bâ, 're ædahâimana za'ra mono hã. Te za duré
ãma tasi'uwati za'ra ni, da te dasiwi za tõ da. 10 Tawamhã ti'ai ãma
daro mono bâ 're ædahâimana wasété za'ra mono noræ ma hã rowå

za'ra di za, æsadawa wasu'u'wa noræ hã dâ'â zahuré wa. Taha wa, te
za 're dato za'ra. Te za duré danhibzari na tasisawi za'ra ni. Æsadawa
wasu'u'wa noræ hã dawasété wi 're dasipizari za'ra mono da, te te
dama 're ropipa zahuré mono ré, dâ'â zahuré wa, te za 're dato za'ra.
11 Tawamhã si'ubdatõ bâdâ, ãma æneb zahuré zé wãiwa pari, te za
'Re æhâimana u'âsi mono hã æpå'åzani hã apâ tãma sõmri zahuré, hâiba
ré 're neb zahuré da apâ. Taha pari, te za oto hâiwi aima'wara zahuré.
Sima'wara zahuré wamhã, te za tãma tapahi uptabi za'ra ni, da te
æ'madâ'â za'ra noræ hã. 12 Tawamhã 'Re æhâimana u'âsi mono zadawa
wasu'u'wa noræ hã te za wapari zahuré, hâiwa hawi ni'wai mreme
hã. Mreme 'rãihâ na te za sô tihârâ zahuré:

— We ane wa'aba, hâimo. — Ãne te za ni'wa hã sô tihârâ zahuré.
Tawamhã æ'ruiwapari'wa noræ hã te te 'madâ'â za'ra mono ré, te

za hâiwa'a na tizasi zahuré, hâiwa u. 13 Tawamhã zasi zahuré wi,
awa'awi te za sa'åtå uptabi ti'a sãsã hã watobro. Watobro wamhã,
'ri hã nima noræ hã te za sina, Zeruzarå ãma, 'ri nho'õmo 'remhã 're
æsimasa mono hã. 10 na 'ri 'maihâimana wamhã, te za misi si dawi
rere'e. Te za duré 7 miu na tadâ'â za'ra ni, ti'a sãsã'ã na hã. Tawamhã
dadâ'â ãna ædasi'ataråme mono hã te za tapahi uptabi za'ra ni. 'Re
æhâimana u'âsi mono ãma te za tawata za'ra ni, hâiwa ãma 're æsãmra
mono ãma, simi'manharæ waihu'u pese uptabi wa.

Ãne ðnhotõ 'rowim ne, te æ'awapari mono hã, duré te æ'azabui mono hã.
14 Tawamhã ropipa hã maparane æpu hã tâibâ oto. Tane nherå,

zahadu si'ubdatõ ãma zô, te rowaptâ. Romhuture di oto, duré ropipa
æwatobro da hã. Ma'ãpé ãne waihu'u pese za'ra wa'aba.

7 ãma hâiwa ãma romhuri'wa hã tinhimnhihârâzém na
æsimnhihârâzé wasu'u

15 Tawamhã 7 ãma hâiwa ãma romhuri'wa hã ma tô
tinhimnhihârâzém na amnhihârâ. Simnhihârâ wi, hâiwa ãma
damreme 'rãihâ hã wa tô wapa. Ãne te nharæ za'ra:

— Satanasihi nhimi'madâ, 're danomro mono da, ma tô da te
dasima 're wå za'ra aré, daro mono bâ. Tane nherå, ropâ te za oto
'Re æhâimana u'âsi mono nhimi'madâ'â si 're danomro, Wanhib'apito
nhimi'madâ hã. Danho'reptui'wa da, te te æpisutu nhimi'madâ'â
zama te za 're dahâimana za'ra oto. Wanhib'apito hã te za tô te te
're da'ab'madâ'â u'âsi oto, õne u'âsi. — Ãne wa tô wapa, hâiwa ãma
damreme 'rãihâ hã.

16 Tawamhã 24 na dama æpire za'ra noræ hã 'Re æhâimana u'âsi
mono nho'a tisimasisizém na æsi'ubumro noræ hã ma tô hi'rãtitõ
tãma ana, ãma wata za'ra da. 17 Ãne te ãma tiwata za'ra:

“Uburé Danhib'apito uptabi, 'Re æhâimana u'âsi mono, a hã
danhipai u asiptete uptabi di. Duréihã maræ õ ré hã, te 're

aihâimana u'âsi mo. Ai'utõræ waihu'u õ di. Õne u'âsi te 're
aihâimana mo. A hã aiwaihu'u pese zé hã, duré danhipai u
asiptetezé hã ma tô oto dama æhâi'ré, da te oto 're 'madâ'â
za'ra mono da. Taha zarina ma tô oto danhipai u da'madâ'â
pire na ãma æsãna'ra, ãhãna hã. Taha wa, wa ai'ãma wawata
za'ra ni.

18 Ai'ãma 're ædawata za'ra mono õ noræ hã ma tô asada tizahi
pese za'ra. Taha wa, ma tô oto æwa waptãrã, asiwi æda'awå'õ
pese zéb zarina, dama ærob'manharæ wasété zéb da hã.
Ma tô duré æwa waptãrã, dahâimanazéb zarina dama
æ'arowairébézéb da hã, uburé adâ'â noræ ma hã, asimiroti
hã te te 're æwapari za'ra mono õ noræ hã uburé 're ahâ
za'ra mono da, duré uburé asimiroti wapari pese 'wa noræ
ma, tãma 're ab'manharæ wå mono da.
Ma tô æwa waptãrã, asadawa wasu'u'wa noræ ma, maræ æwå
hã 're anhomri mono da, te te aima 're æromhuri pese za'ra
mono zé wa'rãmi. Uburé pese asib'a'uwå noræ ma, maræ æwå
hã 're anhomri mono da, ma tô æwa waptãrã, ai'ãma 're
æwata za'ra mono noræ ma, dama æpire noræ ma, dama
æwapu noræ ma zama.
Ma tô duré æwa waptãrã, ti'ai ãma da te 're ærowasété za'ra
mono noræ hã uprosi da.”

Ãne 24 na dama æpire za'ra noræ hã ma tô ãma po're pu'u za'ra.
19 Tawamhã hâiwa ãma 'Re æhâimana u'âsi mono ãma 're ædawata

za'ra mono zéb ãma hã, ma tô ni'wa hã 'ridawa hã 'ridawa. Te te
'ridawa wamhã, te oto wedehâ're hã sõ'awi 'ri para za. Wedehâ're
're, te åtåpo æ'ui'éré ré hã da'wa, duréihã 'Re æhâimana u'âsi mono te
te tinhib'a'uwå ma æropisutuzéb ui'éré ré hã. Tawamhã ma tô
tãiwapsa hã watobro, tãirãrã'ã zama, tãsi'ubuzi zama. Ti'a hã ma tô
duré sãsã'ã. Tãzâ hã ma duré asa'wa, æpire hã.

Ãne ðnhotõ 'rowim ne, te æ'azabui mono hã, duré te æ'awapari
mono hã.

Pi'õi wasu'u, Satanasihi wasu'u me

12 1 Tawamhã wa tô duré 'madâ. Te 'madâ'â wamhã, maræ hã
ma tô hâiwa nho're na sihâi'ré, dama æsa'rese'õ hã, ãma 're

ædatob'uzu za'ra mono hã. Ta hã dama æwaihu'u'õ hã wa tô 'madâ,
pi'õ æsa hã. Bâtâ ro'o ne na æ'uza hã. Æpara 'rowimhã a'amo te za.
Duré 'rãzaza ré te za. Æ'rãzaza na hã wasi te aimasa, 12 na. 2 Æ'ra te
duré ãma sépu, pi'õi ãma. Ãma sépu'u wa, te hâzé te, 're sadari.

3 Tawamhã ma duré maræ hã sihâi'ré, hâiwa nho're na, maræ
æsa'rese'õ hã. Ho'orã hâiba ne ropoto siwamnaræ hâiba za'åne hã te
za. Æhâiba hã æhâiba pré. Duré 7 na æ'rã hã. 10 na duré æ'u hã.

Powawå õmo ne, æ'õmo za'ra hã. Duré 7 na æ'rã za'ra 'rãzaza hã,
danhib'apito 'rãzaza ne hã. Æ'rãzaza si'ubuzi na æ'rãzaza za'ra hã.
4 Tawamhã tizamo na ma tô wasi hã waibu, hâiwa ãma 're æsimasa
mono hã. Ahâ uptabi prã na ma tô waibu, æsa'ratazé wãiwa prã na.
Tawamhã te te waibui wamhã, ti'ai u ma tô sa'åtå sãmra.

Tawamhã pi'õ nho're te za, ho'orã hâiba ne ropoto siwamnaræ hã.
Pi'õ te sapa æ'ra zô, waptã'ã wi te te 'råne da. 5 Tawamhã ma tô tãma
waptãrã aibâ na, simiwada'uri nhiptete na za daro mono bâ te te 're
æda'awada'uri mono da hã. Tawamhã ma tô tiwi âri ni, 'Re
æhâimana u'âsi mono u, danhib'apito simasisizém na 're æsãmra
mono u, æsiré danhib'apito na 're hâimana mono da. 6 Tawamhã
ho'orã hâiba ne ropoto siwamnaræ wi, te pi'õ wara, a'ubuni u, 'Re
æhâimana u'âsi mono te te tãma æropese sirõmo zéb u, te te tãma
æpisutuzéb u. Tame hâimana mono ré, te za 1,260 na bâdâ æhâimana
u te te 'madâ'â, 'Re æhâimana u'âsi mono hã.

7 Tawamhã dasi'wapé, hâiwa nho're ãma ma tô watobro. Hâiwa
ãma romhuri'wa hã Midé na æsisi hã, duré hâiwa ãma æsiré tãma
æromhuri'wa noræ hã, te ho'orã hâiba ne ropoto siwamnaræ hâiba
za'åne hã siwi 'wapé. Tawamhã ho'orã hâiba ne ropoto siwamnaræ
hã ma tô sina ana, hâiwa ãma tãma æromhuri'wa noræ me. 8 Tane
nherå, ma tô Midé noræ hã ãma ai'uté za'ra. Taha wa, hâiwa ãma 're
hâimana waihu'u za'ra mono õ di za oto. 9 Tawamhã ho'orã hâiba
ne ropoto siwamnaræ hã ma tô siwi time ti'ai u, apâ moræ tõ da. Ta
hã Satanasi, wanhitob'ru. Ta hã duréihã wahi na æsihâiba. Uburé
tizadawa nhipese na te te 're æda'a'rãmi mono, 'Re æhâimana u'âsi
mono zadawa para newa, ti'ai ãma daro mono bâ. Tawamhã
wa'uburé noræ zama æsib'a'uwå zama ma tô æsiré siwi sãmra ti'ai u,
apâ si'aba'ré tõ da.

Ãne wa tô te ab'madâ'â, ðnhotõ 'rowim ne.
10 Tawamhã wa tô duré ni'wai mreme hã wapa. Mreme 'rãihâ na

te tinha:
— 'Re æhâimana u'âsi mono hã ma tô oto wa'anho'reptuzém na

wama ãma uwaimra, wanhitob'rui wi. Danhib'apito na siptete na te
te 're æda'ab'madâ'â mono zé hã ma tô duré dama hâi'ré oto. Duré
Danho'reptui'wa da, te te æpisudu hã te duré æsiré te te 're
da'ab'madâ'â oto, waihu'u pese na. Wasiré æsazei'wai ãma, awå
sidâpâsi simizazâri ãna æwasédé hã te te ãma 're æ'aza'ra mono hã
ma tô oto 'Re æhâimana u'âsi mono hã sihawi time hâiwa hawi, ti'ai
u, Wa'uburé hã. 11 Pone'årebâ hã dazada ædâ'âzéb zarina, ma tô
wasiré æsazei'wa noræ hã ãma ai'uté za'ra, Satanasihi ãma. Æwasu'uwå
hã sena na te te dama 're æsadawa wasu'u za'ra mono zém na zama,
ma tô ãma ai'uté za'ra. Duré da te 're 'ruiwapari za'ra mono wa,
dawi 're sihâiba zawi za'ra mono õ di, 're dâ'â tõ za'ra mono da.

Taha wa, 'Re æhâimana u'âsi mono wi sipizari ãna, ma tô duré
Satanasihi ãma ai'uté za'ra. 12 Taha wa, ma'ãpé 're ato za'ra wa'aba
mono, hâiwa ãma 're aihâimana za'ra wa'aba mono noræ hã. Tane
nherå, ti'ai ãma 're aihâimana za'ra wa'aba mono noræ hã aima 're
ropipa uptabi za'ra wa'aba mono di za, â poré na 're aihâimana
za'ra wa'aba mono noræ ma zama. E maræ wa. Wa'uburé hã sahi
uptabi na atåme moræ aba na dâ'âsina, ti'ai u. Ti'ai ãma te te aima
're rob'manharæ wasété za'ra wa'aba mono da, za 're æhâimana hutu
mono zém na te te sina waihu'u wa, ma tô tizahi pese. Taha wa, aima
're ropipa uptabi za'ra wa'aba mono di za. — Ãne te ni'wa hã tinha,
mreme 'rãihâ na.

13 Tawamhã ho'orã hâiba ne ropoto siwamnaræ hâiba za'åne hã
hâiwa hawi da te æme na siwaihu'u wamhã, ma tô pi'õ zarina 're
mo, aibâ na æ'ra tãma æwaptã'ã zarina. 14 Tane nherå, ma tô si'õmo
wawå paihi hã æsaripi ré hã pi'õi ma za ni, a'ubuni u 're æsãmra
mono zéb u, ãma wara da, tô õme, 'Re æhâimana u'âsi mono te te
tãma æropese sirõmo zéb u. Tame te za 'Re æhâimana u'âsi mono hã
te te 're 'madâ'â, si'ubdatõ wahum nhipai u wãiwa, ho'orã hâiba ne
ropoto siwamnaræ wi. 15 Tawamhã ho'orã ne hã ma tô â hã
tizadai'ré hawi sa'wa pi'õ zarina, â pré da, â te te 'mapraba da.
16 Tane nherå, ti'a hã ma tô pi'õi ãma aime. Ti'a hã ma tô si'ridawa,
â zô, â hã æwa a'a da. Tawamhã ma tô â hã æwa ti'a'a tô, ho'orã
hâiba ne tizadai'ré hawi pi'õ zarina te te æsa'wari hã. 17 Tawamhã
ho'orã hâiba ne ropoto siwamnaræ hã ma tô pi'õ da tizahi pese, tiwi
simani wa. Taha wa, ma tô æsihudu noræ zô mo, te te 'wapé za'ra da.
E 'wam noræ hã te wasu'u, æsihudu noræ hã. Ta noræ hã 'Re æhâimana
u'âsi mono nhimiroti te te 're æwapari pese za'ra mono, duré tô sena
na Zezusihi zazei'wa na 're æsiwasu'u za'ra mono, te wasu'u. Ta noræ
zô te mo, ho'orã hâiba ne ropoto siwamnaræ hã te te 'wapé za'ra da.
18 Tawamhã te oto ta hã â poré zaihâ na za, supara'ré wa.

Ãne ðnhotõ 'rowim ne, te æ'azabui mono hã, duré te æ'awapari
mono hã, za æromhâimana mono zém na hã.

Ropoto siwamnaræ pipa zahuré wasu'u, â 'rowimhã,
duré ti'ai 'rowimhã

13 1 Tawamhã wa hã wa tô duré sabu, â 'rowi ropoto
siwamnaræ hã â hawi watobro ré. Æhâiba misi nherå, 7 na

æ'rã hã. Duré 10 na powawå õmo ne, æ'õmo mono hã. Æ'õmo na hã
danhib'apito 'rãzaza si'ubuzi ne ré, te õmo 'rãzaza ré aimasa, 10 na.
Duré æ'rãi mono na rob'ui'éré za'ra ré hã aiwa 'Re æhâimana u'âsi
mono newa, 'Re æhâimana u'âsi mono wamri na æsiwaptårå ui'éré
wasédé hã. 2 Duré æhâiba hã, hu'u hâiba ne. Æpara hã robzahi para
ne hã ursu para ne. Duré æsadai'ré hã, aiwa hu'u zérépa zadai'ré ne,

æsadai'ré hã. Tawamhã ho'orã hâiba ne ropoto siwamnaræ hã,
Satanasi hã ma tô tinhiptetezé hã tãma tisõ, æsadawa para siré te te
da'ãma 're romhuri wasété zahuré mono da, æsimiromhuri waihu'u
pese zém na. 3 Tawamhã misi æ'rãi ãma hã æ'u'a ré hã da te wæræ wa,
æ'wa're ne hã. Tane nherå, æ'wa're hã ma tô tãma ato. Taha wa, daro
mono bâ uburé 're ædahâimana za'ra mono hã ma ãma tatob'uzu
za'ra ni. Ma duré ãma sasõmri za'ra ni, æsimiwada'uri na. 4 Ma tô
duré ho'orã hâiba ne ropoto siwamnaræ ãma tawata za'ra ni aihæni,
â hawi ropoto siwamnaræ ma, tinhimi'manharæ waihu'u pese zé hã
te te tãma sõmri wa. Tane ma tô duré â hawi ropoto siwamnaræ
ãma tawata za'ra ni. Ãne te ãma tawata za'ra ni:

— E 'wa hã æsine hâimana waihu'u pese bâ. E 'wa hã æsiptete
wabzu'wa pâ. — Ãne te ãma tawata za'ra ni, daro mono bâ da'ahâ na.

5 Tawamhã â hawi ropoto siwamnaræ hã, te 'Re æhâimana u'âsi
mono hã wa'åi wasété, 'râwi waihu'u pese na sina wata dâ'âsina. 'Re
æhâimana u'âsi mono te te sadawa uwati õ di. Ma tô duré tãma
waprosi, dama pire na te te da'awada'uri wasété mono da a'â, 42 na
a'amo æsisõré mono u. 6 Taha ré, ma tô 'Re æhâimana u'âsi mono hã
wa'åi wasété tô, æsisi na zama. 'Re æsãmra mono zém na ma tô duré
timreme wasété, duré hâiwa ãma 're æhâimana za'ra mono noræ ãma
zama. 7 Tawamhã 'Re æhâimana u'âsi mono hã ma tô duré tãma
waprosi, â hawi ropoto siwamnaræ ma, æsib'a'uwå te te 'wapé za'ra
da, te te ãma ai'uté za'ra da, æsib'a'uwå noræ ãma. Ma tô duré tãma
waprosi, simiwada'uri wasété nhiptete sina te te 're da'awada'uri mono
da, dapoto mono bâ, duré damreme sipo'o mono bâ 're ædahâimana
za'ra mono hã. 8 Tawamhã ti'ai ãma daro mono bâ 're ædahâimana
za'ra mono noræ hã te za ãma 're dawata za'ra, da'ahâ uptabi na.
Tane nherå, ni'wam noræ hã ãma 're wata za'ra mono õ di za, æbaihâ
na 're ædahâimana u'âsi za'ra mono noræ nhisi, 're æsimi'wara mono
zém na æsisi 're æsimi'wara mono noræ hã. Duréihã 'Re æhâimana u'âsi
mono hã te te ropoto mono õ ré, danhisi na te te ãma ærob'ui'éré
za'ra hã ã æbaihâ hã, Pone'årebâ, da te dasiwi æwæræ te hã.

Ãne za æromhâimana mono zém na ðnhotõ 'rowim ne, te æ'azabui
mono hã, duré te æ'awapari mono hã.

9 Ma'ãpé, aipo're 'repu'u ré za'ra wa'aba wamhã, wapari pese
za'ra wa'aba. 10 Ni'wa hã æsazei'wai wamhã, dazazéb 're da te 're
séme mono da, 'Re æhâimana u'âsi mono te te dawi 're sawi za'ra
mono õ wamhã, te za tô da te 're sé. Duré sib'ézé 'wapa na da te 're
simroi mono da, 'Re æhâimana u'âsi mono te te dawi 're sawi za'ra
mono õ wamhã, te za tô da te 're simro. Ãne da nherå, te za sipizari
ãna ãma 're nomro, 'Re æhâimana u'âsi mono ãma.

11 Tawamhã wa tô duré sabu ropoto pipa hã, ti'ai hawi æwatobro
hã. Maparane æ'u hã, pone'årebâ 'rare õmo ne hã. Tane nherå,

æmreme hã ho'orã hâiba ne ropoto siwamnaræ mreme ne, æmreme
hã. 12 Tawamhã â hawi ropoto siwamnaræ nho'a te te 're romhuri,
ti'ai hawi æwatobro hã. Æsadawa para te te 're da'awada'uri pese, ti'ai
ãma daro mono bâ 're ædahâimana za'ra mono noræ hã â hawi
ropoto siwamnaræ ãma 're dawata za'ra mono da, æ'rãi ãma æ'u'azé
tãma æsitob ãma. 13 Tawamhã ti'ai hawi ropoto pipa hã ma tô te te
're aromhõsi, maræ æwaihu'u'õ na, dama æsa'rese'õ na. Hâiwa hawi
unhama ro æwaptã'ã na ma tô datõmo nho'a romhõsi. 14 Ãne 'Re
æhâimana u'âsi mono hã ma tô tãma waprosi, â hawi ropoto siwamnaræ
nho'a te te 're romhõsi mono da. Ãne ma tô tinhimiromhõsi na
dama 're sadawa nhipese, 'Re æhâimana u'âsi mono zadawa para newa,
ti'ai ãma daro mono bâ 're ædahâimana za'ra mono noræ ma hã. Ma
tô duré dama ti'ru, romhâiba, da te dasiwi 'manharæ da, â hawi
ropoto siwamnaræ hâiba na, sib'ézé 'wapa na da te dasiwi wæræ
nherå, apâ æhâiwa'utu hâiba na. 15 Tawamhã romhâiba hã da te
dasiwi 'manharæ parimhã, ma tô 'Re æhâimana u'âsi mono hã ti'ai
hawi ropoto pipa ma waprosi, romhâiba ma, æpå'åzani te te tãma
sõmri da, mreme ré oto 're moræ da, duré romhâiba ãma 're ædawata
za'ra mono õ noræ hã te te 're anhimroi mono da, ti'ai hawi ropoto
pipa hã. 16 Tawamhã ti'ai hawi ropoto pipa hã ma tô te te
da'awada'uri, da te dasima waprosi za'ra da, ni'wam noræ hã
æsib'rata nhimire niwæ da te sib'rata ui'éré za'ra mono da, duré
ni'wam noræ hã æ'uihâi mono na da te uihâ ui'éré za'ra mono da.
Tawamhã ma tô da te a'ui'éré tô, daro mono bâ 're ædahâimana
za'ra mono hã, dama æwapu mono bâ duré dama æpire mono bâ,
duré danhibro pese mono bâ, duré danhibrob'õ mono bâ, duré
dapawa'âbâ ãna dawada'uri zarina si da te dama 're æromhuri za'ra
mono bâ, duré dawada'uri ãna dasi'uihâ na 're ædahâimana za'ra mono
bâ. Da'upsãtã mono bâ ma tô da te da'ui'éré za'ra. 17 Tawamhã
danhib'rata ui'éré õ nherå, da'uihâ ui'éré õ nherå, da te 're rob'uipra
waihu'u za'ra mono õ di. Duré da te 're rowede waihu'u za'ra mono
õ di. Â hawi ropoto siwamnaræ nhisi na da'uihâ ui'éré hã, duré
danhib'rata ui'éré hã, æsisi za'ratazé hã. Ãne wa tô te awaihu'u,
ðnhotõ 'rowim ne.

18 A noræ wa'wa hã ai'maiwaihu'u pese aba wamhã, ma'ãpé æsisi
za'ratazéb ui'éré hã 'maiwaihu'u aba, æwasu'uzé hã. 666 na æsisi
za'ratazé hã danhisi za'ratazém na æsisi hã te wasu'u.

'Re æhâimana u'âsi mono, æwasété hawi te te æwa'âbâ za'ra noræ
nho're wasu'u

14 1 Tawamhã wa tô duré 'madâ. Te 'madâ'â wamhã,
Pone'årebâ hã wa tô sabu, da te dasiwi æwæræ hã. Si'ã na åtå

'rãihâ nhisiwi te za. Duré 144 miu na dahâiba hã te æsiré aimasam

ni, æsisi na æ'uihâ ui'éré ré mono hã, duré Æmama nhisi na zama æ'uihâ
ui'éré mono hã. 2 Tawamhã wa tô duré wapa, hâiwa hawi ni'wai
mreme hã. Â'a'a 'rãihâ ruru'u ne, æmreme hã. Duré tãiwapsa'a za'åtå
rãrã'ã ruru'u ne, æmreme hã. Rowamreme'wa, tinhimirowamremezém
na te te 're ærowamreme za'ra mono ne, æmreme hã. 3 Tawamhã 144
miu na æhâiba za'ra noræ hã te danhib'apito simasisizém nho're
asõré, maparane si'uiwa na ropoto na æhâiba noræ nho'reb zama,
duré dama æpire za'ra noræ nho'reb zama. Tinho're ætém na te
tinho're za'ra, dama æsa'rese'õ na. Ã noræ si 're ædanomro wasété
mono zém hawi, 'Re æhâimana u'âsi mono te te æwa'âbâ za'ra noræ si
te te waihu'u pese za'ra di, æsõ're hã. 4 Ã noræ hã ma tô 're si'madâ'â
pese za'ra, 're siwasété tõ za'ra mono da, pi'õ na 're ædanhimisaihuri
za'ra mono õ ne. Duré pi'õ za'rese'õ'wa 're æhâimana za'ra mono ne,
ma tô 're si'madâ'â pese za'ra. Pone'årebâ nhirã zarina si ma tô 're
nomro. Ta noræ si ma tô 're ædanomro wasété mono zém hawi
wa'âbâ za'ra. Ta noræ hã ma tô 'Re æhâimana u'âsi mono ma sisõmri
na'rata za'ra, Pone'årebâi ma zama. 5 Duré 're sadawa nhipese za'ra
mono õ di. Duré æwasédé hã sena na da te ãma 're sa'ra waihu'u
mono õ di, æwå na si 're hâimana za'ra mono wa.

Si'ubdatõ hâiwa ãma romhuri'wa noræ
nhimirowasu'uzé wasu'u

6 Tawamhã wa tô duré 'madâ, hâiwa ãma 'Re æhâimana u'âsi
mono ma, romhuri'wa hã. Hâimo uptabi te 're wara. Æwasu'uwå hã
te dama 'mahâ, æsi'utõræ'õ hã, dapoto mono bâ 're ædahâimana za'ra
mono noræ ma, duré damreme sipo'o mono bâ 're ædahâimana za'ra
mono noræ ma. 7 Ãne te mreme 'rãihâ na te te dama 'mahârâ:

— 'Re æhâimana u'âsi mono nhimiroti hã 're wazé pese za'ra
wa'aba mono. Duré wå uptabi wa, ãma 're aiwata uptabi za'ra
wa'aba mono. Ma tô æwa waptãrã, 'Re æhâimana u'âsi mono te te
da'ãma æ'arowairébézéb u da hã, uburé pese. Taha wa, te za
Ropoto'wai ãma 're aiwata u'âsi za'ra wa'aba mo, hâiwa 'manharæ'wai
ãma, duré ti'ai 'manharæ'wai ãma, duré â poré 'manharæ'wai ãma, duré
ub're 'manharæ'wai ãma. — Ãne te hâiwa ãma romhuri'wa hã te te
dama hâiba 'ru 'Re æhâimana u'âsi mono hã, ãma 're dawata u'âsi
za'ra mono da.

8 Tawamhã te duré æsãna'remhã 're wara, hâiwa ãma romhuri'wa
hã æhâiba amo hã. Ãne te duré ta hã te te rob'mahârâ:

— Ma tô daré ai'utõ. 'Ri nho'õmo za'åne hã ma tô daré ai'utõ,
Babironiza hã. Ma tô uprosi ni. Âsipãræ na si pi'õ hã 're æsai mono hã
te za tihâiba amo noræ ma ti'ru, æsiré te te âhuri wa, si'rã idi'iti pese
za'ra da, æsiré. Tane ma tô Babironiza ãma 're ædahâimana wasété
za'ra mono noræ hã te te 're dawada'uri za'ra daro mono bâ, da'rã

idi'iti wa, siwa'ru 're ædanomro mono ne, æsine 're danomro wasété
mono da. Taha wa, ma tô daré ai'utõ, Babironiza hã. — Ãne te
hâiwa ãma romhuri'wa æsãna'remhã te te rob'mahârâ.

9-10 Tawamhã si'ubdatõ ãma hâiwa ãma romhuri'wa hã te duré
're wara, hâimo uptabi, maparane nhana're æwatobro hã. Ãne te
duré ta hã mreme 'rãihâ na te te rob'mahârâ:

— Ni'wa hã â hawi ropoto siwamnaræ ãma 're wata mono
wamhã, duré æhâiba 'manharæ na romhâiba ãma 're wata mono
wamhã, duré æsisi na uihâ ui'éré ré 're moræ wamhã, duré sib'rata
ui'éré ré 're moræ wamhã, 'Re æhâimana u'âsi mono nhimihâzé æpire
uptabi hã te za te te 're sépata. Ni'wa hã âzé te za dama ti'ru, â na
æwazari'õ hã æsé pire uptabi hã te te hâ'råne da. Te te hâ'råne
wamhã, ti'uihâ idi'iti na, te za sépata. Tane, ropoto siwamnaræ ãma
're æwata za'ra mono noræ hã 'Re æhâimana u'âsi mono nhimihâzé
æpipa uptabi hã te za te te 're sépata za'åtå uptabi za'ra, tãma wå'õ
pese za'ra wa, 'Re æhâimana u'âsi mono ma hã. Unhama ro'o na te
za te te 're robzépata za'ra, åtå ro'o nhizédé uzé pire na, æsi'utõræ'õ
na. 'Re æhâimana u'âsi mono ma, hâiwa ãma romhuri'wa noræ nho'a,
te za te te 're robzépata za'åtå za'ra, Pone'årebâ nho'a zama.
11 Tawamhã unhama ro'o nhizé hã te te ãma 're ærobzépata za'ra
mono nhizé hã te õne u'âsi 're sizédé 'rãti u'âsi, hâimo. Unhama ro
hã ro'o nhimizazâri waihu'u õ di, â hawi ropoto siwamnaræ ãma 're
æwata za'ra mono noræ ma hã, duré æhâiba 'manharæ na romhâiba
ãma 're æwata za'ra mono noræ ma hã, duré æsisi na æ'ui'éré za'ra noræ
ma hã. Õne u'âsi te ã noræ hã robzépata wi 're wairébé waihu'u
mono ãna, te te 're robzépata u'âsi za'ra. — Ãne te si'ubdatõ ãma
hâiwa ãma romhuri'wa hã te te rob'mahârâ.

Ãne ðnhotõ 'rowim ne, te æ'azabui mono hã, duré te æ'awapari
mono hã.

12 Ãne hã za 're romhâimana mono dâ'âsina, te za 'Re æhâimana
u'âsi mono nhib'a'uwå hã sipizari ãna 're hâimana nhiptete za'ra,
æsimiroti te te 're æwapari pese za'ra mono hã, Zezusihi ãma si 're
ænomro mono hã.

13 Tawamhã wa tô duré wapa, hâiwa hawi ni'wai mreme hã. Ãne
te ðma ti'ru:

— Ma'ãpé, ãne ãma rob'ui'éré: “Ãhãna te æwaihu'uzém hawi,
ni'wam noræ hã Wanhib'apito ma, te te 're romhuri zawéré za'ra
mono ré, 're dâ'â za'ra mono wamhã, tãma 're rowå uptabi za'ra
mono di za.”

Tawamhã 'Re æhâimana u'âsi mono på'åzani hã ma ãma saze,
timreme na. Ãne ma ãma saze: “Tane tô. Tãma 're rowå uptabi za'ra
mono di za tô. Simi'å na tinhimiromhuri wå ré, te za hâiwa u æré 're
sisisi. Taha wa, te za oto romhuri na tisiwasudu hã sahâri za'ra.”

Ãne 'Re æhâimana u'âsi mono på'åzani te te ãma æsazezé hã. Ãne te
za ãma ærob'ui'é. — Ãne ma tô ðma ti'ru, te ãma rob'ui'éré da.

Ti'ai ãma roptehârizém na, ãma æsimiré'ézé wasu'u
14 Tawamhã wa tô duré 'madâ. Te 'madâ'â wamhã, hâiwa'a hã te

za. Æsisiwimhã aibâ hã te nhamra, ti'ai ãma dasiré æpodo hã
åtå'ubuzi pré oru 'manharæ na 'rãzaza ré. Roptehârizéb ré zama te
nhamra, æ'wa pese ré. 15 Tawamhã hâiwa ãma romhuri'wa hã
æhâiba amo hã ma tô hâiwa ãma 'Re æhâimana u'âsi mono 're æsãmra
mono zém hawi watobro, 'ri 'rãihâ hawi. Watobro wamhã, te
mreme 'rãihâ na 'mahâ, hâiwa'a na æsãmra hã. Ãne te 'mahâ:

— Ti'ai ãma daro mono bâ ma tô rob'rãi'ré pese. Ma tô æwa
waptãrã, æroptehâri mono zéb da hã. Taha wa, ma'ãpé roptehâri
mono, asimiroptehârizém na. — Ãne ma tô hâiwa ãma romhuri'wa
hã tãma ti'ru, ãma æromnhimiré'ézém na, rob'rãsutuzém na hã. Ti'ai
ãma 're ædahâimana za'ra mono noræ ubumrozé hã te wasu'u,
roptehârizé hã.

16 Tawamhã hâiwa'a na æsãmra hã ma tô te te roptehâri tô, daro
mono bâ tinhimiroptehârizém na.

17 Tawamhã wa tô duré 'madâ, hâiwa ãma romhuri'wa hã
aimawi hã. Hâiwa ãma 'Re æhâimana u'âsi mono 're æsãmra mono
zém hawi ma duré watobro, 'ri 'rãihâ hawi. Roptehârizé hã te duré
ta hã 're ti'â, tinhib'rata.

18 Tawamhã ma tô duré hâiwa ãma romhuri'wa aimawi hã
watobro, wedeza ne hawi, 'Re æhâimana u'âsi mono ma,
danhoprubzé nomrizém hawi. Ta hã wedeza ne na unhama
'madâ'â'wa. Ta hã roptehârizé te te 're æ'râ'âri hã te 'mahâ. Ãne te
'mahâ:

— Ma'ãpé, uwa 'ru 'rã hã anhimizuhâri mono, daro mono bâ 're
æsimnhatã mono hã. Asimiroptehârizém na te za oto æ'anhimizuhâri
mo, 'rã prédu mono wa. — Ãne te tãma ti'ru.

19 Tawamhã hâiwa ãma romhuri'wa hã ma tô te te anhimizuhâri
tô, uwa 'ru 'rã hã daro mono bâ, ti'ai ãma hã. Te te anhimizuhâri
mono wamhã, ma tô te te anhamra åtå're 're, æwa'u zô, dapara na da
te 're æwati za'ra mono zéb 're. 20 Tawamhã uwa 'ru 'rã, åtå're 're te
te anhamra mono wamhã, ma tô a'rãiwati, æwa'u zô. 'Ri nho'õmo
nhiti da te 're æwati za'ra mono zéb 're, ma tô a'rãiwati. Te te awati
wamhã, dawapru na æwa'u hã tawamhã, ma tô puru, åtåzapu'u
hawi. Pu'u wamhã, â wara tete ne te tipraba, dawapru na æwa'u hã.
300 na ti'ai pibuzéb zarina te tipraba, dawapru hã. Duré misi
æpibuzé wãiwa, ma ti'â'masisi hâimo, â 'rehâ prã na. Ãne 'Re
æhâimana u'âsi mono, 're ædahâimana wasété za'ra mono noræ
ahârizém na ãma æsimiré'ézé hã.

Ãne ðnhotõ 'rowim ne, te æ'azabui mono hã, duré te æ'awapari
mono hã, za æromhâimana mono zém na hã.

7 na hâiwa ãma romhuri'wa noræ hã, oru 'manharæ na u'awi ré
æsimasabzé wasu'u

15 1 Tawamhã wa tô duré maræ hã sabu, hâiwa nhirõtõ na
dama æsa'rese'õ hã ãma 're ædatob'uzu za'ra mono hã. Hâiwa

ãma romhuri'wa noræ hã 7 na te aimasa. Ta noræ ma, ma tô 'Re
æhâimana u'âsi mono hã pisutu, 7 na rob'manharæ pipa mono hã,
æråme ma te te dama 're rob'manharæ za'ra mono da. Ã noræ hã 'Re
æhâimana u'âsi mono nhimi'ahârizéb 'rãsudu, te wasu'u.

2 Tawamhã wa tô duré sabu, â poré ne hã. Simhi æsarob'a uptabi
ne hã â hã, unhama ro'o na æwazari ré hã.

Tawamhã wa tô duré sabu, â hawi ropoto siwamnaræ ãma te te
ãma æ'ai'uté za'ra noræ hã, tô õhõ ãma 're æwata za'ra mono õ noræ
hã. Taha nhisi hã danhisi za'ratazém na æsisi hã. Æhâiba na
romhâiba ãma te te æ'ai'uté za'ra noræ hã wa tô duré sabu za'ra. Ta
noræ hã te aimasa, simhi æsarob'a ne â poré zarob'a 'rata.
Rowamremezéb ré te aimasa, 'Re æhâimana u'âsi mono te te tãma
æsõmri za'ra ré. 3 Te duré tizadawa'a'a, Mozésihi nho'rezém na, 'Re
æhâimana u'âsi mono ma romhuri'wa nho'rezém na, Ezitu hawi
æsib'a'uwå noræ, 'Re æhâimana u'âsi mono te te dawi æsõ'reptu za'ra
zém na. Te duré tizadawa'a'a, Pone'årebâ te te 're æda'anho'reptui
mono zém na. Ãne te ãma tizadawa'a'a:

“Uburé Danhib'apito uptabi, 'Re æhâimana u'âsi mono,
aiwaihu'u pese uptabi di.
'Re æ'ab'manharæ mono zé hã wå uptabi di.
A hã daro mono bâ uburé pese Danhib'apito.
Tô sena uptabi na si te dama 're æ'aroti wå uptabi mo. Upai
ãna, te duré 're æda'ab'madâ'â wå mo.

4 Wanhib'apito, dama aipire uptabi wa, te da te dasiwi 're
aiwazé.
Uburé pese, te da te 're aiwasu'u wå za'ra, danhipai u pese,
aiwå uptabi wa.
Aiwétési tô sena aiwå uptabi hã.
Daro mono bâ 're ædahâimana za'ra mono noræ hã te za we
ai'ãma 're dawata u'âsi za'ra, upai ãna dama 're æ'arob'manharæ
wå mono zé hã da te 're 'madâ'â za'ra mono wa.”

Ãne te tizadawa'a'a, â hawi ropoto siwamnaræ ãma te te æ'ai'uté za'ra
noræ hã.

5 Taha parimhã, wa tô duré sabu, hâiwa ãma 'Re æhâimana u'âsi
mono ãma 're ædawata za'ra mono zé hã, 'ri paramhã 'ri 're wa'wa
ãma, 'Re æhâimana u'âsi mono 're æsãmra mono zé hã. Ni'wa hã ma

tô 'ridawa hã 'ridawa. 6 Tawamhã ni'wa te te 'ridawa wamhã, ma tô
7 na hâiwa ãma romhuri'wa noræ hã tô õ noræ hã wairé 'ri para
hawi, 'Re æhâimana u'âsi mono te te æpisutu za'ra noræ hã
rob'manharæ pipa na te te dama 're rob'manharæ za'ra mono da. Uza
hâirã ré æhâ si'ubuzi ré ma wairé, duré åtå'ubuzi pré oru 'manharæ
na sõ'utu wa'rãmi ré. 7 Tawamhã maparane si'uiwa na, ropoto na
æhâiba noræ siré hã misi ma tô 7 na hâiwa ãma romhuri'wa noræ ma
sõmri za'ra, oru 'manharæ na u'awi hã, 7 na æhâiba za'ra hã. U'awi hã
uwa 'ru 'rãi wa'u æsé pire ré hã. Uwa 'ru 'rãi wa'u æsé pire hã, 'Re
æhâimana u'âsi mono nhimihâzé, te wasu'u. 8 Tawamhã hâiwa ãma
'Re æhâimana u'âsi mono ãma 're ædawata za'ra mono zéb 'remhã ma
tô romnhizé hã rob'utõ, 'Re æhâimana u'âsi mono nhimirowa'a
za'åtå hawimhã. Tawamhã 'ri para u 're danhisisi waihu'u mono õ
di za, a'â. 7 na rob'manharæ pipa na hâiwa ãma romhuri'wa noræ te
te dama 're rob'manharæ 'rãsutu za'ra mono parip si, te za 're
danhisisi.

Ãne ðnhotõ 'rowim ne, te æ'azabui mono hã, duré te æ'awapari
mono hã, za æromhâimana mono zém na hã.

U'awi 're, uwa 'ru 'rãi wa'u æsé na 'Re æhâimana u'âsi mono,
7 na te te dama ærob'manharæ pipa mono zé wasu'u

16 1 Tawamhã wa tô duré wapa, 'Re æhâimana u'âsi mono
mreme hã, æmreme 'rãihâ hã hâiwa ãma, ãma 're ædawata

za'ra mono zém hawi. 7 na hâiwa ãma tãma æromhuri'wa noræ ma,
te rob'ru za'ra. Ãne te tãma rob'ru za'ra:

— Mo oto ai'aba'réi wa'aba ti'ai u, 7 na u'awi hawi ðnhimihâzé hã
sa'wari za'ra wa'aba mono da. — Ãne te tãma rob'ru za'ra.

2 Tawamhã hâiwa ãma romhuri'wa hã æmoræ'rata uimrehåne ma
tô mo, ti'ai u. Tinhi'u'awi wamhã, ma tô te te sa'wari ti'ai wa, daro
mono bâ. Te te sa'wari mono wamhã, ma tô da'wa're æwasété uptabi
hã duré æsé uptabi hã te te daduri, â hawi ropoto siwamnaræ nhisi
na æ'ui'éré ré mono noræ hã, æhâiba 'manharæ na romhâiba ãma 're
æwata za'ra mono noræ hã.

3 Tawamhã æmoræ'rata nhana'remhã ma tô duré hâiwa ãma
romhuri'wa hã tinhi'u'awi wamhã, te te sa'wari âi ba, â poré mono
bâ. Te te sa'wari mono wamhã, ma âwapru, â poré mono bâ. Adâ'â
wapru si'u'åtå ne na, ma te te âwapru. Ma tô duré si'utõræ, â 'rowi
uburé pese 're ænomro mono hã.

4 Tawamhã si'ubdatõ ãma hâiwa ãma romhuri'wa hã ma tô duré
tinhi'u'awi wamhã, te te sa'wari, âi ba, panho'õmo mono bâ, duré
ub're mono bâ. Te te sa'wari mono wamhã, ma duré âwapru.
5 Tawamhã wa tô wapa, hâiwa ãma romhuri'wa hã, â mono bâ, â
'madâ'â'wa hã. 'Re æhâimana u'âsi mono ãma te tiwata, ãne:

— A hã tô sena te maræ na upai ãna æ'uwaibaba si dama 're
æ'arowairébé mo. A hã 're aiwasété mono õ. Maræ õ ré hã te 're
aihâimana u'âsi mo. Ai'utõræ waihu'u õ di. Õne u'âsi te 're aihâimana
mo. 6 'Re ædanomro wasété mono noræ hã ma tô asib'a'uwå noræ te te
're simro, asadawa wasu'u'wa noræ zama. Ma tô te te 're wapru pu'u
za'ra. Taha wa, ma tô æwa'rãmi dawapru hã tãma æ'anhomri mo,
õhõ si da te 're âhuri mono da. Æbâre ma tô rowasédé hã sô
tiwatobro za'ra tô. — Ãne te ãma tiwata, 'Re æhâimana u'âsi mono
ãma, æsimi'manharæzém na.

7 Tawamhã wa tô duré wapa ni'wai mreme hã, wedeza ne hawi,
'Re æhâimana u'âsi mono ma, danhoprubzé nomrizém hawi. Te duré
'Re æhâimana u'âsi mono ãma tiwata, ãne:

— Uburé Danhib'apito uptabi, 'Re æhâimana u'âsi mono, tô sena
aiwaihu'u pese uptabi di. Maræ na upai ãna te æ'uwaibaba si dama
're æ'arowairébé mo, sena na. — Ãne te ãma tiwata.

8 Taha pari, hâiwa ãma romhuri'wa hã maparane si'uiwa na ãma
ma tô duré ta hã tinhi'u'awi wamhã sa'wa, bâtâ nhisiwi. Te te
sa'wari wamhã, ma tô titõmo wa'ro pese. Taha wa, ma tô te te
dahâiba zata, bâtâ tõmo wa'ro zé pire hã. 9 Ma tô te te dahâpré
pese. Tawamhã ma tô 'Re æhâimana u'âsi mono hã 'ruiwapti za'ra ni,
rob'manharæ pipazém na te te dazada ãma 're rowairébé mono wa.
Tane nherå, dawasété wi dasipizari za'ra õ di. Duré siptete uptabi
nherå, 'Re æhâimana u'âsi mono ãma 're dawata za'ra mono õ di.

10-11 Tawamhã æmrotõ ãma hã ma tô hâiwa ãma romhuri'wa hã
tinhi'u'awi wamhã sa'wa, ropoto siwamnaræ â hawi æwatobro
simasisizém nhisiwi, danhib'apito simasisizém ne nhisiwi. Te te
sa'wari wamhã, ma tô robra hã watobro, ropoto siwamnaræ
nhimi'madâ'â noræ, 're æhâimana za'ra mono zéb ãma. Tame te
dahâzé hã sépata za'åtå za'ra ni. Dahâzé te, te da'wa na 're dasisoto
ubu'iti za'ra. Tawamhã te duré 'Re æhâimana u'âsi mono ãma wasété
uptabi za'ra ni, hâiwa ãma 're æsãmra mono ãma, dahâzé da te
sépata za'åtå za'ra 'ru te, da'wa're te te daduri mono 'ru te zama.
Tane nherå, dawasété wi 're dasipizari za'ra mono õ di.

12 Tawamhã æmropâ ãma hâiwa ãma romhuri'wa hã ma tô duré
tinhi'u'awi wamhã sa'wa, Eprati na panho'õmo za'åtå nhisi nhisiwi.
Te te sa'wari wamhã, ma tô ti'â'ré. Bâtâ pusizém hawi darob amoi
hawimhã dama æpire noræ hã, tisiré da'wapéi'wa noræ zama â 'ré na
te te sapræ za'ra da, ma tô ti'â'ré. 13 Tawamhã wa tô duré sabu,
si'ubdatõ wa'uburé noræ hã, æwasété noræ hã. Uti hâiba ne æhâiba
za'ra hã. Ropoto siwamnaræ zadai'ré mono hawi, ma tô misi si
wairé, ho'orã hâiba ne ropoto siwamnaræ hâiba za'åtå zadai'ré hawi,
duré â hawi ropoto siwamnaræ zadai'ré hawi, duré ti'ai hawi ropoto
pipa zadai'ré hawi. Ti'ai hawi ropoto pipa hã, ta hã 'Re æhâimana

u'âsi mono zadawa wasu'u uptabi õ 'wa, 'Re æhâimana u'âsi mono
nhimipisutu newa sadawa nhipese na te te 're æda'a'rãmi mono.
14 Ta noræ hã si'ubdatõ wa'uburé noræ hã simiromhõsi waihu'u pese
za'ra di. Ta noræ hã niwamhã te za ropé daro mono bâ, dama æpire
za'ra mono zô, da'wapéi'wa noræ zô zama te te ubumroi mono da,
'Re æhâimana u'âsi mono te te siwi 'wapé da. Ã hã bâdâ hã 'Re
æhâimana u'âsi mono nhimipisudu, danhipai u bâdâ æpire hã.

15 Tawamhã ãne danhotõ 'rowim ne, da te 're ærosawårå za'ra
mono ne, te azabui mono ré, wa tô Zezusihi mreme hã wapa,
tizazei'wa noræ te te æpo're pu'uzé hã. Ãne te tinha: “Ma'ãpé, aipo're
pu'u za'ra wa'aba. Æsimisaihuri zô 're danhimipari za'ra mono õ
nherå, danhorõwa u 're æsisisi mono ne, wa za wei mo apâ. Ãté
ni'wa hã tisiwadi zô simipari wamhã, sõtõ ãna te za sô rob'madâ'â
u'âsi. Tawamhã æ'uza hã te za æ'rata nomro 'râwi, æsiwadi hã we
ætåme wisi wa, si'aba'ré na te te sisada âri su'u da, ãma si'uza da.
Tane asimiza'rese sina, ðzô 're asimipari za'ra wa'aba mono ré, we
ðmoræ wamhã, aima 're rowå uptabi za'ra wa'aba mono di za. Ni'wa
hã datõmo nho'a ai'uréiwi 're moræ wa, 're æsisé mono ne, ðma aséb
za'ra wa'aba tõ da, asimiza'rese sina ðzô 're asimipari za'ra wa'aba
mono ré, we ðmoræ wamhã, aima 're rowå uptabi za'ra wa'aba mono
di za.” Ãne Zezusihi nhimiroti hã.

16 Tawamhã wa'uburé noræ hã ma tô oto ubumro, dama æpire
za'ra noræ hã, dama æpire noræ siré, da'wapéi'wa noræ zama. Amadedo
na zudezu noræ mreme na romnhisi ãma ma ubumro.

17 Tawamhã da'rãiråme hã 7 ãma hâiwa ãma romhuri'wa hã ma
tô duré tinhi'u'awi wamhã sa'wa, hâiwa nho're 're æromhâimana
mono nhisiwi. Te te sa'wari wamhã, hâiwa ãma 'Re æhâimana u'âsi
mono ãma 're ædawata za'ra mono zéb 're, danhib'apito simasisizém
hawi te tinha, mreme 'rãihâ na:

— Tâibâ za oto. Ã hã, da'rãsutu'wa. — Ãne te tinha.
18 Tawamhã tãiwapsa hã ma tô watobro, tãirãrã'ã zama,

tãsi'ubuzi zama. Ti'a hã ma tô duré sãsã'ã, sa'åtå uptabi. Niwamhã
ãne hã 'maiwatobro õ di, dapoto na'rata hawimhã, ti'a sãsã hã.
19 Tawamhã Babironiza na 'ri nho'õmo za'åtå nhisi ãma, ma ti'a
sãsã'ã na ti'a sipo'o. Si'ubdatõ ma tô ãma aiwã. Ãne ma tô 'Re
æhâimana u'âsi mono hã tinhimi'ahâri pipa zém na te te dama
arob'manharæ, Babironiza ãma 're ædahâimana wasété za'ra mono
noræ ma. 'Re ædahâimana wasété za'ra mono zé hã tiwi simani õ di.
Taha wa, uwa 'ru 'rãi wa'u æsé pire hã da te 're huri mono wa, da te
're æsépata za'ra mono ne, ma tô 'Re æhâimana u'âsi mono nhimihâzé
hã da te 're sépata za'ra. Duré daro mono bâ 'ri nho'õmo mono bâ
ma duré ropsisa'wari. Uburé ma ropsi'utõræ pese, 'ri nho'õmo mono
bâ. 20 Rob'ré za'iti zama ma uburé pese sisa'wari. Â si ma tô te te

sina sinaræ. Duré åtå 'rãihâ 're æsimasa mono zama ma rere'e, uburé
pese. 21 Duré tãzâ hã æsa'åtå uptabi hã ma danhisiwi sisa'wari.
Ænhama pibuzé hã 35 na. Tawamhã 'Re æhâimana u'âsi mono hã
tinhimirob'manharæ pipa uptabi na te te dama rob'manharæ 'ru te, te
ãma wasété za'ra ni.

Ãne ðnhotõ 'rowim ne, te æ'azabui mono hã, duré te æ'awapari
mono hã, za æromhâimana mono zém na hã.

Pi'õi wasété wasu'u

17 1 Tawamhã 7 na hâiwa ãma romhuri'wa noræ siré hã ma tô
we ðtåme 'maimo, u'awi ré noræ siré hã. Tawamhã te ðzatõ, ãne:

— We ðsiré aimoræ, Babironiza na 'ri nho'õmo za'åtå nhisi ãma 're
ædahâimana wasété za'ra mono noræ ma, 'Re æhâimana u'âsi mono te
te ærob'manharæ pipa zé hã sabu da. Panho'õmo si'rutu 'rata, te 'ri
nho'õmo za'åne hã 're hâimana. Pi'õi wasédé æmro'õ hã aibâ zô si te
te 're ærowasutu mono ne, te Babironiza ãma hã 're dahâimana
wasété uptabi za'ra. 2 Aibâ hã pi'õi hâimana wasété na 're æhâimana
wasété mono ne, ma tô daro mono bâ danhib'apito noræ hã dama
æpire za'ra hã Babironiza ãma 're ædahâimana wasété za'ra mono
noræ siré 're wasété uptabi za'ra. Âzé nhipãræ para da'uihâ idi'iti
zarina, da te 're ærobzanhamri za'ra mono ne, tane ma tô daro mono
bâ Babironiza ãma 're ædahâimana wasété za'ra mono noræ siré, 're
dahâimana to za'ra, dawasété na. — Ãne ma tô ðma waihu'u, pi'õ
æwasété na ãma æsimiré'ézém na hã. Pi'õ æwasédé hã timro upana
aibâ aimawi zô si te te 're ærowasutu mono hã, Babironiza ãma 're
ædahâimana za'ra mono noræ hã maræ æwasété zô, da te 're
ærob'ruiwapari za'ra mono noræ, te wasu'u, 'Re æhâimana u'âsi mono
upana.

3 Tawamhã 'Re æhâimana u'âsi mono på'åzani hã ma tô duré ð'uihâ
pi'ra. Te te ð'uihâ pi'rai wa, wa tô duré aimawi ðhâiba. Tawamhã hâiwa
ãma romhuri'wa hã ma tô ðzaprõ, a'ubuni u, supara'ré u. Tame pi'õ
hã wa tô sabu. Ropoto siwamnaræ pré nhisiwi, te nhamra. Ta hã
ropoto siwamnaræ hã æhâiba na hã rob'ui'éré. Rob'ui'éré hã ma
hâiba'utõ. Aiwa 'Re æhâimana u'âsi mono newa, 'Re æhâimana u'âsi
mono wamri na, æsiwaptårå ui'éré wasédé hã. Duré 7 na æ'rã hã, ta
hã. Duré æ'u hã 10 na. Taha hâiba nhisiwi, te pi'õ nhamra. 4 Pi'õi
uza hã æhâpré pese na æ'uza hã, duré æhâ'uzé dâ'â na, uburé da'uza
wamri nhipai u, æwa'âbâ za'åne hã. Uburé maræ hã tisipesezé hã
æwa'âbâ za'åtå mono bâ te te si'ãma æ'aza'ra mono ré, te nhamra, oru
'manharæ ré, duré åtå'ubuzi 'manharæ ré, duré a'é tõmo wawå ne
ætob'a 'manharæ ré, æwa'âbâ za'åtå ré. Hâsizé hã oru 'manharæ na
æ'manharæ hã te duré 're ti'â tinhib'rata, uwa 'rãi wa'u æsé pire ré hã.
Uwa 'ru 'rãi wa'u æsé hã pi'õ æpo're'õ siwamnaræ hâimanazé, te

wasu'u. Aibâ na 're æhâimana siwamnaræ u'âsi mono zé, te wasu'u.
5 Duré pi'õi uihâ na rob'ui'éré hã dama æwaihu'u'õ na æwamrizé hã,
ãma æsimiré'ézém na hã. Ãne æwamrizé hã, æmoræ'rada hã: Babironiza
na 'ri nho'õmo za'åtå na. Duré daro mono bâ dawasété 'ru na'rata 'wa
na, æwamrizéb amo hã. Duré æwamrizéb amo hã pi'õi wasété noræ na
na, æwamrizéb amo hã, æsine aibâ na 're hâimana wasété za'ra mono
da, pi'õ noræ te te 're wada'uri za'ra mono wa. 6 Tawamhã ã hã pi'õ hã
wa duré 'madâ, apâ. Da'uihâ idi'iti wa, dato sina da te 're ærobzanhamri
za'ra mono ne, te pi'õ hã robzanha. 'Re æhâimana u'âsi mono nhib'a'uwå,
æsadawa para, da te 're simroi mono wå te, te 're to, pi'õ hã. Duré
Zezusihi zazei'wa noræ sipizari ãna, Zezusi te te 're sazei pese za'ra
mono 'ru te, da te 're simroi mono wå te, te pi'õ hã 're to.

Tawamhã pi'õ hã te 'madâ'â wamhã, wa ãma ðtob'uzu, ðma sa'rese
õ wa. 7 Tawamhã hâiwa ãma 'Re æhâimana u'âsi mono ma romhuri'wa
hã te ðzadanha, ãne:

— E maræ da, ma tô ãma atob'uzu. E waihu'u ã bâ. Waihu'u õ wa,
wa za oto aima hâi'ré, pi'õi hâimanazé hã dama æsa'rese'õ hã. Duré â
hawi ropoto siwamnaræ hâimanazé hã wa za duré aima hâi'ré, æsisiwi
pi'õ æsãmra hâimanazé hã, 7 na æ'rãi ré hã, duré 10 na æ'õmo ré hã.
8 Ã hã â hawi ropoto siwamnaræ hã æ'madâ hã æhâiba ré hã aré. Tane
nherå, ãhãna hâiba ré, hâimana õ di a'â. Tane nherå, te za romhutu
na hâiba ré watobro, ab're 'rehâ hawi. Watobro wamhã, niwapsi te
za 'Re æhâimana u'âsi mono hã uprosi. Taha õ ré, aré dâ'â nherå,
hâiba ré ab're 'rehâ hawi watobro wa, te za da te 'madâ'â za'ra sina
ãma tatob'uzu za'ra ni, ti'ai ãma daro mono bâ 're ædahâimana za'ra
mono hã. Ropoto na'rata hawimhã, ma tô 'Re æhâimana u'âsi mono
hã danhisi hã a'ui'éré æbaihâ na, za æ'rata rowå na 're ædahâimana
u'âsi za'ra mono noræ nhisi hã. Tawamhã æbaihâ na æsisi æsimi'wara õ
noræ hã te za ãma tatob'uzu za'ra ni, ropoto siwamnaræ ãma hã.

9 — Ã hã te aima æhâi'ré hã ni'wa hã simirosa'rata nhiptete uptabi
wapsi, te za waihu'u. Ã hã 7 na æ'rã za'ra hã 7 na åtå 'rãihâ mono hã
te wasu'u, pi'õ, æhâiba nhisiwi æsãmra za'ra hã. Duré 7 na dama
roti'wa noræ hã te wasu'u za'ra. 10 7 na æhâiba za'ra hã ma tô æmrotõ
na siparabâsi nasi ai'ré za'ra, da'madâ'â hawi. Ta noræ za'u hã te oto
misi te te 're da'ab'madâ'â. Duré æhâiba amo, da'rãsutu'wa hã
zahadu sébré õ di, da'madâ'â'wa da hã. Sébré wamhã, tô sena te za
te te 're da'ab'madâ'â hutu. 11 Da'madâ'â'wa noræ hã uburé sisarina
wairébé parip si, te za ropoto siwamnaræ â hawi æwatobro hã ãzé, te
te 're da'madâ'â mono da, aré hâiba ré nherå, ædâ hã. 8 ãma te za
ãzé daza'u, te te 're da'madâ'â mono da. Ta hã te za niwapsi 'Re
æhâimana u'âsi mono hã uprosi.

12 — Tawamhã duré â hawi ropoto siwamnaræ u hã 10 na æ'madâ'â
za'ra hã, 10 na dama æpire za'ra noræ hã te wasu'u, da'madâ'â'wa na

zahadu te te ãma æsãna'rata za'ra õ hã. Niwapsi te za tãma waprosi
za'ra ni, â hawi ropoto siwamnaræ siré te te 're da'madâ'â hutu za'ra
mono da. 13 Ã noræ hã misi haré simisutu æsimiroti za'ra hã za, maræ
'manharæ da hã. Taha wa, te za simisutu tãma sisõmri za'ra, â hawi
ropoto siwamnaræ ma hã, æsadawa para te te 're da'madâ'â za'ra
mono da, tinhiptetezém na te te 're pawaptob za'ra mono da. 14 Te
za duré ropoto siwamnaræ siré siwi 'wapé, Pone'årebâ hã. Tane
nherå, te za Pone'årebâ hã ãma ai'uté za'ra. Ta hã Pone'årebâ hã
danhipai u Uburé Danhib'apito uptabi na 're hâimana mono wa,
duré danhipai u dama pire na 're hâimana mono wa, te za ãma
ai'uté za'ra. Ni'wam noræ hã æsirã zarina si 're nomro mono da,
Pone'årebâ te te 're æ'apisutu mono noræ hã, duré simi'å na õhõ ãma
si 're ænomro mono noræ hã, ta noræ hã te za Pone'årebâ siré ãma
ai'uté za'ra, ropoto siwamnaræ noræ ãma hã. — Ãne te hâiwa ãma
romhuri'wa hã ðma rowasu'u.

15 Tawamhã te duré ðma tinha, ãne:
— Ã pa nho'õmo si'rudu hã æ'madâ hã pi'õi wasédé æsisiwi æsãmra

hã, daro mono bâ, damreme sipo'o mono bâ 're ædahâimana za'ra
mono, te wasu'u, ã pa nho'u hã. 16-17 'Re æhâimana u'âsi mono hã te
za pisutu za'ra, 10 na dama æpire za'ra noræ hã, 'Re æhâimana u'âsi
mono te te sima æpisutuzéb zarina, misi haré simisutu te te 're
rosa'rata za'ra mono da, duré ropoto siwamnaræ ma sisõmri za'ra
wa, æsapari te te 're romhuri za'ra mono da, tinhiptetezém na te te
're pawaptob za'ra mono da. 'Re æhâimana u'âsi mono hã
tinhimiropisudu hã romnhowa te te æ'aza'ra mono hã za te te ãma
æ'a'uwaimrami mono zéb u, te za ropoto siwamnaræ zapari te te 're
da'madâ'â 'rãsutu za'ra.

— Taha wa, ropoto siwamnaræ æ'madâ hã æ'õmo noræ me hã te za ã
pi'õi wasédé hã siwi 'ruiwapa. Tawamhã pi'õi wi, te za rob'ubumro
za'ra, ai'uréiwi hâimana da. Te za duré ænhi hã siwi ti'rå. Te za duré
siwi uprosi, unhama na. Ãne te za Babironiza ãma hã 're dasi'utõræ.

18 — Duré ã pi'õ æ'madâ hã ã 'ri nho'õmo za'åne hã te wasu'u,
dama æsa'rese za'åne hã. Ã 'ri nho'õmo ãma danhib'apito hã dama
æpire hã, daro mono bâ dama æpire mono nhipai u 're æhâimana
mono. Õ noræ hã te te 're æ'awada'uri mono. — Ãne ma tô hâiwa
ãma romhuri'wa hã ðma rowasu'u 'rãsutu. Za æromhâimana mono
zém na ma tô ðma romhâi'ré, romnhimiré'ézém na hã.

Babironiza hã 'Re æhâimana u'âsi mono
te te æ'uprosizé wasu'u

18 1 Taha pari, wa tô duré 'madâ, hâiwa ãma 'Re æhâimana
u'âsi mono ma romhuri'wa hã aimawi hã. Hâiwa hawi te

wei mo, æsimiwada'uri pire hã. Æhâiba hã te rowa'a za'åtå. Uburé

daro mono bâ te sina rowa'a. 2 Tawamhã mreme 'rãihâ na te 'mahâ.
Ãne te 'mahâ:

— Babironiza hã dahu nho'u dama æsa'rese za'åne hã ma tô daré
ai'utõ. Ma tô uprosi ni. Ahâ uptabi na te oto æwasété noræ hã æwa 're
hâimana za'ra, wa'uburé noræ hã. Sipahutu noræ zama, duré si'õmo
noræ zama te oto ahâ uptabi na æwa 're hâimana za'ra, uburé si
æwasété noræ hã. 3 Æwa 're ædahâimana wasété za'ra mono noræ hã ma
tô aré te te 're dawada'uri wasété za'ra, daro mono bâ 're
ædahâimana za'ra mono noræ hã æsiré 're dahâimana wasété uptabi
za'ra mono da, da'rã idi'iti wa, siwa'ru 're ædanomro mono ne. Da te
ãma 're sasõmri za'ra mono wa, ma tô æsine 're danomro wasété. Ma
tô duré daro mono bâ danhib'apito noræ hã dama æpire za'ra hã siré
're wasété uptabi za'ra. Aibâ hã timro upana pi'õ aimawi zô si te te
're ærowasutu za'ra mono ne, ma tô 'Re æhâimana u'âsi mono upana,
maræ æwasété zô si da te 're rob'ruiwapari za'ra. Duré Babironiza
ãma maræ zô si, da te 're ærob'ruiwapari za'åtå uptabi za'ra mono
zarina, ma tô maræ hã da te 're uipra za'åtå uptabi za'ra, siwa'ru.
Taha na da te tiwi 're ærob'uipra za'ra mono zém na, ma tô daro
mono bâ dama rowede'wa noræ hã 're sisibro pese uptabi za'ra. Ãne
wa, ma oto Babironiza hã ai'utõ. — Ãne te 'mahâ, hâiwa ãma
romhuri'wa hã.

4 Tawamhã wa tô duré wapa, damreme hâiba amo hã hâiwa
hawi te te ænharæ hã. Ãne te tinha:

— Ðnhib'a'uwå noræ, ma'ãpé ta hawi aiwairébé aba, 'ri
nho'õmo za'åtå hawi, dasine 're aiwasété tõ za'ra wa'aba
mono da, duré dawasété noræ hã za te te 're ærobzépata
za'ra mono noræ zu, 're robzépata tõ za'ra wa'aba mono da.

5 Maræ hã da te 're æsibu 'rãihâ za'ra mono ne, ma tô
Babironiza ãma 're ædawasété za'ra mono zé hã tinhibu
'rãihâ uptabi, hâiwa u. Tawamhã 'Re æhâimana u'âsi mono
hã ma tô ãma sipo're pu'u, Babironiza ãma 're ædawasété
uptabi za'ra mono zéb ãma.

Ãne wa tô wapa, hâiwa hawi damreme hã.
6 Tawamhã te duré tinha, hâiwa ãma romhuri'wa noræ ma:

— Ma'ãpé Babironiza ãma 're ædahâimana za'ra mono noræ
ma, tãma ãma wa'rãmi za'ra wa'aba asa, aiwab da,
ðnhib'a'uwå noræ ma, te te 're ærob'manharæ za'ra mono ne.
Ta noræ nhimirob'manharæzéb zarina ma tô ðnhib'a'uwå noræ
hã te te 're robzépata za'åtå za'ra. Taha wa, ðnhib'a'uwå
noræ ma, te te tãma 're ærob'manharæ za'ra mono zém nhipai
u, te za tãma ãma æwa'rãmi za'ra wa'wa, Babironiza ãma
're ædahâimana za'ra mono noræ ma, æsipai u te te 're
robzépata za'åtå za'ra mono da.

7 Ta noræ hã ma tô sina 're wata pese za'ra. Tinhimirosa'rata
wasété zarina ma tô sina 're hâimana wasété uptabi za'ra.
'Re æhâimana wasété za'ra mono zarina, te za aiwa tãma 're
ærob'manharæ wasété za'ra wa'aba mo, te te 're robzépata
za'åtå za'ra mono da, duré tiwi 're robzei'õ pese za'ra mono
da. Tawamhã pi'õ te nasi si'ãma tinha: Wa hã dama ðpire
na, wa 're ðnhamra. Duré æmrotõ hã timro zô 're æsiwa'õ
za'ra mono ne, 're ðhâimana mono õ di. Ðsiré noræ hã ahâ
uptabi di. Niwamhã ðwi robzei'õ waihu'u õ di za. Ãne te
pi'õ hã si'ãma nasi tinha, Babironiza ãma 're ædahâimana
za'ra mono noræ ãma æsimiré hã.

8 Ãne te te nasi si'ãma nharæ wa, te za niwapsi rob'manharæ
pipa hã bâtâ na õne haré sô watobro, dahâzé hã, duré
dadâ'âzé hã, duré mra hã. Tawamhã uburé Danhib'apito
uptabi, 'Re æhâimana u'âsi mono hã æwasédé te te ãma æhiri
hã waihu'u pese uptabi wa, te za uprosi unhama na, pi'õ
hã.

Ãne te ni'wa hã pi'õ na ãma simiré'é, Babironiza ãma 're ædahâimana
wasété za'ra mono noræ ãma hã.

9 Tawamhã daro mono bâ danhib'apito noræ hã dama æpire za'ra
noræ hã ã pi'õ na 're æhâimana wasété za'ra mono noræ hã pi'õ æzata
nhizé te te sãmri za'ra wamhã, te za ãma aiwa'õ za'ra. 10 Tawamhã
pi'õ te te ærobzépata pipa te, te za romhâ na aimasa. Ãne te za æpibu
ma 're sadari za'ra:

— Ropipa uptabi hã ma tô asô tiwatobro 'wa, Babironiza ãma 're
aihâimana za'ra wa'aba mono zô. Ropipa uptabi di. Misi bâtâ na
ma ropipa uptabi hã õne haré asô tiwatobro 'wa, 'ri nho'õmo za'åtå
ãma 're aihâimana za'ra wa'aba mono zô. Taha na ma tô ærobzépata
za'åtå za'ra wa'wa. — Ãne te za dama æpire za'ra noræ hã ãma
tipå'åzé za'ra.

11 Tawamhã daro mono bâ roptede'wa noræ hã dama rowede'wa
noræ hã te za duré sô ti'ry'ry. Te za sô aiwa'õ za'ra, ni'wa hã za oto te
te tiwi 're rob'uipra za'ra mono dai õ wa. 12 Ãne rowede'wa noræ wi,
aré da te 're æ'uipra za'ra mono hã; åtå'ubuzi pré oru hã, duré
åtå'ubuzi'a prata hã, duré åtå'ubuzi æwa'âbâ za'åtå upsãtã mono bâ,
duré a'é tõmo wawå ne ætob'a 'manharæ hã, æwa'âbâ za'åne hã. Ãne
duré, rowede'wa noræ wi, aré da te 're æ'uipra za'ra mono hã; zazahâ
æhâi wå uptabi 'manharæ hã, æhâ prépe hã duré æhâ uzétâ hã æwa'âbâ
za'åne hã. Duré wede hã æwa'âbâ za'åtå upsãtã mono bâ, te te dama
're wede za'ra aré, duré wede wa'âbâ za'åtå 'manharæ mono hã, duré
uhâ nhisi'reti 'wa'ratahi 'manharæ mono hã, duré æsi'uwazi waipo
pré 'manharæ mono hã, duré æsi'uwazi tete 'manharæ mono hã, duré
åtå su'u rã 'manharæ mono hã. 13 Ãne duré, rowede'wa noræ wi, aré

da te 're æ'uipra za'ra mono hã; wedewa'u zadaze upsãtã mono bâ,
dasai waræræzéb da hã, duré 'ri 're zadazezéb da hã, duré
dasihâiba'u'rézéb da hã, wedewa'u zadaze æwa'âbâ za'åtå mono hã.
Ã hã rowede'wa noræ wi, aré da te 're æ'uipra za'ra mono hã; uwa 'ru
'rãi wa'u æsé hã, duré azeitona 'rãi wa'ui wa hã, duré tridu 'rãi ré hã,
duré æsu pese uptabi hã, duré powawå hã, duré pone'årebâ hã, duré
awaru hã, duré wede na wedewara hã, duré dapawa'âbâ ãna da te
dama 're æromhuri za'ra mono hã. Ãne te uburé maræ hã da te 're
uipra za'ra aré, rowede'wa noræ wi hã. 14 Tawamhã rowede'wa noræ
hã te za 'ri nho'õmo ma nharæ za'ra, ãne:

— Uburé pese maræ æwå hã sô 're ærob'ruiwapari za'ra wa'aba
mono hã ma si'utõræ. Uburé asibro hã ma tô æsimini pese za'ra
wa'wa. Oto sõpåtå zahu za'ra wa'aba õ di za. — Ãne te za rowede'wa
noræ hã nharæ za'ra, Babironiza ãma 're ædahâimana za'ra mono noræ
ma.

15 Tawamhã roptede'wa noræ hã dama rowede'wa noræ hã
danhibro pese na da te tiwi 're ærob'uipra za'ra mono zém na 're
æsisibro pese uptabi za'ra mono noræ hã te za duré romhâ na aimasa,
'ri nho'õmo nhiti. Babironiza ãma da te ærobzépata za'ra pipa te, te
za romhâ na aimasa. Te za duré sô aiwa'õ za'ra.

16 Sô siwa'õ za'ra sina, te za ãne sima ãma nharæ za'ra:
— Ropipa uptabi hã ma tô dazô watobro, 'ri nho'õmo za'åtå ãma

're ædahâimana za'ra mono noræ zô hã. Da'uza æhâiwå uptabi na te
aré 're dasi'uza za'ra, æhâpré pese na duré æhâpré dâ'â na æwa'âbâ
za'åtå na si. Dasipesezém na æwa'âbâ za'åtå na ma tô aré 're dasipese
za'ra, oru 'manharæ na, duré åtå'ubuzi æwa'âbâ za'åtå na, duré a'é
tõmo wawå ne ætob'a 'manharæ na. Ãne aré maræ na 're ædasipese
za'ra mono zé hã. 17 Tane nherå, ma tô õne haré ropsi'utõræ,
si'aba'réi waré na danhibro hã. — Ãne te za rowede'wa noræ hã sô
siwa'õ za'ra sina, sima nharæ za'ra.

Tawamhã â poré mono bâ uba're na 're ædahâimana za'ra mono
hã te za duré romhâ na aimasam ni, uba're na roti'wa noræ hã, duré
ãma æromhuri'wa noræ hã, duré uba're na 're ædanomro mono hã
dama rowede'wa noræ hã. 18 Tawamhã ã noræ hã 'ri nho'õmo nhizé,
te te sãmri za'ra wamhã, te za duré 're sadari za'ra. 'Re sadari za'ra
mono sina, te za ãne sima nharæ za'ra:

— Õ hã 'ri nho'u hã æwå uptabi aré. Æsine hã 'ri nho'u hã æ'maihâimana
õ. — Ãne te za sima nharæ za'ra, uba're na 're ædahâimana za'ra
mono hã.

19 Tawamhã rob'ru te, te za duré robzapru hã ti'rã nhisiwi sa'wari
za'ra. Siwa'õ za'ra sina, te za duré ãne sima nharæ za'ra:

— Ropipa uptabi hã ma tô sô tiwatobro za'ra, 'ri nho'õmo za'åtå
ãma 're ædahâimana za'ra mono zô hã. Ropipa uptabi di. Danhibro

pese na æwa da te wawi 're ærob'uipra za'ra mono zém na, wa tô aré
're wasisibro pese za'ra, uba're na 're æwahâimana za'ra mono hã.
Tane nherå, ma tô si'aba'réi waré na ropsi'utõræ õne haré. — Ãne te
za uba're na 're ædahâimana za'ra mono hã sô dasiwa'õ za'ra sina,
dasima nharæ za'ra ni.

20 Ãne te æ'awapari mono hã, ðnhotõ 'rowim ne.
Taha wa, ma'ãpé hâiwa ãma 're aihâimana za'ra wa'aba mono hã

ãma 're atoi u'âsi za'ra wa'aba mono, 'ri nho'õmo za'åne hã æsi'utõræzém
na. Duré 'Re æhâimana u'âsi mono nhib'a'uwå noræ, ma'ãpé 're atoi
u'âsi za'ra wa'aba mono, æsadawa wasu'u'wa noræ zama, duré
Cristuhu zadawa wasu'u'wa noræ zama. E maræ wa. Babironiza ãma
da te aima 're rob'manharæ wasété za'ra wa'aba mono wa, 'Re
æhâimana u'âsi mono hã te te da'uprosi wa oto. Taha wa, te za ãma
're atoi u'âsi za'ra wa'aba mo.

21 Tawamhã ãne, wa tô duré te azabu. Hâiwa ãma romhuri'wa
æsimiwada'uri pire hã ma tô åtå tõmo wawå uptabi hã sarõtõ. Te te
sarõtõ wamhã, ma tô âi ba time, â poré ãma. Te te me sina, te ãne
tinha:

— Ãne te za Babironiza hã 'ri nho'õmo za'åne hã sa'åtå uptabi daré
uprosi, si'utõræ da. Tawamhã ropsi te za oto sô nomro. 22 Tawamhã
rowamremezéb õ di za oto. Danhimnhihârâzéb õ di za. Duré
danhimnhihârâzé æsyryre hã robaba di za. Rowamreme'wai õ di za,
duré æsõ're'wai õ di za, da te aré 're æwapari za'ra mono hã. Rob'é'é
uptabi di za. Duré romhuri nhipese'wa noræ hã robaba uptabi di za.
Duré åtå tõmo wawå 'manharæ na amnho, da te 're æsub za'ra mono
zé ruru hã da te 're wapari za'ra mono õ di za. Rob'é'é uptabi di za.
23 Duré rob'uiwåzé hã te te oto dama 're rob'uiwå za'ra mono õ di
za, Babironiza ãma hã. Duré dasina 're damro za'ra mono õ di za
oto.

Babironiza ãma dama rowede'wa noræ hã ma tô aré danhipai u
sibro pese na 're hâimana za'ra, dama pire na. Æwa 're ædahâimana
za'ra mono noræ hã ma tô simi'â na te te da'ãma 're romhuri za'ra,
'Re æhâimana u'âsi mono upana, æsine maræ zô si da te 're
rob'ruiwapari pese za'ra mono da, õhõ na dama 're rowå za'ra mono
da newa.

24 Babironiza ãma æwa 're ædahâimana wasété za'ra mono noræ hã
ma tô 'Re æhâimana u'âsi mono nhib'a'uwå te te 're simro, æsadawa
wasu'u'wa noræ zama. Babironiza noræ zadawa para, ma tô duré
daro mono bâ dasiwazari da te 're danhimro. Taha wa, ma tô
Babironiza hã daré uprosi ni. — Ãne hâiwa ãma romhuri'wa
æsimiwada'uri pire hã te te ærowasu'uzé hã romnhowa.

Ãne ðnhotõ 'rowim ne, te æ'awaihu'u mono hã, za æromhâimana
mono zém na hã.

19 1 Taha pari, wa tô duré wapa, hâiwa ãma da'ahâ uptabi na
damreme 'rãihâ na da te ænharæ za'ra ne hã. Ãne te damreme

'rãihâ na nharæ za'ra ni:
— Wanhib'apito 'Re æhâimana u'âsi mono ãma 're wawata u'âsi

za'ra wa'aba mono. Ta hã Danho'reptui'wa. Danhipai u wå uptabi
di, duré waihu'u pese uptabi di. 2 Maræ na te te upai ãna, te
æ'uwaibaba si te te dama 're arowairébé, sena na. Pi'õi wasédé hã 're
æhâimana wasété mono zéb zarina, æsine daro mono bâ 're
dahâimana wasété za'ra mono wa, ma tô 'Re æhâimana u'âsi mono
hã æwasédé hã ãma tihi. Ma tô wå'õ pese. Æsib'a'uwå noræ te te 're
simroi mono wa, ma tô 'Re æhâimana u'âsi mono hã uprosi, pi'õ hã.
— Ãne pi'õ na 'ri nho'õmo za'åtå na 're ædahâimana za'ra mono noræ
ãma æsimiré'ézé hã.

3 Tawamhã te duré damreme 'rãihâ na nharæ za'ra ni:
— 'Re æhâimana u'âsi mono ãma 're wawata u'âsi za'ra wa'aba

mono. 'Ri nho'õmo za'åtå ro'o nhizé hã õne u'âsi hâimo 're sizédé
si'réi mono wå te, ãma 're wawata u'âsi za'ra wa'aba mono. — Ãne
te nharæ za'ra ni.

4 Tawamhã 24 na dama æpire za'ra noræ hã duré maparane si'uiwa
na ropoto na æhâiba noræ hã ma tô hi'rãtitõ ana, 'Re æhâimana u'âsi
mono ãma wata za'ra da, danhib'apito simasisizém na æsãmra ãma.
Ãne te ãma tiwata za'ra:

— Tane tô. 'Re æhâimana u'âsi mono ãma si 're wawata u'âsi za'ra
wa'aba mono. — Ãne te ãma si'uzei pese za'ra.

Pone'årebâ æmrozém na datozé wasu'u,
ãma æsimiré'ézém na hã

5 Tawamhã danhib'apito simasisizém hawi te ni'wa hã tinha:
— Ma'ãpé, Wanhib'apito 'Re æhâimana u'âsi mono ãma si 're

aiwata u'âsi za'ra wa'aba mono, uburé æsib'a'uwå noræ hã, dama
aipire za'ra wa'aba noræ hã, dama aiwapu za'ra wa'aba noræ hã, duré
uburé 'Re æhâimana u'âsi mono 're æhâimana wazéb za'ra wa'aba
mono noræ zama. — Ãne te ni'wa hã tinha.

6 Tawamhã wa tô duré wapa, da'ahâ uptabi na 're ædamreme zusi
mono mreme hã. Â'a'a 'rãihâ ruru'u ne, damreme hã. Duré tãiwapsa'a
za'åtå rãrã'ã ruru'u ne, damreme hã. Ãne te damreme 'rãihâ na
nharæ za'ra ni:

— Uburé Danhib'apito uptabi, æwaihu'u pese uptabi hã ta hã
danhipai u, pire uptabi na te 're hâimana, 'Re æhâimana u'âsi mono
hã. Taha wa, ãma 're wawata u'âsi za'ra wa'aba mono za. 7 Bâdâ hã
ma tô æwa waptãrã, Pone'årebâ æmrozéb da hã. Duré ãma æmro da
hã ma tô sima apese. Taha wa, ãma 're watoi u'âsi za'ra wa'aba
mono. Duré 'Re æhâimana u'âsi mono hã wå uptabi wa, ãma 're

wawata u'âsi za'ra wa'aba mono. 8 Za ãma æmro ma hã, ma tô 'Re
æhâimana u'âsi mono hã tãma tisõ, æ'uza hâirã wå uptabi hã, ãma
si'uza da. — Ãne te da'ahâ uptabi na damreme 'rãihâ na nharæ za'ra
ni.

Ãma æmro da uza hã 'Re æhâimana u'âsi mono nhib'a'uwå te te 're
æromhuri wå za'ra mono zé, te wasu'u.

9 Tawamhã hâiwa ãma 'Re æhâimana u'âsi mono ma romhuri'wa
hã te ðma tinha:

— Ma'ãpé, ãne ãma rob'ui'éré: “Pone'årebâ æmrozém na datozéb
u 'Re æhâimana u'âsi mono hã sô æhârâ za'ra noræ ma, tãma 're rowå
uptabi za'ra mono di za.” — Ãne te hâiwa ãma romhuri'wa hã ðma
tinha, te ãma rob'ui'éré da.

Ãne te duré ðma tinha:
— Ã hã 'Re æhâimana u'âsi mono mreme hã tô sena uptabi. —

Ãne te we ðma tinha.
10 Tawamhã tô õ hã hâiwa ãma romhuri'wa papara, wa tô

ðhi'rãtitõ aime, ãma ðwata da aré. Tane nherå, te ðma tinha, ãne:
— Tô'ã. Ãne 'manharæ tõ. Wa hã asine, 'Re æhâimana u'âsi mono

ma romhuri'wa, wa 're ðhâimana, asisãnawã noræ ne hã, asiré
æsazei'wa noræ ne hã. Ta noræ hã roti tô sena uptabi hã, Zezusi te te
dama 're æ'awaihu'u mono hã te te 're æwapari pese za'ra mono. Ta
noræ ne, wa 're ðhâimana, wa hã. Ma'ãpé 'Re æhâimana u'âsi mono
ãma si 're aiwata mono.

— 'Re æhâimana u'âsi mono zadawa wasu'u 'rata 'wa noræ hã,
Æpå'åzani te te tãma 're æwaihu'u za'ra mono zéb zarina si, te ta noræ
hã te te dama 're sadawa wasu'u za'ra. E maræ na te bété te te dama
're sadawa wasu'u za'ra. Tô õhõ na, Zezusi, ti'ab ré uburé te te dama
're æ'awaihu'u mono na si, te ta noræ hã te te dama 're sadawa wasu'u
za'ra, 'Re æhâimana u'âsi mono hã. — Ãne te ðma tinha, hâiwa ãma
romhuri'wa hã.

Awaru ærã nhisi æsãmra hã â hawi ropoto siwamnaræ ãma te te
æ'ai'utézé wasu'u

11 Taha pari, wa tô duré 'madâ. Te 'madâ'â wamhã, ma tô ðma
si'ridawa, hâiwa hã. Tawamhã awaru ærã hã wa tô 'madâ. Æ'mapraba'wa
nhisi hã, Dama æ'umnha. Duré æsisi amo hã, Tô sena uptabi na, æsisi
hã. Ta hã dawasédé hã da te 're æ'manharæ za'ra mono zéb zarina te
te 're da'awå'õ mono wamhã, tô æ'uwaibaba si te te 're da'awå'õ. Tô
æsarina si te duré te te 're da'ahâ za'ra, te te ãma upai ãna. Duré
dawasété na 're ædanomro mono noræ hã te te 're 'wapé za'ra mono
wamhã, tô æsarina si te te tãma 're rob'manharæ za'ra, te te ãma upai
ãna. 12 Duré æto hã aiwa unhama ro'o ne, æto hã. Duré æ'rã na hã
æ'rãzaza si'ubuzi hã, ahâ uptabi di. Danhib'apito 'rãzaza si'ubuzi ne,

æ'rãzaza mono hã. Duré æhâiba na danhisi na rob'ui'éré hã, dama
æsa'rese'õ hã. Õhõ ma si waihu'u pese di, ãma æsimiré'ézé hã. 13 Duré
æ'uza hã dawapru na hâzapré di. Taha nhisi hã 'Re æhâimana u'âsi
mono mreme na, æsisi hã. 14 Tawamhã hâiwa ãma da'wapéi'wa noræ
hã te duré æsarina sisa're, awaru ærã na uza hâirã wå uptabi na.
15 Duré awaru ærã na æsãmra zadai'ré hawimhã, te sib'ézé 'wa
si'uiwa æ'wa pe hã aipra. Taha na, te za da'ãma ai'uté, daro mono bâ
're ædahâimana wasété za'ra mono noræ ãma hã. Simiwada'uri
nhiptete na te za duré te te 're da'awada'uri. Uwa 'ru 'rã hã åtå're 're,
æwa'u zô da te 're wati za'ra mono wamhã, te za æwa'u hã 're pu'u
za'ra. Tane te za dawapru hã dawi 're pu'u za'ra, 'Re æhâimana u'âsi
mono æsiptete uptabi hã sa'åtå te te 're da'ahâ za'ra mono wamhã.
16 Tawamhã duré æ'uza hâpa na æsisi na rob'ui'éré hã, æza na zama.
Ãne æsisi na rob'ui'éré hã, uburé danhipai u Danhib'apito. Duré æsisi
amo na rob'ui'éré hã, Danhipai u dama æpire.

17 Tawamhã wa tô duré sabu hâiwa ãma romhuri'wa hã, aimawi
hã. Bâtâ nhisiwi te za. Tawamhã te hârâ 'rãihâ na uburé si noræ zô
hâ, hâimo uptabi 're æsisa'rei mono noræ zô. Ãne te sô tihârâ za'ra:

— We asina ubumroi wa'aba. 'Re æhâimana u'âsi mono hã te za oto
aima a za'ra wa'wa, sa'åtå na asaihuri aba da. 18 Tawamhã daro mono
bâ da'upsãtã mono nhi na te za asaihuri 'wa, adâ'â noræ nhi na, ti'ai
ãma danhib'apito noræ nhi na, da'wapéi'wa noræ nhib'apito nhi na,
duré da'wapéi'wa noræ nhi na, duré awaru nhi na, duré awaru
'mapraba'wa noræ nhi na, duré dapawa'âbâ ãna dawada'uri zarina si
da te dama 're æromhuri za'ra mono noræ nhi na, duré dawada'uri
ãna dasi'uihâ na 're ædahâimana za'ra mono noræ nhi na, duré dama
æpire noræ nhi na, dama æwapu noræ nhi na zama. Uburé pese daro
mono bâ 're ædahâimana wasété za'ra mono noræ dâ'â nhi na te za
asaihuri 'wa. — Ãne ma si noræ ma waihu'u za'ra, hâiwa ãma
romhuri'wa hã.

19 Tawamhã â hawi ropoto siwamnaræ hã wa tô 'madâ, ti'ai ãma
dama æpire za'ra mono noræ me. Ta noræ hã ma tô tite da'wapéi'wai
mono bâ te te 'rã'õtõ, awaru ærã 'mapraba'wa hã te te siwi 'wapé da,
duré æsiré da'wapéi'wa noræ zama te te siwi 'wapé za'ra da.
20 Tawamhã â hawi ropoto siwamnaræ hã ma tô âri ni. Awaru ærã
'mapraba'wa ma tô ti'â. 'Re æhâimana u'âsi mono zadawa wasu'u
uptabi õ 'wa, 'Re æhâimana u'âsi mono nhimipisutu newa, romhõsi
na dama 're æsadawa nhipese mono, ma tô duré æsiré ti'â. Ta hã ma
tô aré â hawi ropoto siwamnaræ nho'a te te 're romhõsi, dama
æsa'rese'õ na. Te te 're æromhõsi mono zém na ma tô dama 're
sadawa nhipese aré, â hawi ropoto siwamnaræ nhisi na æhâiba ui'éré
mono hã, æhâiba 'manharæ na romhâiba ãma 're ædawata za'ra mono
hã. Tawamhã awaru ærã 'mapraba'wa hã ma tô â hawi ropoto

siwamnaræ hã wabzu, dama 're æsadawa nhipese mono me. Unhama
ro'o u'âsi u, ma tô hâiba ré wabzu, åtå ro'o nhizédé uzé pire u.
21 Tawamhã awaru ærã na æsãmra hã tizadai'ré hawi sib'ézé 'wapa
æ'wa pese si'uiwa zahuré na ma tô uprosi, uburé pese da'wapéi'wa
noræ hã. Uburé ma sõ'rebzâri pese. Tawamhã si noræ hã danhi na
saihuri mono wa, ma tô te te 'mahâpãræ pese.

Ãne ðnhotõ 'rowim ne, te æ'azabui mono hã, za æromhâimana
mono zém na hã.

Miu na Satanasihi ãma pawasisi ré æwahubzé wasu'u

20 1 Tawamhã wa tô duré 'madâ, hâiwa ãma 'Re æhâimana
u'âsi mono ma romhuri'wa hã. Hâiwa hawi te wei mo,

'ridawazéb ré, ab're 'rehâ 'ridawazéb ré, æsi'uwazi nhorõ rutu ré
zama. 2 Tawamhã te te si'rai wi, ma tô ho'orã hâiba ne ropoto
siwamnaræ hã õne haré sa'åtå uptabi ti'â, siptete uptabi na. Ho'orã
hâiba ne ropoto siwamnaræ hã ta hã Satanasi, wanhitob'ru, duréihã
wahi na æsihâiba. Ta hã hâiwa ãma romhuri'wa hã te te sa'åtå âri
wamhã, ma tô pawasisi, miu na wahub u pawasisi ré, 're hâimana
mono da. 3 Taha da, ma tô oto time, ab're 'rehâ u. Ma tô æré sito. Ma
tô æré upto, miu na wahub u daro mono bâ sadawa nhipese na te te
're da'a'rãmi tõ mono da. Miu na wahub 'rãsutu parip si, te za 'Re
æhâimana u'âsi mono zadawa para tãma wasihu ni, syry na a'â 're
moræ da, Satanasi hã.

4 Tawamhã wa tô duré sabu, danhib'apito simasisizém ne 're
ædasi'ubumroi mono zé hã. Ãma æsi'ubumroi mono ma, ma tô 'Re
æhâimana u'âsi mono hã tãma pisutu za'ra, dahâimanazém na te te
're æda'awaihu'u mono zéb zarina, dama pire na te te dama 're
arowairébé mono da, æsadawa para. Tawamhã wa tô duré 'madâ'â
za'ra, 'Re æhâimana u'âsi mono zadawa wasu'u te te 're sazei pese
za'ra mono 'ru te, da te 're æ'rãnhihâri za'ra mono noræ på'åzani hã,
tô sena na Zezusihi zazei'wa na dama 're siwasu'u za'ra mono 'ru te,
da te 're æ'rãnhihâri za'ra mono noræ på'åzani hã. Ta noræ hã â hawi
ropoto siwamnaræ ãma 're æwata za'ra mono õ. Duré æhâiba 'manharæ
na romhâiba ãma 're æwata za'ra mono õ. Duré â hawi ropoto
siwamnaræ nhisi na æ'uihâ ui'éré za'ra õ, duré æsib'rata ui'éré za'ra õ.
Ta noræ hã ma tô oto hâiba ré apâ 're hâimana za'ra. Ma tô
tihâiwa'utu za'ra. Tawamhã Cristuhu siré te oto dama pire na te te
dama 're roti za'ra, Satanasi hã pawasisi ré, miu na ãma æwahub u.
5 Ã hã, 're ædahâiwa'utu 'rata za'ra mono zé. Tawamhã miu na
wahub 'rãsutu parip si, ma tô daro mono bâ uburé pese 're ædadâ'â
za'ra mono hã tahâiwa'utu za'ra ni, dahâiwa'utu 'rata na 're
ædahâiwa'utu za'ra mono õ noræ hã. Ãne wa tô te azabu.
6 Tawamhã, 're ædahâiwa'utu 'rata za'ra mono noræ ma hã, tãma 're

rowå uptabi za'ra mono di za. Ta noræ hã 're ædadâ'â zahu za'ra
mono ne, unhama ro'o u'âsi u, da te 're ædanhamra za'ra mono noræ
zu 're sisisi mono õ di za. Miu na wahub u te za 'Re æhâimana u'âsi
mono ma sasedoti na 're hâimana za'ra, Cristuhu ma zama. Te za
duré æsiré dama pire na te te dama 're roti za'ra, miu na wahub u.

Satanasi, unhama ro'o u'âsi u, da te æmezé wasu'u
7 Tawamhã miu na wahub 'rãsutu wapsi, te za Satanasihi ma

wasihu ni, 're æsa mono zém hawi oto watobro da. 8 Tawamhã
watobro wamhã, daro mono bâ te za oto te te 're da'a'rãmi, sadawa
nhipese na. Ti'ai ãma hã darom nhisi zahuré hã maparane za oto.
Dodi na duré Madodi na darom nhisi zahuré hã. Tame te za Satanasi
hã da'rã'õtõ, dasi'wapé da. Da'ahâ uptabi na te za da'a'rã'õtõ. Â poré
zaihâ na supara 're æsimi'wara mono ne, da'ahâ uptabi di za.

9 Tawamhã daro mono bâ te za oto dasiwi romnhitom ni. Da te
dasiwi romnhito wamhã, te za 'ri nho'u hã dasiwi ubu ni, 'Re
æhâimana u'âsi mono te te 're æsawi mono hã, æsib'a'uwå noræ, æwa 're
æhâimana za'ra mono zé hã. Ta noræ hã da te dasiwi uprosi da, te za
dasiwi ubu ni. Tane nherå, 'Re æhâimana u'âsi mono hã te za hâiwa
hawi uzâ hã sãmra. Te te sãmra wamhã, te za ãma da'uprosi,
unhama ro'o na. 10 Tawamhã Wa'uburé hã sadawa nhipese na te te
're æda'a'rãmi mono hã te za me ni, unhama ro'o u'âsi u, åtå ro'o
nhizédé uzé pire u. Â hawi ropoto siwamnaræ noræ, da te æwabzurizéb
u te za me ni. Tawamhã tame te za oto te te 're robzépata za'åtå
u'âsi za'ra, õne u'âsi.

Ãne wa tô te awaihu'u, ðnhotõ 'rowim ne.

Da te 're ædaza'ré za'ra mono zé 'rãsutu wasu'u
11 Tawamhã wa tô duré 'madâ, danhib'apito simasisizé ærã hã,

æsa'åtå uptabi hã. Ãma æsãmra hã wa tô duré sabu. Tawamhã uburé
uptabi, ma tô ti'a hã ai'utõ, hâiwa zama. Maræ õ uptabi di oto. Da te
're 'madâ'â zahuré mono õ di oto, ti'a hã hâiwa me. Tâibâ ma tô
ai'utõræ pese zahuré. 12-13 Tawamhã wa tô duré 'madâ'â za'ra, 're
ædadâ'â za'ra mono hã, dama æpire noræ hã, duré dama æwapu noræ
hã. Da'upsãtã mono bâ, te aihæni pese danhib'apito simasisizém
nho're aimasam ni. Â poré mono bâ, â na 're ædasi'utõræ mono noræ
zama te aimasam ni, adâ 're æhâimana za'ra mono zém hawib zama.
Tawamhã æbaihâ ahâ na ma tô sõzi za'ra ni, ti'ab ré uburé maræ, da
te 're æ'manharæ za'ra mono zém na rob'ui'éré hã, maræ æwå na, duré
æwasété na zama. Ma tô duré sõzi æbaihâ hã, 'Re æhâimana u'âsi
mono 'rata za rowå na 're ædahâimana u'âsi za'ra mono noræ nhisi ré
hã. Tawamhã æbaihâ na da te 're æ'manharæ wå za'ra mono zéb ui'éré
zarina, ma tô da'ãma rowairébé za'ra ni. Da te 're æ'manharæ wasété

za'ra mono zéb ui'éré zarina zama, ma tô aihæni pese da'ãma
rowairébé za'ra ni. 14-15 Tawamhã ni'wam noræ hã æbaihâ na 're
æhâimana u'âsi za'ra mono noræ nhisi, 're æsimi'wara mono zém na
æsisi æsimi'wara õ noræ hã ma tô sãmra ni, unhama ro'o u'âsi u. (Ã hã
unhama ro'o u'â hã maparane ãma 're ædadâ'â zahu za'ra mono zé,
te wasu'u.)

'Re ædadâ'â za'ra mono zé hã tâibâ oto. Duré adâ hã aré 're
æhâimana za'ra mono zé hã, tâibâ duré oto. Ma tô ab're 're sãmra ni,
uburé adâ'â noræ hã, unhama ro'o u'âsi u. Taha wa, tâibâ oto, adâ
're æhâimana za'ra mono zé hã.

Ãne wa tô, za æromhâimana mono zé hã te azabu, danhotõ
'rowim ne da te 're ærosawårå za'ra mono ne.

Hâiwa æté wasu'u, ti'a æté wasu'u me

21 1 Tawamhã wa tô duré 'madâ hâiwa æté hã, ti'a ætéb zama.
Hâiwa 'rada hã ma tô ai'utõræ pese, ti'ai 'rata zama. Â zama ma

tô ai'utõræ pese. 2 Tawamhã wa tô duré 'madâ, 'ri nho'u hã, æwasédé
hã æwa 're æhâimana mono õ hã, Zeruzarå ætém na æsisi hã. Hâiwa
hawi te wei mo, 'Re æhâimana u'âsi mono hawi. Pi'õ hã oto mro da,
're æsi'uza wå uptabi za'ra mono ne, ma we si'ra, 'ri nho'u æwå uptabi
hã. 3 Tawamhã damreme 'rãihâ hã wa tô duré wapa, danhib'apito
simasisizém hawi we te te ænharæ hã. Ãne te we ðma tinha:

— Ma'ãpé, waihu'u. 'Re æhâimana u'âsi mono hã te za oto dasiré
're hâimana u'âsi, 'râwi. Æsib'a'uwå te za oto 're dahâimana u'âsi
za'ra. Te za tô oto dasiré 're hâimana u'âsi. Æsib'apito za'ra te za oto
're hâimana, 'Re æhâimana u'âsi mono hã. 4 Te za duré da'atõmo u'õ,
oto dapå'åzé õ u'âsi 're dahâimana u'âsi za'ra mono da. 'Re dadâ'â
za'ra mono õ di za oto. Duré 're dasiwa'õ za'ra mono õ di za oto.
Duré dahâzé, da te 're sépata za'ra mono õ di za oto. E maræ wa.
Uburé 're æromhâimana 'rata mono zé hã si'utõræ pese wa oto. —
Ãne ma tô ni'wa tinha, mreme 'rãihâ na.

5 Tawamhã 'Re æhâimana u'âsi mono hã danhib'apito simasisizém
na æsãmra hã te ðma tinha, ãne:

— Ma'ãpé waihu'u. Wa hã wa za tô maræ æté hã te ab'manharæ,
ãhãna hã. — Ãne te ðma tinha.

Tawamhã te duré ðma ti'ru:
— Ma'ãpé ãne ãma arob'ui'éré mono. Ãhã wasu'u hã uburé maræ

æté hã za te æ'ab'manharæ mono na hã, tô sena. Tô sena wa, ãhã na
da te 're rob'umnhasi za'ra mono sina, da te 're ðzazei pese za'ra
mono da na, te za ãma æ'arob'ui'éré mo.

6 Tawamhã te duré ðma tinha:
— Tâibâ oto. Wa tô te ãma a'uwaimrami. Wa hã æsãna'rata

hawimhã maræ õ ré hã, wa tô 're ðhâimana u'âsi. Uburé maræ hã

si'utõræ pese nherå, æsarina ðsi'utõræ õ di za, wa hã. Õne u'âsi, wa za
're ðhâimana.

Tawamhã ni'wam noræ hã te te 're 'rubu za'ra mono wamhã, wa
za â u'â hã te tãma 're õb za'ra, wa'âbâ ãna, da te 're âhuri mono
wa, ðsiré rowå na 're ædanomro u'âsi mono zéb da hã. 7 Ni'wam noræ
hã tidâ'âzéb u ðwi sipizari ãna, Satanasihi ãma te te æ'ai'uté za'ra
noræ hã ta noræ ma, wa za Æsib'apito za'ra 're ðhâimana. Ðnhib'a'uwå
si te za oto 're hâimana za'ra. 8 Tane nherå, ni'wam noræ hã te za
unhama ro'o u'âsi wa'wa 're hâimana u'âsi za'ra, aré da te 're simroi
mono pipa te, ðwi 're æsipizari za'ra mono noræ hã, duré te te 're
ðzazei utõræ za'ra mono noræ hã, duré maræ æwasété uptabi na 're
æhâimana wasété za'ra mono noræ hã, duré dapãræ'wa noræ hã, duré
dahâiba na 're æhâimana wasété za'ra mono noræ hã, duré simi'â na
're æhâimana za'ra mono noræ hã, duré romhâiba 'manharæ ãma
ð'upana 're æwata za'ra mono noræ hã, duré sadawa nhipese na 're
æhâimana za'ra mono noræ hã. Uburé pese, te za åtå ro'o nhizédé uzé
pire wa'wa 're dahâimana u'âsi za'ra, 're ædahâimana wasété za'ra
mono noræ hã, unhama ro'o u'âsi wa'wa. Unhama ro'o u'â hã
maparane ãma 're ædadâ'â zahu za'ra mono zé, te wasu'u. — Ãne ma
tô ðma rowaihu'u siro, 'Re æhâimana u'âsi mono hã.

Zeruzarå æté wasu'u
9 Tawamhã 7 na hâiwa ãma romhuri'wa noræ siré hã ma tô misi

we ðtåme 'maimo, 7 na u'awi ré æhâimana za'ra noræ siré hã,
rob'manharæ pipa na te te dama 're ærob'manharæ wasété za'ra mono
noræ siré hã. Tawamhã ãne te ðzatõ:

— We ðsiré aimoræ, Pone'årebâ mro da hã sabu da. — Ãne te ðzatõ.
10 Tawamhã 'Re æhâimana u'âsi mono på'åzani hã ma tô duré

aimawi ð'uihâ pi'ra. Te te ð'uihâ pi'rai wa, wa tô duré aimawi ðhâiba.
Taha pari, ma tô hâiwa ãma romhuri'wa hã ðzaprõ, åtå 'rãihâ za'åtå
uptabi u, æ'rãihâ uptabi u. Te te ðzaprõni wamhã, Zeruzarå æté hã wa
tô 'madâ, maræ æwasédé hã æwa 're æhâimana mono õ hã, hâiwa hawi
we te te æsi'ra, 'Re æhâimana u'âsi mono hawi. 11 'Re æhâimana u'âsi
mono nhimirowa'a na, te 'ri nho'u hã tirowa'a za'åtå. Åtå'ubuzi
zarob'a si'ubuzi ne, ma ai'ubuzi, 'ri nho'u hã. 12-13 Duré 'ri nho'õmo
'wawi wa'ra hã 'rãihâ uptabi di. 'Ridawa æsa'åne hã 12 na æhâiba hã.
Bâtâ pusizém niwæmhã si'ubdatõ 'ridawa æsa'åne hã, duré bâtâ zasizém
niwæmhã si'ubdatõ 'ridawa æsa'åne hã. Duré hâiwa'a're nhimire
niwæmhã, si'ubdatõ. Duré hâiwa'a're nhimi'e niwæmhã si'ubdatõ,
'ridawa æsa'åne hã. Uburé hã 12 na æhâiba hã. Duré 'ridawa za'åtå
mono bâ te hâiwa ãma 'Re æhâimana u'âsi mono ma romhuri'wa
noræ hã misi si simasa, 'ridawa 'madâ'â'wa noræ hã. Duré 'ridawa
za'åtå mono bâ rob'ui'éré hã misi si, Izarazéhé 'ra nhisi mono na

rob'ui'éré hã, 12 na æ'ra nhisi mono na rob'ui'éré hã. 14 Duré wa'ra
nhana'rata uparizé mono hã åtå tõmo wawå topa hã 12 na æhâiba
hã. Taha na 12 na Pone'årebâ zadawa wasu'u'wa noræ nhisi mono
hã. Misi si ãma æsisi ui'éré mono hã.

15 Tawamhã hâiwa ãma romhuri'wa hã te te ðma ænharæ hã te
wedehu waré ne hã 're ti'â, maræ pibuzé hã, åtå'ubuzi pré oru
'manharæ hã. 'Ri nho'õmo zada'ré te te ãma æpibuzéb da hã te 're ti'â,
duré 'ridawa æsa'åtå mono pibuzéb da zama, duré 'ri nho'õmo 'wawi
wa'ra pibuzéb da zama. 16 Tawamhã 'ri nho'õmo zada'ré te te pibui
mono wamhã, æsasé're mono hã aiwapsi ma wairébé, ti'ai pibuzém
na æpibuzé mono hã. Æna're pibuzé mono hã aiwapsi ma wairébé.
Duré æ'a're mono pibuzé hã aiwapsi ma wairébé, duré æsihâi mono
hã. Uburé pese aiwapsi æpibuzé mono hã. Ãne æpibuzé mono hã,
2200 na ti'ai pibuzém na æna're pibuzé mono hã duré æ'a're pibuzé
mono hã, duré æsihâi pibuzé mono hã. 17 Tawamhã ma tô duré
pibu, wa'ra hã æsimi'rãmi na hâza'õtõ zô. Te te pibui wamhã, 64 na
æpibuzé hã. Ti'ai ãma da te 're æropibu za'ra mono zéb za'ratazéb
zarina, æpibuzé hã. 18 Duré 'ri nho'õmo 'wawi wa'ra hã åtå'ubuzi
zarob'a na æ'manharæ hã. Duré 'ri nho'u hã oru uptabi na si 'ri mono
hã, aimawi na wazari ãna. Aiwa simhi ne hã sarob'a uptabi di duré.
19-20 Duré 'ri nho'õmo 'wawi wa'ra nhana'rata uparizé mono
wazarimhã, misi si åtå'ubuzi wa'âbâ za'åtå mono hã æwamri mono
bâ. 12 na åtå'ubuzi wa'âbâ za'åtå mono hã, æwamri mono bâ, æto pré
wamri mono bâ, duré ætob'uzé wamri mono bâ. 21 Duré 12 na 'ri
nho'õmo 'wawi wa'ra 'ridawa za'åtå mono hã, a'é tõmo wawå ne
ætob'a 'manharæ mono hã, misi si. Duré 'ri nho'õmo 'ri wa'wa 'ri
nhi'riti wawå hã åtå'ubuzi pré oru uptabi na æ'manharæ hã, æwazari õ
na. Aiwa simhi ne sarob'a uptabi di.

22 Tawamhã 'ri nho'õmo ãma 'Re æhâimana u'âsi mono ãma 're
ædawata za'ra mono zé hã te æwa sãmri õ di. Robaba di. Uburé
Danhib'apito uptabi hã, 'Re æhâimana u'âsi mono æwaihu'u pe hã,
duré Pone'årebâi me oto 'râwi da'rata 're hâimana u'âsi zahuré
mono na dâ'âsina, æsõrõwa hã oto hâimana õ di. 23 Duré 'ri nho'õmo
na hã bâdâ te te 're rob'uiwå mono õ di za oto, a'amo zama. 'Re
æhâimana u'âsi mono nhimirowa'a na te za oto te te 're rowa'a,
Pone'årebâ nhimirowa'a na zama. 24 Tawamhã daro mono bâ 're
ædahâimana za'ra mono noræ hã te za æsimirowa'a na 're dahâimana
za'ra. Duré dama æpire za'ra noræ hã te te 're æda'madâ'â za'ra mono
noræ hã te za tinhibro hã ahâ uptabi na 'wasa, 'ri nho'u ætéb u.
25 Tawamhã duré 'ridawa za'åtå mono hã 'ri nho'õmo 'wawi wa'ra
'ridawa za'åtå mono hã te za 'ridawa haré 're simasab u'âsi, õne
u'âsi sitob ãna. Tame oto 're mara waihu'u mono õ wa, te za 'ridawa
haré 're simasab u'âsi. 26 Tawamhã daro mono bâ te za danhibro hã

'wasari ni, 'ri nho'u ætéb u. Uburé dawaihu'u pese na romhuri pese
zéb ré, te za asisi ni. 27 Tawamhã maræ æwasédé hã da te 'mazasi
za'ra õ di za. Duré 're ædahâimana wasété za'ra mono noræ hã, duré
're ædazadawa nhipese za'ra mono noræ hã ætåme 're danhisisi
waihu'u mono õ di za oto. Æbaihâ na 're ædahâimana u'âsi za'ra
mono noræ nhisi 're æsimi'wara mono zém na, æsisi, 're æsimi'wara mono
noræ si, te za ætåme 're sisisi, Pone'årebâ te na æsisi ui'éré ré mono hã.

Ãne romnhowa æromhâimana mono hã, te æ'azabui mono hã.

22 1 Tawamhã hâiwa ãma 'Re æhâimana u'âsi mono ma
romhuri'wa hã, tô õ hã ma tô duré ðzaprõ, â u'â hã te

'madâ'â da. Â u'â hã da te 're âhuri mono wa, dato sina 're ædanomro
u'âsi mono zé hã. Simhi zarob'a uptabi ne â zarob'a uptabi di, â u'â
hã. Panho'u 're æpraba za'ra mono ne, te 'Re æhâimana u'âsi mono
noræ simasisizéb zahâpâ hawi tipraba, Pone'årebâi me. 2 'Ri
nho'õmo wa'wa, 'ri nhi'ridi ænomro wa'wa, te tipraba. Duré wede hã
â praba zaihâ si'uiwa na æsãna'rata si'uiwa hã te tame 're sa, æ'rã hã
da te 're huri mono wa, 'Re æhâimana u'âsi mono 'rata, dato sina 're
ædanomro u'âsi mono zé hã. A'amo sidâpâsi æ'rãzé hã. Wahub
sidâpâsi te 're 'rãi u'âsi. Duré æsu hã daro mono bâ apâ ãma 're
ædazéptâ'â za'ra mono zéb da hã. 3 Duré maræ æwasédé hã 'Re
æhâimana u'âsi mono te te 're æ'awå'õ pese mono hã, æwa 're hâimana
za'ra mono õ di za, 'ri nho'õmo ãma hã. Duré 'Re æhâimana u'âsi
mono hã te te 're æda'awå'õ pese mono hã æwa 're dahâimana za'ra
mono õ di za.

Taha wa, 'Re æhâimana u'âsi mono noræ simasisizé hã te za 're
hâimana, Pone'årebâi me, danhib'apito simasisizém ne hã, te te
ãma 're æda'ab'madâ'â u'âsi zahuré mono zéb da hã. Taha wa, te za
æsib'a'uwå noræ hã ãma 're wata u'âsi za'ra. 4 Te za duré æ'ubu hã te
te siwi 're 'madâ'â u'âsi za'ra. Duré æsisi na uihâ ui'éré ré, te za 're
hâimana za'ra. 5 Tamemhã 're mara waihu'u mono õ di za. 'Re robra
waihu'u mono õ dâ'âsina, rob'uiwåzém na da te 're rob'uiwå za'ra
mono õ di za oto. Duré bâdâ hã te te 're rob'uiwå mono õ di za oto.
Uburé Danhib'apito uptabi, 'Re æhâimana u'âsi mono si te za te te
dama 're rowa'a. Tawamhã æsib'a'uwå noræ hã te za æsadawa para
pire na 're hâimana u'âsi za'ra, õne u'âsi.

Ãne romhâ ré æromhâimana mono hã, ðnhotõ 'rowim ne, te
æ'azabui mono hã, duré te æ'awaihu'u mono hã.

Zezusi apâ we timoræzém na te te sina ædapo're pu'uzé wasu'u
6 Tawamhã hâiwa ãma romhuri'wa hã tô õ hã te duré ðma tinha,

ãne:
— Ãhã wasu'u hã tô sena. Tô sena wa, te za rob'umnhasi sina da

te 're sazei pese za'ra, da te 're wawã za'ra mono ãna. 'Re æhâimana

u'âsi mono hã te tizadawa wasu'u'wa noræ ma, Tipå'åzani hã te te
tãma 're anhomri, taha na te te dama 're sadawa wasu'u za'ra
mono da. Ta hã 'Re æhâimana u'âsi mono hã ma tô hâiwa ãma
tãma æromhuri'wa hã we ðzatõ, tô sena za æromhâimana mono
zém na te aima awaihu'u sirõmo mono da, duré ðnhipai u
æsib'a'uwå noræ ma, te aima æ'awaihu'u mono zéb zarina tãma
waihu'u za'ra mono da. — Ãne hâiwa ãma romhuri'wa hã ma tô
ðma waihu'u.

7 Tawamhã Zezusihi mreme hã wa tô wapa, tizazei'wa noræ te te
æpo're pu'uzé hã. Ãne te tinha:

— Ma'ãpé, waihu'u pese za'ra wa'aba. Wa za wei moræ su apâ.
Ãhã wasu'u hã tô sena, æbaihâ na za æromhâimana mono zém na
rob'ui'éré hã ni'wa hã te te 're wapari pese mono wamhã, tãma 're
rowå u'âsi mono di za. — Ãne te tinha, Zezusi hã.

8 Wa hã Zuwã hã wa tô ãne uburé maræ hã te awapari. Wa tô
duré ãne te ab'madâ'â. Tawamhã ãne te awapari mono pari, duré
ãne hã te ab'madâ'â mono pari, wa tô hâiwa ãma romhuri'wai
papara aime, ãma ðwata da, za æromhâimana mono zém na te te
ðma æ'awaihu'u mono ãma. 9 Tane nherå, te sina ð'uwati, ãma ðwata
tõ da. Ãne te ðma tinha:

— Tô'ã. Ãne 'manharæ tõ. Wa hã asine, 'Re æhâimana u'âsi mono
ma romhuri'wa, wa 're ðhâimana, duré asisãnawã noræ ne hã,
æwasu'uwå na te te dama 're æsadawa wasu'u za'ra mono noræ ne hã.
Duré ãhã wasu'u na æ'arob'ui'éré mono wapari pese 'wa noræ ne hã
wa hã, 'Re æhâimana u'âsi mono ma romhuri'wa. Taha wa, ma'ãpé
'Re æhâimana u'âsi mono ãma si 're aiwata u'âsi mono. — Ãne te
ãma ðwada'u.

10 Tawamhã te duré ðma tinha, ãne:
— Ãhã wasu'u hã za æromhâimana mono zém na æ'arob'ui'éré mono

hã asima sawi õ di za. Ãma ronomro õ ré, za romhâimana mono na
dâ'âsina, te za sõ'awi dama 're æ'awaihu'u mo. 11 Ãne na za romhutu
na æromhâimana mono zém na dama 're awaihu'u mono nherå,
ni'wam noræ hã tiwasété si õne haré te te 're 'manharæ u'âsi za'ra
mono wamhã, õhõ na si ãma 're hâimana za'ra mono tô. Duré
ni'wam noræ hã tihâiba na 're hâimana siwamnaræ u'âsi za'ra mono
wamhã, õhõ na si ãma 're hâimana u'âsi za'ra mono tô duré, rob'rãsutu
u hã. Duré ni'wam noræ hã te te 're 'manharæ wå u'âsi za'ra mono
wamhã, wå u'âsi ãma 're hâimana u'âsi za'ra mono. Duré ni'wam
noræ hã 'Re æhâimana u'âsi mono ãma si 're nomro u'âsi mono
wamhã, tô õhõ na si 're nomro u'âsi mono tô, rob'rãsutu u hã. — Ãne
hâiwa ãma romhuri'wa hã ma tô ðma waihu'u.

12 Tawamhã Zezusihi mreme hã wa tô duré wapa, tizazei'wa noræ
te te æpo're pu'uzé hã. Ãne te tinha:

— Ma'ãpé waihu'u pese za'ra wa'aba. Wa za wei moræ su apâ. We
ðmoræ wamhã, ðnhimipawa'âbâzé hã wa za we ðsiré ti'â, da te ðma 're
æromhuri wå za'ra mono zéb zarina te ãma da'apawa'âbâ mono da.
13 Wa hã duréihã maræ õ ré hã wa tô 're ðhâimana. Uburé maræ hã
si'utõræ pese nherå, æsarina ðsi'utõræ õ di za wa hã. Õne u'âsi, wa za
're ðhâimana u'âsi. — Ãne Zezusihi mreme, te æwapari hã.

14 Duré, ni'wam noræ hã uza hâirã da, ti'uza te te 're æ'upsõi pese
za'ra mono hã, ta noræ ma si tãma 're rowå uptabi za'ra mono di za.
Tane tiwasété wi, 're æsipizari za'ra mono hã, 'Re æhâimana u'âsi
mono, æwasédé te te tãma 're æ'a'upsõi mono zé, te wasu'u, æ'uza
hâirã hã. Ta noræ si te za rob'rãi u'â hã te te 're huri, da te 're huri
mono wa, 'Re æhâimana u'âsi mono 'rata ãma 're ædanomro u'âsi
mono zé hã. Ta noræ si te za duré õne haré 'ri nho'õmo u 're sisisi,
'ridawa za'åtå na, ni'wa te te tiwi sitob za'ra ãna. 15 Ni'wam noræ si
'ri nho'õmo u 're sisisi waihu'u mono õ di za, maræ æwasété uptabi na
're ædahâimana wasété uptabi za'ra mono noræ hã, duré simi'â na 're
ædahâimana za'ra mono noræ hã, duré dahâiba na 're ædahâimana
wasété za'ra mono noræ hã, duré dapãræ'wa noræ hã, duré romhâiba
'manharæ ãma, 'Re æhâimana u'âsi mono upana 're ædawata za'ra
mono noræ hã, duré sadawa nhipese ze te, uburé dama 're æsadawa
nhipese za'ra mono noræ hã. Ta noræ hã 're sisisi waihu'u mono õ di
za, 'ri nho'õmo u hã.

16 Tawamhã Zezusihi mreme hã wa tô duré wapa. Ãne te ðma
tinha:

— Wa hã Zezusi, wa tô hâiwa ãma ðma romhuri'wa hã we atåme
satõ, ã hã te æ'awaihu'u mono hã te te aima awaihu'u mono da, 'ri
nho'õmo mono bâ ðzazei'wa noræ, siré 're æsi'rã'õtõ u'âsi mono noræ
ma, awaihu'u mono da, æsipai u. Wa hã apito Dawihi nhihudu, za
æsine ðpire na te 're æda'ab'madâ'â mono da hã. Wa hã awå u, wasi
wawå 're ro'o pese mono ré, da'ãma 're æ'awå za'ra mono ne, wa za
romhâimanazép té, te dama 're apisutu, Ðmama nhib'a'uwå noræ ma.
— Ãne te duré ðma siwasu'u, Zezusi hã.

17 'Re æhâimana u'âsi mono på'åzani hã te Pone'årebâi mro da me,
dazô 're hârâ u'âsi zahuré, ãne:

— We 're anomro aba mono, â u'âsi u. — Ãne te dazô 're hârâ
u'âsi zahuré.

Tawamhã ni'wam noræ hã ãne hã te te 're wapari za'ra mono wa,
â u'âsi u 're nomro mono wamhã, te za duré æhârâ zahuré na dazô
're hãsi u'âsi.

Da te 're 'rubu za'ra mono wa, da te 're æ'âhuri mono ne, ni'wam noræ
hã te te sima 're wå za'ra mono wamhã, te za tô â u'âsi u 're nomro, te
te 're âhuri u'âsi mono da, wa'âbâ ãna. Â u'â hã da te 're âhuri mono
wa, 'Re æhâimana u'âsi mono 'rata 're ædanomro u'âsi mono zé.

Zuwã, te te dama ãma ærob'ui'éré 'rãsutu zé wasu'u
18 Wa hã Zuwã hã, wa za oto ãma aipo're pu'u sirõmo za'ra

wa'wa ðmreme pire na, ãhã wasu'u na, ã æbaihâ na, za æromhâimana
mono zém na te æ'arob'ui'éré mono hã, 're æwapari za'ra wa'aba
mono noræ hã. Ni'wam noræ hã ãhã wasu'u hã siwa'ru sihawim na te
te ãma 're sa'åtå za'ra mono wamhã, te za 'Re æhâimana u'âsi mono
hã te te 're hâ za'ra, ã æbaihâ na te te dama 're ærob'manharæ pipa
mono zé æsimi'wara mono zarina. Taha na, te za te te tãma 're sa'åtå
za'ra, æ'ahâri hã. 19 Duré ni'wam noræ hã ãhã wasu'u hã za
æromhâimana mono zém na te æ'arob'ui'éré mono hawimhã tô senai
õ newa, te te 're sani za'ra mono wamhã, te za 'Re æhâimana u'âsi
mono hã rob'rãi u'â hã te te tiwi 're sawi za'ra, te te dame 're huri tõ
mono da, 'Re æhâimana u'âsi mono 'rata rowå na 're danomro u'âsi
tõ mono da. Te za duré 'ri nho'u æté hã æwå uptabi hã te te tiwi 're
sawi za'ra, æwasédé hã æwa 're æhâimana mono õ hã. Ãhã na, wa tô ã
æbaihâ na ãma rob'ui'éré pa, ã 'ri nho'õmo na hã, duré rob'rãi u'âsi
na hã.

20 Tawamhã Zezusi hã te duré æråme ma siwasu'u, ã te ãma
æ'arob'ui'éré mono na te te ðma æ'awaihu'u mono 'wa hã. Ãne te
siwasu'u:

— Tô sena, wa za wei moræ su apâ. — Ãne te siwasu'u.
Tane tô. Wanhib'apito Zezusi apâ we aimoræ su'u tô.
21 Wa hã Zuwã hã wa za oto asawi za'ra wa'wa, æråme ma. Wa

ðsima te 're aiwå u'âsi za'ra wa'wa, Wanhib'apito Zezusi te te 're
asawi pese za'ra wa'aba mono da, duré te te 're aipawaptob u'âsi
za'ra wa'aba mono da. Ãne wa ai'ãma te 're rosa'rata u'âsi za'ra
wa'wa.

APOCARIPSI 22 980

O Novo Testamento na xavante do Brasil, 1a ed., © 2005, Liga Bíblica



Damreme wasu'uzé

Zudezu noræ wasu'u, zudezu'õ me Zezusi hã ti'ai ãma dasiré
poto wamhã, zudezu na ma podo. Æsiré 're ænomro mono noræ zama
te ãma 're hâimana za'ra, aihæni. 'Re æhâimana u'âsi mono nhimiroti
na rob'ui'éré'wa noræ zama, te zudezu na ãma 're hâimana za'ra
uburé. Rucasihi si te zudezu'õ na 're hâimana, Zezusihi wasu'uwå na
rob'ui'éré'wa hã.

Zudezu noræ hã Zacoho nhihudu uptabi te 're hâimana za'ra.
Zacoho mama hã, Izati na æsisi hã. Izatihi mama hã, Abra'ã na æsisi
hã. Zacoho nhisi amo hã, Izarazé na æsisi hã. Taha nhisi zarina,
zudezu noræ waptåråzé hâiba amo hã, Izarazéhé nhihudu na
æwaptårå za'ra zé amo hã. Duréihã rob'ui'éré 'rata na hã, Izarazéhé
nhihudu noræ na si ma tô da te 're sisi na'rata za'ra, ta noræ hã. Duré
ã rob'ui'éré ætém na zama, te zudezu na zama da te oto 're waptårå
za'ra.

'Re æhâimana u'âsi mono hã ma tô Abra'ã hã sima pisutu,
æsib'a'uwå na si tãma 're hâimana mono da, taha nhihudu si 'Re
æhâimana u'âsi mono nhib'a'uwå duré tãma 're hâimana za'ra mono
da. Mozésihi ma, ma tô duré 'Re æhâimana u'âsi mono hã tinhimiroti
hã waihu'u, zudezu noræ ma, te te æwaihu'u za'ra zéb da hã, ta noræ
hã ãma 're nomro wå mono da.

'Re æhâimana u'âsi mono hã ma tô zudezu noræ ma pisutu za'ra,
ti'ra si'aibâ si tãma 're ærere'e mono sidâpâsi, te te 're sihâiwata
nhihâri za'ra mono da, æsib'a'uwå na da te ãma 're æwaihu'u za'ra
mono zéb da hã oto, æpibui pese za'ra zéb da hã.

Zudezu noræ hã aihæni te te 're saze za'ra mono õ di Zezusi hã, 'Re
æhâimana u'âsi mono zadawa para hâiwa hawi we æmoræ na
Danho'reptui'wa da hã. Aihæni õ nherå, ma tô umro na ta noræ hã tô
te te 're saze za'ra. Zudezu'õ noræ si ma tô ahâ uptabi na te te 're
saze za'ra, Danho'reptui'wai wasu'u hã. Zudezu noræ hã ahâ na te te
're saze za'ra mono õ nherå, tane nherå, 'Re æhâimana u'âsi mono
ma hã sawi uptabi za'ra di, Zezusi danho'reptui'wai wasu'u hã te te
're saze za'ra mono ãna 're hâimana za'ra mono nherå. Tane nherå,
nimahã na si te za ahâ na te te 're saze za'ra zudezu noræ hã,
rob'rãsutuzéb ãma si.

E 'wam noræ hã te tawamhã, 'Re æhâimana u'âsi mono
nhib'a'uwå 're hâimana za'ra, ãhãna hã. Zezu Cristu te te sina
're æ'umnhasi za'ra mono noræ si, te 'Re æhâimana u'âsi mono
nhib'a'uwå hã tãma 're hâimana za'ra oto, zudezu noræ hã, duré
zudezu'õ noræ zama, simisutu. Taha wa, wa noræ hã zudezu'õ na 're
wahâimana za'ra mono nherå, Zezusi wa te oto 're saze za'ra mono
wamhã, 'Re æhâimana u'âsi mono nhib'a'uwå, wa za tô 're
wahâimana za'ra, wa noræ zama.

Izarazéhé wasu'u Zudezu noræ nhipti'a nhisi hã, Izarazé na æsisi
hã. Maparane ti'a nho'õmo nhisi hã, zudezu noræ te hã. Darireza na
ti'a nho'õmo nhisi hã, hâiwa'a're nhimire niwæmhã. Duré Zudeza na
ti'a nho'õmo nhisi hã, hâiwa'a're nhimi'e niwæmhã.

Parisezu noræ wasu'u Parisezu noræ hã ma tô te te 're 'madâ'â pese
za'ra, Mozésihi nhimiroti hã. Duré tihi'rata noræ nhimiroti zama ma
tô te te 're 'madâ'â pese za'ra. Nima noræ hã ma tô dama rowahutu'wa
na 're hâimana za'ra. Ma tô te te dama 're roti pese za'ra, 'Re
æhâimana u'âsi mono nhimiroti na 're danomro mono da. Tane
nherå, dama rowahutu'wa nherå, te te 're dazawi pese za'ra mono õ
di. Taha wa, Zezusi hã te te 're wåsãmri za'ra mono õ di, ta noræ hã.
Duré parisezu noræ hã danhipai u wå uptabi newama tô sina 're wata
za'ra 'râwi. Taha wab zama, Zezusi hã te te 're awåsãmri mono õ di.

Réwita noræ wasu'u Réwita noræ hã, ta noræ hã Réwihi nhihudu.
Sasedoti noræ pawapto'wa, te 're hâimana za'ra. 'Re æhâimana u'âsi
mono ãma 're ædawata za'ra mono zéb ãma, ma tô te te 're pawaptob
za'ra, Zeruzarå ãma.

Romanu noræ wasu'u Itaria na ti'a nhisi ãma 're ærere'e mono noræ
hã, ta noræ hã romanu na æsisi za'ra hã. Tame te 're sãmra, ti'ai ãma
danhib'apito uptabi hã, Séza na æwamri hã. Zezusi hã ti'ai ãma 're
moræ ré hã, romanu noræ hã te te waihu'u za'ra õ di, 'Re æhâimana
u'âsi mono nhimiroti hã. Romanu noræ hã te ahâ na 're si'ubumro,
zudezu noræ rob ãma, da'wapéi'wa noræ hã. Tame te zudezu noræ hã
te te tãma 're 'madâ'â za'ra, Sézaha ma, Itaria ãma 're æsãmra mono
ma hã. Zudezu noræ hã te danho'reptui'wa zô 're simipari za'ra, te te
pawaptob za'ra da, romanu noræ apâ te te wano'õ za'ra da, ærob za'ra
u, Itaria u.

Sasedoti noræ wasu'u Sasedoti noræ hã, 'Re æhâimana u'âsi mono
ma, romhuri'wa noræ, zudezu noræ ãma. Ta noræ hã ma tô da'ãma 're
mreme zusi, 'Re æhâimana u'âsi mono ma, maræ, da te 're æ'manharæ

wasété za'ra mono zé hã te te dama 're apari mono da. Tãma 're
mreme zusi mono õ ré, te za a'â da te 're simro danhimizama hã,
romhuri'wa noræ hã te te tãma 're sa'ra mono da, 'Re æhâimana u'âsi
mono ma. Taha parip si, te za da'ãma tãma 're mreme zusi, dawasédé
hã te te dama 're apari mono da hã.

Samaritanu noræ wasu'u Duréihã samaritanu noræ nhipti'a hã te
zudezu noræ ro wa'wa 're sa'wari. Samariza na ti'a nho'õmo nhisi
ãma, 're ærere'e mono noræ hã, ta noræ hã samaritanu na æsisi za'ra hã.
Ta noræ hã zudezu noræ me, 're hâimana za'ra mono õ di. Duré 'Re
æhâimana u'âsi mono nhimiroti hã te te waihu'u pese za'ra õ di. Taha
wa, 're sisawi pese za'ra mono õ di, zudezu noræ hã, samaritanu noræ
me hã.

'Re æhâimana u'âsi mono nhimiroti 'rata wasu'u
(a Lei de Moisés) Duréihã Mozési hã ma tô 'Re æhâimana u'âsi
mono mreme zarina te te dama 're aroti. 'Re æhâimana u'âsi mono te
te tãma 're æ'awaihu'u mono zéb zarina, ma tô dama ãma arob'ui'éré,
æsimiroti na 're danomro wå mono da, robzei u'âsi.

'Re æhâimana u'âsi mono ãma 're ædawata za'ra mono zé
wasu'u (templo) Zudezu noræ hã ma tô 'ri za'åne hã sima 'ri za'ra,
'ri 'rãihâ hã, Zeruzarå ãma, 'Re æhâimana u'âsi mono, æwa 're æsãmra
mono zéb da hã. Tawamhã 'ri 'wawi wa'ra 're, ma tô 're dasi'ubumro,
'Re æhâimana u'âsi mono ãma 're dawata za'ra mono da, duré tãma
're damreme zusi mono da. 'Re æhâimana u'âsi mono ma, romhuri'wa
noræ si, sasedoti noræ si ma tô 'ri para u 're sisisi. 'Re æhâimana u'âsi
mono te te æpisutu 'rada hã tãma æromhuri'wa da hã, Arã na æsisi hã.
Mozésihi dub'rada, Arã hã. 'Re æhâimana u'âsi mono ma tô duré
pisutu, Arãhã nhihudu sidâpâsi te te tãma 're romhuri za'ra mono da.

Romhuri zahârizé wasu'u (sábado) Ropoto na'rata hawimhã,
'Re æhâimana u'âsi mono hã ma tô uburé maræ hã te te apoto. Bâdâ 6
na ma tô ãma ai'utõ, te te aropoto mono ré hã. Tawamhã bâdâ hã 7
ãma ma tô oto wa'udu.

Tawamhã oto dasitébré wamhã, ma tô bâdâ hã dama pisutu,
romhuri zahârizéb da hã. Taha wa, sabadu na ma tô zudezu noræ hã
're wa'utu za'ra. Sabadu na te duré 're si'rã'õtõ, rowahutuzé mono bâ,
'Re æhâimana u'âsi mono nhimiroti hã te te 're wapari za'ra mono da.

Wanhib'apito Zezusi hã dumidu na ma tô ab're hawi hâiwa'udu.
Taha wa, æsa'u ma tô duré æsazei'wa noræ hã 're si'rã'õtõ dumidu na,
æhâiwa'utuzém na ãma 're wata za'ra mono da, duré æsimiroti hã te
te 're wapari za'ra mono da.

Di'ãna ..............................Diana

Dizonizi'u .....................Dionísio
Docasi ............................Dorcas

Dodota ..........................Gólgota
Domora .......................Gomorra
dumidu ........................domingo
Durusira.........................Drusila
Ébé.....................................Éber
ebreusi............................hebreu
Eburu .............................Êubulo

Esitépanasi .................Estéfanas

Eticu................................Êutico
Etizopiza ........................Etiópia

Ewa.....................................Eva

Eza'u..................................Esaú

Eziri.....................................Esli
Ezitu..................................Egito
Hamo .............................Hamor
Harã..................................Harã

Iconizu ............................Icônio
Idumeza........................Iduméia
Imenezu.......................Himeneu
Irapuri .......................Hierápolis
Iririza ................................Ilíria
Isaca...............................Issacar
Itaria.................................Itália
Itarianu .........................Italiano
Itureza ............................Ituréia
Izabé ................................Isabel
Iza'iza...............................Isaías
Izarazé..............................Israel
Izati.................................Isaque
Ma'ati ..............................Maate
Macu ...............................Malco
Madadã ........................Magadã
Madarena ..................Madalena
Madodi........................Magogue
Mana'å .........................Manaém
Manasé .......................Manassés

Marere .........................Maleleel
Mariza .............................Maria
Maruta.............................Malta

Mata................................Marta
Matã .................................Matã
Matata ...........................Matata
Matati ............................Matate

Mateusi ..........................Mateus

Mecuriu.......................Mercúrio

Mediza ............................Média

Miha ................................Mirra

Mizi'a................................Mísia

Na'æ ...................................Naim
Na'ama...........................Naamã

Na'o...................................Naor

Nasizu ...........................Narciso
Nasõ ...............................Nasom
Natã ..................................Natã
Natãna'é ......................Natanael

Nazaré ...........................Nazaré
Nazarenu....................Nazareno
Ne'apuri .......................Neápolis
Nere'u ..............................Nereu
Neri ....................................Neri
Nicano ..........................Nicanor
Nicodemosi ..............Nicodemos
Nicopuri......................Nicópolis
Nicora'i ..........................Nicolai
Nicorazu .......................Nicolau
Niniwé ............................Nínive
Nipa .................................Ninfa
Nowé ..................................Noé
Obedi ..............................Obede
Onesimo ......................Onésimo
Onesiporu...................Onesíforo
Oræpasi..........................Olimpas
Oriwera .......................Oliveiras
Ozéza ..............................Oséias

Pamenasi ...................Pármenas
Panuwé...........................Fanuel
Pãpiriza.........................Panfília
Paposi...............................Pafos
Para'o...............................Faraó
parisezu ..........................fariseu
Paru .................................Paulo
Pascowa .........................Páscoa
Patara .............................Pátara
Påtecoti....................Pentecostes
Patemosi ........................Patmos
Patiza ..............................Pártia

Patorobasi ...................Pátrobas
Pebi....................................Febe
Pedamo........................Pérgamo
Pedru ...............................Pedro
Penisi ..............................Fenice
Penisiza..........................Fenícia
Peredi ............................Pelegue
Peredi ...............................Perge
Perezi ...............................Perez
Peri....................................Félix
Pesitu ................................Festo
Pezidi .............................Pérside
Pideru ..............................Fígelo
Piradépiza...................Filadélfia
Piratu..............................Pilatos
Piremo .........................Filemom
Piretu ...............................Fileto
Piripi ................................Filipe
Piripu..............................Filipos
Pirõ ...................................Pirro
Pirorodu........................Filólogo
Pisidiza ...........................Pisídia
Põsi'u ..............................Pôncio
Posi'u ..............................Pórcio
Põtu .................................Ponto
Potunatu ....................Fortunato
Pozu'ori .........................Pozuoli
Predoti .........................Flegonte
Prisira ............................Priscila
Prizi'a ...............................Frígia

Samariza ......................Samaria
Samo ............................Salmom

Samotarasiza ...........Samotrácia
Samuwé .........................Samuel
Sapira ..............................Safira

Sarå .................................Salém
Sara ...................................Sara

Saramina ....................Salamina
Saramona ....................Salmona

Si'ã .....................................Sião
Sica ...................................Sicar
Sido.................................Sidom
Sima ................................Simão
Simi'ã.............................Simeão
Sina'i .................................Sinai

Sopaturu .......................Sópatro
Sosipaturu...................Sosípatro
Sotåni ...........................Sóstenes
Suzana ...........................Susana

Tadezu ............................Tadeu

Taraconiti .................Traconites

Tesaronita ...............Tessalônica

Te'udasi..........................Teudas
Tezopasi........................Cléopas
Tezopiru.........................Teófilo
Ti'adu ...............................Tiago
Ti'atira............................Tiatira
Tiberizadi ..................Tiberíades
Tiberizu..........................Tibério
Timezu ............................Timeu
Timo ..............................Timom
Timotiu.........................Timóteo
Ti'osi ................................Quios
Tiranu.............................Tirano
Tiripena .........................Trifena
Tiripoza .........................Trifosa
Tiru ....................................Tiro
Tisi.....................................Quis
Tisizu ................................Tício

Titicu.............................Tíquico
Titu.....................................Tito
Tome ................................Tomé
Toropimu......................Trófimo
Torowadi .......................Trôade
Tu'atu.............................Quarto
Ubanu............................Urbano
Uri'asi ...............................Urias
Uzi'asi...............................Uzias
Zabiri ...........................Jambres
Zacaria.........................Zacarias
Zaco...................................Jacó
Zairu .................................Jairo
Zana'i ...............................Janai
Zanesi...............................Janes
Zareti...............................Jarete
Zasã .................................Jasão
Zateu .............................Zaqueu
Zebede..........................Zebedeu
Zeburõ .........................Zebulom
Zeconiza.......................Jeconias
Zena.................................Zenas
Zenezaré .....................Genesaré
Zepté .................................Jefté
Zera ...................................Zerá
Zerasa ............................Gerasa
Zeremiasi.....................Jeremias
Zerico ..............................Jericó
Zeruzarå ....................Jerusalém
Zésé...................................Jessé
Zésemani...................Getsêmani
Zézabé ...........................Jezabel
Zezusi ...............................Jesus
Zidi'ã ..............................Gideão
Zo..........................................Jó
Zoda ..................................Jodá
Zodã...............................Jordão
Zona ..................................Jonã
Zona.................................Jonas
Zopi ...................................Jope
Zorã .................................Jorão
Zoræ ..................................Jorim
Zorobabé ...................Zorobabel

Zosapa ............................Josafá
Zotã..................................Jotão
Zozi'asi ............................Josias
Zuda..................................Judá
Zudasi ..............................Judas
Zudeza ............................Judéia
Zuni'asi ...........................Júnias
Zupité.............................Júpiter
Zuri'u.................................Júlio

Zusitu................................Justo
Zuwã Batita ............João Batista
Zuwã .................................João
Zuwãna ...........................Joana
Zuwãna ...........................Joanã
Zuwé ..................................Joel
Zuzé ...................................José
Zuzuwé.............................Josué

